
Sơnròp Gơlik Gơs 

Sơnròp Gơlik Gơs 1 

Rài yut yau, bơh tŭ crơng gơs trồ tiah tus di rài Abraham 
(1:1 – 11:9) 

Yàng Tom Trồ crơng gơs trồ tiah 
1Bơh sơnròp Yàng Tom Trồ crơng gơs ală trồ mơ tiah. 

2Mơ ù ò gơs rùp, pah gòi lơm, bơta klam jơngo ơm hơđang mat cìr jrô; Hwềng 
Yàng Tom Trồ wañ hơđang nha dà. 

3 Yàng Tom Trồ đơs lah: “Gơs tĕ bơta àng,” gen gơs bơta àng. 

4Yàng Tom Trồ gŏ bơta àng la niam gen Kơnràñ cah is bơta àng mơ bơta jơngo. 

5Yàng Tom Trồ sơnđan bơta àng la ngai mơ bơta jơngo la mang. Behơ̆ gơs mho 
mơ drim: hơ̆ la ngai sơnròp. 

6 Yàng Tom Trồ đơs tai lah: “Gơs tĕ dô pah gòi digùl dà nàng cah is dà mơ ală dà.” 

7Kơnràñ lơh gơs pah gòi mơ cah is dà tòm tiah hơđơm pah gòi mơ dà hơđang 
pah gòi, gen gơs behơ̆. 

8Yàng Tom Trồ sơnđan pah gòi la trồ. Behơ̆ gơs mho mơ drim: hơ̆ la ngai bàr. 

9Yàng Tom Trồ đơs lah: “Ală dà tòm tiah hơđơm pah gòi pơjum tĕ dô bă, mơ 
gơlik tĕ ù rañ rsơh,” gen gơs behơ̆. 

10Yàng Tom Trồ sơnđan tiah rañ rsơh la ù, mơ dê tiah dà pơjum bal la dàlềng. 
Yàng Tom Trồ gŏ ală bơta hơ̆ la niam. 

11Yàng Tom Trồ đơs lah: “Ù hòn tĕ chi ñhơt gơs gar sơntìl mơ chi plai pơnjat be 
jơi gơ, mơ gơs gar tòm gơ hơđang ù,” gen gơs behơ̆. 

12Ù tơnggơs chi ñhơt gơs gar pơnjat be jơi gơ, chi tơnggơs plai gơs gar tòm 
gơpơnjat be jơi gơ. Yàng Tom Trồ gŏ bơta hơ̆ la niam. 

13Behơ̆, gơs mho mơ drim: hơ̆ la ngai pe. 

14Yàng Tom Trồ đơs lah: “Gơs tĕ ală bơta àng tòm pah gòi hơđang trồ nàng cah 
is ngai mơ mang, mơ ngui nàng lơh tềl tồ kòp kơnhai, ngai mơ sơnam; 

15mơ ngui nàng lơh gơs ală bơta àng tòm pah gòi hơđang trồ tồ pơnđàng tòm ù,” 
gen gơs behơ̆. 

16Yàng Tom Trồ lơh gơs bàr bơta àng dờng: bơta àng dờng rlau nàng at bồ trồ 
ngai mơ bơta àng dềt rlau nàng at bồ trồ mang. Kơnràñ lơh gơs ală sơmañ sơl. 

17Yàng Tom Trồ ơn ală bơta hơ̆ tòm pah gòi hơđang trồ nàng pơnđàng tòm ù, 

18tồ at bồ ngai mơ mang, tồ cah is bơta àng mơ bơta jơngo. Yàng Tom Trồ gŏ 
bơta hơ̆ la niam. 

19Behơ̆, gơs mho mơ drim: hơ̆ la ngai poan. 

20Yàng Tom Trồ đơs lah: “Dà tơnggơs tĕ ală phan kis lìu làc, mơ ală sềm par tĕ 
hơđang ù tòm pah gòi trồ dê.” 

21Yàng Tom Trồ crơng gơs ală ka dờng, ală phan kis mơ wañ kơnòm dê dà mơ 
tơnggơs gơlik lìu làc, pơnjat be jơi gơ, mơ ală sềm par pơnjat be jơi gơ. Yàng Tom 
Trồ gŏ bơta hơ̆ la niam. 

22Yàng Tom Trồ ai lơngai ală jơi hơ̆ in mơ đơs lah: “Tơnggơs tĕ bơtơl oă tai, lơh 
bềng lìu tòm ală dàlềng; mơ ală sềm tơnggơs tĕ oă hơđang ù.” 

23Behơ̆, gơs mho mơ drim: hơ̆ la ngai pram. 

24Yàng Tom Trồ đơs tai lah: “Ù tơnggơs tĕ ală phan kis pơnjat be jơi gơ, ală phan 
poan jơng tòm hìu, ală phan wìn nsròng, mơ ală phan poan jơng hơđang ù pơnjat 
be jơi gơ,” gen gơs behơ̆. 

25Yàng Tom Trồ lơh ală phan poan jơng hơđang ù pơnjat be jơi gơ, ală phan poan 
jơng tòm hìu pơnjat be jơi gơ, mơ ală phan wìn nsròng hơđang ù pơnjat be jơi 
gơ. Yàng Tom Trồ gŏ bơta hơ̆ la niam. 

Crơng gơs kòn mơnus 
26 Yàng Tom Trồ đơs lah: “Bol He lơh gơs tĕ kòn mơnus be rùp He mơ tòm toh 
be He nàng khai at bồ ală ka tòm dàlềng, ală sềm hơđang trồ, ală phan poan jơng 
tòm hìu, ală phan poan jơng tòm brê hơđang ù, mơ ală phan wìn nsròng lam jơh 
ù tiah.” 

27 Yàng Tom Trồ crơng gơs kòn mơnus be rùp Kơnràñ, Kơnràñ crơng gơs kòn 
mơnus be rùp Yàng Tom Trồ, Kơnràñ crơng gơs cau klau mơ cau ùr. 

28Yàng Tom Trồ ai lơngai lơngò bol khai in mơ đơs lah: “Tơnggơs tĕ bơtơl oă, 
lơh bềng lìu ù tiah, lơh ù in dòn duh, at bồ ală ka tòm dàlềng, ală sềm hơđang trồ, 
mơ ală phan kis wañ hơđang ù.” 

29Mơ Yàng Tom Trồ đơs lah: “Do, Añ ai bol mê in jơh ală ñhơt tơnggơs gar hòn 
làm ù, mơ ală chi gơs plai tơnggơs gar, hơ̆ rơp la phan sa bol mê in. 

30Mơ ală phan hơđang ù, ală sềm hơđang trồ, mơ jơi phan wìn nsròng hơđang ù, 
phan lơi mơ gơs nhơm kis gen Añ ai gơ in jơh ală ñhơt tơlir nàng ngui lơh gơs 
phan sa,” gen gơs behơ̆. 

31Yàng Tom Trồ gŏ ală broă Kơnràñ neh lơh la niam ngan. Behơ̆ gơs mho mơ 
drim: hơ̆ la ngai prau. 

Sơnròp Gơlik Gơs 2 

Ngai rlô mơ suơn Eden 
1Behơ̆, ală trồ mơ tiah mơ jơh ală phan tòm ù neh crơng gơs rau. 

2 Ngai poh Yàng Tom Trồ neh lơh sir ală broă Kơnràñ neh lơh, mơ ngai poh 
Kơnràñ rlô. 

3Kơnràñ ai lơngai lơngò ngai poh in, mơ sơnđan la ngai sàng goh, tài bơh tòm 
ngai hơ̆ Kơnràñ rlô bơh dê ală broă Kơnràñ neh crơng gơs mơ neh lơh gơs rau. 

4Hơ̆ la tòm ryas ală trồ mơ tiah tòm tŭ neh crơng gơs rau. 

Bơta crơng gơs ndai 

Tòm ngai Jehôwa Yàng Tom Trồ crơng gơs trồ mơ tiah, 

5òhềt gơs dô nơm chi dềt lơi hòn tòm ƀlàng, mơ kung òhềt gơs dô nơm ngkòng 
ñhơt lơi hòn tòm sre, bơh Jehôwa Yàng Tom Trồ òhềt ai mìu dùh tòm ù, mơ kung 
ò gơs dô nă cau lơi lơòr ù. 

6Mơya gơs kơnhồl dà bơh tòm ù guh hơđang tuh lam jơh hơđang ù. 

7 Mơ Jehôwa Yàng Tom Trồ ai kơmbuh ù mòn gơs kòn mơnus, khồm nhơm bơta 
kis dê tòm trồm muh gen kòn mơnus gơlik gơs dô jơi gơs hwềng kis. 

8Gen Jehôwa Yàng Tom Trồ lơh gơs dô nơm suơn tòm Eden, đah mattơngai lik, 
mơ ơn kòn mơnus tềng hơ̆ mơ Kơnràñ neh crơng gơs. 

9 Jehôwa Yàng Tom Trồ lơh ù in hòn ală chi hàng mơnĕ, gơlik plai sa bơkah, digùl 
suơn gơs chi bơta kis mơ chi git bơta niam mơ bơta iơh. 

10Dô nơm hiòng hòr bơh dê Eden nàng tuh suơn mơ bơh hơ̆ gơcah is tòm poan 
sơnah. 

11Sơnđan sơnah sơnròp la Pison, gơhòr gùt dar Habila, la tiah gơs màh. 

12Màh lơgar hơ̆ la niam ngan, tiah hơ̆ kung gơs kơlhô mơ lŭ màng. 

13Sơnđan sơnah hiòng bàr la Gihôn, gơhòr gùt dar lơgar Kus. 

14Sơnđan sơnah hiòng pe la Tigris, gơhòr đah mattơngai lik lơgar Asiri dê. Mơ 
sơnah hiòng poan la hiòng Ơphrat. 

15Jehôwa Yàng Tom Trồ ơn kòn mơnus tòm suơn Eden nàng rcang gàr suơn. 

16Mơ Jehôwa Yàng Tom Trồ sồr lah: “Mê sa di khat gơboh plai ală chi tòm suơn, 

17mơya chi git bơta niam mơ bơta iơh, gen bañ sa gơ, bơh ngai lơi mê sa, ngan 
mê rơp chơt.” 

Bơta tòmbau 
18Jehôwa Yàng Tom Trồ đơs lah: “Cau klau ơm is dô nă ò niam, Añ rơp lơh gơs 
dô nă cau dong kòl ndròm bal be rùp să khai.” 

19Jehôwa Yàng Tom Trồ ai ù mòn gơs ală phan poan jơng tòm ƀlàng, ală sềm par 
hơđang trồ gen Kơnràñ cèng gơ tus di đap cau klau nàng lòng sền mbe gơlơh 
khai tơmoh sơnđan bol gơ tồ sơnđan lơi khai tơmoh kòp ală phan tă nhơm gen 
hơ̆ la sơnđan is gơ dê. 

20Cau klau tơmoh sơnđan ală phan poan jơng tòm hìu, ală sềm hơđang trồ mơ 
ală phan poan jơng tòm ƀlàng, mơya đah mơ khai ò jòi gơs dô nă cau be rùp khai 
nàng dong kòl khai. 

21Jehôwa Yàng Tom Trồ lơh cau klau in bic lơhă, gen Kơnràñ ai dô nơm ntìng 
rpàs khai dê, mơ lềt wơl poac. 

22Yàng Tom Trồ ngui ntìng rpàs Kơnràñ neh ai bơh di cau klau mơ lơh gơs dô nă 
cau ùr, mơ cèng khai tus dê cau klau. 

23Cau klau đơs lah: “Cau do la ntìng bơh ntìng añ, poac bơh poac añ mơ gơlik 
gơs. Cau do rơp sơnđan la cau ùr, bơh khai la bơh cau klau mơ gơs.” 

24 Tài behơ̆, cau klau rơp lik bơh mè bèp mơ đềt mềr mơ bau ùr he dê, mơ bàr 
nă gơlik gơs dô nơm poac bal. 

25Cau klau mơ bau ùr khai jơh bàr nă ơm kuh lòi rồ, mơ bol khai ò git ƀàssìl. 

Sơnròp Gơlik Gơs 3 

Kòn mơnus tìs glài 
1 Tòm ală phan poan jơng tòm ƀlàng mơ Jehôwa Yàng Tom Trồ neh lơh gơs, bơs 
la jak pơrlồm rlau jơh. Bơs đơs mơ cau ùr lah: “Ngan la Yàng Tom Trồ neh sồr ùr 
klau ai bañ sa plai ală chi tòm suơn sơl?” 

2Cau ùr ho mơ bơs lah: “Bol hi sa di ală plai tòm suơn, 

3mơ bơh pơnah plai chi hòn digùl suơn, Yàng Tom Trồ neh đơs lah: ‘Ùr klau ai ò 
di sa mơ kung bañ ƀư, rngòt bàr nă ùr klau ai rơp chơt mòn.’” 

4Chòp, bơs đơs mơ cau ùr lah: “Ùr klau ai ò gơs tŭ lơi chơt ò, 

5mơya Yàng Tom Trồ git ngai lơi bol ai sa plai chi hơ̆, mat bol ai pò; bol ai rơp 
kung be Yàng Tom Trồ, git bơta niam mơ bơta iơh.” 

6Cau ùr rmê plai chi hơ̆ dê sa bơkah, mơ tai niam mat mơ màng nàng lơh khai in 
gơs jak chài, gen khai pic sa mơ tong bau klau khai in ơm rềp mơ khai; bau klau 
kung sa sơl. 

7Gen mat bàr nă bol khai pò, git lah bol khai ơm kuh lòi rồ, gen bol khai ai nha 
chi ƀal mơ jing gơs ntròñ nàng jơm să. 

8Tus dê mho, kơno jơnau Jehôwa Yàng Tom Trồ lòt tòm suơn, cau klau mơ bau 
ùr khai pồn să tòm gùl ală tòm chi, nàng pleh dê mat Jehôwa Yàng Tom Trồ. 

9Jehôwa Yàng Tom Trồ hòi cau klau mơ lùp lah: “Ntềng mê ơm taih?” 

10Khai ho lah: “Añ neh kơno jơnau Yàng tòm suơn gen rngòt tài bơh añ ơm kuh 
lòi rồ, gen tàng añ dô pồn.” 

11Yàng Tom Trồ lùp lah: “Ñcau neh yal mê in git mê ơm kuh lòi rồ taih? Mê neh 
sa plai chi mơ Añ neh nting ò di sa hơ̆ sơl?” 

12Cau klau ho lah: “Cau ùr mơ Yàng neh ơn rềp dê añ ai añ in plai chi hơ̆ mơ añ 
neh sa rau.” 

13 Jehôwa Yàng Tom Trồ lùp cau ùr lah: “Ñchi ai neh lơh behơ̆ taih?” Cau ùr ho 
lah: “Bơs neh ơniai añ mơ añ neh sa rau.” 

14Gen Jehôwa Yàng Tom Trồ đơs mơ bơs lah: “Bơh mê neh lơh bơta hơ̆, gen mê 
rơp kong srat sơntơm digùl ală phan poan jơng tòm hìu mơ ală phan poan jơng 
tòm ƀlàng, mê rơp wìn mơ kơndul mơ sa kơmbuh ù jơh rài mê. 

15 Añ rơp lơh mê mơ cau ùr in, jơi bơtiàn mê mơ jơi bơtiàn cau ùr in tòm gơjrañ 
bal. Khai rơp jă dê bồ mê, mơ mê rơp kap kơndòl jơng khai.” 

16Kơnràñ đơs mơ cau ùr lah: “Añ rơp bơtơl bơta bòl glar tòm tŭ ai gơs bun, ai 
rơp gơs jê sồt kòp dơ̆ ai deh kòn. Bơta gơboh ai dê rơp gơtơmut đah bau klau ai, 
mơ bau klau ai rơp at bồ ai.” 

17 Kơnràñ đơs mơ Adam lah: “Bơh mê iat jơnau cau ùr mơ sa plai chi Añ neh 
nting ò di sa, behơ̆ ù kong srat sơntơm tài bơh mê, tòm jơh rài mê pal kong bòl 
glar gen sồng gơlik gơs phan sa bơh tòm ù. 

18Ù rơp tơnggơs lò mơ rlau lò mrơt, mơ mê rơp sa biap ƀlàng sre dê. 

19Mê rơp gơlik kơlhề muh mat sồng gơs geh phan sa jơl tus ngai mê rê wơl tòm 
ù, la tiah mê neh lik gơs, bơh mê la kơmbuh ù, mê rơp rê wơl tòm kơmbuh ù.” 

20Adam sơnđan bau ùr khai la Eba bơh khai la mè jơh ală kòn mơnus dê. 

21Jehôwa Yàng Tom Trồ ai gơltau phan poan jơng lơh gơs ồi ào ùr klau Adam in 
mơ tơnsoh bol khai in. 

22 Jehôwa Yàng Tom Trồ đơs lah: “Do, bơh bơta git cah is bơta niam mơ bơta iơh, 
jơi kòn mơnus neh gơlik gơs be He. Behơ̆, tŭ do Bol He ò ai gơnoar jơi kòn mơnus 
in pò tê hơđang mơ pic plai chi bơta kis mơ sa gen geh kis sùm sùm mòn!” 

23Gen Jehôwa Yàng Tom Trồ bơtrơh jơi kòn mơnus lik bơh suơn Eden nàng lơòr 
ù la tiah jơi kòn mơnus neh gơlik gơs. 

24Behơ̆, Kơnràñ bơtrơh tơlik jơi kòn mơnus bơh dê suơn mơ ơn hơ đah 
mattơngai lik suơn Eden dê ală ceruƀim hu hi đào ồs nàng sền gàr gùng lòt tus 
hơ chi bơta kis. 

Sơnròp Gơlik Gơs 4 

Kain mơ Abel 
1Adam ơm bal mơ Eba, bau ùr khai, Eba bun deh Kain mơ đơs lah: “Kơnòm dê 
Yàng Jehôwa dong añ gen tàng añ deh dô nă cau klau.” 

2Eba deh tai oh Kain, la Abel, la cau ê sền gàr belàt, mơ Kain la cau lơh sre. 

3Mơ ơm dô êt jŏ, Kain ai plai bơh ù mơ lơh phan ơn Yàng Jehôwa in. 

4 Abel kung ơn tòm ală belàt tơnhoa tòm mpồl belàt khai dê mơ dơngi gơ dê. 
Yàng Jehôwa sền gŏ Abel mơ dòp phan ơn khai dê, 

5mơya ò bài sền Kain mơ kung ò dòp phan ơn khai dê, behơ̆ Kain gơjrañ ngan 
mơ tun mat. 

6Yàng Jehôwa lùp Kain lah: “Ñchi bơh tài mê gơjrañ mơ ñchi bơh tài mê tun mat 
taih? 

7Dilah mê lơh niam gen mê ò di pò mat sơl ơ? Mơ dilah mê lơh ò niam gen bơta 
tồi glài kơp brồ tơm bơh bơdìh mpồng, gơboh mê ngan mơya mê pal at bồ gơ.” 

8 Kain đơs mơ Abel oh khai dê. Mơ tòm tŭ bàr nă bol khai ơm tòm ƀlàng, Kain 
brồ lơh Abel oh khai mơ tơnchơt khai. 

9Yàng Jehôwa lùp Kain lah: “Ntềng đah Abel oh mê taih?” Khai ho lah: “Añ ò git, 
añ la cau ê sền gàr oh añ ơ?” 

10 Yàng Jehôwa lùp: “Ñchi bơta mê neh lơh taih? Jơnau mhàm oh mê dê bơh tòm 
ù hòi tus hơ Añ. 

11Tŭ do mê rơp kong ù srat sơntơm la ù neh ha bơr hùc mhàm oh mê dê bơh tê 
mê mơ gơtuh. 

12Tòm tŭ mê tùc tam phan, ù ò hòn niam mê in; mê rơp dô lòt nrah nring tòm ù.” 

13Kain đơs mơ Yàng Jehôwa lah: “Bơta lơh glài do kơnjơ̆ ngan, añ kong ò jai. 

14Do, ngai do Yàng neh bơtrơh tơlik añ bơh dê ù do, añ rơp ò gŏ mat Yàng tai. Añ 
rơp dô lòt nrah nring tòm ù: behơ̆ rơp gơs cau lơi tìp mơ añ, khai rơp tơnchơt 
añ.” 

15Yàng Jehôwa đơs lah: “Tài bơh hơ̆ dilah gơs cau lơi tơnchơt Kain gen khai kong 
sal tê tòm poh dơ̆.” Gen Yàng Jehôwa lơh tềl dê să Kain, tồ cau lơi tìp mơ Kain 
rơp ò tơnchơt khai. 

16Kain lik bơh di đap Yàng Jehôwa, mơ ơm tòm lơgar Not, tòm đah mattơngai lik 
Eden dê. 

Jơi bơtiàn Kain 
17Mơ Kain ơm bal mơ bau khai, khai bun mơ deh Enôk. Kain bơt bơtào dô nơm 
ƀòn dờng mơ tơmoh sơnđan la Enôk pơnjat be sơnđan kòn klau khai. 

18Enôk tơnggơs Irat, Irat tơnggơs Mehujael, Mehujael tơnggơs Metusael, 
Metusael tơnggơs Lemek. 

19Lemek bau bàr nă ùr, dô nă sơnđan la Ada, dô nă sơnđan la Sila. 

20Ada deh Jabal, Jabal la ồng pàng ală cau ơm tòm sàl mơ ròng ală mpồl phan 
poan jơng. 

21Oh khai la Jubal, ồng pàng ală cau lip kơñi mơ uh kơwào. 

22Mơ Sila kung deh Tubal Kain la cau chài tiar tơl ală phan sồt mơ kòng mơ lòs. 
Lŏ ùr Tubal Kain la Naama. 

23Mơ Lemek đơs mơ bàr nă bau khai lah: “Ơ Ada mơ Sila! Iat jơnau añ, Do, ală 
bau ùr Lemek dê ai tồr mơ iat jơnau añ. Añ neh tơnchơt dô nă cau, tài bơh khai 
lơh jê sồt añ; Mơ dô nă cau pơnu tài bơh pù ur să añ. 

24 Dilah Kain geh sal tê poh dơ̆, gen Lemek rơp geh sal tê poh jơt poh dơ̆.” 

Deh Set 
25Adam ơm bal tai mơ bau khai, mơ khai deh dô nă kòn klau sơnđan la Set; bau 
ùr đơs lah: “Tài bơh Yàng Tom Trồ neh ai añ in dô nă kòn klau ndai ala Abel mơ 
Kain neh tơnchơt rau.” 

26Set kung tơnggơs dô nă kòn klau sơnđan la Enôs. Bơh tŭ hơ̆, kòn mơnus rơp 
sơntòm hòi dê sơnđan Yàng Jehôwa. 

Sơnròp Gơlik Gơs 5 

Jơi bơtiàn Adam bơh Set tus Nôe 
(I Yal Yau 1:1-4) 

1 Do la sră cih sơnđan jơi bơtiàn Adam dê. Tòm tŭ Yàng Tom Trồ crơng gơs jơi 
kòn mơnus gen Kơnràñ lơh jơi kòn mơnus in be rùp Yàng Tom Trồ. 

2 Kơnràñ crơng gơs cau klau mơ cau ùr, ai lơngai lơngò bol khai in, mơ tòm tŭ 
neh crơng gơs gen sơnđan la kòn mơnus. 

3Mơ tai, Adam neh tơl dô rhiang pe jơt nam deh dô nă kòn klau be rùp khai dê, 
sơnđan la Set. 

4Tơnơ̆ mơ tŭ Adam tơnggơs Set rau, gam kis phàm rhiang nam tơnggơs kòn klau 
kòn ùr. 

5Behơ̆ Adam kis sin rhiang pe jơt nam gen chơt. 

6Set neh tơl dô rhiang pram nam tơnggơs Enôs. 

7Tơnơ̆ mơ tŭ Set tơnggơs Enôs rau, khai gam kis phàm rhiang poh nam, tơnggơs 
kòn klau kòn ùr. 

8Behơ̆ Set kis sin rhiang jơt bàr nam, gen chơt. 

9Enôs neh tơl sin jơt nam tơnggơs Kenan. 

10Tơnơ̆ mơ tŭ Enôs tơnggơs Kenan rau, khai gam kis phàm rhiang jơt pram nam, 
tơnggơs kòn klau kòn ùr. 

11Behơ̆ Enôs kis sin rhiang pram nam, gen chơt. 

12Kenan neh tơl poh jơt nam tơnggơs Mahalalel. 

13Tơnơ̆ mơ tŭ Kenan tơnggơs Mahalalel rau, khai gam kis phàm rhiang poan jơt 
nam, tơnggơs kòn klau kòn ùr. 

14Behơ̆ Kenan kis sin rhiang jơt nam gen chơt. 

15Mahalalel neh tơl prau jơt pram nam, tơnggơs Jeret. 

16Tơnơ̆ mơ tŭ Mahalalel tơnggơs Jeret, khai gam kis phàm rhiang pe jơt nam, 
tơnggơs kòn klau kòn ùr. 

17Behơ̆ Mahalalel kis phàm rhiang sin jơt pram nam gen chơt. 

18Jeret neh tơl dô rhiang prau jơt bàr nam, tơnggơs Enôk. 

19Tơnơ̆ tŭ Jeret tơnggơs Enôk rau, khai gam kis phàm rhiang nam, tơnggơs kòn 
klau kòn ùr. 

20Behơ̆ Jeret kis sin rhiang prau jơt bàr nam gen chơt. 

21Enôk neh tơl prau jơt pram nam, tơnggơs Metusela. 

22Tơnơ̆ mơ tŭ Enôk tơnggơs Metusela rau, khai lòt bal mơ Yàng Tom Trồ tòm pe 
rhiang nam, tơnggơs kòn klau kòn ùr. 

23Behơ̆ Enôk kis pe rhiang prau jơt pram nam. 

24 Enôk lòt bal mơ Yàng Tom Trồ gen roh thit tài bơh Yàng Tom Trồ cèng khai. 

25Metusela neh tơl dô rhiang phàm jơt poh nam, tơnggơs Lemek. 

26Tơnơ̆ mơ tŭ Metusela tơnggơs Lemek rau, khai gam kis poh rhiang phàm jơt 
bàr nam, tơnggơs kòn klau kòn ùr. 

27Behơ̆ Metusela kis sin rhiang prau jơt sin nam, gen chơt. 

28Lemek neh tơl dô rhiang phàm jơt bàr nam, tơnggơs dô nă kòn klau. 

29Khai tơmoh sơnđan la Nôe mơ đơs lah: “Cau do rơp pơndòm pơniang nùs bol 
he tài bơh broă bòl glar mơ tê bol he pal lơh tài bơh ù Yàng Jehôwa neh srat 
sơntơm.” 

30Tơnơ̆ mơ tŭ Lemek tơnggơs Nôe rau, gen khai gam kis pram rhiang sin jơt 
pram nam, tơnggơs kòn klau kòn ùr. 

31Behơ̆ Lemek kis poh rhiang poh jơt poh nam gen chơt. 

32Mơ Nôe neh tơl pram rhiang nam, tơnggơs Sem, Cam mơ Japhet. 

Sơnròp Gơlik Gơs 6 

Bơta iơh bơsak jơi kòn mơnus dê 
1 Tòm tŭ kòn mơnus neh bơtơl oă hơđang ù mơ kòn mơnus neh tơnggơs oă kòn 
ùr, 

2ală kòn klau Yàng Tom Trồ dê gŏ kòn ùr kòn mơnus dê la hàng mơnĕ gen bau 
mơ cau lơi di nùs bol khai. 

3Yàng Jehôwa đơs lah: “Hwềng Añ rơp ò ơm sùm tòm kòn mơnus, bơh kòn 
mơnus la poac să lơm, rài kòn mơnus rơp la dô rhiang bàr jơt nam dang.” 

4 Rài hơ̆ mơ rài tơnơ̆, gơs cau dờng jơnhoa hơđang ù tài bơh kòn klau Yàng Tom 
Trồ dê ơm bal mơ kòn ùr kòn mơnus mơ deh kòn; hơ̆ la ală cau pràn kơldang 
tòm rài yau, cau gơs tiơng pơnro. 

5 Yàng Jehôwa gŏ bơta iơh bơsak kòn mơnus dê tòm ù la oă ngan, mơ ală bơta 
kơlôi sơnơng tòm nùs cau dê mìng la iơh sùm lơm. 

6Gen Yàng Jehôwa tòmgơl nùs Kơnràñ neh crơng gơs kòn mơnus hơđang ù mơ 
moat jrùng tòm nùs. 

7Yàng Jehôwa đơs lah: “Añ rơp tơnroh bơh di ù kòn mơnus mơ Añ neh crơng 
gơs tus dê phan poan jơng, phan wìn nsròng, sềm hơđang trồ bơh Añ tòmgơl nùs 
neh crơng gơs ală jơi hơ̆.” 

Nôe geh bơta nđàc Yàng 
8Mơya Nôe geh bơta nđàc di đap Yàng Jehôwa. 

9 Do la jơi bơtiàn Nôe dê. Nôe tòm rài khai la dô nă cau song ring mơ wil tơl ngan, 
mơ khai lòt bal mơ Yàng Tom Trồ. 

10Nôe tơnggơs pe nă kòn klau la Sem, Cam mơ Japhet. 

Bơta pơng ơhò 
11Tòm tŭ hơ̆ lơgar dunnia la ngkòr ngkàc di đap Yàng Tom Trồ mơ bềng lìu bơta 
jàñ bơsak. 

12Mơ Yàng Tom Trồ sền lơgar dunnia, gŏ bơta ngkòr ngkàc tài bơh jơh ală poac 
să lơh ngkòr ngkàc gùng he tòm ù. 

13Gen Yàng Tom Trồ đơs mơ Nôe lah: “Bơta lồi dut jơh poac să dê neh tus di đap 
Añ, tài bơh kòn mơnus lơh ù tiah bềng lìu bơta jàñ bơsak, behơ̆ Añ rơp tơnroh 
bol khai bal mơ ù sơl. 

14Mê lơh tĕ dô nơm ơhò mơ chi gôphe, lơh gơs ală ơdŭ, gen lềr mơ cài tòm dơlam 
mơ đah bơdìh. 

15Behơ̆ lơh tĕ jat be do: jòng ròt ơhò pe rhiang tal, ơnàng dra pram jơt tal jơnhoa 
pe jơt tal. 

16Hơđang ơhò mê rơp lơh dô nơm mpồng dềt, jơnhoa dô tal mơ lơh gơs dô nơm 
mpồng dềt di gah ơhò; mê rơp lơh dô tap tòm tiah, dô tap digùl mơ dô tap 
hơđang. 

17Mơ Añ, Añ rơp lam dà kŏ làm jơh hơđang ù nàng tơnroh ală poac să gơs nhơm 
kis tòm tiah trồ; jơh ală phan ơm hơđang ù gơ rơp chơt jơh. 

18Mơya Añ rơp lơh bơta ho bal mơ mê, gen mê mơ bau mê, ală kòn mơ ală ƀan 
mê dê rơp mut tòm ơhò. 

19Mơ ală phan kis, mê rơp lam gơ mut tòm ơhò kòp jơi dô yô, gơs dam gơs me 
nàng ơm bal mơ mê tồ mê in sền gàr bơta kis gơ dê. 

20Sềm pơnjat be jơi gơ, phan poan jơng tòm hìu pơnjat be jơi gơ, phan wìn 
nsròng pơnjat be jơi gơ, kòp bơta gơs bàr nơm rơp lòt tus mơ mê nàng mê in sền 
gàr bơta kis gơ. 

21Mơ tai, mê ai tĕ ală bơta phan sa mơ cèng bal nàng ngui lơh phan sa bol mê in 
mơ ală phan hơ̆ in.” 

22 Nôe lơh ală broă do be jơnau Yàng Tom Trồ neh sồr. 

Sơnròp Gơlik Gơs 7 

Dà kŏ 
1Yàng Jehôwa đơs mơ Nôe lah: “Mê mơ jơh hìu nhă mê mut tĕ tòm ơhò, bơh tòm 
rài do Añ gŏ mê la song ring di đap Añ. 

2Tòm ală phan poan jơng goh cèng bal kòp jơi poh yô, dam mơ me, mơ tòm jơi 
phan poan jơng ò goh kòp jơi dô yô, dam mơ me. 

3Kung cèng bal ală sềm hơđang trồ kòp jơi poh yô, dam mơ me, nàng lòi sơntìl 
làm hơđang ù. 

4Mơ gam poh ngai tai, Añ rơp ai dùh mìu tòm ù tòm poan jơt ngai mơ poan jơt 
mang, Añ rơp tơnroh bơh di ù jơh ală phan kis Añ neh crơng gơs.” 

5Gen Nôe lơh jat kòp bơta Yàng Jehôwa neh sồr khai. 

6Tòm tŭ gơs dà kŏ hơđang ù, Nôe neh tơl prau rhiang nam. 

7 Bơh dà kŏ gen Nôe mơ bau khai, ală kòn klau mơ ală ƀan khai mut bal tòm ơhò. 

8Ală phan poan jơng goh mơ ală phan poan jơng ò goh, ală sềm, ală phan wìn 
nsròng hơđang ù, 

9kòp yô, dam mơ me, lòt tus mơ Nôe mơ mut tòm ơhò be jơnau Yàng Tom Trồ 
neh sồr khai. 

10Tơnơ̆ mơ poh ngai gơlik dà kŏ hơđang ù. 

11 Tòm nam prau rhiang rài Nôe dê, kơnhai bàr tòm ngai jơt poh kơnhai hơ̆ tòm 
toh dê ngai hơ̆ tơrlah ală tồ dà cat cìr mơnồng dờng mơ ală tơrnil dà hơđang trồ 
pò tơlik. 

12Mơ dùh mìu hơđang ù poan jơt ngai mơ poan jơt mang. 

13Tòm dô ngai hơ̆, Nôe, Sem, Cam mơ Japhet la ală kòn klau khai dê, mơ bau Nôe 
dê mơ pe nă bau ală kòn klau khai dê mut bal tòm ơhò. 

14Bol khai mơ ală phan poan jơng tòm brê pơnjat be jơi gơ, phan poan jơng tòm 
hìu pơnjat be jơi gơ, sềm mơ jơh ală phan lơi gơs đar jat be jơi gơ, 

15kòp yô jơh ală jơi poac să gơs nhơm kis jat Nôe mut tòm ơhò, 

16dam mơ me jơh ală poac să dê mut tòm ơhò, be jơnau Yàng Tom Trồ neh sồr 
gen Yàng Jehôwa til mpồng ơhò. 

17Dà kŏ guh làm hơđang ù tòm poan jơt ngai, dà guh mơ gơđồng ơhò bơh dê ù. 

18Mơ dà la dờng mơ ngơr bơtơl oă tai hơđang ù, ơhò gơđồng hơđang nha dà. 

19Dà ngơr bơtơl oă hơđang ù mơ ală mơnơm jòng tòm tiah hơđơm trồ ndơp jơh. 

20Dà guh jơt pram tal rlau, mơ ală mơnơm jòng neh ndơp jơh. 

21Mơ jơh ală poac să kis hơđang ù gen chơt jơh, sềm, phan poan jơng tòm hìu, 
jơh phan wìn nsròng mơ jơh kòn mơnus. 

22Jơh ală phan gơs nhơm kis tòm trồm muh mơ jơh ală phan ơm tòm ù rañ rsơh 
gen chơt jơh. 

23Kơnràñ tơnroh jơh ală phan kis ơm hơđang ù, bơh kòn mơnus tus dê phan 
poan jơng tòm hìu, phan wìn nsròng, mơ sềm hơđang trồ bol gơ chơt roh bơh dê 
ù, gam mìng Nôe mơ ală jơi ơm bal mơ khai tòm ơhò. 

24Mơ dà ngơr hơđang ù tơl dô rhiang pram jơt ngai. 

Sơnròp Gơlik Gơs 8 

Jơh dà kŏ 
1Mơya Yàng Tom Trồ kah wơl Nôe mơ jơh ală phan poan jơng tòm brê, mơ ală 
phan poan jơng tòm hìu ơm bal mơ khai tòm ơhò, gen Yàng Tom Trồ lơh dô nơm 
càl khồm rbơt hơđang ù gen dà gơ mù. 

2Ală dà cat bơh cìr mơnồng mơ ală tơrnil dà hơđang trồ til wơl, mìu bơh trồ ò 
dùh tai. 

3Dà rhòi rhòi soat bơh dê ù mơ tơnơ̆ mơ tŭ dô rhiang pram jơt ngai dà gơ soat. 

4Tòm ngai jơt poh, kơnhai poh hơ̆ ơhò ơm hơđang ală mơnơm Ararat dê. 

5Mơ dà soat rhòi rhòi tus dê kơnhai jơt, tòm ngai dùl kơnhai hơ̆, mpòl ală bồ 
mơnơm. 

6Tơnơ̆ poan jơt ngai, Nôe pò mpồng dềt khai neh lơh dê ơhò, 

7mơ tơlik dô nơm kơnđà, mơ gơ par ma kiau tus dê tŭ dà soat hơđang ù. 

8Mơ khai kung tơlik dô nơm ntòp sơl nàng lòng sền dà soat tòm ù hala òhềt. 

9Mơya ntòp jòi ò gơs tiah lơi nàng rơp gen gơ par rê wơl mơ khai tòm ơhò, tài 
bơh dà gam bềng làm hơđang ù. Nôe pò tê kup wơl ntòp mơ tơmut wơl tòm ơhò 
bal mơ khai. 

10Khai gơn poh ngai tai, gen tơlik wơl ntòp bơh ơhò; 

11tus dê mho ntòp rê wơl mơ khai, mơ do, tòm sơmoar gơ gơs dô nơm nha ôlibe 
tơlir, gen Nôe git dà mòr soat bơh dê ù. 

12Khai gơn poh ngai tai, gen tơlik ntòp, mơ gơ ò tai rê wơl mơ khai. 

13Tòm ngai dùl, kơnhai dùl, nam prau rhiang mơ dùl rài Nôe dê, dà neh soat bơh 
dê ù, gen Nôe pò rkàng ơhò mơ sền; ne, ù neh rañ. 

14Tòm ngai bàr jơt poh kơnhai bàr, ù neh rañ rsơh rau. 

Nôe lik bơh ơhò 
15Gen Yàng Tom Trồ đơs mơ Nôe lah: 

16“Lik tĕ bơh ơhò, mê, bau mê, ală kòn mơ ală ƀan mê dê. 

17Lam lik tĕ bal mơ mê jơh ală phan kis neh ơm bal mơ mê: sềm, phan poan jơng 
tòm hìu, phan wìn nsròng hơđang ù, tồ bol gơ in ơm làm hơđang ù, mơ tơnggơs 
mơ bơtơl oă hơđang ù.” 

18Behơ̆, Nôe mơ bau khai, ală kòn klau mơ ală ƀan khai lik bơh dê ơhò. 

19Jơh ală phan poan jơng, jơh ală phan wìn nsròng, jơh ală sềm mơ jơh ală phan 
wañ hơđang ù pơnjat be jơi gơ gen lik bơh dê ơhò. 

Nôe ơn phan chu duh khoai 

20Nôe lơh dô nơm cơnòng duh khoai Yàng Jehôwa in. Khai kup ală phan poan 
jơng goh, ală sềm goh, ơn phan chu duh khoai hơđang cơnòng duh khoai. 

21Yàng Tom Trồ ƀô kơnhồl bơlhu mơ đơs tòm nùs Kơnràñ lah: “Añ ò srat sơntơm 
ù bơh kòn mơnus tai, bơh ală bơta kơlôi tòm nùs kòn mơnus la iơh bơsak bơh 
tòm tŭ gam kơnòm, Añ rơp ò tơnroh tai ală phan kis be Añ neh lơh. 

22Tòm tŭ plai ù gam gơs, gen kơnhai sih mơ kơnhai toès, mrềt mơ duh, kơnhai 
duh mơ kơnhai noat, ngai mơ mang, rơp ò gơs tŭ lơi jơh.” 

Sơnròp Gơlik Gơs 9 

Yàng Tom Trồ ai lơngai Nôe in mơ bơto ală bơta sồr lam 
1 Yàng Tom Trồ ai lơngai Nôe mơ ală kòn klau khai in mơ đơs lah: “Tơnggơs tĕ 
bơtơl oă, lơh bềng lìu hơđang ù. 

2Ală phan poan jơng ơm hơđang ù, ală sềm hơđang trồ, mơ ală phan wìn kis 
hơđang ù, mơ ală ka tòm dàlềng rơp rngòt rngơt dê mê mơ mê rơp geh gơnoar 
hơđang bol gơ. 

3Jơh ală phan lơi wañ mơ gơs bơta kis gen mê ngui lơh gơs phan sa. Añ ai jơh 
phan hơ̆ be Añ ai ñhơt tơlir. 

4 Mơ bol mê bañ sa poac gam gơs bơta kis, hơ̆ la mhàm gơ. 

5Ngan behơ̆, Añ rơp lùp wơl mhàm bơta kis bol mê dê: Añ lùp wơl gơ bơh ală 
phan poan jơng, Añ lùp wơl bơta kis kòn mơnus bơh di tê kòn mơnus dê, bơh di 
tê oh mi khai dê. 

6 Dilah cau lơi lơh gơhòr mhàm kòn mơnus, gen rơp gơs cau ndai lơh gơhòr 
mhàm cau hơ̆ wơl, bơh Yàng Tom Trồ lơh gơs kòn mơnus be rùp Kơnràñ dê. 

7 Behơ̆, ală bol mê tơnggơs tĕ bơtơl oă mơ lơh bềng lìu hơđang ù.” 

Bơta ho bal Yàng Tom Trồ dê mơ jơi kòn mơnus 
8Yàng Tom Trồ kung đơs mơ Nôe mơ ală kòn klau khai dê lah: 

9“Ai Añ, Añ lơh bơta ho bal mơ bol mê, mơ ală jơi bơtiàn bol mê dê, 

10mơ ală phan kis ơm bal mơ bol mê, sềm, phan poan jơng tòm hìu, phan poan 
jơng hơđang ù, hơ̆ la ală jơi lik bơh ơhò, la jơh ală phan poan jơng hơđang ù. 

11Behơ̆, Añ lơh bơta ho bal mơ bol mê, dà kŏ ò gơs tŭ lơi tơnchơt ală poac să tai, 
mơ kung ò gơs dà kŏ nàng tơnroh ù tai ò.” 

Bơrlangkang lơh tềl sơnio bơta ho bal do 
12Yàng Tom Trồ đơs tai lah: “Do la tềl sơnio bơta ho bal mơ Añ neh bơtào digùl 
Añ mơ bol mê mơ jơh ală phan kis ơm bal mơ bol mê, sùm sùm tòm kòp rài. 

13Añ ơn bơrlangkang Añ jê tòm mhwal, ngui lơh gơs tềl sơnio bơta ho bal Añ jê 
mơ ù. 

14Behơ̆, tŭ lơi Añ pơjum mhwal hơđang ù, mơ bơrlangkang lik tòm mhwal, 

15gen Añ rơp kah wơl bơta ho bal Añ neh lơh mơ bol mê mơ ală jơi poac să gơs 
bơta kis, gen dà ò gơs tŭ lơi kŏ tai mơ tơnroh jơh ală jơi poac să ò. 

16Mơ bơrlangkang rơp ơm tòm mhwal, Añ sền gŏ gơ tồ kah wơl bơta ho bal gam 
sùm sùm digùl Yàng Tom Trồ mơ jơh ală jơi poac să gơs bơta kis tòm ù.” 

17Mơ Yàng Tom Trồ đơs mơ Nôe lah: “Hơ̆ la tềl sơnio bơta ho bal mơ Añ neh lơh 
digùl Añ mơ jơh ală jơi poac să ơm tòm ù.” 

Ală kòn klau Nôe dê 
18Ală kòn klau Nôe dê lik bơh ơhò la Sem, Cam mơ Japhet. Cam la bèp Kanaan 
dê. 

19Ală cau hơ̆ la pe nă kòn klau Nôe dê, mơ bơh bol khai mơ gơs kòn mơnus lam 
tòm ù. 

Nôe bơñul ñô, Kanaan kong srat sơntơm 
20Mơ Nôe rơp lơòr ù mơ lơh suơn ño. 

21Khai ñô tơrnòm ño bơñul, gen ơm kuh lòi rồ tòm sal khai. 

22Mơ Cam, bèp Kanaan gŏ bơta ơm kuh lòi rồ bèp khai dê gen lik dê tiah yal mơ 
bàr nă oh mi khai dê. 

23Mơya Sem mơ Japhet ai ào ơn dê pơnì mơ lòt ruc tus mơ tơntơ̆ dê bèp bol khai; 
mơ bơh mat bol khai wèt đah ndai, gen bol khai ò gŏ bơta ơm kuh lòi rồ bèp dê. 

24Dơ̆ Nôe kah rngal bơh bơñul ñô, mơ git bơta kòn put neh lơh khai in. 

25Gen đơs lah: “Kanaan pal kong srat sơntơm! Khai rơp lơh gơs cau dềt rhền rlau 
jơh tòm ală cau dĭ oh mi khai dê.” 

26Khai đơs tai lah: “Pal jòng ro Jehôwa Yàng Tom Trồ Sem dê; Kanaan pal lơh 
gơs cau dĭ khai in! 

27Dan Yàng Tom Trồ pò ơnàng ù tiah Japhet in, mơ khai rơp ơm tòm sàl Sem dê, 
mơ Kanaan pal lơh dĭ Japhet in!” 

28Tơnơ̆ mơ tŭ dà kŏ, Nôe kis pe rhiang pram jơt nam. 

29Behơ̆, rài kis Nôe dê la sin rhiang pram jơt nam, gen khai chơt. 

Sơnròp Gơlik Gơs 10 

Jơi bơtiàn ală kòn klau Nôe dê 
(I Yal Yau 1:5-23) 

1Do la jơi bơtiàn Sem, Cam mơ Japhet, pe nă kòn klau Nôe dê, bol khai tơnggơs 
kòn sau, tơnơ̆ mơ tŭ dà kŏ. 

Jơi bơtiàn Japhet dê 
2Ală kòn klau Japhet dê, la Gômer, Magok, Madai, Jaban, Tubal, Mesek, mơ Tiras. 

3Mơ ală kòn klau Gômer dê la Askena, Riphat, mơ Tôgarma. 

4Mơ ală kòn klau Jaban dê la Elisa, Tarsis, Kittim, mơ Dôdanim. 

5Bơh bol khai mơ gơs ală cau ơm tòm ală bồt pơlào ală làng bol dê, cah is tòm 
ală lơgar pơnjat ală jơnau đơs, ală hìu nhă mơ ală làng bol bol khai dê. 

Jơi bơtiàn Cam dê 
6Ală kòn klau Cam dê la Kus, Ejiptơ, Put, mơ Kanaan. 

7Ală kòn klau Kus la Seba, Habila, Sapta, Raema mơ Sapteka; ală kòn klau Raema 
la Seba mơ Dedan. 

8Kus tơnggơs Nimrôt, khai la cau sơnròp gơs gơnoar pràn tòm ù. 

9Khai la cau jak mòc khin cha di đap Yàng Jehôwa. Tài bơh hơ̆ gơs jơnau đơs lah: 
“Be Nimrôt, dô nă cau jak mòc khin cha di đap Yàng Jehôwa!” 

10Sơnròp lơgar bơtau khai dê gơs Babel, Erek, Akat mơ Kalne tòm lơgar Sinear. 

11Bơh lơgar hơ̆ khai lòt tus hơ lơgar Asiri, gen bơt bơtào Ninibe, Rehôbôt Hir, 
Kalah, 

12mơ Resen la ƀòn dờng ngan digùl Ninibe mơ Kalah. 

13Ejiptơ la ồng pàng cau Ludim, Anamim, Lehabim, Naptuhim. 

14Patrusim, Kasluhim (bơh hơ̆ tơnggơs cau Philistin), mơ Kaptôrim. 

15Kanaan tơnggơs Sidôn, la kòn tơnhoa khai, mơ Het, 

16mơ cau Jebusit, cau Amôrit, cau Girgasit, 

17cau Hebit, cau Arkit, cau Sinit, 

18cau Arbadit, cau Jemarit, mơ cau Hamatit. Mơ tơnơ̆ ală hìu nhă Kanaan lòt 
gơprah gơpring. 

19Mơ nhàr Kanaan la bơh Sidôn lòt jat gah Gerar tus hơ Gaja; mơ bơh đah Sôdôm, 
Gômôrơ, Atma mơ Sebôim lòt tus hơ Lasa. 

20Hơ̆ la ală kòn sau Cam dê pơnjat ală hìu nhă, ală jơnau đơs, ală lơgar mơ ală 
làng bol bol khai dê. 

Jơi bơtiàn Sem dê 
21Sem bèp cau Heber mơ bi Japhet dê kung tơnggơs kòn sau. 

22Kòn klau Sem dê la Elam, Asur, Arpaksat, Lut mơ Aram. 

23Kòn klau Aram dê la Us, Hul, Geter mơ Mas. 

24Arpaksat tơnggơs Selah; Selah tơnggơs Heber, 

25Heber tơnggơs bàr nă kòn klau, sơnđan dô nă la Pelek, tài bơh ù tòm rài khai 
neh cah is, sơnđan oh khai dê la Jokthan. 

26Jokthan tơnggơs Almôdat, Selep, Hatsarmawet mơ Jerah, 

27Hadôram, Usal, Dikla, 

28Ôbal, Abimael, Seba, 

29Ôphir, Habila mơ Jôbap. Jơh ală cau hơ̆ la kòn klau Jokthan dê. 

30Mơ tiah ơm ală bol khai dê la đah Sephar lòt bơh Mesa tus hơ mơnơm đah 
mattơngai lik. 

31Hơ̆ la kòn sau Sem dê, pơnjat ală hìu nhă, ală jơnau đơs, ală lơgar mơ ală làng 
bol bol khai dê. 

32Hơ̆ la ală hìu nhă kòn klau Nôe dê pơnjat ală rài bol khai dê mơ ală làng bol bol 
khai dê, mơ kung bơh ală cau hơ̆ mơ ală làng bol neh cah is tòm ù tơnơ̆ mơ dà 
kŏ. 

Sơnròp Gơlik Gơs 11 

Theng Babel 
1Tŭ hơ̆ jơh lơgar dunnia gơs dô jơnau đơs bal mơ ngui bal dô jơnau đơs. 

2Bơh đah mattơngai lik, bol khai lik lòt mơ gŏ dô nơm ƀlàng tòm lơgar Sinear, 
gen ơm tềng hơ̆. 

3Mơ bol do đơs mơ bol ne lah: “Heh, bol he lơh tĕ gac mơ buh niam tòm ồs.” Mơ 
bol khai gơs gac ala lŭ, mơ cài ala simang. 

4Bol khai đơs tai lah: “Behơ̆ bol he bơt tĕ dô nơm ƀòn, mơ bơt dô nơm gơlang 
jơnhoa tus hơ trồ, bol he lơh tĕ gơs pơnro sơnđan bol he in, rngòt bol he lòt 
gơprah gơpring tòm ù mòn!” 

5Chòp Yàng Jehôwa mù nàng sền gŏ ƀòn mơ gơlang jơnhoa mơ kòn sau kòn 
mơnus dê neh bơt. 

6Yàng Jehôwa đơs lah: “Do, bol khai gơs mìng dô làng bol, mơ tơl nă gơs dô jơnau 
đơs bal mơ ne broă bol khai rơp lơh, tŭ do ò gơs bơta lơi kơryan bol khai lơh gơs 
ală bơta bol khai neh kơlôi nền. 

7Behơ̆, Bol He mù lă, nàng lơh sơlồng sơlàng jơnau đơs bol khai dê, nàng bol khai 
in ò tòm wă jơnau đơs cau do mơ cau ne.” 

8Lồc behơ̆, Yàng Jehôwa lơh kòn mơnus in lòt gơprah gơpring làm ù tiah, mơ bol 
khai sang lòi ò bơt ƀòn tai. 

9Tài bơh hơ̆ sơnđan ƀòn hơ̆ la Babel, bơh Yàng Jehôwa neh lơh sơlồng sơlàng 
jơnau đơs làm ù dê, mơ bơh tềng hơ̆ Kơnràñ lơh kòn mơnus in lòt gơprah 
gơpring làm ù tiah. 

Jơi bơtiàn cau Israel dê bơh Abraham tus dê Jôsep 
(11:10 – 50:26) 

Jơi bơtiàn Abraham dê 
10Do la jơi bơtiàn Sem dê: bàr nam tơnơ̆ mơ dà kŏ, Sem neh tơl dô rhiang nam 
mơ tơnggơs Arpaksat. 

11Tơnơ̆ mơ tŭ Sem tơnggơs Arpaksat rau, khai gam kis pram rhiang nam 
tơnggơs kòn klau kòn ùr. 

12Arpaksat neh tơl pe jơt pram nam tơnggơs Selah. 

13Tơnơ̆ mơ tŭ Arpaksat tơnggơs Selah rau, gam kis poan rhiang pe nam tơnggơs 
kòn klau kòn ùr. 

14Selah neh tơl pe jơt nam tơnggơs Heber. 

15Tơnơ̆ mơ tŭ Selah tơnggơs Heber rau, gam kis poan rhiang pe nam tơnggơs 
kòn klau kòn ùr. 

16Heber neh tơl pe jơt poan nam tơnggơs Pelek. 

17Tơnơ̆ mơ tŭ Heber tơnggơs Pelek rau, khai gam kis poan rhiang pe jơt nam 
tơnggơs kòn klau kòn ùr. 

18Pelek neh tơl pe jơt nam tơnggơs Rehu. 

19Tơnơ̆ mơ tŭ Pelek tơnggơs Rehu rau, gam kis bàr rhiang sin nam tơnggơs kòn 
klau kòn ùr. 

20Rehu neh tơl pe jơt bàr nam tơnggơs Seruk. 

21Tơnơ̆ mơ tŭ Rehu tơnggơs Seruk rau, gam kis bàr rhiang poh nam tơnggơs kòn 
klau kòn ùr. 

22Seruk neh pe jơt nam tơnggơs Nakôr. 

23Tơnơ̆ mơ tŭ Seruk tơnggơs Nakôr, gam kis bàr rhiang nam tơnggơs kòn klau 
kòn ùr. 

24Nakôr neh tơl bàr jơt sin nam tơnggơs Terah. 

25Tơnơ̆ mơ tŭ Nakôr tơnggơs Terah rau gam kis dô rhiang jơt sin nam tơnggơs 
kòn klau kòn ùr. 

26Terah neh poh jơt nam tơnggơs Abram, Nakôr mơ Haran. 

27Do la jơi bơtiàn Terah dê: Terah tơnggơs Abram, Nakôr mơ Haran; Haran 
tơnggơs Lot. 

28Haran chơt di đap Terah la bèp khai dê, tòm lơgar khai dê, tòm Ur, lơgar Kalde 
dê. 

29Abram mơ Nakôr gơs bau, bau ùr Abram dê sơnđan la Sarai, mơ bau ùr Nakôr 
dê sơnđan la Milka kòn Haran, Haran bèp Milka mơ bèp Jisda. 

30Mơ tai, Sarai la cau kơnền, gen khai ò gơs kòn. 

31Mơ Terah lam Abram, kòn klau khai dê, Lot, sau khai la kòn klau Haran dê, mơ 
Sarai, bau ùr Abram dê lik bơh dê Ur, lơgar Kalde dê nàng mut tòm lơgar Kanaan. 
Bol khai lòt tus hơ Caran gen ơm tơn tềng hơ̆. 

32Rài kis Terah la bàr rhiang pram nam, mơ Terhah chơt tòm Caran. 

Sơnròp Gơlik Gơs 12 

Abram geh Yàng hòi sac 
1 Yàng Jehôwa đơs mơ Abram lah: “Mê lik tĕ bơh lơgar mê dê, jơi bơtiàn mê, mơ 
hìu bèp mê mơ lòt tus hơ lơgar Añ rơp sơnio mê in. 

2Añ rơp lơh mê in gơlik gơs dô làng bol dờng, Añ rơp ai lơngai mê in mơ lơh 
tiơng pơnro sơnđan mê, mơ mê rơp gơlik gơs dô nơm cat lơngai. 

3 Añ rơp ai lơngai ală cau lơi ai lơngai mê in, srat rma ală cau lơi srat rma mê, mơ 
jơh ală làng bol tòm làm ù, rơp geh lơngai bơh dê mê.” 

Abram tus hơ lơgar Kanaan 
4Gen Abram lik lòt jat be jơnau Yàng Jehôwa neh đơs; Lot lòt bal mơ khai. Tòm 
tŭ Abram lik lòt bơh Caran, khai neh tơl poh jơt pram nam. 

5Abram lam Sarai, bau khai, Lot, kòn cau oh khai mơ jơh ală phan mơna khai neh 
pơjum, mơ ală dĭ gơna khai neh geh tòm Caran, lik bơh hơ̆ nàng lòt tus hơ lơgar 
Kanaan. 

6Abram lòt gan lơgar do, tus hơ tòm cha Môre dê, tòm Sicem. Tòm tŭ hơ̆, cau 
Kanaan ơm tòm lơgar. 

7 Yàng Jehôwa tơlik mat mơ Abram mơ đơs lah: “Añ rơp ai jơi bơtiàn mê in lơgar 
do.” Gen tềng hơ̆ Abram lơh dô nơm cơnòng duh khoai Yàng Jehôwa in la Bơtau 
neh tơlik mat mơ khai. 

8Bơh hơ̆, khai lòt tus hơ mơnơm đah mattơngai lik Betel, gen lơh sàl; đah 
mattơngai mut Betel, mơ đah mattơngai lik gơs Ahi. Khai lơh tềng hơ̆ dô nơm 
cơnòng duh khoai Yàng Jehôwa in mơ hòi dê sơnđan Kơnràñ. 

9Mơ Abram lòt rhòi tus hơ kơnhwàl Negep. 

Abram mù hơ lơgar Ejiptơ 

10Tŭ hơ̆, tòm lơgar gơs bơta jơgloh rung, bơta jơgloh rung hơ̆ la dờng ngan tòm 
lơgar gen Abram mù ơm ing tòm lơgar Ejiptơ. 

11Tŭ mòr mut tòm lơgar Ejiptơ, gen khai đơs mơ Sarai, bau khai lah: “Do, añ git 
ai la dô nă cau ùr hàng mơnĕ. 

12Tŭ lơi cau Ejiptơ gŏ ai, bol khai rơp đơs lah: ‘Do la bau ùr khai,’ gen bol khai 
rơp tơnchơt añ mơya bol khai lòi ai kis. 

13 Añ dan ai yal mơ bol khai ai la oh ùr añ, tồ bơh ai añ rơp geh wă rò niam mơ 
bơta kis añ jê geh ring lơngai.” 

14Dơ̆ Abram tus hơ lơgar Ejiptơ, cau Ejiptơ sền gŏ cau ùr do la hàng mơnĕ ngan. 

15Ală cau kwang Pharaôn dê kung sền gŏ khai mơ jòng ro khai di đap cau bơtau, 
mơ lam cau ùr hơ̆ tus hơ gơlang Pharaôn. 

16Tài bơh khai gen Pharaôn wă rò niam Abram mơ Abram dòp geh belàt, kơnrồ, 
alàng dam, alàng me, làkđa, dĭ klau mơ dĭ ùr. 

17Mơ tài bơh Sarai, bau Abram dê, Yàng Jehôwa ai ală bơta rung rài dờng lơh glài 
Pharaôn mơ hìu nhă khai. 

18Gen Pharaôn hòi Abram mơ lùp lah: “Ñchi mê neh lơh añ in be do? Mbe mê ò 
yal mơ añ khai la bau mê taih? 

19Mbe lơh mê neh đơs lah: ‘Cau hơ̆ la oh ùr añ’ taih? Tian gơs añ neh kup khai 
nàng bau. Tŭ do bau mê do, ai tĕ khai mơ lòt.” 

20Mơ Pharaôn sồr cau jun ùr klau Abram mơ jơh ală phan khai dê. 

Sơnròp Gơlik Gơs 13 

Abram mơ Lot tòmcah 
1Abram lam bau, ală phan khai dê, mơ Lot bơh Ejiptơ guh hơ Negep. 

2Abram pas gơs ngan phan poan jơng, priă mơ màh. 

3Bơh Negep, khai lòt rhòi rhòi tus hơ Betel, tus dê tiah khai neh lơh sàl sơnròp 
ngan, digùl Betel mơ Ahi, 

4la tiah khai neh lơh dô nơm cơnòng duh khoai bơh sơnròp. Tềng hơ̆, Abram hòi 
dan dê sơnđan Yàng Jehôwa. 

5Mơ tai, Lot lòt bal mơ Abram, kung gơs belàt, kơnrồ mơ sàl sơl. 

6Ù hơ̆ ò tơl nàng bàr nă bol khai in ơm bal, bơh ală phan khai dê oă ngan gen tàng 
bol khai ơm bal ò diơng. 

7Cau ê Abram dê pơndang tòmpìt bal mơ cau ê Lot dê, tòm tŭ hơ̆ gơs cau Kanaan 
mơ cau Pherijit ơm tòm lơgar hơ̆. 

8Abram đơs mơ Lot lah: “Dan bañ gơs bơta pơndang tòmpìt digùl añ mơ mê mơ 
digùl cau ê añ mơ cau ê mê, bơh bol he la poac mhàm bal, 

9Ò di jơh ù tiah ơm di đap mê ò ơ? Behơ̆ mê cah is tĕ bơh añ, dilah mê ai đah kiau, 
gen añ rơp lòt đah ma, dilah mê đah ma gen añ rơp lòt đah kiau.” 

10 Gen Lot tơnggòr, sền gŏ làm jơh ƀlàng hiòng Jordan, la tiah gơs dà hòr làm tus 
hơ Soar, lài mơ tŭ Yàng Jehôwa òhềt tơnroh Sôdôm mơ Gômôrơ, ƀlàng hơ̆ kung 
be suơn Yàng Jehôwa dê mơ be lơgar Ejiptơ. 

11Gen Lot sac rwah làm jơh ƀlàng Jordan dê mơ khai lòt hơ đah mattơngai lik. 
Behơ̆ bàr nă tòmcah is. 

12Abram ơm tòm lơgar Kanaan, mơ Lot ơm tòm ală ƀòn tòm ƀlàng mơ cèng sàl 
khai dê tus hơ Sôdôm. 

13Mơ tai, làng bol Sôdôm la iơh bơsak mơ gơs glài dờng ngan tòmdră mơ Yàng 
Jehôwa. 

Jơnau Yàng Tom Trồ ho bal mơ Abram 
14Tơnơ̆ mơ tŭ Lot neh cah is mơ Abram rau, Yàng Jehôwa đơs mơ Abram lah: 
“Pò mat tĕ tơnggòr, sền bơh dê tiah mê ơm tus hơ đah đang, đah đơm, đah 
mattơngai lik mơ đah mattơngai mut. 

15 Bơh ù lơi mê gŏ Añ rơp ai mê mơ jơi bơtiàn mê in sùm sùm kòp rài. 

16Añ rơp lơh jơi bơtiàn mê dê be kơmbuh hơđang ù, behơ̆ dilah cau lơi rgơi kòp 
kơmbuh hơđang ù, gen sồng rgơi kòp jơi bơtiàn mê dê. 

17Ñă lòt tĕ làm tòm ù hơ̆, lòt tòm ròt jòng mơ ròt ơnàng gơ dê tài bơh Añ ai mê 
in ù do.” 

18Lồc behơ̆, Abram cèng sàl khai dê tus ơm di tiah ală tòm cha Mamre dê, tòm 
Hebrôn, mơ tềng hơ̆ khai lơh dô nơm cơnòng duh khoai Yàng Jehôwa in. 

Sơnròp Gơlik Gơs 14 

Bơta tòmlơh mơ ală bơtau 
1Tòm rài Amraphel, bơtau Sinear dê, Ariôk bơtau Elasar dê, Kedorlaomer, bơtau 
Elam dê mơ Tidal, bơtau Gôim dê. 

2Bol khai dô bă bal tòmlơh mơ Bera bơtau Sôdôm dê, Birsa bơtau Gômôrơ dê, 
Sineap bơtau Atma dê, Semeber bơtau Sebôim dê, mơ bơtau Bela hơ̆ la Soar. 

3Ală bơtau do pơjum bal tòm thòng Sidim, tŭ do la Dàlềng Chơt. 

4Tòm jơt bàr nam ală bơtau do duh bơtau Kedorlaomer, mơ tòm nam jơt pe, gen 
bol khai ò bài duh tai. 

5Tòm nam jơt poan, Kedorlaomer mơ ală bơtau bal mơ khai lòt tòmlơh pha rlau 
mơ cau Rephaim tòm Asterôt Kanaim, mơ cau Susim tòm Ham mơ cau Emim 
tòm ƀlàng Kiriathaim, 

6mơ cau Hôrit tòm mơnơm Seir, tus dê tòm cha Paran rềp dê ƀlàng bràs. 

7Mơ bol khai rê wơl, tus hơ En Misphat, hơ̆ la Kades, mơ gen pha rlau mơ lơgar 
cau Amalek dê mơ cau Amôrit ơm tòm Hatsatsôn Thamar. 

8Bơtau Sôdôm dê, bơtau Gômôrơ dê, bơtau Atma dê, bơtau Sebôim dê mơ bơtau 
Bela dê, hơ̆ la Soar, lik lòt tus tòm thòng Sidim mơ rcang tòmlơh, 

9nàng tòmlơh mơ Kedorlaomer, bơtau Elam dê mơ Tidal, bơtau Gôim dê, mơ 
Amraphel, bơtau Sinear dê, mơ Ariôk bơtau Elasar dê, poan bơtau tòmlơh mơ 
pram bơtau. 

10Mơ tòm thòng Sidim gơs oă tơnau cài; bơtau Sôdôm mơ bơtau Gômôrơ alah 
mơ dô, mơ dùh tềng hơ̆ mơ cau lơi klàs gen dô tòm mơnơm. 

11Poan nă cau bơtau hơ̆ ai jơh ală phan mơna mơ phan ngui sa Sôdôm mơ 
Gômôrơ dê, gen lòt. 

12Bol khai kung kup Lot, kòn cau oh Abram, tòm Sôdôm mơ jơh ală phan mơna 
khai dê mơ cèng lòt. 

Abram dong tă Lot 
13Dô nă cau klàs tus yal bơta hơ̆ mơ Abram cau Hebrơ. Abram ơm rềp dê tiah 
tòm cha Mamre, cau Amôrit, bi Eskôl mơ Aner dê; pe nă cau do gơs dô bă bal mơ 
Abram. 

14Dơ̆ Abram git kòn cau oh khai dê neh cau kơlìn kup, gen khai lam lòt pe rhiang 
jơt phàm nă cau khin cha ngan, neh deh tòm hìu khai, mơ ting jat ală bơtau hơ̆, 
tus hơ ƀòn Dan. 

15Gen khai cah mpồl ală cau dĭ, brồ lơh geh pha mơ bol hơ̆ tòm trồ mang mơ ting 
jat tus dê Hôba đah kiau Damas. 

16Khai cèng wơl tơl jơh ală phan, mơ kung lam kòn cau oh khai la Lot mơ jơh ală 
phan khai dê, ală cau ùr mơ làng bol rê wơl. 

Melchijedek ai lơngai Abram in 
17Tơnơ̆ mơ tŭ Abram neh lơh alah Kedorlaomer mơ ală bơtau dô bă bal mơ khai, 
gen bơtau Sôdôm lòt kơp rò khai tòm thòng Sabe, hơ̆ la thòng bơtau dê. 

18 Melchijedek, bơtau Salem dê, cèng piang lă mơ tơrnòm. Mơ tai, bơtau do la 
cau gơnoar ơn phan duh khoai Yàng Tom Trồ Hơđang Rlau Jơh dê. 

19Khai ai lơngai Abram in mơ đơs lah: “Dan Yàng Tom Trồ Hơđang Rlau Jơh, la 
Bơtau crơng gơs trồ mơ tiah, ai lơngai Abram in! 

20Pal jòng ro Yàng Tom Trồ Hơđang Rlau Jơh, Bơtau neh jào ală cau sò tơm tòm 
tê mê dê!” Tòm jơh ală phan Abram neh ai wơl, Abram ơn dô pơnah jơt khai in. 

21Bơtau Sôdôm đơs mơ Abram lah: “Ai tĕ wơl añ in ală cau, ai ală phan mơna gen 
lòi mê in.” 

22Abram ho wơl lah: “Añ pò tê di đap Jehôwa Yàng Tom Trồ Hơđang Rlau Jơh, 
Bơtau crơng gơs trồ mơ tiah, mơ ho lah: 

23Tòm phan lơi bơtau dê, bulah dô dang che brài, hala dô dang che kơt khŏ, añ ò 
ai dô êt lơi, rngòt bơtau đơs lah: ‘Añ neh lơh Abram in pas mòn!’ 

24Añ rơp ò ai phan lơi mìng pơnah phan ală cau pơnu neh sa, mơ pơnah phan 
ală cau neh lòt bal mơ añ, la Aner, Eskôl mơ Mamre, bol khai pal ai tĕ pơnah phan 
bol khai dê.” 

Sơnròp Gơlik Gơs 15 

Yàng Tom Trồ ho bal mơ Abram 
1Tơnơ̆ mơ ală broă hơ̆, tòm dô bơta gơtơnggŏ gơs jơnau Yàng Jehôwa đơs mơ 
Abram lah: “Ơ Abram, bañ rngòt! Añ la khèl đo mê dê, phan ƀàn mê rơp dờng 
ngan.” 

2Abram đơs lah: “Ơ Yàng Jehôwa, ñchi phan Yàng rơp ai añ in taih? Añ chơt tơn 
ò gơs kòn, cau pal pơrdòn tòm hìu nhă añ la Eliese cau Damas.” 

3Abram đơs tai lah: “Do, Yàng lơh añ in tồc lồi, dô nă cau dĭ añ, deh tòm hìu añ, 
rơp la cau pơrdòn añ jê.” 

4Yàng Jehôwa đơs mơ Abram lah: “Cau hơ̆ ò di la cau pơrdòn mê ò, mơya cau lik 
bơh pròc tòm mê dê, rơp la cau pơrdòn mê.” 

5 Gen Kơnràñ lam khai lik dê bơdìh mơ đơs lah: “Mê tơnggòr sền tĕ hơđang trồ, 
mơ dilah mê rgơi kòp jơh ală sơmañ gen kòp tĕ.” Kơnràñ đơs tai lah: “Jơi bơtiàn 
mê kung rơp behơ̆ sơl.” 

6 Abram dòn Yàng Jehôwa, gen Kơnràñ sơnđan bơta hơ̆ la song ring khai in. 

Phan pơdơng duh khoai mơ bơta mpau Abram dê 
7Yàng Jehôwa đơs mơ Abram lah: “Añ la Yàng Jehôwa neh lam mê lik bơh dê Ur, 
lơgar Kalde dê nàng ai mê in lơgar do tồ lơh gơs sre brê.” 

8Abram ho lah: “Ơ Yàng Jehôwa, tài bơh ñchi añ git lah añ rơp geh lơgar do gơs 
sre brê taih?” 

9Yàng Jehôwa đơs mơ khai lah: “Mê kup tĕ cèng Añ in dô nơm kơnrồ me pe nam, 
dô nơm be me pe nam, dô nơm belàt dam pe nam, dô nơm ntòp mơ dô nơm ntòp 
hui” 

10Abram kup tơl ală phan hơ̆, blah bàr pơnah mơ ơn sơrplàng kòp nơm bàr đah, 
mơya khai ò blah ală sềm. 

11Ală sềm sa poac mù dê ală phan chơt hơ̆, mơ Abram ting bơtrơh gơ. 

12 Tŭ mattơngai mut, gen Abram bic lơhă ngan, dô bơta klam jơngo cik mơ rngòt 
rngơt ngan tus jơm gòm khai. 

13 Yàng Jehôwa đơs mơ Abram lah: “Mê git tĕ nền lah jơi bơtiàn mê rơp ơm ing 
tòm dô nơm lơgar ò di bal mơ bol khai, lơh dĭ làng bol hơ̆ in mơ kong bol khai 
rồn bơklơn tòm poan rhiang nam. 

14 Mơya Añ rơp cahrña ală cau mơ jơi bơtiàn mê lơh dĭ, tơnơ̆ wơl bol khai rơp 
lik klàs bal mơ ală phan mơna lìu làc. 

15Mê rơp rê lơngap lơngai tus hơ mò pàng mê dê, mê rơp kis jŏ ngan sồng mê 
chơt tơp tòm ù. 

16Tus dê rài poan, gen jơi bơtiàn mê rơp rê wơl hơ do, tài bơh tồi glài cau Amôrit 
dê òhềt bềng lìu.” 

17Tŭ mattơngai neh mut, gơs bơta jơngo ngan, ne, gơs dô nơm bơnhă ồs mơ 
gơlik ñhŭ, mơ dô nơm lơmpiat ồs lòt gan digùl ală poac neh blah. 

18 Tòm ngai hơ̆ Yàng Jehôwa lơh bơta ho bal mơ Abram, mơ đơs lah: “Añ ai jơi 
bơtiàn mê in lơgar do, bơh hiòng Ejiptơ tus di hiòng dờng, hơ̆ la hiòng Ơphrat, 

19la lơgar ală cau Kenit, Kenesit, Katmônit, 

20Hetit, Pherijit, Rephaim, 

21Amôrit, Kanaan, Gergasit, mơ Jebusit dê.” 

Sơnròp Gơlik Gơs 16 

Deh Ismael 
1Sarai, bau Abram dê, ò deh kòn; khai gơs dô nă dĭ ùr Ejiptơ, sơnđan la Agar. 

2Sarai đơs mơ Abram lah: “Do, Yàng Jehôwa neh lơh añ in kơnền, behơ̆ dan mê 
ơm bal mơ dĭ ùr añ jê, digơlan bơh khai añ rơp geh kòn.” Gen Abram iat jơnau 
Sarai dê. 

3Tơnơ̆ mơ tŭ Abram neh ơm jơt nam tòm lơgar Kanaan, Sarai, bau khai, ai Agar, 
dĭ ùr Ejiptơ khai dê, ai khai in bau. 

4Khai ơm bal mơ Agar, gen Agar bun. Tŭ khai gŏ khai neh bun, gen khai sền òsơp 
dê cau gơnoar tòm khai dê. 

5Sarai đơs mơ Abram lah: “Bơta ƀàssìl mơ añ kong tuh wơl di să mê. Añ neh ai 
dĭ ùr añ ơm tòm ntơh mê, mơ bơh tŭ khai neh bun khai sền òsơp dê añ. Dan Yàng 
Jehôwa cahrña digùl añ mơ mê.” 

6Abram đơs mơ Sarai lah: “Do dĭ ùr hơ̆ ơm tòm tê ai, lơh tĕ di khai be lơi khat 
gơboh nùs ai dê.” Gen Sarai lơh bòl glar Agar in, gen Agar dô pleh bơh di mat 
khai. 

7Mơya cau gơnrơh Yàng Jehôwa dê gŏ khai ơm rềp dê gah croh dà tòm ƀlàng 
ngềt ngơt, dà croh tòm gùng lòt hơ Sur, 

8gen lùp lah: “Ơ Agar, dĭ ùr Sarai, mbơh đah ai tus? Mơ ntềng đah ai rơp lòt taih?” 
Cau ùr ho lah: “Añ dô bơh di mat Sarai, cau tòm añ.” 

9Cau gơnrơh Yàng Jehôwa sồr khai lah: “Ai rê wơl tĕ mơ cau tòm ai dê mơ dòn 
duh khai.” 

10Cau gơnrơh Yàng Jehôwa dê đơs tai lah: “Añ rơp bơtơl oă jơi bơtiàn ai in; bol 
khai rơp gơlik gơs oă tian gơs cau ò jai kòp.” 

11Cau gơnrơh Yàng Jehôwa đơs mơ khai lah: “Do, ai gơs bun, rơp deh dô nă kòn 
klau, tơmoh tĕ sơnđan khai la Ismael, bơh Yàng Jehôwa neh kơno bơta bòl glar 
ai dê. 

12Kòn dềt hơ̆ rơp be dô nơm alàng brê, tê khai rơp tòmsò mơ jơh ală cau, mơ tê 
jơh ală cau hơ̆ tòmsò wơl dê khai. Khai rơp ơm tòm bơta rcang sir nàng tòmdră 
mơ jơh ală oh mi khai dê.” 

13Cau ùr sơnđan Yàng Jehôwa neh đơs mơ khai la “Yàng Tom Trồ sền gŏ,” bơh 
khai neh đơs lah: “Ngan tềng do ò di añ neh gŏ Bơtau sền gŏ añ sơl ơ?” 

14Tài bơh hơ̆, cau ai sơnđan tơrlung do la Lacairoi, gơ ơm digùl Kades mơ Beret. 

15 Gen Agar deh dô nă kòn klau Abram in, Abram sơnđan kòn klau hơ̆ la Ismael. 

16Mơ tŭ Agar deh Ismael Abram in rau, gen Abram neh tơl phàm jơt prau nam. 

Sơnròp Gơlik Gơs 17 

Yàng Tom Trồ tòmgơl sơnđan Abram la Abraham 
1Tòm tŭ Abram neh tơl sin jơt sin nam, gen Yàng Jehôwa tơlik mat mơ khai mơ 
đơs lah: “Añ la Yàng Tom Trồ Gơnap Gơnoar Làm Jơh, mê lòt tĕ di đap Añ mơ 
lơh gơs dô nă cau wil tơl. 

2Añ rơp lơh bơta ho bal digùl Añ mơ mê, mơ rơp lơh jơi bơtiàn mê in gơs 
rơ̆sơmpài ràipơjềng ò git lơh.” 

3Gen Abram tơmbic să tòm ù, mơ Yàng Tom Trồ đơs mơ khai lah: 

4“Do, đah mơ Añ, Añ neh lơh bơta ho bal mơ mê, mê rơp gơlik gơs bèp oă làng 
bol dê. 

5 Cau ò tai sơnđan mê la Abram, mơ rơp sơnđan mê la Abraham, bơh Añ sơnđan 
mê la bèp oă làng bol dê. 

6Añ rơp lơh mê in tơnggơs oă ngan, lơh mê in gơlik gơs oă lơgar, mơ ală bơtau 
rơp bơh mê mơ gơs. 

7 Añ rơp lơh bơta ho bal digùl Añ mơ mê, mơ jơi bơtiàn mê tòm ală rài bol khai 
dê, do la dô bơta ho bal kòp rài gam sùm sùm, tồ Añ lơh gơs Yàng Tom Trồ mê 
mơ jơi bơtiàn mê dê sơl. 

8 Añ rơp ai mê mơ jơi bơtiàn mê in lơgar mơ mê ơm ing, hơ̆ la làm lơgar Kanaan, 
lơh gơs sre brê kòp rài gam sùm sùm, mơ Añ rơp lơh gơs Yàng Tom Trồ bol khai 
dê.” 

Sơntòm bơta siat gơltau 
9Yàng Tom Trồ đơs mơ Abraham lah: “Pơnah đah mê mơ jơi bơtiàn mê dê rơp 
prap gàr bơta ho bal Añ jê tòm kòp rài bol mê dê. 

10 Do la bơta ho bal Añ jê mơ rơp prap gàr digùl Añ mơ mê mơ ală jơi bơtiàn 
tơnơ̆ mê tai, hơ̆ la kòp nă cau klau pal rơp siat gơltau. 

11Ală bol mê pal siat gơltau, bơta hơ̆ rơp la dô nơm tềl bơta ho bal digùl Añ mơ 
ală bol mê. 

12Tòm ală rài, kòp nă cau klau tòm ală bol mê bulah deh tòm hìu hala ai jền blơi 
bơh cau bơdìh, ò di bal mơ jơi bơtiàn mê dê, tòm tŭ neh tơl phàm ngai rau, gen 
pal siat gơltau. 

13Kòn klau lơi deh tòm hìu mê, mơ cau klau lơi mê blơi mơ jền, gen siat tĕ gơltau: 
behơ̆ bơta ho bal Añ jê rơp gam sùm sùm tòm poac să ală bol mê dê. 

14Dô nă cau klau lơi ò bài kong siat gơltau tòm poac să khai dê gen rơp bơtrơh 
tơlik bơh làng bol khai dê, cau hơ̆ la cau gơltac bơta ho bal Añ jê.” 

Yàng Tom Trồ ho ai Isak Abraham mơ Sara in 
15Yàng Tom Trồ đơs mơ Abraham lah: “Ai Sarai bau mê, bañ sơnđan la Sarai tai, 
mơya sơnđan khai la Sara. 

16Añ rơp ai lơngai khai in, mơ bơh di khai Añ rơp ai mê in dô nă kòn klau. Añ rơp 
ai lơngai khai in, mơ bơh khai rơp gơlik gơs oă làng bol; ală cau bơtau ală làng 
bol dê rơp bơh khai mơ gơlik gơs.” 

17Gen Abraham tơmbic să tòm ù, khai ñŏ mơ đơs tòm nùs lah: “Gơs dô nă cau 
neh tơl dô rhiang nam rau mơ tơnggơs dô nă kòn klau di sơl? Ai Sara neh sin jơt 
nam, rơp deh di sơl?” 

18Abraham đơs mơ Yàng Tom Trồ lah: “Ơi, dan Ismael geh kis di đap Kơnràñ!” 

19Yàng Tom Trồ đơs lah: “Ò di behơ̆, Sara, bau mê rơp deh dô nă kòn klau, mê 
rơp sơnđan la Isak. Añ rơp lơh bơta ho bal mơ khai, nàng lơh bơta ho bal kòp rài 
gam sùm sùm jơi bơtiàn khai in. 

20Añ kung dòp jơnau mê hòi dan Ismael in. Añ ai lơngai khai in, rơp lơh khai in 
tơnggơs rơ̆sơmpài ràipơjềng. Khai rơp tơnggơs jơt bàr nă kòn bơtau, mơ Añ rơp 
lơh khai in gơlik gơs dô nơm lơgar dờng. 

21Mơ Añ rơp lơh bơta ho bal Añ jê mơ Isak, mơ Sara rơp deh mê in tòm nam dă, 
kơnhai do.” 

22Dơ̆ Yàng Tom Trồ neh đơs sir mơ khai rau, gen Kơnràñ guh bơh dê Abraham. 

23Abraham ai Ismael, kòn klau khai dê, mơ jơh ală cau klau tòm hìu, deh tòm hìu 
hala blơi mơ jền, mơ tòm ngai hơ̆ khai siat gơltau bol khai in jat be jơnau Yàng 
Tom Trồ neh sồr. 

24Abraham neh tơl sin jơt sin nam tòm tŭ khai siat gơltau. 

25Ai Ismael, kòn klau khai dê, tơl jơt pe nam tòm tŭ khai siat gơltau. 

26Mơ tòm dô ngai hơ̆ Abraham mơ Ismael, kòn klau khai dê siat gơltau. 

27Mơ tơl nă cau klau tòm hìu, bulah deh tòm hìu hala blơi mơ jền bơh cau bơdìh, 
siat gơltau bal mơ khai. 

Sơnròp Gơlik Gơs 18 

Ală cau gơnrơh lòt còp Abraham 
1Yàng Jehôwa tơlik mat mơ Abraham di tòm chi Mamre, tòm tŭ khai nggui di 
mpồng sàl tòm gùl ngai. 

2 Abraham pò mat gŏ pe nă cau klau ntào di đap khai. Dơ̆ khai gŏ gen ntoat tus 
di đap pe nă cau hơ̆ mơ tơmbic să tòm ù, 

3mơ đơs lah: “Ơ Kơnràñ, dilah añ geh bơta nđàc di đap Kơnràñ, bañ lòt sơrlèt 
rlau mơ dan dah còp hìu cau dĭ Kơnràñ dê. 

4Añ dan ală ồng ai gơnoar cau in ai dô êt dà rào jơng ală ồng in, mơ dan ală ồng 
rlô di tòm chi do. 

5Añ rơp lòt nàng ai dô pet piang lă mơ cèng ală ồng in nàng sa tồ gơ ram kơndul 
ală ồng gen sồng lòt gùng tai, tài bơh ală ồng lòt tus di hìu cau dĭ ală ồng dê.” Bol 
khai đơs lah: “Kư̆ lơh tĕ be jơnau mê neh đơs.” 

6Gen, Abraham sơrbac sơrbang mut tòm sàl, tus hơ Sara mơ đơs lah: “Ai tĕ mhar 
pe jơrlŭ kơmbuh phe, bơcă klac tĕ mơ lơh piang lă dềt.” 

7Gen Abraham ntoat tus dê mpồl kơnrồ, kup dô nơm kơnrồ kòn mƀòc poac, ai 
cau lơh broă in gơm mhar mơ yò sào. 

8Lồc behơ̆, khai ai dơngi dà toh mơ dà toh bal mơ kòn kơnrồ neh gơm rau, yò 
sào di đap bol hơ̆; ai Abraham ntào di tòm chi di gah bol khai. Behơ̆, bol khai sào. 

Yàng Tom Trồ yal jơnau deh Isak 

9Ală ồng hơ̆ lùp Abraham lah: “Ntềng đah Sara, bau mê taih?” Khai ho lah: “Ne, 
khai tòm sàl ne.” 

10 Dô nă đơs lah: “Añ rơp rê wơl ngan mơ mê tòm kơnhai do nam dă, mơ tŭ hơ̆, 
Sara, bau mê rơp gơs dô nă kòn klau.” Sara ơm di mpồng sàl bơh ngkòi cau hơ̆, 
kơno ală jơnau hơ̆. 

11Abraham mơ Sara neh kra, sơnam neh jòng rau, Sara ò tai gơs be òs cau ùr dê. 

12 Sara ñŏ tòm nùs mơ đơs lah: “Neh kra be do rau, añ gam gơs bơta chò hòp hơ̆ 
tai sơl ơ? Mơ kơnràñ añ kung neh kra rau.” 

13Yàng Jehôwa lùp Abraham lah: “Ñchi bơh tài Sara ñŏ mơ đơs lah: ‘Añ rơp deh 
ngan tòm tŭ añ neh kra sơl ơ?’ 

14 Gơs bơta lơi Yàng Jehôwa ò rgơi lơh sơl ơ? Tus di kơnhai neh pơgon, Añ rơp 
rê wơl hơ mê, mơ Sara rơp gơs dô nă kòn klau.” 

15Bơh Sara rngòt gen pơndang mơ đơs lah: “Añ ò ñŏ ò!” Mơya Kơnràñ đơs lah: 
“Ngan ai neh ñŏ rau.” 

Abraham hòi dan ala làng bol Sôdôm in 
16Ală cau hơ̆ ñă lòt, sền hơ đah Sôdôm. Abraham kung lòt bal jun bol khai. 

17Yàng Jehôwa đơs lah: “Añ pồn mơ Abraham ñchi bơta lơi Añ rơp lơh sơl ơ? 

18Abraham rơp gơlik gơs ngan dô nơm lơgar dờng mơ pràn kơldang, ală làng bol 
tòm dunnia rơp kơnòm di khai mơ geh lơngai. 

19Añ neh sac rwah khai nàng khai bơto sồr ală kòn mơ hìu nhă khai dê jat gùng 
Yàng Jehôwa dê, lơh ală bơta song ngan mơ song ring, gen behơ̆, Yàng Jehôwa 
rơp lơh gơlik di ngan be ală jơnau Kơnràñ neh ho mơ Abraham.” 

20Yàng Jehôwa đơs lah: “Tài bơh jơnau hòi driau bơh Sôdôm mơ Gômôrơ la oă 
ngan, tồi glài ală ƀòn hơ̆ la kơnjơ̆ ngan, 

21gen tàng Añ kòñ mù nàng sền dilah ƀòn hơ̆ lơh ngan be jơnau neh hòi tus hơ 
Añ, dilah ò ngan gen Añ rơp git.” 

22Ală cau hơ̆ bơh tềng hơ̆ lòt tus hơ Sôdôm mơya Abraham gam ntào di đap Yàng 
Jehôwa. 

23Abraham lòt tus rềp mơ lùp lah: “Kơnràñ rơp tơnroh cau song ring bal mơ cau 
iơh bơsak sơl ơ? 

24Digơlan tòm ƀòn gơs pram jơt nă cau song ring, Kơnràñ kung tơnroh jơh bol 
khai sơl ơ? Kơnràñ ò toh glài ƀòn hơ̆ in bơh pram jơt nă cau song ring ơm tòm 
ƀòn hơ̆ sơl ơ? 

25Ò gơs tŭ lơi Kơnràñ lơh behơ̆ ò, tơnroh tơn cau song ring bal mơ cau iơh bơsak, 
gen behơ̆ cau song ring kung be cau iơh bơsak sơl ơ? Ò, Kơnràñ ò gơs tŭ lơi lơh 
behơ̆ ò! Bơtau cahrña jơh dunnia ò di ò lơh bơta song ring sơl ơ?” 

26Yàng Jehôwa ho lah: “Dilah Añ jòi gơs tòm Sôdôm pram jơt nă cau song ring, 
gen bơh ală cau hơ̆ Añ rơp toh glài jơh dô ƀòn.” 

27Abraham đơs tai lah: “Bulah añ do la kơmbuh ù mơ bùh, añ kung khin đơs tai 
mơ Yàng. 

28Dilah tòm pram jơt nă cau song ring mơ ò tơl pram nă, bơh ò tơl pram nă gen 
Yàng rơp tơnroh jơh ƀòn sơl ơ?” Kơnràñ ho lah: “Dilah Añ jòi gơs poan jơt pram 
nă cau, Añ ò tơnroh ƀòn ò.” 

29Abraham kư̆ đơs lah: “Digơlan tòm ƀòn gơs mìng poan jơt nă cau song ring.” 
Kơnràñ đơs lah: “Añ rơp ò tơnroh bơh di poan jơt nă cau do.” 

30Abraham đơs tai: “Añ dan Kơnràñ bañ gơjrañ gen añ rơp đơs tai: Dilah tòm 
ƀòn hơ̆ gơs mìng pe jơt nă cau song ring.” Kơnràñ đơs lah: “Dilah Añ jòi tòm hơ̆ 
gơs pe jơt nă cau gen Añ ò tơnroh.” 

31Abraham đơs tai: “Do, añ khin đơs mơ Kơnràñ: Dilah gơs bàr jơt nă cau song 
ring lơm.” Kơnràñ đơs lah: “Bơh di bàr jơt nă cau hơ̆, Añ rơp ò tơnroh ƀòn.” 

32Abraham đơs tai lah: “Dan Kơnràñ bañ gơjrañ gen añ rơp đơs dô dơ̆ tai: Dilah 
jòi gơs mìng jơt nă cau song ring tòm hơ̆ lơm.” Kơnràñ đơs lah: “Añ kung ò 
tơnroh ƀòn hơ̆, bơh di jơt nă cau hơ̆.” 

33Tòm tŭ Yàng Jehôwa neh sir tòmbơhbơr mơ Abraham rau, gen Kơnràñ lòt; mơ 
Abraham rê hơ sàl khai dê. 

Sơnròp Gơlik Gơs 19 

Tồi glài làng bol Sôdôm dê 
1Tus dê mho, bàr nă cau gơnrơh tus hơ Sôdôm mơ Lot ơm nggui di mpồng ƀòn. 
Dơ̆ Lot gŏ bol hơ̆ gen khai ñă lòt rò mơ tơmbic să di ù. 

2Khai đơs lah: “Do, ală ồng, dan lòt tus ơm tòm hìu cau dĭ ală ồng dê, mơ ơm dô 
mang rào jơng ală ồng dê mơ guh àng hìng sồng lòt gùng.” Bol hơ̆ ho lah: “Ò, 
mang do bol hi ơm tòm gùng.” 

3Mơya Lot kư̆ jà ngan tian gơs bol hơ̆ lòt tus mut tòm hìu khai. Khai lơh phan sa, 
mơ buh piang lă ò gơs kañ gen bol hơ̆ sào. 

4Lài mơ tŭ bol khai bic, jơh ală cau klau tòm Sôdôm, bơh cau kơnòm tus di cau 
kra, jơh làng bol, bol khai ntoat tus ơm gùt dar hìu. 

5 Bol khai hòi Lot mơ lùp lah: “Ntềng đah ală cau klau neh mut tòm hìu mê mho 
do taih? Lam tĕ bol khai lik hơ do, nàng bol hi in git bol khai.” 

6Lot lik di tiah tus hơ bol khai di mpồng, gen til mpồng, 

7mơ đơs mơ bol khai lah: “Ơ ală oh mi, añ dan ală oh mi bañ lơh bơta iơh bơsak 
behơ̆! 

8Do añ gơs bàr nă kòn ơruh, añ ai bol khai ală oh mi in, ală oh mi kòñ lơh di bol 
khai mbe lơi khat gơboh, mìng bañ lơh bơta lơi iơh di ală cau klau do, bơh bol 
khai neh mut tòm hìu añ.” 

9Làng bol đơs lah: “Mê pleh tĕ!” Mơ đơs tai: “Cau do neh tus tềng do be cau ơm 
ing mơ kòñ lơh gơs cau cahrña sơl ơ? Behơ̆ bol hi rơp lơh di mê iơh rlau mơ bàr 
nă cau ne.” Gen bol khai chồl jơlềt Lot mơ lòt tus nàng wà mpồng. 

10Bàr nă cau klau tơlik tê hwài Lot tơmut tòm hìu, mơ til wơl mpồng, 

11 mơ lơh jơngo mat làng bol ơm đah bơdìh mpồng bơh cau kơnòm tus di cau 
kra, gen bol khai jòi mpồng glar tơn mơ ò gŏ. 

Bơta tơnroh Sôdôm mơ Gômôrơ 
12Bàr nă cau klau lùp Lot lah: “Mê gam gơs cau tai tềng do sơl? Bơrtơu, kòn klau, 
kòn ùr mơ cau lơi bal mơ mê tòm ƀòn, lam lik tĕ bơh di tiah do! 

13Bol hi rơp tơnroh tiah do, jơnau hòi driau bơh cau ƀòn do dờng ngan di đap 
Yàng Jehôwa, gen Kơnràñ sồr bol hi mù tơnroh gơ.” 

14Gen Lot lik lòt mơ đơs mơ ală bơrtơu rơp tòmbau mơ ală kòn ùr khai lah: “Ñă 
lik lòt tĕ bơh dê tiah do, bơh Yàng Jehôwa rơp tơnroh ƀòn.” Mơya ală bơrtơu 
tồnlah khai đơs kơnhơl. 

15Àng drim hìng, gen bàr nă cau gơnrơh pơrjal Lot mơ đơs lah: “Ñă tĕ, lam bau 
mê mơ bàr nă kòn ùr mê lik, rngòt mê kung chơt tòm bơta lơh glài ƀòn dê mòn!” 

16 Mơya Lot pơrwài, gen bàr nă cau klau sơmbat di tê khai, bau khai, mơ bàr nă 
kòn ùr khai mơ lam lik bơh di ƀòn, bơh Yàng Jehôwa kòñ nđàc Lot. 

17Tơnơ̆ mơ tŭ bàr nă cau klau neh lam bol khai lik rau, dô nă tòm bàr nă đơs lah: 
“Dô tĕ nàng dong klàs bơta kis mê dê, bañ wơlke tơnơ̆ mơ kung bañ ơm tiah lơi 
tòm ƀlàng, dô tĕ tus tòm mơnơm, rngòt mê gơkòl chu gen hă!” 

18Lot ho bol khai lah: “Ơ Yàng, ò di behơ̆ ò. 

19Do, cau dĭ Kơnràñ dê neh geh bơta nđàc di đap Kơnràñ; Yàng neh yal loh mơ 
añ nùs kòñ nđàc dờng ngan mơ dong klàs bơta kis añ. Mơya añ dô pồn tus hơ 
mơnơm ò jai lài mơ tŭ bơta rung rài tus, gen añ chơt. 

20Ne, ƀòn hơ̆ la dềt, mơ kung rềp nàng añ dô tus. Ơ Yàng, lòi añ in dô tus tềng hơ̆ 
nàng dong klàs bơta kis añ. Ƀòn hơ̆ ò di la dềt sơl ơ?” 

21Cau klau đơs lah: “Do, añ ai mê in lơngai do tai, añ rơp ò tơnroh ƀòn mê neh 
đơs do. 

22Mhar mhar dô tĕ tềng hơ̆, bơh añ ò di lơh bơta lơi lài mơ tŭ mê òhềt tus tềng 
hơ̆.” Tài bơh hơ̆ cau sơnđan ƀòn hơ̆ la Soar. 

23Tòm tŭ mattơngai neh lik hơđang ù, gen Lot tus hơ Soar. 

24 Chòp Yàng Jehôwa tơndùh mìu siau mơ ồs bơh hơđang trồ tus tòm Sôdôm mơ 
Gômôrơ, 

25tơnroh bàr ƀòn hơ̆, jơh làm ƀlàng, jơh ală làng bol bal mơ jơh ală chi ñhơt hòn 
tòm ù hơ̆. 

Bau ùr Lot gơlik gơs rùp boh 
26 Mơ bau ùr Lot wơlke sền tơnơ̆ khai, gen gơlik gơs dô nơm rùp boh. 

27Abraham guh bơh drim, lòt tus di tiah khai neh ntào di đap Yàng Jehôwa. 

28Khai tơnggòr sền đah Sôdôm mơ Gômôrơ, mơ làm lơgar tòm ƀlàng, gen khai 
gŏ ñhŭ bơh tòm tiah hơ̆ guh hơđang, kung be ñhŭ ồs bơh tòm bơnhă dờng. 

29Tòm tŭ Yàng Tom Trồ tơnroh ală ƀòn tòm ƀlàng, hơ̆ la ală ƀòn Lot ơm, gen 
Kơnràñ kah Abraham mơ dong Lot lik klàs bơh tiah rung rài hơ̆. 

Gơlik gơs làng bol Môap mơ làng bol Ammôn 
30Lot rngòt ơm tòm Soar gen khai mơ bàr nă kòn ùr khai lik lòt bơh tềng hơ̆ mơ 
guh tòm mơnơm, ơm tòm dô nơm trồm lŭ. 

31Bi ùr đơs mơ oh ùr khai dê lah: “Bèp he neh kra rau, mơ ò gơs cau klau lơi 
hơđang ù nàng tus mơ he be bơta òs dunnia dê. 

32Tŭ do, he tơñô tơrnòm bèp he in mơ lòt bic bal mơ khai nàng lòi gơs sơntìl bèp 
dê.” 

33Mang hơ̆, bàr nă bol khai tơñô tơrnòm bèp khai in, cau ùr bi tus bic bal mơ bèp, 
mơ khai ò git tŭ cau ùr bic mơ tŭ cau ùr guh wơl. 

34Ngai hìng bi đơs mơ oh lah: “Do, mang ti añ neh bic mơ bèp rau, mang do he 
tơñô tơrnòm bèp in tai, gen ai lòt bic tĕ bal mơ khai nàng lòi gơs sơntìl bèp dê.” 

35Mang hơ̆ bàr nă bol khai tơñô tơrnòm bèp khai in tai, gen oh ùr lòt bic bal mơ 
bèp, mơ khai ò git tŭ cau ùr bic mơ tŭ cau ùr guh wơl. 

36Bàr nă kòn ùr Lot dê bơh dê bèp khai mơ gơs bun. 

37Bi ùr deh dô nă kòn klau sơnđan la Môap, khai la ồng pàng làng bol Môap dê 
tus dê ngai do. 

38Oh ùr kung deh dô nă kòn klau sơnđan la Ben Ammi, khai la ồng pàng làng bol 
Ammôn dê jơl tus dê ngai do. 

Sơnròp Gơlik Gơs 20 

Abraham mơ bơtau Amalek 

1Bơh hơ̆ Abraham lòt tus hơ Negep mơ ơm digùl Kades mơ Sur, khai ơm ing tòm 
Gerar. 

2 Abraham đơs bơh Sara, bau khai lah: “Khai la oh ùr añ.” Abimelek, bơtau lơgar 
Gerar dê, sồr cau kup Sara. 

3Mơ tòm bơta mpau, Yàng Tom Trồ tơlik mat mơ bơtau Abimelek mơ đơs lah: 
“Do, mê rơp chơt bơh cau ùr mơ mê neh kup, bơh khai neh gơs bau rau.” 

4Bơtau Abimelek òhềt tus rềp mơ cau hơ̆, gen đơs lah: “Ơ Yàng, Yàng rơp tơnroh 
jơh dô nơm làng bol song ring sơl ơ? 

5Cau hơ̆ ò di neh đơs mơ añ lah: ‘Ne la oh ùr añ jê’ sơl ơ? Mơ ngan cau ùr ò di neh 
đơs lah: ‘Hơ̆ la bi klau añ’ sơl ơ? Añ neh lơh bơta do mơ nùs song ngan mơ tê 
sàng goh añ jê.” 

6Tòm bơta mpau, Yàng Tom Trồ đơs tai lah: “Añ git mê lơh bơta hơ̆ mơ nùs song, 
tài bơh hơ̆ Añ kơryan mê tìs glài mơ Añ, mơ ò ai mê ƀư di cau ùr hơ̆. 

7Tŭ do, ai tĕ wơl cau hơ̆ bau klau khai in bơh bau klau khai la dô nă cau gơnoar 
hwơr; khai rơp hòi dan mê in gen mê rơp kis. Mơ dilah mê ò ai khai in wơl, gen 
git tĕ lah mê mơ jơh ală cau bal mơ mê ngan rơp chơt.” 

8Bơtau Abimelek guh bơh drim, hòi ală cau dĭ khai tus, yal wơl jơh ală bơta hơ̆, 
gen bol khai rngòt ngan. 

9Gen Abimelek hòi Abraham mơ đơs lah: “Ñchi mê neh lơh di añ taih? Ñchi bơta 
añ neh lơh tìs mơ mê, mơ mê lơh añ mơ jơh lơgar añ in gơlik gơs glài dờng taih? 
Mê neh lơh di añ ală broă ò di pal lơh.” 

10Bơtau Abimelek đơs tai mơ Abraham lah: “Ñchi bơta mê neh kơlôi tàng lơh 
behơ̆ taih?” 

11Abraham ho lah: “Añ kơlôi lah tòm lơgar do ngan ò gơs cau rngòt di Yàng Tom 
Trồ gen bol khai rơp bơh bau añ mơ tơnchơt añ. 

12Mơ khai kung ngan la oh ùr añ, kòn dô nă bèp mơ mè is, mơ añ neh bau mơ 
khai. 

13Tŭ Yàng Tom Trồ lơh añ in nrah nring ngài bơh hìu bèp añ, gen añ neh đơs mơ 
khai lah: ‘Do la bơta nđàc ai rơp lơh añ in: Tiah lơi bol he rơp tus, đơs tĕ bơh añ: 
Hơ̆ la bi klau añ.’” 

14Gen bơtau Abimelek cèng belàt mơ kơnrồ, ală dĭ ùr dĭ klau ai Abraham in, mơ 
ai wơl Sara bau khai dê, 

15mơ đơs lah: “Do, lơgar añ la di đap mê, mê kòñ tiah lơi gen mê ơm tềng hơ̆.” 

16Mơ bơtau đơs mơ Sara lah: “Do, añ ai bi klau ai in dô rbô priă, jền priă do ai 
nàng ngui be dô pang bài kơrnìng kìng mat bơh jơh ală broă neh gơlik gơs di ai, 
di đap jơh ală cau ai la song ring.” 

17Abraham hòi dan mơ Yàng Tom Trồ gen Kơnràñ sơmbòi bơtau Abimelek, bau 
khai, mơ ală dĭ ùr khai in, behơ̆ bol khai deh kòn wơl. 

18Bơh lài Yàng Jehôwa neh lơh kơnền jơh hìu nhă bơtau Abimelek tài bơh Sara, 
bau Abraham dê. 

Sơnròp Gơlik Gơs 21 

Bơta deh Isak 
1Yàng Jehôwa lòt còp Sara jat be jơnau Kơnràñ neh đơs, mơ lơh khai in jat be 
jơnau Kơnràñ neh ho. 

2 Sara bun, deh dô nă kòn klau Abraham in tòm tŭ khai neh kra, tòm toh di tŭ 
Yàng Tom Trồ neh pơgon mơ khai. 

3Abraham tơmoh sơnđan kòn klau Sara neh deh khai in la Isak. 

4 Mơ Abraham siat gơltau Isak kòn klau khai in tòm tŭ khai neh phàm ngai jat be 
jơnau Yàng Tom Trồ neh sồr. 

5Tòm tŭ deh Isak, gen Abraham neh dô rhiang nam. 

6Sara đơs lah: “Yàng Tom Trồ lơh añ in gơràn ñŏ, jơh ală cau kơno rơp ñŏ bal mơ 
añ.” 

7Mơ đơs tai lah: “Ñcau neh khin đơs mơ Abraham lah: Sara rơp ai kòn in pô ơ? 
Bơh añ neh deh dô nă kòn klau khai in tòm tŭ khai neh kra rau.” 

Bơta bơtrơh Agar mơ Ismael 
8Kòn dềt neh dờng gen lòi pô. Tòm ngai Isak lòi pô, Abraham yò dô bơta ñô sa 
dờng. 

9Sara gŏ kòn Agar, cau dĭ Ejiptơ, neh deh Abraham in, dơñŏ tơnhial. 

10 Gen khai đơs mơ Abraham lah: “Bơtrơh tĕ dĭ ùr mơ kòn khai dê. Bơh kòn klau 
dĭ ùr do ò geh gơnoar pơrdòn bal mơ kòn klau añ la Isak.” 

11Jơnau do lơh nùs Abraham in moat ngan tài bơh kòn klau khai dê. 

12 Mơya Yàng Tom Trồ đơs mơ Abraham lah: “Mê bañ moat jrùng bơh kòn klau 
mơ dĭ ùr mê dê. Sara đơs be lơi, gen iat tĕ jơnau khai đơs, bơh tòm Isak rơp gơlik 
gơs jơi bơtiàn mê dê. 

13Añ kung rơp lơh kòn klau dĭ ùr mê in gơlik gơs dô nơm làng bol, bơh khai kung 
bơh mê mơ lik.” 

14Abraham guh bơh drim, ai piang lă mơ dà tòm nhồng gơltau, ai Agar in mơ ơn 
dê pơnì khai, mơ jào kòn klau khai in, gen jun khai lòt. Khai lik lòt lềng làng tòm 
ƀlàng bràs Beerseba. 

15Tòm tŭ dà tòm nhồng gơltau neh jơh, khai ơn oh dềt hơđơm mƀur chi dềt ne, 

16mơ khai lòt ngài ngài, mơ nggui pơgap dê dô bồng pañ mơ srào mơ đơs lah: 
“Mbe añ rgơi ơm sền kòn dềt chơt!” Khai nggui tòm toh tềng hơ̆ mơ ñìm rac. 

17Yàng Tom Trồ kơno oh hơ̆ ñìm gen cau gơnrơh Yàng Tom Trồ dê bơh đang trồ 
hòi Agar mơ đơs lah: “Ơ Agar, ñchi gơlơh ai be gen taih? Bañ rngòt! Bơh Yàng 
Tom Trồ neh kơno jơnau kòn dềt bơh di tiah khai ơm. 

18Ntào tĕ, yò kòn mơ ai tê kơnđu kơ̆ khai, bơh Añ rơp lơh khai in gơs dô nơm 
làng bol dờng.” 

19Mơ Yàng Tom Trồ pò mat khai, khai gŏ dô nơm tơrlung dà, gen khai lòt bơ̆ bềng 
nhồng gơltau mơ ai kòn dềt in hùc. 

20Yàng Tom Trồ ơm bal mơ cau kơnòm hơ̆, khai rhòi dờng, ơm tòm ƀlàng ngềt 
ngơt, mơ gơlik gơs cau jak pañ. 

21Khai ơm tòm ƀlàng bràs Paran, mè khai lap bau khai in dô nă cau ơruh Ejiptơ. 

Abraham ho bal mơ Abimelek tòm Beerseba 
22 Tòm tŭ hơ̆ bơtau Abimelek mơ Pikôl, cau gơnoar dờng at bồ ling khai dê, đơs 
mơ Abraham lah: “Yàng Tom Trồ ơm bal mơ mê tòm kòp broă mê lơh. 

23Behơ̆ tŭ do, ai tĕ sơnđan Yàng Tom Trồ mơ ho bal lah mê rơp ò gàt añ, kòn añ 
mơ sau añ. Mơya mê rơp lơh niam mơ añ bal mơ lơgar mê ơm ing be añ neh lơh 
mê in.” 

24Abraham đơs lah: “Añ ho nền.” 

25Abraham yoam mơ bơtau Abimelek bơh dô nơm tơrlung dà mơ cau dĭ khai 
neh tòmpìt gơ. 

26Gen bơtau Abimelek đơs lah: “Añ ò git cau lơh bơta hơ̆, mơ mê kung òhềt yal 
añ in git sơl, ngai do sồng añ git.” 

27Mơ Abraham kup belàt mơ kơnrồ ai bơtau Abimelek in, gen bàr nă bol khai lơh 
bơta ho bal. 

28Abraham ai bơh tòm mpồl poh nơm belàt dra mơ ơn is, 

29gen bơtau Abimelek lùp lah: “Ñchi mê lơh ơn is poh nơm belàt dra behơ̆ taih?” 

30Khai ho lah: “Dan bơtau dòp poh nơm belàt dra do bơh tê añ, nàng lơh cơng 
tàng lah añ neh tò tơrlung do.” 

31Tài bơh hơ̆ cau sơnđan tiah hơ̆ la Beerseba, bơh tềng hơ̆ bàr nă bol khai neh 
tòmho bal. 

32Behơ̆ bàr nă bol khai tòmho bal tòm tiah Beerseba. Gen bơtau Abimelek mơ 
cau gơnoar dờng at bồ ling Pikôl ñă rê wơl hơ lơgar Philistin. 

33Abraham tam dô đòm ơmil tòm tiah Beerseba, mơ tềng hơ̆ khai hòi dan di 
sơnđan Yàng Jehôwa la Yàng Tom Trồ gam sùm sùm. 

34Abraham ơm ing jŏ ngai tòm lơgar Philistin. 

Sơnròp Gơlik Gơs 22 

Yàng Tom Trồ lòng bơta dòn Abraham dê 
1 Tòm tŭ ală broă hơ̆ neh sir rau, gen Yàng Tom Trồ lòng Abraham. Kơnràñ đơs 
lah: “Ơ Abraham!” Khai ho lah: “Do añ.” 

2 Yàng Tom Trồ đơs lah: “Kup tĕ kòn klau dùl mê kòñ gơboh la Isak mơ lòt tus 
hơ tiah Môria, tềng hơ̆ ơn tĕ kòn lơh gơs phan chu duh khoai hơđang dô nơm 
mơnơm Añ rơp sơnio mê in.” 

3Abraham guh bơh drim, kơt ừn di alàng, cèng bàr nă cau dĭ mơ kòn klau khai la 
Isak mơ lòt. Khai kung koh lòng nàng chu phan duh khoai, gen lòt tus hơ tiah mơ 
Yàng Tom Trồ neh sồr. 

4Tus dê ngai pe, Abraham pò mat mpòl tiah hơ̆ bơh ngài. 

5Gen Abraham sồr bàr nă cau dĭ lah: “Ơm tĕ tềng do bal mơ alàng, añ mơ oh rơp 
lòt tus hơ đah ne nàng duh khoai, gen bol hi rơp rê wơl hơ bol mê.” 

6Abraham ai lòng chu phan duh khoai ơn Isak in tui, ai khai at ồs mơ pềs tòm tê, 
gen bàr nă bol khai lòt bal. 

7Isak đơs mơ Abraham bèp khai lah: “Ơ bèp!” Khai ho lah: “Ơ kòn, do añ!” Isak 
đơs: “Do lòng mơ do ồs, mơya ntềng đah kòn belàt nàng lơh phan chu duh khoai 
taih?” 

8Abraham ho lah: “Ơ kòn, să tòm Yàng Tom Trồ rơp rcang lòi he in kòn belàt 
nàng ngui lơh phan chu duh khoai.” Gen bàr nă kư̆ lòt bal. 

9 Bol khai tus di tiah Yàng Tom Trồ neh sồr, tềng hơ̆ Abraham lơh cơnòng duh 
khoai, dap lòng hơđang, cap Isak kòn khai, mơ ơn hơđang lòng di cơnòng duh 
khoai. 

10Gen Abraham pò tê ai pềs nàng hàl kòn khai. 

11Gen cau gơnrơh Yàng Jehôwa hòi bơh hơđang trồ lah: “Ơ Abraham! Abraham!” 
Khai ho lah: “Do añ.” 

12Cau gơnrơh đơs lah: “Bañ ƀư tê di să oh hơ̆ mơ bañ lơh bơta lơi di khai, bơh tŭ 
do Añ git mê duh rngòt di Yàng Tom Trồ, tài bơh mê ò pơlai mơ Añ kòn klau mê 
dê, hơ̆ la kòn dùl mê dê.” 

13Abraham pò mat, sền gŏ bơh ngkòi khai dô nơm belàt dam, kòl ngke tòm rlau 
chi, gen kup belàt dam hơ̆ lơh phan chu duh khoai ala kòn khai. 

14Abraham sơnđan tiah hơ̆ la Jehôwa Jire. Tài bơh hơ̆ gơs jơnau đơs lah: 
“Hơđang mơnơm Yàng Jehôwa dê rơp geh rcang lòi.” 

15Cau gơnrơh Yàng Jehôwa dê bơh hơđang trồ hòi Abraham dơ̆ bàr. 

16 Yàng Jehôwa đơs lah: “Bơh mê neh lơh bơta hơ̆, ò pơlai kòn klau mê, hơ̆ la kòn 
dùl mê dê, gen Añ ai să tòm Añ mơ ho bal lah: 

17 Añ rơp ai lơngai lơngò mê in, bơtơl jơi bơtiàn mê gơlik gơs oă be sơmañ 
hơđang trồ, mơ gal be bràs di gah dàlềng, jơi bơtiàn mê rơp pìt geh ală mpồng 
ală cau sò tơm bol khai dê. 

18 Bơh mê neh lơh jat jơnau Añ, gen ală làng bol tòm lơgar dunnia rơp kơnòm di 
jơi bơtiàn mê mơ geh bơta lơngai.” 

19Gen Abraham rê wơl tus hơ bàr nă cau dĭ, bol khai rê wơl mơ gơp hơ Beerseba. 
Mơ Abraham kư̆ ơm tòm Beerseba. 

Jơi bơtiàn Nakôr dê deh Rebeka 
20Tơnơ̆ mơ ală broă hơ̆, gơs cau yal mơ Abraham lah: “Do, Milka kung deh kòn 
Nakôr in la oh mê dê.” 

21Kòn tơnhoa la Us, oh klau khai la Bus, mơ Kemuel, bèp Aram dê, 

22Keset, Haso, Pildas, Jitlap, mơ Bethuel. 

23Bethuel la cau tơnggơs Rebeka. Milka deh phàm nă kòn klau Nakôr in, oh klau 
Abraham dê. 

24Mơ bau cồng khai, sơnđan Reuma, kung deh kòn sơnđan la Thebah, Gaham, 
Tahas, mơ Maaka. 

Sơnròp Gơlik Gơs 23 

Sara chơt mơ geh tơp tòm ƀlàng Makpela 
1Sara kis dô rhiang bàr jơt poh nam. Kàr hơ̆ la rài kis Sara dê. 

2Sara chơt tòm Kiriat Arba, hơ̆ la Hebrôn, tòm lơgar Kanaan. Abraham tus moat 
ƀồc mơ ñìm rac Sara in. 

3Mơ Abraham ntào di gah cau chơt khai dê mơ đơs mơ ală kòn sau Het lah: 

4 “Añ la cau bơdìh ơm ing tòm ù bol mê, dan ai añ in dô bă tiah tơp ƀồc tòm lơgar 
bol mê nàng añ tơp cau chơt añ jê.” 

5Ală kòn sau Het ho lah: 

6“Ơ ồng, dan iat bol hi, digùl bol hi ồng la dô nă kòn bơtau màng ryŭ, tơp cau chơt 
ồng dê tòm tiah bơtô lơi niam rlau bol hi dê. Tòm mpồl bol hi ò gơs cau lơi pơlai 
tiah bơtô khai dê nàng tơp cau chơt ồng dê.” 

7Gen Abraham ntào, tơmbic să di đap làng bol lơgar dê, hơ̆ la ală kòn sau Het, 

8mơ đơs lah: “Dilah bol mê gơs nùs ai añ in tơp cau chơt añ jê, gen iat jơnau añ 
jê mơ dan añ in mơ Eprôn, kòn Sôhar dê, 

9nàng khai lòi wơl añ in trồm lŭ Makpela, di gah sre khai dê, lòi añ in tòm toh khà 
jền nàng añ in gơs digùl bol mê dô bă tiah tơp ƀồc.” 

10Tŭ hơ̆, Eprôn, cau Hetit, ơm nggui digùl kòn sau Het, ho mơ Abraham di đap 
kòn sau Het dê mơ di đap ală cau neh mut bal tòm mpồng ƀòn lah: 

11“Ò, ơ ồng, dan iat jơnau añ: Do, di đap làng bol añ, añ ai ồng in sre mơ kung ai 
trồm lŭ tòm hơ̆ sơl, tơp tĕ cau chơt ồng dê.” 

12Abraham tơmbic să di đap làng bol lơgar dê, 

13mơ đơs mơ Eprôn di đap làng bol lơgar dê lah: “Dan iat, añ ai khà jền sre, dòp 
tĕ, gen añ rơp tơp cau chơt añ jê.” 

14Eprôn đơs mơ Abraham lah: 

15“Ơ ồng, iat jơnau añ, dô pet ù gơs khà la poan rhiang sieklơ priă, khà hơ̆ ồng 
mơ añ ò gơs nđò sơl? Tơp tĕ cau chơt ồng dê.” 

16Abraham iat jơnau Eprôn dê mơ di đap kòn sau Het khai kơr poan rhiang 
sieklơ priă jào khai in, la jền priă òs ală cau kă bro ngui. 

17Behơ̆, ƀlàng sre Eprôn tòm Makpela, tòm toh mơ Mamre: hơ̆ la sre, trồm lŭ, jơh 
ală chi tòm ƀlàng sre, mơ rò gah sre, 

18gơlik gơs kơ̆ nền phan tòm Abraham dê di đap kòn sau Het mơ jơh ală cau neh 
tus bal tòm mpồng ƀòn. 

19Tơnơ̆ mơ hơ̆, Abraham tơp Sara, bau ùr khai, tòm trồm lŭ Makpela, tòm toh 
mơ Mamre, tòm Hebrôn, lơgar Kanaan dê. 

20Ală kòn sau Het lơh nền jào sre mơ trồm lŭ gơs phan tòm Abraham dê, nàng 
khai in ngui lơh gơs tiah tơp ƀồc. 

Sơnròp Gơlik Gơs 24 

Abraham sồr cau dĭ lòt tus hơ Mesôpôtami nàng jòi bau Isak in 
1Abraham neh kra, sơnam neh jòng, mơ tòm jơh ală bơta Yàng Jehôwa neh ai 
lơngai lơngò khai in. 

2Abraham đơs mơ cau dĭ ơm jŏ rlau jơh tòm hìu khai mơ gơs gơnoar hơđang jơh 
ală phan mơna khai dê, mơ lah: “Dan ơn tê di bơnô añ, 

3mơ añ rơp sồr mê ai sơnđan Yàng Jehôwa la Yàng trồ mơ tiah dê mơ ho bal lah 
mê ò jòi bau kòn klau añ in tòm ală cau ơruh làng bol Kanaan dê, hơ̆ la làng bol 
mơ bol he ơm ing nàng tòmbau mơ kòn klau añ, 

4mơya pal rê hơ lơgar añ, tòm hìu nhă añ mơ jòi bau Isak kòn klau añ in.” 

5Cau dĭ đơs lah: “Digơlan cau ơruh ò bài jat añ rê hơ lơgar do, behơ̆ añ rơp lam 
kòn klau ồng lòt tus hơ lơgar ồng neh lik di sơl ơ?” 

6Abraham ho lah: “Kơrhia tĕ, bañ lam kòn añ rê hơ lơgar hơ̆! 

7Jehôwa la Yàng Tom Trồ hơđang trồ, la Bơtau neh lam añ lik bơh di hìu nhă añ 
mơ bơh lơgar añ, neh đơs mơ ho lah: ‘Añ rơp ai jơi bơtiàn mê in lơgar do!’ Să 
tòm Kơnràñ rơp sồr cau gơnrơh lòt lài mơ mê, mơ tềng hơ̆ mê jòi tĕ bau kòn klau 
añ in. 

8Dilah cau ơruh ò bài jat, gen mê rơp ò kòl bơh jơnau añ sồr mê ho bal, mìng bañ 
lam kòn añ rê hơ hơ̆.” 

9Mơ cau dĭ ơn tê di bơnô Abraham, cau tòm khai dê, mơ ho bal rơp lơh jat be 
jơnau Abraham neh sồr. 

Cau dĭ tìp mơ Rebeka 
10Gen cau dĭ kup jơt nơm làkđa tòm mpồl cau tòm khai dê, cèng bal tơl ală phan 
mơna cau tòm neh ai, gen khai ñă lòt tus hơ Mesôpôtami, tus hơ ƀòn Nakôr dê. 

11Khai lòi làkđa in cùn gơltang rlô di gah ƀòn, rềp di tơrlung dà, trồ mho, di tŭ 
ală cau ùr lik lòt bơ̆ dà. 

12Khai đơs lah: “Ơ Jehôwa, Yàng Tom Trồ Abraham cau tòm añ jê! Dan ai añ in 
tìp gŏ tòm ngai do bơta añ jòi, mơ ai bơta nđàc Abraham in la cau tòm añ jê. 

13Do, añ ntào rềp di tơrlung do, ală cau ùr bơh tòm ƀòn rơp lik bơ̆ dà. 

14Dan ai cau ùr lơi mơ añ rơp đơs be do: ‘Dan sơrkềng yang dà ai añ in’ mơ khai 
ho lah: ‘Hùc tĕ gen añ rơp ai ală làkđa mê in hùc sơl,’ la să tòm cau Yàng neh sac 
ai Isak cau dĭ Kơnràñ in, mơ kơnòm di bơta hơ̆ añ rơp git lah Yàng neh ai bơta 
nđàc cau tòm añ in.” 

15Cau dĭ òhềt lồi đơs, ne, Rebeka đoa yang di pơnì lik lòt. Khai la kòn ùr Bethuel 
dê, kòn klau Milka bau Nakôr, oh klau Abraham dê. 

16Cau ùr hơ̆ hàng mơnĕ ngan, gam ơruh, òhềt ròm dô nă cau lơi. Khai mù di 
tơrlung, bơ̆ dà bềng yang, gen guh wơl. 

17Gen cau dĭ ntoat tus di đap khai mơ đơs lah: “Dan ai añ in hùc dô êt dà tòm 
yang.” 

18Cau ơruh ho lah: “Ơ ồng, hùc tĕ,” gen jus mhar yang tus di tê mơ ai khai in hùc. 

19Tòm tŭ cau ơruh neh ai khai in hùc rau, gen khai đơs tai lah: “Añ kung bơ̆ dà ai 
ală làkđa ồng in hùc sơl, jơl tus di gơ hùc hòm.” 

20Cau ơruh sơrbac sơrbang tuh dà yang tòm bòng gen ntoat tus di tơrlung bơ̆ dà 
tai ai jơh ală làkđa in hùc. 

21Ai khai ơm mŏ mŏ mơ kư̆ sền cau ơruh nàng git dilah Yàng Jehôwa lơh gơlik 
gơs broă mơ khai lòt do hala ò. 

22Tŭ làkđa neh sir hùc rau, gen cau dĭ ai dô nơm sơmbiat màh kơnjơ̆ nggùl sieklơ 
mơ dô yô kòng kơnjơ̆ jơt sieklơ, 

23mơ đơs lah: “Ai la kòn ñcau, dan yal añ in git. Tòm hìu bèp ai gơs tiah añ in bic 
mang sơl?” 

24Cau ơruh ho lah: “Añ la kòn ùr Bethuel, kòn klau Milka mơ Nakôr dê.” 

25Mơ đơs tai lah: “Hìu bol hi gơs oă rhe mơ ñhơt, mơ kung gơs tiah ơm bic sơl.” 

26Gen cau dĭ kun bồ mơ tơmbic să di đap Yàng Jehôwa, 

27mơ đơs lah: “Pal jòng ro Yàng Jehôwa la Yàng Tom Trồ Abraham cau tòm añ 
jê! Kơnràñ ò sang bơta kòñ nđàc mơ jơnau song Kơnràñ dê bơh cau tòm añ jê. 
Ai să tòm añ, Yàng Jehôwa neh lam añ tus hơ hìu oh mi cau tòm añ jê.” 

28Cau ơruh hơ̆ ntoat rê, yal wơl jơnau do tòm hìu mè bèp khai dê. 

Laban mơ Bethuel lòt rò cau dĭ 
29Mơ Rebeka gơs dô nă bi klau sơnđan la Laban. Laban ntoat tus di cau dĭ ơm di 
gah tơrlung dà. 

30Dơ̆ khai gŏ sơmbiat màh mơ dô yô kòng di tê oh ùr khai, mơ neh kơno jơnau 
Rebeka yal wơl lah: “Cau do đơs behơ̆!” gen lòt tus di khai ntào rềp di ală làkđa, 
di gah tơrlung. 

31Mơ khai đơs lah: “Ơ cau neh geh Yàng Jehôwa ai lơngai! Mut tòm hìu, mbe lơh 
ơm di tiah be do taih? Añ neh rcang wàs hìu mơ dô bă tiah ală làkđa in rau.” 

32Gen cau dĭ mut tòm hìu, Laban hồ ừn làkđa, cèng ñhơt mơ rhe ai gơ in, gen ai 
dà nàng rào jơng cau dĭ mơ ală cau lòt bal in. 

33Gen cau tòm hìu yò sào khai, mơ cau dĭ đơs lah: “Añ ò sa lài mơ tŭ añ òhềt đơs 
ală jơnau añ pal đơs.” Laban ho lah: “Đơs tĕ!” 

34Gen khai đơs lah: “Añ la cau dĭ Abraham dê. 

35Yàng Jehôwa neh ai lơngai cau tòm añ in oă ngan, khai gơs pas sơm, Kơnràñ ai 
cau tòm añ in belàt, kơnrồ, priă, màh, dĭ ùr, dĭ klau, làkđa mơ alàng. 

36Mơ Sara, bau ùr cau tòm añ jê, tòm tŭ khai neh kra, neh deh dô nă kòn klau 
khai in. Abraham neh ai jơh phan mơna kòn klau hơ̆ in. 

37Cau tòm añ jê sồr añ ho bal lah: ‘Mê bañ tòmbau kòn klau añ mơ dô nă cau ơruh 
lơi tòm ală cau ơruh Kanaan dê, la lơgar añ ơm ing. 

38Mơya rê tĕ hơ hìu bèp añ, tòm hìu nhă añ mơ tòmbau kòn klau añ in mơ dô nă 
cau ơruh tềng hơ̆.’ 

39Añ đơs mơ cau tòm añ lah: ‘Digơlan cau ơruh ò bài jat añ rê.’ 

40Cau tòmho lah: ‘Yàng Jehôwa la Bơtau mơ añ lòt di đap, rơp sồr cau gơnrơh lòt 
bal mơ mê, lơh gơlik gơs broă mê dê, mơ mê rơp tòmbau kòn klau añ in mơ dô 
nă cau ơruh tòm hìu nhă añ, mơ tòm hìu bèp añ. 

41Behơ̆, dilah tŭ lơi mê rê hơ hìu nhă añ mơ bol khai ò bài ai cau ơruh, gen mê 
rơp ò kòl bơh jơnau ho bal mơ añ.’ 

42Ngai do, tòm tŭ tus di tơrlung dà, añ neh hòi dan lah: ‘Khoai Jehôwa Yàng Tom 
Trồ Abraham cau tòm añ jê, dilah Kơnràñ lơh gơlik gơs broă añ lòt do, 

43gen do, añ nggui rềp di gah tơrlung dà do, dan cau ơruh lơi rơp lik lòt bơ̆ dà 
mơ añ lùp khai hơ̆: “Dan ai añ in hùc dô êt dà tòm yang,” 

44mơ cau hơ̆ rơp ho lah: “Hùc tĕ gen añ rơp bơ̆ dà ai ală làkđa mê in hùc sơl,” dan 
ai cau ơruh hơ̆ gơlik gơs bau mơ Yàng Tom Trồ neh sac kòn klau cau tòm añ in.’ 

45Añ òhềt jơh đơs tòm nùs gen Rebeka đoa yang dê pơnì lik lòt, mù hơ tơrlung 
mơ bơ̆ dà. Añ đơs mơ khai lah: ‘Dan ai añ in hùc dô ềt dà.’ 

46Khai jus mhar yang bơh pơnì mơ đơs lah: ‘Hùc tĕ gen añ rơp ai ală làkđa mê in 
hùc sơl,’ behơ̆ añ neh hùc mơ khai kung ai ală làkđa in hùc sơl. 

47Gen añ lùp khai lah: ‘Ai la kòn ùr ñcau taih?’ Khai ho: ‘Añ la kòn ùr Bethuel, kòn 
klau Nakôr mơ Milka dê.’ Añ tơndò mo sơmbiat di muh mơ dô yô kòng di tê khai. 

48Gen añ kun bồ mơ tơmbic să di đap Yàng Jehôwa, jòng ro Jehôwa Yàng Tom 
Trồ Abraham cau tòm añ jê mơ neh lam añ tòm gùng song ngan, nàng ai kòn klau 
khai in kòn ùr oh cau tòm añ jê. 

49Mơ tŭ do, dilah ală ồng gơs nùs niam mơ dòn song mơ cau tòm añ jê, dan yal 
bơta hơ̆; dilah ò kung yal nàng añ in rơp sĕ đah ma hala sĕ đah kiau.” 

50Laban mơ Bethuel đơs lah: “Bơta hơ̆ la bơh di Yàng Jehôwa mơ gơs, bol hi ò 
rgơi đơs mơ mê la tìs hala di. 

51Ne, Rebeka ơm di đap mê, lam khai lòt tĕ nàng khai bau mơ kòn klau cau tòm 
mê dê jat be jơnau Yàng Jehôwa neh đơs.” 

52Dơ̆ cau dĭ Abraham kơno jơnau bàr nă khai neh đơs rau gen khai tơmbic să di 
đap Yàng Jehôwa. 

53Khai ai phan ngui mơ priă, mơ màh, mơ ồi ào ai Rebeka in, khai kung ai ală 
phan màng ai bi klau mơ mè Rebeka in. 

54Tơnơ̆ mơ hơ̆ cau dĭ mơ ală cau lòt bal nggui sào sa, gen bic tềng hơ̆. Ngai hìng, 
tòm tŭ bol khai neh guh bic, cau dĭ đơs lah: “Dan ai añ in rê wơl hơ cau tòm añ.” 

55Bi klau mơ mè đơs lah: “Lòi cau ơruh ơm mơ bol hi dô êt ngai tai, tòm jơt ngai 
gen khai rơp lòt.” 

56Cau dĭ đơs lah: “Bañ lơh añ in òbat bơh Yàng Jehôwa neh lơh gơlik gơs broă añ 
lòt do.” 

57Bol khai đơs lah: “Bol hi hòi cau ơruh hơ̆ mơ lùp mbe khai kòñ.” 

58Gen bol khai hòi Rebeka mơ lùp lah “Ai kòñ lòt mơ khai sơl?” Khai ho lah: “Añ 
kòñ.” 

59Gen bol khai ai Rebeka, oh ùr bol khai dê, mơ ai cau ròng khai dê, rê bal mơ dĭ 
Abraham mơ ală cau lòt bal. 

60Bol khai ai lơngai Rebeka in mơ đơs lah: “Ơ oh ùr hi dê, dan ai in gơlik gơs mè 
tơlak tơmàn cau dê, mơ ai jơi bơtiàn ai in pìt sơmbrơt mpồng ală cau sò tơm dê!” 

61Rebeka mơ ală cau ùr dĭ khai dê ñă hào làkđa lòt jat cau klau hơ̆. Behơ̆, cau dĭ 
lam Rebeka lòt. 

Rebeka bau mơ Isak 
62Tŭ hơ̆ Isak ơm đah đơm, khai rê bơh tơrlung dà Lacairoi. 

63Tòm mho, khai lik bơdìh tòm ƀlàng nàng kơlôi sơnơng, khai pò mat sền gŏ tus 
làkđa. 

64Rebeka kung pò mat sền gŏ Isak gen khai mù mo bơh làkđa. 

65Mơ khai lùp cau dĭ lah: “Cau klau lòt tòm ƀlàng hơ̆ tus mơ bol he la ñcau taih?” 
Cau dĭ ho lah: “Hơ̆ la cau tòm añ.” Gen cau ơruh ai chèo mơ kìng mat khai. 

66Cau dĭ yal mơ Isak jơh ală broă khai neh lơh. 

67Gen Isak lam Rebeka mut tòm sàl Sara, mè khai dê; khai bau mơ Rebeka, mơ 
kòñ gơboh dê bau khai. Behơ̆ Isak rài moat jrùng tơnơ̆ mơ tŭ mè khai neh chơt. 

Sơnròp Gơlik Gơs 25 

Abraham bau mơ Ketura 
(I Yal Yau 1:32-33) 

1Abraham bau mơ dô nă cau ùr ndai, sơnđan la Ketura. 

2Khai deh Abraham in Simran, Jôksan, Medan, Midian, Isbak mơ Sua. 

3Jôksan deh Seba mơ Dedan, kòn sau Dedan dê la làng bol Asurim, làng bol 
Letusim mơ làng bol Leummim. 

4Ală kòn klau Midian dê la Epha, Epher, Henok, Abida mơ Eldaa. Ală cau do la 
kòn sau Ketura dê. 

5Abraham ai Isak in jơh ală phan mơna khai dê. 

6Mơ ai ală phan kòn ală bau cồng khai dê, gen tòm tŭ gam kis, khai sồr bol hơ̆ lòt 
ơm hơ đah mattơngai lik, ngài bơh Isak kòn klau khai. 

Abraham chơt 
7Rài kis Abraham la dô rhiang poh jơt pram nam. 

8Mơ Abraham tac nhơm chơt tòm tŭ khai să kra sơnam jòng mơ geh cèng tus hơ 
mò pàng khai dê. 

9Bàr nă kòn klau khai la Isak mơ Ismael tơp khai tòm trồm lŭ Makpela tòm sre 
Eprôn, kòn klau Sôhar dê, cau Hetit, tòm toh mơ Mamre. 

10 Hơ̆ la sre bơh lài Abraham neh blơi mơ kòn sau Het, tềng hơ̆ bol khai tơp 
Abraham bal mơ Sara bau khai. 

11Tơnơ̆ mơ tŭ Abraham chơt, Yàng Jehôwa ai lơngai Isak kòn klau khai in. Isak 
ơm rềp mơ tơrlung Lacairoi. 

Jơi bơtiàn Ismael dê 
12Do la jơi bơtiàn Ismael dê, kòn klau Abraham mơ Agar, cau dĭ ùr Sara dê neh 
deh. 

13Mơ do la ală sơnđan kòn klau Ismael dê, pơnjat mơ ngai deh: kòn tơnhoa 
Ismael la Nebayôt, cau tơnơ̆ la Kedar, Atbeel, Mipsam, 

14Misma, Duma, Masa, 

15Hadat, Thema, Jethur, Naphis, mơ Kedema. 

16Hơ̆ la ală kòn klau Ismael dê mơ sơnđan bol khai pơnjat mơ ƀòn mơ tiah bơtào 
sàl. Hơ̆ la jơt bàr bơtau tòm làng bol bol khai dê. 

17Rài kis Ismael la dô rhiang pe jơt poh nam, tac nhơm mơ chơt, geh cèng tus hơ 
mò pàng khai dê. 

18Ală kòn sau khai ơm bơh Habila tus hơ Sur di gah nhàr Ejiptơ, tiah gùng lòt tus 
hơ Asiri. Ơm cah is bơh ală oh mi khai dê. 

Bơta deh Esau mơ Jakôp 
19Do la jơi bơtiàn Isak kòn klau Abraham dê. Abraham tơnggơs Isak. 

20Mơ tòm tŭ Isak neh tơl poan jơt nam gen bau mơ Rebeka, kòn ùr Bethuel dê la 
oh ùr Laban dê, la cau Aram, ơm tòm lơgar Padan Aram. 

21Isak hòi dan mơ Yàng Jehôwa bau khai in bơh khai kơnền. Yàng Jehôwa kơno 
jơnau hòi dan hơ̆ gen ai Rebeka in bun. 

22Bơh bàr nă kòn tòm tup bal tòm kơndul, gen khai đơs lah: “Dilah ngan behơ̆, 
ñchi bơh tài gơlik gơs añ in be do taih?” Khai lòt lùp Yàng Jehôwa. 

23 Yàng Jehôwa ho lah: “Bàr nơm lơgar ơm tòm kơndul ai, mơ bàr làng bol rơp 
lik bơh kơndul ai, làng bol do pràn rlau mơ làng bol ne, mơ cau bi rơp kong duh 
broă cau oh.” 

24Tus dê ngai khai deh, ngan gơs kòn bàr tòm kơndul khai. 

25Kòn lik lài la pơrhê, sơnò làm să be dô nơm ào sơnò, sơnđan la Esau. 

26Oh khai lik tơnơ̆, tê khai at dê kơndòl jơng Esau, behơ̆, sơnđan khai la Jakôp. 
Tŭ Rebeka neh deh bàr nă kòn do gen Isak neh prau jơt nam. 

Esau sền òsơp gơnoar kòn tơnhoa 
27Tŭ bàr nă kòn klau do dờng rau gen Esau la dô nă cau jak mòc, òs ơm tòm ƀlàng 
sre, ai Jakôp la cau ring ngềt, kư̆ ơm tòm sàl. 

28Isak kòñ gơboh Esau, bơh khai kòñ sa poac phan brê, mơ Rebeka kòñ gơboh 
Jakôp. 

29Dô ngai ne Jakôp gơm biap mơ Esau rê bơh tòm ƀlàng bòl glar ngan. 

30Gen Esau đơs mơ Jakôp lah: “Mê ai añ in sa biap pơrhê hơ̆ bơh añ bòl glar 
ngan.” Tài bơh hơ̆ cau sơnđan Esau la Edôm. 

31Jakôp đơs lah: “Ngai do mê tac tĕ gơnoar kòn tơnhoa mê dê añ in.” 

32Esau đơs lah: “Do añ mòr chơt, ñchi kwơ añ lòi gơnoar kòn tơnhoa taih?” 

33 Jakôp ho lah: “Mê ho bal tĕ lài.” Gen khai ho bal, behơ̆, khai tac gơnoar kòn 
tơnhoa mơ Jakôp. 

34Gen Jakôp ai Esau in sa piang lă mơ biap khoah pơrhê. Neh sa mơ hùc sir rau 
gen khai ñă lòt. Behơ̆ Esau sền òsơp dê gơnoar kòn tơnhoa khai dê. 

Sơnròp Gơlik Gơs 26 

Isak gơtìp bơta jơgloh rung lòt hơ Gerar 
1Bơh jơgloh rung sơnròp tòm rài Abraham, tŭ do tòm lơgar gơlik gơs dô dơ̆ tai. 
Gen Isak lòt tus hơ Abimelek, bơtau Philistin, tòm Gerar. 

2Yàng Jehôwa tơlik mat mơ khai mơ đơs lah: “Bañ lòt hơ lơgar Ejiptơ, ơm tĕ tòm 
lơgar Añ rơp sơnio mê in. 

3 Ơm ing tòm lơgar do, Añ rơp ơm mơ mê, ai lơngai mê in, mơ Añ rơp ai mê mơ 
jơi bơtiàn mê in jơh ală lơgar do, mơ rơp gơlik tòm toh be jơnau Añ neh ho bal 
mơ Abraham bèp mê. 

4Añ rơp bơtơl jơi bơtiàn mê in oă be sơmañ hơđang trồ, rơp ai bol khai in jơh 
ală ù tiah do, jơh ală làng bol tòm dunnia rơp kơnòm di jơi bơtiàn mê mơ geh 
lơngai, 

5tài bơh Abraham neh dòn bơr Añ mơ neh kơrmap gàr ală bơta Añ bơto sồr, 
jơnau sồr mơ bơta boh lam Añ jê.” 

Rebeka mơ bơtau Abimelek 
6Behơ̆, Isak ơm tòm Gerar. 

7 Bơh Rebeka la hàng mơnĕ gen tàng tŭ cau klau ƀòn hơ̆ lùp Isak bơh bau khai, 
gen Isak ho lah: “Cau hơ̆ la oh ùr añ,” bơh khai rngòt dilah khai đơs cau hơ̆ la bau 
ùr khai, gen bol hơ̆ rơp tơnchơt khai. 

8Dô ngai ne, tòm tŭ Isak ơm tòm lơgar Philistin, Bơtau Abimelek tơnggòr bơh 
mpồng dềt, gŏ Isak kơnhơl mơ Rebeka, bau khai. 

9Gen Abimelek hòi Isak mơ đơs lah: “Ngan hơ̆ la bau mê, ñchi bơh tài mê neh 
đơs: ‘Hơ̆ la oh ùr añ’ taih?” Isak ho lah: “Bơh añ đơs: Bañ bơh cau ùr hơ̆ mơ añ 
chơt.” 

10Abimelek lùp lah: “Ñchi mê lơh dê bol hi taih? Dilah dô nă cau lòt tus bic mơ 
bau mê gen mê lơh bol hi in gơlik gơs glài.” 

11Gen Abimelek sồr jơh làng bol lah: “Cau lơi ƀư di cau klau do hala di bau ùr 
khai gen rơp chơt.” 

Isak geh lơngai 
12Isak sih gar sơntìl tòm lơgar hơ̆, nam hơ̆ toès gơlik dô rhiang cồng, bơh Yàng 
Jehôwa neh ai lơngai lơngò khai in. 

13Khai gơlik gơs pas sơm, phan mơna kòp ngai sơlo bơtơl oă tai jơl tus khai gơlik 
pas sơm oă ngan. 

14Khai gơs oă mpồl kơnrồ, mơ cau dĭ oă ngan, tài bơh hơ̆ làng bol Philistin ƀoah. 

15Ală tơrlung dà bơh tŭ lài cau dĭ Abraham, bèp khai dê, neh tò, làng bol Philistin 
bồr jơh. 

16Abimelek đơs mơ khai lah: “Lik tĕ bơh di bol hi, bơh mê la pràn rlau mơ bol hi 
oă ngan.” 

17Behơ̆ Isak sang tiah do lòt tus hơ thòng Gerar lơh sàl mơ ơm tềng hơ̆. 

18Gen Isak tò wơl ală tơrlung dà cau neh tò tòm rài Abraham bèp khai dê, mơ 
làng bol Philistin neh bồr tòm tŭ Abraham chơt, mơ sơnđan ală tơrlung hơ̆ be 
sơnđan bèp khai neh sơnđan. 

19Ală cau dĭ Isak tò tai tòm thòng mơ gŏ dô nơm tơrlung dà cat. 

20Mơya cau ê belàt Gerar tòmpìt mơ cau ê belàt Isak dê, mơ đơs lah: “Hơ̆ la dà 
bol hi dê,” gen khai sơnđan tơrlung hơ̆ la Esek. Bơh cau ê belàt hơ̆ neh tòmpìt 
mơ khai. 

21Ală cau dĭ tò dô nơm tơrlung ndai, gen kung tòmpìt tai sơl; khai sơnđan tơrlung 
do la Sitna. 

22Gen khai sang tiah hơ̆ lòt tò dô nơm tơrlung ndai, mơ tơrlung do bol khai ò 
tòmpìt tai, gen khai sơnđan la Rehôbôt, mơ đơs lah: “Tŭ do Yàng Jehôwa neh lòi 
bol hi in gơs tiah ơm, mơ bol hi rơp gơlik cồng nha tòm lơgar.” 

Yàng Tom Trồ ho bal mơ Isak 
23Isak bơh hơ̆ lòt hơ Beerseba. 

24Mang hơ̆ Yàng Jehôwa tơlik mat mơ khai, mơ đơs lah: “Añ la Yàng Tom Trồ 
Abraham bèp mê dê, bañ rngòt, bơh Añ ơm bal mơ mê, Añ rơp ai lơngai mê in 
mơ bơtơl jơi bơtiàn mê in, tài bơh Abraham cau dĭ gơna Añ jê.” 

25Isak lơh dô nơm cơnòng duh khoai hòi dan di sơnđan Yàng Jehôwa mơ lơh sàl 
tềng hơ̆. Mơ ală cau dĭ tò dô nơm tơrlung dà ndai tai. 

Isak mơ Abimelek tòmho bal 
26 Bơtau Abimelek bơh Gerar lòt còp Isak, gơs Ahusat, oh mi bơyô khai, mơ Pikôl, 
cau gơnoar dờng at bồ ling khai dê lòt jat. 

27Isak lùp lah: “Bol mê gơjrañ kơuềng dê añ, neh bơtrơh añ bơh tiah bol mê, ñchi 
bơh tài bol mê kòñ lòt tus hơ añ taih?” 

28Bol khai ho lah: “Bol hi neh gŏ loh làng Yàng Jehôwa ơm bal mơ mê, gen bol hi 
đơs bal lah: Pal gơs dô jơnau ho bal digùl hi mơ mê, ai bol hi in lơh bơta ho bal 
mơ mê! 

29Ho bal tĕ lah mê ò tŭ lơi lơh iơh di bol hi, be bol hi neh ò ƀư di mê, mìng sồr 
niam mê mơ lòi mê lòt lơngap lơngai. Tŭ do mê geh Yàng Jehôwa ai lơngai mê 
in.” 

30Isak yò bơta ñô sa, mơ ală bol khai ñô sa bal. 

31Ngai hìng, bol khai guh bơh drim, bơtào jơnau ho bal. Gen Isak lòt jun bol hơ̆ 
rê lơngap lơngai. 

32Mơ tòm ngai hơ̆, ală cau dĭ Isak tus yal khai in bơh tơrlung bol khai neh tò, lah: 
“Bol hi neh gŏ gơs dà.” 

33Gen bol khai sơnđan tơrlung hơ̆ la Siba. Tài bơh hơ̆ gen sơnđan ƀòn hơ̆ la 
Beerseba jơl ngai do. 

Esau bau 
34Tòm tŭ Esau neh tơl poan jơt sơnam gen khai bau mơ Judit kòn ùr Beeri cau 
Het mơ Basmat kòn ùr Elôn cau Hetit. 

35Bàr nă ƀan hơ̆ la dô bơta sràt bơtang tòm nùs Isak mơ Rebeka in. 

Sơnròp Gơlik Gơs 27 

Jakôp kơñau bơta lơngai Esau dê 
1Tòm tŭ Isak neh kra jơngo mat ò gŏ tai, gen khai hòi Esau, kòn tơnhoa khai dê 
mơ đơs lah: “Ơ kòn!” Esau ho lah: “Do añ.” 

2Isak đơs lah: “Do, añ neh kra rau, ò git tŭ lơi añ rơp chơt. 

3Behơ̆ tŭ do añ dan mê ai tĕ pềs tà, ding kam mơ àtak lik lòt tòm ƀlàng jòi añ in 
poac phan brê, 

4lơh phan sa bơkah jat be añ kòñ sa, gen yò añ in sa, nàng hwềng soàn añ ai 
lơngai mê in lài mơ tŭ añ chơt.” 

5Tòm tŭ Isak đơs mơ Esau kòn klau khai, gen Rebeka kơno. Mơ Esau lik lòt tòm 
ƀlàng mòc poac brê nàng cèng bèp in. 

6Rebeka đơs mơ Jakôp kòn klau khai lah: “Do, añ neh kơno bèp mê sồr Esau, bi 
mê lah: 

7‘Cèng añ in poac phan brê, yò phan sa bơkah añ in sa, nàng lài mơ tŭ añ chơt, añ 
rơp ai lơngai mê in di đap Yàng Jehôwa.’ 

8Behơ̆, ơ kòn, tŭ do iat tĕ añ mơ lơh jat jơnau añ sồr: 

9Lòt tus hơ mpồl, kup bàr nơm kòn be niam, gen añ rơp lơh phan sa bơkah bèp 
mê in jat be khai kòñ. 

10Mê rơp yò bèp mê in sa nàng khai ai lơngai mê in lài mơ tŭ khai chơt.” 

11Jakôp đơs mơ khai lah: “Ơ mè! Esau, bi añ, gơs sơnò mơya añ ò gơs. 

12Digơlan bèp rơp ƀư dê añ mơ đal git añ be cau pơrlồm gen añ rơp àñ bơta srat 
rma, ò di la geh bơta lơngai ò.” 

13Mè đơs lah: “Ơ kòn, bơta srat rma hơ̆ lòi añ kong, kư̆ iat tĕ jơnau añ, lòt kup tĕ 
bàr nơm kòn be.” 

14Behơ̆, Jakôp lòt kup bàr nơm kòn be cèng mè in lơh phan sa bơkah jat be bèp 
khai kòñ. 

15Mơ Rebeka ai ào srồmpha niam rlau Esau dê, kòn tơnhoa khai neh gơs tòm hìu, 
mơ tơnsoh Jakôp in, kòn put khai dê. 

16Gen khai ai gơltau kòn be pùt tê mơ ngko, bơh tê mơ ngko Jakôp ò gơs sơnò. 

17Gen Rebeka ai phan sa bơkah mơ piang lă khai neh lơh ơn di tê kòn put khai 
dê. 

18Jakôp yò cèng bèp khai in mơ đơs lah: “Ơ bèp!” Isak ho lah: “Do añ, ơ kòn, mê 
la ñcau taih?” 

19Jakôp ho lah: “Añ la Esau, kòn tơnhoa bèp dê. Añ neh jat jơnau bèp neh sồr, 
dan bèp guh, nggui sa poac phan brê añ jê, nàng hwềng soàn bèp rơp ai lơngai 
añ in.” 

20Isak lùp lah: “Mbe lơh mê lòt mòc mhar behơ̆ taih?” Khai ho lah: “Bơh Jehôwa 
Yàng Tom Trồ bèp dê neh sơnio añ tìp mhar behơ̆.” 

21Isak đơs mơ Jakôp lah: “Ơ kòn! Lòt tus rềp nàng añ ƀư tồ git mê ngan la Esau 
kòn añ hala ò.” 

22Gen Jakôp lòt rềp di Isak, khai ƀư mơ đơs lah: “Sap đơs la Jakôp dê, ai bàr đah 
tê la Esau dê.” 

23Isak ò git khai bơh bàr đah tê kung gơs sơnò be bi khai la Esau. Behơ̆ Isak ai 
lơngai lơngò khai in. 

24Khai lùp lah: “Mê ngan la Esau kòn klau añ hala ò?” Jakôp ho: “Di, ngan la añ.” 

25Gen Isak đơs lah: “Yò tĕ poac phan brê mê dê añ in sa nàng hwềng soàn añ ai 
lơngai mê in.” Jakôp yò khai in sa, kung cèng tơrnòm khai in ñô sơl. 

26Isak bèp khai đơs lah: “Ơ kòn, tus rềp mơ cum añ.” 

27 Gen Jakôp tus rềp mơ cum khai. Isak rhềp ƀô ào kòn klau khai dê, gen ai lơngai 
khai in mơ đơs lah: “Do, ƀô nhơm kòn klau añ, Kung be ƀô bơh ƀlàng mơ Yàng 
Jehôwa neh ai lơngai; 

28Dan Yàng Tom Trồ ai mê in dà mơryuh bơh trồ. Ù gơs bơkah tiah lơngồt. Kòi 
mơ tơrnòm gơs tơngkah tơngkañ. 

29 Ală làng bol rơp dòn duh mê, ală lơgar pal cùn gơltang di đap mê. At bồ tĕ ală 
oh mi mê dê, Ală kòn klau mè mê pal cùn gơltang di đap mê. Cau lơi srat rma mê 
rơp kong srat rma wơl, Cau lơi ai lơngai mê in rơp geh lơngai wơl.” 

30Tơnơ̆ mơ tŭ Isak ai lơngai Jakôp in rau mơ Jakôp pa lik bơh di bèp khai, gen 
Esau, bi khai rê bơh mòc. 

31Khai kung lơh dô bơta sa bơkah yò bèp in mơ đơs lah: “Dan guh, nggui sa poac 
phan brê kòn klau bèp dê nàng hwềng soàn bèp ai lơngai añ in.” 

32Isak bèp khai lùp lah: “Mê la ñcau taih?” Khai ho lah: “Añ la Esau, kòn tơnhoa 
bèp dê.” 

33Isak rơm să oă mơ đơs lah: “Gen ñcau neh pañ poac phan brê mơ neh ai añ in 
sa taih? Lài mơ tŭ mê rê, añ neh sa jơh rau, mơ neh ai lơngai khai in, mơ ngan 
khai rơp geh lơngai hơ̆.” 

34Dơ̆ Esau kơno jơnau bèp khai dê, gen khai driau dô jơnau dờng jê nùs tồr ngan 
mơ đơs mơ bèp lah: “Ơ bèp, ai lơngai añ in tai!” 

35Mơya Isak đơs lah: “Oh mê dê neh tus ai bơta pơrlồm mơ neh kơñau bơta 
lơngai mê dê.” 

36 Esau đơs lah: “Bơh cau sơnđan khai la Jakôp gen khai neh tòmpìt gơnoar añ jê 
bàr dơ̆ do rau. Khai neh kơñau gơnoar kòn tơnhoa añ, mơ tai tŭ do kung tòmpìt 
bơta lơngai lơngò añ jê sơl. Bèp ò lòi bơta lơngai añ in ò ơ? 

37Isak ho lah: Do, añ neh bơtào khai at bồ mê, mơ neh ai oh mi khai dê lơh gơs dĭ 
gơna khai, mơ añ neh rcang gàr kòi mơ tơrnòm khai in. Behơ̆, ñchi bơta añ kòñ 
lơh mê in taih?” 

38 Esau lùp Lah: “Ơ bèp! Bèp mìng gơs dô bơta lơngai hơ̆ lơm ơ? Ơ bèp! Dan ai 
lơngai añ in tai!” Mơ Esau nggà ñìm. 

39 Isak bèp khai, đơs lah: “Do, di tiah mê ơm ò gơs ù bơkah tiah lơngồt, Mơ ò tơl 
dà mơryuh bơh đang trồ. 

40 Mê rơp kơnòm di đào sồng kis, Mơ rơp duh broă oh mê in; Mơ tòm tŭ mê lòt 
nrah nring tềng do tềng dă, Mê rơp dơrpă yô oh mê dê bơh di ngko mê.” 

Esau kòñ tơnchơt Jakôp 
41Esau gơjrañ kơuềng di Jakôp tài bơh bèp khai ai lơngai Jakôp in, gen đơs tòm 
nùs lah: “Ală ngai moat bèp dê mòr di, behơ̆ añ rơp tơnchơt Jakôp, oh añ.” 

42Cau yal mơ Rebeka ală jơnau Esau đơs, gen Rebeka hòi Jakôp kòn put khai dê 
mơ đơs lah: “Do, Esau bi mê, kòñ tơnchơt mê nàng sal tê. 

43Behơ̆, ơ kòn, tŭ do iat tĕ jơnau añ, ñă dô pồn tòm hìu Laban, bi añ, tòm Caran, 

44mơ ơm mơ khai tòm dô êt ngai, tus di tŭ lơi jơh bơta gơjrañ bi mê dê. 

45Tòm tŭ bơta gơjrañ bi mê neh jơh rau, mơ khai hŭi broă mê neh lơh di khai, 
gen añ rơp sồr mê rê. Mbe lơh añ pal kong roh jơh bàr nă tòm dô ngai ơ?” 

46Rebeka đơs mơ Isak lah: “Añ neh bòl glar, ò bài kis tai, bơh ală kòn ùr cau Het 
dê. Dilah Jakôp kòñ bau mơ dô nă tòm ală kòn ùr cau Het dê, hơ̆ la dô nă cau ùr 
tòm lơgar be ală cau do, gen mbe añ kòñ kis tai taih?” 

Sơnròp Gơlik Gơs 28 

Isak sồr Jakôp lòt hơ lơgar Mesôpôtami 
1Isak hòi Jakôp, ai lơngai khai in mơ sồr lah: “Mê bañ sac rwah dô nă cau ùr lơi 
tòm ală cau ơruh Kanaan nàng bau. 

2Ñă tĕ lòt hơ lơgar Padan Aram, tus hơ hìu Bethuel dê, bèp mè mê, mơ lùp bau 
mơ dô nă cau ơruh tòm ală kòn ùr Laban, bi mè mê dê tềng hơ̆. 

3Dan Yàng Tom Trồ Gơnap Gơnoar Làm Jơh ai lơngai mê in, lơh mê in tơnggơs 
bơtơl oă mơ gơlik gơs dô mpồl làng bol dờng. 

4 Dan Kơnràñ ai mê mơ jơi bơtiàn mê in lơngai lơngò Abraham dê, nàng mê lơh 
gơs sre brê tòm lơgar mê ơm ing, hơ̆ la lơgar Kơnràñ neh ai Abraham in.” 

5Gen Isak sồr Jakôp lòt hơ Padan Aram, tus hơ hìu Laban dê, kòn klau Bethuel 
cau Aram, la bi Rebeka, mè Jakôp mơ Esau. 

Esau bau mơ kòn Ismael dê 
6Esau gŏ Isak neh ai lơngai Jakôp in, mơ sồr khai lòt hơ lơgar Padan Aram nàng 
jòi bau, mơ tòm tŭ khai ai lơngai Jakôp in khai neh sồr lah: “Bañ jòi bau tòm ală 
cau ơruh Kanaan dê”, 

7kung neh gŏ Jakôp jat jơnau mè bèp mơ lòt tus hơ lơgar Padan Aram, 

8gen Esau git lah ală cau ơruh Kanaan dê ò niam nùs Isak bèp khai, 

9gen tàng Esau lòt tus di hìu Ismael. Khai neh gơs bàr nă bau rau, mơ khai kòñ 
bau tai mơ Mahalat, kòn ùr Ismael dê, kòn klau Abraham dê, la oh ùr Nebayôt dê. 

Mpau Jakôp dê tòm Betel 
10Jakôp bơh Beerseba lòt hơ Haran. 

11Khai tus di dô bă tiah ne, mattơngai neh mut, gen khai bic mang tềng hơ̆. Khai 
ai dô pơnai lŭ gòl bồ mơ bic. 

12 Gen khai gơs dô bơta mpau, gŏ dô nơm ntùng bơh ù tus hơ trồ, ală cau gơnrơh 
Yàng Tom Trồ dê guh mơ mù di ntùng hơ̆. 

13 Do, Yàng Jehôwa ntào di bồ ntùng mơ đơs lah: “Añ la Jehôwa Yàng Tom Trồ 
Abraham ồng mê dê mơ la Yàng Tom Trồ Isak dê. Añ rơp ai mê mơ jơi bơtiàn mê 
in ù mê bic do. 

14 Jơi bơtiàn mê rơp gơs oă be thul hơđang ù. Mê rơp gơlik gơs lìu làc làm jơh 
tòm đah mattơngai lik, đah mattơngai mut, đah đang mơ đah đơm, mơ jơh ală 
hìu nhă tòm lơgar dunnia rơp kơnòm di mê mơ jơi bơtiàn mê mơ geh lơngai. 

15Mơ Añ ơm bal mơ mê, mê lòt tiah lơi Añ rơp sền gàr mê tềng hơ̆ mơ cèng mê 
rê wơl hơ lơgar do, bơh Añ ò gơs tŭ lơi sang mê tus di tŭ Añ neh lơh sir rau ală 
bơta Añ neh ho mơ mê.” 

16Jakôp kah rngal mơ đơs lah: “Ngan, gơs Yàng Jehôwa tềng do mơya añ ò git!” 

17Khai rngòt mơ đơs lah: “Tiah do pal rngòt ngan! Do ngan la hìu Yàng Tom Trồ, 
ngan la mpồng trồ dê.” 

18Khai guh bơh drim, ai pơnai lŭ mơ khai neh gòl bồ, bơtào lơh jrong, khai tuh 
mơñà hơđang bồ jrong hơ̆; 

19gen khai sơnđan tiah hơ̆ la Betel, ai bơh lài sơnđan ƀòn hơ̆ la Lus. 

20Mơ Jakôp ho lah: “Dilah Yàng Tom Trồ ơm bal mơ añ, sền gàr añ tòm tŭ añ lòt 
gùng, ai añ in piang sào ào soh, 

21mơ dilah añ rê wơl lơngap lơngai tus hơ hìu bèp añ, gen Yàng Jehôwa rơp la 
Yàng Tom Trồ añ jê. 

22Pơnai lŭ mơ añ neh bơtào lơh jrong rơp la hìu Yàng Tom Trồ, mơ tòm jơh ală 
phan Kơnràñ rơp ai añ in, añ rơp ơn wơl dô pơnah jơt.” 

Sơnròp Gơlik Gơs 29 

Jakôp bau mơ Lea mơ Racel, kòn Ùr Laban dê 
1Gen Jakôp lòt gùng tus hơ lơgar làng bol đah mattơngai lik dê. 

2Khai sền gŏ dô nơm tơrlung dà tòm ƀlàng sre, rềp tềng hơ̆ gơs pe mpồl belàt 
ơm rlô, bơh tềng do la tiah cau ai ală mpồl belàt in hùc dà. Pơnai lŭ dơp bơr 
tơrlung dà la dờng ngan. 

3Ală mpồl belàt pơjum bal tềng hơ̆, gen cau ê pơrlac pơnai lŭ bơh di bơr tơrlung 
mơ ai ală mpồl belàt in hùc dà, gen bol khai pơrlac pơnai lŭ dơp wơl di bơr 
tơrlung dà. 

4Jakôp lùp ală cau ê belàt lah: “Ơ ală oh mi! Ntềng đah bol mê ơm taih?” Bol khai 
ho lah: “Bol hi ơm tòm Caran.” 

5Khai lùp tai lah: “Bol mê git Laban kòn klau Nakôr sơl?” Bol khai ho lah: “Bol hi 
git.” 

6Khai lùp tai lah: “Cau hơ̆ niam să sơl?” Bol khai ho lah: “Khai niam să, ne, Racel, 
kòn ùr khai lòt tus mơ mpồl belàt ne.” 

7Khai đơs lah: “Do, mattơngai gam duh ir, òhềt di tŭ nàng pơjum bal ală phan 
poan jơng, behơ̆ bol mê ai tĕ mpồl belàt in hùc dà gen ai bol gơ in lòt sa.” 

8Bol khai ho lah: “Bol hi lơh behơ̆ ò di, bol hi pal gơn ală mpồl pơjum wơl tơl jơh 
rau, gen sồng pơrlac pơnai lŭ bơh di bơr tơrlung dà mơ ai ală mpồl belàt in hùc 
dà.” 

9Mơ tòm tŭ khai gam tòmbơhbơr mơ bol hơ̆, gen Racel lam mpồl belàt bèp khai 
lòt tus, bơh khai la cau ê belàt. 

10Dơ̆ khai gŏ Racel, kòn ùr Laban, bi mè khai dê, gen khai lòt rềp, pơrlac pơnai lŭ 
bơh di bơr tơrlung dà mơ ai mpồl belàt Laban, bi mè khai dê, hùc dà. 

11Jakôp cum Racel mơ ñìm. 

12Lồc behơ̆ Jakôp yal Racel git khai la jơi bơtiàn mơ bèp khai, hơ̆ la kòn klau 
Rebeka dê. Gen Racel ntoat rê yal bèp khai in. 

13Dơ̆ Laban kơno jơnau yal bơh Jakôp, kòn klau oh ùr khai dê, gen Laban ntoat 
tus di khai, koar mơ cum khai, gen jà mut tòm hìu. Jakôp yal Laban ală broă do. 

14Gen Laban đơs lah: “Ngan behơ̆, mê la poac mhàm añ jê.” Gen Jakôp ơm mơ 
khai dô kơnhai. 

15Chòp, Laban đơs mơ Jakôp lah: “Tài bơh mê la jơi bơtiàn añ jê, mê lơh gòi broă 
añ in sơl ơ? Nđò jền tơngai, yal añ in git.” 

16Mơ Laban gơs bàr nă kòn ùr, kòn dờng sơnđan la Lea, kòn dềt sơnđan la Racel. 

17Mơ Lea lơbơn mat, ai Racel la hàng mơnĕ ngan. 

18Jakôp kòñ gơboh di Racel gen đơs lah: “Bơh Racel, kòn put kồñ, añ rơp lơh broă 
kồñ in tòm poh nam.” 

19Laban ho lah: “Chan ai khai mê in la niam rlau mơ ai khai cau ndai in, ơm tĕ 
mơ añ.” 

20Behơ̆, tài bơh Racel, Jakôp pal lơh broă poh nam, mơ tài bơh khai kòñ gơboh 
di Racel gen khai sền poh nam kung be bàr pe ngai. 

21Tơnơ̆ mơ hơ̆ Jakôp đơs mơ Laban lah: “Tơngai añ neh tơl rau, dan kồñ ai añ in 
bau, tồ añ in ơm bal mơ khai.” 

22Gen Laban jà jơh ală cau tòm ƀòn mơ lơh dô bơta ñô sa. 

23Tus di mho, Laban ai Lea kòn ùr khai, ai Jakôp in, gen khai lòt tus hơ Lea. 

24Laban ai Lea in, la kòn ùr khai dê, dĭ ùr la Silpa, nàng lơh broă khai in. 

25Àng drim hìng sồng khai git la Lea, gen Jakôp lùp Laban lah: “Ñchi kồñ neh lơh 
añ in behơ̆ taih? Tài bơh Racel mơ añ neh lơh broă tòm hìu nhă kồñ in ò ơ? Tài 
bơh ñchi kồñ pơrlồm añ taih?” 

26Laban ho lah: “Jat be tềng do ò di ai kòn put lài mơ kòn tơnhoa nàng bau. 

27Ơm tĕ bal mơ cau do tơl dô poh, gen añ rơp ai mê in cau ne nàng bau tai, mơ 
bơh cau ne mê pal lơh broă añ in bơtơl poh nam tai.” 

28Jakôp lơh jat jơnau hơ̆, ơm bal mơ Lea tơl dô poh gen Laban ai khai in Racel, 
kòn ùr khai nàng bau. 

29Mơ Laban ai Racel in, la kòn ùr khai dê, dĭ ùr la Bilha nàng lơh broă khai in. 

30Jakôp ơm bal mơ Racel, kòñ gơboh di khai rlau mơ Lea. Behơ̆, khai ơm lơh broă 
Laban in poh nam tai. 

Lea deh poan nă kòn klau Jakôp in 
31Yàng Jehôwa gŏ Lea gơtìp bơta ò sòc sòr gen ai khai in deh kòn, ai Racel gen 
kơnền. 

32Lea bun, deh dô nă kòn klau sơnđan la Ruben, bơh khai đơs lah: “Yàng Jehôwa 
neh gŏ bơta bòl glar añ, tŭ do bau añ rơp kòñ gơboh di añ.” 

33Khai bun tai, deh dô nă kòn klau sơnđan la Simeôn, bơh khai đơs lah: “Yàng 
Jehôwa neh kơno añ gơtìp bơta ò sòc sòr gen ai bơtơl dô nă kòn klau do.” 

34Khai bun tai mơ deh dô nă kòn klau, khai đơs lah: “Dơ̆ do bau añ rơp đềt mềr 
mơ añ bơh añ neh deh khai in pe nă kòn klau,” tài bơh hơ̆ sơnđan kòn klau hơ̆ la 
Lebi. 

35Khai bun tai, deh dô nă kòn klau mơ đơs lah: “Dơ̆ do añ jòng ro Yàng Jehôwa,” 
tài bơh hơ̆ khai sơnđan kòn klau hơ̆ la Juda. Gen khai ò bun tai. 

Sơnròp Gơlik Gơs 30 

Bilha deh Dan mơ Neptali 
1Dơ̆ Racel gŏ khai ò deh kòn Jakôp in, gen khai ƀoah di bi ùr khai, mơ đơs mơ 
Jakôp lah: “Ai tĕ añ in kòn, dilah ò gen añ chơt.” 

2Jakôp gơhào nùs di Racel mơ đơs lah: “Añ ala Yàng Jehôwa mơ ò ai ai in kòn ơ?” 

3Racel đơs lah: “Do, Bilha, dĭ ùr añ jê, ơm tĕ bal mơ khai nàng khai deh kòn di 
gơltang añ jê tồ bơh khai añ kung gơs kòn sơl.” 

4Behơ̆, Racel ai Bilha Jakôp in nàng bau. Mơ khai ơm bal mơ Bilha. 

5Bilha bun, deh dô nă kòn klau Jakôp in. 

6Racel đơs lah: “Yàng Tom Trồ neh cahrña song ring añ in, kơno jơnau añ mơ ai 
añ in dô nă kòn klau,” bơh hơ̆ khai sơnđan kòn klau hơ̆ la Dan. 

7Bilha dĭ ùr Racel bun tai, mơ deh dô nă kòn klau dơ̆ bàr Jakôp in. 

8Racel đơs lah: “Añ neh tòmdră ngan mơ bi ùr añ, mơ añ neh geh pha,” tài bơh 
hơ̆ khai sơnđan kòn klau do lah Neptali. 

Silpa deh Gat mơ Aser 
9Lea gŏ khai jơh bun gen khai ai Silpa, dĭ ùr khai di Jakôp in bau. 

10Mơ Silpa dĭ ùr Lea dê deh dô nă kòn klau Jakôp in. 

11Lea đơs lah: “Lơngai lơngò ngan!” Gen sơnđan kòn klau hơ̆ la Gat. 

12Silpa dĭ ùr Lea dê deh dô nă kòn klau dơ̆ bàr Jakôp in, 

13gen Lea đơs lah: “Añ gơs nùs chò hòp, bơh hơ̆ tàng ală cau ùr rơp đơs añ la cau 
chò hòp, mơ sơnđan kòn klau hơ̆ la Aser. 

Lea deh Issaka, Jebulun mơ Dina 

14Tus di kơnhai toès kòi brà, Ruben lik lòt tòm ƀlàng sre gŏ ală plai phồng ya mơ 
cèng ai Lea mè khai in. Gen Racel đơs mơ Lea lah: Dan ai añ in ală plai phồng ya 
kòn ai dê.” 

15Lea đơs lah: “Ai tòmpìt bau añ la dô nơm broă dềt ơ, mơ ai kung kòñ ai plai 
phồng ya kòn klau añ jê tai ơ?” Racel ho lah: “Do, bau añ rơp bic mơ ai tòm mang 
do nàng gơl plai phồng ya kòn ai dê.” 

16Tus di mho, Jakôp rê bơh ƀlàng sre, gen Lea lòt tus mơ khai mơ đơs lah: “Mê 
lòt tus tĕ mơ añ bơh añ neh ơpah mê mơ plai phồng ya kòn añ jê.” Behơ̆, mang 
hơ̆ Jakôp bic mơ khai. 

17Yàng Tom Trồ dòp jơnau Lea dê, khai bun, deh Jakôp in dô nă kòn klau dơ̆ pram 

18Lea đơs lah: “Yàng Tom Trồ neh ai jền tơngai añ in tài bơh añ neh ai dĭ ùr bau 
klau añ in,” behơ̆ khai sơnđan kòn klau hơ̆ la Issaka. 

19Lea bun tai, deh dô nă kòn klau dơ̆ prau Jakôp in. 

20Gen khai đơs lah: “Yàng Tom Trồ neh ai añ in dô bơta dờng màng, dơ̆ do bau 
añ rơp ơm bal mơ añ bơh añ neh deh khai in prau nă kòn klau rau.” Khai sơnđan 
kòn klau hơ̆ la Jebulun. 

21Tơnơ̆ mơ hơ̆ khai deh dô nă kòn ùr, mơ sơnđan la Dina. 

Racel deh Jôsep 
22Yàng Tom Trồ kah wơl Racel, gen dòp jơnau khai mơ ai khai in gơs kòn. 

23Khai bun, deh dô nă kòn klau mơ đơs lah: “Yàng Tom Trồ neh tă bơta ƀàssìl añ 
jê rau.” 

24Gen khai sơnđan kòn klau hơ̆ la Jôsep mơ đơs lah: “Dan Yàng Jehôwa bơtơl añ 
in tai dô nă kòn klau.” 

Jơnau ho bal Laban mơ Jakôp dê 
25Tòm tŭ Racel neh deh Jôsep gen Jakôp đơs mơ Laban lah: “Dan kồñ ai añ in rlô 
nàng rê hơ lơgar añ. 

26Dan ai añ in ală bau mơ kòn mơ añ neh geh tài bơh añ lơh broă kồñ in, mơ ai 
añ in rê, bơh kồñ git be lơi añ neh lơh broă kồñ in.” 

27Laban đơs lah: “Dan añ in geh bơta nđàc di đap mê. Añ gŏ loh làng Yàng Jehôwa 
bơh mê mơ neh ai lơngai añ in.” 

28Khai đơs tai lah: “Mê kòp tĕ jền tơngai mê dê gen añ rơp ai mê in.” 

29Jakôp đơs lah: “Kồñ git be lơi añ neh lơh broă kồñ in, mơ be lơi gơlik gơs phan 
poan jơng kồñ in bơh di añ. 

30Lài mơ tŭ añ òhềt tus, ală phan poan jơng kồñ dê gơs dô êt lơm, mơya bơh di 
tŭ añ tus mơ ơm gen gơbơtơl oă ngan. Yàng Jehôwa neh ai lơngai kồñ in tòm ală 
cơnđòa lòt añ jê. Tŭ lơi añ rơp rcang lơh broă hìu añ jê taih?” 

31Laban ho lah: “Ñchi añ rơp ai mê in taih?” Jakôp ho lah: “Kồñ rơp ò gơs ai bơta 
lơi añ in. Dilah kồñ jat be jơnau do, gen añ rơp ê gàr mơ ròng siam ală mpồl phan 
kồñ dê tai sơl. 

32Ngai do, añ rơp lòt sền đal ală mpồl phan kồñ dê mơ ơn is bơh di ală mpồl belàt, 
ală belàt gơs sơnràng mơ gơs làng mơ jơh ală belàt jù, mơ bơh di ală mpồl be, añ 
ơn is ală be gơs sơnràng mơ gơs làng, hơ̆ la jền tơngai añ jê. 

33Tòm tŭ kồñ lòt sền gŏ jền tơngai añ jê gen nùs song añ rơp lơh cơng di đap kồñ. 
Dilah tòm phan đah mơ añ, gơs ală be lơi ò gơs làng mơ sơnràng, ală kòn belàt 
lơi ò jù gen rơp la phan kơñau.” 

34Laban đơs lah: “Behơ̆, di be jơnau mê đơs.” 

35Tòm ngai hơ̆ laban lòi is ală be dam gơs sơnràng mơ gơs làng, ală phan lơi gơs 
lèl bò mơ ală kòn belàt jù, mơ ai gơ ală kòn klau khai in. 

36Lồc behơ̆, khai ơm ngài mơ Jakôp pơgap pe ngai lòt gùng; gen Jakôp ê gàr ală 
mpồl phan Laban gam wơl. 

37Jakôp ai ntê chi ris bơh di tòm rdàp, ntê chi tòm gus, mơ tòm jrê, mơ còr lơh 
ală cơnòr bò tòm gơ. 

38Khai ai ală ntê chi khai neh còr gơs cơnòr ơn tòm bòng dà belàt dê, la di tiah 
ală phan tus hùc dà, tòm tŭ gơ tus hùc dà gen di di tŭ ală belàt tòmjă. 

39Ală belàt gơs bun tòm tŭ gŏ ală ntê chi hơ̆ gen deh kòn belàt gơs sơnràng, gơs 
rtep rtèl mơ gơs làng. 

40Jakôp lòi is kòn belàt, gen lòi ală belàt me tòm mpồl Laban dê tòm toh mơ ală 
belàt gơs sơnràng mơ jù, mơya mpồl khai dê ơn is, ò ơn rềp mơ mpồl Laban dê. 

41Mơ kòp dơ̆ ală belàt pràn kơldang di sơnam bun, gen Jakôp ơn ală ntê chi hơ̆ 
tòm bòng dà di đap mat bol gơ nàng bol gơ in tòmjă tòm toh di đap ntê chi. 

42Mơ tŭ lơi ală belàt òsô, gen khai ò ơn ntê hơ̆, behơ̆ ală belàt òsô gơrê đah mơ 
Laban, ai ală belàt pràn kơldang gơrê đah mơ Jakôp. 

43Behơ̆ khai gơlik pas sơm ngan, gơs oă mpồl phan poan jơng, dĭ ùr, dĭ klau, làkđa 
mơ alàng. 

Sơnròp Gơlik Gơs 31 

Jakôp rê wơl hơ lơgar Kanaan 
1Jakôp kơno jơnau ală kòn Laban đơs lah: “Jakôp neh ai jơh ală phan mơna bèp 
he dê, mơ kơnòm di phan bèp he gen gơs pas sơm ngan.” 

2Jakôp sền gŏ mat Laban, git khai ò gơròm bal mơ he be lài òr. 

3Yàng Jehôwa đơs mơ Jakôp lah: “Rê tĕ hơ lơgar bèp mê mơ jơi bơtiàn mê, mơ 
Añ rơp ơm bal mơ mê.” 

4Gen Jakôp sồr cau hòi Racel mơ Lea lòt tus tòm ƀlàng gơs mpồl phan poan jơng 
khai dê. 

5Khai đơs mơ bol hơ̆ lah: “Añ gŏ mat bèp bàr nă bol ai ò di be lài òr tai, mơya 
Yàng Tom Trồ bèp añ jê neh ơm bal mơ añ. 

6Bol ai git lah añ neh jơh pràn lơh broă bèp bol ai in, 

7ai bèp bol ai neh pơrlồm mơ gơl jền tơngai añ jơt dơ̆, mơya Yàng Tom Trồ ò ai 
khai in lơh iơh di añ dô êt lơi. 

8Tòm tŭ khai sồr lah: ‘Ală belàt gơs làng la jền tơngai mê in,’ gen jơh ală belàt 
deh kòn gơs làng, ai dilah khai sồr lah: ‘Ală belàt gơs sơnràng la jền tơngai mê 
in,’ gen jơh ală belàt deh kòn gơs sơnràng. 

9Behơ̆ Yàng Tom Trồ neh ai ală phan poan jơng bèp bol ai dê añ in. 

10Tòm tŭ ală mpồl belàt tòmjă, añ tơnggòr sền gŏ dô bơta mpau, ală belàt dam jă 
ală belàt me, gơ gơs sơnràng, gơs rtep rtèl, mơ gơs làng. 

11Cau gơnrơh Yàng Tom Trồ đơs mơ añ tòm mpau lah: ‘Ơ Jakôp!’ Añ ho: ‘Gơs añ 
do.’ 

12Cau gơnrơh đơs lah: ‘Tơnggòr tĕ mơ sền, jơh ală belàt dam jă ală belàt me gơ 
gơs sơnràng, gơs rtep rtèl mơ gơs làng, tài bơh Añ neh gŏ mbe gơlơh Laban 
gơwèt mơ mê sơl. 

13 Añ la Yàng Tom Trồ Betel dê, di tiah mê neh bong mơñà di bồ jrong, mơ neh 
ho dô bơta ho bal mơ Añ. Tŭ do, ñă tĕ lik bơh lơgar do mơ rê hơ lơgar jơi bơtiàn 
mê dê.’” 

14Racel mơ Lea đơs mơ khai lah: “Bol hi gam dô pơnah lơi hala phan mơna lơi 
tòm hìu bèp dê sơl? 

15Khai ò di sền bol hi be cau bơdìh sơl ơ? Bơh khai neh tac bol hi mơ neh sa jơh 
jền priă hơ̆ rau. 

16Jơh ală phan mơ Yàng Tom Trồ neh ai bơh di tê bèp hi hơ̆ la phan bol hi mơ 
kòn bol hi dê. Behơ̆, tŭ do, lơh jat tĕ kòp jơnau Yàng Tom Trồ neh sồr.” 

17Gen Jakôp ñă, tơnhào ală bau mơ kòn di ngkòi làkđa, 

18lam jơh ală phan poan jơng mơ ală phan mơna khai dê, hơ̆ la ală phan poan 
jơng khai neh geh tòm Padan Aram, nàng rê wơl hơ Isak, bèp khai tòm lơgar 
Kanaan. 

19Tòm tŭ Laban neh lòt siat sơnò ală belàt khai dê, gen Racel kơñau rùp duh 
khoai bơh tòm hìu bèp khai. 

20Jakôp pơrlồm Laban, cau Aram, bơh Jakôp đơs mơ Laban khai rơp dô. 

21Behơ̆, khai ñă dô, cèng jơh ală phan khai dê tiă hiòng mơ lòt song hơ mơnơm 
Galaat. 

Laban ting jat Jakôp 
22Tus di ngai pe, cau yal mơ Laban lah: “Jakôp neh dô rau.” 

23Gen khai lam ală oh mi khai ting jat Jakôp tòm poh ngai lòt gùng, mơ jòi bàn 
tòm mơnơm Galaat. 

24Mơya, tòm bơta mpau tòm trồ mang, Yàng Tom Trồ tus mơ Laban cau Aram 
mơ đơs lah: “Mê kơrhia tĕ, să tòm mê bañ đơs ñchi bơta lơi niam hala iơh mơ 
Jakôp.” 

25Laban jòi bàn Jakôp. Mơ Jakôp lơh sàl hơđang mơnơm; Laban mơ ală oh mi 
khai kung lơh sàl hơđang mơnơm Galaat sơl. 

26Laban đơs mơ Jakôp lah: “Ñchi mê neh lơh behơ̆ taih? Mê neh pơrlồm añ mơ 
lam ală kòn ùr añ jê kung be cau alah bơh bơta tòmlơh. 

27Mbe mê dô òm, pơrlồm mơ ò ai añ in git lài taih? Digơlan añ jun mê ò git tai lòt 
tòm bơta chò hòp, jơnau đơs chò, ntas kơñi mơ ntas sơnggơr. 

28Ñchi bơh tài mê bơrngơl behơ̆ taih? Ò ai añ in cum kòn klau mơ kòn ùr añ. 

29Añ gơs gơnoar tòm tê añ mơ lơh iơh di mê, mơya Yàng Tom Trồ bèp mê dê neh 
đơs mơ añ tòm mang ti lah: ‘Mê kơrhia hàñ tĕ, să tòm mê bañ đơs jơnau lơi niam 
hala iơh mơ Jakôp.’ 

30Tŭ do, bơh nùs mê kòñ ngan rê hìu bèp mê gen tàng mê lòt, mơ tài bơh ñchi 
mê neh kơñau ală yàng añ jê taih?” 

31Jakôp ho lah: “Tài bơh añ rngòt kồñ kup wơl bàr nă kòn ùr kồñ dê. 

32Mơya di cau lơi kồñ jòi gŏ ală yàng kồñ dê gen cau hơ̆ rơp kong chơt! Di đap 
ală oh mi hi kồñ sền sơwì tĕ ală phan hi dê mơ ai tĕ ală phan lơi kồñ dê.” Jakôp ò 
git Racel neh kơñau ală rùp duh khoai hơ̆. 

33Behơ̆, Laban mut tòm sàl Jakôp dê, sàl Lea dê, sàl bàr nă dĭ ùr, mơ khai jòi gơ ò 
gŏ. Gen khai lik bơh sàl Lea dê mut tòm sàl Racel. 

34Racel neh ai ală rùp duh khoai hơ̆ mơ pồn tòm tiah ừn làkđa mơ nggui hơđang. 
Laban jòi nền tòm sàl mơ ò gŏ gơ. 

35Gen Racel đơs mơ bèp lah: “Bơh añ gơlơh să jat òs cau ùr dê, gen ntào ò diơng, 
dan bèp bañ gơjrañ di añ.” Khai jòi mơ ò gŏ ală rùp duh khoai. 

36Gen Jakôp gơhào nùs mơ lah pơrhơng Laban mơ đơs lah: “Añ gơs ñchi bơta 
glài taih? Tồi glài añ la ñchi mơ kồñ kòñ ting jat behơ̆ taih? 

37Kồñ neh jòi nền tòm ală phan añ, mơ neh gŏ ñchi phan lơi bal mơ hìu nhă kồñ 
dê sơl? Cèng tĕ phan hơ̆ di đap oh mi añ mơ oh mi kồñ nàng bol khai cahrña digùl 
bàr nă bol he. 

38Do, añ neh ơm bal mơ kồñ tòm bàr jơt nam, belàt mơ be me kồñ dê ò gơs gơyò 
rlơs, mơ añ ò gơs tŭ lơi sa poac belàt dam tòm mpồl kồñ dê. 

39Phan poan jơng lơi mơ phan tòm brê neh lơh sồt añ ò cèng kồñ in, tài bơh să 
tòm añ kong tơm gơ; kồñ kư̆ lùp di añ ală phan cau kơñau tòm trồ ngai mơ tòm 
trồ mang. 

40Tòm trồ ngai añ kong duh, tòm trồ mang añ kong noat mrềt, añ bic ò lơhă. 

41Behơ̆ tòm bàr jơt nam mơ añ neh ơm tòm hìu nhă kồñ dê, tòm jơt poan nam 
añ neh lơh broă nàng geh bàr nă kòn ùr kồñ dê, mơ prau nam tồ geh mpồl phan 
poan jơng kồñ dê, mơya kồñ tòmgơl jơt dơ̆ jền tơngai añ jê. 

42Dilah Yàng Tom Trồ bèp añ jê, Yàng Tom Trồ Abraham dê, la Bơtau Isak duh 
rngòt, ò ơm bal mơ añ, gen ngan tŭ do kồñ neh bơtrơh añ lik tê gòi. Yàng Tom 
Trồ neh sền gŏ bơta bòl glar añ jê mơ broă tòm tê añ, gen mang ti Kơnràñ neh 
cahrña rau.” 

43Laban đơs mơ Jakôp lah: “Ală cau ùr do la kòn añ, ală kơnòm do la sau añ, ală 
mpồl phan poan jơng hơ̆ la ală mpồl añ jê, mơ ală phan lơi mê gŏ hơ̆ la phan añ 
jê. Ngai do ñchi añ kòñ lơh mơ ală kòn ùr hala ală kòn bol khai neh deh taih? 

44Behơ̆ tŭ do, bol he tòmho bal lă nàng lơh cơng digùl mê mơ añ.” 

Jakôp mơ Laban tòmho bal 
45Jakôp ai dô nơm lŭ, bơtào lơh jrong; 

46mơ Jakôp đơs mơ oh mi khai lah: “Tơrgòm tĕ lŭ,” gen bol khai tơrgòm lŭ mơ 
lơh dô nơm bơrtul, gen nggui hơđang mơ sào. 

47Laban tơmoh sơnđan gơ la Jegar Sahadutha, mơ Jakôp tơmoh sơnđan la Galet. 

48Laban đơs lah: “Ngai do bơrtul lŭ do lơh cơng digùl añ mơ mê.” Gen bol khai 
sơnđan gơ la Galet. 

49Mơ kung ai sơnđan gơ la Mispa, bơh Laban đơs tai lah: “Tŭ bol he ơm is, dan 
Yàng Jehôwa sền gàr añ mơ mê. 

50Dilah mê lơh iơh di ală kòn ùr añ mơ mê jòi bau ndai, gen kơrhia tĕ, ò di la cau 
òs cahrña he ò, mơya hơ̆ la Yàng Tom Trồ lơh cơng digùl añ mơ mê.” 

51Laban đơs mơ Jakôp lah: “Do bơrtul lŭ, do jrong añ neh bơtào digùl añ mơ mê. 

52Bơrtul lŭ do mơ jrong do lơh cơng lah añ ò lòt sơrlèt bơh tềng do mơ tus hơ 
mê, mơ mê kung ò lòt sơrlèt bơh tềng do mơ lòt tus hơ añ tòm tŭ bol he kòñ lơh 
iơh bal. 

53Dan Yàng Tom Trồ Abraham dê, Yàng Tom Trồ Nakôr dê, Yàng Tom Trồ bèp 
bol hơ̆ dê cahrña he in!” Jakôp ai sơnđan Bơtau Isak bèp khai duh rngòt mơ 
tòmho bal. 

54Gen Jakôp ơn dô nơm phan duh khoai hơđang mơnơm mơ jà ală oh mi khai sa 
piang lă. Behơ̆ bol khai sa piang lă mơ mang hơ̆ ơm hơđang mơnơm. 

55Laban guh bơh drim, cum ală sau mơ ală kòn ùr khai, mơ ai lơngai bol khai in 
gen rê wơl hơ hìu khai. 

Sơnròp Gơlik Gơs 32 

Bơta gơtơnggŏ Jakôp dê tòm Mahanaim. Bơta khai lòt gùng mơ ală phan khai ai Esau in 
1Jakôp kư̆ lòt gùng, mơ gơs ală cau gơnrơh Yàng Tom Trồ dê tìp mơ khai. 

2Tòm tŭ Jakôp gŏ ală bol hơ̆ gen khai đơs lah: “Do la tiah sàl mpồl ling Yàng Tom 
Trồ dê.” Gen khai sơnđan tềng hơ̆ la Mahanaim. 

3Jakôp sồr cau kong sồr lòt lài nàng tus hơ Esau bi khai, tòm kơnhwàl Seir lơgar 
Edôm dê. 

4Khai sồr bol hơ̆ lah: “Bol mê đơs mơ Esau, cau tòm añ be do: ‘Añ neh ơm ing 
tòm hìu Laban tus di ngai do. 

5Añ gơs kơnrồ, alàng, belàt, dĭ ùr, dĭ klau, behơ̆ añ neh sồr cau yal nàng ồng in 
git lài tồ añ in geh bơta nđàc di đap ồng.’” 

6Ală cau kong sồr rê wơl đơs mơ Jakôp lah: “Bol hi neh lòt tus hơ Esau bi ồng, 
mơ khai cèng bal poan rhiang cau klau tus nàng rò ồng.” 

7Jakôp rngòt ngan mơ moat jrùng, gen cah ală cau lòt bal mơ khai, mơ ală mpồl 
belàt, kơnrồ, làkđa tòm bàr đah mơ đơs lah: 

8“Dilah Esau tus mơ lơh dô mpồl do, gen mpồl ne rơp geh dô klàs.” 

9Gen Jakôp hòi dan lah: “Ơ Yàng Tom Trồ Abraham ồng añ jê, Yàng Tom Trồ Isak 
bèp añ jê, Ơ Jehôwa! Kơnràñ neh đơs mơ añ lah: ‘Rê tĕ hơ lơgar mê, hìu nhă mê 
dê, gen Añ rơp ai bơta lơngai mê in.’ 

10Añ ò di pal dòp ală bơta kòñ gơboh mơ bơta dòn song mơ Kơnràñ neh ràng 
tơlik dĭ gơna Kơnràñ in. Tòm tŭ añ lòt gan hiòng Jordan añ mìng gơs gai jra añ, 
mơ ngai do añ neh gơlik gơs bàr mpồl do. 

11Behơ̆, khoai Yàng Tom Trồ dong añ klàs bơh di tê Esau bi añ, bơh añ rngòt khai 
tus sò lơh añ mơ lơh mè bal mơ ală kòn sơl. 

12 Mơya Kơnràñ neh đơs lah: ‘Ngan behơ̆, Añ rơp ai bơta lơngai mê in, mơ lơh 
jơi bơtiàn mê in oă be bràs dàlềng, cau ò jai kòp tài bơh oă ir.’” 

13Khai bic mang tềng hơ̆, mơ ai ală phan khai dê nàng lơh phan ơn tồ ai Esau bi 
khai in: 

14bàr rhiang nơm be me mơ bàr jơt nơm be dam, bàr rhiang nơm belàt mơ bàr 
jơt nơm belàt dam; 

15pe jơt nơm làkđa me gơs kòn pô, poan jơt nơm kơnrồ me mơ jơt nơm kơnrồ 
dam; bàr jơt nơm alàng me mơ jơt nơm alàng kòn. 

16Gen khai jào kòp mpồl tòm tê cau dĭ khai in mơ sồr lah: “Ală bol mê lòt tĕ lài 
mơ añ mơ lam mpồl do ngài mơ mpồl ne.” 

17Khai sồr cau lam mpồl lài mơ ală mpồl be do: “Tòm tŭ Esau bi añ tìp mơ lùp 
mê lah: ‘Ñcau mơ mê ơm? Ntềng đah mê lòt? Mơ mpồl phan poan jơng di đap mê 
gen la phan ñcau dê taih?’ 

18Gen ho tĕ lah: ‘Phan Jakôp, cau dĭ ồng dê, hơ̆ la phan ơn Esau in, cau tòm añ jê, 
mơ do, să tòm khai jat bơh tơnơ̆.’” 

19Jakôp kung nting jơnau hơ̆ cau lam mpồl bàr mơ pe mơ jơh ală cau lòt jat sền 
gàr ală mpồl, mơ đơs: “Tòm tŭ bol mê tìp Esau, ală bol mê kah jơnau hơ̆, 

20mơ đơs be do: ‘Do, Jakôp cau dĭ kơnràñ dê jat bơh tơnơ̆ bol hi.’” Bơh khai kơlôi 
lah: “Añ cèng phan do ơn lài tồ Esau in rài bơta gơjrañ, gen tơnơ̆ añ rơp tìp mat 
mơ khai, digơlan khai rơp dòp rò añ.” 

21Behơ̆, phan ơn do cèng lòt lài, ai khai mang hơ̆ ơm wơl tòm sàl. 

22Tòm trồ mang, khai guh bic, lam bàr nă bau ùr khai, bàr nă dĭ ùr, mơ jơt dùl nă 
kòn khai dê, tiă di tơrniă Jabok. 

23Khai tơntiă bol khai di tơrniă, mơ jơh ală phan mơna khai tiă sơl. 

Jakôp tòmpơt mơ cau gơnrơh tòm Peniel 
24 Jakôp ơm is dô nă khai, gen gơs dô nă cau tòmpơt mơ khai jơl tus di rìng àng. 

25Tòm tŭ cau hơ̆ gŏ khai ò pha, gen khai tur di ntìng tơrbŏ but Jakôp dê, ntìng 
tơrbŏ but gơ bơrkhèt tòm tŭ khai tòmpơt. 

26Gen cau hơ̆ đơs lah: “Trồ neh àng rau, ơm tĕ, lòi añ in lòt;” mơya Jakôp ho lah: 
“Dilah mê ò ai lơngai añ in gen añ ò ai mê in lòt ò.” 

27Cau hơ̆ lùp lah: “Ñchi sơnđan mê taih?” Khai ho lah: “Sơnđan añ la Jakôp.” 

28 Cau hơ̆ đơs lah: “Sơnđan mê ò di la Jakôp tai, mơ rơp sơnđan la Israel, tài bơh 
mê neh tòmpơt mơ Yàng Tom Trồ mơ kòn mơnus, mơ mê neh geh pha.” 

29 Jakôp lùp lah: “Dan yal añ in git sơnđan mê.” Khai ho lah: “Mbe lơh mê lùp 
sơnđan añ taih?” Gen khai ai lơngai Jakôp in tềng hơ̆. 

30Jakôp sơnđan tiah hơ̆ la Peniel bơh khai đơs lah: “Añ neh gŏ tòm toh mat mơ 
Yàng Tom Trồ mơ bơta kis añ jê gam geh dong klàs.” 

31Tòm Tŭ khai lòt gan Peniel, khai gŏ mattơngai lik rau, mơ khai lòt bơrkhèt 
jơng. 

32Bơh hơ̆, tus di ngai do làng bol Israel ò gơs tŭ lơi sa ară di ntìng tơrbŏ but, tài 
bơh cau hơ̆ neh tur di ntìng but Jakôp dê, di tiah ară tơrbŏ but. 

Sơnròp Gơlik Gơs 33 

Jakôp mơ Esau lơh gơtòmsòr wơl 
1Jakôp tơnggòr sền, ne, Esau tus bal mơ poan rhiang cau klau. Gen khai cah is ală 
kòn Lea, Racel, mơ bàr nă dĭ ùr in. 

2Khai rơndap bàr nă dĭ ùr mơ ală kòn bol khai lòt lài, Lea mơ kòn khai lòt tơnơ̆, 
mơ lồi dut Racel mơ Jôsep. 

3Ai khai lòt lài mơ bol hơ̆ mơ tơmbic să poh dơ̆ jơl tus di khai tus rềp mơ bi khai. 

4Mơya Esau ntoat tus di đap khai, mơ koar di ngko mơ cum khai, gen bàr nă bol 
khai ñìm bal. 

5Gen Esau tơnggòr gŏ ală cau ùr mơ ală kòn, gen khai lùp lah: “Ală cau bal mơ 
mê hơ̆ la ñcau taih?” Khai ho lah: “Hơ̆ la ală kòn mơ Yàng Tom Trồ neh ai cau dĭ 
bi in.” 

6Bàr nă dĭ ùr mơ ală kòn klau khai lòt rềp mơ tơmbic să. 

7Lea mơ ală kòn khai kung lòt rềp mơ tơmbic să, tơnơ̆ mơ hơ̆, Jôsep mơ Racel lòt 
rềp mơ tơmbic să. 

8Esau lùp lah: “Ñchi mê kòñ lơh mơ mpồl phan añ neh tìp lòt lài taih?” Khai ho 
lah: “Hơ̆ nàng geh bơta nđàc di đap kơnràñ añ.” 

9Esau đơs lah: “Ơ oh, añ neh geh tơl rau, behơ̆ ai wơl tĕ ală phan mê dê.” 

10Khai ho lah: “Ơ bi, ò di behơ̆, dilah añ neh geh bơta nđàc di đap bi, dòp tĕ phan 
bơh di tê añ, bơh añ gŏ mat bi be cau gŏ mat Yàng Tom Trồ, mơ bi neh niam nùs 
wă rò añ. 

11Dan bi dòp tĕ phan añ ai bi in bơh Yàng Tom Trồ ai añ in bơta nđàc, mơ bơh añ 
gơs tơl.” Khai kư̆ pơnđơl gen Esau dòp gơ. 

12Esau đơs lah: “Bol he lòt gùng lă! Añ rơp lòt lài mơ mê.” 

13Mơ Jakôp đơs lah: “Bi git lah ală kòn dềt òsô, mơ ală mpồl belàt mơ mpồl kơnrồ 
bal mơ añ gơ gơs kòn se, dilah he bơklơn gơ lòt gùng mhar tòm dô ngai, gen chơt 
jơh ală mpồl gơ. 

14Dan bi lòt lài mơ cau dĭ bi dê, ai añ rơp lòt rlĕ adàr, jat be cơnđòa ală mpồl lòt 
lài mơ añ, mơ jat be cơnđòa ală kòn dềt dê, jơl tus di tŭ lơi tus di hìu bi tòm Seir.” 

15Esau đơs: “Behơ̆ añ dan lòi wơl mê in dô êt cau añ jê ơm bal mơ mê.” Jakôp ho 
lah: “Ñchi behơ̆? Mìng añ geh bơta nđàc di đap bi la di rau.” 

16Tòm ngai hơ̆ Esau rê wơl hơ Seir. 

Jakôp tus hơ Sukôt mơ lơh sàl tòm toh di ƀòn Sicem 
17Jakôp lòt tus hơ Sukôt, gen khai lơh dô nơm hìu ơm, mơ ală wàng phan poan 
jơng in gen tàng cau sơnđan tiah hơ̆ la Sukôt. 

18Jakôp lòt bơh lơgar Padan Aram tus hơ ƀòn Sicem tòm lơgar Kanaan, mơ geh 
lơngap lơngai. Khai lơh sàl tòm toh ƀòn hơ̆. 

19 Gen khai blơi bơh di ală kòn Hamor, bèp Sicem dê, tiah khai lơh sàl dô rhiang 
pet priă. 

20Tềng hơ̆, khai lơh dô nơm cơnòng duh khoai mơ sơnđan la El Elôhe Israel. 

Sơnròp Gơlik Gơs 34 

Sicem mơ Dina 
1Dina, kòn ùr Lea neh deh Jakôp in, lik lòt nàng còp ală cau ơruh tòm lơgar hơ̆. 

2Sicem, kòn klau Hamor, cau Hebit, kwang lơgar hơ̆, gŏ Dina, gen kup, bic bơklơn 
mơ khai. 

3Nùs nhơm khai gơđềt mơ Dina, kòn ơruh Jakôp; khai kòñ gơboh di cau ơruh hơ̆, 
mơ ai jơnau niam đơs mơ khai. 

4Sicem đơs mơ Hamor, bèp khai lah: “Ai tĕ añ in cau ơruh do nàng bau.” 

5Tŭ hơ̆ Jakôp git lah cau klau neh lơh roh pơnro niam Dina, kòn ơruh khai dê, 
mơ ală kòn klau khai gam ơm tòm ƀlàng bal mơ phan poan jơng gen khai ơm mŏ 
mŏ tus di tŭ bol khai rê. 

6Tòm tŭ hơ̆, Hamor bèp Sicem, tus mơ Jakôp nàng tòmbơhbơr mơ khai. 

7Ală kòn klau Jakôp rê bơh tòm ƀlàng. Dơ̆ bol khai neh kơno bơh broă hơ̆ gen jê 
nùs mơ gơjrañ ngan, bơh broă iơh rmơh Sicem neh lơh cau Israel in, bic mơ kòn 
ơruh Jakôp dê la broă ò di lơh. 

8Hamor đơs mơ bol khai lah: “Nùs nhơm Sicem, kòn klau añ, neh đềt mềr mơ cau 
ơruh ală ồng, dan ai tĕ cau ơruh hơ̆ khai in bau. 

9Tòmbau tĕ nàng gơs gơp bơtiàn bal, ală ồng ai ală cau ơruh bol hi in, gen ală ồng 
bau mơ ală cau ơruh bol hi dê. 

10Ơm tĕ mơ bol hi, lơgar neh rcang sir ală ồng in, ơm tĕ kă bro mơ lơh gơlik gơs 
phan mơna tềng hơ̆.” 

11Sicem đơs mơ bèp mơ ală lŏ klau cau ơruh dê lah: “Dan ai añ in geh bơta nđàc 
di đap ală ồng, mơ ñchi bơta ală ồng dan añ rơp ai. 

12Dan tĕ oă phan kơt lap, mơ phan pà gòi, gen añ rơp ai be jơnau ală ồng dan, 
mơya ai tĕ cau ơruh hơ̆ añ in nàng bau.” 

13Ală kòn klau Jakôp ho Sicem mơ Hamor, bèp khai, mơ ai jơnau đơs pơrlồm bol 
khai, tài bơh Sicem neh lơh roh pơnro niam Dina, oh ùr bol khai dê. 

14Ală bol hơ̆ đơs lah: “Ai oh ùr hi dê cau lơi òhềt siat gơltau in bau, hơ̆ la dô nơm 
broă ò di pal lơh, tài bơh hơ̆ la dô bơta lơh ƀàssìl ƀàsso bol hi in. 

15Bol hi rơp lơh jat jơnau ală ồng tŭ lơi ală ồng lơh gơlik be bol hi, hơ̆ la kòp nă 
cau klau pal siat gơltau. 

16Behơ̆, bol hi rơp ai ală cau ơruh bol hi dê ală ồng in, mơ bol hi rơp bau mơ ală 
cau ơruh ală ồng sơl; gen bol he rơp ơm bal mơ gơlik gơs dô nơm làng bol lơm. 

17Mơ dilah ală ồng ò bài lơh jat jơnau bol hi mơ ò bài siat gơltau, gen bol hi ai 
wơl cau ơruh mơ lòt ơm tiah ndai.” 

18Ală jơnau bol khai đơs niam nùs Hamor mơ Sicem, kòn klau khai. 

19Cau pơnu hơ̆ ò gơn rlĕ adàr broă hơ̆, bơh kòn ơruh Jakôp niam nùs khai. Cau 
pơnu do la dô nă kòn geh sền dờng màng rlau jơh tòm hìu bèp khai dê. 

Simeôn mơ Lebi tơnchơt làng bol lơgar Sicem 
20Behơ̆, Hamor mơ Sicem, kòn klau khai, lòt tus di mpồng ƀòn khai dê, mơ đơs 
be do mơ làng bol tòm ƀòn: 

21“Ală bol hơ̆ ơm ring lơngai digùl bol he, behơ̆ ai bol khai in ơm tòm lơgar nàng 
kă bro. Do lơgar kung ơnàng bol khai in ơm, bol he rơp bau mơ cau ơruh bol 
khai, mơ ai wơl ală kòn ơruh he dê bol khai in, 

22Mơya bol khai kòñ ơm bal mơ bol he nàng gơlik gơs dô nơm làng bol, la tŭ lơi 
ală cau klau tòm bol he siat gơltau kung be kòp nă cau klau bol khai dê. 

23Gen behơ̆, ală phan poan jơng, ală phan mơna mơ ală phan ròng ndai bol khai 
dê rơp gơrê bal mơ bol he ò ơ? Bol he lơh jat tĕ bol khai tòm bơta hơ̆ nàng bol 
khai ơm bal mơ bol he.” 

24Kòp nă lik hơ bơdìh mpồng ƀòn he nàng iat Hamor mơ Sicem, kòn klau khai, 
mơ jơh ală cau klau lik hơ bơdìh mpồng ƀòn kong siat gơltau. 

25Tus di ngai pe, tòm tŭ kòp nă jê sồt, gen bàr nă kòn klau Jakôp la Simeôn mơ 
Lebi, ală bi Dina, bol khai at đào he dê, mut tòm ƀòn tòm tŭ ală cau ơm lơngai 
mơ sreh jơh ală cau klau. 

26Bàr nă bol khai ai đào sreh chơt Hamor mơ Sicem, kòn klau khai dê, ai Dina lik 
bơh hìu Sicem mơ lòt. 

27Bơh bol hơ̆ neh lơh tơnroh pơnro niam oh ơruh bol khai dê; behơ̆, ală kòn klau 
Jakôp lòt tus jă hơđang ală cau chơt mơ phà kơñau ƀòn hơ̆. 

28Bol khai kup ală mpồl belàt kơnrồ, alàng, ală phan tòm ƀòn mơ tòm ƀlàng, 

29mơ kup ai jơh phan mơna, ală kơnòm bal mơ cau ùr, kung ai jơh ală phan lơi 
tòm hìu sơl. 

30Gen Jakôp đơs mơ Simeôn mơ Lebi lah: “Bol mê neh lơh añ in ò suk ơm, lơh 
làng bol tòm lơgar do, la cau Kanaan mơ cau Pherijit, gơlik gơjrañ di añ behơ̆. Añ 
do gơs dô êt cau lơm. Dilah bol khai pơjum bal mơ lơh añ, gen ngan añ mơ hìu 
nhă añ rơp gơkòl roh rui.” 

31Bol khai ho lah: “Bol hi kong jai cau lơh di oh ùr hi be cau dri ơ?” 

Sơnròp Gơlik Gơs 35 

Jakôp tơlik sang ală rùp duh khoai bơh tòm hìu 
1 Yàng Tom Trồ đơs mơ Jakôp lah: “Ñă tĕ, guh ơm hơ Betel, mơ lơh tềng hơ̆ dô 
nơm cơnòng duh khoai Yàng Tom Trồ in, la Bơtau neh tơlik mat mơ mê tòm tŭ 
mê dô klàs bơh Esau bi mê.” 

2Gen Jakôp đơs mơ hìu nhă khai dê mơ jơh ală cau lòt bal mơ khai lah: “Tơlik 
sang tĕ ală yàng ndai bơh digùl ală bol mê, lơh bol mê in gơs sàng goh mơ bơsoh 
ào. 

3Gen bol hi ñă, lòt tus hơ Betel, tềng hơ̆ añ rơp lơh dô nơm cơnòng duh khoai 
Yàng Tom Trồ in, la Bơtau neh ho jơnau añ dan, tòm tŭ añ tìp bơta bòl glar, mơ 
neh ơm bal mơ añ tòm tŭ lòt gùng.” 

4Gen bol khai ai Jakôp in ală rùp ràk yàng làng bol bơdìh mơ bol khai gam gơs 
mơ ală bơno di tồr, gen khai tơp ală phan hơ̆ di tòm cha rềp Sicem. 

Jakôp lơh cơnòng duh khoai di Betel 
5Chòp, bol khai lòt gùng, mơ Yàng Tom Trồ tơndùh bơta rngòt rngơt hơđang ală 
ƀòn gùt dar tềng hơ̆, gen tàng bol khai ò ting jat ală kòn klau Jakôp dê. 

6Jakôp mơ ală cau lòt bal mơ khai tus hơ Lus (hơ̆ la Betel) tòm lơgar Kanaan. 

7Tềng hơ̆ khai lơh dô nơm cơnòng duh khoai mơ sơnđan tiah hơ̆ la El Betel, bơh 
tềng hơ̆ Yàng Tom Trồ neh tơlik mat mơ khai tòm tŭ khai dô bơh di bi khai. 

8Tŭ hơ̆, Debôra, cau ròng Rebeka chơt mơ tơp hơđơm Betel di tòm cha, tiah hơ̆ 
cau sơnđan la Alôn Bakut. 

9Tòm tŭ khai tus bơh lơgar Padan Aram, Yàng Tom Trồ tơlik mat mơ Jakôp tai, 
mơ ai lơngai khai in. 

10 Mơ đơs lah: “Sơnđan mê la Jakôp, mơya ò tai sơnđan la Jakôp, mơ rơp sơnđan 
mê la Israel.” Behơ̆, Kơnràñ tơmoh sơnđan khai in la Israel. 

11 Yàng Tom Trồ đơs lah: “Añ la Yàng Tom Trồ Gơnap Gơnoar Làm Jơh, tơnggơs 
tĕ mơ bơtơl oă, dô nơm làng bol tai rơp bơh mê mơ gơlik gơs, mơ oă cau bơtau 
rơp bơh să mê mơ lik. 

12Lơgar Añ neh ai Abraham mơ Isak in, gen Añ rơp ai mê mơ jơi bơtiàn mê in 
sơl.” 

13Gen Yàng Tom Trồ guh bơh di tiah Kơnràñ neh đơs mơ Jakôp. 

14 Khai bơtào dô nơm jrong lŭ di tiah mơ Yàng Tom Trồ neh đơs mơ khai, khai 
ơn phan pơdơng ñô mơ tuh mơñà hơđang gơ. 

15Gen Jakôp ai sơnđan tiah Yàng Tom Trồ neh đơs mơ khai la Betel. 

Deh Benjamin. – Racel chơt 
16Bol khai lòt bơh Betel, mơ bol khai gam ngài dô êt bơh Ephrata, gen Racel jê 
deh. Khai jê oă ngan. 

17Tòm tŭ Racel deh, cau đơng deh đơs lah: Bañ rngòt, bơh ai rơp gơs dô nă kòn 
klau tai. 

18Tòm tŭ Racel mòr tơlik hwềng soàn, tac nhơm. Gen khai sơnđan kòn klau hơ̆ 
la Benoni, ai bèp khai sơnđan khai la Benjamin. 

19Behơ̆ Racel chơt, mơ tơp di gah gùng lòt hơ Ephrata, tềng hơ̆ la Betlehem. 

20Jakôp bơtào dô nơm jrong lŭ di bơtô, hơ̆ la jrong lŭ bơtô Racel dê gam jơl ngai 
do. 

21Tơnơ̆ hơ̆, Israel lòt mơ lơh sàl đah ne theng Eder. 

22 Tòm tŭ Israel ơm tòm lơgar hơ̆, gen Ruben lòt bic mơ Bilha, bau cồng bèp khai 
dê, mơ Israel git bơta hơ̆. 

Jơt bàr nă kòn klau Jakôp dê 
23Jakôp gơs jơt bàr nă kòn klau. Ală kòn klau Lea dê la Ruben, kòn tơnhoa Jakôp 
dê, Simeôn, Lebi, Juda, Issaka mơ Jebulun. 

24Ală kòn klau Racel dê la Jôsep mơ Benjamin. 

25Mơ ală kòn Bilha dê, cau dĭ ùr Racel dê, la Dan mơ Neptali. 

26Ală kòn klau Silpa dê, cau dĭ ùr Lea dê la Gat mơ Aser. Ală cau hơ̆ la ală kòn 
klau Jakôp dê, deh tòm Padan Aram. 

Isak chơt 
27 Jakôp tus hơ Isak, bèp khai dê, tòm Mamre, tòm ƀòn Kiriat Arba, hơ̆ la Hebrôn, 
di tiah Abraham mơ Isak neh ơm ing. 

28Rài kis Isak dê la dô rhiang phàm jơt nam. 

29Mơ Isak jŏ nam kra, tac nhơm chơt, mơ rê tus hơ mò pàng khai dê. Esau mơ 
Jakôp, bàr nă kòn klau khai dê, tơp khai. 

Sơnròp Gơlik Gơs 36 

Jơi bơtiàn Esau dê 
1Do la jơi bơtiàn Esau dê, hơ̆ la Edôm. 

2 Esau bau mơ ală bau khai dê bơh ală cau ơruh tòm lơgar Kanaan; Ada, kòn ùr 
Elôn, cau Hetit, mơ Ôhôlibama kòn ùr Ana, kòn ùr Jibeôn, cau Hebit dê. 

3 Mơ Basmat, kòn ùr Ismael dê la oh ùr Nebayôt. 

4Ada deh Eliphas Esau in, Basmat deh Reuel; 

5mơ Ôhôlibama deh Jeus, Jalam mơ Kôra. Hơ̆ la ală kòn klau Esau dê, deh tòm 
lơgar Kanaan. 

Esau ơm tòm mơnơm Seir 
6Esau lam ală bau, ală kòn klau, kòn ùr khai dê, jơh ală cau tòm hìu nhă, ală mpồl 
belàt, phan poan jơng khai dê mơ ală phan khai neh tơnggơs tòm lơgar Kanaan, 
lòt hơ lơgar ndai, ngài bơh Jakôp oh khai dê. 

7Tài bơh bàr nă oh mi khai dê gơs oă phan mơna, oă mpồl phan poan jơng, mơ 
lơgar bol khai dê ơm ing ò tơl tiah nàng ròng gơ, gen ơm bal mơ gơp ò diơng. 

8Esau hơ̆ la Edôm, ơm hơđang mơnơm Seir. 

9Do la jơi bơtiàn Esau, ồng pàng Edôm dê, hơđang mơnơm Seir. 

Jơi bơtiàn ală kòn Esau dê 
10Do la sơnđan ală kòn klau Esau dê: Ada, bau khai dê, deh Eliphas; Basmat, bau 
khai dê kung deh Reuel. 

11Ală kòn klau Eliphas dê la Theman, Ômar, Sephô, Gatham, mơ Kenas. 

12Thimna, bau cồng Eliphas, kòn klau Esau dê, deh Amalek khai in. Hơ̆ la ală sau 
Ada, bau Esau dê. 

13Mơ do la ală kòn klau Reuel dê: Nahat, Serah mơ Mitsa. Hơ̆ la ală sau Basmat 
dê sơl. 

14Mơ do la ală kòn klau Ôhôlibama, bau Esau dê, kòn ùr Ana, sau Jibeôn. Khai 
deh Esau in Jeus, Jalam mơ Kôra. 

15Do la ală kwang ƀòn tòm ală kòn sau Esau dê: Ală kòn klau Eliphas, kòn tơnhoa 
Esau dê la kwang ƀòn Ômar, kwang ƀòn Sephô, kwang ƀòn Kenas, 

16kwang ƀòn Kôra, kwang ƀòn Gatham mơ kwang ƀòn Amalek. Hơ̆ la ală kwang 
ƀòn tơnggơs bơh Eliphas, tòm lơgar Edôm, mơ la ală kòn sau Ada dê. 

17Do la ală kòn klau Reuel, kòn Esau dê: kwang ƀòn Nahat, kwang ƀòn Jerah, 
kwang ƀòn Samma, mơ kwang ƀòn Mitsa. Hơ̆ la ală kwang ƀòn tơnggơs bơh 
Reuel tòm lơgar Edôm mơ la ală kòn sau Basmat, bau Esau dê. 

18Do la ală kòn klau Ôhôlibama, bau Esau dê: kwang ƀòn Jalam mơ kwang ƀòn 
Kôra. Hơ̆ la ală kwang ƀòn tơnggơs bơh Ôhôlibama, bau Esau, kòn ùr Ana dê. 

19Hơ̆ la ală kòn klau Esau dê, khai la Edôm mơ hơ̆ la ală kwang ƀòn bol khai dê. 

Ală kòn klau Seir dê 
20Do la kòn klau Seir dê, cau Hôrit, ală cau bơh yau ơm tòm lơgar hơ̆: Lôthan, 
Sôbal, Jibeôn, Ana, 

21Disôn, Ejer, mơ Disan. Hơ̆ la ală kwang ƀòn Hôrit, ală kòn klau Seir, tòm lơgar 
Edôm. 

22Ală kòn klau Lôthan dê la Hôri, mơ Heman, ai oh ùr Lôthan la Thimna. 

23Do la ală kòn Sôbal dê: Alban, Manahat, Ebal, Sephô, mơ Ônam. 

24Do la ală kòn Jibeôn dê: Aiah mơ Ana. Hơ̆ la Ana mơ neh bàn dà cat duh tòm 
ƀlàng bràs, tòm tŭ khai ê alàng Jibeôn, bèp khai dê. 

25Do la ală kòn Ana dê: Disôn mơ Ôhôlibama, kòn ùr Ana dê. 

26Do la ală kòn Disôn dê: Hemdan, Esban, Jitran mơ Keran. 

27Do la ală kòn Ejer dê: Bilhan, Saban, mơ Akan. 

28Do la ală kòn Disan dê: Us mơ Aran. 

29Do la ală kwang ƀòn lơgar Hôrit dê: kwang ƀòn lơgar Hôrit dê: kwang ƀòn 
Lôthan, kwang ƀòn Sôbal, kwang ƀòn Jibeôn, kwang ƀòn Ana, 

30kwang ƀòn Disôn, kwang ƀòn Ejer mơ kwang ƀòn Disan. Hơ̆ la ală kwang ƀòn 
làng bol Hôrit dê tòm lơgar Seir. 

Ală bơtau lơgar Edôm dê 
31Lài mơ tŭ làng bol Israel òhềt gơs dô bơtau lơi at bồ bol khai, gen do la ală 
bơtau at bồ lơgar Edôm: 

32Bela, kòn klau Beôr, at bồ lơgar Edôm, sơnđan ƀòn khai la Dinhaba. 

33Chơt bơtau Bela, gen Jôbap kòn klau Jerah dê, cau Bôsra, at bồ ala khai. 

34Chơt bơtau Jôbap, gen Husam, cau lơgar Theman at bồ ala khai. 

35Chơt bơtau Husam, gen Hadat, kòn klau Bedat dê, at bồ ala khai. Hơ̆ la bơtau 
pha rlau mơ làng bol Midian tòm ƀlàng Môap. Mơ sơnđan ƀòn khai la Abit. 

36Chơt bơtau Hadat, gen Samla, cau Masrekah, at bồ khai. 

37Chơt bơtau Samla, gen Sol, cau Rehôbôt ơm di gah hiòng, at bồ ala khai. 

38Chơt bơtau Sol, gen Baal Hanan, kòn klau Akbor dê, at bồ ala khai. 

39Chơt bơtau Baal Hanan, kòn klau Akbor, gen Hadar, at bồ ala khai. Sơnđan ƀòn 
khai dê la Pau; bau khai la Mehetabel, kòn ùr Matret dê, kòn ùr Mesahap. 

40Do la ală kwang ƀòn tơnggơs bơh Esau, kòp jat hìu nhă bol khai dê, kơnhwàl 
lơgar bol khai dê, mơ ală sơnđan bol khai dê: kwang ƀòn Thimna, kwang ƀòn 
Alba, kwang ƀòn Jethet, 

41kwang ƀòn Ôhôlibama, kwang ƀòn Ela, kwang ƀòn Phinôn, 

42kwang ƀòn Kenas, kwang ƀòn Theman, kwang ƀòn Mipsar, 

43kwang ƀòn Makdiel, mơ kwang ƀòn Iram. Hơ̆ la ală kwang ƀòn Edôm dê jat hìu 
nhă tòm lơgar bol khai dê. Hơ̆ la Esau ồng pàng làng bol Edôm dê. 

Sơnròp Gơlik Gơs 37 

Jôsep mơ ală bi khai 
1Jakôp ơm tòm lơgar bèp khai ơm ing la lơgar Kanaan. 

2Do la jơnau yal bơh jơi bơtiàn Jakôp dê. Tŭ hơ̆ Jôsep neh tơl jơt poh nam, ê belàt 
bal mơ ală bi khai dê. Khai lơh yô mơ ală kòn Bilha mơ ală kòn Silpa dê, bàr nă 
bau bèp khai dê. Jôsep yal mơ mè bèp ală bơta iơh bol khai dê. 

3Israel kòñ gơboh dê Jôsep rlau mơ ală kòn klau ndai khai dê, tài bơh geh kòn hơ̆ 
tòm tŭ khai neh kra, gen jing khai in dô blah ào jrùh oă bơnga. 

4Ală bi khai gŏ bèp kòñ gơboh di Jôsep rlau mơ ală bol khai, gen gơs nùs gơjrañ 
kơuềng di khai, mơ ò bài đơs niam mơ khai. 

Bơta mpau Jôsep dê 
5Jôsep gŏ dô bơta mpau, mơ yal wơl mơ ală bi khai in kơno; bol khai sơlo gơjrañ 
kơuềng di khai tai. 

6Khai đơs lah: “Añ neh gŏ dô bơta mpau, dan ală bi iat añ yal: 

7Bol he ơm tòm ƀlàng cap kòi, dô cap kòi añ gơ ntào, ai cap kòi ală bi dê tus ơm 
gùt dar, tơmbic să di đap cap kòi añ jê.” 

8Gen ală bi khai ho lah: “Mê rơp at bồ bol hi ơ? Mê rơp geh gơnoar hơđang bol hi 
ơ?” Bol hơ̆ sơlo gơjrañ kơuềng di khai oă tai, tài bơh ală bơta mpau mơ jơnau 
đơs khai dê. 

9Jôsep gŏ dô bơta mpau tai, mơ yal mơ ală bi khai in lah: “Añ gŏ dô bơta mpau 
tai! Do, mattơngai, kơnhai, mơ jơt dùl nơm sơmañ tus tơmbic să di đap añ.” 

10Khai yal mpau hơ̆ mè bèp mơ ală bi khai in iat, mơya bèp khai lah pơrhơng mơ 
lùp: “Bơta mpau mê dê hơ̆ la ñchi taih? Añ, mè mê, mơ ală bi mê rơp tus tơmbic 
să di đap mê ơ?” 

11 Ală bi khai ƀoah gơjrañ di khai, mơya bèp ò hŭi bơta hơ̆. 

Ală bi Jôsep sơrbì khai tòm tơrlung 
12Ală bi Jôsep dê lòt ê mpồl phan poan jơng bèp bol khai dê tòm Sicem. 

13Israel đơs mơ Jôsep lah: “Ală bi mê dê ê belàt tòm Sicem sơl? Lòt hơ do nàng 
añ sồr mê lòt tus hơ bol khai.” Jôsep ho lah: “Do añ.” 

14Israel sồr khai lah: “Mê lòt tĕ, sền ală bi mê mơ ală mpồl phan mbe lơi, gen yal 
wơl añ in git.” Behơ̆, bơh thòng Hebrôn khai sồr Jôsep lòt tus hơ Sicem. 

15Jôsep lòt lềng làng tòm ƀlàng, gơs dô nă cau klau tìp mơ khai, mơ lùp khai lah: 
“Ñchi mê jòi taih?” 

16Jôsep ho lah: “Añ jòi ală bi añ jê. Dan sơnio añ in git tiah lơi bol khai ê mpồl 
phan.” 

17Khai ho lah: “Ală bi mê neh lòt bơh tềng do rau, tài bơh añ neh kơno bol khai 
đơs lah: ‘Bol he lòt lă tus hơ Dôthan.’” Behơ̆, Jôsep lòt jòi ală bi khai mơ bàn bol 
khai tòm Dôthan. 

18Ală bol hơ̆ gŏ khai gam ngài, òhềt tus rềp, gen tòmbơyai jòi kai gơrmơ̆i nàng 
tơnchơt khai. 

19Bol hơ̆ đơs bal lah: “Ne, klau mpau neh tus! 

20Tŭ do bol he tơnchơt tĕ khai, mơ sang tòm dô nơm tơrlung gen bol he rơp yal 
lah: ‘Khai neh gơtìp phan brê crè sa,’ gen bol he rơp kơp sền ală bơta mpau khai 
dê rơp gơlik gơs be lơi.” 

21Ruben kơno ală jơnau hơ̆, gen dong khai bơh tê bol hơ̆ mơ đơs lah: “Bol he bañ 
tơnchơt khai.” 

22Mơ khai đơs tai lah: “Bol he bañ lơh gơhòr mhàm, sơrbì tĕ khai tòm tơrlung 
tòm ƀlàng bràs ne, mơ bañ ƀư di să khai.” Khai đơs behơ̆ tài bơh khai kòñ dong 
klàs Jôsep bơh tê bol hơ̆ dê, nàng ai wơl Jôsep bèp khai in. 

23Tòm tŭ Jôsep neh tus mơ ală bi khai dê, gen bol khai hồ ào khai dê, la ào oă 
bơnga khai gam soh di să. 

24Lồc behơ̆, bol hơ̆ kup khai, cèng sơrbì tòm tơrlung dà. 

Tac Jôsep mơ cau Ismael 
25Gen bol khai nggui mơ sào. Bol khai pò mat tơnggòr, gŏ dô bơnòr cau Ismael 
tus bơh Galaat, hơđang ngkòi làkđa bol khai dê pơdiang phan ƀô bơlhu, sơnơm 
kơlhô, mơ cài trŭ nàng cèng tus hơ lơgar Ejiptơ. 

26Gen Juda đơs mơ ală oh mi khai lah: “Ñchi kwơ he in dilah he tơnchơt oh he 
mơ pồn mhàm khai taih? 

27Do, cèng tac tĕ khai mơ cau Ismael, mơ bañ ƀư tê di să khai tài bơh khai la oh 
he, poac mhàm he dê.” Ală oh mi khai kơno mơ lơh jat jơnau khai đơs. 

28 Mơ dơ̆ ală cau kă bro Midian lòt gan, ală bi tă tơngguh Jôsep bơh tơrlung dà, 
mơ tac khai bàr jơt pet priă mơ cau Ismael, gen bol hơ̆ cèng khai hơ lơgar Ejiptơ. 

29Ruben rê wơl hơ tơrlung, Jôsep ò gam tềng hơ̆ tai, gen crè ào he. 

30Khai rê wơl hơ ală oh khai dê mơ đơs lah: “Oh hơ̆ ò gŏ tai, gen ntềng đah añ 
rơp lòt taih?” 

Jakôp ñìm rac, tồnlah kòn khai neh chơt ngan 
31Bol khai siat dô nơm be dam, gen iurŭ ào Jôsep tòm mhàm, 

32mơ pơyoa ào oă bơnga hơ̆ tus hơ bèp bol khai dê mơ sồr đơs lah: “Do la phan 
bol hi neh bàn. Behơ̆ bèp git ào do la ào kòn klau bèp dê sơl?” 

33Jakôp đal mơ đơs lah: “Hơ̆ la ào kòn klau añ jê, dô nơm phan brê jàñ bơsak neh 
kap khai! Ngan Jôsep neh gơkòl crè rpot rpet rau!” 

34Khai crè ào di să he mơ ai ồi dur pùt gùt dar but khai, mơ moat jrùng ñìm rac 
jŏ ngai bơh kòn klau khai dê. 

35Jơh tơl nă kòn klau kòn ùr khai dê pơjum nàng pơndòm pơniang khai, mơya 
khai ò bài mơ đơs lah: “Añ kơlôi moat sùm jơl tus di tŭ añ mù tòm lơgar làng ƀồc 
tus mơ kòn añ!” Behơ̆ bèp Jôsep ñìm rac bơh kòn khai dê. 

36Ală cau kă bro Midian cèng Jôsep tus hơ lơgar Ejiptơ, tac khai mơ Pôtiphar, 
kwang ling sền gàr Pharaôn dê. 

Sơnròp Gơlik Gơs 38 

Juda mơ Tamar 
1Tòm tŭ hơ̆, Juda lik bơh oh mi khai dê, mơ lòt ơm mơ dô nă cau Adulam, sơnđan 
la Hira. 

2Tềng hơ̆ Juda gŏ kòn ùr dô nă cau Kanaan sơnđan la Sua gen bau mơ khai mơ 
ơm bal mơ khai. 

3Khai bun deh dô nă kòn klau sơnđan la Er. 

4Khai bun tai, deh dô nă kòn klau sơnđan la Ônan; 

5mơ deh tai dô nă kòn klau sơnđan la Sela, tòm tŭ deh khai gen Juda ơm tòm 
Kesip. 

6Juda lap bau Er in kòn tơnhoa khai, ùr hơ̆ sơnđan la Tamar. 

7Mơya Er iơh bơsak di đap Yàng Jehôwa, gen Kơnràñ tơnchơt khai. 

8Gen Juda sồr Ônan lah: “Mê lòt bic tĕ mơ bau bi mê, lơh wil tơl broă tòm dô nă 
oh bau klau khai dê, nàng tơrbŏ jơi bơtiàn bi mê dê.” 

9Ônan git lah jơi bơtiàn do ò di bal mơ khai, gen tòm tŭ khai bic mơ Tamar, gen 
khai tuh gơtòm ù nàng ò gơs jơi bơtiàn bi khai in. 

10Mơya bơta khai lơh behơ̆ ò niam nùs Yàng Jehôwa, gen Kơnràñ tơnchơt khai 
sơl. 

11Gen Juda sồr Tamar, ƀan khai lah: “Rê tĕ ơm bơnrau tòm hìu bèp ai, jơl tus di 
tŭ lơi Sela kòn klau añ rơp dờng.” Bơh khai đơs lah: “Bol he pal kơrhia, rngòt 
khai chơt kung be bàr nă bi khai mòn.” Gen Tamar rê ơm tòm hìu bèp khai. 

12Tŭ tơngai sơlèt rlau, kòn ùr Sua, bau Juda chơt. Tòm tŭ khai neh jơh moat, gen 
Juda bal mơ Hira oh mi khai dê, cau Adulam, guh tus hơ tiah ală cau chài siat 
sơnò belàt he tòm Thimna. 

13Cau yal Tamar in git bơta hơ̆ mơ đơs lah: “Do po bèp ai lòt tus hơ Thimna nàng 
siat sơnò belàt.” 

14Gen khai hồ ào bơnrau, ai chèo jơm mat mơ nggòc ồi di să khai, gen nggui hơ 
bơdìh mpồng ƀòn Enaim, di gùng lòt tus hơ Thimna. Khai lơh behơ̆ tài bơh khai 
gŏ Sela neh dờng rau, mơya ò tòmbau khai mơ Sela. 

15Tòm tŭ Juda gŏ khai, tồnlah dô nă cau ùr dri, tài bơh khai jơm muh mat. 

16Gen Juda tus rềp mơ khai mơ đơs lah: “Ai añ in tus mơ ai,” bơh khai ò git ùr hơ̆ 
la ƀan khai. Tamar lùp lah: “Ñchi mê ai añ in nàng tus mơ añ taih?” 

17Khai ho lah: “Añ rơp pơyoa ai in dô nơm kòn be bơh mpồl añ jê.” Cau ùr lùp: 
“Ñchi cơng tàng mê rơp ai añ in tus dê tŭ lơi mê pơyoa be taih?” 

18Juda ho lah: “Ñchi añ kòñ ai ai in nàng lơh cơng tàng tŭ do taih?” Cau ùr đơs 
lah: “Ƀang kì, che, mơ gai jra di tê mê.” Khai ai mo mơ lòt tus bic mơ ùr hơ̆. Khai 
bun bơh Juda. 

19Gen cau ùr ñă lòt, hồ chèo mơ soh wơl ào bơnrau. 

20Juda sồr cau Adulam, oh mi khai dê, cèng kòn be nàng tơwài ală phan cơng tàng 
bơh di tê cau ùr hơ̆, mơya khai jòi ùr hơ̆ ò bàn. 

21Gen khai lùp làng bol di tiah ùr hơ̆ ơm lah: “Ntềng đah cau dri bơh lài khai ơm 
di gùng đah bơdìh mpồng ƀòn Enaim taih?” Bol khai ho lah: “Tềng do ò gơs dô 
nă cau dri lơi.” 

22Gen khai rê hơ Juda mơ yal lah: “Añ jòi khai ò bàn, mơ cau yal lah: Tềng do ò 
gơs dô nă cau dri lơi ò.” 

23Juda đơs lah: “Do, añ neh pơyoa kòn be, mơya mê jòi khai ò bàn. Behơ̆, lòi khai 
in prap gàr phan cơng tàng hơ̆, rngòt he gơs bơta ƀàssìl.” 

24Pơgap tòm pe kơnhai tơnơ̆, cau yal Juda in lah: “Tamar, ƀan mê neh lơh dri, 
mơ bơh bơta dri hơ̆, khai neh bun.” Juda đơs lah: “Cèng chu tĕ khai.” 

25Tòm tŭ cau lam ùr do lik gen khai pơyoa jơnau đơs mơ po bèp lah: “Dan bèp 
sền tĕ ƀang kì, che mơ gai jra do la phan ñcau. Añ neh gơs bun bơh cau gơs ală 
phan do.” 

26Juda đal git ală phan hơ̆ mơ đơs lah: “Khai la song ring rlau mơ añ, bơh añ ò ai 
Sela, kòn klau añ khai in.” Gen Juda ò ơm bal mơ khai tai. 

27Tòm tŭ khai jê deh, do, tòm kơndul khai gơs kòn bàr. 

28Tòm tŭ jê deh, dô nă lik tê lài, cau đơng deh at di tê mơ pùt che pơrhê, mơ đơs 
lah: “Do, dô nă lik lài.” 

29Mơya khai tơmut wơl tê, gen behơ̆ bi khai lik. Cau đơng deh đơs lah: “Mê ƀlong 
lài do!” Bol khai sơnđan la Pheres. 

30Oh khai lik tơnơ̆, la cau gơs che pơrhê di tê, mơ bol khai sơnđan la Jerah. 

Sơnròp Gơlik Gơs 39 

Jôsep ơm tòp tòm lơgar Ejiptơ 
1Cau cèng Jôsep tus hơ lơgar Ejiptơ, gen Pôtiphar cau kwang Pharaôn dê, cau 
kwang ling, la cau Ejiptơ, blơi khai bơh di ală cau Ismael neh lam khai tus. 

2 Jôsep ơm tòm hìu cau tòm khai dê la cau Ejiptơ. Yàng Jehôwa ơm bal mơ khai, 
gen khai gơlik gơs cồng nha sùm. 

3Cau tòm khai dê gŏ Yàng Jehôwa ơm bal mơ khai mơ Kơnràñ lơh jơh ală broă 
bơh tê Jôsep di gơlik cồng nha. 

4Behơ̆, Jôsep geh bơta nđàc di đap cau tòm khai dê; khai lơh broă cau tòm in. Cau 
tòm ai khai in gơnoar at bồ hìu, mơ jơh ală phan cau tòm ai khai in sền gàr. 

5Behơ̆, di tŭ khai ai Jôsep in at bồ hìu mơ jơh ală phan khai dê rau, gen Yàng 
Jehôwa ai lơngai lơngò hìu nhă khai in tài bơh Jôsep; bơta lơngai lơngò Yàng 
Jehôwa ơm hơđang jơh ală phan khai dê, bulah tòm hìu hala tòm ƀlàng. 

6Khai jào jơh ală phan mơna Jôsep in sền gàr; khai ò kơlôi broă lơi tai, mìng ală 
phan sa khai dê lơm. Mơ Jôsep la hàng mơnĕ, mơ sền khai mơnĕ mơnài. 

Jôsep kong jàm 
7Tơnơ̆ mơ ală broă do, bau ùr cau tòm sền Jôsep mơ đơs lah: “Lòt tĕ bic mơ añ.” 

8Jôsep ò bài mơ đơs lah: “Cau tòm añ neh ai jơh ală phan khai dê añ in sền gàr, 
mơ do khai ò git broă lơi tòm hìu tai. 

9Tòm hìu do ò gơs cau lơi dờng rlau mơ añ, mơ khai kung ò bơkơ̆u añ bơta lơi, 
mìng dô nă ai bơh ai la bau cau tòm añ jê. Mbe lơh añ khin lơh bơta iơh bơsak 
behơ̆, mơ gơs glài mơ Yàng Jehôwa taih?” 

10Khai ơniai Jôsep kòp ngai, mơ Jôsep ò bài jat jơnau khai dê nàng bic hala ơm 
bal mơ khai dô êt lơi. 

11Gơs dô ngai, Jôsep mut tòm hìu nàng lơh broă mơ tŭ hơ̆ ò gơs dô nă cau lơi ơm 
tòm hìu hơ̆, 

12gen khai sơmbat di ào Jôsep mơ đơs lah: “Bic tĕ mơ añ!” Mơya Jôsep lòi ào tòm 
tê cau ùr hơ̆ mơ dô lik di tiah. 

13Tòm tŭ cau ùr gŏ ào gam di tê khai, mơ Jôsep neh dô lik di tiah, 

14gen khai hòi ală cau tòm hìu nhă khai dê mơ đơs lah: “Sền do! Bau klau añ neh 
cèng tòm hìu dô nă cau Hebrơ nàng khai bơrcek añ. Khai lòt rềp kòñ bic mơ añ, 
mơya añ driau dờng. 

15Dơ̆ khai kơno añ nggà driau, gen khai lòi ào di añ, mơ dô lik hơ bơdìh.” 

16Gen khai lòi ào Jôsep di gah khai mơ gơn tus di tŭ cau tòm rê. 

17Khai yal wơl mơ cau tòm be jơnau lài lah: “Cau dĭ Hebrơ mơ mê neh cèng tòm 
hìu, neh tus rềp nàng bơrcek añ, 

18mơya dơ̆ añ nggà driau, khai lòi ào khai di añ mơ dô lik hơ bơdìh.” 

19Dơ̆ cau tòm Jôsep dê kơno jơnau bau he neh yal lah: “Hơ̆ la cau dĭ mê lơh bơta 
hơ̆,” gen khai gơhào gơjrañ, 

20mơ khai kup Jôsep tơmut tòm hìu jàm, la tiah jàm ală cau tìs glài mơ cau bơtau. 
Behơ̆, khai ơm jàm tềng hơ̆. 

21 Mơya Yàng Jehôwa ơm bal mơ Jôsep, mơ Kơnràñ yal tơlik bơta kòñ gơboh kơ̆ 
dơn Kơnràñ dê, mơ ai khai in geh bơta nđàc di đap cau at bồ hìu jàm. 

22Cau at bồ hìu jàm jào jơh ală cau jàm tòm tê Jôsep, ală broă lơi lơh la Jôsep lam 
lơh. 

23Cau gơnoar at bồ hìu jàm ò sền sơwì tai ală broă lơh neh jào tòm tê Jôsep, tài 
bơh Yàng Jehôwa ơm bal mơ khai, mơ ai broă lơi khai in lơh gen gơlik gơs cồng 
nha. 

Sơnròp Gơlik Gơs 40 

Jôsep yal jơnau gơtha bơta mpau cau kwang at bồ yò ñô dê mơ cau kwang at bồ lơh ƀañ 
Pharaôn dê 

1Tơnơ̆ mơ ală broă do, gơs cau kwang at bồ yò ñô mơ cau kwang at bồ lơh ƀañ 
lơh ò niam nùs cau tòm bol khai dê la bơtau lơgar Ejiptơ. 

2Pharaôn gơjrañ di bàr nă cau kwang khai dê, la kwang at bồ yò ñô mơ cau 
kwang at bồ lơh ƀañ. 

3Mơ kup krơ̆ bol khai tòm hìu jàm tòm hìu cau kwang at bồ ling la tiah jàm Jôsep. 

4Cau kwang ling sồr Jôsep duh broă bàr nă cau kwang hơ̆ in. Bol khai ơm jàm 
tòm dô êt ngai. 

5Tòm dô mang ne, cau kwang at bồ yò ñô mơ kwang at bồ lơh ƀañ bơtau Ejiptơ 
dê, tòm tŭ bol khai ơm jàm, gŏ dô bơta mpau, kòp nă kòp bơta mpau is, mơ kòp 
bơta mpau gơs jơnau gơtha is gơ dê. 

6Drim hìng, Jôsep tus mơ bol khai, sền gŏ bol khai moat jrùng, 

7gen lùp bàr nă cau kwang Pharaôn dê ơm bal mơ khai tòm hìu jàm cau tòm khai 
dê, lah: “Ñchi bơh tài ngai do bàr nă ồng gơs muh mat moat jrùng behơ̆ taih?” 

8Bol khai ho lah: “Bol hi neh gŏ dô bơta mpau mơ ò gơs cau yal jơnau gơtha gơ 
dê.” Jôsep đơs lah: “Bơta yal jơnau gơtha mpau ò di la bơh Yàng Tom Trồ ò ơ? 
Dan yal tĕ bơta mpau ală ồng dê añ in iat.” 

9Cau kwang at bồ yò ñô yal bơta mpau khai dê Jôsep in lah: “Tòm bơta mpau añ 
jê, añ gŏ dô đòm ño ơm di đap añ; 

10tòm ño hơ̆ gơs pe ntê. Añ gŏ pe ntê hơ̆ rơp cat, gơs bơkào, dơrkum gơs plai 
dum. 

11Tê añ at mơngàn Pharaôn dê, añ pic plai ño hơ̆, pat dà ño tòm mơngàn, gen 
tong gơ dê tê Pharaôn.” 

12Jôsep đơs lah: “Gơtha mpau hơ̆ la be do: Pe ntê ño hơ̆ la pe ngai. 

13Tòm pe ngai tai, Pharaôn rơp toh ồng bơh dê hìu jàm, ai wơl gơnoar ồng in, 
ồng tong mơngàn Pharaôn dê tòm tê khai be lài òr, be tòm tŭ ồng gam gơs kwang 
at bồ yò ñô. 

14Tơnơ̆ mơ tŭ ồng neh geh bơta nđàc hơ̆ rau, dan kah wơl añ mơ yal mơ Pharaôn 
bơh añ, mơ lam añ lik klàs bơh tiah do. 

15Bơh añ neh cau kơñau bơh dê lơgar Hebrơ, mơ tềng do añ kung ò tìs glài lơi 
mơ cau jàm añ tòm hìu do.” 

16Dơ̆ cau kwang at bồ lơh ƀañ gŏ Jôsep yal jơnau gơtha mpau la niam, gen khai 
đơs: “Mơ tòm bơta mpau añ jê, añ đoa pe lơ-i piang lă hơđang bồ. 

17Tòm lơ-i hơđang rlau jơh gơs tơl ală piang lă cau buh Pharaôn in, sềm rơp tòm 
lơ-i hơđang bồ añ sa ală phan hơ̆.” 

18Jôsep đơs lah: “Jơnau gơtha mpau do lah: pe lơ-i la pe ngai. 

19Tòm pe ngai tai, Pharaôn rơp koh ngko ồng mơ yồng ồng hơđang tòm chi, mơ 
sềm rơp sa poac ồng.” 

20Tus di ngai pe, la tòm toh di ngai deh Pharaôn, khai lơh dô bơta ñô sa ai cau 
lơh broă khai in, mơ khai toh cau kwang at bồ yò ñô, mơ cau kwang at bồ lơh 
ƀañ bơh di hìu jàm. 

21Pharaôn ai cau kwang at bồ yò ñô in gơnoar be lài òr, nàng khai tong mơngàn 
tòm tê Pharaôn dê. 

22Mơya Pharaôn yồng cau kwang at bồ lơh ƀañ tòm toh be jơnau Jôsep neh yal. 

23Ai cau kwang at bồ yò ñô ò kah Jôsep tai, mơya khai neh hŭi. 

Sơnròp Gơlik Gơs 41 

Jôsep yal jơnau gơtha mpau Pharaôn dê 
1Tơnơ̆ mơ bàr nam, Pharaôn gŏ dô bơta mpau, khai ơm ntào di gah hiòng Nil. 

2Do, poh nơm kơnrồ lơmă mơ niam guh bơh di hiòng Nil, mơ bol gơ sa ñhơt tòm 
ƀlàng. 

3Mơ poh nơm kơnrồ ndai, rgai rgong, ò niam guh jat tơnơ̆ bơh hiòng Nil, mơ ntào 
rềp di ală kơnrồ lài di gah hiòng. 

4Poh nơm kơnrồ rgai rgong sa loan poh nơm kơnrồ lơmă niam. Gen Pharaôn kah 
rngal. 

5Gen khai bic wơl mơ gŏ bơta mpau dơ̆ bàr. Khai gŏ poh sơnyùr kòi să, niam lik 
bơh dô đòm bal. 

6Mơ gơs poh sơnyùr kòi nsiap mơ neh ro tài bơh càl đah mattơngai lik khồm gơ, 
hòn jat kòi ne. 

7Poh sơnyùr kòi nsiap loan poh sơnyùr kòi să niam. Gen Pharaôn kah rngal mơ 
git hơ̆ la dô bơta mpau. 

8 Àng drim hìng, nùs tồr khai ò suk ơm gen khai hòi ală cau pơlìn mơ ală cau jak 
chài tòm lơgar Ejiptơ lòt tus hơ khai. Gen khai yal bơta mpau bol hơ̆ in iat, mơya 
ò gơs cau lơi rgơi yal tơlik jơnau gơtha ală bơta mpau hơ̆ bơtau in. 

9Gen cau kwang at bồ yò ñô đơs mơ Pharaôn lah: “Tŭ do añ kah glài añ. 

10Lài òr bơtau neh gơhào gơjrañ mơ jàm cau kwang at bồ lơh ƀañ mơ añ tòm hìu 
jàm cau kwang at bồ ling dê. 

11Kung tòm mang hơ̆ bol hi gŏ dô bơta mpau, bơta mpau kòp nă dê gơs jơnau 
gơtha is gơ dê. 

12Tềng hơ̆ gơs dô nă cau pơnu Hebrơ, cau dĭ cau kwang at bồ ling dê. Bol hi yal 
khai in bơta mpau hi dê, mơ khai yal loh jơnau gơtha mpau kòp nă hi in. 

13Gen gơlik gơs ngan be jơnau khai neh yal. Bơtau ai añ in gơs gơnoar wơl, mơ 
yồng cau kwang ne.” 

14Gen Pharaôn sồr cau lòt hòi Jôsep. Bol khai toh mo Jôsep bơh hìu jàm. Khai 
koah sơnò tềp khai dê mơ tòmgơl ồi ào, gen lòt tus mơ Pharaôn. 

15Pharaôn đơs mơ Jôsep lah: “Añ neh gŏ dô bơta mpau.” 

16Jôsep ho lah: “Hơ̆ ò di la bơh añ, mơya hơ̆ la bơh Yàng Tom Trồ ai kơnràñ in dô 
jơnau ho wơl hừh nùs.” 

17Gen Pharaôn đơs mơ Jôsep lah: “Tòm bơta mpau añ jê, añ ơm ntào di gah hiòng 
Nil. 

18Do, poh nơm kơnrồ lơmă niam guh bơh di hiòng mơ gơ sa ñhơt tòm ƀlàng. 

19Lồc behơ̆, poh nơm kơnrồ ndai rgai rgong, ò niam guh bơh tơnơ̆, añ òhềt gơs 
tŭ lơi gŏ kơnrồ iơh behơ̆ tòm lơgar Ejiptơ. 

20Poh nơm kơnrồ rgai rgong hơ̆ sa loan poh nơm kơnrồ lơmă niam lài hơ̆. 

21Tơnơ̆ mơ tŭ gơ sa loan jơh tòm kơndul, gen kung be ò sa; bơh ală kơnrồ hơ̆ 
gam rgai iơh be òs. Gen añ kah rngal. 

22Lồc behơ̆, añ gŏ bơta mpau tai, do, gơs poh sơnyùr kòi să niam lik bơh dô đòm 
bal. 

23Mơ gơs poh sơnyùr kòi nsiap mơ neh ro tài bơh càl đah mattơngai lik khồm 
gơ, hòn jat kòi ne. 

24Mơ poh sơnyùr kòi nsiap loan poh sơnyùr kòi să. Añ neh yal bơta mpau do ală 
cau bơjơu in, mơya ò gơs cau lơi rgơi yal jơnau gơtha gơ dê.” 

25Jôsep đơs mơ Pharaôn lah: “Bàr bơta mpau kơnràñ neh gŏ hơ̆ gơs mìng dô 
gơtha lơm; Yàng Tom Trồ neh ai kơnràñ in git lài ală broă Yàng rơp lơh. 

26Poh nơm kơnrồ lơmă hơ̆ la poh nam, poh sơnyùr kòi să hơ̆ kung la poh nam. 
Hơ̆ la mìng dô bơta mpau. 

27Poh nơm kơnrồ rgai rgong guh bơh tơnơ̆ poh nơm kơnrồ lài hơ̆ la poh nam, 
mơ poh sơnyùr kòi nsiap mơ neh ro tài bơh càl đah mattơngai lik khồm gơ, hơ̆ 
la poh nam jơgloh rung. 

28Hơ̆ la bơta añ neh đơs mơ kơnràñ: Yàng Tom Trồ neh ai kơnràñ in git ală broă 
Yàng rơp lơh. 

29Do, tòm làm lơgar Ejiptơ, tòm poh nam rơp gơs phan ngui sa wil tơl lìu làc. 

30Mơya tơnơ̆ mơ hơ̆ rơp gơs poh nam jơgloh rung mơ cau rơp hŭi bơta lìu làc 
hơ̆, mơ bơta jơgloh rung hơ̆ rơp lơh siơ̆u rƀah kơnjơ̆ ngan. 

31Làng bol ò gŏ tai bơta wil tơl lìu làc hơ̆ tài bơh bơta jơgloh rung pơnjat gơ la 
dờng ngan. 

32Dilah kơnràñ gŏ bơta mpau bàr dơ̆ hơ̆ la bơh Yàng Tom Trồ neh lơh nền bơta 
hơ̆ rau, gen Yàng rơp lơh gơlik gơs mhar mo. 

33Tŭ do kơnràñ sac rwah tĕ dô nă cau jak chài mơ git kơrhia, ai khai in at bồ 
lơgar Ejiptơ. 

34Kơnràñ kung bơtào gơs ală cau gơnoar sền gàr tòm lơgar, nàng bol khai in 
pơjum dô pơnah pram tòm ală phan sa hòn tòm poh nam wil tơl lìu làc hơ̆. 

35Bol khai pơjum tơrgòm jơh phan sa tòm poh nam wil tơl lìu làc rơp tus, mơ 
pơjum tơrgòm kòi neh gơs tòm tiah gơnoar Pharaôn dê nàng gơs phan sa prap 
tềm tòm ală ƀòn, mơ ai bol khai in sền gàr gơ. 

36Ală phan sa do pal prap tềm nàng sa tòm poh nam jơgloh rung rơp tus tòm 
lơgar Ejiptơ nàng lơgar do in klàs chơt bơh bơta jơgloh rung hơ̆.” 

Jôsep gơs cau kwang at bồ lơgar Ejiptơ 
37Ală jơnau do niam nùs Pharaôn mơ ală cau duh broă khai dê. 

38Pharaôn đơs mơ ală cau duh broă khai dê lah: “Bol he jòi gŏ dô nă cau be cau 
do, gơs hwềng Yàng Tom Trồ dê sơl ơ?” 

39Pharaôn đơs mơ Jôsep lah: “Bơh Yàng Tom Trồ neh sơnio mê in git ală broă 
do, gen ò gơs cau lơi jak chài mơ git kơrhia be mê tai. 

40 Behơ̆ mê rơp at bồ hìu nhă añ jê, mơ jơh làng bol añ jê rơp jat jơnau mê dê. Añ 
rơp dờng rlau mơ mê mìng tòm sơbàn añ jê lơm.” 

41Pharaôn đơs tai mơ Jôsep lah: “Sền tĕ, añ ai mê in gơs gơnoar làm jơh lơgar 
Ejiptơ.” 

42 Pharaôn hồ sơmbiat bơh di tê khai dê mơ tơndò di tê Jôsep, mơ tơnsoh ào mơ 
bài che dơmài mơ tơnwan rơnjài màh di ngko khai. 

43Gen cau bơtau ai khai in nggui tòm rơndeh tơnơ̆ mơ rơndeh cau bơtau, gơs 
cau lòt lài mơ driau lah: “Cùn gơltang tĕ!” Behơ̆, Pharaôn pồ bơtào Jôsep gơs 
gơnoar tòm làm jơh lơgar Ejiptơ. 

44Pharaôn đơs mơ Jôsep lah: “Añ la Pharaôn, mơ dilah ò gơs mê gen ò gơs cau 
lơi tòm làm lơgar Ejiptơ rgơi pò tê mơ pò jơng hơđang ò.” 

45Pharaôn ai sơnđan Jôsep la Japhenat Paneah mơ ai khai in Asenat, kòn ùr 
Pôtiphera, cau gơnoar ơn phan duh khoai ƀòn Ôn dê, nàng khai in bau. Mơ Jôsep 
lòt còp làm tòm lơgar Ejiptơ. 

46Jôsep neh tơl pe jơt nam tòm tŭ khai sơntòm duh broă Pharaôn bơtau Ejiptơ. 
Behơ̆, khai lik bơh Pharaôn mơ lòt còp làm tòm lơgar Ejiptơ. 

47Tòm poh nam wil tơl lìu làc, ù tơnggơs oă, bềng lìu. 

48Gen Jôsep pơjum tơrgòm jơh phan sa tòm poh nam hơ̆ tòm lơgar Ejiptơ mơ 
prap phan sa do tòm jơh ală ƀòn, tòm kòp ƀòn khai prap tềm phan sa ală sre gùt 
dar ƀòn hơ̆ dê. 

49Behơ̆, Jôsep pơjum tơrgòm kòi oă ngan, be bràs dàlềng, tian gơs cau ò jai kòp 
tài bơh oă ir. 

Jôsep tơnggơs Manase mơ Epraim 
50Lài mơ tŭ tus di nam jơgloh rung, gen Asenat, kòn ùr Pôtiphera, cau gơnoar ơn 
phan duh khoai ƀòn Ôn dê, deh Jôsep in bàr nă kòn klau. 

51Jôsep sơnđan kòn tơnhoa khai dê la Manase bơh khai đơs lah: “Yàng Tom Trồ 
neh lơh añ in hŭi bơta bòl glar, mơ jơh hìu nhă bèp añ jê.” 

52Khai sơnđan kòn dơ̆ bàr la Epraim, bơh khai đơs lah: “Yàng Tom Trồ lơh añ in 
gơlik gơs pas sơm tòm lơgar añ kong bòl glar.” 

Sơntòm bơta jơgloh rung 
53Poh nam wil tơl lìu làc neh sir tòm lơgar Ejiptơ. 

54 Gen sơntòm poh nam jơgloh rung, be jơnau Jôsep neh đơs bơh lài. Jơh ală lơgar 
ndai kung gơs bơta jơgloh lơm mơya làm lơgar Ejiptơ gơs phan sa. 

55 Mơ tòm tŭ làm lơgar Ejiptơ gơs jơgloh gen làng bol dan phan sa mơ Pharaôn. 
Pharaôn đơs mơ làng bol lah: “Lòt tĕ tus mơ Jôsep, mơ lơh jat be jơnau khai sồr 
bol mê.” 

56Tòm tŭ làm lơgar gơs jơgloh rung gen Jôsep pò ală đam kòi nàng tac làng bol 
Ejiptơ in; tòm lơgar sơlo jơgloh oă tai. 

57Mơ làm jơh ală lơgar lòt tus hơ Ejiptơ nàng pơl kòi mơ Jôsep, tài bơh gơs bơta 
jơgloh rung ngan tòm làm dunnia. 

Sơnròp Gơlik Gơs 42 

Ală kòn klau Jakôp lòt pơl kòi tòm lơgar Ejiptơ. Jôsep đal git ală bi khai 
1Jakôp pơnro gơs kòi tòm lơgar Ejiptơ, gen khai đơs mơ ală kòn klau khai lah: 
“Mbe lơh bol mê sền mat bal mơ gơp behơ̆ taih?” 

2 Mơ khai đơs tai lah: “Do añ pơnro lah gơs kòi tòm lơgar Ejiptơ, bol mê pal lòt 
tềng hơ̆ nàng pơl kòi he in tồ bol he kis mơ ò chơt.” 

3Jơt nă bi Jôsep dê mù hơ lơgar Ejiptơ nàng pơl kòi. 

4Mơya Jakôp ò ai Benjamin, oh Jôsep, lòt bal mơ ală bi khai dê bơh kơlôi lah: 
“Rngòt gơs bơta gơtup gơtơl di khai mòn!” 

5Tŭ hơ̆, lơgar Kanaan kung gơs jơgloh rung, gen tàng ală kòn klau Israel dê mù 
pơl kòi tòm Ejiptơ kung be ală cau ndai sơl. 

6Mơ tai, Jôsep at bồ lơgar hơ̆; khai tac kòi jơh ală làng bol lơgar in. Mơ ală bi Jôsep 
dê tus tơmbic să di đap khai. 

7Jôsep gŏ mơ git đal ală bi khai, mơya khai lơh muh mat krơi mơ bol khai mơ 
đơs dô jơnau jroh jram lah: “Mbơh ƀòn bol mê taih?” Bol khai ho lah: “Bơh lơgar 
Kanaan lòt tus nàng pơl kòi.” 

8Behơ̆ Jôsep git đal ală bi khai, mơya bol khai ò git đal Jôsep. 

9 Jôsep kah wơl bơta mpau khai neh gŏ bơh bol hơ̆, gen đơs mơ bol khai lah: “Bol 
mê la cau rwang lơgar tus nàng sền ală tiah lơbơn òsô tòm lơgar do.” 

10Bol khai ho lah: “Ơ kơnràñ, ò di behơ̆ ò, ală cau dĭ kơnràñ dê lòt tus nàng pơl 
kòi lơm. 

11Ală bol hi la cau song, cau dĭ kơnràñ ò di la cau rwang lơgar ò.” 

12Khai ho mơ bol hơ̆ lah: “Ò di, ngan behơ̆, ală bol mê neh tus nàng sền ală tiah 
lơbơn òsô tòm lơgar do.” 

13Bol khai đơs lah: “Ală cau dĭ kơnràñ la jơt bàr nă oh mi, ală kòn dô nă bèp tòm 
lơgar Kanaan; tŭ do kòn put gam ơm tòm hìu bèp hi dê ai dô nă neh roh.” 

14Jôsep đơs: “Hơ̆ ngan la be añ neh đơs, ală bol mê la cau rwang lơgar ngan. 

15Do la bơta añ lòng ală bol mê, añ ai bơta kis Pharaôn dê mơ srat să lah, dilah 
oh put bol mê dê ò lòt tus hơ do, gen bol mê ò gơs tŭ lơi geh lik bơh tiah do. 

16Sồr tĕ dô nă cau tòm bol mê rê nàng rò oh put bol mê tus hơ do mơ ală bol mê 
pal ơm jàm tềng do. Añ pal lòng jơnau ală bol mê gen behơ̆ añ rơp git bol mê đơs 
ngan hala ò. Dilah ò đơs song, gen añ ai bơta kis Pharaôn mơ srat să lah, ală bol 
mê ngan la cau rwang lơgar.” 

17Mơ Jôsep krơ̆ bol khai dô bă bal pe ngai tòm hìu jàm. 

Jôsep bơklơn bol khai lam Benjamin mù hơ lơgar Ejiptơ 

18Tus ngai dơ̆ pe, Jôsep đơs mơ bol khai lah: “Añ rngòt di Yàng Tom Trồ, lơh tĕ 
be bơta do gen geh kis. 

19Dilah oh mi la cau song, gen lòi tĕ dô nă ơm jàm tềng do, ai bol mê rơp cèng kòi 
nàng jơh hìu nhă bol mê in sa. 

20Mơ lam oh put mù hơ do gen jơnau ală bol mê dê la song ngan, mơ ală bol mê 
ò chơt.” Gen bol khai lơh jat behơ̆. 

21Bol khai đơs bal lah: “Di ngan bol he gơs glài mơ oh he rau, bơh tŭ lài bol he gŏ 
hwềng khai moat jrùng tòm tŭ khai dan bơta nđàc, mơya he ò bài iat, gen tàng 
behơ̆ bơta bòl glar do tus mơ he.” 

22 Ruben đơs lah: “Añ neh đơs mơ bol mê lah: Bañ lơh tìs glài mơ oh hơ̆ sơl ơ? 
Mơya bol mê ò iat, gen tàng tŭ do bol he pal tơm wơl mhàm khai dê.” 

23Mơ Jôsep ngui dô nă cau sơpơ̆bơr nàng tòmbơhbơr mơ ală bi khai, gen tàng 
bol khai tồnlah Jôsep ò git wă jơnau đơs bol khai dê. 

24Mơ khai ñă lòt bơh bol hơ̆ mơ ñìm. Gen khai rê wơl mơ tòmbơhbơr mơ bol hơ̆, 
mơ kup Simeôn bơh di oh mi khai mơ cap di đap bol hơ̆. 

25Jôsep sồr cau dĭ ơn kòi bềng tòm ală rơnđò mơ ơn wơl priă tòm hơ̆ kòp nă khai 
in, mơ kung ai bơtơl tai bol khai in phan sa rò gùng. Cau dĭ lơh jat be jơnau hơ̆. 

26Gen bol khai dap mơ kơt ală rơnđò hơđang ngkòi alàng mơ lòt. 

27Tus di hìu ơpah bic, dô nă tòm bol khai hồ rơnđò nàng ai phan siam alàng, khai 
gŏ priă khai dê di bơr rơnđò. 

28Gen khai đơs mơ ală oh mi khai lah: “Priă añ jê neh cau ơn wơl, gơs tòm rơnđò 
añ do!” Ală bol khai bìr bồ rơm să mơ đơs bal lah: “Ñchi Yàng Tom Trồ neh lơh 
bol he in be do taih?” 

Jakôp ò ai Benjamin lòt 
29Ală bol khai rê wơl hơ Jakôp bèp bol khai, tòm lơgar Kanaan, mơ yal khai in ală 
bơta neh gơlik gơs lah: 

30“Cau at bồ lơgar Ejiptơ ai jơnau đơs jroh jram mơ bol hi, mơ pin bol hi la cau 
rwang lơgar. 

31Mơya bol hi đơs mơ khai lah: ‘Bol hi la cau song, ò di la cau rwang lơgar ò. 

32Bol hi la jơt bàr nă oh mi kòn dô nă bèp, dô nă neh roh thit, ai kòn put tŭ do 
gam ơm tòm hìu bal mơ bèp tòm lơgar Kanaan.’ 

33Cau at bồ lơgar hơ̆ sồr lah: ‘Lơh be do gen añ git ală bol mê la cau song: tòm ală 
oh mi lòi wơl tĕ dô nă, ai bol mê rơp cèng phan sa ală hìu nhă bol mê in, 

34mơ lam tĕ oh put tus hơ̆ añ; behơ̆ añ git ală bol mê ò di la cau rwang lơgar mơya 
la cau song. Añ rơp ai wơl oh bol mê in, mơ ală bol mê rơp kă bro tòm lơgar do.’” 

35Tòm tŭ bol khai tuh kòi bơh rơnđò, gen do, kòp rơnđò gơs priă kòp nă cau dê, 
mơ tŭ bèp mơ ală oh mi gŏ kơldung priă he, gen bol khai rngòt ngan. 

36Chòp, Jakôp bèp bol khai đơs lah: “Bol mê lơh roh ală kòn añ, Jôsep neh roh 
rau, Simeôn kung neh roh, mơ tŭ do bol mê kòñ lam Benjamin lòt tai sơl ơ? Ală 
bơta do gơtuh wơl di añ!” 

37Ruben đơs mơ bèp lah: “Jào tĕ oh añ in, añ rơp lam khai rê wơl hơ bèp. Dilah 
añ ò lam khai rê wơl, gen bèp tơnchơt tĕ bàr nă kòn klau añ jê.” 

38Mơya Jakôp ho lah: “Kòn put añ ò mù bal mơ bol mê ò, tài bơh bi khai neh chơt 
rau, gam mìng dô nă khai lơm. Dilah bơta gơtup gơtơl tus mơ khai tòm gùng bol 
mê lòt, gen bol mê rơp lơh cau sŏ kò do jê nùs mù tòm lơgar làng ƀồc.” 

Sơnròp Gơlik Gơs 43 

Jakôp kong ai Benjamin lòt 
1Mơ tai, bơta jơgloh rung tòm lơgar la dờng ngan. 

2Tòm tŭ bol khai neh sa jơh kòi bol khai cèng bơh lơgar Ejiptơ rau, gen bèp bol 
khai sồr lah: “Bol mê mù wơl tĕ mơ blơi dô êt phan sa he in.” 

3Juda đơs lah: “Cau neh đơs nền mơ bol hi lah: ‘Dilah oh put ò mù bal mơ bol mê, 
gen rơp ò tŭ lơi bol mê gŏ mat añ.’ 

4Dilah bèp ai oh lòt bal gen sồng bol hi mù hơ Ejiptơ nàng pơl kòi bèp in. 

5Mơ dilah bèp ò ai khai mù gen bol hi ò bài mù ò, bơh cau hơ̆ neh đơs lah: ‘Dilah 
oh put ò mù gen rơp ò gơs tŭ lơi bol mê gŏ mat añ.’” 

6Israel đơs lah: “Ñchi bơh tài bol mê neh lơh iơh di añ, mơ yal cau hơ̆ in git lah 
bol mê gơs dô nă oh tai taih?” 

7Bol khai ho lah: “Cau hơ̆ lùp nền bơh bol hi mơ hìu nhă bol hi lah: ‘Bèp bol mê 
gam kis sơl? Bol mê gam gơs dô nă oh tai sơl?’ Bol hi neh ho ală sèng lùp hơ̆. Mbe 
bol he git khai rơp sồr hi lah: ‘Cèng tĕ oh put hơ do’ taih?” 

8Juda đơs mơ Israel bèp khai lah: “Ai tĕ oh klau hơ̆ lòt bal mơ añ gen bol hi rơp 
ñă lòt tồ bol hi in, bèp mơ ală kòn hi in kis mơ ò chơt. 

9Añ rơp leng gàr oh añ, bèp kư̆ lùp oh bơh di añ. Dilah añ ò lam oh rê, ò ơn oh di 
đap bèp gen añ do rơp gơkòl glài mơ bèp sùm sùm kòp rài. 

10Mơ tai, dilah bol hi ò òbat nyà, gen bol hi neh lòt mơ rê bàr dơ̆ wơl rau.” 

11Chòp Israel, bèp bol khai đơs lah: “Dilah bơta neh behơ̆, gen bol hi pal lơh be 
do: cèng tĕ tòm ală rơnđò ală phan màng rlau jơh lơgar dê, dô êt sơnơm mơ dô 
êt dà lơwe, ală phan tĕ biap mơ cài trŭ, gar pistachio, mơ plai gus nàng lơh phan 
ơn khai in. 

12Cèng tĕ priă lin bàr dơ̆ mơ hơ̆ tai, mơ tơm wơl priă mơ bol khai neh ơn dê bơr 
rơnđò bol mê dê, digơlan hơ̆ la dô bơta hŭi tìs. 

13Bol mê ñă lòt tĕ, lam oh put mơ mù tus hơ cau hơ̆. 

14Hòi dan Yàng Tom Trồ Gơnap Gơnoar Làm Jơh ai bơta nđàc bol mê in di đap 
khai, mơ toh Simeôn mơ Benjamin bol mê in. Mơ đah mơ añ, dilah roh kòn, gen 
añ pal kong behơ̆.” 

Jôsep wă rò sơrmah sơrmài oh khai la Benjamin 
15Behơ̆, ală oh mi cèng phan ơn mơ priă lin bàr dơ̆ mơ hơ̆ tai, mơ lam Benjamin 
mù hơ Ejiptơ mơ ntào di đap Jôsep. 

16Dơ̆ Jôsep gŏ gơs Benjamin bal mơ bol hơ̆ gen sồr cau gơnoar at bồ hìu khai lah: 
“Lam ală bol do mut tòm hìu, kup phan lơh poac mơ yò sào, bơh bol khai rơp sào 
mơ añ tòm gùl ngai do.” 

17Cau gơnoar at bồ hìu lơh jat be jơnau Jôsep neh sồr, khai lam bol hơ̆ mut tòm 
hìu Jôsep. 

18Bol khai rngòt ngan tài bơh cau lam bol khai tòm hìu Jôsep, gen bol khai đơs 
bal lah: “Hơ̆ la bơh jền priă neh dap wơl tòm rơnđò bol he dê dơ̆ lài òr, gen tàng 
bol khai lam he hơ tiah do, nàng jòi bơta tồ pù lơh bol he, kup bol he lơh gơs dĭ, 
mơ kup ală alàng bol he dê.” 

19Gen ală oh mi tus rềp mơ cau gơnoar at bồ hìu Jôsep dê mơ tòmbơhbơr mơ 
khai di bơr mpồng, mơ lah: 

20“Dan să mơ ồng! Bol hi neh dô dơ̆ rau tus hơ do nàng pơl kòi; 

21mơ tŭ hi rê wơl tus di klàm rlô, hồ ală rơnđò do, khà priă kòp nă gam wơl dê 
bơr rơnđò hi dê, kơnjơ̆ kàr lơi gam wơl kàr hơ̆. Do, bol hi cèng wơl khà priă hơ̆. 

22Mơ bol hi kung cèng bơtơl priă tai nàng pơl kòi. Bol hi ò git cau lơi neh ơn wơl 
priă tòm rơnđò hi dê.” 

23Cau gơnoar at bồ hìu đơs lah: “Dan bơta ring lơngai ơm bal mơ oh mi! Bañ 
rngòt, hơ̆ la Yàng Tom Trồ ală oh mi dê, Yàng Tom Trồ bèp ală oh mi dê neh ai 
phan màng tòm ală rơnđò, ai priă ală bol mê dê neh jào añ in rau.” Gen, khai lam 
Simeôn tus hơ oh mi khai dê. 

24Lồc behơ̆, khai rò oh mi mut tòm hìu Jôsep, cèng dà rào jơng bol khai in, mơ 
kung ai ală alàng sa ñhơt sơl. 

25Gen ală oh mi rơndap phan ơn, gơn Jôsep rê gùl ngai, bơh bol khai git lah he 
rơp sào ngai tềng do. 

26Tòm tŭ Jôsep tus, gen ală oh mi ai phan he neh cèng nàng ơn Jôsep in, lồc behơ̆, 
bol khai tơmbic să di đap Jôsep. 

27Gen Jôsep lùp oh mi mbe gơlơh niam să sơl, mơ đơs lah: “Bèp kra mơ ală bol 
mê neh yal mơ añ hơ̆ gam niam să sơl? Khai gam kis sơl?” 

28Oh mi ho lah: “Dĭ gơna kơnràñ dê la bèp bol hi gam niam să sùm mơ gam kis.” 
Gen oh mi kun bồ mơ khoai. 

29Jôsep pò mat gŏ Benjamin oh tòm, kòn klau mè khai dê, gen khai lùp lah: “Hơ̆ 
la oh put mơ ală bol mê neh yal añ in ngan sơl?” Mơ đơs tơn lah: “Ơ oh put, dan 
Yàng Tom Trồ ai bơta nđàc mê in!” 

30Bơh khai gŏ oh khai gen tàng Jôsep gơs nùs rngoh rngac, sơrbac sơrbang lik di 
tiah, jòi tiah nàng ñìm. Khai mut tòm ơdŭ dơlam mơ ñìm. 

31Gen Jôsep lik tuh mat, lơh be ò gơs chi lơi mơ sồr yò sào. 

32Cau yò Jôsep in sa is mơ ai ală oh mi in sa is. Ală cau Ejiptơ òs sa bal mơ khai 
kung sa is sơl. Tài bơh cau Ejiptơ ai lơh ngkòr ngkàc di cau Hebrơ, gen tàng bol 
khai ò sào bal. 

33Behơ̆ ală oh mi nggui di đap Jôsep, dờng dềt pơnjat tap sèng bol khai dê, bol 
khai ai lơh krơi mơ rmê bal. 

34Jôsep sồr cèng ală phan sa bơh di đap khai ai ală oh mi in, mơya pơnah đah 
Benjamin gen pram dơ̆ rlau mơ phan ală cau ndai dê. Bol khai ñô sa bơkah bơnga 
mơ chò hòp bal mơ Jôsep. 

Sơnròp Gơlik Gơs 44 

Jôsep kòñ kup Benjamin ơm wơl 
1Jôsep sồr cau gơnoar at bồ hìu khai lah: “Ală cau hơ̆ pơdiang jai kàr lơi gen tuh 
tĕ kòi bol khai in bềng rơnđò kàr hơ̆ sơl, lồc behơ̆ ơn wơl priă di bơr rơnđò kòp 
nă bol khai dê. 

2Mơ kung ơn tĕ mơngàn priă añ jê di bơr rơnđò bal mơ priă pơl kòi oh put dê.” 
Gen khai lơh jat be jơnau Jôsep neh sồr khai. 

3Rìng àng ngai hìng, cau ai bol khai rê bal mơ alàng bol khai dê. 

4Tòm tŭ bol khai lik bơh di ƀòn òhềt ngài, gen Jôsep đơs mơ cau at bồ hìu lah: 
“Mê ñă tĕ ting jat bol hơ̆, tòm tŭ jat bàn rau gen đơs tĕ lah: ‘Ñchi bơh tài ală bol 
mê ai bơta iơh tơm bơta niam behơ̆ taih? 

5Mơngàn do ò di la mơngàn cau tòm añ òs ngui nàng ñô tơrnòm mơ sền dà ò ơ? 
Mbe ală bol mê neh lơh dô bơta iơh behơ̆ taih?’” 

6Cau at bồ hìu jat bàn mơ yal wơl ală jơnau hơ̆. 

7Gen ală bol hơ̆ ho lah: “Ñchi bơh tài kơnràñ đơs behơ̆ taih? Ò gơs tŭ lơi cau dĭ 
gơna kơnràñ neh lơh behơ̆! 

8Do bol hi neh cèng wơl bơh lơgar Kanaan priă bơh di bơr rơnđò mơ jào ồng in, 
mbe lơh bol hi gơs nùs kòñ priă hala màh bơh di hìu cau tòm ồng dê taih? 

9Ồng jòi bàn di dĭ gơna lơi gơs mơngàn hơ̆ gen khai pal chơt, mơ să tòm bol hi 
rơp lơh dĭ gơna ồng in.” 

10Cau at bồ hìu đơs: “Behơ̆, lơh jat be jơnau bol mê neh đơs, añ jòi bàn mơngàn 
di cau lơi, gen cau hơ̆ rơp lơh dĭ añ in ai bol mê gen ò gơs glài.” 

11Gen, kòp nă sơrbac sơrbang tơmù rơnđò he di tiah mơ pò tơlik. 

12Cau at bồ hìu cok sơwì jòi bơh rơnđò cau bi tus di rơnđò oh put. Gen khai jòi 
bàn mơngàn tòm rơnđò Benjamin dê. 

13Kòp nă crè ào he, kơt wơl ală rơnđò kòi hơđang ngkòi alàng, lồc behơ̆ rê wơl 
hơ ƀòn dờng. 

14Juda mơ ală oh mi khai dê mut tòm hìu Jôsep, khai gam ơm tềng hơ̆; chòp bol 
hơ̆ tơmbic să di đap khai. 

15Jôsep lùp lah: “Ñchi bơta bol mê neh lơh behơ̆ taih? Bol mê ò git dô nă cau be 
añ git sền dà ò ơ?” 

16Juda ho lah: “Ñchi bơta bol hi kòñ đơs mơ kơnràñ taih? Mbe bol hi rgơi ràng 
tơlik taih? Mbe bol hi kòñ jòi bơta nàng tò să hi taih? Yàng Tom Trồ neh git loh 
bơta iơh bơsak ală dĭ gơna kơnràñ dê rau. Do, bol hi bal mơ cau gơs mơngàn di 
tê rơp lơh gơs dĭ kơnràñ in rau.” 

17Mơya Jôsep đơs lah: “Añ ò gơs nùs lơh behơ̆ ò! Cau lơi neh gơs mơngàn tòm tê 
rơp lơh dĭ añ, ai ală bol mê rê tĕ lơngap lơngai hơ hìu bèp bol mê dê.” 

Juda dan mơ Jôsep ai kòn put bèp khai in 
18Gen Juda lòt tus rềp mơ Jôsep mơ đơs lah: “Bơh kơnràñ la ndròm bal mơ 
Pharaôn, dan să mơ kơnràñ bañ gơjrañ di cau dĭ kơnràñ dê, lòi añ đơs dô jơnau 
nàng kơnràñ in iat. 

19Kơnràñ neh lùp cau dĭ kơnràñ lah: ‘Ală bol mê gam bèp hala oh mi lơi tai sơl?’ 

20Bol hi neh ho mơ kơnràñ lah: ‘Bol hi gam gơs dô nă bèp kra, mơ dô nă kòn klau 
khai neh tơnggơs tòm tŭ khai neh kra. Bi tòm oh hơ̆ neh chơt rau, gen gam mìng 
khai tòm ală kòn mè khai dê, mơ bèp kòñ gơboh ngan di khai.’ 

21Kơnràñ neh sồr cau dĭ kơnràñ lah: ‘Lam tĕ khai lòt tus hơ añ nàng añ gŏ mat 
khai.’ 

22Mơ bol hi neh đơs mơ kơnràñ lah: ‘Oh hơ̆ ò geh lik bơh di bèp, dilah khai lik 
gen bèp rơp chơt.’ 

23Mơya kơnràñ sồr: ‘Dilah oh put ò jat ală bol mê mù hơ do gen ală bol mê ò gŏ 
mat añ tai.’ 

24Mơ dơ̆ bol hi rê hơ hìu cau dĭ kơnràñ dê la bèp bol hi dê, gen bol hi neh yal khai 
in ală jơnau kơnràñ dê. 

25Tơnơ̆ mơ hơ̆ bèp sồr bol hi lah: ‘Mù wơl tĕ nàng pơl dô êt kòi.’ 

26Mơ bol hi đơs lah: ‘Bol hi ò rgơi mù, mơ dilah oh put lòt bal gen sồng bol hi 
khin mù, dilah ò gen bol hi ò geh tìp mat mơ cau hơ̆.’ 

27Cau dĭ kơnràñ dê la bèp bol hi ho lah: ‘Bol mê neh git lah bau añ neh deh añ in 
bàr nă kòn klau: 

28Dô nă neh lik bơh di añ, mơ añ neh đơs: Ngan khai neh gơtìp phan jàñ bơsak 
crè rpot rpet rau, tài bơh hơ̆ jơl tus di tŭ do añ ò gŏ khai tai. 

29Dilah bol mê lam oh do lik bơh di añ tai mơ gơtìp bơta lơi gơtup gơtơl di khai 
gen bol mê rơp lơh cau sŏ kò do in tài bơh bơta moat jrùng mơ mù tòm lơgar 
làng ƀồc.’ 

30Bèp kòñ gơboh di oh put añ jê oă ngan tian gơs bàr nơm hwềng bol khai 
gơtòmsòr tòmđềt bal. Tŭ do, dilah dơ̆ añ rê wơl hơ cau dĭ kơnràñ la bèp añ mơ 
ò gơs oh put hơ̆, 

31gen dơ̆ khai ò gŏ tai kòn put gen ngan khai rơp chơt. Mơ ală cau dĭ kơnràñ dê 
rơp lơh bèp kra sŏ kò bol hi dê, kung la cau dĭ kơnràñ dê, bơh bơta moat jrùng 
mơ mù tòm lơgar làng ƀồc. 

32Tài bơh cau dĭ kơnràñ neh kong leng gàr oh put hơ̆ mơ đơs lah: ‘Dilah kòn ò 
lam oh rê wơl hơ bèp gen rơp gơs glài mơ bèp sùm sùm.’ 

33Behơ̆, tŭ do, dan ai cau dĭ kơnràñ ơm dĭ ala oh hơ̆ nàng khai rê wơl mơ ală bi 
khai dê. 

34Bơh dilah cau oh put ò rê bal, mbe añ khin rê wơl mơ bèp añ taih? Añ rngòt, ò 
kòñ gŏ bơta bòl glar bèp añ jê.” 

Sơnròp Gơlik Gơs 45 

Jôsep yal să khai oh mi khai in mơ sồr cau lòt rò bèp kra 
1 Tŭ hơ̆, Jôsep ò jai ơt di đap ală cau gùt dar gen driau lah: “Tơlik tĕ jơh ală cau!” 
Dơ̆ Jôsep yal loh să khai oh mi khai in gen ò gơs dô nă cau ndai ơm tềng hơ̆. 

2Khai nggà ñìm, làng bol Ejiptơ kơno mơ hìu nhă Pharaôn kung kơno sơl. 

3Jôsep yal mơ oh mi khai lah: “Añ la Jôsep. Bèp añ gam kis sơl?” Mơya di đap khai 
ală oh mi ò suk ơm, ò rgơi ho dô êt lơi. 

4Mơ khai đơs lah: “Ală oh mi tus rềp tĕ mơ añ.” Gen bol khai tus rềp. Khai đơs 
lah: “Añ la Jôsep, oh mơ ală bi neh tac lam tus hơ lơgar Ejiptơ. 

5Tŭ do, bañ kơlôi moat jrùng, mơ kung bañ gơjrañ di să tòm ală bi bơh ală bi neh 
tac añ tus hơ lơgar do, bơh Yàng Tom Trồ neh sồr añ lòt tus tềng do lài mơ ală bi 
nàng sền gàr bơta kis ală bi dê. 

6Ne, neh bàr nam rau gơs jơgloh rung tòm lơgar mơ gam pram nam tai ò gơs 
lơòr mơ ò gơs toès bơta lơi. 

7Yàng Tom Trồ neh pơyoa añ lòt tus lài nàng lơh ală bi in gam gơtơrbŏ jơi 
hơđang ù, bơh dô bơta dong klàs dờng nàng sền gàr bơta kis oh mi in. 

8Ò di la ală bi neh pơyoa añ tus hơ do ò, hơ̆ la Yàng Tom Trồ. Kơnràñ neh ai añ 
in gơs bèp Pharaôn dê, at bồ jơh hìu nhă khai, mơ at bồ làm jơh lơgar Ejiptơ. 

9 Ală bi rê mhar tĕ hơ bèp añ mơ yal khai in lah: ‘Jôsep kòn bèp dê neh đơs be do: 
Yàng Tom Trồ neh ai añ in gơs bơtau tòm làm lơgar Ejiptơ, bèp mù tĕ tus hơ añ, 
dan bañ òbat nyà. 

10Bèp, ală kòn, ală sau, ală belàt, ală kơnrồ mơ jơh ală phan bèp dê rơp ơm tòm 
lơgar Gôsen rềp mơ añ. 

11Tềng hơ̆ añ rơp ròng bèp, tài bơh gam pram nam jơgloh rung tai, rngòt bèp, 
hìu nhă bèp, mơ jơh ală phan bèp dê gơkòl jơgloh rƀah.’ 

12Do ală bi mơ Benjamin neh gŏ añ tòm toh mat mơ bơr tòm añ neh tòmbơh mơ 
oh mi. 

13Behơ̆ yal tĕ wơl bèp in ală bơta gơklŏ añ jê tòm lơgar Ejiptơ mơ kòp broă oh 
mi neh gŏ, mơ lam bèp mù tĕ mhar hơ do.” 

14Chòp, khai koar di ngko Benjamin oh khai mơ ñìm, Benjamin kung koar di ngko 
khai mơ ñìm sơl. 

15Khai kung cum ală bi khai mơ ñìm. Gen oh mi khai tòmbơhbơr mơ khai. 

Pharaôn dong kòl jat nùs kòñ Jôsep dê 
16Mơ jơnau pơnro tus hơ hìu Pharaôn lah: “Oh mi Jôsep neh tus.” Bơta hơ̆ niam 
nùs Pharaôn mơ ală cau duh broă khai dê. 

17Gen Pharaôn đơs mơ Jôsep lah: “Sồr tĕ oh mi mê lah: ‘Ơn tĕ phan di alàng mơ 
rê hơ lơgar Kanaan, 

18rò bèp mơ ală hìu nhă oh mi mê dê mù tus hơ añ. Añ rơp ai oh mi mê in phan 
mơna màng tòm lơgar Ejiptơ, mơ ală oh mi mê rơp sa phan bơkah lơgar dê.’ 

19Ai añ sồr mê yal tĕ wơl mơ bol khai be do: ‘Cèng tĕ rơndeh bơh lơgar Ejiptơ 
nàng pơdiang ală kòn dềt mơ ală bau bol mê dê, mơ lam bèp ală bol mê mù hơ 
do. 

20Bañ pơlai phan mơna he dê bơh ală phan màng niam rlau jơh tòm lơgar Ejiptơ 
rơp la phan ală bol mê dê.’” 

21Ală kòn klau Israel dê lơh jat behơ̆, Jôsep jat jơnau sồr Pharaôn dê, ai oh mi 
khai in rơndeh mơ phan sa ngui rò gùng. 

22Khai kung ai kòp nă in ào bơsoh mơ khai ai Benjamin in pe rhiang pet priă mơ 
pram nơm ào bơsoh. 

23Khai kung pơyoa bèp khai in jơt nơm alàng pơdiang ală phan màng tòm lơgar 
Ejiptơ, mơ jơt nơm alàng me pơdiang kòi, piang lă mơ ală phan nàng bèp khai ai 
sa rò gùng. 

24Behơ̆ Jôsep sồr oh mi khai rê. Mơ khai nting bơr mơ bol khai lah: “Oh mi bañ 
pơndang bal rò gùng.” 

Jakôp rcang mù hơ lơgar Ejiptơ 
25Ală oh mi bơh lơgar Ejiptơ rê tus lơgar Kanaan, tiah Jakôp bèp bol khai ơm. 

26Bol khai yal wơl mơ bèp lah: “Jôsep gam kis, mơ să tòm khai at bồ jơh lơgar 
Ejiptơ.” Mơ nùs Jakôp ò gơjal bơh khai ò dòn jơnau bol khai yal wơl. 

27Bol khai yal wơl jơh ală jơnau Jôsep neh đơs. Dơ̆ Jakôp gŏ ală rơndeh Jôsep neh 
pơyoa nàng rò khai gen sồng nùs tồr khai kah rngal wơl. 

28Gen Israel đơs lah: “Di, añ git rau, Jôsep, kòn klau añ gam kis, añ rơp lòt nàng 
tìp mơ khai lài mơ tŭ añ chơt.” 

Sơnròp Gơlik Gơs 46 

Yàng Tom Trồ tơlik mat mơ Jakôp 
1Israel lik lòt, cèng bal ală phan mơna khai dê. Khai tus hơ Beerseba mơ ơn phan 
duh khoai Yàng Tom Trồ Isak bèp khai dê. 

2Tòm bơta gơtơnggŏ tòm trồ mang, Yàng Tom Trồ đơs mơ Israel lah: “Ơ Jakôp! 
Jakôp!” Israel ho lah: “Do añ.” 

3Yàng Tom Trồ đơs lah: “Añ la Yàng Tom Trồ bèp mê dê. Mù tĕ hơ Ejiptơ, bañ 
rngòt bơh tềng hơ̆ Añ rơp lơh mê in gơlik gơs dô nơm làng bol dờng. 

4Să tòm Añ rơp mù hơ Ejiptơ bal mơ mê, mơ kung să tòm Añ rơp lam mê rê wơl 
mơ Jôsep rơp tơñềm mat mê.” 

Jakôp mù hơ lơgar Ejiptơ 
5Jakôp ñă lòt bơh Beerseba, ală kòn klau Israel tơnhào Jakôp bèp bol khai bal mơ 
ală kòn bau bol khai dê, hào tòm rơndeh Pharaôn neh pơyoa nàng rò khai. 

6 Bol khai kung cèng bal ală phan poan jơng mơ phan mơna bol khai neh tơnggơs 
tòm lơgar Kanaan. 

7Behơ̆, Jakôp mơ jơh hìu nhă, ală kòn klau, ală sau klau, ală kòn ùr, ală sau ùr mù 
jơh hơ lơgar Ejiptơ. 

Hìu nhă Jakôp dê 

8Do la sơnđan ală kòn klau Israel dê, mù hơ lơgar Ejiptơ: Jakôp mơ ală kòn klau 
khai dê, kòn tơnhoa Jakôp dê la Ruben. 

9Ală kòn klau Ruben dê la Henok, Phalu, Hesrôn, mơ Karmi 

10Ală kòn klau Simeôn dê la Jemuel, Jamin, Ohat Jakin, mơ Sôhar, mơ Sol, hơ̆ la 
kòn bau ùr cau Kanaan dê. 

11Ală kòn klau Lebi dê la: Gersôn, Kôhat, mơ Merari. 

12Ală kòn klau Juda dê la Er, Ônan, Sela, Pheres mơ Serah. Mơya Er mơ Ônan neh 
chơt tòm lơgar Kanaan. Kòn Pheres dê la: Hesrôn mơ Hamul. 

13Ală kòn klau Issaka dê la: Thôla, Phuba, Jop, mơ Simrôn. 

14Ală kòn klau Jebulun dê la: Seret, Elôn, mơ Jahleel. 

15Hơ̆ la ală kòn klau mơ dô nă kòn ùr sơnđan la Dina mơ Lea neh deh Jakôp in 
tòm tŭ ơm tòm Padan Aram. Jơh ală kòn klau kòn ùr Jakôp dê la pe jơt pe nă. 

16Ală kòn klau Gat dê la: Jiphiôn, Hagi, Suni, Esbôn, Eri, Arôdi, mơ Areli. 

17Ală kòn klau Aser dê la: Imna, Isba, Isbi mơ Beriah bal mơ Serah, Oh ùr bol hơ̆. 
Ală kòn klau Beria dê la: Heber mơ Malkiel. 

18Hơ̆ la ală kòn klau Silpa neh deh Jakôp in, dĭ Laban neh ai Lea kòn ùr khai in. 
Jơh ală cau hơ̆ la jơt prau nă. 

19Ală kòn klau Racel bau Jakôp dê la: Jôsep mơ Benjamin. 

20 Jôsep neh gơs kòn klau tòm Ejiptơ la Manase mơ Epraim, mơ Asenat, kòn ùr 
Pôtiphera, cau gơnoar ơn phan duh khoai ƀòn Ôn dê, neh deh khai in. 

21Ală kòn klau Benjamin dê la: Bela, Beker, Asbel, Gera, Naaman, Ehi, Rôs, 
Muppim, Huppim, mơ Ardơ. 

22Hơ̆ la ală kòn klau Racel neh deh Jakôp in. Jơh ală cau hơ̆ la jơt poan nă. 

23Kòn klau Dan dê la: Husim. 

24Ală kòn klau Neptali dê la: Jajeel, Guni, Jejer mơ Sillem. 

25Hơ̆ la ală kòn klau Bilha neh deh Jakôp in, dĭ Laban neh ai Racel kòn ùr khai in. 
Jơh ală cau hơ̆ la poh nă. 

26Ală cau lòt tus hơ lơgar Ejiptơ bal mơ Jakôp, hơ̆ la ală cau tơnggơs bơh Jakôp, 
ò kòp ală ƀan khai dê gen jơh ală cau hơ̆ la prau jơt prau nă. 

27 Kòn Jôsep neh tơnggơs tòm Ejiptơ la bàr nă. Behơ̆ jơh ală cau bal mơ hìu nhă 
Jakôp lòt tus hơ Ejiptơ la poh jơt nă. 

Jôsep wă rò bèp khai dê 

28Jakôp sồr Juda lòt tus lài nàng dan Jôsep sơnio gùng lòt hơ Gôsen. Behơ̆ bol 
khai mut tòm tiah Gôsen. 

29Jôsep rcang kơt rơndeh ơseh hào lòt hơ Gôsen nàng tìp Israel bèp khai dê. Khai 
tòmtìp mơ bèp khai, koar mơ ñìm dô êt jŏ. 

30Israel đơs mơ Jôsep lah: “Tŭ do añ chơt di sơl tài bơh añ neh gŏ mat mê rau, 
mơ git mê gam kis.” 

31Gen, Jôsep đơs mơ oh mi mơ hìu nhă bèp khai dê lah: “Añ rơp yal Pharaôn in 
git lah oh mi mơ jơh hìu nhă bèp añ jê bơh lơgar Kanaan neh tus mơ añ rau. 

32Bol khai la cau ê belàt, ròng phan poan jơng, mơ bol khai neh lam jơh mpồl 
belàt kơnrồ mơ jơh ală phan bol khai dê. 

33Mơ tŭ lơi Pharaôn hòi bol mê mơ lùp lah: ‘Ñchi broă ală bol mê lơh taih?’ 

34gen yal tĕ: ‘Ală cau dĭ kơnràñ dê bal mơ mò pàng bol hi dê neh ròng phan poan 
jơng bơh kơnòm jơl tus di ngai do.’ Nàng oh mi in geh ơm wơl tòm tiah Gôsen, 
tài bơh jơh ală cau ê belàt la ngkòr ngkàc di đap làng bol Ejiptơ.” 

Sơnròp Gơlik Gơs 47 

Jakôp mơ ală kòn klau khai dê lòt tòm mat mơ Pharaôn. Bol khai ơm tòm lơgar Gôsen 
1Jôsep yal jơh ală bơta hơ̆ Pharaôn in git mơ đơs lah: “Bèp mơ oh mi añ jê neh 
tus bơh lơgar Kanaan. Bol khai neh cèng ală mpồl belàt, kơnrồ bal mơ ală phan 
mơna bol khai dê. Tŭ do bol khai ơm tòm lơgar Gôsen.” 

2Gen khai lam pram nă tòm ală oh mi khai nàng tòm mat mơ Pharaôn. 

3Pharaôn lùp bol khai lah: “Ñchi broă bol mê lơh taih?” Bol khai ho lah: “Ală cau 
dĭ gơna kơnràñ dê la cau ê belàt kung be mò pàng bol hi dê.” 

4Mơ bol khai đơs tai lah: “Ală cau dĭ gơna kơnràñ neh tus nàng ơm tòp tòm lơgar 
bơh bơta jơgloh rung dờng ngan tòm lơgar Kanaan tian gơs ò gơs ñhơt tòm ƀlàng 
nàng ală mpồl phan poan jơng in sa. Behơ̆ dan ai ală cau dĭ gơna kơnràñ in ơm 
tòm lơgar Gôsen.” 

5Pharaôn đơs mơ Jôsep be do: “Bèp mơ oh mi mê dê neh tus mơ mê; 

6lơgar Ejiptơ la di đap mê. Ai bèp mơ oh mi mê dê ơm tĕ tòm tiah lơi niam rlau 
jơh tòm lơgar, ai bol khai ơm tĕ tòm lơgar Gôsen. Mơ dilah tòm ală bol hơ̆ mê git 
cau lơi rgơi, gen sồr tĕ bol khai ê ală mpồl phan poan jơng añ jê.” 

7Gen Jôsep lam Jakôp bèp khai dê tus tòm mat mơ Pharaôn. Jakôp ai lơngai 
Pharaôn in. 

8Pharaôn lùp Jakôp lah: “Mê neh kis nđò nam rau taih?” 

9Jakôp ho lah: “Ală nam añ kis ing tòm dunnia do la dô rhiang pe jơt nam. Ală 
nam rài kis añ jê la liah mơ bòl glar lơm, ò di be ală nam mò pàng añ jê tòm tŭ 
bol khai kis tòm dunnia do.” 

10Jakôp ai lơngai Pharaôn in dô dơ̆ tai, lồc behơ̆ lik lòt bơh di đap khai. 

11Behơ̆ Jôsep lơh jat jơnau sồr Pharaôn, ai bèp mơ oh mi khai dê ơm tòm lơgar 
Ejiptơ, mơ ai bol khai in dô bă ù niam rlau jơh, tòm kơnhwàl lơgar Rameses, 
nàng lơh gơs sre brê bol khai dê. 

12Jôsep ai phan sa bèp khai in, oh mi mơ hìu nhă bèp khai in jat be khà cau bol 
khai dê. 

Bơta at bồ Jôsep dê 
13Mơ bơta jơgloh rung la dờng ngan tian gơs jơh tòm lơgar ò gơs kòi phe tai, 
lơgar Ejiptơ mơ lơgar Kanaan tồc lồi bơh bơta jơgloh rung hơ̆. 

14Jôsep khòm jơh jền priă tòm lơgar Ejiptơ mơ lơgar Kanaan, hơ̆ la ală jền priă 
làng bol pơl kòi. Lồc behơ̆ prap priă hơ̆ tòm đam Pharaôn dê. 

15Tòm tŭ jền priă tòm lơgar Ejiptơ mơ lơgar Kanaan neh jơh, gen jơh làng bol 
Ejiptơ tus hơ Jôsep mơ đơs lah: “Dan ai bol hi in kòi phe, ñchi bơh tài bol hi pal 
chơt di đap kơnràñ, tài bơh jền priă bol hi dê neh jơh ơ?” 

16Jôsep đơs lah: “Dilah jơh jền priă rau, ai tĕ phan poan jơng bol mê dê, gen añ 
rơp tòmgơl mơ kòi phe.” 

17Chòp làng bol lam ală phan poan jơng ai Jôsep in; Jôsep ai kòi phe tòmgơl mơ 
ơseh, mpồl belàt, mpồl kơnrồ mơ alàng. Nam hơ̆ khai khòm jơh ală phan poan 
jơng bol hơ̆ dê, tòmgơl mơ kòi phe. 

18Lồi nam hơ̆, mut nam tơnơ̆ làng bol tus đơs mơ khai lah: “Bol hi ò pồn bơta lơi 
mơ kơnràñ: jền priă jơh hir, ală mpồl phan poan jơng neh hi ai kơnràñ in rau, tŭ 
do gam mìng să jan bol hi mơ sre brê bol hi dê lơm. 

19Mbe lơh bol hi mơ sre brê hi dê lòi srau gòi di đap kơnràñ taih? Ai tĕ kòi phe 
nàng tòmgơl mơ să bol hi bal mơ sre brê bol hi dê. Behơ̆ bol hi mơ sre brê hi dê 
rơp gơs dĭ gơna Pharaôn in. Ai tĕ bol hi in gar sơntìl nàng sih tồ bol hi in kis mơ 
ò chơt, mơ ù tiah ò sang lềng.” 

20Gen Jôsep blơi jơh ală sre brê tòm lơgar Ejiptơ Pharaôn in, tài bơh bơta jơgloh 
rung rềt gen kòp nă cau tòm lơgar Ejiptơ tac sre khai dê. Behơ̆, jơh sre brê gơrê 
mơ Pharaôn. 

21Ai làng bol bơh bồ lơgar tus hơ jơng lơgar Ejiptơ, khai kup lơh gơs dĭ gơna. 

22Mìng sre brê ală cau gơnoar ơn phan duh khoai dê gen Jôsep ò blơi, bơh ală 
cau gơnoar ơn phan duh khoai neh dòp geh dô pơnah Pharaôn neh lơh nền, mơ 

bol hơ̆ sa pơnah Pharaôn neh ai bol khai in, gen tàng bol hơ̆ ò tac sre brê bol khai 
dê. 

23Jôsep đơs mơ làng bol lah: “Do, añ neh blơi bol mê bal mơ sre brê bol mê dê 
Pharaôn in; do la gar sơntìl ală bol mê in nàng sih tòm sre. 

24Tus di kơnhai toès, bol mê pal boh dia wơl Pharaôn in dô pơnah pram, ai poan 
pơnah ne lòi mê in nàng lơh gar sơntìl tồ bol mê in ngui sa mơ hìu nhă bal mơ 
ală kòn dềt bol mê dê.” 

25Làng bol đơs lah: “Kơnràñ neh dong bol hi in kis, dan bol hi in geh niam nùs 
kơnràñ, gen bol hi rơp lơh dĭ Pharaôn in.” 

26Jôsep lơh dô bơta boh lam gam jơl tus di ngai do, hơ̆ la pal boh dia wơl Pharaôn 
in dô pơnah pram bơh phan gơlik bơh ù tòm Ejiptơ. Mìng sre brê ală cau gơnoar 
ơn phan duh khoai dê ò gơrê mơ Pharaôn. 

Jakôp sồr Jôsep ho pơgon rơp tơp khai di tiah bơtô ƀồc ồng pàng 
27Behơ̆, Israel ơm tòm lơgar Ejiptơ, tòm kơnhwàl Gôsen, lơh gơs sre brê tòm 
tềng hơ̆, gơlik cồng nha rơ̆sơmpài ràipơjềng. 

28Jakôp ơm tòm lơgar Ejiptơ jơt poh nam. Behơ̆ khai kis dô rhiang poan jơt poh 
nam. 

29 Mòr tus dê tŭ Israel chơt, khai hòi Jôsep kòn klau khai dê mơ đơs lah: “Dilah 
añ geh bơta nđàc di đap mê dan ơn tĕ tê dê bơnô añ, dan dòn song mơ lơh niam 
tòm toh be jơnau añ, dan bañ tơp añ tòm ù Ejiptơ. 

30Tŭ añ bic bal mơ mò pàng añ rau, cèng tĕ añ bơh Ejiptơ mơ tơp añ tòm tiah 
bơtô ƀồc mò pàng añ jê.” Jôsep ho lah: “Añ rơp lơh jat be jơnau bèp sồr.” 

31Jakôp đơs lah: “Mê srat să tĕ,” gen Jôsep ho pơgon. Chòp Israel tơmbic să di bồ 
cơnòng bic khai dê. 

Sơnròp Gơlik Gơs 48 

Jakôp mòr chơt, khai ai lơngai Epraim mơ Manase in, bàr nă kòn klau Jôsep dê 
1Tơnơ̆ mơ tŭ ală broă hơ̆ neh rlau rau, gơs dô nă cau đơs mơ Jôsep lah: “Do, bèp 
ồng kòp,” gen Jôsep lam bal mơ khai bàr nă kòn klau khai dê la Manase mơ 
Epraim. 

2Gơs dô nă cau yal Jakôp in git mơ đơs lah: “Do Jôsep, kòn klau ồng neh tus mơ 
ồng.” Israel pơnđơl nggui hơđang cơnòng bic. 

3 Jakôp đơs mơ Jôsep lah: “Yàng Tom Trồ Gơnap Gơnoar Làm Jơh neh tơlik mat 
mơ ai lơngai añ in tòm Lus, lơgar Kanaan, 

4mơ đơs lah: ‘Do, Añ rơp lơh mê in tơnggơs rơ̆sơmpài ràipơjềng, mơ lơh mê in 
gơlik dô mpồl làng bol oă. Añ rơp ai jơi bơtiàn mê in lơgar do nàng lơh gơs sre 
brê sùm sùm kòp rài.’ 

5Tŭ do bàr nă kòn klau mê neh deh tòm lơgar Ejiptơ lài mơ tŭ añ tus, la Epraim 
mơ Manase, kung rơp gơrê bal mơ añ be Ruben mơ Simeôn hơ̆ sơl. 

6Mơ ală kòn mê tơnggơs tơnơ̆, gơrê đah mơ mê; bol khai rơp geh sơnđan jat 
sơnđan ală bi bol khai tòm phan jơtài bol khai dê. 

7 Tòm tŭ añ rê bơh Padan hơ lơgar Kanaan, gen Racel chơt di gah añ tòm gùng, 
rềp mơ Ephrata, mơ añ neh tơp khai di gah gùng lòt hơ Ephrata hơ̆ la Betlehem.” 

8Israel gŏ ală kòn klau Jôsep gen lùp lah: “Bol hơ̆ la ñcau taih?” 

9Jôsep đơs lah: “Hơ̆ ală kòn klau añ jê mơ Yàng Tom Trồ neh ai añ in tòm lơgar 
do.” Israel đơs lah: “Cèng tĕ bol khai hơ do nàng añ ai lơngai bol khai in.” 

10Mơ mat Israel dê lu li tài bơh kra khai ò gŏ, gen khai sồr bol hơ̆ tus rềp, mơ 
koar cum. 

11Israel đơs mơ Jôsep lah: “Bơh lài añ tồnlah añ ò gŏ muh mat mê, mơya tŭ do 
Yàng Tom Trồ neh ai añ in gŏ jơi bơtiàn mê dê tai sơl.” 

12Jôsep lam bol khai lik bơh di gơltang bèp khai dê, gen tơmbic să di ù. 

13Gen Jôsep lam bàr nă kòn tus rềp mơ bèp, tê ma Jôsep lam Epraim tus hơ đah 
kiau Israel dê, mơ tê kiau tề Manase tus hơ đah ma Israel dê. 

14Israel ai tê ma khai dê mơ ƀư hơđang bồ Epraim kòn oh, ai tê kiau khai ƀư 
hơđang bồ Manase. Khai gơs dô bơta kơlôi is mơ ƀư tê behơ̆, tài bơh Manase la 
cau bi. 

15Gen khai ai lơngai Jôsep mơ lah: “Dan Yàng Tom Trồ ồng pàng añ jê la Abraham 
mơ Isak neh duh khoai, la Yàng Tom Trồ neh ròng gàr añ bơh tŭ deh jơl tus di 
ngai do, 

16cau gơnrơh neh dong añ klàs bơh di jơh ală bơta iơh, dan ai lơngai bàr nă kòn 
do in mơ bol khai gơs tơrbŏ sơnđan jat añ mơ ồng pàng añ la Abraham mơ Isak, 
mơ ai bol khai in gơlik gơs rơ̆sơmpài ràipơjềng hơđang ù.” 

17Mơya Jôsep gŏ bèp khai ƀư tê ma hơđang bồ Epraim gen khai ò niam nùs, mơ 
khai tă tê bèp neh ƀư bồ Epraim nàng ơn wơl di bồ Manase. 

18Gen Jôsep đơs mơ bèp lah: “Ò di behơ̆, ơ bèp, oh do la kòn tơnhoa, ƀư tê ma 
bèp hơđang bồ khai dê.” 

19Mơya bèp khai ò bài mơ đơs lah: “Añ git, ơ kòn, añ git. Khai rơp gơlik gơs dô 
nơm làng bol, khai kung rơp gơs dờng, mơya oh khai kung rơp gơs dờng rlau, 
mơ jơi bơtiàn khai dê rơp gơlik gơs oă ngan làng bol.” 

20 Ngai hơ̆ khai ai lơngai bàr nă kòn klau hơ̆ in mơ đơs lah: “Hơ̆ la bơh bol mê mơ 
làng bol Israel rơp ai lơngai bal lah: ‘Dan Yàng Tom Trồ ai mê in be Epraim mơ 
Manase.’” Behơ̆, Jakôp ơn Epraim lài mơ Manase. 

21Mơ Israel đơs mơ Jôsep lah: “Do, añ rơp chơt mơya Yàng Tom Trồ rơp ơm bal 
mơ mê mơ lam bol mê rê wơl hơ lơgar mò pàng he dê. 

22Añ ai mê in rlau mơ ală oh mi mê dê, dô pơnah añ neh ai bơh di tê cau Amôrit 
bơh đào mơ àtak.” 

Sơnròp Gơlik Gơs 49 

Jơnau đơs hwơr Jakôp dê bơh ală Kòn klau khai dê 
1Jakôp hòi ală kòn klau khai dê lòt tus mơ đơs lah: “Pơjum tĕ tềng do, añ rơp đơs 
ală bơta rơp gơlik ală bol mê in tòm ngai tơnơ̆. 

2Ơ ală kòn klau Jakôp dê, lòt tus tĕ pơjum mơ iat; iat jơnau Israel bèp ală bol mê 
dê. 

3Ơ Ruben! Mê la kòn tơnhoa añ jê, Bơta pràn mơ plai đo bơta pràn kơldang 
sơnròp añ jê, Mê la lin rlau tòm bơta ryŭ ryơm, mơ lin rlau tòm gơnap gơnoar. 

4Mê khuh rơndul be dà, gen ò lin rlau mơ cau lơi, Bơh mê neh guh hơđang 
cơnòng bic añ Tus hơ cơnòng bic añ mơ lơh ƀơ̆ ƀơl! 

5Simeôn mơ Lebi la oh mi tòm. Đào bol khai ngan la phan tòmlơh jàñ bơsak; 

6Dan bañ ai hwềng añ jê dô nùs bal tòm bơta bơyai bol khai dê. Bañ lòi añ gơs 
pơnah bal mơ mpồl jơnum bol khai dê. Bơh bơta gơjrañ bol khai neh tơnchơt 
cau, Mơ bơh nùs is bol khai neh sreh kơjòn ală kơnrồ dam. 

7Pal srat rma bơta gơhào gơjrañ bol khai dê, bơh ngan la jàñ bơsak! Pal srat rma 
bơta gơjrañ bol khai dê, bơh gơ la iơh rmơh! Añ rơp cah bol khai bơh tòm Jakôp, 
Mơ lơh bol khai nrah nring tòm Israel. 

8Ơ Juda! Ală oh mê rơp jòng ro mê, Tê mê rơp sơmbat di ngko cau sò tơm mê, 
Ală kòn klau añ rơp tơmbic să di đap mê. 

9 Juda la dô nơm klìu triă, Ơ kòn, mê rê bơh phan mê neh kup geh. Cùn gơltang, 
kơp brồ be klìu triă brồ dam, Mơ be klìu triă me, ñcau khin pơrlai khai taih? 

10Gai gơnap gơnoar bơtau dê ò gơtă bơh di Juda, Gai jra cau at bồ ò ngài bơh di 
jơng khai, Tus di tŭ Bơtau Silô tus, Mơ ală làng bol dòn duh Kơnràñ. 

11Khai kơt alàng dra khai dê di tòm ño, mơ kơt alàng kòn khai dê di ntê ño niam 
rlau jơh, Khai pìh ào khai tòm tơrnòm, Mơ ào jrùh khai tòm mhàm ño. 

12Mat khai pơrhê rlau mơ tơrnòm, sề khai bò rlau mơ dà toh. 

13Jebulun rơp ơm di gah dàlềng, Khai ơm di tiah kìng crŭ ală ơhò dê; Nhàr lơgar 
khai lòt tus hơ đah Sidôn. 

14Isaka la dô nơm alàng pràn kơldang, Bic digùl wàng; 

15Khai gŏ tiah khai rlô la niam, Mơ lơgar niam nùs ngan. Khai neh ai pơnì nàng 
àñ ơnòng, mơ gơlik gơs dô nă cau dĭ duh broă bòl glar. 

16Dan rơp cahrña làng bol khai dê, Be dô jơi bơtiàn tòm ală jơi bơtiàn Israel. 

17Dan rơp la dô nơm bơs tòm gùng, Dô nơm bơs tur kơmboal tòm gùng dềt, Kap 
kơndòl jơng ơseh, Lơh cau hào in dùh sơrplàng ntơh. 

18Ơ Jehôwa! Añ neh kơp gơn bơta dong klàs Kơnràñ dê! 

19Gat rơp gơkòl cau sò tơm, brồ lơh, Mơya khai rơp sòdră wơl mơ ting bàn bol 
khai. 

20Aser gơs phan sa lìu làc, Khai rơp yò phan sa bơkah ală cau bơtau in. 

21Neptali la dô nơm jùn me hồ khat gơboh, Khai đơs ală jơnau niam bơkah tồr. 

22Jôsep la dô nơm ntê chi bềng plai, ntê chi bềng plai hòn rềp di hiòng dà, Ală ntê 
gơ gơtơƀă đah ne dơrñang. 

23Cau pañ àtak neh sò tơm di khai pràn ngan, Pañ khai mơ kam, mơ rồn bơklơn. 

24Khai kơnòm di tê Bơtau Gơnap Gơnoar Làm Jơh Jakôp dê, Gen àtak khai gam 
kơ̆ sùm. Kơnòm di Bơtau Ê Belàt, la Pơnai Lŭ Israel dê. Mơ bàr nơm tê khai gam 
sơrbac sơrbang sùm. 

25Yàng Tom Trồ bèp mê dê rơp dong mê; Bơtau Gơnap Gơnoar Làm Jơh rơp ai 
lơngai mê in; Hơ̆ la bơta lơngai bơh hơđang trồ mù, Mơ la bơta lơngai guh bơh 
cìr jrô hơđơm, Bơta lơngai ală toh mè dê, mơ hìu kòn dê. 

26Bơta lơngai añ ai mê in la lin rlau mơ ală bơta lơngai mò pàng añ jê, lin rlau 
mơ ală bồ mơnơm gam sùm sùm; Dan ală bơta lơngai do rơp ơm di bồ Jôsep, 
hơđang bồ cau bơtau ơm digùl oh mi khai dê. 

27Benjamin la dô nơm so rhau jak crè, Àng drim khai brồ kup phan khai kup geh, 
Mho khai tòmpà phan sa khai neh geh.” 

28Ală cau hơ̆ rơp la jơt bàr jơi bơtiàn Israel dê, mơ hơ̆ la ală jơnau bèp bol khai 
neh đơs tòm tŭ ai lơngai bol khai in, kòp nă dô bơta lơngai is. 

Bơta chơt Jakôp dê 
29Gen, khai sồr bol khai lah: “Añ rơp rê hơ tiah mò pàng añ jê, ală bol mê tơp tĕ 
añ bal mơ mò pàng añ di bơtô mơ lŭ tòm ƀlàng sre Eprôn cau Hetit, 

30 hơ̆ la trồm lŭ tòm ƀlàng Makpela, rềp Mamre tòm lơgar Kanaan, mơ Abraham 
neh blơi nàng lơh tiah tơp ƀồc bal mơ ƀlàng sre Eprôn dê. 

31 Tềng hơ̆ cau neh tơp Abraham mơ Sara bau khai dê, Isak mơ Rebeka bau khai 
dê, mơ tai añ neh tơp Lea tềng hơ̆ sơl. 

32Ƀlàng sre bal mơ bơtô lŭ tềng hơ̆ neh blơi mơ ală kòn sau Het dê.” 

33 Tòm tŭ neh sir nting bơr mơ ală kòn klau khai dê rau, gen Jakôp ơn wơl jơng 
di cơnòng bic, khai tac nhơm, mơ rê hơ mò pàng khai dê. 

Sơnròp Gơlik Gơs 50 

Jôsep mơ làng bol Ejiptơ ñìm Jakôp 
1Chòp Jôsep kun să di bèp khai dê, cum mơ ñìm. 

2Gen sồr ală cau gơnoar sơnơm duh broă khai dê bong sơnơm nàng ò ồm ƀồc 
bèp khai in. Gen ală cau gơnoar sơnơm pơră sơnơm Israel in. 

3Bol khai neh roh poan jơt ngai ơn sơnơm neh sir rau, hơ̆ la ală ngai pơră sơnơm 
nàng ò ồm, làng bol Ejiptơ ñìm di khai tòm poh jơt ngai. 

4Tòm tŭ ală ngai ñìm moat neh rlau rau, gen Jôsep đơs mơ cau tòm hìu Pharaôn 
lah: “Dilah añ geh bơta nđàc di đap ală oh mi gen dan yal wơl ală jơnau do 
Pharaôn in kơno. 

5 Bèp añ neh sồr añ ho lah: ‘Do añ rơp chơt, mê tơp tĕ añ tòm tiah bơtô ƀồc añ 
neh blơi rau tòm lơgar Kanaan.’ Mơ tŭ do añ guh hơ hơ̆ nàng tơp bèp añ, lồc behơ̆ 
añ rơp rê wơl.” 

6Gen Pharaôn ho lah: “Guh tĕ nàng tơp bèp mê be jơnau mê neh ho.” 

Bơta tơp ƀồc Jakôp tòm Kanaan 
7Behơ̆ Jôsep cèng tơp ƀồc bèp khai, gơs ală cau duh broă Pharaôn dê, ală cau kra 
tòm hìu Pharaôn mơ ală cau kra tòm lơgar Ejiptơ lòt bal. 

8Jơh ală cau tòm hìu nhă Jôsep, ală oh mi khai mơ tòm hìu nhă bèp khai dê lòt 
jun bal, tòm Gôsen gam mìng ală kơnòm mơ belàt bal mơ kơnrồ bol khai dê lơm. 

9Ală rơndeh mơ cau hào ơseh kung guh bal mơ khai, ngan la dô bơta tơp ƀồc oă 
ngan cau. 

10Dơ̆ bol khai tus di làn jă kòi Athat, đah ne hiòng Jordan, gen bol khai ñìm dô 
bơta ñìm rac ròc tềng hơ̆, gen Jôsep lơh dô bơta ñìm rac bèp khai in tòm poh 
ngai. 

11Tŭ làng bol Kanaan, hơ̆ la làng bol lơgar hơ̆, gŏ bơta ñìm di làn jă kòi Athat, gen 
đơs lah: “Hơ̆ la dô bơta ñìm rac ròc dờng ngan làng bol Ejiptơ dê!” Tài bơh hơ̆, 
cau sơnđan làn hơ̆ la Abel Misraim, đah ne hiòng Jordan. 

12Behơ̆, ală kòn klau Jakôp lơh jat ală jơnau bèp bol khai neh nting bơr, 

13 mơ cèng ƀồc khai hơ lơgar Kanaan, mơ tơp tòm trồm lŭ ƀlàng Makpela dê, tòm 
toh mơ Mamre mơ Abraham neh blơi bal mơ ƀlàng sre Eprôn dê, cau Hetit, nàng 
lơh gơs tiah tơp ƀồc. 

14Sir tơp bèp rau, Jôsep bal mơ ală oh mi khai, mơ ală cau guh jun ƀồc bèp khai 
dê rê wơl hơ lơgar Ejiptơ. 

Jôsep yal bơta nđàc oh mi khai in 
15Dơ̆ ală bi Jôsep gŏ bèp bol khai neh chơt rau, gen đơs bal mơ gơp lah: “Digơlan 
Jôsep rơp gơjrañ di bol he, mơ sal tê ală broă iơh bol he neh lơh khai in.” 

16Gen ală bi sồr cau tus yal mơ Jôsep lah: “Lài mơ tŭ bèp mê chơt, khai neh nting 
bơr lah: 

17‘Yal tĕ Jôsep in be do: Dan toh bơta iơh bơsak mơ bơta tìs glài ală bi mê dê, bơh 
bol khai neh lơh iơh di mê,’ mơ tŭ do añ dan mê toh glài ală cau dĭ Yàng Tom Trồ 
bèp mê dê.” Dơ̆ Jôsep kơno ală jơnau do gen khai ñìm. 

18Să tòm ală bi khai tus tơmbic să di jơng khai mơ đơs lah: “Ală bol hi ngan la cau 
dĭ mê dê.” 

19Jôsep đơs lah: “Ală bi bañ rngòt, bơh añ ala Yàng Tom Trồ ơ? 

20Ală bi kòñ lơh iơh di añ, mơya Yàng Tom Trồ lơh wơl bơta kwơ añ in, nàng sền 
gàr bơta kis oă làng bol in, kung be neh gơlik gơs ngai do. 

21Behơ̆, bañ rngòt, añ rơp ròng ală bi mơ kòn sau ală bi dê.” Gen Jôsep pơndòm 
pơniang ală bi mơ đơs jơnau lơbơn niam mơ bol khai. 

Jôsep kra mơ chơt 
22Jôsep ơm tòm lơgar Ejiptơ bal mơ hìu nhă bèp khai dê, khai kis dô rhiang jơt 
nam.  

23Khai gŏ kòn sau Epraim dê tus di rài dơ̆ pe, mơ khai kung neh kơnđơt kơnđu 
ală kòn Makir, hơ̆ la kòn klau Manase dê.  

24Mơ Jôsep đơs mơ ală oh mi khai dê lah: “Añ rơp chơt, mơya ngan Yàng Tom 
Trồ rơp tus còp ală oh mi mơ lam oh mi rê hơ lơgar mơ Kơnràñ neh ho pơgon 
mơ Abraham, Isak mơ Jakôp.”  

25 Jôsep sồr ală kòn klau Israel ho pơgon lah: “Di ngan, Yàng Tom Trồ rơp tus 
còp ală oh mi. Dan ală oh mi cèng tĕ ntìng añ bơh di lơgar do.”  

26Gen Jôsep chơt, khai kis dô rhiang jơt nam. Cau bong sơnơm ò ồm ƀồc Jôsep, 
mơ ơn tòm dô nơm bòng tòm lơgar Ejiptơ. 

Lik Ejiptơ 

Lik Ejiptơ 1 

Làng bol Israel geh hồ toh bơh bơta ơm dĭ tòm lơgar Ejiptơ 
(1:1 – 15:21) 

Làng bol Israel kong rồn bơklơn 
1 Do la sơnđan ală kòn klau Israel dê, kòp nă lam hìu nhă khai dê lòt bal mơ Jakôp 
tus hơ lơgar Ejiptơ: 

2Ruben, Simeôn, Lebi, mơ Juda; 

3Isaka, Jebulun, mơ Benjamin; 

4Dan, Neptali, Gat, mơ Aser. 

5Jơh ală kòn sau tơnggơs bơh Jakôp gơs poh jơt nă; Jôsep neh ơm tòm lơgar 
Ejiptơ. 

6Mơ tai, Jôsep mơ jơh ală oh mi khai dê bal mơ jơh ală cau tòm rài hơ̆ neh chơt 
jơh rau, 

7 mơya Israel tơnggơs mơ gơbơtơl oă, ntum khà gơlik pràn dờng ngan, mơ ơm 
bềng lìu tòm làm lơgar. 

8 Gen gơs dô nă cau bơtau pa guh at bồ lơgar Ejiptơ, khai ò git bơh Jôsep. 

9Khai đơs mơ làng bol khai dê lah: “Do, cau Israel neh gơlik oă ngan mơ pràn 
rlau mơ bol he. 

10 Heh! Bol he pal gơwèt mơ bol khai dô bă jak chài, dilah ò gen bol khai rơp 
gơbơtơl oă rlau tai, mơ dilah gơs bơta tòmlơh gơ tus, bol khai rơp lơh gơs dô bă 
bal mơ ală cau sò tơm bol he dê, tòmlơh wơl mơ bol he mơ lik klàs bơh di lơgar.” 

11Behơ̆ cau Ejiptơ bơtào ală cau at bồ cau dĭ hơđang bol khai nàng rồn bơklơn 
bol khai pal lơh broă kơnjơ̆ ngan; cau Israel bơt bơtào Phithom mơ Ramse lơh 
gơs ală ƀòn dờng đam jàr Pharaôn in. 

12Mơya sơlo bol khai kong rồn bơklơn, sơlo bol khai gơbơtơl oă mơ gơlik lìu làc 
làm bă tiah; behơ̆ gen cau Ejiptơ kơlôi rngòt di cau Israel, 

13mơ kup bol khai lơh broă bòl glar dô bă ò nđàc dô êt lơi. 

14Bol khai lơh rài kis cau Israel in gơlik sràt bơtang bơh broă kơnjơ̆, lơh gac mơ 
cài bơt hìu bal mơ tơl jơh ală broă tòm ală ƀlàng sre; tòm jơh ală broă kơnjơ̆ cau 
Ejiptơ ngui cau Israel dô bă ò nđàc dô êt lơi. 

15Bơtau Ejiptơ đơs mơ ală cau ùr đơng deh cau Hebrơ dê, dô nă cau sơnđan la 
Siphra, mơ dô nă sơnđan lah Phua, 



98 

 

 
Sră Goh 

© 2018, United Bible Societies. 
  

 

 

16“Tòm tŭ bol ai lòt đơng deh cau ùr Hebrơ in, dilah gŏ deh kòn klau gen tơnchơt 
tĕ kòn hơ̆; mơya dilah la kòn ùr gen lòi kòn hơ̆ kis.” 

17Mơya ală cau ùr đơng deh duh rngòt di Yàng Tom Trồ mơ ò lơh jat jơnau bơtau 
Ejiptơ neh sồr bol khai; bol khai lòi jơh ală kòn klau in kis. 

18Gen bơtau Ejiptơ sồr hòi ală cau ùr đơng deh tus mơ lùp lah: “Ñchi bơh tài bol 
ai neh lơh behơ̆ taih? Ñchi bơh tài lòi ală kòn klau in kis taih?” 

19Ală cau ùr đơng deh ho wơl mơ Pharaôn lah: “Ală cau ùr Hebrơ ò di kung be 
ală cau ùr Ejiptơ; bơh bol khai pràn rlau mơ deh kòn lài mơ tŭ tus cau đơng deh.” 

20Behơ̆, Yàng Tom Trồ gơwèt niam mơ ală cau ùr đơng deh; làng bol gơbơtơl oă 
mơ ntum khà gơlik gơs dờng rlau tai. 

21Mơ tài bơh ală cau ùr đơng deh gơs nùs duh rngòt di Yàng Tom Trồ gen Kơnràñ 
ai lơngai lơngò hìu nhă tòm bol khai in. 

22 Lồc behơ̆, Pharaôn ai jơnau sồr jơh làng bol khai in lah: “Kòp nă kòn klau cau 
Hebrơ pa deh, bol mê pal sơrbì tĕ tòm hiòng Nil; mơya lòi kis jơh ală kòn ùr.” 

Lik Ejiptơ 2 

Môise geh klàs chơt 
1Tŭ hơ̆, dô nă cau tòm jơi bơtiàn Lebi bau mơ dô nă kòn ùr Lebi dê. 

2 Cau ùr hơ̆ bun, mơ deh dô nă kòn klau. Tòm tŭ khai gŏ hơ̆ la dô nă kòn hàng 
mơnĕ gen pồn kòn hơ̆ tòm pe kơnhai. 

3Mơya tòm tŭ khai ò rgơi pồn jŏ rlau tai, gen khai ai dô nơm bài tàñ mơ proh, lềr 
gơ mơ cài nho, lồc behơ̆ khai ơn kòn dềt tòm dơlam gơ, mơ cèng gơ pơđồng tòm 
dà digùl ală tòm proh di gah hiòng Nil. 

4Bi ùr kòn dềt ntào ngài ngài bơh tiah hơ̆ nàng sền ñchi bơta rơp gơlik tus di kòn 
dềt. 

5Mơ tai tŭ hơ̆ kòn ùr Pharaôn dê lòt tus um dà hiòng Nil, ai ală cau ùr duh broă 
khai dê gen lòt kơnhơl rò gah hiòng. Kòn ùr bơtau gŏ bài hơ̆ digùl ală tòm proh, 
gen sồr cau ùr duh broă khai dê lòt ai gơ. 

6Kòn ùr bơtau pò bài mơ gŏ kòn klau dềt. Kòn klau dềt hơ̆ ñìm, mơ khai gơs nùs 
nđàc sơngit di kòn dềt hơ̆, mơ đơs lah: “Do la dô nă tòm ală kòn dềt cau Hebrơ 
dê.” 

7Gen bi ùr kòn dềt lùp kòn ùr bơtau lah: “Añ pal lòt hòi dô nă tòm ală cau ùr 
Hebrơ nàng ròng siam kòn dềt ai in sơl?” 

8Kòn ùr bơtau ho lah: “Ơi, lòt tĕ.” Gen kòn ùr hơ̆ lòt mơ hòi mè kòn dềt dê tus. 

9Kòn ùr bơtau đơs mơ khai lah: “Cèng tĕ kòn dềt do mơ ròng siam khai añ in, añ 
rơp tơm jền tơngai ai in.” Behơ̆, cau ùr kơnđu kòn dềt mơ ròng siam khai. 

10 Tòm tŭ kòn dềt neh dờng rau gen khai lam kòn hơ̆ tus hơ kòn ùr Pharaôn; khai 
dòp lơh gơs kòn khai dê, mơ tơmoh sơnđan la Môise mơ đơs lah: “Añ neh tă tơlik 
khai klàs bơh dà.” 

Môise dô tus hơ lơgar Midian 
11 Gơs dô ngai ne, tòm tŭ Môise neh dờng rau, khai lik lòt tus hơ tiah làng bol tòm 
khai dê mơ sền gŏ bol khai lơh broă bòl glar. Khai neh gŏ dô nă cau Ejiptơ pù lơh 
dô nă cau Hebrơ la dô nă gơp bơtiàn khai dê. 

12Khai sền gùt dar mơ ò gŏ dô nă cau lơi, gen khai tơnchơt cau Ejiptơ mơ pồn 
ƀồc tòm bràs. 

13Ngai hìng, khai lik lòt tai mơ gŏ bàr nă cau Hebrơ tòmlơh bal. Khai lùp cau neh 
lơh tìs lah: “Ñchi bơh tài mê pù lơh cau gơp jơi Hebrơ mê dê taih?” 

14Cau hơ̆ đơs lah: “Ñcau neh pồ bơtào mê lơh gơs cau at bồ mơ cau kwang cahrña 
bol hi taih? Ngan sơl la mê kơlôi kòñ tơnchơt añ kung be mê neh tơnchơt cau 
Ejiptơ ne ơ?” Kơno behơ̆ gen Môise rngòt mơ kơlôi lah: “Bơta añ neh lơh neh cau 
git jơh rau.” 

15 Tòm tŭ Pharaôn neh kơno bơta hơ̆, geh kòñ tơnchơt Môise; mơya Môise dô 
pleh bơh di Pharaôn, lòt ơm tòm lơgar Midian, tềng hơ̆ khai nggui di gah dô nơm 
tơrlung dà. 

16Mơ tai, dô nă cau gơnoar ơn phan duh khoai Midian dê gơs poh nă kòn ùr; bol 
khai lòt bơ̆ dà mơ tuh bềng tòm ală bòng nàng belàt bèp bol khai dê hùc. 

17Mơya gơs dô êt nă cau ê belàt tus tềng hơ̆ mơ bơtrơh bol khai; gen Môise ñă 
ntào, dong tò ală cau ơruh hơ̆ mơ ai ală mpồl belàt in hùc dà. 

18Tòm tŭ ală cau ơruh rê hơ Reuel la bèp bol khai dê, gen khai lùp lah: “Ñchi bơh 
tài ngai do ală kòn rê gòñ behơ̆ taih?” 

19Bol khai ho lah: “Dô nă cau Ejiptơ neh dong bol hi klàs bơh di tê ală cau ê belàt, 
mơ khai kung bơ̆ dà bol hi in mơ ai mpồl belàt in hùc tai sơl.” 

20Gen khai lùp ală kòn ùr khai dê lah: “Ntềng đah cau hơ̆ ơm taih? Ñchi bơh tài 
ală kòn lòi khai lòt taih? Jà tĕ khai tus nàng sa piang lă.” 

21Môise kòñ ơm mơ cau do, gen khai ai Jiphôra, kòn ùr khai dê Môise in bau. 

22Jiphôra deh dô nă kòn klau; Môise tơmoh sơnđan la Gersôm bơh khai đơs lah: 
“Añ neh gơlik gơs cau ơm ing tòm lơgar cau bơdìh.” 

23Tòm pah ngai jŏ jòng hơ̆, bơtau Ejiptơ loă rài. Làng bol Israel pơt wòl hơđơm 
yô dĭ gơna bol khai dê mơ rac ròc dan bơta dong kòl. Jơnau rac ròc hòi dan tài 
bơh bơta ơm dĭ bol khai dê guh tus hơ Yàng Tom Trồ. 

24 Yàng Tom Trồ neh kơno jơnau pơt wòl bol khai dê mơ Kơnràñ kah wơl bơta 
ho pơgon mơ Abraham, Isak mơ Jakôp. 

25Behơ̆, Yàng Tom Trồ wèt sền di cau Israel mơ kơlôi rcang bơh bol khai. 

Lik Ejiptơ 3 

Môise mơ rlau lò ồs sa 
1Tŭ hơ̆ Môise ê gàr mpồl belàt po bèp khai dê la Jetrô, kung sơnđan la Reuel, la 
cau gơnoar ơn phan duh khoai Midian dê; khai lam mpồl belàt lòt ngài đah ne 
ƀlàng ngềt ngơt, mơ tus hơ mơnơm Hôrep la mơnơm Yàng Tom Trồ dê. 

2 Tềng hơ̆ cau gơnrơh Yàng Jehôwa dê tơlik mat mơ khai tòm lơmpiat ồs bơh 
digùl rlau lò. Môise sền gŏ rlau lò bulah ồs sa mơya gơ ò lề. 

3Behơ̆ Môise kơlôi lah: “Añ pal lòt tus nàng sền bơta krơi dờng do, ñchi bơh tài 
rlau lò ò ồs sa lề.” 

4Tòm tŭ Yàng Jehôwa neh gŏ khai cơnđòa tus nàng sền, gen Yàng Tom Trồ hòi 
khai bơh tòm gùl rlau lò lah: “Ơ Môise! Môise!” Môise đơs lah: “Gơs añ do!” 

5Yàng Tom Trồ đơs lah: “Bañ tus rềp tai hơ do. Hồ tĕ gơltau jă mê dê, bơh tiah 
mê ơm ntào la tiah sàng goh.” 

6Kơnràñ đơs tai lah: “Añ la Yàng Tom Trồ ồng pàng mê dê, Yàng Tom Trồ 
Abraham dê, Yàng Tom Trồ Jakôp dê.” Gen Môise kìng mat khai dê tài bơh rngòt 
sền gŏ Yàng Tom Trồ. 

7Gen Yàng Jehôwa đơs lah: “Añ neh gŏ loh làng bơta bòl glar làng bol Añ jê tòm 
lơgar Ejiptơ. Añ neh kơno jơnau bol khai hòi rac tài bơh ală cau at bồ rồn bơklơn; 
mơ Añ git jơh bơta jê sồt bol khai dê. 

8Behơ̆ Añ mù tus nàng dong tă bol khai klàs bơh di tê cau Ejiptơ, lam bol khai 
guh mơ lik bơh di lơgar hơ̆ tus hơ dô nơm lơgar niam mơ dờng ơnàng, lơgar gơs 
lìu làc dà toh mơ dà lơwe, hơ̆ la lơgar tòm cau Kanaan, cau Hetit, cau Amôr, cau 
Pheres, cau Hebit mơ cau Jebusit dê. 

9Jơnau hòi rac cau Israel dê neh guh tus hơ Añ, mơ Añ neh gŏ mbe cau Ejiptơ rồn 
bơklơn bol khai. 

10Behơ̆ tŭ do, lòt tĕ. Añ sồr mê lòt tus hơ Pharaôn nàng lam làng bol Añ jê la làng 
bol Israel lik klàs bơh di lơgar Ejiptơ.” 

11Mơya Môise đơs mơ Yàng Tom Trồ lah: “Añ la ñcau mơ pal lòt tus hơ Pharaôn 
nàng lam làng bol Israel lik klàs bơh di lơgar Ejiptơ taih?” 

12Yàng Tom Trồ đơs lah: “Añ rơp ơm bal mơ mê. Do rơp la tềl ai mê in nàng git 
lah Añ la Bơtau neh sồr mê lòt: Tòm tŭ mê neh lam làng bol lik klàs bơh di lơgar 
Ejiptơ rau, bol mê rơp duh khoai Yàng Tom Trồ hơđang mơnơm do”. 

13 Môise đơs mơ Yàng Tom Trồ lah: “Dilah añ rơp lòt tus hơ làng bol Israel mơ 
đơs mơ bol khai lah: ‘Yàng Tom Trồ ồng pàng bol mê dê neh sồr añ lòt tus hơ bol 
mê,’ mơ bol khai lùp añ lah: ‘Ñchi sơnđan mat Kơnràñ dê taih?’ Gen ñchi añ rơp 
yal mơ bol khai taih?” 

14 Yàng Tom Trồ đơs mơ Môise lah: “AÑ LA BƠTAU GƠS IS GAM GƠS SÙM SÙM.” 
Kơnràñ đơs tai lah: “Yal tĕ làng bol Israel in be do: ‘BƠTAU GƠS IS neh sồr añ lòt 
tus hơ bol mê.’” 

15Yàng Tom Trồ kung đơs tai mơ Môise lah: “Mê đơs tĕ mơ làng bol Israel: ‘Yàng 
Jehôwa la Yàng Tom Trồ ồng pàng bol mê dê, Yàng Tom Trồ Abraham dê, Yàng 
Tom Trồ Isak dê, Yàng Tom Trồ Jakôp dê, neh sồr añ lòt tus hơ bol mê.’ Hơ̆ la 
sơnđan gam sùm sùm Añ jê, la sơnđan pal kah bơh Añ bơh rài do tus rài ne.” 

16Lòt tĕ, pơjum tơrgòm ală cau kwang kra Israel dê, mơ đơs mơ bol khai lah: 
“Yàng Jehôwa ồng pàng bol mê dê la Yàng Tom Trồ Abraham, Yàng Tom Trồ Isak, 
mơ Yàng Tom Trồ Jakôp dê, neh tơlik mat mơ añ mơ đơs lah: ‘Añ neh wèt sền di 
bol mê, mơ neh gŏ ñchi bơta bol khai neh lơh di bol mê tòm lơgar Ejiptơ. 

17Mơ Añ neh ho dong tă bol mê lik bơh di bơta bòl glar bol mê dê tòm lơgar 
Ejiptơ nàng cèng tus hơ lơgar cau Kanaan, cau Hetit, cau Amôr, cau Pheres, cau 
Hebit, mơ cau Jebusit dê, la dô nơm lơgar gơs lìu làc dà toh mơ dà lơwe.’ 

18Ală cau kwang kra Israel dê rơp iat jơnau mê. Gen mê mơ ală cau kwang kra 
Israel dê pal lòt tus hơ cau bơtau Ejiptơ mơ đơs mơ khai lah: ‘Yàng Jehôwa la 
Yàng Tom Trồ cau Hebrơ dê, neh tìp mat mơ bol hi. Dan ai bol hi in lòt gùng tòm 
pe ngai tus hơ ƀlàng ngềt ngơt nàng ơn phan duh khoai Yàng Jehôwa in la Yàng 
Tom Trồ bol hi dê.’ 

19Mơya, Añ git la bơtau Ejiptơ rơp ò ai bol mê in lik lòt dilah ò gơs tơwòr tê 
gơnoar pràn chồl bơklơn khai. 

20Behơ̆ Añ rơp pò tê nàng pù lơh cau Ejiptơ tòm jơh ală bơta krơi Añ rơp lơh 
digùl bol khai. Tơnơ̆ mơ hơ̆, khai rơp ai bol mê in lik lòt. 

21 Añ rơp lơh làng bol Ejiptơ gơwèt niam mơ làng bol do; behơ̆ tòm tŭ bol mê lik 
lòt gen rơp ò lik lòt mpàng tê gòi. 

22Kòp nă cau ùr rơp lùp dan cau gơp ƀòn mơ cau ùr lơi ơm tòm hìu khai dê, ai 
bol khai in ală phan lơh mơ priă mơ màh, mơ ồi ào nàng tơnsoh ală kòn klau mơ 
ală kòn ùr bol mê dê. Behơ̆, bol mê rơp hồ ai jơh phan mơna cau Ejiptơ dê.” 

Lik Ejiptơ 4 

Ală tềl ai Môise in 
1Môise ho wơl lah: “Ñchi añ pal lơh taih, dilah làng bol ò dòn añ hala ò iat jơnau 
añ mơ đơs lah: ‘Yàng Jehôwa ò gŏ tơlik mat mơ mê ò.’” 

2Gen Yàng Jehôwa đơs mơ khai lah: “Ñchi phan mê at tòm tê mê dê taih?” Khai 
ho lah: “Dô nơm gai kwềt.” 

3Yàng Jehôwa đơs lah: “Sơrbì tĕ gơtòm tiah.” Môise sơrbì gơtòm tiah mơ gơ gơlik 
gơs dô nơm bơs; Môise ntoat dô bơh di gơ. 

4Gen Yàng Jehôwa đơs mơ khai lah: “Pò tĕ tê mê mơ at di tiang gơ.” Behơ̆ Môise 
pò tê mơ at bơs, gen gơ gơlik wơl gai kwềt tòm tê khai dê. 

5Yàng Jehôwa đơs lah: “Hơ̆ nàng lòi bol khai in dòn lah Jehôwa Yàng Tom Trồ 
ồng pàng bol khai dê, la Yàng Tom Trồ Abraham, Yàng Tom Trồ Isak, mơ Yàng 
Tom Trồ Jakôp dê, neh tơlik mat mơ mê.” 

6Gen Yàng Jehôwa đơs lah: “Ơn tĕ tê mê dê tòm dơlam ào jrùh.” Behơ̆ Môise ơn 
tê khai dê, mơ tòm tŭ khai tă tơlik tê gen gơ gơs dun bò be piar. 

7Chòp, Kơnràñ đơs lah: “Tŭ do ơn wơl tĕ tê tòm ào jrùh mê dê.” Behơ̆ Môise ơn 
wơl tê khai dê tòm ào jrùh khai dê, mơ tòm tŭ khai tă tơlik tê gen gơ gơs wơl be 
òs, be poac ndai tòm să khai. 

8Gen Yàng Jehôwa đơs lah: “Dilah bol khai ò dòn mê hala ò ơn nùs tồr dê tềl krơi 
sơnròp, gen bol khai rơp dòn tềl krơi dơ̆ bàr. 

9Mơya dilah bol khai ò dòn jơh bàr bơta tềl krơi do, mơ ò iat jơnau mê, gen ai tĕ 
dô êt dà tòm hiòng Nil mơ tuh gơ hơđang ù rañ rsơh. Dà mơ mê neh ai bơh tòm 
hiòng hơ̆ rơp gơlik gơs mhàm hơđang ù.” 

10Môise đơs mơ Yàng Jehôwa lah: “Khoai Yàng Jehôwa, añ òhềt tŭ lơi la cau jak 
đơs, bơh tòm yau òr, hala bơh di tŭ Yàng tòmbơhbơr mơ cau duh broă Yàng dê. 
Añ la cau gơs lơmpiat đơs ò loh làng.” 

11Gen Yàng Jehôwa đơs mơ khai lah: “Ñcau neh ai kòn mơnus in gơs bơr taih? 
Ñcau lơh khai in tĭ hala kloat taih? Ñcau ai khai in sền gŏ hala lơh mat khai in 
jơngo taih? Ò di la Añ, la Yàng Jehôwa ò ơ? 

12Behơ̆ tŭ do, lòt tĕ; Añ rơp dong mê tòm tŭ mê đơs, mơ bơto mê ñchi jơnau mê 
pal đơs.” 

13Mơya Môise đơs lah: “Khoai Yàng, dan Yàng sồr cau lơi ndai nàng lơh broă hơ̆.” 

14Gen Yàng Jehôwa gơhào nùs di Môise mơ Kơnràñ đơs lah: “Mbe mê kơlôi bơh 
bi mê dê la Arôn, cau Lebi taih? Añ git cau hơ̆ chài rgơi đơs. Ne, khai lòt tus nàng 
tìp mơ mê; nùs khai rơp chò hòp tòm tŭ tìp mê. 

15Mê rơp đơs mơ khai, mơ ơn ală jơnau đơs tòm bơr khai dê. Añ rơp dong kòl 
bàr nă bol mê tòm tŭ đơs, mơ rơp bơto mê bơta pal lơh. 

16Khai rơp ala mê nàng đơs mơ làng bol, khai rơp gơlơh kung be bơr mê dê, ai 
mê rơp gơlơh kung be Yàng Tom Trồ gơwèt mơ khai. 

17Mơya at tĕ gai kwềt do di tê nàng ngui lơh gơs ală tềl krơi.” 

Môise rê wơl hơ Ejiptơ 
18Gen Môise rê wơl hơ Jetrô, po bèp khai dê, mơ đơs lah: “Dan bèp ai añ in rê wơl 
hơ làng bol añ jê tòm lơgar Ejiptơ nàng sền gơs cau lơi tòm bol khai gam kis hala 
ò.” Jetrô đơs mơ Môise lah: “Kòn lòt tĕ lơngap lơngai.” 

19Mơ tai, Yàng Jehôwa neh đơs mơ Môise tòm lơgar Midian lah: “Mê rê wơl tĕ hơ 
lơgar Ejiptơ, bơh ală cau jòi tơnchơt mê chơt jơh rau.” 

20Môise yò bau ùr mơ ală kòn khai dê hào alàng, mơ rê wơl hơ lơgar Ejiptơ. Khai 
kung at gai jra Yàng Tom Trồ dê tòm tê khai. 

21Yàng Jehôwa đơs mơ Môise lah: “Tòm tŭ mê rê wơl hơ lơgar Ejiptơ, lơh tĕ di 
đap Pharaôn ală bơta krơi Añ neh ai mê in gơnap gơnoar nàng lơh; mơya Añ rơp 
lơh khai in kơldang nùs, khai rơp ò ai làng bol in lik lòt. 

22Behơ̆, mê đơs tĕ mơ Pharaôn lah: Yàng Jehôwa đơs be do: ‘Israel la kòn klau 
tơnhoa Añ jê, 

23 mơ Añ neh sồr mê lah: Lòi tĕ kòn klau Añ jê lik lòt nàng khai duh khoai Añ. 
Mơya mê neh ò lòi khai in lik lòt; behơ̆ Añ rơp tơnchơt kòn klau tơnhoa mê dê.’” 

Môise siat gơltau kòn klau khai in 
24Tòm dô nơm hìu rlô ing tòm tŭ lòt gùng, Yàng Jehôwa tơlik mat mơ Môise mơ 
mòr tơnchơt khai. 

25Mơya Jiphôra ai dô nơm pềs lŭ ồs, siat gơltau kòn klau khai dê, mơ sang di jơng 
Môise, mơ đơs lah: “Ngan, mê la dô nă bau klau mhàm gơwèt mơ añ!” 

26Behơ̆, Yàng Jehôwa lòi khai in kis. (Tòm rài hơ̆, jơnau “bau klau mhàm” sơnio 
bơh bơta siat gơltau). 

27Yàng Jehôwa đơs mơ Arôn lah: “Lòt tĕ hơ ƀlàng bràs nàng rò Môise.” Gen Arôn 
lòt mo, mơ tìp Môise di mơnơm Yàng Tom Trồ dê mơ cum khai. 

28Môise yal wơl Arôn in ală jơnau Yàng Tom Trồ bơto bal mơ jơh ală tềl krơi mơ 
Kơnràñ neh sồr khai lơh. 

29Gen Môise mơ Arôn hòi pơjum jơh ală cau kwang kra Israel dê, 

30mơ Arôn yal bol khai in jơh ală jơnau Yàng Jehôwa neh đơs mơ Môise. Khai 
kung lơh ală tềl krơi di đap làng bol, 

31mơ bol khai dòn. Mơ tòm tŭ bol khai neh kơno lah Yàng Jehôwa neh wèt sền 
bol khai, mơ neh gŏ bơta dồn sa bol khai dê; bol khai kun bồ mơ duh khoai. 

Lik Ejiptơ 5 

Lơh gac ò gơs rhe 

1Tơnơ̆ mơ hơ̆, Môise mơ Arôn lòt tus hơ Pharaôn mơ đơs lah: “Jehôwa Yàng Tom 
Trồ Israel dê neh đơs be do: ‘Lòi tĕ làng bol Añ jê lik lòt, nàng bol khai prap gàr 
dô ngai pơjum sa Añ in tòm ƀlàng ngềt ngơt.’” 

2Mơya Pharaôn ho lah: “Jehôwa la ñcau mơ añ pal dòn bơr khai mơ lòi làng bol 
Israel lik lòt taih? Añ ò git Jehôwa mơ kung rơp ò lòi cau Israel lik lòt.” 

3Gen Môise mơ Arôn đơs lah: “Yàng Tom Trồ cau Hebrơ dê neh tus mơ bol hi. Tŭ 
do lòi tĕ bol hi lòt gùng tòm pe ngai tus tòm ƀlàng ngềt ngơt, nàng ơn ală phan 
duh khoai Jehôwa Yàng Tom Trồ bol hi in, rngòt Kơnràñ đùh bơta pluh plàng 
hala pềs tà tơnroh bol hi!” 

4Mơya bơtau lơgar Ejiptơ đơs lah: “Ơ Môise mơ Arôn, ñchi bơh tài bol mê tă tơlik 
làng bol bơh di broă lơh bol khai dê taih? Rê wơl tĕ lơh broă bol mê dê!” 

5Mơ Pharaôn đơs tai lah: “Sền ne, làng bol tòm lơgar tŭ do neh gal ngan, mơ bol 
mê kòñ kơryan bol khai lơh broă ơ!” 

6Tòm ngai hơ̆, Pharaôn ai jơnau sồr ală cau at bồ cau dĭ mơ ală cau at bồ cau lơh 
broă tòm làng bol lah: 

7“Bol mê bañ phàt rhe làng bol in lơh gac be lài tai; lòi bol khai lòt jòi is rhe bol 
khai dê. 

8Mơya bol mê pal lơh nền khà gac pal lơh gơs be lài, bañ pơndut dô êt lơi. Bol 
khai lơh alah, tài bơh hơ̆ tàng bol khai hòi driau lah: ‘Bol he lik lòt tĕ nàng ơn 
phan duh khoai Yàng Tom Trồ bol he in!’ 

9Sồr tĕ bol khai lơh broă kơnjơ̆ rlau tai tồ bol khai giga lơh broă mơ ò ơn nùs di 
ală jơnau blac pơrlồm.” 

10Gen ală cau at bồ cau dĭ mơ ală cau at bồ cau lơh broă lòt đơs mơ làng bol lah: 
“Pharaôn neh đơs be do: ‘Añ rơp ò ai rhe bol mê in tai. 

11Lòt tĕ jòi is rhe bol mê dê tòm tiah lơi bol mê rgơi jòi; mơya ò pơndut broă bol 
mê dê dô êt lơi.’” 

12Behơ̆ làng bol lòt làm jơh tòm lơgar Ejiptơ nàng jòi tòm rhe ala rhe. 

13Ală cau at bồ cau dĭ sồr bơklơn bol khai mơ đơs lah: “Lơh tơl tĕ sir broă bol mê 
pal lơh kòp ngai, kung be tòm tŭ bol mê neh geh cau phàt rhe.” 

14Ală cau Israel at bồ cau lơh broă mơ ală cau at bồ cau dĭ Pharaôn dê neh pồ 
bơtào, kong pù lơh mơ lah pơrhơng lah: “Ñchi bơh tài ngai òr mơ ngai do bol mê 
ò lơh tơl khà gac neh lơh nền kung be lài taih?” 

15Gen ală cau Israel at bồ cau lơh broă lòt tus hòi rac mơ Pharaôn lah: “Ñchi bơh 
tài bơtau gơwèt mơ ală dĭ gơna bơtau dê behơ̆ taih? 

16Cau ò phàt rhe ală cau dĭ gơna bơtau in, mơya kư̆ sồr bol hi lah: ‘Lơh gac tĕ!’ 
Ală dĭ gơna bơtau dê kong pù lơh, mơya bơta tìs la tài bơh làng bol bơtau dê.” 

17Mơya Pharaôn đơs lah: “Bol mê la cau alah, cau alah! Tài behơ̆ tàng bol mê kư̆ 
đơs lah: ‘Bol he lòt lă mơ ơn phan duh khoai Yàng Jehôwa in!’ 

18Tŭ do lòt lơh broă tĕ, cau rơp ò phàt rhe tai, mơya bol mê pal jào tơl khà gac 
neh lơh nền.” 

19Ală cau Israel at bồ cau lơh broă đal git lah bol khai gơtìp bơta kalke tòm tŭ 
cau sồr bol khai lah: “Bol mê ò geh pơndut khà gac neh lơh nền pal lơh gơs kòp 
ngai.” 

20Tòm tŭ bol khai neh lik lòt bơh di Pharaôn gen bol khai tìp Môise mơ Arôn ơm 
gơn nàng tòm mat mơ bol khai, 

21gen bol khai đơs lah: “Dan Yàng Jehôwa sền sơwì ală ồng mơ cahrña ală ồng! 
Ală ồng neh lơh bol hi in gơlik gơs kung be bơta ƀô ồm di đap mat Pharaôn mơ 
ală cau duh broă khai dê, mơ ơn đào tòm tê bol khai nàng tơnchơt bol hi.” 

22Gen Môise rê wơl hơ Yàng Tom Trồ mơ đơs lah: “Ơ Yàng! Ñchi bơh tài Yàng 
đùh bơta bòl glar hơđang làng bol do taih? Hơ̆ la tơnggume mơ Yàng sồr añ lòt 
tus sơl ơ? 

23Bơh di tŭ añ lòt tìp mat mơ Pharaôn nàng ai sơnđan Yàng mơ đơs gen khai neh 
lơh bòl glar wơl di làng bol do, mơ Yàng ò dong tă làng bol Yàng dê.” 

Lik Ejiptơ 6 

Yàng Tom Trồ ho dong tă làng bol Israel 
1Gen Yàng Jehôwa đơs mơ Môise lah: “Tŭ do mê rơp sền gŏ bơta Añ rơp lơh di 
Pharaôn; tài bơh tê gơnap gơnoar Añ jê khai rơp lòi làng bol lik lòt; tài bơh tê 
gơnap gơnoar Añ jê khai rơp ting bơtrơh bol khai lik bơh di lơgar do.” 

2 Yàng Tom Trồ đơs tai mơ Môise lah: “Añ la Yàng Jehôwa. 

3Añ neh tơlik mat mơ Abraham, mơ Isak bal mơ Jakôp, yal tơlik să tòm Añ la 
Yàng Tom Trồ Gơnap Gơnoar Dờng; mơya bơh sơnđan Añ la Jehôwa gen Añ òhềt 
yal tơlik bol khai in git. 

4Añ kung neh bơtào bơta ho bal mơ bol khai, ai lơgar Kanaan bol khai in, la lơgar 
bol khai neh ơm ing be cau nac crih. 

5Rlau mơ hơ̆, Añ kung neh kơno jơnau rac ròc cau Israel dê kong cau Ejiptơ kup 
lơh gơs dĭ, mơ Añ neh kah wơl bơta ho bal Añ jê. 

6Behơ̆, mê đơs tĕ mơ cau Israel lah: ‘Añ la Yàng Jehôwa, mơ Añ rơp tă tơlik bol 
mê klàs bơh di yô cau Ejiptơ dê. Añ rơp toh bol mê klàs bơh di bơta ơm dĭ bol 

khai, mơ Añ rơp pò tơwòr tê Añ lơh ală broă gơnap gơnoar nàng cahrña mơ 
tơwài bol mê. 

7Añ rơp dòp bol mê lơh gơs làng bol gơrê is mơ Añ, mơ añ rơp lơh gơs Yàng Tom 
Trồ bol mê dê. Gen bol mê rơp git Añ la Jehôwa Yàng Tom Trồ bol mê dê, neh tă 
tơlik bol mê klàs bơh di yô cau Ejiptơ dê. 

8Mơ Añ rơp cèng bol mê mut tòm lơgar mơ Añ neh pò tê srat să ai Abraham in, 
ai Isak in, mơ ai Jakôp in. Añ rơp ai gơ bol mê in lơh gơs sre brê. Añ la Yàng 
Jehôwa.’” 

9Môise yal wơl ală jơnau hơ̆ làng bol Israel in; mơya bol khai ò iat khai tài bơh 
bơta gơplơ̆ nùs mơ bơta duh broă kơnjơ̆ be cau dĭ. 

10Gen Yàng Jehôwa đơs mơ Môise lah: 

11“Lòt tĕ yal mơ Pharaôn, bơtau Ejiptơ dê, sồr khai lòi làng bol Israel in lik bơh 
di lơgar khai dê.” 

12Mơya Môise đơs mơ Yàng Jehôwa lah: “Làng bol Israel rơp ò iat añ tài bơh añ 
ò jak đơs, gen Pharaôn rơp iat añ ơ?” 

Jơi bơtiàn Môise mơ Arôn dê 
13Yàng Jehôwa neh đơs mơ Môise bal mơ Arôn bơh làng bol Israel mơ bơh 
Pharaôn, bơtau lơgar Ejiptơ dê, mơ Kơnràñ ai jơnau sồr bol khai cèng làng bol 
Israel lik bơh di lơgar Ejiptơ. 

14Do la ală cau sơnròp gơrê bal mơ ồng pàng bol khai dê. Ruben, kòn tơnhoa 
Israel dê, gơs ală kòn klau la Henok mơ Phalu, Hesrôn mơ Karmi. Hơ̆ la mpồl hìu 
nhă Ruben dê. 

15Ală kòn klau Simeôn dê la Jemuel, Jamin, Ôhat, Jakin, Sôha, mơ Sol la kòn klau 
dô nă cau ùr Kanaan dê. Hơ̆ la mpồl hìu nhă Simeôn dê. 

16 Do la sơnđan mat ală kòn klau Lebi dê, jat be jơi bơtiàn bol khai dê: Gersôn, 
Kôhat mơ Merari. Lebi kis dô rhiang pe jơt poh nam. 

17Ală kòn klau Gersôn, jat jơi bơtiàn khai dê la Lipni, mơ Simei. 

18Ală kòn klau Kôhat dê la Amram, Isar, Hebrôn, mơ Usiel. Kehat kis dô rhiang 
pe jơt pe nam. 

19Ală kòn klau Merari dê la Mali, mơ Musi. Hơ̆ la mpồl hìu nhă Lebi dê, jat be jơi 
bơtiàn bol khai dê. 

20Amram bau mơ Jôkebet, la oh ùr bèp khai dê; khai tơnggơs Amram in Arôn mơ 
Môise. Amram kis dô rhiang pe jơt poh nam. 

21Ală kòn klau Isar dê la Kôra, Nephek, Jikri. 

22Ală kòn klau Usiel dê la: Misael, Eljaphan, Sitri. 

23Arôn bau mơ Eliseba, kòn ùr Aminadap dê, oh ùr Nahasôn; khai tơnggơs Arôn 
in Nađap, Abihu, Eleajar, mơ Ithamar. 

24Ală kòn klau Kôra dê la Assir, Elkana, mơ Abiasap. Hơ̆ la mpồl hìu nhă cau Kôra 
dê. 

25Eleasa, kòn klau Arôn dê, bau mơ kòn ùr Phetuel dê; khai tơnggơs Phenina 
Eleajar in. Hơ̆ la ală cau sơnròp bồ dà jơi bơtiàn Lebi dê, jat kòp mpồl hìu nhă. 

26Hơ̆ la Arôn mơ Môise do, la cau mơ Yàng Jehôwa neh đơs lah: “Cèng tơlik tĕ 
cau Israel bơh di lơgar Ejiptơ, jat mpồl bol khai dê.” 

27Bol khai la ală cau đơs mơ Pharaôn, bơtau lơgar Ejiptơ bơh bơta cèng tơlik 
làng bol Israel bơh di lơgar Ejiptơ. Hơ̆ la Môise mơ Arôn hơ̆. 

Arôn đơs ala Môise 
28Tòm ngai Yàng Jehôwa đơs mơ Môise tòm lơgar Ejiptơ, 

29gen Kơnràñ đơs mơ khai lah: “Añ la Yàng Jehôwa. Đơs tĕ mơ Pharaôn, bơtau 
Ejiptơ, jơh ală jơnau Añ đơs mơ mê.” 

30Mơya Môise đơs lah: “Tài bơh añ la cau ò jak đơs, Pharaôn rơp iat añ ơ?” 

Lik Ejiptơ 7 

1Yàng Jehôwa đơs mơ Môise lah: “Sền tĕ, Añ neh lơh mê in kung be Yàng Tom 
Trồ Pharaôn dê, Arôn bi mê, rơp gơs cau gơnoar hwơr mê dê. 

2Mê rơp yal wơl jơh ală jơnau Añ rơp sồr mê, mơ Arôn bi mê, rơp đơs mơ 
Pharaôn nàng khai lòi làng bol Israel lik lòt bơh di lơgar khai dê. 

3 Mơya Añ rơp lơh kơldang nùs Pharaôn, mơ bulah Añ bơtơl oă bơta krơi tềl is 
Añ jê tòm lơgar Ejiptơ, 

4khai rơp ò iat mê. Gen Añ rơp pò tê Añ jê hơđang Ejiptơ, ngui ală broă gơnap 
gơnoar lơh glài nàng cèng ală mpồl làng bol Añ jê la làng bol Israel lik lòt bơh hơ̆. 

5Tòm tŭ Añ pò tê tòmdră mơ Ejiptơ nàng cèng làng bol Israel lik lòt bơh di lơgar 
hơ̆, gen làng bol Ejiptơ rơp git Añ la Yàng Jehôwa.” 

6Môise mơ Arôn lơh jat tòm toh be jơnau Yàng Jehôwa neh sồr bol khai. 

7Tòm tŭ bol khai đơs mơ Pharaôn, gen Môise neh phàm jơt nam, mơ Arôn phàm 
jơt pe. 

Gai kwềt Arôn dê gơlik bơs 
8Yàng Jehôwa đơs mơ Môise mơ Arôn lah: 

9“Tŭ lơi Pharaôn sồr bol mê lah: ‘Lơh tĕ bơta krơi,’ gen mê đơs mơ Arôn lah: ‘Ai 
tĕ gai kwềt bi dê mơ sơrbì gơ di đap Pharaôn, gen gơ rơp gơlik gơs dô nơm bơs.’” 

10Behơ̆, Môise mơ Arôn lòt tus hơ Pharaôn mơ lơh tòm toh jat be jơnau Yàng 
Jehôwa neh sồr. Arôn sơrbì gai kwềt khai dê di đap Pharaôn mơ ală kwang duh 
broă khai dê, gen gai kwềt gơlik gơs dô nơm bơs. 

11Gen Pharaôn sồr hòi ală cau jak chài, ală cau gru bơjơu, mơ ală cau juh proh 
Ejiptơ dê; bol khai kung lơh tòm toh behơ̆ kơnòm di ală bơta chài rgơi ndơp ndơr 
bol khai dê. 

12Kòp nă bol khai sơrbì gai kwềt khai dê di tiah gen gơlik gơs dô nơm bơs. Mơya 
gai kwềt Arôn dê sa loan ală gai kwềt bol khai dê. 

13Bulah behơ̆ nùs Pharaôn neh gơlik kră kơldang mơ khai ò iat Môise mơ Arôn, 
tòm toh be jơnau Yàng Jehôwa neh đơs. 

Bơta rung rài dơ̆ dùl: Dà hiòng gơlik mhàm 
14Gen Yàng Jehôwa đơs mơ Môise lah: “Nùs Pharaôn ò kong alah, khai ò ai làng 
bol in lik lòt. 

15Àng drim hìng mê lòt tĕ tìp mat mơ Pharaôn tòm tŭ khai lòt tus hơ gah hiòng 
dà. At tĕ gai kwềt neh gơlik gơs bơs mơ ơm gơn tĕ di gah hiòng Nil nàng tìp mat 
mơ khai. 

16Gen đơs tĕ mơ khai lah: ‘Yàng Jehôwa, la Yàng Tom Trồ cau Hebrơ dê neh sồr 
añ tus mơ đơs mơ bơtau lah: Lòi tĕ làng bol Añ jê lik lòt, nàng bol khai duh khoai 
Añ tòm ƀlàng ngềt ngơt. Mơya jơl tus di tŭ do mê neh ò iat jơnau.’ 

17 Do la jơnau Yàng Jehôwa đơs: ‘Bơh broă do gen mê rơp git Añ la Yàng Jehôwa.’ 
Sền, Añ rơp ai gai kwềt tòm tê Añ mơ pòng dà hiòng Nil, gen gơ rơp tòmgơl mơ 
gơlik gơs mhàm. 

18Ka tòm hiòng Nil rơp chơt, hiòng rơp gơs ƀô ồm; cau Ejiptơ ò rgơi hùc dà gơ 
dê.” 

19Gen Yàng Jehôwa đơs mơ Môise lah: “Sồr tĕ Arôn lah: ‘At tĕ gai kwềt bi dê mơ 
pò tĕ tê bi dê hơđang dà Ejiptơ, hơđang ală croh dà mơ ală hiòng, hơđang ală 
tơnau mơ ală tiah prap lòi dà, mơ dà rơp gơlik gơs mhàm. Mhàm rơp gơs làm 
jơh tòm Ejiptơ, tian gơs tòm ală thùng ơn dà lơh mơ mpàn bal mơ ală gri mơ lŭ 
kung gơs mhàm sơl.’” 

20Môise mơ Arôn lơh jat tòm toh be jơnau Yàng Jehôwa neh sồr. Khai pò gai kwềt 
khai dê di đap Pharaôn mơ ală cau kwang duh broă khai dê, mơ pòng dà hiòng 
Nil mơ jơh ală dà gơlik gơs mhàm lơm. 

21Ka tòm hiòng Nil chơt jơh, ală hiòng gơs ƀô ồm tian gơs cau Ejiptơ ò rgơi hùc 
dà gơ; mhàm gơlik gơs tòm làm jơh Ejiptơ. 

22Mơya ală cau juh proh Ejiptơ dê kung lơh gơlik gơs ndròm bal behơ̆ kơnòm di 
ală bơta chài rgơi ndơp ndơr bol khai dê, mơ nùs Pharaôn dê gơlik kră kơldang; 
khai ò iat Môise mơ Arôn, tòm toh be jơnau Yàng Jehôwa neh đơs. 

23Pharaôn wơlke mơ rê wơl hơ gơlang khai dê, ò ơn nùs dô êt lơi bơh bơta hơ̆. 

24Jơh ală cau Ejiptơ tò ù rò gah hiòng Nil nàng jòi dà hùc, tài bơh bol khai ò rgơi 
hùc dà tòm hiòng. 

25Dô poh neh rlau tơnơ̆ mơ tŭ Yàng Jehôwa pòng hiòng dà Nil. 

Lik Ejiptơ 8 

Bơta rung rài dơ̆ bàr: Kit 
1Gen Yàng Jehôwa đơs mơ Môise lah: “Lòt tĕ hơ Pharaôn mơ đơs mơ khai lah: 
Yàng Jehôwa neh đơs be do: ‘Lòi tĕ làng bol Añ jê lik lòt, nàng bol khai duh khoai 
Añ. 

2Dilah mê ò bài lòi bol khai lik lòt, Añ rơp tơndùh rung rài la gơs kit bềng lìu tòm 
làm jơh lơgar mê dê. 

3Hiòng Nil rơp gơs oă ngan kit. Gơ rơp mut tòm gơlang mê dê, tòm ơdŭ bic mê 
dê, mơ hơđang cơnòng bic mê dê, mut tòm ală hìu ală cau kwang duh broă mê 
dê, mơ hơđang làng bol mê dê, tòm glah hồl piang lă mơ di tiah bơcă kơmbuh 
phe lơh ƀañ mê dê. 

4Ală kit rơp sơnđoh hơđang să mê, hơđang să làng bol mê dê mơ hơđang kòp nă 
cau kwang duh broă mê dê.’” 

5Gen Yàng Jehôwa đơs mơ Môise lah: “Đơs tĕ mơ Arôn: ‘Pò tĕ tê at gai kwềt bi dê 
hơđang ală hiòng, ală croh, mơ ală tơnau, lơh oă ngan kit gơhào guh hơđang 
lơgar Ejiptơ.’” 

6Behơ̆, Arôn pò tê khai dê hơđang ală dà Ejiptơ dê, mơ gơs oă ngan kit gơguh 
làm hơđang ù tiah Ejiptơ dê. 

7Mơya ală cau juh proh kung kơnòm di bơta chài rgơi ndơp ndơr bol khai dê 
nàng lơh tòm toh behơ̆, bol khai lơh gơs oă ngan kit gơguh làm hơđang ù tiah 
Ejiptơ dê. 

8Pharaôn hòi Môise mơ Arôn tus mơ đơs lah: “Hòi dan tĕ mơ Yàng Jehôwa, nàng 
Kơnràñ tă sang kit ngài bơh di añ mơ làng bol añ jê; gen añ rơp lòi làng bol mê 
dê lik lòt ơn phan duh khoai Yàng Jehôwa in.” 

9Môise đơs mơ Pharaôn lah: “Añ lòi bơtau in gơs gơnoar lơh nền tŭ lơi añ rơp 
hòi dan bơtau in, ală cau kwang duh broă bơtau in, bal mơ làng bol bơtau dê 
nàng bơtau mơ ală hìu bơtau dê rgơi geh klàs bơh di ală kit, lòi mìng tòm hiòng 
Nil lơm.” 

10Pharaôn đơs lah: “Ngai hìng.” Môise ho lah: “Rơp gơlik gơs jat be bơtau đơs, 
nàng bơtau in git lah ò gơs yàng lơi ndai tòm toh kung be Yàng Jehôwa la Yàng 
Tom Trồ bol hi dê. 

11Ală kit rơp ò gam tai mơ bơtau, tòm ală hìu bơtau dê, ală cau kwang duh broă 
bơtau dê, bal mơ làng bol bơtau dê; gơ gam mìng tòm hiòng Nil lơm.” 

12Tơnơ̆ mơ tŭ Môise mơ Arôn lik bơh di Pharaôn, Môise rac dan mơ Yàng Jehôwa 
bơh ală kit mơ Kơnràñ neh sồr tus hơ Pharaôn. 

13Mơ Yàng Jehôwa lơh tòm toh be jơnau Môise neh dan. Ală kit tòm ală hìu, tòm 
ală ƀlàng hìu mơ tòm ală ƀlàng sre gen chơt jơh. 

14Cau tơrgòm ală kit gơs ală gơnru dờng, mơ ƀô ồm làm jơh lơgar 

15Mơya tòm tŭ Pharaôn gŏ khai neh geh ơm lơngai rau, gen kơldang nùs, ò iat 
jơnau Môise mơ Arôn dê, tòm toh jat be jơnau Yàng Jehôwa neh đơs. 

Bơta rung rài dơ̆ pe: Sơmac 
16Gen Yàng Jehôwa đơs mơ Môise lah: “Đơs tĕ mơ Arôn lah: ‘Pò tĕ gai kwềt bi dê 
mơ pòng thul di ù, gen thul tòm làm lơgar Ejiptơ rơp gơlik gơs sơmac.’” 

17Bol khai lơh behơ̆, mơ tòm tŭ Arôn pò tê mơ gai kwềt khai dê pòng thul di ù, 
gen gơlik gơs sơmac tus hơđang cau mơ phan poan jơng. Jơh ală thul tòm làm 
lơgar Ejiptơ neh gơlik gơs sơmac. 

18Mơya tòm tŭ ală cau juh proh kòñ ngui bơta chài rgơi ndơp ndơr bol khai dê 
nàng lơh gơs sơmac gen bol khai ò rgơi lơh. Behơ̆ sơmac ơñùm di cau mơ di ală 
phan poan jơng. 

19 Ală cau juh proh đơs mơ Pharaôn lah: “Hơ̆ la ràs tê Yàng Tom Trồ dê.” Mơya 
nùs Pharaôn neh kră kơldang, khai ò iat jơnau Môise mơ Arôn dê, tòm toh be 
jơnau Yàng Jehôwa neh đơs. 

Bơta rung rài dơ̆ poan: Rhài 
20Tơnơ̆ mơ hơ̆, Yàng Jehôwa đơs mơ Môise lah: “Guh gòñ tĕ tòm àng drim mơ 
lòt tòm mat mơ Pharaôn tòm tŭ khai lòt tus di gah hiòng, mơ đơs mơ khai lah: 
Yàng Jehôwa neh đơs be do: ‘Lòi tĕ làng bol Añ jê lik lòt, nàng bol khai duh khoai 
Añ. 

21Dilah mê ò lòi bol khai in lik lòt, Añ rơp sồr ală mpồl rhài tus kung be ală puk 
mhwal tus hơđang mê, hơđang ală cau kwang duh broă mê dê, hơđang làng bol 
mê dê, mơ hơđang ală hìu mê dê. Ală hìu cau Ejiptơ dê rơp gơs bềng rhài, mơ 
làm jơh ù tiah sơl. 

22Mơya tòm ngai hơ̆, Añ rơp cah is lơgar Gôsen, la tiah làng bol Añ jê ơm, ò gơs 
dô mpồl rhài lơi tus tềng hơ̆, tồ mê in git Añ la Yàng Jehôwa, gơs mat tòm lơgar 
do 

23Añ rơp cah is làng bol Añ jê mơ làng bol mê dê. Tềl krơi do rơp gơlik gơs tòm 
ngai hìng.’” 

24Mơ Yàng Jehôwa neh lơh behơ̆. Ală mpồl rhài gal ngan gơ par tus kung be ală 
puk mhwal tus tòm gơlang Pharaôn dê, tòm hìu ơm ală cau kwang duh broă khai 
dê, mơ ù tiah làm lơgar Ejiptơ gơkòl rhài phà tơnroh jơh. 

25Gen Pharaôn hòi Môise mơ Arôn tus mơ đơs lah: “Lòt tĕ ơn phan duh khoai 
Yàng Tom Trồ bol mê in tềng do, tòm lơgar.” 

26Mơya Môise đơs lah: “Lơh behơ̆ ò di, ală phan ơn mơ bol hi ơn Jehôwa Yàng 
Tom Trồ bol hi in, gơwèt mơ cau Ejiptơ la dô bơta cù kìr. Mơ dilah bol hi ơn ală 
phan ơn cù kìr di đap mat cau Ejiptơ, bol khai rơp ò cơm lŭ di bol hi ò ơ? 

27Bol hi pal lòt gùng tòm pe ngai, tus tòm ƀlàng ngềt ngơt, mơ ơn phan ơn Jehôwa 
Yàng Tom Trồ bol hi in jat be jơnau sồr Kơnràñ dê.” 

28Gen Pharaôn đơs lah: “Añ rơp lòi bol mê lòt ơn ală phan duh khoai Jehôwa 
Yàng Tom Trồ bol mê dê tòm ƀlàng ngềt ngơt, mơya bañ lòt ngài rlau. Tŭ do, hòi 
dan tĕ añ in ƀà!” 

29Môise ho lah: “Di di tŭ añ lik lòt bơh di bơtau, añ rơp hòi dan mơ Yàng Jehôwa; 
mơ ngai hìng rhài rơp dô ngài bơh di bơtau, di ală cau kwang duh broă bơtau dê, 
mơ bơh di làng bol bơtau dê. Mơya dan bơtau bañ pơrlồm bol hi tai mơ ò lòi làng 
bol in lik lòt nàng ơn ală phan duh khoai Yàng Jehôwa in.” 

30Gen Môise lik lòt bơh di Pharaôn, mơ hòi dan mơ Yàng Jehôwa; 

31Gen Yàng Jehôwa neh lơh jat be jơnau Môise neh dan, rhài dô ngài bơh di 
Pharaôn, bơh di ală cau kwang duh broă khai dê, mơ bơh di làng bol khai dê, ò 
gam wơl dô nơm rhài lơi. 

32Mơya dơ̆ do, Pharaôn lơh kơldang nùs khai dê tai, ò ai làng bol in lik lòt. 

Lik Ejiptơ 9 

Bơta rung rài dơ̆ pram: Phan poan jơng chơt pluh 
1Gen Yàng Jehôwa đơs mơ Môise lah: “Lòt tĕ tơlik mat mơ Pharaôn mơ đơs lah: 
‘Yàng Jehôwa la Yàng Tom Trồ làng bol Hebrơ dê, neh đơs be do: Lòi tĕ làng bol 
Añ jê lik lòt nàng bol khai duh khoai Añ. 

2Dilah bơtau ò bài lòi bol khai in lik lòt mơ kư̆ kup bol khai ơm wơl, 

3gen tê Yàng Jehôwa rơp cèng dô bơta pluh plàng iơh rmơh ngan tus hơđang ală 
phan poan jơng bơtau dê tòm ƀlàng sre, hơđang ală ơseh, alàng, làkđa, kơnrồ, 
belàt mơ be. 

4Mơya Yàng Jehôwa rơp cah is phan poan jơng cau Israel dê bơh di phan poan 
jơng cau Ejiptơ dê, mơ ò gơs dô nơm phan poan jơng lơi gơrê bal mơ làng bol 
Israel rơp chơt.’” 

5Yàng Jehôwa lơh nền tŭ tơngai mơ đơs lah: “Ngai hìng, Yàng Jehôwa rơp lơh 
gơs bơta hơ̆ tòm lơgar.” 

6Mơ ngai tơnơ̆, Yàng Jehôwa lơh bơta hơ̆: Jơh ală phan poan jơng cau Ejiptơ dê 
chơt jơh, mơya phan poan jơng gơrê mơ cau Israel ò chơt dô nơm lơi. 

7Pharaôn sồr cau lòt sền sơwì, mơ ò gŏ dô nơm phan poan jơng lơi cau Israel dê 
chơt ò. Bulah behơ̆, nùs Pharaôn dê kư̆ kră kơldang, mơ khai ò ai làng bol in lik 
lòt. 

Bơta rung rài dơ̆ prau: Toh mồr 
8Gen Yàng Jehôwa đơs mơ Môise mơ Arôn lah: “Kwà tĕ dô sơmbat bùh bơh di 
bơnhă ồs, lồc behơ̆ Môise sih gơ hơđang trồ, di đap mat Pharaôn. 

9Gơ rơp gơlik gơs thul rhền làm jơh lơgar Ejiptơ, mơ tơnggơs toh mồr gơs ndơng 
hơđang cau mơ phan poan jơng tòm làm jơh lơgar.” 

10 Behơ̆, bol khai kwà bùh bơh di bơnhă ồs mơ ñă ntào di đap Pharaôn. Môise sih 
bùh hơđang pah gòi, gen gơlik toh mồr gơs ndơng hơđang cau mơ phan poan 
jơng. 

11Ală cau juh proh ò rgơi ntào di đap Môise, tài bơh toh mồr neh gơs hơđang jơh 
ală cau Ejiptơ. 

12Mơya Yàng Jehôwa neh lơh kơldang nùs Pharaôn gen khai ò iat jơnau Môise 
mơ Arôn dê, tòm toh be jơnau Yàng Jehôwa neh đơs mơ Môise. 

Bơta rung rài dơ̆ poh: Mìu piar 
13Gen, Yàng Jehôwa đơs mơ Môise lah: “Mê guh gòñ tĕ tòm tŭ àng drim, lòt tòm 
mat Pharaôn mơ đơs mơ khai lah: Yàng Jehôwa, la Yàng Tom Trồ làng bol Hebrơ 
dê, neh đơs be do: ‘Lòi tĕ làng bol Añ jê lik lòt, nàng bol khai duh khoai Añ, 

14hala dơ̆ do Añ rơp cèng jơh pràn ală bơta rung rài Añ jê tòmdră mơ mê, tòmdră 
mơ ală cau kwang duh broă mơ làng bol mê dê, tồ mê in git lah tòm làm jơh plai 
ù ò gơs cau lơi ndròm be Añ. 

15Mơ tŭ do, dilah Añ kòñ gen Añ rgơi pò tê Añ jê nàng đùh hơđang mê bal mơ 
làng bol mê dê dô bơta pluh plàng rgơi tơnroh mê bơh di plai ù. 

16 Mơya tơnggume Añ lòi mê in gam kis, hơ̆ la nàng sơnio mê in gŏ gơnap gơnoar 
Añ jê, mơ bơh hơ̆ sơnđan Añ geh pơnro làm jơh plai ù. 

17Mê gam bơtào is să tòm mê nàng tòmdră mơ Añ, ò lòi làng bol Añ in lik lòt. 

18Gen tàng ngai hìng, di di jơ do, Añ rơp đùh mìu piar dờng ngan, tian gơs tòm 
lơgar Ejiptơ bơh tŭ pa bơtào gơs jơl tus di ngai do ò gơs mìu lơi ndròm behơ̆. 

19Behơ̆ tŭ do ai tĕ jơnau sồr cèng tơmut jơh ală phan poan jơng bal mơ jơh ală 
phan mê gơs tòm ƀlàng sre, tài bơh mìu piar rơp dùh hơđang kòp nă cau mơ 
phan poan jơng ò cèng tơmut mơ gam tòm ƀlàng sre, gen rơp chơt jơh.’” 

20Ală cau lơi tòm mpồl cau kwang duh broă Pharaôn dê gơs nùs rngòt di jơnau 
đơs Yàng Jehôwa gen sơrbac sơrbang cèng tơmut tòm dơlam ală cau dĭ mơ ală 
phan poan jơng bol khai dê. 

21Mơya cau lơi sang lòi jơnau đơs Yàng Jehôwa dê gen lòi ală cau dĭ bal mơ ală 
phan poan jơng bol khai dê tòm ƀlàng sre. 

22Gen Yàng Jehôwa đơs mơ Môise lah: “Pò tĕ tê mê dê hơđang trồ nàng mìu piar 
rơp dùh hơđang làm jơh Ejiptơ, hơđang cau mơ phan poan jơng, mơ hơđang jơh 
ală phan tam tòm ƀlàng sre.” 

23Tòm tŭ Môise pò gai kwềt khai dê hơđang trồ, Yàng Jehôwa ai ntơr kơnàs, mìu 
piar gơdùh, mơ puhlèp gơcrà hơđang ù. Behơ̆ Yàng Jehôwa đùh mìu piar hơđang 
lơgar Ejiptơ. 

24 Mìu piar mơ ồs puhlèp kư̆ gơpơnjat sùm. Lơh gơs mìu piar rngòt rngơt ngan, 
bơh di tŭ Ejiptơ bơtào lơgar jơl tus tŭ do òhềt gơs behơ̆. 

25Làm jơh Ejiptơ, mìu piar neh tơnroh jơh ală phan tòm ƀlàng sre, kòn mơnus 
bal mơ phan poan jơng. Gơ tơnroh jơh ală phan tam tòm ƀlàng sre, mơ lơh pă 
jơh ală chi che. 

26Mìng dô bă tiah ò gơs mìu piar la Gôsen, la tiah làng bol Israel ơm. 

27Gen Pharaôn sồr hòi Môise mơ Arôn tus mơ đơs lah: “Dơ̆ do añ neh tìs glài, 
Yàng Jehôwa la di; añ mơ làng bol añ jê la tìs. 

28Hòi dan tĕ mơ Yàng Jehôwa, bol hi neh kong ò jai ntơr kơnàs mơ mìu piar. Añ 
rơp lòi bol mê in lik lòt, bol mê ò càng ơm jŏ dô êt lơi tai.” 

29Môise ho lah: “Tòm tŭ añ neh lik bơh di ƀòn dờng, añ rơp pò tê hòi dan mơ 
Yàng Jehôwa. Ntơr kơnàs rơp thit, mìu piar rơp ò gam tai, tồ bơtau in git lah plai 
ù gơrê bal mơ Yàng Jehôwa. 

30Mơya añ git lah bơtau mơ ală cau kwang duh broă bơtau dê òhềt rngòt di 
Jehôwa Yàng Tom Trồ.” 

31(Chi dơmài mơ kòi màc gơkòl tơnroh jơh, bơh kòi màc gơlik gar mơ chi dơmài 
gơs bơkào. 

32Ai kòi mi mơ kòi tràng ò gơkòl tơnroh tài bơh gơ dum tơnơ̆). 

33Behơ̆, Môise lik bơh di Pharaôn mơ lòt bơh ƀòn dờng. Khai pò tê wèt hơ Yàng 
Jehôwa; ntơr kơnàs mơ mìu piar ơm thit, mơ mìu ò dùh tai hơđang lơgar. 

34Tòm tŭ Pharaôn gŏ mìu, mìu piar mơ ntơr kơnàs neh jơh rau. Khai neh tìs glài 
tai. Khai mơ ală cau kwang duh broă khai dê neh lơh kơldang nùs bol khai dê. 

35Behơ̆ nùs Pharaôn dê neh kră kơldang, khai ò lòi làng bol Israel in lik lòt, tòm 
toh be jơnau Yàng Jehôwa neh kơnòm di Môise mơ đơs. 

Lik Ejiptơ 10 

Bơta rung rài dơ̆ phàm: Srah nting 
1Gen Yàng Jehôwa đơs mơ Môise lah: “Lòt tĕ tus hơ Pharaôn, bơh Añ neh lơh kră 
kơldang nùs khai dê mơ nùs ală cau kwang duh broă khai dê nàng Añ in lơh ală 
tềl krơi Añ jê digùl bol khai, 

2tồ mê yal wơl ală kòn mơ sau mê in git mbe lơi Añ neh lơh bòl glar di cau Ejiptơ, 
mơ mbe lơi Añ neh lơh ală tềl is Añ jê digùl bol khai, nàng bol mê git lah Añ la 
Yàng Jehôwa.” 

3Gen Arôn mơ Môise lòt tus hơ Pharaôn mơ đơs lah: “Yàng Jehôwa la Yàng Tom 
Trồ làng bol Hebrơ dê neh đơs be do: ‘Mê ò tơnliah să di đap Añ jơl tus di tŭ lơi 
taih? Lòi tĕ làng bol Añ jê lik lòt nàng bol khai duh khoai Añ. 

4Dilah mê ò bài lòi bol khai in lik lòt, ngai hìng Añ rơp cèng srah nting tus tòm 
lơgar mê dê. 

5Bol gơ rơp jơm gòm ù tian gơs cau ò rgơi sền gŏ ù tai. Bol gơ rơp sa roh jơh ală 
phan mìu piar lòi wơl; bal mơ ală chi hòn tòm ƀlàng sre bol mê dê. 

6Bol gơ rơp mut bềng tòm ală hìu mê dê, tòm ală hìu jơh ală cau kwang duh broă 
mê dê, mơ tòm jơh ală hìu tum cau Ejiptơ dê; hơ̆ la dô bơta mơ mè bèp mơ ồng 
pàng bol mê dê kung òhềt tŭ lơi gŏ bơh tŭ bol khai neh ơm tòm lơgar do jơl tus 
di ngai do.’” Gen Môise wơlke mơ lik lòt bơh di Pharaôn. 

7Ală cau kwang duh broă Pharaôn đơs mơ khai lah: “Cau do rơp gơlơh kung be 
dô nơm dă gơwèt mơ bol he jơl tus di tŭ lơi taih? Lòi tĕ làng bol hơ̆ in lik lòt, nàng 
bol khai duh khoai Jehôwa Yàng Tom Trồ bol khai dê. Bơtau òhềt đal git lah lơgar 
Ejiptơ kong tơnroh ò ơ?” 

8Gen Môise mơ Arôn geh hòi tus wơl hơ Pharaôn. Pharaôn đơs lah: “Lik lòt tĕ 
duh khoai Jehôwa Yàng Tom Trồ bol mê dê. Mơya ală cau lơi pal lòt taih?” 

9Môise ho lah: “Jơh tơl nă bol hi cau kra mơ cau pơnu rơp lòt bal, lam ală kòn 
klau mơ kòn ùr bol hi dê, mơ cèng ală kơnrồ mơ belàt sơl, tài bơh bol he rơp lơh 
dô bơta pơjum sa hòn chò di đap Yàng Jehôwa.” 

10Gen Pharaôn đơs lah: “Yàng Jehôwa ơm bal mơ bol mê, dilah añ rơp lòi bol mê 
in lik lòt bal mơ ală bau kòn bol mê. Loh làng la bol mê kòñ lơh broă iơh! 

11Ò! Mìng bol mê la cau klau lơm rgơi lik lòt duh khoai Yàng Jehôwa, hơ̆ la bơta 
bol mê neh dan.” Gen bol khai bơtrơh Môise mơ Arôn bơh di đap Pharaôn. 

12Yàng Jehôwa đơs mơ Môise lah: “Pò tê mê dê hơđang Ejiptơ nàng srah nting 
rơp gơtras hơđang lơgar, mơ sa tơnroh jơh ală phan lơi hòn tòm ală ƀlàng sre, 
jơh ală phan mơ mìu piar lòi wơl.” 

13Behơ̆, Môise pò gai kwềt khai dê hơđang Ejiptơ, mơ Yàng Jehôwa cèng tus dô 
ròs càl đah mattơngai lik gơkhồm hơđang lơgar tòm ngai hơ̆ mơ mang hơ̆. Tus 
àng drim càl neh cèng tus srah nting. 

14 Bol gơ ơm bềng làm jơh tòm lơgar Ejiptơ, mơ gơ mù oă ngan ò git nđò hơđang 
jơh ală kơnhwàl tòm lơgar. Bơh yau òr òhềt tŭ lơi gơs dô bơta rung rài bơh srah 
nting behơ̆, mơ tơnơ̆ tai kung ò tŭ lơi rơp gơs ndròm behơ̆ tai. 

15Srah nting gơ jơm gòm làm jơh ù tiah tian gơs ù tiah gơlik jù. Bol gơ sa roh jơh 
ală phan gam wơl tơnơ̆ mơ mìu piar, jơh ală phan hòn tòm ală ƀlàng sre bal mơ 
ală plai hơđang ală chi. Ò gam nha tơlir hơđang chi che hala dô nơm tòm chi lơi 
tòm jơh lơgar Ejiptơ. 

16Gen Pharaôn hòi Môise mơ Arôn tus mơ đơs lah: “Añ neh tìs glài mơ Jehôwa 
Yàng Tom Trồ bol mê dê, bal mơ bol mê tai sơl. 

17Tŭ do, dan toh glài añ in dô dơ̆ tai; mơ hòi dan mơ Jehôwa Yàng Tom Trồ bol 
mê dê, nàng tă tơlik bơta rung rài chơt roh do bơh di añ.” 

18Gen Môise lik bơh di Pharaôn, mơ hòi dan mơ Yàng Jehôwa. 

19Yàng Jehôwa tòmgơl càl mơ cèng tus dô ròs càl pràn ngan đah mattơngai mut, 
gơkhồm pơrdô jơh ală srah nting tus tòm Dàlềng Pơrhê. Ò gam dô nơm srah 
nting lơi tòm tiah Ejiptơ. 

20Mơya Yàng Jehôwa neh lơh kơldang nùs Pharaôn dê; khai ò bài lòi làng bol 
Israel in lik lòt. 

Bơta rung rài dơ̆ sin: Bơta klam jơngo 
21Gen Yàng Jehôwa đơs mơ Môise lah: “Pò tĕ tê mê dê hơđang trồ, tồ bơta klam 
jơngo gơ jơm gòm làm jơh Ejiptơ, dô bơta klam jơngo cau rgơi ƀư git.” 

22 Behơ̆, Môise pò tê khai dê hơđang trồ, gen bơta klam jơngo jơm gòm làm jơh 
Ejiptơ tòm pe ngai; 

23Tòm pe ngai hơ̆ ò gơs cau lơi rgơi sền gŏ cau ndai hala rgơi ñă lòt bơh di tiah 
khai dê. Mơya ală cau Israel gơs bơta àng tòm tiah bol khai ơm. 

24Gen Pharaôn hòi Môise tus mơ đơs lah: “Lòt tĕ duh khoai Yàng Jehôwa; ală cau 
ùr mơ ală kòn rgơi lòt bal mơ mê sơl; mìng lòi wơl tềng do ală mpồl belàt mơ 
kơnrồ bol mê dê lơm.” 

25Mơya Môise đơs lah: “Bơtau pal lòi bol hi in gơs ală phan ơn duh khoai mơ 
phan ơn chu pơrguc Jehôwa Yàng Tom Trồ bol hi in. 

26Ală mpồl phan poan jơng kung pal lòt jat bol hi sơl, ò lòi wơl dô nơm nđias lơi 
ò; bơh bol hi rơp ngui phan ƀà tòm ală mpồl hơ̆ nàng duh khoai Jehôwa Yàng 
Tom Trồ bol hi dê; bol hi ò git phan lơi bol hi pal ngui nàng duh khoai Yàng 
Jehôwa lài mơ tŭ bol hi tus tềng hơ̆.” 

27Mơya, Yàng Jehôwa neh lơh kơldang nùs Pharaôn dê gen tàng khai ò bài ai làng 
bol Israel in lik lòt. 

28Pharaôn đơs mơ Môise lah: “Dô lik tĕ bơh di đap mat añ! Bañ tŭ lơi tơlik mat 
di đap añ tai! Ngai lơi mê gŏ mat añ gen mê rơp chơt.” 

29Môise ho wơl lah: “Di ngan be jơnau bơtau neh đơs, añ rơp ò tŭ lơi tơlik mat 
di đap bơtau tai.” 

Lik Ejiptơ 11 

Bơta rung rài dơ̆ jơt: Chơt kòn tơnhoa 
1Gen Yàng Jehôwa đơs mơ Môise lah: “Añ rơp đùh hơđang Pharaôn mơ lơgar 
Ejiptơ dô bơta rung rài tai. Tơnơ̆ mơ hơ̆, khai rơp lòi bol mê lik lòt bơh do, mơ 
tòm tŭ khai lơh bơta hơ̆, khai rơp bơtrơh bol mê lik bơh do. 

2Đơs tĕ mơ làng bol lah ală cau klau bal mơ ală cau ùr sơl pal dan mơ cau ơm rềp 
mơ he ală phan mơ priă mơ màh.” 

3Yàng Jehôwa lơh làng bol in geh bơta nđàc di đap cau Ejiptơ, mơ să tòm Môise 
geh ală cau kwang duh broă Pharaôn mơ làng bol tòm Ejiptơ sền dờng màng. 

4Behơ̆ Môise đơs lah: “Yàng Jehôwa neh đơs be do: ‘Pơgap digùl mang Añ rơp lòt 
làm Ejiptơ. 

5Kòp nă kòn klau tơnhoa tòm Ejiptơ rơp chơt, bơh di kòn klau tơnhoa bơtau 
Pharaôn nggui hơđang sơbàn tus di kòn klau tơnhoa cau dĭ ùr duh broă di mpal 
piah kòi, bal mơ jơh ală kòn tơnhoa ală phan poan jơng tai sơl. 

6Tòm làm jơh lơgar Ejiptơ rơp gơs jơnau ñìm nggà nggồr nggàc ngan, tian gơs 
òhềt tŭ lơi gơs behơ̆ mơ kung rơp ò tŭ lơi gơs behơ̆ tai sơl. 

7Mơya, digùl cau Israel rơp ò gơs dô nơm so lơi khoal di cau hala di phan poan 
jơng lơi. Gen bol mê rơp git lah Yàng Jehôwa cah is làng bol Israel bơh di cau 
Ejiptơ.’ 

8Jơh ală cau kwang bol mê dê rơp lòt tus hơ añ, tơmbic să di đap añ mơ đơs lah: 
‘Lik lòt tĕ, mê mơ jơh làng bol lòt jat mê!’ Tơnơ̆ hơ̆ añ rơp lik lòt.” Gen Môise lik 
lòt bơh di đap Pharaôn, mơ nùs gơhào gơjrañ ngan. 

9Yàng Jehôwa neh đơs mơ Môise lah: “Pharaôn rơp ò bài iat mê, tồ ală tềl krơi 
Añ jê gơbơtơl tai tòm Ejiptơ.” 

10Môise mơ Arôn lơh jơh ală tềl krơi do di đap Pharaôn, mơya Yàng Jehôwa lơh 
kơldang nùs Pharaôn dê, mơ khai ò bài lòi làng bol Israel in lik lòt bơh lơgar khai 
dê. 

Lik Ejiptơ 12 

Bơtào gơs ngai pơjum sa Lòt Gan 

1 Yàng Jehôwa đơs mơ Môise mơ Arôn tòm lơgar Ejiptơ lah: 

2“Kơnhai do rơp geh kòp la kơnhai sơnròp bol mê in, hơ̆ la kơnhai dùl tòm dô 
nam. 

3Đơs tĕ mơ jơh mpồl jơnum cau Israel dê lah, tòm ngai jơt kơnhai do, kòp nă cau 
klau pal kup dô nơm belàt kòn hìu nhă khai in, kòp hìu nhă dô nơm. 

4Dilah hìu nhă lơi gơs mìng dô êt nă cau lơm, ò jai sa jơh dô nơm belàt kòn, gen 
bol khai pal sa bal mơ hìu nhă cau ơm rềp rlau jơh mơ bol khai, tơnơ̆ mơ tŭ neh 
kòp khà cau neh gơs tòm hìu nhă hơ̆. Bol mê pal lơh nền pal gơs kàr lơi belàt jat 
be pràn kòp nă cau rgơi sa. 

5Kup tĕ bơh di mpồl belàt hala mpồl bol mê dê dô nơm belàt dam hala dô nơm 
be dam tơl dô nam ò sồt rmàñ. 

6Ròng siam bol gơ jơl tus di ngai jơt poan kơnhai do la ngai jơh dô mpồl jơnum 
Israel dê pal hàl tơnchơt bol gơ di tŭ trồ mho. 

7Gen bol khai rơp ai dô êt mhàm belàt neh hàl tơnchơt hơ̆ mơ bong di bàr đah 
jrong mơ di hơđang bồ mpồng ală hìu mơ bol khai ơm sa poac ală belàt kòn hơ̆. 

8Tòm mang hơ̆ bol khai rơp sa poac buh hơđang ồs bal mơ biap bơtang mơ piang 
lă ò gơs kañ. 

9Bañ sa poac ris hala gơm tòm dà, mơya pal buh jơh hơđang ồs, hơ̆ la bồ, ală jơng, 
bal mơ ală klung klòm tòm dơlam gơ dê. 

10Bañ lòi wơl dô êt lơi jơl tus àng hìng; dilah gam wơl dô êt lơi gen bol mê pal 
chu tĕ tòm ồs. 

11Bol mê pal sa poac hơ̆ be do: Ào jrùh kơt che but, jơng jă gơltau jă, tê at gai 
kwềt. Sa tĕ sơrbac sơrbang; hơ̆ la bơta Pơjum Sa Lòt Gan Yàng Jehôwa dê. 

12Kung tòm mang hơ̆, Añ rơp lòt gan lơgar Ejiptơ mơ tơnchơt kòp nă kòn tơnhoa, 
kòn mơnus bal mơ phan poan jơng; mơ Añ rơp cèng bơta lơh glài hơđang jơh 
ală yàng cau Ejiptơ dê. Añ la Yàng Jehôwa. 

13Mhàm bong di ală hìu bol mê ơm rơp ngui lơh tềl bol mê in; mơ tòm tŭ Añ gŏ 
mhàm gen rơp lòt gan di bol mê. Rơp ò gơs pluh plàng tơnroh tus di bol mê tòm 
tŭ Añ lơh glài Ejiptơ. 

14 Hơ̆ la ngai bol mê pal kah prap; tòm ală rài tơnơ̆ bol mê rơp pơjum hòn chò 
tòm ngai hơ̆ lơh gơs dô bơta pơjum sa dờng Yàng Jehôwa in, hơ̆ la dô bơta sồr 
lam gam sùm sùm. 

15Tòm poh ngai bol mê pal sa piang lă ò gơs kañ. Tòm ngai sơnròp, bol mê pal tă 
sang kañ bơh di ală hìu bol mê dê; bơh dilah cau lơi sa phan lơi gơs kañ tòm hơ̆, 
bơh ngai sơnròp tus di ngai poh, gen rơp kong tă tơlik bơh di Israel. 

16Tòm ngai sơnròp rơp gơs dô bơta pơjum goh; tus di ngai poh kung rơp gơs dô 
bơta pơjum sàng goh tai. Bañ lơh dô nơm broă lơi tòm ală ngai hơ̆, lòi mìng rcang 
phan sa kòp nă cau in lơm, kàr hơ̆ la jơh ală bơta bol mê rgơi lơh. 

17Pơjum hòn chò tĕ ngai Pơjum Sa Piang Lă Ò Gơs Kañ, tài bơh di di ngai hơ̆ Añ 
neh cèng tơlik ală mpồl làng bol bol mê dê bơh di Ejiptơ. Pơjum hòn chò tĕ tòm 
ngai do, bơh hơ̆ la dô bơta sồr lam gam sùm sùm ală rài tơnơ̆ in. 

18Tòm kơnhai sơnròp, bol mê pal sa piang lă ò gơs kañ, bơh mho ngai jơt poan 
kơnhai dùl, tus di mho ngai bàr jơt dùl. 

19Tòm poh ngai, ò di gơs kañ tòm ală hìu ơm bol mê dê. Mơ cau lơi sa phan lơi 
gơs kañ tòm hơ̆ gen pal kong tă tơlik bơh di mpồl jơnum Israel dê, bulah khai la 
cau làng bơdìh hala cau làng tòm kung behơ̆. 

20Bañ sa phan lơi lơh mơ kañ. Tiah lơi bol mê ơm, bol mê pal sa piang lă ò gơs 
kañ.” 

21Behơ̆, Môise hòi pơjum bal jơh ală cau kwang kra Israel dê mơ đơs mơ bol khai 
lah: “Lòt tĕ mo mơ sac rwah tĕ ală phan poan jơng kòp nơm hìu ală bol mê in mơ 
hàl belàt Pơjum sa Lòt Gan dê. 

22Ai tĕ dô cap ntê chi iurŭ tòm thao mhàm, mơ bong mhàm di đah hơđang mơ di 
bàr đah jrong mpồng. Bañ gơs dô nă cau lơi tòm bol mê lik bơh di mpồng hìu jơl 
tus diàng hìng. 

23 Tòm tŭ Yàng Jehôwa rơp lòt gan nàng tơnchơt cau Ejiptơ; Kơnràñ rơp gŏ 
mhàm di đah đang mơ di bàr đah jrong mpồng gen Yàng rơp pleh bơh di mpồng, 
mơ Kơnràñ ò ai gơnoar cau tơnroh mut tòm ală hìu nàng tơnchơt bol mê. 

24Lơh jat tĕ ală bơta bơto do lơh gơs dô bơta sồr lam gam sùm sùm bol mê in mơ 
ală kòn sau bol mê in sơl. 

25Tòm tŭ bol mê mut tòm lơgar mơ Yàng Jehôwa rơp ai bol mê in jat be jơnau 
Kơnràñ neh ho pơgon, gen kah prap tĕ bơta pơjum sa do. 

26Mơ tòm tŭ kòn sau bol mê lùp bol mê bơh bơta pơjum sa do gơs jơnau gơtha 
lơi gơwèt mơ bol mê taih? 

27Gen yal tĕ bol khai in lah: ‘Hơ̆ la phan ơn Ngai Pơjum Sa Lòt Gan Yàng Jehôwa 
dê, Kơnràñ neh lòt gan ală hìu cau Israel dê tòm Ejiptơ mơ lòi hìu nhă bol he dê 
lơngap lơngai tòm tŭ Kơnràñ tơnchơt cau Ejiptơ.’” Gen làng bol tơmbic să mơ 
duh khoai. 

28Cau Israel lơh jat tòm toh be jơnau Yàng Jehôwa neh sồr Môise mơ Arôn. 

Bơta rung rài dơ̆ jơt: Ală kòn tơnhoa kòl tơnchơt 

29 Tòm gùl mang, Yàng Jehôwa tơnchơt jơh ală kòn tơnhoa tòm Ejiptơ, bơh kòn 
tơnhoa Pharaôn dê nggui hơđang sơbàn tus di kòn tơnhoa cau ơm jàm tòm ơdŭ 
hìu jàm, bal mơ ală kòn tơnhoa jơh phan poan jơng dê. 

30Pharaôn mơ jơh ală cau kwang duh broă khai dê bal mơ jơh ală cau Ejiptơ guh 
tòm trồ mang mơ gơs jơnau pơt wòl nggồr nggàc tòm Ejiptơ, tài bơh ò gơs hìu 
lơi mơ ò gơs cau chơt. 

Bơta lik lòt 
31Tòm trồ mang, Pharaôn sồr hòi Môise mơ Arôn tus mơ đơs lah: “Guh tĕ! Mê 
mơ cau Israel lòi tĕ làng bol añ jê. Lik lòt tĕ duh khoai Yàng Jehôwa jat be bol mê 
neh dan. 

32Cèng tĕ bal ală mpồl phan poan jơng bol mê dê jat be jơnau bol mê neh đơs, 
mơ lòt tĕ. Mơ kung ai lơngai añ in sơl.” 

33Cau Ejiptơ chồl cau Israel mhar mhar lik lòt bơh di lơgar. Bol khai đơs lah: 
“Dilah ò gen bol he rơp chơt jơh!” 

34Behơ̆, làng bol cèng kơnac kơmbuh phe òhềt gơs kañ, ơn gơtòm ală thùng bơcă 
kơmbuh phe, klơm tòm ồi mơ tui hơđang pơnì bol khai dê. 

35 Làng bol Israel neh lơh jat tòm toh be jơnau Môise neh sồr mơ dan cau Ejiptơ 
ală phan mơ priă, mơ màh bal mơ ồi ào. 

36Yàng Jehôwa neh lơh làng bol in geh bơta nđàc di đap cau Ejiptơ, gen tàng cau 
Ejiptơ ai bol khai in phan lơi bol khai dan; cau Israel tă ai phan bơh di cau Ejiptơ 
la behơ̆. 

37Làng bol Israel lòt bơh Ramse tus Sukôt. Gơs pơgap prau rhiang rbô nă cau 
klau lòt jơng, ò kòp cau ùr mơ cau kơnòm. 

38Gơs oă ngan cau làng bol ndai lòt jat bal mơ bol khai, cèng bal oă mpồl phan 
poan jơng. 

39Bol khai ai kơnac kơmbuh phe mơ bol khai neh cèng bơh di Ejiptơ mơ buh gơs 
piang lă ò gơs kañ. Kơnac kơmbuh phe ò gơs kañ, tài bơh bol khai gơkòl bơtrơh 
tơlik bơh di Ejiptơ gen tàng bol khai ò thàn rcang phan sa lơi bol khai in. 

40 Mơ tai, pah tơngai làng bol Israel ơm tòm Ejiptơ la poan rhiang pe jơt nam. 

41Tòm tŭ neh lồi poan rhiang pe jơt nam rau, gen tòm ngai hơ̆, jơh ală mpồl làng 
bol Yàng Jehôwa dê lik lòt bơh di Ejiptơ. 

42Tài bơh Yàng Jehôwa neh drơng mang hơ̆ nàng cèng bol khai lik klàs bơh di 
Ejiptơ, gen bơh di mang hơ̆, jơh làng bol Israel pal ơn is nàng jòng ro Yàng 
Jehôwa tòm ală rài tơnơ̆. 

Ală bơta bơkơ̆u bơh Ngai Pơjum sa Lòt Gan 

43Yàng Jehôwa đơs mơ Môise mơ Arôn lah: “Do la ală bơta sồr lam bơh ngai 
Pơjum sa Lòt Gan: Ò gơs cau làng bol bơdìh lơi geh gơnoar sa ngai pơjum sa hơ̆. 

44Cau dĭ lơi mơ bol mê neh blơi mơ neh siat gơltau khai in rau gen khai rgơi sa 
ngai pơjum sa hơ̆, 

45mơya dô nă cau ơm ing mơ cau ơm lơh broă ơpah gen ò geh gơnoar sa ngai 
pơjum sa hơ̆. 

46 Pal sa ngai pơjum sa hơ̆ tòm dô nơm hìu; bañ cèng dô pet poac lơi lik hơ bơdìh 
hìu. Bañ lơh pă dô nơm ntìng lơi. 

47Jơh dô nơm mpồl jơnum Israel dê pal pơjum hòn chò tòm ngai hơ̆. 

48Dô nă cau làng bol bơdìh kis digùl bol mê kòñ pơjum ngai Pơjum sa Lòt Gan 
Yàng Jehôwa dê gen kòp nă cau klau tòm hìu nhă khai dê pal kong siat gơltau; 
lồc behơ̆ sồng khai rgơi pơjum sa kung be dô nă cau neh deh tòm lơgar. Ò gơs dô 
nă cau klau lơi ò kong siat gơltau rgơi sa ngai pơjum sa hơ̆. 

49Cau deh tòm lơgar bal mơ làng bol bơdìh ơm digùl bol mê pal kah prap dô nơm 
bơta boh lam do.” 

50Jơh làng bol Israel lơh jat jơnau Yàng Jehôwa neh sồr Môise mơ Arôn. 

51Mơ tòm ngai hơ̆, Yàng Jehôwa tă mpồl làng bol Israel dê lik bơh Ejiptơ. 

Lik Ejiptơ 13 

Ơn Yàng in kòn klau tơnhoa 
1Yàng Jehôwa đơs mơ Môise lah: 

2 “Ơn tĕ Añ in kòp nă kòn klau tơnhoa hala kòp nơm phan poan jơng dam deh 
sơnròp. Kòp nă kòn sơnròp tòm làng bol Israel gơrê bal mơ Añ, bulah kòn mơnus 
hala phan poan jơng kung behơ̆ sơl.” 

3Gen Môise đơs mơ làng bol lah: “Prap kah tĕ kirsơnre ngai do, la ngai bol mê lik 
klàs bơh di Ejiptơ, lik klàs bơh di lơgar ơm dĭ, tài bơh Yàng Jehôwa neh ngui tê 
gơnoar pràn tă bol mê lik klàs bơh hơ̆. Bañ sa phan lơi gơs kañ. 

4Ngai do, di kơnhai Abip, bol mê lik lòt. 

5Tòm tŭ Yàng Jehôwa cèng bol mê mut lơgar làng bol Kanaan, làng bol Hetit, mơ 
làng bol Jebusit, la lơgar mơ Kơnràñ neh srat să ho nền mơ ồng pàng bol mê dê 
rơp ai bol mê in, la lơgar gơhòr bềng lìu dà toh mơ dà lơwe, gen bol mê pal kah 
prap bơta pơjum duh khoai tòm kơnhai do. 

6Tòm poh ngai pal sa piang lă ò gơs kañ; tus di ngai poh pal gơs bơta pơjum sa 
duh khoai Yàng Jehôwa. 

7Pal sa piang lă ò gơs kañ tòm poh ngai hơ̆; digùl bol mê bañ gơs phan lơi gơs 
kañ, kung bañ gơs kañ di tiah lơi tòm dơlam nhàr lơgar bol mê dê. 

8Tòm ngai hơ̆ yal tĕ kòn klau bol mê in lah: ‘Añ lơh behơ̆ tài bơh bơta Yàng 
Jehôwa neh lơh añ in tòm tŭ añ lik lòt bơh di Ejiptơ.’ 

9Bơta kah prap do rơp lơh gơs dô nơm tềl sơnio di tê mê, lơh gơs dô bơta 
tơngkah wơl di bìng liang mê dê la bơta boh lam Yàng Jehôwa di ơm di bơr bol 
mê, bơh Yàng Jehôwa neh ngui tê gơnoar pràn tă tơlik bol mê klàs bơh Ejiptơ. 

10Kòp nam di di tŭ neh lơh nền, bol mê pal kah prap bơta sồr lam do.” 

Bơta Ơn Kòn Tơnhoa 
11“Tơnơ̆ mơ tŭ Yàng Jehôwa neh cèng bol mê mut tòm lơgar Kanaan mơ ai lơgar 
hơ̆ bol mê in jat be Kơnràñ neh srat să ho nền mơ bol mê bal mơ ồng pàng bol 
mê dê, 

12 gen bol mê pal ơn Yàng Jehôwa in kòp kòn tơnhoa lik bơh kơndul mè dê. Jơh 
ală phan poan jơng dam deh sơnròp gơrê bal mơ Yàng Jehôwa. 

13Ai tĕ dô nơm belàt kòn nàng tơwài kòp nơm alàng kòn deh sơnròp, mơya dilah 
bol mê ò tơwài gen pal dơrpă ngko gơ. Bol mê kung pal tơwài kòp nă kòn klau 
tơnhoa tòm mpồl ală kòn klau bol mê dê. 

14Tòm ală ngai rơp tus, tòm tŭ kòn klau bol mê dê lùp lah: ‘Bơta do gơs jơnau 
gơtha lơi taih?’ gen ho tĕ lah: ‘Hơ̆ la tài bơh Yàng Jehôwa neh ngui tê gơnoar pràn 
tă cèng bol he lik klàs bơh di Ejiptơ, bơh di lơgar ơm dĭ. 

15Tòm tŭ Pharaôn kơldang nùs ò lòi bol he in lik lòt gen Yàng Jehôwa neh 
tơnchơt jơh ală kòn tơnhoa tòm Ejiptơ, bơh kòn mơnus tus di phan poan jơng. 
Tài bơh hơ̆ tàng añ ơn Yàng Jehôwa in kòp nơm phan dam deh sơnròp lơh gơs 
phan ơn duh khoai, mơ tơwài kòp nă kòn klau tơnhoa tòm ală kòn klau añ jê.’ 

16Mơ bơta hơ̆ rơp gơs dô nơm tềl di tê bol mê dê, dô nơm rùp sơnio di bìng liang 
bol mê dê nàng tơngkah mê in lah Yàng Jehôwa neh ngui tê gơnoar pràn tă bol 
he lik klàs bơh di Ejiptơ.” 

Lòt gan Dàlềng Pơrhê 
17Tòm tŭ Pharaôn neh lòi làng bol lik lòt, Yàng Tom Trồ ò lam bol khai jat gùng 
lòt gan lơgar Philistin, bulah la gùng rềp rlau. Bơh Yàng Tom Trồ neh đơs lah: 
“Dilah bol khai tìp bơta tòmlơh, bol khai rơp tòmgơl nùs mơ rê wơl hơ Ejiptơ.” 

18Behơ̆ Yàng Tom Trồ lam bol khai lòt pơdar jat gùng tòm ƀlàng ngềt ngơt, hơ 
đah Dàlềng Pơrhê. Làng bol Israel lik bơh di Ejiptơ, rcang sir kung be lòt tòmlơh. 

19 Môise cèng ntìng ƀồc Jôsep bal mơ khai, tài bơh Jôsep neh sồr ală kòn klau 
Israel dê srat să ho nền bơta hơ̆. Khai neh đơs lah: “Yàng Tom Trồ ngan rơp tus 
dong tă bol mê; gen bol mê pal cèng ală ntìng ƀồc añ jê bal mơ bol mê bơh di tiah 
do.” 

20Tơnơ̆ mơ tŭ neh lòt bơh Sukôt, bol khai bơtào sàl tòm Etham, di gah ƀlàng ngềt 
ngơt. 

21Tòm trồ ngai Yàng Jehôwa lòt hơđap bol khai tòm dô nơm jrong mhwal nàng 
lam gùng bol khai lòt; mơ trồ mang tòm dô nơm jrong ồs nàng sòl pơnđàng bol 
khai in, tồ bol khai rgơi lòt gùng tòm ngai hala tòm mang. 

22Jrong mhwal tòm trồ ngai mơ jrong ồs tòm trồ mang ò tòmgơl tiah gơ dê di 
đap làng bol. 

Lik Ejiptơ 14 

Pharaôn ting jat làng bol Israel 
1Gen Yàng Jehôwa đơs mơ Môise lah: 

2“Sồr tĕ cau Israel rê wơl bơtào sàl rềp Phi Hahirôt, digùl pah Mitdôn mơ dàlềng. 
Bol mê bơtào sàl di gah dàlềng, tòm toh di đap Baal Sephôn. 

3Pharaôn rơp kơlôi lah: ‘Làng bol Israel lòt rwềng rwàng tòm lơgar, gơkòl ƀlàng 
ngềt ngơt gơrwàng gùt dar.’ 

4Añ rơp lơh kơldang nùs Pharaôn dê, khai rơp ting jat cau Israel. Mơya să tòm 
Añ rơp geh gơklŏ bơh Pharaôn mơ jơh mpồl ling khai dê, mơ cau Ejiptơ rơp git 
Añ la Yàng Jehôwa.” Mơ cau Israel lơh jat behơ̆. 

5Tòm tŭ bơtau Ejiptơ geh cau yal làng bol Israel neh dô jơh rau, Pharaôn mơ ală 
cau kwang duh broă khai dê tòmgơl nùs bơh làng bol, mơ đơs lah: “Ñchi bơta 
bol he neh lơh taih? Bol he neh lòi làng bol Israel in lik lòt mơ neh roh bơta duh 
broă bol khai dê!” 

6Behơ̆ khai rcang rơndeh lòs tòmlơh mơ cèng mpồl ling bal mơ khai. 

7Khai cèng prau rhiang rơndeh lòs tòmlơh jak rlau jơh bal mơ jơh ală rơndeh lòs 
tòmlơh ndai Ejiptơ dê, gơs ală cau kwang ling at bồ jơh bol gơ. 

8Yàng Jehôwa lơh kơldang nùs Pharaôn, bơtau Ejiptơ dê, nàng khai ting jat cau 
Israel tòm tŭ cau Israel lik lòt dô bă khin cha ngan. 

9Cau Ejiptơ, hơ̆ la jơh ală ơseh mơ rơndeh lòs tòmlơh, ling at rơndeh bal mơ 
mpồl ling tòmlơh Pharaôn dê, bol khai ting jat cau Israel mơ bàn bol khai tòm tŭ 
bol khai bơtào sàl di gah dàlềng, rềp Phi Hahirôt, tòm toh di đap Baal Sephôn. 

10Tòm tŭ Pharaôn tus rềp, cau Israel pò mat mơ gŏ cau Ejiptơ ting jat bol khai. 
Bol khai rngòt rngơt ngan, hòi driau mơ Yàng Jehôwa. 

11Bol khai đơs mơ Môise lah: “Hơ̆ la tài bơh tòm Ejiptơ ò gơs tiah tơp ƀồc tàng 
ồng lam bol hi tus tòm ƀlàng ngềt ngơt nàng chơt sơl ơ? Ñchi ồng neh lơh bol hi 
in, bơh neh tă cèng bol hi lik bơh Ejiptơ taih? 

12Bol hi ò di neh đơs mơ ồng tòm Ejiptơ lah: ‘Lòi tĕ dò bol hi; lòi tĕ bol hi duh 
broă cau Ejiptơ,’ sơl ơ? Chan bol hi duh broă cau Ejiptơ la niam rlau mơ chơt tòm 
ƀlàng ngềt ngơt!” 

13Môise ho wơl mơ làng bol lah: “Bañ rngòt, ntào kơ̆ tĕ mơ sền gŏ bơta dong tă 
Yàng Jehôwa dê rơp lơh gơlik gơs bol mê in tòm ngai do. Cau Ejiptơ mơ bol mê 
neh gŏ tòm ngai do gen bol mê rơp ò gơs tŭ lơi gŏ bol khai tai. 

14Yàng Jehôwa rơp tòmlơh ala bol mê in; bol mê mìng ơm mŏ mŏ lơm.” 

15Gen Yàng Jehôwa đơs mơ Môise lah: “Ñchi bơh tài mê hòi driau mơ Añ tiah? 
Sồr tĕ cau Israel kư̆ lòt song hơđap. 

16Pò tĕ gai kwềt mê dê hơđang mơ pò tê hơđang dàlềng nàng cah is dà tồ cau 
Israel lòt gan dàlềng hơđang ù rañ rsơh. 

17Gen Añ rơp lơh cau Ejiptơ in kơldang nùs nàng bol khai rơp mù tòm dàlềng 
mơ ting jat cau Israel. Mơ Añ rơp geh gơklŏ bơh Pharaôn bal mơ jơh mpồl ling 
khai dê, bơh ală rơndeh lòs tòmlơh bal mơ ală cau ling hào ơseh khai dê. 

18Cau Ejiptơ rơp git Añ la Yàng Jehôwa tòm tŭ Añ geh gơklŏ bơh Pharaôn, bơh 
ală rơndeh lòs tòmlơh khai dê mơ bơh ală cau ling hào ơseh khai dê.” 

19Gen cau gơnrơh Yàng Tom Trồ dê neh lòt lài di đap mpồl ling Israel dê ruc wơl 
mơ lòt jat đah ngkòi bol khai. Jrong mhwal neh lòt lài di đap gen kung tơrwơl 
mơ ntào đah ngkòi bol khai; 

20ơm digùl mpồl ling Ejiptơ mơ Israel. Jrong mhwal lơh jơngo đah do in, mơ cèng 
bơta àng đah ne in; gen tàng jơh dô mang ò gơs đah lơi rgơi tus rềp mơ gơp. 

21Gen Môise pò tê hơđang dàlềng, mơ tòm mang hơ̆ Yàng Jehôwa sồr dô ròs càl 
đah mattơngai lik khồm pràn chồl dàlềng ruc wơl, dà tòmcah is mơ gơs ù rañ 
rsơh. 

22 Cau Israel lòt gan dàlềng hơđang ù rañ rsơh, gơs dô nơm dơrñang dà đah ma 
mơ dô nơm đah kiau. 

23Cau Ejiptơ ting jat bol khai, mơ jơh ală ơseh, rơndeh lòs tòmlơh bal mơ mpồl 
ling hào ơseh Pharaôn dê lòt jat bol khai mù tòm dàlềng. 

24Tòm àng drim, Yàng Jehôwa bơh di jrong ồs mơ mhwal tơmềt sền gŏ mpồl ling 
Ejiptơ gen Kơnràñ lơh bol khai in sơlồng sơlàng. 

25Kơnràñ lơh kong rơndeh lòs tòmlơh bol khai dê gơkòl sơntă, lòi bol khai at dô 
bă bòl glar kalke ngan. Gen cau Ejiptơ đơs lah: “Bol he dô pleh tĕ bơh di cau 
Israel, Yàng Jehôwa bơh bol khai mơ tòmlơh mơ Ejiptơ.” 

26Gen Yàng Jehôwa đơs mơ Môise lah: “Pò tĕ tê mê dê hơđang dàlềng nàng dà 
rơp dơp wơl hơđang cau Ejiptơ, hơđang ală rơndeh lòs tòmlơh mơ hơđang mpồl 
ling hào ơseh bol khai dê.” 

27Môise pò tê khai dê hơđang dàlềng, mơ di diàng drim, dàlềng dơp wơl be òs. 
Cau Ejiptơ ntoat dô bơh di gơ, mơya Yàng Jehôwa chồl tơlo bol khai tòm gùl 
dàlềng. 

28Dà gơbồr wơl mơ jơm gòm ală rơndeh lòs tòmlơh bal mơ mpồl ling hào ơseh, 
hơ̆ la jơh hir dô mpồl ling Pharaôn dê neh jat cau Israel mù tòm dàlềng. Ò gơs dô 
nă cau lơi tòm bol khai gam kis. 

29Mơya cau Israel lòt gan dàlềng hơđang ù rañ rsơh, gơs dô nơm dơrñang dà đah 
ma mơ dô nơm đah kiau bol khai dê. 

30Tòm ngai hơ̆, Yàng Jehôwa dong tă Israel klàs bơh di tê cau Ejiptơ; mơ Israel 
neh gŏ ƀồc cau Ejiptơ dê chơt di gah dàlềng. 

31Mơ tòm tŭ cau Israel neh gŏ gơnap gơnoar dờng Yàng Jehôwa dê tòmdră mơ 
cau Ejiptơ, gen làng bol rngòt di Yàng Jehôwa, dòn kơnòm di Kơnràñ mơ di Môise 
la cau duh broă Kơnràñ dê. 

Lik Ejiptơ 15 

Bơta đơs chò Môise mơ Miriam dê 
1 Gen Môise mơ cau Israel đơs chò bơta đơs chò do Yàng Jehôwa in: “Añ rơp đơs 
chò Yàng Jehôwa in, bơh Kơnràñ geh bơta gơklŏ pha lin rlau. Kơnràñ neh sơrbì 
tòm dàlềng ơseh mơ cau hào ơseh. 

2 Yàng Jehôwa la bơta pràn kơldang mơ la bơta đơs chò añ jê; Kơnràñ neh gơlik 
gơs bơta dong klàs añ jê. Kơnràñ la Yàng Tom Trồ añ jê, mơ añ rơp jòng ro 
Kơnràñ, Kơnràñ la Yàng Tom Trồ ồng pàng añ jê, añ rơp yò tơngguh Kơnràñ. 

3Yàng Jehôwa la dô nă cau ling tòmlơh; Sơnđan Kơnràñ la Jehôwa. 

4Kơnràñ neh sơrbì tòm dàlềng ală rơndeh lòs tòmlơh bal mơ mpồl ling pràn 
kơldang Pharaôn dê. Ală cau kwang ling jak rlau jơh Pharaôn dê neh gơbŭ tòm 
Dàlềng Pơrhê. 

5Dà jrô neh bồr ndơp bol khai; Bol khai neh gơkram tòm kơnàng jrô kung be dô 
pơnai lŭ. 

6Ơ Yàng Jehôwa! Tê ma Kơnràñ dê gơs gơnap gơnoar gơklŏ ngan. Ơ Yàng 
Jehôwa! Tê ma Kơnràñ dê tơnlề cau sò tơm. 

7Tòm gơnoar dờng ryŭ ryơm Kơnràñ dê, Kơnràñ tơmplơ̆ ală cau sòdră di 
Kơnràñ. Kơnràñ gơhào bơta gơjrañ dờng Kơnràñ dê; Gơ chu pơrguc bol khai be 
rhe. 

8Bơh nhơm lik bơh di trồm muh Kơnràñ dê gen dà gơs gơnru. Ală ryà dà ơm kơ̆ 
wơl kung be dô nơm dơrñang; Dà jrô khơt wơl di klŏ dàlềng. 

9Cau sò tơm đơs lah: ‘Añ rơp ting jat, añ rơp ting jat bàn bol khai. Añ rơp tòmpà 
phan tòmpìt geh; Bơta añ kơp kòñ rơp geh hừh nùs bơh bol khai; Añ rơp tă đào 
añ jê mơ tê añ rơp tơnroh bol khai.’ 

10Mơya Kơnràñ neh ai nhơm khồm bol khai roh thit, dàlềng neh bồr bol khai. Bol 
khai gơkram kung be dô pơnai trà, tòm kơnàng dàlềng pràn ngan. 

11Ơ Yàng Jehôwa! Digùl ală yàng, ñcau ndròm be Kơnràñ taih? Ñcau rgơi ndròm 
be Kơnràñ, ryŭ ryơm tòm bơta sàng goh, Pal rngòt rngơt tòm bơta gơklŏ, lơh ală 
bơta krơi tềl is? 

12Kơnràñ neh pò tơlik tê ma Kơnràñ dê, ù neh sa loan bol khai. 

13Tòm bơta kòñ gơboh kơ̆ dơn Kơnràñ dê, Kơnràñ tề lam làng bol Yàng neh 
tơwài. Tòm bơta pràn kơldang Kơnràñ dê, Kơnràñ rơp tề lam bol khai tus hơ 
tiah ơm sàng goh Kơnràñ dê. 

14Ală làng bol rơp kơno mơ rơm să; Bơta rngòt rngơt brồ tơm làng bol Philistin. 

15Ală cau at bồ Edôm ò suk ơm, Ală cau lam bồ Môap rơm să; Làng bol Kanaan lề 
roh jơh. 

16Bơta rngòt rngơt rơp dùh hơđang bol khai. Ơ Yàng Jehôwa! Bơh gơnap gơnoar 
tơwòr tê Kơnràñ dê, bol khai rơp ơm mŏ mŏ kung be lŭ, jơl tus di tŭ lơi làng bol 
Kơnràñ dê lòt gan, jơl tus di tŭ làng bol Kơnràñ neh tơwài lòt gan. 

17Ơ Yàng Jehôwa! Kơnràñ neh cèng tơmut bol khai, mơ tam bol khai hơđang 
mơnơm sre brê Kơnràñ dê, la tiah Kơnràñ neh lơh gơs hìu ơm Kơnràñ dê, la Hìu 
Duh Khoai Sàng Goh, ơ Yàng Jehôwa, mơ tê Kơnràñ neh bơtào gơs. 

18Yàng Jehôwa rơp at bồ sùm sùm ò lồi.” 

19Tòm tŭ ală ơseh, ală rơndeh lòs tòmlơh bal mơ mpồl ling hào ơseh Pharaôn dê 
neh mù tòm dàlềng, gen Yàng Jehôwa neh lơh dà tòm dàlềng dơp wơl hơđang 
bol khai. Mơya làng bol Israel lòt gan dàlềng hơđang ù rañ rsơh. 

Bơta đơs chò Miriam dê 
20Gen Miriam la cau gơnoar hwơr ùr, kung la bi ùr Arôn dê, at sơnggơr dềt tòm 
tê, gen jơh ală cau ùr lòt jat khai, at sơnggơr dềt mơ tòmya. 

21Miriam đơs chò mơ bol khai lah: “Đơs chò tĕ Yàng Jehôwa in, bơh Kơnràñ neh 
geh pha lin gơklŏ ngan. Kơnràñ neh sơrbì tòm dàlềng ơseh mơ cau hào ơseh.” 

Làng bol Israel tòm ƀlàng bràs 
(15:22 – 40:38) 

Dà bơtang tòm Mara mơ Elim 
22Gen Môise neh lam làng bol Israel lòt bơh Dàlềng Pơrhê mơ bol khai lòt tus 
tòm ƀlàng ngềt ngơt Sur. Tòm pe ngai bol khai lòt tòm ƀlàng ngềt ngơt, jòi ò geh 
dà hùc. 

23Tòm tŭ bol khai tus di Mara, bol khai ò rgơi hùc dà tềng hơ̆ tài bơh dà bơtang. 
Tài bơh hơ̆ tàng cau sơnđan tiah hơ̆ la Mara. 

24Behơ̆ làng bol yoam tòmdră mơ Môise mơ đơs lah: “Ñchi bol hi ai hùc taih?” 

25Gen Môise hòi dan mơ Yàng Jehôwa, mơ Kơnràñ sơnio khai in dô gơl ntê chi; 
khai dòñ sơrbì tòm dà, gen dà gơlik gơs lơngồt mo. Tềng hơ̆, Yàng Jehôwa bơtào 
dô bơta sồr lam mơ dô bơta boh lam làng bol in, mơ tềng hơ̆ Kơnràñ lòng bol 
khai. 

26Kơnràñ đơs lah: “Dilah bol mê iat nền nền jơnau đơs Jehôwa Yàng Tom Trồ bol 
mê dê, mơ lơh bơta di ngan di đap Kơnràñ, dilah bol mê ơn nùs tồr di ală jơnau 
sồr Kơnràñ dê mơ prap gàr jơh ală bơta sồr lam Kơnràñ dê, gen Añ rơp ò đùh 
hơđang bol mê dô bơta kòp jê lơi tòm ală bơta kòp jê mơ Añ neh đùh hơđang 
cau Ejiptơ, bơh Añ la Yàng Jehôwa, Bơtau sơmbòi kòp jê bol mê in.” 

27Lồc behơ̆ bol khai tus hơ Elim, tềng do gơs jơt bàr nơm croh dà, mơ poh jơt 
đòm chi gòl; làng bol bơtào sàl ơm tềng hơ̆, rềp di croh dà. 

Lik Ejiptơ 16 

Mana mơ sềm rgut 
1Tòm ngai jơt pram kơnhai bàr, tơnơ̆ mơ tŭ neh lik bơh Ejiptơ, jơh dô mpồl 
jơnum cau Israel lik lòt bơh di Elim tus hơ ƀlàng ngềt ngơt Sin, ơm digùl Elim 
mơ Sinai. 

2Tòm ƀlàng ngềt ngơt jơh dô mpồl jơnum yoam tòmdră mơ Môise mơ Arôn. 

3Cau Israel đơs mơ bol khai lah: “Digơlan niam rlau la bol hi neh chơt bơh tê 
Yàng Jehôwa tòm Ejiptơ. Tềng hơ̆ bol hi nggui rềp di ală glah poac mơ sa jơh ală 
phan sa mơ bol hi kòñ sa, mơya bàr nă ồng neh cèng bol hi lik lòt mơ mut tòm 
ƀlàng ngềt ngơt do nàng lòi jơh dô mpồl jơnum do chơt jơgloh.” 

4 Gen Yàng Jehôwa đơs mơ Môise lah: “Añ rơp bơh hơđang trồ đùh mìu piang lă 
bol mê in. Làng bol rơp lik kòp ngai dòñ tơl sa dô ngai hơ̆. Lơh behơ̆ nàng Añ lòng 
sền làng bol rơp lơh jat jơnau bơto sồr Añ jê hala ò. 

5Tòm ngai prau, làng bol pal rcang pơnah bol khai dòñ geh, hơ̆ la bàr dơ̆ oă rlau 
mơ òs bol khai dòñ tòm ală ngai ndai.” 

6Behơ̆ Môise mơ Arôn đơs mơ cau Israel lah: “Mho ngai do bol mê rơp git hơ̆ la 
Yàng Jehôwa neh cèng bol mê lik klàs bơh di Ejiptơ, 

7mơ tòm àng drim bol mê rơp gŏ bơta gơklŏ Yàng Jehôwa dê, tài bơh Kơnràñ 
neh kơno jơnau bol mê yoam Kơnràñ rau. Bol hi la ñcau mơ bol mê yoam tòmdră 
mơ bol hi taih?” 

8Môise kung đơs lah: “Bol mê rơp git hơ̆ la Yàng Jehôwa tòm tŭ Kơnràñ ai poac 
bol mê in sa tòm trồ mho, mơ jơh ală piang lă bol mê kòñ gơs tòm àng drim, bơh 

Kơnràñ neh kơno bol mê yoam tòmdră mơ Kơnràñ rau. Bol hi la ñcau taih? Bol 
mê ò di yoam tòmdră mơ bol hi ò, mơya la yoam tòmdră mơ Yàng Jehôwa.” 

9Gen Môise sồr Arôn lah: “Đơs tĕ mơ jơh dô mpồl jơnum Israel lah: ‘Bol mê tus 
tĕ di đap Yàng Jehôwa, bơh Kơnràñ neh kơno jơnau yoam tòmdră bol mê dê 
rau.’” 

10Tòm tŭ Arôn ơm đơs mơ jơh dô mpồl jơnum Israel dê, bol khai wèt mat sền 
đah ƀlàng ngềt ngơt, mơ gơs bơta gơklŏ Yàng Jehôwa dê tơlik tòm mhwal. 

11Yàng Jehôwa đơs mơ Môise lah: 

12“Añ neh kơno jơnau yoam cau Israel dê. Đơs tĕ mơ bol khai lah: ‘Di trồ mho 
bol mê rơp sa poac, mơ tòm àng drim bol mê rơp sa hòm piang lă. Gen bol mê 
rơp git lah Añ la Jehôwa Yàng Tom Trồ bol mê dê.’” 

13Tòm mho ngai hơ̆ gơs sềm rgut rơp hơđang ƀlàng sàl ơm bol khai dê; mơ tòm 
àng drim gơs dô tap dà mơryuh gùt dar ƀlàng sàl ơm. 

14Tòm tŭ dà mơryuh roh rau, gen gơs kung be bơkào dà piar hơđang ù tòm ƀlàng 
ngềt ngơt. 

15 Tòm tŭ cau Israel gŏ gen lùp bal mơ gơp lah: “Phan hơ̆ la ñchi taih?” Bơh bol 
khai ò git phan hơ̆ la ñchi. Gen Môise đơs mơ bol khai lah: “Hơ̆ la piang lă mơ 
Yàng Jehôwa ai bol mê in lơh gơs phan sa. 

16Do la jơnau Yàng Jehôwa neh sồr: ‘Kòp nă cau rgơi dòñ kàr lơi jat bơta pal càng 
khai dê. Dòñ dô ôme kòp nă cau in gơs mat tòm sàl.’” 

17Cau Israel lơh jat jơnau neh sồr; cau ƀà dòñ oă cau ƀà dòñ dô êt, 

18 Mơ tòm tŭ bol khai was mơ ôme; gen cau lơi dòñ oă kung ò tơngkah, cau lơi 
dòñ dô êt kung ò siơ̆u; kòp nă dòñ tơl jat be khai pal càng. 

19Gen Môise đơs mơ bol khai lah: “Bañ gơs cau lơi lòi wơl dô êt lơi jơl tus àng 
drim.” 

20Bulah behơ̆, gơs cau ƀà ò ơn tồr di jơnau Môise, bol khai prap lòi wơl dô pơnah 
phan sa hơ̆ jơl àng drim, gen gơlik tu tòm dơlam, mơ gơlik ƀô iơh. Behơ̆ Môise 
gơhào nùs di bol khai. 

21Kòp àng drim kòp nă dòñ tơl jat be khai pal càng; tòm tŭ mattơngai duh gen 
phan sa hơ̆ gơlề jơh. 

22Tus di ngai prau, bol khai dòñ bàr dơ̆ oă rlau, hơ̆ la kòp nă bàr ôme. Ală cau 
kwang lam bồ mpồl jơnum dê tus yal wơl Môise in git bơta hơ̆. 

23 Môise đơs mơ bol khai lah: “Do la jơnau Yàng Jehôwa neh sồr: ‘Ngai hìng rơp 
la ngai rlô, la ngai Saƀat sàng goh Yàng Jehôwa in, behơ̆ buh tĕ phan lơi bol mê 

kòñ buh, mơ gơm tĕ phan lơi bol mê kòñ gơm. Prap wơl phan gam tơngkah, lòi 
tĕ tus àng drim.’” 

24Behơ̆ bol khai prap phan hơ̆ tus àng drim jat be jơnau Môise neh sồr mơ phan 
hơ̆ ò gơlik gơs ƀô iơh hala gơlik tu dô êt lơi. 

25Môise đơs lah: “Ngai do sa tĕ phan hơ̆, tài bơh ngai do la ngai Saƀat Yàng 
Jehôwa in. Ngai do bol mê jòi ò bàn phan hơ̆ tòm ƀlàng. 

26Bol mê dòñ tòm prau ngai, mơya tus di ngai poh la ngai Saƀat, rơp ò gơs dô êt 
lơi.” 

27Bulah behơ̆, bàr pe nă tòm làng bol lik lòt tòm ngai poh nàng dòñ phan sa hơ̆, 
mơya jòi ò gŏ chi lơi. 

28Gen Yàng Jehôwa đơs mơ Môise lah: “Bol mê ò bài prap gàr ală bơta sồr lam 
mơ ală bơta bơto sồr Añ jê jơl tus di tŭ lơi taih? 

29Kah kơlôi tĕ lah Yàng Jehôwa neh ai bol mê in ngai Saƀat; tài behơ̆ tàng tòm 
ngai prau Kơnràñ ai bol mê in piang lă tơl bàr ngai. Tòm ngai poh kòp nă pal ơm 
tòm tiah khai dê, bañ gơs cau lơi lik bơdìh hìu.” 

30Behơ̆ làng bol ơm rlô tòm ngai poh. 

31 Làng bol Israel sơnđan piang lă do la mana. Gơ bò be gar biap ƀô, mơ sa gơlơh 
be ƀañ kơmbuh phe mơ dà lơwe. 

32Môise đơs lah: “Do la jơnau Yàng Jehôwa neh sồr: ‘Ai tĕ dô ôme mana mơ prap 
lòi wơl ală rài tơnơ̆ in, tồ bol khai rgơi gŏ piang lă mơ Añ neh ai bol mê in nàng 
sa tòm ƀlàng ngềt ngơt tòm tŭ Añ tă cèng bol mê lik bơh lơgar Ejiptơ.’” 

33 Behơ̆ Môise đơs mơ Arôn lah: “Ai tĕ dô nơm gri mơ ơn tòm hơ̆ dô ôme mana. 
Lồc behơ̆ ơn gơ di đap Yàng Jehôwa nàng prap lòi wơl tus di ală rài tơnơ̆.” 

34Jat be jơnau Yàng Jehôwa neh sồr Môise. Behơ̆ Arôn ơn gri piang lă di đap đài 
Bơta Cơng Tàng tồ geh prap lòi wơl. 

35 Cau Israel sa mana tòm poan jơt nam, jơl tus di tŭ bol khai mut tòm lơgar bol 
khai ơm; bol khai sa mana jơl tus di tŭ bol khai tus di nhàr lơgar Kanaan. 

36Mơ tai, dô ôme la dô pơnah jơt epha dê. 

Lik Ejiptơ 17 

Dà hòr lik bơh dô nơm pơnai lŭ 
(Khà Làng Bol 20:1-13) 

1 Jơh dô mpồl jơnum Israel lik lòt bơh ƀlàng ngềt ngơt Sin, lòt bơh tiah do tus hơ 
tiah ne jat be jơnau sồr Yàng Jehôwa dê. Bol khai bơtào sàl tòm Rephidim, mơya 
tềng hơ̆ ò gơs dà làng bol in hùc, 

2Behơ̆ bol khai jòi jơnau mơ Môise mơ đơs lah: “Ai tĕ dà bol hi in hùc.” Môise ho 
lah: “Ñchi bơh tài bol mê jòi jơnau mơ añ taih? Ñchi bơh tài bol mê kòñ lòng Yàng 
Jehôwa behơ̆ taih?” 

3Mơya tềng hơ̆ làng bol tơhìr dà ngan, mơ bol khai yoam tòmdră di Môise. Bol 
khai đơs lah: “Ñchi bơh tài ồng neh cèng bol hi lik bơh Ejiptơ nàng bol hi mơ kòn 
bol hi dê bal mơ ală mpồl phan poan jơng pal kong chơt tơhìr be do taih?” 

4Gen Môise hòi dan mơ Yàng Jehôwa lah: “Ñchi añ kòñ lơh mơ làng bol do taih? 
Bol khai neh mòr cơm lŭ di añ!” 

5Yàng Jehôwa ho wơl mơ Môise lah: “Mê kư̆ lòt tĕ hơđap làng bol, lam tĕ bal mơ 
mê dô êt nă cau kwang kra Israel dê, mơ at tòm tê mê dê gai kwềt mơ mê neh 
ngui nàng pòng dà hiòng Nil, mơ lòt. 

6Añ rơp ntào tềng hơ̆ di đap mê, di pơnai lŭ tòm Hôrep. Mê pòng tĕ pơnai lŭ, gen 
dà rơp bơh di pơnai lŭ hơ̆ gơhòr lik ai làng bol in hùc.” Môise lơh behơ̆ di đap ală 
cau kwang kra Israel dê. 

7Khai sơnđan tiah hơ̆ la Masa mơ Meriba, tài bơh cau Israel jòi jơnau mơ lòng 
Yàng Jehôwa lah: “Gơs Yàng Jehôwa ơm digùl bol he hala ò?” 

Pha lin rlau mơ mpồl ling Amalek 
8Cau Amalek tus brồ lơh cau Israel tòm Rephidim. 

9Môise đơs mơ Jôsue lah: “Sac rwah tĕ dô mpồl cau klau bol he dê nàng lòt 
tòmlơh mơ cau Amalek. Ngai hìng añ rơp ntào di bồ dòr, at gai kwềt Yàng Tom 
Trồ tòm tê añ jê.” 

10Behơ̆ Jôsue tòmlơh mơ cau Amalek jat be jơnau sồr Môise dê, ai Môise, Arôn 
mơ Hur guh hơđang bồ dòr. 

11Môise pò tê hơđang jŏ kàr lơi gen cau Israel geh pha rlau kàr hơ̆; mơya tŭ lơi 
khai tơmù tê hơđơm, gen cau Amalek geh pha rlau. 

12Tŭ tê Môise lơgah, bol khai ai dô pơnai lŭ ơn hơđơm, lòi Môise in nggui hơđang 
lŭ hơ̆. Arôn mơ Hur yò đo tê khai hơđang, dô nă dô đah nàng tê khai kư̆ pò kơ̆ jơl 
tus di mattơngai mut. 

13Behơ̆ Jôsue ai đào tòmlơh pha rlau mơ mpồl ling cau Amalek dê. 

14 Gen Yàng Jehôwa đơs mơ Môise lah: “Cih tĕ bơta do tòm dô dap sră pồt nàng 
lơh kirsơnre, mơ yal wơl Jôsue in kơno, tài bơh Añ rơp jùt jơh bơta kirsơnre 
Amalek dê bơh tòm tiah trồ do.” 

15Môise bơtào dô nơm cơnòng duh khoai, mơ sơnđan gơ la “Yàng Jehôwa Bồng 
bi añ jê.” 

16Khai đơs lah: “Dô nơm tê neh pò tòmdră tus hơđang sơbàn Yàng Jehôwa dê. 
Yàng Jehôwa rơp tòmlơh mơ cau Amalek bơh rài do tus rài ne.” 

Lik Ejiptơ 18 

Jetrô tus còp Môise 
1Tŭ hơ̆ Jetrô, cau gơnoar ơn phan duh khoai Midian la po bèp Môise dê, neh kơno 
bơh jơh ală bơta mơ Yàng Tom Trồ neh lơh Môise mơ làng bol Israel in, la làng 
bol Kơnràñ dê, mbe Kơnràñ neh cèng Israel lik bơh di Ejiptơ. 

2 Tơnơ̆ mơ tŭ Môise neh sồr bau ùr khai dê la Jiphôra rê hìu, po bèp khai dê la 
Jetrô dòp rò Jiphôra, 

3 bal mơ bàr nă kòn klau khai dê. Dô nă kòn klau sơnđan la Gersôm bơh Môise 
neh đơs lah: “Añ neh gơlik gơs dô nă cau làng bơdìh tòm lơgar cau bơdìh” 

4mơ dô nă sơnđan lah: Eliejer bơh khai neh đơs lah: “Yàng Tom Trồ bèp añ jê la 
Bơtau dong kòl añ; Kơnràñ neh dong añ klàs bơh di đào Pharaôn.” 

5Behơ̆ Jetrô, po bèp Môise bal mơ bàr nă kòn klau mơ bau ùr Môise dê tus mơ 
khai tòm ƀlàng ngềt ngơt la tiah khai bơtào sàl ơm rềp di mơnơm Yàng Tom Trồ 
dê. 

6Jetrô sồr yal mơ Môise lah: “Añ la Jetrô, po bèp mê dê, bal mơ bau ùr mơ bàr nă 
kòn klau mê dê tus hơ mê.” 

7Môise lik lòt wă rò po bèp khai dê, cùn khoai mơ cum khai. Bol khai lùp còp să 
bal, lồc behơ̆ mut tòm sàl. 

8Môise yal po bèp khai in git jơh ală bơta mơ Yàng Jehôwa neh bơh Israel mơ lơh 
di Pharaôn mơ cau Ejiptơ, bal mơ jơh ală bơta bòl glar kalke khai neh kong rò 
gùng, mơ mbe lơi Yàng Jehôwa neh dong klàs bol khai. 

9Jetrô hòn chò ngan bơh ală bơta niam mơ Yàng Jehôwa neh lơh Israel in, dong 
tă bol khai klàs bơh di cau Ejiptơ. 

10Khai đơs lah: “Pal jòng ro Yàng Jehôwa la Bơtau neh dong tă mê klàs bơh tê 
cau Ejiptơ mơ Pharaôn, mơ dong tă làng bol bơh tê cau Ejiptơ dê. 

11Tŭ do añ git lah Yàng Jehôwa la dờng rlau mơ jơh ală yàng ndai, bơh Kơnràñ 
neh lơh bơta hơ̆ ală cau neh pơnhừ să gơwèt mơ Israel”. 

12Gen Jetrô po bèp Môise dê, ơn dô nơm phan ơn chu pơrguc bal mơ ală phan ơn 
duh khoai ndai Yàng Tom Trồ in; Arôn mơ jơh ală cau kwang kra Israel dê tus sa 
piang lă bal mơ po bèp Môise dê, di đap Yàng Tom Trồ. 

13Ngai tơnơ̆, Môise nggui cahrña làng bol; tòm tŭ làng bol ñă ntào gùt dar khai 
bơh àng drim tus di trồ mho. 

14Tòm tŭ po bèp khai neh gŏ jơh ală bơta khai neh lơh làng bol in, khai đơs lah: 
“Ñchi bơta kòn lơh làng bol in behơ̆ taih? Ñchi bơh tài kòn ơm nggui mìng dô nă 

lơm nàng cahrña tòm tŭ jơh làng bol do ơm ntào gùt dar kòn bơh àng drim tus 
di trồ mho behơ̆ taih?” 

15Môise ho lah: “Tài bơh làng bol tus hơ añ nàng jòi git nùs kòñ Yàng Tom Trồ 
dê. 

16Tŭ lơi bol khai gơs bơta tòm pơndang bal gen bol khai cèng bơta hơ̆ tus mơ añ, 
mơ añ cahrña lơh nền digùl cau do mơ cau ne, mơ ai bol khai in git ală jơnau sồr 
mơ ală bơta boh lam Yàng Tom Trồ dê.” 

17Mơya po bèp Môise dê ho lah: “Bơta kòn lơh hơ̆ ò hoan niam. 

18Kòn bal mơ làng bol lòt tus hơ kòn rơp òsô. Broă hơ̆ kơnjơ̆ kơnjut kòn in; kòn 
ò jai lơh is mìng dô nă. 

19Tŭ do, iat tĕ añ, añ rơp bơto kòn in dô êt jơnau, dan Yàng Jehôwa ơm bal mơ 
kòn. Kòn pal la cau ala mat làng bol di đap Yàng Tom Trồ, mơ cèng ală broă bol 
khai dê hơ Kơnràñ. 

20Bơto bol khai ală bơta sồr lam mơ ală bơta boh lam, sơnio bol khai in git pal 
ngui sa lơh lòt mbe lơi, mơ ală broă tòm bol khai pal lơh. 

21Mơya sac rwah tĕ tòm mpồl làng bol ală cau klau chài rgơi, duh rngòt di Yàng 
Tom Trồ, rgơi dòn kơnòm, gơjrañ di cồng nha ƀơ̆ ƀơl, pồ bơtào bol khai gơs cau 
at bồ, cau ƀà hơđang dô rbô nă, cau ƀà hơđang dô rhiang nă, cau ƀà hơđang pram 
jơt nă, mơ cau ƀà hơđang jơt nă. 

22Bơtào tĕ bol khai gơs kwang cahrña làng bol kòp ngai, mơya lòi bol khai cèng 
hơ kòn ală broă kalke, ai ală broă ƀuơn gen să tòm bol khai rgơi cahrña is bol 
khai dê. Lơh behơ̆ gen ƀuơn rlau kòn in, tài bơh bol khai rơp tòmpà broă mơ kòn. 

23Dilah kòn lơh behơ̆, mơ Yàng Tom Trồ kung sồr kòn lơh behơ̆, gen kòn rơp 
rgơi kong jai, mơ jơh làng bol do rơp rê hìu lơngap lơngai.” 

24Môise dòn bơr po bèp khai mơ lơh jat ală bơta khai neh đơs. 

25Khai sac rwah digùl jơh Israel ală cau klau chài rgơi mơ pồ bơtào bol khai gơs 
cau lam bồ làng bol, cau ƀà at bồ hơđang dô rbô nă, cau ƀà hơđang dô rhiang nă, 
cau ƀà hơđang pram jơt nă, mơ cau ƀà hơđang jơt nă. 

26Bol khai gơs kwang cahrña làng bol kòp ngai. Ală broă kalke gen bol khai sồr 
cèng tus hơ Môise; mơya să tòm bol khai lơh nền is bol khai dê ală broă dềt. 

27Gen Môise tơngac po bèp khai dê, mơ Jetrô rê wơl hơ lơgar tòm khai dê. 

Lik Ejiptơ 19 

Di mơnơm Sinai 
1Tòm kơnhai pe tơnơ̆ mơ tŭ neh lik bơh di lơgar Ejiptơ, tòm ală ngai hơ̆ bol khai 
neh tus tòm ƀlàng ngềt ngơt Sinai. 

2Bol khai sơntòm lòt gùng bơh Rephidim, bol khai tus hơ ƀlàng ngềt ngơt Sinai, 
mơ bơtào sàl tòm ƀlàng ngềt ngơt; Israel sơntơp sàl tềng hơ̆, di đap mơnơm. 

3Gen Môise guh tus hơ Yàng Tom Trồ, Yàng Jehôwa bơh di mơnơm hòi khai mơ 
đơs lah: “Do la bơta mê pal đơs mơ hìu Jakôp mơ la bơta mê pal yal làng bol 
Israel in: 

4‘Să tòm bol mê neh gŏ ală bơta Añ neh lơh di Ejiptơ, mbe Añ neh pơdiang bol 
mê hơđang pơnđar klàng bung, mơ cèng bol mê tus hơ Añ. 

5 Gen tàng, tŭ do dilah bol mê dòn bơr Añ wil tơl mơ prap gàr bơta ho bal Añ jê, 
gen digùl ală làng bol, bol mê rơp la phan jơtài Añ jê. Bulah jơh dunnia gơrê bal 
mơ Añ, 

6 mơya bol mê rơp gơlik gơs Añ in dô nơm lơgar cau gơnoar ơn phan duh khoai 
mơ dô nơm làng bol sàng goh.’ Hơ̆ la ală jơnau mê pal đơs mơ cau Israel.” 

7Behơ̆, Môise rê wơl mơ hòi tơrgòm ală cau kwang kra làng bol dê mơ yal wơl 
bol khai in jơh ală jơnau Yàng Jehôwa neh sồr khai yal. 

8Jơh làng bol ho dô jơnau bal lah: “Bol hi rơp lơh jơh ală bơta Yàng Jehôwa neh 
đơs.” Behơ̆, Môise yal wơl jơnau ho làng bol dê mơ Yàng Jehôwa. 

9Yàng Jehôwa đơs mơ Môise lah: “Añ rơp ơm tòm dô puk mhwal lơut ngan mơ 
tus hơ mê, nàng làng bol rơp kơno Añ đơs mơ mê, mơ dòn kơnòm di mê sùm.” 
Gen Môise yal wơl Yàng Jehôwa in ală jơnau làng bol neh đơs. 

10Yàng Jehôwa đơs mơ Môise lah: “Lòt tĕ tus hơ làng bol mơ lơh bol khai in sàng 
goh ngai do mơ ngai hìng. Sồr bol khai pìh ồi ào bol khai dê, 

11mơ pal rcang sir tòm ngai pe, tài bơh tòm ngai hơ̆ Yàng Jehôwa rơp mù hơđang 
mơnơm Sinai di đap mat jơh làng bol. 

12 Lơh nhàr làng bol in gùt dar mơnơm, mơ đơs mơ bol khai lah: ‘Pal kơrhia tĕ, 
bañ hào hơđang mơnơm, hala ƀư di jơng mơnơm. Cau lơi ƀư di mơnơm gen rơp 
kong tơnchơt. 

13Di ngan la cau hơ̆ pal kong cơm lŭ hala pañ mơ kam; bañ gơs cau lơi ƀư tê 
hơđang khai. Bulah kòn mơnus hala phan poan jơng kung ò lòi kis.’ Mìng tŭ lơi 
kơno cau uh ngke belàt dam ntas jòng sồng bol khai rgơi guh hơđang mơnơm.” 

14Gen Môise mù bơh mơnơm mơ tus hơ làng bol, khai lơh làng bol in gơs sàng 
goh, mơ bol khai neh pìh ồi ào bol khai dê. 

15Mơ khai đơs mơ làng bol lah: “Rcang tĕ să tòm bol mê dê ngai dơ̆ pe in; bañ tìp 
să mơ cau ùr.” 

16 Tòm àng drim ngai pe, gơs ntơr kơnàs mơ puhlèp bal mơ dô puk mhwal lơut 
hơđang mơnơm, mơ gơs kơlwòk ntas dờng. Jơh làng bol ơm tòm sàl rơm să 
rngòt. 

17Gen Môise lam làng bol lik bơh di sàl ơm nàng tìp mat mơ Yàng Tom Trồ, mơ 
làng bol ơm di jơng mơnơm. 

18Ñhŭ jơm gòm mơnơm Sinai tài bơh Yàng Jehôwa ơm tòm ồs mơ mù hơđang 
hơ̆. Ñhŭ gơguh bơh hơ̆ kung be ñhŭ bơh di dô nơm bơnhă ồs dờng, jơh dô nơm 
mơnơm gơlơnggơr pràn ngan. 

19Ntas kơlwòk sơlo dờng rlau tai. Gen Môise đơs, mơ sap đơs Yàng Tom Trồ dê 
ho wơl tòm ntơr kơnàs. 

20Yàng Jehôwa mù hơđang bồ mơnơm Sinai, mơ hòi Môise guh hơđang bồ 
mơnơm, gen Môise guh. 

21Gen Yàng Jehôwa đơs mơ khai lah: “Mù tĕ mơ bơto tơnggit làng bol in nàng bol 
khai ò pơnđơl să tus rềp nàng sền Yàng Jehôwa mơ oă cau tòm bol khai pal chơt 
roh. 

22Tus di ală cau gơnoar ơn phan duh khoai kung pal lơh să tòm bol khai in gơs 
sàng goh tòm tŭ tus rềp mơ Yàng Jehôwa, ò behơ̆ gen Yàng Jehôwa kung rơp 
tòmdră mơ bol khai.” 

23Môise đơs mơ Yàng Jehôwa lah: “Làng bol ò geh gơnoar guh hơđang mơnơm 
Sinai, tài bơh Kơnràñ neh yal tơnggit bol hi in lah: ‘Lơh tĕ nhàr gùt dar mơnơm, 
mơ ơn is tiah hơ̆ sàng goh.’” 

24Yàng Jehôwa ho lah: “Mù tĕ mơ cèng Arôn guh bal mơ mê; mơya ală cau gơnoar 
ơn phan duh khoai bal mơ làng bol bañ pơnđơl să tus rềp nàng guh tus hơ Yàng 
Jehôwa, rngòt Kơnràñ rơp tòmdră mơ bol khai.” 

25Behơ̆, Môise mù tus hơ làng bol mơ yal bol khai in. 

Lik Ejiptơ 20 

Jơt bơta sồr lam 
(Yal Wơl 5:1-21) 

1Tŭ hơ̆ Yàng Tom Trồ đơs jơh ală jơnau do lah: 

2“Añ la Jehôwa Yàng Tom Trồ bol mê dê, Bơtau neh cèng bol mê bơh di Ejiptơ, 
klàs bơh di tiah ơm dĭ. 

3Di đap Añ bol mê bañ gơs ală yàng ndai tai. 

4 Bol mê bañ lơh să tòm he in dô nơm rùp duh khoai lơi gơs rùp să kung be dô 
nơm phan tòm trồ hơđang, tòm tiah hơđơm, hala tòm ală dà hơđơm ù. 

5 Bol mê bañ cùn khoai di đap bol gơ, hala duh khoai bol gơ; bơh Añ, Jehôwa Yàng 
Tom Trồ bol mê dê, la Yàng Tom Trồ ƀoah pơrñat, rơp tài bơh tồi glài ồng pàng 
dê mơ lơh glài kòn sau jơl tus di pe hala poan rài ală cau gơjrañ di Añ, 

6mơya rơp yal tơlik bơta kòñ gơboh jơl tus rbô rài gơwèt hơ ală cau kòñ gơboh 
di Añ mơ prap gàr ală bơta sồr lam Añ jê. 

7 Bol mê bañ ngui sơnđan Jehôwa Yàng Tom Trồ bol mê dê dô bă ò di pal, bơh 
Yàng Jehôwa rơp ò toh glài cau lơi in ngui sơnđan Kơnràñ dê dô bă ò di pal. 

8 Kah tĕ ngai Saƀat mơ prap gàr gơ sàng goh. 

9 Tòm prau ngai bol mê lơh sa mơ lơh jơh ală broă bol mê dê; 

10mơya ngai poh la ngai Saƀat Jehôwa Yàng Tom Trồ bol mê dê. Tòm ngai hơ̆ bol 
mê, kòn klau, kòn ùr, cau klau duh broă, cau ùr duh broă, ală phan poan jơng, bal 
mơ ală cau làng bơdìh ơm tòm hìu bol mê dê rơp ò lơh dô nơm broă lơi. 

11 Bơh tòm prau ngai Yàng Jehôwa neh crơng gơs trồ mơ plai ù, dàlềng, bal mơ 
jơh ală phan tòm hơ̆, mơya Kơnràñ rlô tòm ngai poh. Gen tàng Yàng Jehôwa neh 
ai lơngai ngai Saƀat mơ lơh gơ in sàng goh. 

12 Dòn duh tĕ mè bèp bol mê dê, tồ bol mê in geh kis jŏ jòng tòm lơgar mơ Jehôwa 
Yàng Tom Trồ bol mê dê ai bol mê in. 

13 Bol mê bañ tơnchơt cau. 

14 Bol mê bañ tìs glài rềs àr bơrnàn. 

15 Bol mê bañ ntung kơñau. 

16 Bol mê bañ lơh cơng blac di cau ơm rềp mơ bol mê. 

17 Bol mê bañ hàm hà hìu cau ơm rềp mơ bol mê. Bol mê bañ hàm kòñ bau ùr cau 
ơm rềp mơ bol mê, hala cau klau duh broă, cau ùr duh broă khai dê, kơnrồ, alàng, 
hala phan lơi gơrê bal mơ cau ơm rềp di bol mê.” 

18 Tòm tŭ làng bol gŏ ntơr kơnàs mơ puhlèp, kơno kơlwòk, mơ gŏ mơnơm gơlik 
ñhŭ, gen rơm să rngòt ngan, mơ ơm ntào ngài. 

19Bol khai đơs mơ Môise lah: “Ồng đơs tĕ mơ bol hi gen bol hi rơp iat, mơya bañ 
lòi Yàng Tom Trồ đơs mơ bol hi, rngòt bol hi pal chơt.” 

20Môise đơs mơ làng bol lah: “Bañ rngòt, Yàng Tom Trồ mù nàng lòng bol mê, tồ 
bơta duh rngòt di Kơnràñ rơp ơm mơ bol mê nàng sền gàr bol mê ò tìs glài.” 

21Làng bol kư̆ ơm bơh ngài, tòm tŭ Môise tus rềp di puk mhwal lơut ngan gơs 
Yàng Tom Trồ ơm. 

Bơta boh lam gơwèt mơ cơnòng duh khoai 
22Yàng Jehôwa đơs mơ Môise lah: “Yal tĕ cau Israel in be do: ‘Să tòm bol mê neh 
gŏ Añ bơh đang trồ đơs mơ bol mê: 

23Bañ lơh gơs yàng lơi mơ ơn bal mơ Añ; bañ lơh bol mê in ală yàng mơ priă hala 
ală yàng mơ màh.’ 

24Bơt tĕ Añ in dô nơm cơnòng duh khoai mơ ù, ơn tĕ hơđang hơ̆ ală phan ơn chu 
pơrguc bal mơ ală phan ơn kah bơta nđàc, ală belàt, be mơ kơnrồ bol mê dê. Tiah 
lơi Añ kòñ sơnđan Añ geh dòn duh, gen Añ rơp tus mơ bol mê mơ ai lơngai bol 
mê in. 

25 Dilah bol mê bơt Añ in dô nơm cơnòng duh khoai mơ lŭ, bañ ngui lŭ neh cau 
phàt rau, bơh bol mê rơp lơh gơ in ƀơ̆ ƀơl dilah bol mê ngui phan nàng phàt gơ. 

26Bañ cơnđòa hào kơnă guh tus cơnòng duh khoai Añ jê, rngòt bơta lòi rồ mê dê 
rơp ràng tơlik hơđang hơ̆.” 

Lik Ejiptơ 21 

Bơta boh lam bơh dĭ gơna 
(Yal Wơl 15:12-18) 

1Do la ală bơta boh lam mê pal bơto làng bol in: 

Ală cau Hebrơ duh broă 
2 Dilah mê blơi dô nă cau klau Hebrơ duh broă, khai rơp duh broă bol mê tòm 
prau nam; mơya tus di nam dơ̆ poh khai rơp geh khat gơboh, ò tơm wơl dô nơm 
phan lơi. 

3Dilah khai tus mìng dô nă, gen khai rơp lik mìng dô nă; mơya dilah khai gơs bau 
ùr tòm tŭ khai tus, gen bau ùr khai rơp lik bal mơ khai. 

4Dilah cau tòm khai dê jòi bau khai in, mơ dilah bau ùr khai dê tơnggơs ală kòn 
klau hala ală kòn ùr, gen cau ùr mơ ală kòn khai dê rơp gơrê bal mơ cau tòm khai 
dê, mìng dô nă cau klau rơp lik lơm. 

5Mơya, dilah cau duh broă đơs lah: “Añ kòñ gơboh cau tòm, bau ùr mơ ală kòn 
añ jê, mơ añ ò bài lik khat gơboh,” 

6gen cau tòm khai dê rơp lam khai tus di đap ală cau kwang cahrña, lam khai tus 
rềp di mpồng hala jrong mpồng, lồc behơ̆ ai dô nơm nsồc mơ lòs cuh tồr khai dê. 
Behơ̆, khai rơp duh broă cau tòm in jơh rài kis khai. 

7Dilah dô nă cau tac kòn ùr khai dê lơh gơs cau duh broă, gen kòn ùr hơ̆ ò geh lik 
klàs kung be ală cau klau duh broă. 

8Dilah khai ò niam nùs cau tòm neh sac rwah khai, gen khai pal lòi cau ùr duh 
broă geh tơwài wơl. Khai ò geh gơnoar tac cau ùr duh broă mơ ală làng bol bơdìh, 
tài bơh khai ò prap gàr jơnau ho bal mơ cau ùr duh broă. 

9Dilah khai sac rwah cau ùr duh broă kòn klau khai in, gen khai pal gơwèt mơ 
cau hơ̆ be dô nă kòn ùr. 

10Dilah khai bau mơ cau ndai, gen gơwèt mơ cau sơnròp khai ò geh gơnoar 
pơndut phan sa, phan soh, mơ ală gơnoar gơrê bal mơ bơta tòmbau. 

11Dilah khai ò lơh pe bơta do gơwèt hơ cau duh broă gen cau duh broă geh 
gơnoar lik khat gơboh, ò càng tơm jền lơi. 

Lơh jê sồt cau 
12 Cau lơi pù lơh mơ tơnchơt dô nă cau gen cau hơ̆ rơp kong tơnchơt. 

13 Bulah behơ̆, dilah khai ò di gơs nùs lơh nền kòñ tơnchơt, mơya Yàng Tom Trồ 
neh lòi gơlik gơs behơ̆, gen khai pal ntoat dô tus di dô bă tiah mơ Añ rơp sồr 
rcang sir. 

14Mơya dilah gơs dô nă cau bơtào kai gơrmơ̆i mơ gơs nùs kòñ tơnchơt dô nă cau 
ndai, gen kup cèng khai bơh di cơnòng duh khoai Añ jê mơ tơnchơt tĕ khai. 

15Cau lơi pù lơh bèp hala mè khai dê gen pal kong tơnchơt. 

16 Cau lơi kup kơñau dô nă cau, gen khai pal kong tơnchơt, bulah khai neh tac 
cau hơ̆ rau hala gam lòi wơl. 

17 Cau lơi srat sơntơm bèp hala mè khai dê gen khai pal kong tơnchơt. 

18Dilah gơs ală cau tòmlah bal, mơ cau do pòng cau ne mơ lŭ hala mơ kơndap tê, 
cau ne ò chơt, mơya pal bic di cơnòng, 

19dilah khai ñă ntào jra gai lik lòt gùt dar, gen cau neh pòng khai rơp ò kòl kup 
glài; bulah behơ̆, khai pal tơm jền roh tơngai lơh broă, mơ dong kòl jơl tus di tŭ 
cau hơ̆ geh bòi wil tơl. 

20Dilah gơs dô nă cau ai gai pòng cau dĭ klau hala dĭ ùr khai dê mơ lơh khai in 
chơt mo, gen khai pal kong lơh glài, 

21mơya dilah cau dĭ guh wơl tơnơ̆ mơ dô ngai hala bàr ngai, gen cau tòm ò kong 
lơh glài tài bơh cau dĭ la phan mơna khai dê. 

22Dilah gơs cau klau tòmlơh bal, gơtup di dô nă cau ùr bun mơ lơh khai in rlơs, 
mơya ò gơs bơta jê sồt kơnjơ̆, gen cau neh lơh gơlik bơta hơ̆ pal kong lơh glài 
tơmàl tơm phan jat be bau klau dan sa, mơ geh cau kwang cahrña ai gơnoar. 

23Mơya dilah gơs bơta jê sồt kơnjơ̆, gen mê pal ai bơta kis tơm bơta kis, 

24 ai mat tơm mat, ai sề tơm sề, ai tê tơm tê, ai jơng tơm jơng, 

25ai lơhò tơm lơhò, ai sồt tơm sồt, ai ur tơm ur. 

26Dilah cau lơi pù lơh di di gar mat cau klau duh broă hala cau ùr duh broă he dê, 
mơ tơnroh gơ, gen cau tòmpal hồ toh khai lik khat gơboh nàng tơm wơl bơta roh 
mat hơ̆. 

27Mơ dilah cau lơi pù lơh rung dô nơm sề cau klau duh broă hala cau ùr duh broă 
khai dê gen khai pal hồ toh khai lik khat gơboh nàng tơm wơl bơta roh dô nơm 
sề hơ̆. 

28Dilah gơs dô nơm kơnrồ dam gĕ chơt dô nă cau klau hala dô nă cau ùr gen 
kơnrồ dam hơ̆ pal kong cơm lŭ chơt mơ poac gơ ò geh sa. Mơya cau tòm kơnrồ 
hơ̆ rơp ò gơkòl kup glài. 

29Bulah behơ̆, dilah bơh lài kơnrồ dam hơ̆ gơs bơta òs mòng la jak gĕ cau, mơ 
cau tòm neh geh cau yal tơnggit bơh bơta hơ̆ mơya khai ò krơ̆ kơnrồ hơ̆ tòm 
wàng, lòi gơ gĕ chơt dô nă cau klau hala dô nă cau ùr, gen kơnrồ hơ̆ pal kong cơm 
lŭ mơ cau tòm rơp kong tơnchơt sơl. 

30Bulah behơ̆, dilah cau dan sa dồs gen cau tòm kơnrồ rgơi tơm jat khà cau dan 
sa nàng tơwài bơta kis khai dê. 

31Bơta boh lam do kung pal lơh jat dilah kơnrồ gĕ dô nă kòn klau hala dô nă kòn 
ùr. 

32Dilah kơnrồ dam gĕ dô nă cau dĭ klau hala cau dĭ ùr, gen cau tòm kơnrồ pal 
tơm pe jơt sieklơ priă cau tòm cau dĭ hơ̆ in; lồc behơ̆ kơnrồ pal kong cơm lŭ chơt. 

33Dilah dô nă cau pò bơnap trồm jrô, hala tò dô nơm trồm jrô mơ ò ai bơnap til 
wơl, dilah gơs dô nơm kơnrồ dam hala dô nơm alàng dùh tòm hơ̆, 

34gen cau tòm tò trồm pal tơm dồs cau tòm phan neh dùh tòm hơ̆ jat khà khai 
dan sa, mơ phan chơt hơ̆ gơrê mơ cau tò trồm. 

35Dilah kơnrồ dam cau lơi gĕ sồt kơnrồ dam cau ndai dê mơ tơnơ̆ hơ̆ gơ chơt, 
gen bàr nă cau tòmpal tac kơnrồ gam kis, lồc behơ̆ tòmpà ring bal khà priă neh 
geh bal mơ poac kơnrồ neh chơt hơ̆ sơl. 

36Bulah behơ̆, dilah neh git lah kơnrồ dam hơ̆ gơs bơta òs mòng la jak gĕ, mơ cau 
tòm ò krơ̆ gơtòm wàng, gen khai pal tơm, ai phan poan jơng tơm phan poan jơng, 
mơya phan poan jơng chơt rơp gơrê mơ khai. 

Lik Ejiptơ 22 

Sền gàr phan mơna cau dê 
1Dilah cau lơi kơñau dô nơm kơnrồ dam hala dô nơm belàt, lồc behơ̆ tơnchơt gơ 
hala tac gơ, gen khai pal tơm wơl pram nơm kơnrồ dam ala dô nơm, mơ poan 
nơm belàt ala dô nơm. 

2Dilah dô nă cau ntung kơñau gơkòl kup tòm tŭ mut kơñau tòm hìu cau mơ kong 
pòng chơt gen cau pòng chơt ò gơkòl kup glài lơh gơhòr mhàm cau; 

3mơya dilah bơta hơ̆ gơlik gơs tòm tŭ mattơngai neh lik rau, gen khai kong kup 
glài lơh gơhòr mhàm cau. Ngan la cau ntung kơñau pal tơm wơl; mơya dilah khai 
ò gơs phan lơi nàng tơm, gen khai pal kong tac gơs dĭ nàng tơm glài ntung kơñau 
khai dê. 

4Dilah phan poan jơng neh kơñau gam kis tòm ală phan mơna khai gơs, ò git la 
kơnrồ, alàng hala belàt, gen khai pal tơm wơl bàr dơ̆ rlau. 

5Dilah cau lơi ai phan poan jơng khai dê sa ñhơt tòm dô nơm ƀlàng hala tòm dô 
nơm suơn ño, mơ lòi bol gơ lòt lềng làng mut sa tòm dô nơm ƀlàng cau ndai dê, 
gen khai pal ai plai đo niam rlau jơh tòm ƀlàng hala tòm suơn ño khai dê mơ tơm 
wơl. 

6Dilah gơs ồs sa mơ gơ sa rì tus di ală rlau lò tian gơs gơ sa tơn kòi gar hala kòi 
òhềt toès hala kòi neh cap rau, gen cau neh sing ồs hơ̆ pal tơm wơl jơh ală phan 
neh ồs sa. 

7Dilah cau lơi jào priă hala màh cau gơp ƀòn khai in prap gàr, mơ gơs cau ntung 
kơñau bơh tòm hìu cau gơp ƀòn hơ̆, dilah cau ntung kơñau gơkòl kup, gen khai 
pal tơm bàr dơ̆ rlau. 

8Mơya dilah cau ntung kơñau ò gơkòl kup gen cau tòm hìu pal ntào di đap ală 
cau kwang cahrña, nàng lơh nền lah khai neh ơn tê hơđang ală phan mơna cau 
gơp ƀòn khai dê hala ò. 

9Tòm ală bơta tòm pơndang gơrềng bơh phan mơna, bơh dô nơm kơnrồ dam, 
dô nơm alàng, dô nơm belàt, ồi ào, hala dô nơm phan lơi ndai neh roh mơ gơs 
cau đơs lah: “Do la phan añ jê,” gen jơh bàr đah pal cèng bơta hơ̆ tus hơ kwang 
cahrña. Cau lơi mơ cau kwang cahrña đơs lah gơs glài gen cau hơ̆ pal tơm cau 
gơp ƀòn khai in bàr dơ̆ rlau. 

10Dilah cau lơi jào dô nơm alàng, dô nơm kơnrồ dam, dô nơm belàt, hala dô nơm 
phan poan jơng lơi ndai cau gơp ƀòn he sền gàr, mơ phan hơ̆ chơt, sồt rmàñ hala 
gơkòl kup cèng roh thit tòm tŭ ò gơs cau lơi sền gàr, 

11gen digùl bol khai rgơi pơnring bơh bơta srat să di đap Yàng Jehôwa lah cau 
sền gàr phan poan jơng ò gŏ ơn tê hơđang phan mơna cau ndai dê. Cau tòm phan 
poan jơng pal dòp jơnau srat să hơ̆, mơ ò càng gơs bơta tơm wơl. 

12Mơya dilah phan poan jơng gơkòl kup kơñau bơh di cau gơp ƀòn, gen khai pal 
tơm wơl cau tòm in. 

13Dilah phan poan jơng gơkòl phan brê crè poac, khai pal cèng pơnah gam wơl 
nàng gơs cơng tàng, mơ khai rơp ò pal tơm wơl phan gơkòl crè hơ̆. 

14Dilah cau lơi jồm bơh di cau gơp ƀòn he dô nơm phan poan jơng mơ gơkòl sồt 
rmàñ hala chơt tòm tŭ ò gơs mat cau tòm, gen cau hơ̆ pal tơm wơl. 

15Mơya dilah gơs mat cau tòm bal mơ phan poan jơng, gen cau jồm gơ rơp ò càng 
tơm wơl. Dilah phan poan jơng neh ai ơpah, gen khà priă ơpah ala khà priă tơm 
wơl. 

Broă tòm gơwèt hơ cau gơp ƀòn 
16 Dilah cau lơi pơndòm ơniai dô nă cau ơruh dềt òhềt ho bau mơ bic mơ khai, 
gen cau hơ̆ pal dap khà priă tòmbau, mơ pal bau mơ khai. 

17Dilah bèp cau ơruh dềt hơ̆ lơh nền ò ai kòn ùr khai dê tòmbau mơ cau klau hơ̆, 
gen cau klau hơ̆ kung pal dap khà priă tòm toh khà priă tòmbau cau ơruh dềt hơ̆ 
in. 

18 Bañ lòi kis cau ùr gơs gru bơjơu. 

19 Cau lơi bic mơ dô nơm phan poan jơng gen cau hơ̆ rơp kong tơnchơt. 

20 Cau lơi ơn phan duh khoai yàng lơi ndai rlau mơ Yàng Jehôwa gen cau hơ̆ rơp 
kong tơnroh. 

21 Bañ gơwèt ò niam hala rồn bơklơn dô nă cau làng bơdìh, bơh bol mê neh la 
cau làng bơdìh tòm Ejiptơ. 

22Bañ bơklơn dô nă cau ùr bơnrau hala dô nă cau kòn đòi nàng lơh gơlik cồng 
nha he in. 

23Dilah bol mê lơh behơ̆, mơ bol khai hòi driau tus hơ Añ, gen ngan Añ rơp iat 
jơnau hòi driau bol khai dê. 

24Bơta gơjrañ Añ jê rơp gơhào khuh, mơ Añ rơp ai đào tơnchơt bol mê, gen bau 
ùr bol mê dê rơp gơlik cau ùr bơnrau, mơ kòn bol mê rơp gơlik kòn đòi. 

25 Dilah bol mê ai dô nă cau siơ̆u siar tòm làng bol Añ jê ơm digùl bol mê càn jền, 
gen bañ lơh kung be cau ai càn priă, bañ sa jền cồng bơh di khai. 

26 Dilah bol mê ai ào jrùh cau gơp ƀòn dê lơh gơs phan ai bồ, gen ai wơl tĕ khai 
in lài mơ tŭ mattơngai ñơp, 

27tài bơh ào jrùh khai dê la phan khai gơs mìng dô nơm nàng ngui jơm să khai 
dê. Ñchi phan khai rơp gơs nàng tơ̆ tòm tŭ bic mang taih? Tòm tŭ khai hòi driau 
tus mơ Añ gen Añ rơp iat jơnau khai, bơh Añ gơs nùs nđàc sơngit. 

28 Bañ đơs tràl sơrbil di Yàng Tom Trồ hala srat rma cau kwang at bồ làng bol 
mê dê. 

29Bañ òbat ơn Añ in ală phan ơn bơh di ală đam jàr bol mê dê hala bơh di ală 
thùng tơrnòm bol mê dê. Bol mê pal ơn Añ in kòn klau tơnhoa tòm ală kòn klau 
bol mê dê 

30Kung lơh behơ̆ gơwèt mơ kơnrồ mơ belàt bol mê dê. Lòi bol gơ ơm mơ mè bol 
gơ dê tòm poh ngai, mơya ơn tĕ gơ Añ in tòm ngai phàm. 

31 Bol mê rơp la làng bol sàng goh Añ jê. Behơ̆, bañ sa poac phan poan jơng lơi 
neh gơkòl crè bơh phan brê; sơrbì tĕ so in sa. 

Lik Ejiptơ 23 

Ală bơta boh lam gơwèt hơ bơta song ring mơ kòñ nđàc 
1 “Bañ tơlik ală jơnau yal ò song. Bañ lơh cơng blac nàng dong kòl cau iơh bơsak. 

2Bañ jat bol oă tòm broă tìs. Tòm tŭ bol mê lơh cơng tòm bơta yă wơn, bañ ntào 
bal mơ bol oă mơ lơh tìs bơta song ring, 

3 mơ bañ sền òsơp dô nă cau rƀah tòm bơta yă wơn khai dê. 

4 Dilah bol mê tìp kơnrồ hala alàng cau sò tơm bol mê dê lòt tìs nrah, gen bol mê 
pal tề gơ wơl khai in. 

5Dilah bol mê gŏ alàng dô nă cau gơjrañ di bol mê gơpừ hơđơm ơnòng kơnjơ̆ gơ 
dê gen bañ sang lòi gơ, pal dong kòl khai lơh gơ in ñă wơl. 

6 Bañ lơh rkwet rkwe bơta song ring cau rƀah lơòi bol mê dê tòm bơta yă wơn 
bol khai dê. 

7Bañ bơtào bơta yă blac, mơ bañ tơnchơt dô nă cau ò gơs glài hala dô nă cau 
song ngan, bơh Añ rơp lơh nền glài cau lơh broă iơh behơ̆. 

8Bañ dòp dô nơm phan loă, bơh phan loă lơh jơngo mat cau git wă, mơ lơh rkwet 
rkwe jơnau cau song ring dê. 

9 Mê bañ rồn bơklơn cau bơdìh, bol mê git mbe gơlơh nùs nhơm cau làng bơdìh, 
tài bơh bol mê neh la cau làng bơdìh tòm Ejiptơ.” 

Bơta boh lam bơh nam Saƀat 
10 Tòm prau nam bol mê sih gar tòm ƀlàng sre bol mê dê mơ toès plai đo gơ dê, 

11mơya tòm nam poh gen lòi tĕ ù ơm gòi, ò lơòr ò ngui. Gen ală cau rƀah tòm làng 
bol mê dê rgơi geh phan sa bơh di ù hơ̆, mơ ală phan poan jơng tòm brê rgơi sa 
phan lơi gam lòi wơl. Lơh tĕ behơ̆ mơ suơn ño bal mơ suơn ôlibe bol mê dê sơl. 

12 Lơh tĕ broă bol mê dê tòm prau ngai, mơya tòm ngai poh gen bañ lơh broă, tồ 
kơnrồ mơ alàng bol mê dê geh rlô, mơ cau dĭ deh tòm hìu mê dê bal mơ cau làng 
bơdìh rgơi geh bơtơl pràn wơl. 

13Kơrhia tĕ lơh jat jơh ală bơta Añ neh đơs mơ mê. Bañ hòi dan mơ ală yàng ndai; 
bañ ai cau kơno ală sơnđan hơ̆ bơh di bơr bol mê dê. 

Ală ngai pơjum sa hòn chò tòm kòp nam 
(Lik Ejiptơ 34:18-26; Yal Wơl 16:1-17) 

14“Kòp nam pe dơ̆ bol mê pal rcang bơta pơjum sa duh rngòt Añ. 

15 Pơjum sa tĕ ngai wèr Piang Lă Ò Gơs Kañ jat be jơnau Añ neh sồr bol mê; sa tĕ 
piang lă ò gơs kañ tòm poh ngai. Lơh tĕ behơ̆ tòm jơ neh lơh nền tòm kơnhai 
Abip, bơh tòm kơnhai hơ̆ bol mê lik klàs bơh di Ejiptơ. Bañ gơs cau lơi tơlik mat 
di đap Añ mơ mpàng tê gòi. 

16 Bol mê pal kah prap bơta Pơjum Sa Kơnhai Toès bal mơ ală plai đo bồ sơnam 
gơlik bơh ală phan bol mê tùc tam tòm ƀlàng sre bol mê dê. Pơjum Sa Kơnhai 
Tơrgòm Prap, la tòm tŭ bol mê tơrgòm ală plai đo bơh ƀlàng sre bol mê dê. 

17Kòp nam pe dơ̆ jơh ală cau klau pal tơlik mat di đap Yàng Jehôwa la Yàng Tom 
Trồ. 

18Bañ ơn Añ in mhàm phan poan jơng bal mơ phan lơi gơs kañ tòm hơ̆. Dơngi 
ală phan ơn ngai pơjum sa Añ jê bañ prap lòi jơl tus ngai tơnơ̆. 

19 Cèng tĕ ală plai đo bồ sơnam niam rlau jơh bơh di ù tiah bol mê dê tus tòm hìu 
Jehôwa Yàng Tom Trồ bol mê dê. Bañ gơm be kòn tòm dà toh mè gơ dê.” 

Jơnau ho pơgon mơ bơto sồr 
20Do, Añ sồr dô nă cau gơnrơh lòt di đap bol mê nàng sền gàr bol mê tòm gùng 
dà mơ cèng bol mê tus di tiah Añ neh rcang sir. 

21Ơn tĕ nùs tồr di khai mơ iat tĕ jơnau lơi khai đơs. Bañ tòmdră wơl mơ khai; 
khai rơp ò toh glài tòmdră mê dê ò, tài bơh Sơnđan Añ jê ơm tòm khai. 

22Dilah mê iat nền nền di jơnau lơi khai đơs, mơ lơh jat jơh ală jơnau Añ đơs, Añ 
rơp la cau sò tơm di cau sò tơm mê dê, mơ rơp tòmdră mơ cau tòmdră di mê. 

23Cau gơnrơh Añ jê rơp lòt hơđap mê mơ cèng mê mut tòm lơgar cau Amôr, cau 
Hetit, cau Pheres, cau Kanaan, cau Hebit, mơ cau Jebusit, mơ Añ rơp tơnroh jơh 
hir bol khai. 

24Bañ cùn khoai di đap ală yàng bol khai dê, hala duh khoai bol gơ, hala đòm jat 
bơta duh broă bol khai dê. Bol mê pal tơnroh jơh bol gơ, mơ jan bơcah lề lac ală 
lŭ jrong bol khai ơn duh khoai. 

25Duh khoai tĕ Jehôwa Yàng Tom Trồ bol mê dê; Kơnràñ rơp ai lơngai ală phan 
sa phan ñô bol mê dê. Añ rơp tă tơlik jơh ală bơta kòp jê bơh digùl bol mê, 

26rơp ò gơs cau ùr rlơs kòn hala cau ùr ơm kơnền tòm lơgar bol mê dê. Añ rơp 
ai bol mê in kis tơl jơh dô rài. 

27Añ rơp đùh bơta rngòt rngơt lài mơ mê, mơ lơh sơlồng sơlàng hơđang làng bol 
lơi tòmdră mơ bol mê. Añ rơp lơh jơh ală cau sò tơm mê dê wèt ngkòi mơ ntoat 
dô. 

28Añ rơp sồr òng kơnrơng lòt lài mơ mê nàng ting bơtrơh cau Hebit, cau Kanaan, 
cau Hetit dô pleh bơh di gùng mê dê. 

29Mơya Añ rơp ò ting bơtrơh jơh bol khai tòm dô nam, tài bơh lơgar rơp gơlik 
gơs ngềt ngơt, mơ phan poan jơng tòm brê rơp gơs oă ir bol mê in. 

30Rhòi rhòi Añ rơp ting bơtrơh bol khai bơh di đap bol mê, jơl tus di tŭ ntum khà 
bol mê dê geh gơbơtơl oă tồ rgơi ai ù tiah lơh gơs sre brê. 

31Añ rơp bơtào kơ̆ nhàr lơgar bol mê dê bơh Dàlềng Pơrhê jơl tus di Dàlềng 
Philistin, bơh ƀlàng ngềt ngơt tus di Hiòng Ơphrat. Añ rơp jào tòm tê bol mê làng 
bol ơm tòm lơgar, mơ bol mê rơp ting bơtrơh bol khai lik bơh di đap bol mê. 

32Bañ bơtào bơta ho bal mơ bol khai, hala bal mơ ală yàng bol khai dê. 

33Bañ lòi bol khai ơm kis tòm lơgar bol mê dê, rngòt bol khai rơp lơh kai bol mê 
in tìs glài tòmdră mơ Añ tài bơh bơta duh khoai ală yàng bol khai dê, ngan gơ 
rơp gơlik dô nơm dă bol mê in. 

Lik Ejiptơ 24 

Bơta ho bal Yàng Tom Trồ mơ làng bol Israel 
1Gen Yàng Tom Trồ đơs mơ Môise lah: “Mê mơ Arôn, Nađap mơ Abihu bal mơ 
poh jơt nă cau kwang kra Israel dê guh tĕ mơ Yàng Jehôwa. Bol mê pal ơm ngài 
mơ duh khoai, 

2mìng dô nă Môise rơp tus rềp mơ Yàng Jehôwa; ală cau ndai ò di pal tus rềp. Mơ 
làng bol kung ò di guh bal mơ khai.” 

3Tòm tŭ Môise lòt tus yal làng bol in jơh ală jơnau đơs mơ ală bơta boh lam Yàng 
Jehôwa dê, gen bol khai ho dô jơnau bal lah: “Bol hi rơp lơh jat jơh ală jơnau 
Yàng Jehôwa neh đơs.” 

4Môise cih wơl jơh ală bơta Yàng Jehôwa neh đơs. Àng drim hìng khai guh gòñ 
mơ bơt bơtào dô nơm cơnòng duh khoai di jơng mơnơm, mơ bơtào jơt bàr pơnai 
lŭ lơh gơs jrong sơnio bơh jơt bàr jơi bơtiàn Israel. 

5Lồc behơ̆, khai sồr ală cau pơnu Israel, mơ bol khai ơn phan chu pơrguc mơ ơn 
ală kơnrồ dam lơh gơs ală phan ơn bơta ring lơngai Yàng Jehôwa in. 

6Môise ai nggùl mhàm ơn tòm ală cờu, ai nggùl gam wơl gen khai rsìh hơđang 
cơnòng duh khoai. 

7Chòp khai ai Sră Bơta Ho Bal mơ sền làng bol in iat. Làng bol ho lah: “Bol hi rơp 
lơh jat jơh ală jơnau Yàng Jehôwa neh đơs, bol hi rơp dòn bơr.” 

8 Gen Môise ai mhàm rsìh hơđang làng bol mơ đơs lah: “Do la mhàm bơta ho bal 
mơ Yàng Jehôwa neh bơtào mơ bol mê tòm toh jat be jơh ală jơnau do.” 

9Môise mơ Arôn, Nađap mơ Abihu bal mơ poh jơt nă cau kwang kra Israel dê 
guh hơđang mơnơm, 

10mơ sền gŏ Yàng Tom Trồ Israel dê. Hơđơm jơng Kơnràñ dê gơs phan gơlơh 
kung be lŭ màng gơcrà, àng be trồ gơcrà. 

11Mơya Yàng Tom Trồ ò pò tê Kơnràñ dê tòmdră mơ ală cau lam bồ Israel do; 
bol khai sền gŏ Yàng Tom Trồ, gen bol khai neh sa mơ hùc. 

12Yàng Jehôwa đơs mơ Môise lah: “Guh tĕ mơ Añ hơđang mơnơm, mơ ơm tềng 
hơ̆; mơ Añ rơp ai mê in ală mpàn lŭ, gơs bơta boh lam mơ ală bơta sồr lam mơ 
Añ neh cih nàng bơto làng bol.” 

13Gen Môise ntào bal mơ Jôsue la cau dong broă khai, mơ Môise guh hơđang 
mơnơm Yàng Tom Trồ dê. 

14Khai đơs mơ ală cau kwang kra lah: “Ơm gơn tĕ tềng do jơl tus di tŭ bol hi rê 
wơl mơ bol mê. Arôn mơ Hur ơm mơ bol mê, cau lơi gơs broă lơi gen tus lùp bol 
khai.” 

15Tòm tŭ Môise guh hơđang mơnơm, mhwal jơm gòm mơnơm, 

16mơ bơta gơklŏ Yàng Jehôwa dê ơm hơđang mơnơm Sinai. Tòm prau ngai, 
mhwal jơm gòm mơnơm, tus di ngai poh Yàng Jehôwa ơm tòm puk mhwal hòi 
Môise. 

17Gơwèt mơ cau Israel gen bơta gơklŏ Yàng Jehôwa dê sền gơlơh kung be dô 
nơm ồs sa pơrguc hơđang bồ mơnơm. 

18 Môise guh hơđang mơnơm gen khai mut tòm mhwal. Mơ khai ơm hơđang 
mơnơm tòm poan jơt ngai mơ poan jơt mang. 

Lik Ejiptơ 25 

Ală phan ơn nàng bơt bơtào Hìu Ing Duh Khoai 
(Lik Ejiptơ 35:4-9) 

1Yàng Jehôwa đơs mơ Môise lah: 

2“Đơs tĕ mơ làng bol Israel nàng bol khai ơn Añ in dô nơm phan ơn. Mê rơp dòp 
ală phan ơn bơh di kòp nă cau niam nùs ơn. 

3Do la ală phan ơn mơ mê rơp dòp bơh di bol khai: màh, priă, mơ kòng; 

4che brài dà tơlir trồ, dà gur, dà pơrhê, bài che dơmài lơbơn, sơnò be, 

5gơltau belàt dam ñòm pơrhê mơ gơltau ka sur, chi sitim, 

6mơñà ôlibe nàng chu ồs đèng, ală phan ngui nàng lơh gơs mơñà bong mơ phan 
chu gơs ƀô bơlhu, 

7ală lŭ màng bò gơcrà bal mơ ală lŭ màng ndai nàng ơn di ephot mơ di ồi kơt 
ntơh. 

8Gen sồr bol khai lơh Añ in dô nơm Hìu Duh Khoai Sàng Goh, nàng Añ rơp ơm 
digùl bol khai. 

9Lơh tĕ Hìu Ing Duh Khoai do bal mơ ală phan ngui tòm gơtòm toh jat be sơnoa 
rnoas mơ Añ rơp sơnio mê in.” 

Đài Bơta Ho Bal 
(Lik Ejiptơ 37:1-9) 

10“Sồr tĕ bol khai lơh dô nơm đài mơ chi sitim, jòng dô rhiang jơt sentimet, ơnàng 
prau jơt prau sentimet, mơ jơnhoa prau jơt prau sentimet. 

11Ai tĕ màh ngan ƀềp jơh đah dơlam mơ đah bơdìh, mơ tep che màh gùt dar đài. 

12Tŏ tĕ poan nơm dơwàng mơ màh mơ ơn tĕ gơ di poan mum đài: bàr nơm đah 
do mơ bàr nơm đah ne. 

13Gen mòn tĕ mơng tùng mơ chi sitim mơ ƀềp màh; 

14Tơmut tĕ ală mơng tùng tòm ală dơwàng di bàr gah đài nàng tùng đài. 

15Ală mơng tùng rơp ơm sùm tòm dơwàng, bañ tă tơlik. 

16Lồc behơ̆ mê ơn tĕ tòm Đài Bơta Cơng Tàng mơ Añ rơp ai mê in.” 

Bơnap tơwài glài 
17 “Lơh tĕ dô nơm bơnap tơwài glài mơ màh ngan, jòng dô rhiang jơt sentimet, 
ơnàng prau jơt prau sentimet. 

18Mơ lơh tĕ bàr nơm rùp ceruƀim mơ màh klơn, ơn bàr đah bồ bơnap. 

19Lơh tĕ dô nơm cerup di đah bồ do mơ dô nơm tai di đah bồ ne; lơh tĕ ală 
ceruƀim gơđềt mơ bơnap di bàr đah bồ. 

20Ală ceruƀim gơs ală pơnđar pò hơđang bồ, jơm ndơp bơnap bơta nđàc. Ală 
ceruƀim wèt tòm toh mat bal, wèt sền di bơnap. 

21Ơn tĕ bơnap bơta nđàc hơđang đài, mơ ơn tòm dơlam đài Bơta Cơng Tàng mơ 
Añ rơp ai mê in. 

22Tềng hơ̆, Añ rơp tìp mơ mê hơđang bơnap bơta nđàc digùl bàr nơm rùp 
ceruƀim hơđang đài Bơta Cơng Tàng, Añ rơp jào mê in jơh ală jơnau sồr Añ jê 
cau Israel in.” 

Cơnòng ơn piang lă pơdơng 
(Lik Ejiptơ 37:10-16) 

23“Lơh tĕ dô nơm cơnòng mơ chi sitim, jòng phàm jơt phàm sentimet, ơnàng 
poan jơt poan sentimet, mơ jơnhoa prau jơt prau sentimet, 

24tep dô dang che màh gùt dar. 

25Kung lơh tĕ dô pang mpàn cang gùt dar hơđang mat cơnòng jơnhoa pơgap 
poan nơm kòn tê mơ tep di mpàn hơ̆ dô dang che màh. 

26Tŏ tĕ poan nơm dơwàng màh mơ ơn gơ di poan mum cơnòng di poan jơng gơ 
dê. 

27Ală dơwàng rơp ơn rềp di mpàn cang nàng tơmut mơng tùng cơnòng. 

28Mòn tĕ mơng tùng mơ chi sitim, ƀềp gơ mơ màh, mơ ngui nàng tùng cơnòng. 

29Ai tĕ màh ngan mơ lơh gơs ală sơlào, prềng, gri, mơ mơngàn nàng ngui tròc ală 
phan ơn duh khoai ñô. 

30 Ơn tĕ piang lă pơdơng hơđang cơnòng do nàng gơ ơm di đap Añ sùm sùm.” 

Jơng đèng 
(Lik Ejiptơ 37:17-24) 

31“Lơh tĕ dô nơm jơng đèng mơ màh ngan klơn lơho, bơh jơng tus di să, bồ, ală 
gri ơn mơñà gơs rùp be sơmbut bơkào mơ bơkào, jơh bol gơtòmđềt bal mơ gơp. 

32Prau nơm ntê gơcat bơh di jơng đèng, pe nơm đah do mơ pe nơm đah ne. 

33Bơh di kòp nơm ntê gơcat pe nơm gri gơs rùp kung be sơmbut bơkào gus mơ 
bơkào đèng mơ ntê bơkào đèng, pe nơm gri behơ̆ hơđang ntê di gah, mơ jơh 
prau nơm ntê gơcat bơh di jơng đèng, ntê lơi kung gơs ndròm bal behơ̆. 

34Mơ hơđang să jơng đèng gen gơs poan nơm gri gơs rùp kung be sơmbut bơkào 
gus, bơkào đèng mơ ntê bơkào đèng. 

35Dô nơm sơmbut rơp ơm hơđơm dô yô ntê sơnròp gơcat bơh di jơng đèng, 
sơmbut dơ̆ bàr ơm hơđơm dô yô ntê dơ̆ bàr, mơ sơmbut dơ̆ pe ơm hơđơm dô yô 
ntê dơ̆ pe, jơh ală la prau nơm ntê. 

36Ală sơmbut mơ ală ntê rơp tòmđềt dô bă mơ jơng đèng, lơh mơ màh ngan neh 
klơn lơho. 

37Gen lơh tĕ poh nơm đèng ơn di bồ gơ nàng gơ pơnđàng sòl tòm pah wah di đap 
gơ. 

38Pềs jơkap che brài ồs đèng mơ mơngàn ơn bùh đèng dê kung rơp lơh mơ màh 
ngan. 

39Cau rơp ngui pơgap pe jơt poan kơr màh ngan nàng lơh jơng đèng do mơ ală 
phan ngui bal mơ jơng đèng. 

40 Behơ̆, mê pal lơh jơh ală phan hơ̆ tòm toh jat be sơnoa rnoas neh sơnio mê in 
hơđang mơnơm.” 

Lik Ejiptơ 26 

Hìu Ing Duh Khoai 
(Lik Ejiptơ 36:8-38) 

1Lơh tĕ Hìu Ing Duh Khoai mơ jơt blah bài kơrnìng mơ che dơmài lơbơn tàñ mơ 
che brài dà tơlir trồ, dà gur mơ dà pơrhê, gơs jing bơka ală rùp ceruƀim hàng 
mơnĕ. 

2Jơh ală blah kơrnìng pal jòng mơ ơnàng ndròm bal, jòng jơt bàr met, ơnàng bàr 
met. 

3Tòmkơt tĕ bal pram blah kơrnìng lơh gơs dô blah, mơ kung tòmkơt bal behơ̆ 
mơ pram blah ne. 

4Bơrkoat ală dơwàng mơ che brài dà tơlir trồ jat rò gah blah kơrnìng neh kơt dô 
bă bal lơh gơs dô blah, mơ kung lơh behơ̆ di blah kơrnìng ne neh kơt dô bă bal. 

5Bơrkoat pram jơt dơwàng mơ che brài di dô blah kơrnìng mơ pram jơt di blah 
kơrnìng dơ̆ bàr ne; ală dơwàng mơ che brài đah kơrnìng do pal ơm tòm toh di 
đap ală dơwàng mơ che brài tòm kơrnìng đah ne. 

6Lồc behơ̆ lơh tĕ pram jơt nơm kơlnĕ mơ màh, mơ ngui gơtơrbŏ bàr blah 
kơrnìng dô bă bal nàng Hìu Ing Duh Khoai gơlik gơs dô nơm lơm. 

7Lơh tĕ ală bài kơrnìng mơ sơnò be nàng gơs sàl tìm hơđang Hìu Ing Duh Khoai, 
jơh ală la jơt dùl blah. 

8Jơh jơt dùl blah jòng ròt mơ ơnàng ndròm bal, jòng ròt jơt pe met, ơnàng bàr 
met. 

9Kơt tĕ pram blah kơrnìng dô bă bal, mơ prau blah ne dô bă bal. Dap wơl tĕ blah 
kơrnìng dơ̆ prau hơđang blah kơrnìng dơ̆ pram di đap Hìu Ing Duh Khoai. 

10Bơrkoat tĕ pram jơt nơm dơwàng mơ che brài rò gah tiang blah kơrnìng neh 
kơt bal, mơ kung lơh behơ̆ di tiang blah kơrnìng neh kơt bal ne. 

11Gen lơh tĕ pram jơt nơm gai kơlnĕ mơ kòng, mơ kơlnĕ bol gơtòm ală dơwàng 
nàng tơrbŏ sàl kơrnìng gơlik gơs dùl. 

12Ai đah gam tơngkah, hơ̆ la nggùl blah gen rơp lòi yồng đah ngkòi Hìu Ing Duh 
Khoai. 

13Sàl kơrnìng rơp gơs dô tal jòng rlau mơ kòp đah Hìu Ing Duh Khoai, lòi tĕ 
pơnah jòng rlau hơ̆ gơyồng hơđang bàr đah Hìu Ing Duh Khoai nàng tìm gơ. 

14Lơh tĕ dô blah kơrnìng mơ gơltau be dam ñòm pơrhê nàng jơm hơđang sàl 
kơrnìng, mơ jơm hơđang hơ̆ dô blah kơrnìng mơ gơltau ka sur. 

15Bơtào tĕ ală pang mpàn sitim nàng lơh gơs dơrñang Hìu Ing Duh Khoai. 

16Kòp pang mpàn jòng jơt tal, ơnàng dô tal mơ nggùl, 

17gơs dô yô sề bàr nơm gơ lòt ring bal. Lơh tĕ jơh ală pang mpàn Hìu Ing Duh 
Khoai dê ndròm bal behơ̆. 

18Lơh tĕ đah đơm Hìu Ing Duh Khoai bàr jơt pang mpàn behơ̆; 

19mơ lơh tĕ poan jơt nơm trồm sề mơ priă ơm hơđơm bol gơ; kòp pang bàr nơm 
trồm sề hơđơm, dô nơm trồm hơđơm dô nơm sề. 

20Di đah ne la đah đang Hìu Ing Duh Khoai, lơh tĕ bàr jơt pang mpàn, 

21mơ poan jơt nơm trồm sề mơ priă, bàr nơm hơđơm kòp pang. 

22Lơh tĕ prau pang mpàn di đah lồi dut, hơ̆ la đah mattơngai mut Hìu Ing Duh 
Khoai dê, 

23mơ lơh tĕ bàr pang mpàn di ală mum đah lồi dut. 

24Di di ală mum hơ̆, bàr pang mpàn pal gơ kap bal bơh hơđơm tus hơđang kơnòm 
di dô dơwàng kòng; bàr nơm mum rơp gơs behơ̆. 

25Behơ̆ gen gơs phàm pang mpàn mơ jơt prau nơm trồm sề mơ priă; bàr nơm 
hơđơm kòp pang mpàn. 

26Mơ kung pal lơh dra mơ chi sitim: pram nơm ală pang mpàn in di dô đah, 

27pram nơm ală dra di đah ne in, mơ pram nơm ală dra in đah mattơngai mut, di 
gah lồi dut Hìu Ing Duh Khoai dê. 

28Dra digùl rơp gơ lòt song bơh di bồ do tus hơ bồ ne, digùl ală pang mpàn. 

29Ƀềp tĕ ală pang mpàn mơ màh, mơ lơh ală dơwàng mơ màh nàng tơmut ală 
dra. 

30Bơtào tĕ Hìu Ing Duh Khoai tòm toh jat be sơnoa rnoas neh sơnio mê in hơđang 
mơnơm. 

31Tàñ tĕ dô blah kơrnìng mơ che brài dà tơlir trồ, dà gur mơ dà pơrhê, bal mơ 
bài che dơmài lơbơn, gơs rùp ceruƀim bơh cau chài rgơi jing bơka tòm hơ̆. 

32Ngui tĕ ală dơwàng mơ màh nàng yồng gơ di poan nơm dra mơ chi sitim ƀềp 
màh, bơtào hơđang poan nơm trồm sề mơ priă. 

33 Yồng tĕ bài kơrnìng bơh di ală kơlnĕ mơ màh, mơ ơn đài bơta Cơng Tàng đah 
ngkòi bài kơrnìng. Bài kơrnìng rơp cah is Tiah Sàng Goh mơ Tiah Sàng Goh Ngan. 

34Ơn tĕ bơnap tơwài glài hơđang đài Bơta Cơng Tàng dê di Tiah Sàng Goh Ngan. 

35Ơn tĕ cơnòng đah bơdìh bài kơrnìng đah đang Hìu Ing Duh Khoai dê mơ ơn tĕ 
jơng đèng đah đơm di đap gơ. 

36Di mpồng mut tòm sàl gen tàñ tĕ dô blah bài kơrnìng mơ che brài dà tơlir trồ, 
dà gur mơ dà pơrhê, bal mơ che brài dơmài lơbơn tàñ hàng mơnĕ, la broă cau 
jak jing bơka dê. 

37Lơh tĕ bài kơrnìng hơ̆ in ală kơlnĕ mơ màh mơ pram nơm jrong mơ chi sitim 
ƀềp màh, mơ tŏ tĕ gơ in pram nơm trồm sề mơ kòng. 

Lik Ejiptơ 27 

Cơnòng ơn phan ơn chu pơrguc 
1Lơh tĕ dô nơm cơnòng duh khoai mơ chi sitim, jơnhoa dô met pe; gơ gơs poan 
gah ring bal, jòng bàr met bàr mơ ơnàng bàr met. 

2Lơh tĕ dô nơm ngke di kòp poan nơm mum cơnòng ơn phan duh khoai, ală ngke 
mơ cơnòng gơđềt bal dô bă, mơ ƀềp gơ mơ kòng. 

3Jơh ală phan ngui bal mơ gơ kung lơh tĕ mơ kòng, hơ̆ la ală yang ơn bùh mơ ală 
cơnhŏ chŏ bùh, ală thùng ơn dà, ală cơnhŏ sề mơ ală chàng ơn ồs rnga. 

4Lơh tĕ cơnòng duh khoai in dô nơm phan cang kung be bơtơng mơ kòng, di kòp 
nơm tòm poan mum gơ dê gen lơh tĕ dô nơm dơwàng mơ kòng. 

5Ơn tĕ gơtòm dơlam cơnòng ơn phan duh khoai, digùl đah jơnhoa cơnòng dê. 

6Mòn tĕ ală mơng tùng mơ chi sitim cơnòng duh khoai in mơ ƀềp gơ mơ kòng, 

7Ală mơng tùng hơ̆ pal tơmut tòm ală dơwàng; bol gơ rơp ơm di bàr gah cơnòng 
ơn phan duh khoai tòm tŭ cau tùng gơ. 

8Lơh tĕ cơnòng mơ mpàn, brong tòm dơlam, tòm toh jat be Añ neh sơnio mê in 
hơđang mơnơm. 

Ƀlàng jơng hìu Sàl Ing Duh Khoai dê 
9Lơh tĕ ƀlàng jơng hìu Sàl Ing Duh Khoai in. Đah đơm rơp gơs poan jơt poan met 
jòng mơ rơp gơs ală bài kơrnìng mơ bài che dơmài lơbơn tàñ hàng mơnĕ, 

10bal mơ bàr jơt nơm jrong mơ bàr jơt nơm trồm jrong mơ kòng, kơlnĕ mơ priă 
mơ ală che kơt di ală jrong. 

11Đah đang kung rơp gơs poan jơt poan met jòng mơ gơs bài kơrnìng bal mơ bàr 
jơt nơm jrong mơ bàr jơt nơm trồm jrong mơ kòng bal mơ ală kơlnĕ mơ priă mơ 
ală che kơt di ală jrong. 

12Đah mattơngai mut ƀlàng jơng hìu dê rơp gơs bàr jơt bàr met ơnàng mơ gơs 
ală bài kơrnìng bal mơ jơt nơm jrong mơ jơt nơm trồm jrong. 

13Wèt hơ mattơngai lik, ƀlàng jơng hìu kung la bàr jơt bàr met ơnàng. 

14Gơs prau met prau bài dơrñang, pe nơm jrong mơ pe nơm trồm jrong; 

15Ai bài kơrnìng prau met prau jòng rơp ơm di gah mpồng mut, gơs pe nơm jrong 
mơ pe nơm trồm jrong. 

16Mpồng mut di ƀlàng jơng hìu gơs dô blah bài kơrnìng jòng phàm met phàm tàñ 
mơ che brài dà tơlir trồ, dà gur mơ dà pơrhê mơ bài che dơmài lơbơn tàñ hàng 
mơnĕ, la broă cau chài jing bơka dê, bal mơ poan nơm jrong mơ poan nơm trồm 
jrong. 

17Jơh ală jrong gùt dar ƀlàng jơng hìu rơp gơs ală che pùt mơ priă, ală kơlnĕ kwĕ 
jrong lơh mơ priă ală trồm jrong mơ kòng. 

18Ƀlàng jơng hìu la poan jơt poan met jòng mơ bàr met ơnàng, gơs ală bài 
kơrnìng mơ bài che dơmài lơbơn tàñ hàng mơnĕ, bàr jơt bàr met jơnhoa bal mơ 
ală trồm jrong mơ kòng. 

19Jơh ală phan lơi ngui tòm broă duh khoai tòm Hìu Ing Duh Khoai, kòp bal tơn 
ală mơng sơntơp sàl Hìu Ing Duh Khoai mơ ƀlàng jơng hìu dê, rơp lơh mơ kòng. 

Mơñà ồs jơng đèng 

20Sồr tĕ cau Israel cèng mê in mơñà ôlibe neh pat mơ kơnềng sàng ngan nàng 
ngui lơh mơñà ồs đèng tồ gơ àng sùm sùm. 

21Tòm dơlam Sàl Tòm Mat, đah bơdìh bài kơrnìng di đap đài Bơta Cơng Tàng, 
Arôn mơ ală kòn klau khai dê pal rcang ală ồs đèng àng sùm di đap Yàng Jehôwa 
bơh trồ mang jơl àng drim. Hơ̆ la dô bơta sồr lam gam sùm sùm cau Israel in tòm 
ală rài. 

Lik Ejiptơ 28 

Ală ồi ào ală cau gơnoar ơn phan duh khoai dê 
1Sồr tĕ Arôn bi mê tus hơ mê bơh digùl cau Israel bal mơ ală kòn klau khai dê la 
Nađap, Abihu, Eleasa, mơ Ithamar, nàng bol khai gơs ală cau gơnoar ơn phan 
duh khoai duh broă Añ. 

2Jing tĕ ală ồi ào ơn is sàng goh Arôn in nàng khai in geh di pal mơ geh ki ngàm 

3Sồr tĕ jơh ală cau klau chài rgơi la ală cau mơ Añ neh ai bơta jak chài tòm ală 
bơta jing ală ồi ào Arôn in, nàng ơn is khai lơh gơs cau gơnoar ơn phan duh khoai 
duh broă Añ. 

4Do la ală ồi ào mơ bol khai rơp lơh gơs: dô pang ồi dềt kơt ntơh, dô nơm ephot, 
dô blah ào jrùh, dô blah ào soh dơlam, dô nơm sơgơn mơ dô nơm che kơt but. 
Bol khai rơp lơh gơs ală ồi ào ơn is sàng goh hơ̆ Arôn bi mê in, bal mơ ală kòn 
klau khai dê nàng lơh gơs cau gơnoar ơn phan duh khoai duh broă Añ. 

5Sồr bol khai ngui màh, che brài dà tơlir trồ, dà gur, dà pơrhê, mơ bài che dơmài 
lơbơn. 

Ephot 
6Lơh tĕ ephot mơ che màh, bal mơ che brài dà tơlir trồ, dà phồng, mơ bài che 
dơmài lơbơn tàñ hàng mơnĕ, la broă dô nă cau chài tàñ. 

7Pal gơs bàr pet ồi di pơnì kơt mơ bàr mum gơ dê nàng ephot rgơi geh kơt kơ̆. 

8Che kơt but ephot geh jing bơka hàng mơnĕ kung behơ̆, gơ rơp geh kơt di ephot, 
mơ geh lơh mơ che brài dà tơlir trồ, dà gur, dà pơrhê, bal mơ bài che dơmài 
lơbơn. 

9Ai tĕ bàr nơm lŭ kĕ pơrhê mơ pac hơđang hơ̆ sơnđan ală kòn klau Israel dê, 

10jat be ngai deh bol khai dê; prau sơnđan hơđang dô nơm lŭ màng do, mơ prau 
sơnđan gam wơl hơđang lŭ màng ne, 

11Pac tĕ sơnđan ală kòn klau Israel dê hơđang bàr nơm lŭ màng hơ̆ tòm toh jat 
be cau chài pac ƀang kì, mơ ơn bàr nơm lŭ màng hơ̆ tòm dơwàng màh bơka hàng 
mơnĕ. 

12Lồc behơ̆ kơt kơ̆ bol gơ hơđang ală pang ồi di pơnì ephot dê, ngui lơh gơs lŭ 
màng kah kirsơnre bơh ală kòn Israel dê. Arôn rơp àñ ală sơnđan bol khai dê 
hơđang pơnì khai dê lơh kirsơnre di đap Yàng Jehôwa. 

13Lơh tĕ ală dơwàng mơ màh, 

14mơ bàr dang che rơnjài mơ màh ngan gơlơh kung be dô dang che, mơ kơt ală 
che rơnjài hơ̆ di ală dơwàng màh. 

Ồi dềt kơt ntơh 
15Lơh tĕ dô pang ồi kơt ntơh nàng ngui tòm bơta lơh nền, hơ̆ la broă dô nă cau 
chài rgơi lơh. Lơh tĕ gơ kung be neh lơh ephot, hơ̆ la lơh mơ màh mơ che brài dà 
tơlir trồ, dà gur, mơ dà pơrhê, bal mơ bài che dơmài lơbơn tàñ hàng mơnĕ. 

16Gơ gơs poan đah ring bal, kòp đah pơgap bàr jơt bàr sentimet, mơ jing gơs bàr 
tap. 

17Gen kơt tĕ poan sèng lŭ màng hơđang gơ. Tòm sèng dùl gơs lŭ kĕ phồng, lŭ kĕ 
gur, mơ lŭ màng tơlir dà; 

18tòm sèng bàr gơs lŭ màng gơcrà, lŭ màng tơlir trồ mơ lŭ màng tơlir ñhơt; 

19tòm sèng pe, lŭ màng gur tơlir, lŭ màng pơrhê, mơ lŭ màng gur; 

20tòm sèng poan gơs lŭ màng rmit, lŭ kĕ pơrhê mơ lŭ màng gơcrà. Ală lŭ màng 
do rơp ơn tòm ală dơwàng màh bơka hàng mơnĕ. 

21Gơs jơh ală la jơt bàr nơm lŭ màng, kòp nơm gơs dô sơnđan dô nă tòm ală kòn 
klau Israel dê; kòp sơnđan geh pac kung be dô nơm ƀang kì gơs sơnđan dô jơi 
tòm jơt bàr jơi bơtiàn Israel dê. 

22Di ồi dềt kơt ntơh gen lơh tĕ ală che rơnjài mơ màh ngan tàñ be dô dang che, 

23lơh tĕ bàr nơm dơwàng mơ màh ơn hơđang bàr gah mum bồ ồi dềt kơt ntơh 
dê. 

24Kơt tĕ bàr dang che rơnjài màh mơ bàr dơwàng màh di ală mum ồi dềt kơt 
ntơh, 

25mơ bàr đah bồ ne che rơnjài dê gen kơt di ală dơwàng, kơt gơ di ală pang ồi 
hơđang pơnì ephot dê bơh đah đap. 

26Lơh tĕ bàr nơm dơwàng màh mơ kơt bol gơ di bàr đah mum ne ồi dềt kơt ntơh 
dê, tòm đah dơlam di gah ephot. 

27Lơh tĕ bàr nơm dơwàng màh tai mơ kơt bol gơ di đah hơđơm ală pet ồi kơt di 
pơnì di đap ephot, rềp di tiang ồi, hơđang che kơt ephot. 

28Ală dơwàng ồi dềt kơt ntơh dê pal kơt bal mơ ală dơwàng ephot dê bơh che 
tơlir trồ, lơh gơ in gơđềt bal mơ che kơt but nàng ồi dềt kơt ntơh ò gơrung bơh 
di ephot. 

29Tŭ lơi Arôn mut tòm Tiah Sàng Goh, khai rơp kơt hơđang ntơh khai sơnđan ală 
kòn klau Israel dê di ồi dềt kơt ntơh bơh bơta lơh nền gơs dô bơta kah kirsơnre 
gam sùm sùm di đap Yàng Jehôwa. 

30 Hơđang ồi dềt kơt ntơh kung pal kơt Urim mơ Thumim nàng bol gơ ơm 
hơđang nùs Arôn dê tòm tŭ khai tus di đap Yàng Jehôwa. Behơ̆ di đap Yàng 
Jehôwa, Arôn rơp àñ sùm hơđang nùs khai dê ală bơta lơh nền gơwèt hơ ală kòn 
klau Israel dê. 

Ală ồi ào ndai cau gơnoar ơn phan duh khoai dê 
31Jing tĕ ào jrùh ephot dê mơ bài dà tơlir trồ lơm, 

32gơs dô nơm trồm nàng tơmut bồ digùl, gùt dar trồm hơ̆ pal tàñ kung be mat 
bơtơng nàng gơ ò sèt. 

33Di tiang ào hơđơm bơrkoat tĕ ală plai lừu mơ che brài dà tơlir trồ, dà gur, mơ 
dà pơrhê, mơ kơt tĕ ală tang liang màh digùl ală plai lừu. 

34Ală tang liang mơ ală plai lừu pal ơm gùt dar tiang ào jrùh, kư̆ dô nơm tang 
liang gen pơnjat dô nơm plai lừu. 

35Arôn pal soh ào do tòm tŭ khai duh broă. Ntas ală tang liang rơp kơno tòm tŭ 
khai mut di Tiah Sàng Goh di đap Yàng Jehôwa hala tòm tŭ khai lik bơh di tiah 
hơ̆, tồ khai rơp klàs chơt. 

36Lơh tĕ dô pet màh ngan, mơ pac hơđang gơ kung be cau pac ƀang kì lah: “SÀNG 
GOH YÀNG JEHÔWA IN.” 

37Ai tĕ dô dang che dà tơlir trồ mơ kơt pet màh hơ̆ di chèo gòm bồ. 

38Gơ rơp ơm di bìng liang Arôn dê, mơ khai rơp àñ bơta tồi glài cau Israel dê tòm 
tŭ bol khai ơn ală phan ơn tơwài glài, ò git la phan lơi. Gơ rơp ơm sùm di bìng 
liang Arôn dê nàng bol khai geh Yàng Jehôwa dòp rò. 

39Jing tĕ ào soh dơlam mơ bài che dơmài lơbơn, mơ dô nơm sơgơn mơ bài che 
dơmài lơbơn. Che but pal gơs cau jing bơka hàng mơnĕ. 

40Jing tĕ ală kòn klau Arôn in ală ào soh dơlam, che but mơ sơgơn, tồ bol khai in 
geh di pal mơ ki ngàm. 

41Tơnơ̆ mơ tŭ mê neh tơnsoh ală ồi ào do Arôn bi mê bal mơ ală kòn klau khai 
dê gen bong tĕ mơñà bol khai in, mơ pồ bơtào tĕ bol khai. Ơn is tĕ bol khai nàng 
lơh gơs ală cau gơnoar ơn phan duh khoai duh broă Añ. 

42Jing tĕ bol khai in srồmpha mơ bài che dơmài lơbơn nàng jơm să jan bơh but 
tus di bơnô. 

43Arôn mơ ală kòn klau khai dê pal soh srồmpha hơ̆ tŭ lơi bol khai mut tòm Sàl 
Tòm Mat hala tus rềp di cơnòng duh khoai nàng duh broă tòm Tiah Sàng Goh, tồ 



152 

 

 
Sră Goh 

© 2018, United Bible Societies. 
  

 

 

bol khai ò tìs glài mơ klàs chơt. Hơ̆ la dô bơta sồr lam gam sùm sùm Arôn mơ 
kòn sau khai dê. 

Lik Ejiptơ 29 

Pồ bơtào ală cau gơnoar ơn phan duh khoai 
1Do la bơta mê pal lơh nàng pồ bơtào Arôn mơ ală kòn klau khai dê nàng bol 
khai lơh gơs ală cau gơnoar ơn phan duh khoai duh broă Añ. Kup tĕ dô nơm 
kơnrồ dam mơ bàr nơm belàt dam ò tềl sồt rmàñ. 

2Mơ ngui kơmbuh kòi mi rhền ngan lơh gơs piang lă ò gơs kañ, lơh tĕ piang lă 
mơ ƀañ bơcă mơ mơñà, mơ ƀañ lơho gơs mơñà bong hơđang. 

3Ơn tĕ gơtòm dô nơm bài, lơh gơs phan ơn bal mơ kơnrồ dam mơ bàr nơm belàt 
dam. 

4Cèng tĕ Arôn mơ ală kòn klau khai dê tus di mpồng mut Sàl Tòm Mat mơ ai dà 
tơnum bol khai. 

5Lồc behơ̆, ai tĕ ală ồi ào tơnsoh Arôn in, hơ̆ la ào soh dơlam, ào jrùh ephot dê, 
ephot, mơ ồi dềt kơt ntơh. Kơt tĕ ephot dê khai bơh ală che kơt tàñ hàng mơnĕ. 

6Tơndau tĕ sơgơn di bồ khai mơ kơt tĕ pet màh sàng goh di sơgơn, 

7Ai tĕ mơñà ơn is nàng bong mơ tuh hơđang bồ khai dê. 

8Cèng tĕ ală kòn klau Arôn dê mơ tơnsoh ào dơlam bol khai in, 

9mơ tơndau tĕ sơgơn di bồ bol khai. Lồc behơ̆ kơt tĕ che but Arôn in mơ ală kòn 
klau khai in sơl. Gơnoar ơn phan duh khoai rơp gơrê bal mơ bol khai jat dô bơta 
sồr lam gam sùm sùm. Mê pal pồ bơtào Arôn mơ ală kòn klau khai behơ̆. 

10Tề tĕ kơnrồ dam tus di đap Sàl Tòm Mat, Arôn mơ ală kòn klau khai dê rơp ơn 
tê hơđang bồ gơ. 

11Siat tĕ ngko gơ di đap Yàng Jehôwa di mpồng mut Sàl Tòm Mat dê. 

12Ai tĕ dô êt mhàm kơnrồ hơ̆, iurŭ ràs tê tòm mhàm mơ bong ală ngke cơnòng 
duh khoai, mơ tuh mhàm gam wơl di jơng cơnòng duh khoai. 

13Lồc behơ̆, ai tĕ jơh ală dơngi gòm gùt dar pròc klung, dơngi gòm gùt dar klòm, 
bàr nơm plai leh mơ dơngi hơđang gơ, mơ chu jơh hơđang cơnòng duh khoai. 

14Mơya chu tĕ poac kơnrồ, gơltau mơ è gơ dê di đah bơdìh sàl ơm làng bol dê. 
Hơ̆ la dô nơm phan ơn tơwài glài. 

15Kup tĕ dô nơm tòm bàr nơm belàt dam, Arôn mơ ală kòn klau khai dê rơp ơn 
tê hơđang bồ gơ. 

16Siat tĕ ngko gơ, lồc behơ̆ ai mhàm mơ rsìh làm jơh gùt dar cơnòng duh khoai. 



153 

 

 
Sră Goh 

© 2018, United Bible Societies. 
  

 

 

17Gen koh tĕ belàt gơs dô pet dô pet, rào goh pròc klung mơ jơng, lồc behơ̆ ơn 
bal mơ bồ gơ mơ ală pet ndai neh koh. 

18 Gen chu tĕ jơh hir dô nơm belàt dam hơđang cơnòng duh khoai. Hơ̆ la dô nơm 
phan ơn chu pơrguc, gơs ƀô bơkah ơn Yàng Jehôwa in. 

19Kup tĕ belàt ne, Arôn mơ ală kòn klau khai dê rơp ơn tê hơđang bồ gơ. 

20Siat tĕ belàt hơ̆, ai dô êt mhàm bong di plai tồr ma Arôn dê mơ ală kòn klau 
khai dê, mơ bong hơđang ràs tê ma mơ ràs jơng ma bol khai dê; lồc behơ̆ rsìh 
mhàm gùt dar jơh ală đah cơnòng duh khoai dê. 

21Gen ai tĕ dô êt mhàm hơđang cơnòng duh khoai bal mơ mơñà ngui nàng bong 
mơ rsìh hơđang Arôn mơ ală ồi ào khai dê, hơđang ală kòn klau khai bal mơ ală 
ồi ào bol khai dê. Behơ̆ Arôn bal mơ ală kòn klau khai dê mơ ală ồi ào bol khai dê 
rơp geh ơn is sàng goh. 

22Ai tĕ dơngi be dam hơ̆, dơngi tiang, dơngi gùt dar ală pơnah tòm kơndul gơ dê, 
pet dơngi lơho gòm klòm, bàr nơm plai leh bal mơ dơngi hơđang gơ, mơ bơnô 
ma. (Do la belàt dam ơn tòm bơta bong mơñà pồ bơtào) 

23Ai tĕ dô nơm piang lă, dô nơm ƀañ lơh mơ mơñà, mơ dô nơm ƀañ lơho bơh 
tòm bài piang lă ò gơs kañ neh ơn di đap Yàng Jehôwa, 

24ơn tĕ jơh ală phan hơ̆ tòm tê Arôn mơ ală kòn klau khai dê; lòi bol khai ơn phan 
ơn tơyài hơđang. 

25Gen ai tĕ jơh bơh di tê bol khai mơ chu gơ hơđang cơnòng duh khoai, bal mơ 
phan ơn chu pơrguc nàng gơs ƀô bơkah di đap Yàng Jehôwa; hơ̆ la dô nơm phan 
ơn chu mơ ồs ơn Yàng Jehôwa in. 

26Tơnơ̆ mơ tŭ mê neh ai al belàt dam ơn tòm bơta pồ bơtào Arôn gen tơyài tĕ di 
đap Yàng Jehôwa be phan ơn tơyài, mơ gơ rơp gơrê bal mơ mê. 

27Ơn is tĕ sàng goh ală pơnah belàt dam neh ngui lơh gơs phan ơn pồ bơtào Arôn 
bal mơ ală kòn klau khai dê, hơ̆ la al belàt dam neh tơyài hơđang mơ bơnô neh 
ơn. 

28Ală phan ơn do rơp la pơnah bơh cau Israel ơn Arôn mơ ală kòn klau khai in. 
Hơ̆ la pơnah mơ cau Israel ơn Yàng Jehôwa in bơh tòm ală phan ơn bơta 
gơtòmklac bal dê. 

29Ală ồi ào ơn is Arôn in rơp lòi wơl ală kòn sau khai in, nàng bol khai soh tòm 
tŭ geh bong mơñà mơ pồ bơtào gơs cau gơnoar ơn phan duh khoai. 

30Kòn klau rơp tơrbŏ lơh gơs cau gơnoar ơn phan duh khoai mơ tus tòm Sàl Tòm 
Mat nàng duh broă tòm Tiah Sàng Goh, gen rơp soh ồi ào hơ̆ tòm poh ngai. 

31Ai tĕ belàt dam ngui tòm bơta pồ bơtào mơ gơm gơtòm dô bă tiah ơn is sàng 
goh. 

32Di gùng mut tòm Sàl Tòm Mat, Arôn mơ ală kòn klau khai dê rơp sa poac belàt 
dam hơ̆ bal mơ piang lă tòm bài. 

33Bol khai pal sa ală phan ơn do la phan ơn tơwài glài nàng pồ bơtào mơ ơn is 
bol khai. 

34Dilah poac belàt dam bơta pồ bơtào dê mơ piang lă gam tơngkah wơl tus di 
ngai hìng, gen chu tĕ tòm ồs. Bañ sa ală phan hơ̆ tài bơh ală phan hơ̆ neh ơn is 
sàng goh. 

35Lơh tĕ Arôn in bal mơ ală kòn klau khai dê jat kòp bơta Añ neh sồr mê, ai tĕ 
poh ngai nàng pồ bơtào bol khai. 

36Kòp ngai ơn tĕ dô nơm kơnrồ dam lơh gơs phan ơn tơwài glài nàng tơwài glài. 
Lơh tĕ cơnòng duh khoai gơlik gơs sàng goh bơh ơn dô nơm phan ơn tơwài glài 
gơ in, mơ bong mơñà mơ ơn is gơ in gơlik gơs sàng goh. 

37Tòm poh ngai tơwài glài tĕ cơnòng duh khoai in mơ ơn is gơ in gơlik gơs sàng 
goh. Gen cơnòng duh khoai rơp gơlik gơs sàng goh rlau jơh, mơ phan lơi tup di 
cơnòng duh khoai gen rơp gơlik sàng goh. 

38Do la ală phan mê pal ơn sùm be òs kòp ngai hơđang cơnòng duh khoai: bàr 
nơm belàt kòn dô nam. 

39Ơn tĕ dô nơm tòm àng drim mơ dô nơm tòm trồ mho. 

40Bal mơ belàt sơnròp gen ơn tĕ dùl kơr kơmbuh rhền kòi mi bơcă bal mơ dùl 
lit mơñà ôlibe bơh di mpal pat mơñà, mơ dùl lit tơrnòm ño nàng lơh gơs phan 
ơn ñô. 

41Ơn tĕ belàt ne tòm tŭ trồ mòr mang bal mơ phan ơn mơ kòi mi mơ phan ơn ñô 
gơ dê kung be neh ơn tòm àng drim; hơ̆ la dô nơm phan ơn gơs ƀô bơkah Yàng 
Jehôwa in. 

42Tòm jơh ală rài rơp tus, phan ơn chu pơrguc do pal ơn sùm be òs kòp ngai di 
mpồng mut tòm Sàl Tòm Mat di đap Yàng Jehôwa. Tềng hơ̆ Añ rơp tìp mat mơ 
mê mơ đơs mơ mê; 

43kung tềng hơ̆ Añ rơp tìp mat mơ làng bol Israel, mơ tiah do rơp ơn is lơh gơs 
sàng goh bơh bơta gơklŏ Añ jê. 

44Behơ̆ Añ rơp ơn is sàng goh Sàl Tòm Mat bal mơ cơnòng duh khoai; kung rơp 
ơn is sàng goh Arôn mơ ală kòn klau khai dê tai sơl, nàng bol khai lơh gơs cau 
gơnoar ơn phan duh khoai duh broă di đap Añ. 

45Gen Añ rơp ơm digùl làng bol Israel mơ lơh gơs Yàng Tom Trồ bol khai dê. 

46Bol khai rơp git Añ la Jehôwa Yàng Tom Trồ bol khai dê, la Bơtau neh cèng bol 
khai lik klàs bơh di lơgar Ejiptơ nàng Añ rgơi ơm sùm digùl bol khai. Añ la 
Jehôwa Yàng Tom Trồ bol khai dê. 

Lik Ejiptơ 30 

Cơnòng chu kơlhô 
(Lik Ejiptơ 37:25-28) 

1Lơh tĕ dô nơm cơnòng mơ chi sitim nàng chu kơlhô. 

2Gơ rơp gơs poan gah ring bal, jòng poan jơt pram sentimet, ơnàng poan jơt 
pram sentimet, mơ jơnhoa sin jơt sentimet; gơs poan nơm ngke gơtòmđềt bal 
mơ poan mum cơnòng. 

3Ƀềp tĕ màh ngan gùt dar đah hơđang bal mơ ală ngke, mơ tep tĕ dô dang che 
màh gùt dar gơ. 

4Lơh tĕ ală dơwàng màh cơnòng hơ̆ in hơđơm che tep hơ̆, bàr nơm đah do mơ 
bàr nơm đah ne nàng tơmut mơng tùng gơ. 

5Mòn tĕ ală mơng tùng mơ chi sitim mơ ƀềp gơ mơ màh. 

6Ơn tĕ cơnòng hơ̆ di đap bài kơrnìng, hơ̆ la di đap Đài Bơta Cơng Tàng mơ bơnap 
bơta tơwài glài hơđang Đài Bơta Cơng Tàng la tiah Añ rơp tìp mat mơ mê. 

7Kòp àng drim, Arôn pal chu kơlhô hơđang cơnòng hơ̆ tòm tŭ khai rcang ồs đèng. 

8Khai pal chu tai kơlhô hơđang cơnòng hơ̆ tòm tŭ khai chu ồs đèng tòm trồ mho 
nàng kơlhô rơp chu sùm sùm di đap Yàng Jehôwa tus di ală rài tơnơ̆. 

9Bañ chu kơlhô lơi ndai hơđang cơnòng do, hala ơn phan ơn mơ kòi mbo, mơ 
bañ tuh phan ơn pơdơng hơđang hơ̆. 

10Kòp nam dô dơ̆, Arôn rơp ơn phan tơwài glài hơđang ală ngke gơ dê. Bơta ơn 
phan tơwài glài kòp nam pal lơh gơs mơ mhàm phan ơn tơwài glài dê jơl tus di 
ală rài tơnơ̆. Gơ la sàng goh rlau jơh Yàng Jehôwa in. 

Jền tơwài glài 
11Gen Yàng Jehôwa đơs mơ Môise lah: 

12“Tŭ lơi mê kòp khà làng bol Israel nàng cih tòm sră, gen kòp nă pal ơn Yàng 
Jehôwa in jền tơwài bơta kis khai dê tòm tŭ khai geh kòp. Behơ̆ ò gơs bơta pluh 
plàng gơtơntus bol khai in tòm tŭ mê kòp khà bol khai. 

13 Kòp nă cau neh mut tòm mpồl cau neh geh kòp rau gen pal ơn nggùl sieklơ, jat 
sieklơ tiah sàng goh dê, kơnjơ̆ bàr jơt gera. Nggùl sieklơ do, la phan ơn Yàng 
Jehôwa in. 

14Jơh ală cau neh geh kòp, hơ̆ la ală cau bàr jơt nam hala rlau mơ hơ̆, pal ơn phan 
ơn Yàng Jehôwa in. 

15Tòm tŭ ơn phan Yàng Jehôwa in nàng tơwài bơta kis he, gen cau pas sơm ò ơn 
rlau mơ nggùl sieklơ, mơ cau rƀah lơòi kung ò ơn dô êt rlau mơ hơ̆. 

16Mê dòp tĕ jền tơwài glài làng bol Israel dê mơ ngui jền hơ̆ tòm broă Sàl Tòm 
Mat dê. Gơ rơp la dô bơta kah kirsơnre làng bol Israel in di đap Yàng Jehôwa, ơn 
phan tơwài bơta kis bol khai dê.” 

Thùng dà nàng rào goh 
17Lồc behơ̆, Yàng Jehôwa đơs wơl mơ Môise lah: 

18 “Mê lơh tĕ dô nơm thùng mơ kòng, gơs jơng thùng kung mơ kòng sơl ngui 
nàng rào goh. Ơn tĕ gơ digùl Sàl Tòm Mat mơ cơnòng ơn phan duh khoai, mơ tuh 
dà tòm dơlam gơ. 

19Arôn bal mơ ală kòn klau khai dê rơp rào tê jơng bol khai dê mơ dà tòm hơ̆. 

20Tŭ lơi bol khai mut tòm Sàl Tòm Mat, bol khai rơp rào goh mơ dà tồ bol khai in 
klàs chơt. Bol khai kung rơp lơh behơ̆ sơl tŭ lơi bol khai tus rềp di cơnòng ơn 
phan duh khoai nàng duh broă, hơ̆ la ơn phan ơn chu mơ ồs Yàng Jehôwa in. 

21Bol khai pal rào goh tê mơ jơng bol khai dê tồ bol khai in klàs chơt. Hơ̆ la dô 
jơnau sồr gam sùm sùm Arôn in mơ jơi bơtiàn khai tus di ală rài tơnơ̆.” 

Mơñà bong 
22 Yàng Jehôwa đơs tai mơ Môise lah: 

23“Ai tĕ ală phan ƀô bơlhu niam rlau jơh be tơnơ̆ do: prau kơr cài trŭ dà; pe kơr 
kơmbuh kwĕ, chi ƀô niam pe kơr; 

24prau kơr kơmhò kwĕ, jat rnoas Tiah Sàng Goh, mơ poan lit mơñà ôlibe. 

25Ai tĕ jơh ală phan hơ̆ mơ lơh gơs mơñà ơn is sàng goh, la mơñà ƀô bơlhu lơh 
gơs bơh cau chài lơh mơñà ƀô bơlhu. Gơ rơp la mơñà ơn is sàng goh nàng bong. 

26Ai tĕ mơñà hơ̆ mơ bong Sàl Tòm Mat bal mơ đài Bơta Cơng Tàng, 

27cơnòng ơn phan duh khoai mơ jơh ală phan ngui bal mơ gơ, jơng đèng mơ jơh 
ală phan ngui bal mơ gơ, cơnòng chu kơlhô, 

28Cơnòng ơn phan duh khoai chu pơrguc mơ jơh ală phan ngui bal mơ gơ, mơ 
thùng dà bal mơ jơng gơ dê. 

29Mê rơp ơn is sàng goh ală phan hơ̆ tồ bol gơ in gơlik sàng goh rlau jơh, mơ 
phan lơi gơtup di gơ gen rơp geh gơlik sàng goh. 

30Bong mơñà tĕ Arôn in mơ ală kòn klau khai dê, ơn is bol khai gơlik sàng goh 
nàng bol khai lơh gơs ală cau gơnoar ơn phan duh khoai duh broă Añ jê. 

31Đơs tĕ mơ làng bol Israel lah: ‘Mơ Añ, do rơp la mơñà ơn is sàng goh tus di ală 
rài tơnơ̆. 

32Bañ tuh mơñà do hơđang să jan cau dê, mơ kung bañ lơh gơs mơñà lơi ndai 
tòm toh jat be ală phan neh ngui lơh gơs mơñà do. Gơ neh geh ơn is sàng goh, 
mơ bol mê pal sền gơ la neh geh ơn is sàng goh. 



157 

 

 
Sră Goh 

© 2018, United Bible Societies. 
  

 

 

33Dilah cau lơi lơh gơs dô bơta mơñà tòm toh kung be mơñà do, mơ dilah cau lơi 
bong gơ hơđang cau lơi ndai ò di la cau gơnoar ơn phan duh khoai, gen cau lơh 
bơta hơ̆ pal kong tă tơlik bơh digùl làng bol.’” 

Kơlhô chu 
34Gen Yàng Jehôwa đơs mơ Môise lah: “Ai tĕ ală sơnơm ƀô bơlhu, hơ̆ la «tô hiệp 
hương», «loa yểm hương», «phong chi hương», bal mơ cài trŭ, kơr ring bal kòp 
bơta, 

35tòmbơcă bal jat sơnoa rnoas cau chài lơh gơs kơlhô chu mơ lơh gơs dô bơta 
kơlhô chu. Tĕ boh gơ in ƀă, sàng mơ sàng goh. 

36Ai tĕ dô êt gơ mơ piah tơnlề gơlik be kơmbuh, mơ ơn gơ di đap đài Bơta Cơng 
Tàng tòm Sàl Tòm Mat, la tiah Añ rơp tìp mat mơ mê. Gơ rơp la sàng goh rlau jơh 
gơwèt mơ mê. 

37Bañ lơh gơs kơlhô lơi mê in jat tòm toh kung be bơta lơh gơs kơlhô do; kòp tĕ 
gơ la dô bơta sàng goh Yàng Jehôwa in. 

38Dilah cau lơi lơh gơs kơlhô tòm toh behơ̆ nàng ƀô gơ gen cau hơ̆ rơp kong tă 
tơlik bơh làng bol Israel.” 

Lik Ejiptơ 31 

Pồ bơtào ală cau gơnoar ơn phan duh khoai 
1Yàng Jehôwa đơs tai mơ Môise lah: 

2“Do, Añ neh sac rwah Besalel, kòn klau Uri, sau Hur dê, tòm jơi bơtiàn Juda, 

3mơ Añ neh ai khai in bềng lìu Hwềng Yàng Tom Trồ dê, bal mơ bơta chài rgơi, 
mơ git jak tòm ală broă lơh mơ tê, 

4nàng lơh gơs ală phan mơ màh, mơ priă, mơ kòng, 

5nàng koh mơ tep lŭ màng, nàng lơh chi mơ lơh jơh ală broă cau chài lơh mơ tê. 

6Rlau mơ hơ̆, Añ neh pồ bơtào dô nă cau nàng dong kòl khai, hơ̆ la Ôhôliap, kòn 
klau Ahisamak, tòm jơi bơtiàn Dan. Añ kung neh ai bơta chài rgơi jơh ală cau lơh 
broă mơ tê, tồ lơh jơh ală broă mơ Añ neh sồr mê: 

7hơ̆ la Sàl Tòm Mat, Đài Cơng Tàng bal mơ bơnap bơta tơwài glài ơn hơđang Đài, 
mơ jơh ală phan ndai ngui tòm sàl, 

8cơnòng mơ ală phan ngui bal mơ gơ; jơng đèng mơ màh ngan mơ ală phan ngui 
bal mơ gơ, cơnòng chu kơlhô, 

9cơnòng ơn phan ơn duh khoai chu pơrguc mơ ală phan ngui bal mơ gơ, thùng 
dà mơ jơng gơ dê, 

10mơ ală ồi ào tàñ, ồi ào sàng goh Arôn in la cau gơnoar ơn phan duh khoai, mơ 
ală ồi ào ală kòn klau khai in tòm tŭ bol khai lơh gơnoar broă ơn phan duh khoai, 

11mơñà bong mơ ƀô bơlhu kơlhô Tiah Sàng Goh in. Bol khai pal lơh gơs jơh ală 
phan jat jơnau Añ neh sồr mê.” 

Bơta boh lam ngai Saƀat 
12Yàng Jehôwa đơs tai mơ Môise lah: 

13“Đơs tĕ mơ làng bol Israel: ‘Bol mê pal prap gàr ală ngai Saƀat Añ jê. Bơta hơ̆ 
rơp la dô nơm tềl digùl Añ mơ bol mê jơl tus di ală rài tơnơ̆, nàng bol mê rơp git 
lah Añ la Yàng Jehôwa, la Bơtau lơh bol mê in gơlik gơs sàng goh. 

14Prap gàr tĕ ngai Saƀat, bơh la dô ngai sàng goh bol mê in. Cau lơi ò prap gàr 
ngai hơ̆ gen pal kong lơh glài tơnchơt; cau lơi lơh dô nơm broă lơi tòm ngai hơ̆ 
gen rơp kong tă tơlik bơh di làng bol. 

15 Cau pal lơh sir broă he dê tòm prau ngai, mơya ngai poh la ngai Saƀat ơm rlô, 
ơn is sàng goh Yàng Jehôwa in. Tòm ngai Saƀat dilah cau lơi lơh dô nơm broă lơi 
gen rơp kong lơh glài tơnchơt. 

16Làng bol Israel pal prap gàr ngai Saƀat, pơjum sa kah kirsơnre ngai hơ̆ jơl tus 
di ală rài tơnơ̆ be dô bơta ho bal gam sùm sùm. 

17 Hơ̆ rơp la dô nơm tềl gam sùm digùl Añ mơ làng bol Israel in, bơh Yàng Jehôwa 
neh crơng gơs ală tap trồ mơ tiah tòm prau ngai, mơ tòm ngai poh Kơnràñ ò lơh 
broă mơ ơm rlô.’” 

18Tòm tŭ Yàng Jehôwa neh sir đơs mơ Môise hơđang mơnơm Sinai rau, Kơnràñ 
ai khai in bàr nơm mpàn bơta Cơng Tàng, la ală mpàn lŭ neh gơs jơnau cih bơh 
ràs tê Yàng Tom Trồ dê. 

Lik Ejiptơ 32 

Kơnrồ kòn mơ màh 
1 Tòm tŭ làng bol gŏ Môise ơm jŏ mơ ò mù bơh hơđang mơnơm, gen bol khai 
pơjum gùt dar Arôn mơ đơs lah: “Ơ ồng, lơh tĕ ală yàng nàng tề lam bol hi, bơh 
đah pơnah mơ Môise do, la cau neh tă cèng bol hi lik klàs bơh di Ejiptơ, bol hi ò 
git bơta lơi neh gơtơntus di khai rau.” 

2Arôn ho mơ bol khai lah: “Hồ tĕ ală bơno di tồr ală bau ùr, ală kòn klau mơ ală 
kòn ùr bol mê dê, lồc behơ̆ cèng tus añ in.” 

3Behơ̆ jơh làng bol hồ ală bơno tồr bol khai dê mơ cèng tus hơ Arôn. 

4 Khai neh dòp ală màh bơh di tê bol khai, ngui phan tŏ gơlơh gơs dô nơm rùp 
ràk gơs rùp kung be dô nơm kơnrồ kòn. Lồc behơ̆, bol khai đơs lah: “Ơ Israel do 
la yàng bol mê dê neh cèng bol mê lik klàs bơh di Ejiptơ.” 

5Tòm tŭ Arôn gŏ behơ̆, gen khai bơtào dô nơm cơnòng duh khoai di đap rùp 
kơnrồ hơ̆; mơ khai yal lah: “Ngai hìng rơp gơs dô bơta pơjum sa Yàng Jehôwa 
in.” 

6 Behơ̆ tòm ngai tơnơ̆ làng bol guh gòñ, ơn ală phan ơn chu pơrguc mơ ơn ală 
phan ơn ring lơngai. Tơnơ̆ mơ hơ̆ bol khai nggui mơ ñô sa, lồc behơ̆ ñă ntào nàng 
kơnhơl gơlềng gơlàng. 

7Gen Yàng Jehôwa đơs mơ Môise lah: “Mù tĕ, tài bơh làng bol mê dê, la làng bol 
mơ mê neh tă cèng lik klàs bơh di Ejiptơ neh gơlik ƀơ̆ iơh rau. 

8Bol khai neh mhar sang lòi jơnau Añ neh sồr bol khai mơ neh lơh bol khai in dô 
nơm rùp ràk tŏ gơs rùp să kung be dô nơm kơnrồ kòn. Bol khai neh cùn khoai di 
đap rùp hơ̆, neh ơn phan ơn gơ in mơ neh đơs lah: ‘Ơ Israel! Do la yàng neh tă 
cèng bol mê lik klàs bơh di Ejiptơ.’” 

9Yàng Jehôwa kung đơs mơ Môise lah: “Añ neh gŏ làng bol do la dô nơm làng bol 
kơldang bồ. 

10Tŭ do lòi tĕ Añ in lơh is, tồ bơta gơjrañ dờng Añ jê gơhào khuh gơwèt mơ bol 
khai, nàng Añ tơnroh jơh bol khai. Gen Añ rơp lơh mê in gơlik gơs dô nơm làng 
bol dờng.” 

11 Mơya Môise jòi jat bơta nđàc Jehôwa Yàng Tom Trồ khai dê mơ đơs lah: “Khoai 
Yàng Jehôwa, ñchi bơh tài Kơnràñ pal gơhào gơjrañ dờng gơwèt hơ làng bol 
Kơnràñ dê, la làng bol mơ Kơnràñ neh ngui gơnap gơnoar dờng bal mơ tê gơnoar 
pràn nàng tă cèng lik bơh di Ejiptơ? 

12Ñchi bơh tài cau Ejiptơ rgơi đơs lah: ‘Hơ̆ la tài bơh nùs iơh mơ Kơnràñ neh 
cèng bol khai lik nàng tơnchơt bol khai tòm ală mơnơm, mơ nàng tơnroh jơh bol 
khai bơh di hơđang plai ù’? Dan Yàng pơrlac wơl bơh di bơta gơjrañ dờng 
Kơnràñ dê, dan nđàc sơngit mơ bañ đùh bơta rung rài hơđang làng bol Kơnràñ 
dê. 

13 Dan Yàng kah wơl bơh Abraham, Isak, mơ Israel, la ală cau duh broă Kơnràñ 
dê, mơ Kơnràñ neh ai să tòm Kơnràñ mơ srat să ho nền mơ bol khai lah: ‘Añ rơp 
ai jơi bơtiàn bol mê in gơbơtơl oă kung be sơmañ hơđang trồ, mơ Añ rơp ai jơi 
bơtiàn bol mê in jơh lơgar mơ Añ neh ho mơ bol khai, mơ bol khai rơp geh lơgar 
hơ̆ lơh gơs sre brê jơl sùm sùm.’” 

14Gen Yàng Jehôwa nđàc mơ ò đùh hơđang làng bol Kơnràñ dê bơta rung rài mơ 
Kơnràñ neh khơm rơp đùh hơđang bol khai. 

15Chòp Môise wơlke mơ mù bơh di mơnơm, at tòm tê bàr nơm mpàn bơta Cơng 
Tàng; gơs cih hơđang bàr đah mat, đah hơđap mơ đah ngkòi. 

16Ală mpàn hơ̆ la broă Yàng Tom Trồ lơh gơs; jơnau cih hơđang hơ̆ kung la jơnau 
cih Yàng Tom Trồ dê neh pac hơđang ală mpàn lŭ. 

17Tòm tŭ Jôsue kơno ntas làng bol driau dờng, gen khai đơs mơ Môise lah: “Gơs 
sap driau dờng tòmlơh tòm sàl.” 

18Môise ho lah: “Hơ̆ ò di la sap driau pha lin, kung ò di la sap driau kong alah; 
mơya hơ̆ la sap đơs chò mơ añ kơno.” 

19Tòm tŭ Môise tus rềp di sàl gŏ kơnrồ kòn mơ bơta tòmya, gen bơta gơjrañ khai 
dê gơhào khuh mơ khai sơrbì ală mpàn bơh di tê khai, jan bơcah lề lac di jơng 
mơnơm. 

20Khai ai kơnrồ kòn mơ bol khai neh tŏ mơ chu gơtòm ồs, lồc behơ̆ khai tơnlề gơ 
gơs kơmbuh, rsìh kơmbuh hơđang dà, mơ ai làng bol Israel in hùc dà hơ̆. 

21Khai đơs mơ Arôn lah: “Ñchi bơta làng bol do neh lơh bi in, mơ bi neh lam bol 
khai tòm tồi glài kơnjơ̆ behơ̆ taih?” 

22Arôn ho lah: “Dan bañ gơjrañ, ơ yàng añ jê, kơnràñ git lah làng bol do jak lơh 
bơta iơh! 

23Bol khai neh đơs mơ añ lah: ‘Lơh tĕ gơs ală yàng nàng tề lam bol hi; bơh đah 
pơnah mơ Môise do, la cau neh cèng bol hi lik klàs bơh di Ejiptơ, bol hi ò git gơs 
bơta lơi neh gơtơntus di khai rau.’ 

24Gen añ đơs mơ bol khai lah: ‘Cau lơi gơs phan bơka să mơ màh gen hồ tĕ!’ Gen 
bol khai ai añ in màh hơ̆, añ sơrbì gơtòm ồs, mơ bơh hơ̆ gơlik gơs kơnrồ kòn do.” 

25Môise gŏ làng bol neh gơlik gơlềng gơlàng, bơh Arôn neh lòi bol khai lơh khat 
gơboh, tian gơs kong ală cau sò tơm dơñŏ tơnhial. 

26Gen khai ntào di gùng mut tòm sàl mơ đơs lah: “Cau lơi gơrê bal mơ Yàng 
Jehôwa gen tus tĕ mơ añ!” Jơh ală cau Lebi pơjum bal rềp mơ khai. 

27Gen khai đơs mơ bol khai lah: “Yàng Jehôwa la Yàng Tom Trồ Israel dê neh đơs 
be do: ‘Kòp nă kơt tĕ dô nơm đào di wĕ he. Lòt rê ma kiau tòm sàl, bơh đah do 
tus hơ đah ne, mơ kòp nă sreh tơnchơt tĕ oh mi, cau bơyô mơ cau ơm rềp mơ 
he.’” 

28Cau Lebi lơh jat tòm toh be jơnau Môise sồr; mơ tòm ngai hơ̆ gơs pơgap pe rbô 
nă cau tòm làng bol kong chơt. 

29Môise đơs lah: “Ngai do bol mê neh ơn is să he nàng duh broă Yàng Jehôwa, 
tòm bơta tơnchơt ală kòn klau hala oh mi he dê, gen tàng ngai do Kơnràñ neh ai 
lơngai oh mi in.” 

30Ngai hìng, Môise đơs mơ làng bol lah: “Bol mê neh tìs dô nơm glài kơnjơ̆ ngan. 
Mơya tŭ do añ guh tus hơ Yàng Jehôwa, digơlan añ rgơi dan bơta tơwài glài bol 
mê in.” 

31Behơ̆, Môise tus wơl hơ Yàng Jehôwa mơ đơs lah: “Ơ Yàng, làng bol do neh tìs 
dô nơm glài kơnjơ̆ ngan ò git nđò! Bol khai neh lơh gơs ală yàng mơ màh bol khai 
in. 

32 Mơya tŭ do, dan Yàng toh glài bol khai in! Mơ dilah ò, dan Yàng jùt tĕ añ bơh 
di sră Kơnràñ neh cih.” 

33Yàng Jehôwa ho wơl mơ Môise lah: “Cau lơi tìs glài mơ Añ gen Añ rơp jùt khai 
bơh di sră Añ. 

34Tŭ do, lòt tĕ, lam làng bol lòt tus di tiah Añ neh đơs, mơ cau gơnrơh Añ jê rơp 
lòt lài mơ mê. Bulah behơ̆, tòm tŭ tus di tŭ tơngai lơh glài gen Añ rơp lơh glài tài 
bơh tồi glài bol khai dê.” 

35Mơ Yàng Jehôwa đùh bơta kòp jê pluh plàng nàng lơh glài làng bol tài bơh bơta 
bol khai neh lơh mơ rùp kơnrồ kòn mơ Arôn neh mòn gơs. 

Lik Ejiptơ 33 

Yàng Jehôwa sồr làng bol lik Lòt bơh mơnơm Sinai 
1 Gen Yàng Jehôwa đơs mơ Môise lah: “Mê bal mơ làng bol mơ mê neh lam lik lòt 
bơh di Ejiptơ sang lòi tĕ tiah do, mơ lòt guh tus hơ lơgar mơ Añ neh srat să ho 
nền mơ Abraham, Isak, mơ Jakôp mơ đơs lah: ‘Añ rơp ai lơgar hơ̆ jơi bơtiàn mê 
in.’ 

2Añ rơp sồr dô nă cau gơnrơh lòt lài mơ bol mê, mơ rơp ting bơtrơh cau Kanaan, 
cau Amôr, cau Hetit, cau Pheres, cau Hebit, mơ cau Jebusit. 

3Guh tĕ tus tòm lơgar bềng lìu dà toh mơ dà lơwe. Mơya Añ ò lòt bal mơ bol mê, 
bơh bol mê la dô nơm làng bol kơldang bồ, rngòt Añ rơp tơnroh bol mê rò gùng 
mòn!” 

4Tòm tŭ làng bol kơno ală jơnau moat jrùng do, gen bol khai sơntòm ñìm rac pơt 
wòl, ò gơs cau lơi dò wan ală phan bơka să. 

5Bơh Yàng Jehôwa neh đơs mơ Môise lah: “Đơs tĕ mơ cau Israel lah: ‘Bol mê la 
làng bol kơldang bồ. Dilah Añ lòt bal mơ bol mê bulah mìng tòm dô ơthoa, gen 
Añ kung rơp tơnroh bol mê! Behơ̆, tŭ do, hồ tă tĕ ală phan bơka să bol mê dê, mơ 
Añ rơp lơh nền ñchi Añ lơh gơwèt mơ bol mê.’” 

6Behơ̆, di mơnơm Hôrep làng bol Israel neh hồ tă ală phan bơka să bol khai dê. 

Sàl Tòm Mat 
7Môise òs ai dô nơm sàl bơtào ngài ngài dô êt đah bơdìh tiah bơtào sàl làng bol 
dê, sơnđan sàl hơ̆ la “Sàl Tòm Mat.” Cau lơi kòñ hòi dan di Yàng Jehôwa gen lòt 
tus di Sàl Tòm Mat ơm bơdìh tiah bơtào sàl làng bol dê. 

8Mơ tŭ lơi Môise lik lòt tus di Sàl Tòm Mat gen jơh làng bol guh mơ ntào di ală 
gùng mut tòm sàl bol khai dê, sền di Môise jơl tus di tŭ khai mut tòm sàl rau. 

9Tòm tŭ Môise mut tòm sàl, gen jrong mhwal mù mơ ơm ntào di gùng mut, tòm 
tŭ Yàng Jehôwa đơs mơ Môise. 

10Tŭ lơi làng bol gŏ jrong mhwal ơm ntào di gùng mut tòm sàl, gen jơh tơl nă bol 
khai ñă ntào mơ duh khoai, kòp nă ntào di gùng mut tòm sàl he dê. 

11Yàng Jehôwa tòmbơhbơr mơ Môise mat tòm toh mat kung be dô nă cau 
tòmbơhbơr mơ cau bơyô he. Lồc behơ̆, Môise rê wơl hơ tiah bơtào sàl làng bol 
dê, ai cau pơnu duh broă khai dê la Jôsue, kòn klau Nun dê, ò lik bơh di sàl. 

Môise mơ bơta gơklŏ Yàng Jehôwa dê 
12Môise đơs mơ Yàng Jehôwa lah: “Yàng neh đơs mơ añ lah: ‘Lam tĕ làng bol do,’ 
mơya Yàng ò ai añ in git Yàng rơp sồr ñcau lòt bal mơ añ. Yàng neh đơs lah: ‘Añ 
git mê mơ sơnđan mê, bơh mê neh geh bơta nđàc di đap Añ.’ 

13Dilah añ geh Yàng niam nùs dan Yàng bơto añ git ală gùng dà Yàng dê, tồ añ in 
git Yàng mơ geh bơta nđàc di đap Yàng. Dan Yàng kah tĕ làng bol do la làng bol 
Yàng dê!” 

14Yàng Jehôwa đơs lah: “Bơta Gơs Mat Añ jê lòt bal mơ mê, mơ Añ rơp ai mê in 
rlô.” 

15Gen Môise đơs lah: “Dilah Bơta Gơs Mat Kơnràñ dê ò lòt bal mơ bol hi, gen dan 
bañ sồr bol hi guh bơh do. 

16Mbe rgơi cau rơp git lah añ bal mơ làng bol Kơnràñ dê geh niam nùs Kơnràñ 
dilah Kơnràñ ò lòt bal mơ bol hi taih? Rlau mơ bơta hơ̆ gen gơs bơta lơi ndai 
nàng lơh añ in mơ làng bol Kơnràñ in geh sền la krơi is mơ jơh ală làng bol ndai 
ơm hơđang ù sơl ơ?” 

17Gen Yàng Jehôwa đơs mơ Môise lah: “Añ rơp lơh dô bơta mơ mê neh dan mơ 
Añ hơ̆, tài bơh mê neh geh niam nùs Añ, mơ Añ git mê bơh sơnđan mê dê.” 

18Gen Môise đơs lah: “Tŭ do añ dan Kơnràñ ai añ in sền gŏ bơta gơklŏ Kơnràñ 
dê!” 

19 Yàng Jehôwa đơs lah: “Añ rơp ai jơh ală bơta kơ̆ dơn lơbơn niam Añ jê gơ lòt 
gan di đap mê, mơ Añ rơp yal sơnđan Añ jê la Yàng Jehôwa di đap mê. Añ ai bơta 
nđàc cau lơi in Añ rơp kòñ nđàc, mơ añ nđàc sơngit cau lơi in Añ rơp nđàc sơngit. 

20Mơya mê ò rgơi sền gŏ muh mat Añ, bơh ò gơs cau lơi rgơi sền gŏ muh mat añ 
mơ gam kis.” 

21Gen Yàng Jehôwa đơs lah: “Gơs dô bă tiah rềp mơ Añ, tềng hơ̆ mê rgơi ntào 
hơđang pơnai lŭ. 

22Tòm tŭ bơta gơklŏ Añ jê lòt gan, Añ rơp ơn mê tòm tiah gồp lŭ, mơ ai tê Añ jơm 
gòm mê jơl tus di tŭ Añ neh lòt gan rlau rau, 

23lồc behơ̆, Añ rơp tă tê Añ, mê rơp sền gŏ đah ngkòi Añ; mơya ò geh sền gŏ muh 
mat Añ.” 

Lik Ejiptơ 34 

Mpàn lŭ pa 
1Yàng Jehôwa đơs mơ Môise lah: “Phàt tĕ bàr nơm mpàn lŭ be bàr nơm mpàn 
lài; mơ Añ rơp cih hơđang gơ ală jơnau neh cih hơđang bàr nơm mpàn lài mơ 
mê neh jan bơcah. 

2Rcang sir tĕ tòm àng drim, lồc behơ̆ guh tĕ hơđang mơnơm Sinai mơ ntào di 
đap mat Añ. Să tòm mê gơs mat tĕ tềng hơ̆, hơđang bồ mơnơm. 

3Bañ gơs cau lơi guh bal mơ mê, kung bañ gơs mat cau lơi di tiah gùt dar mơnơm, 
bulah mpồl belàt mơ kơnrồ kung ò geh sa ñhơt di đap mơnơm sơl.” 

4Behơ̆ Môise phàt bàr nơm mpàn lŭ tòm toh kung be bàr nơm lài, mơ guh hơđang 
mơnơm Sinai tòm rìng àng drim jat be Yàng Jehôwa neh sồr; cèng bal bàr nơm 
mpàn lŭ tòm tê khai dê. 

Yàng Jehôwa tơlik să mơ Môise 
5Gen Yàng Jehôwa mù tòm dô puk mhwal, ntào di gah Môise tềng hơ̆ mơ khai 
mơ ai sơnđan Kơnràñ dê la: “Yàng Jehôwa.” 

6 Mơ Kơnràñ lòt gan di đap Môise, mơ yal lah: “Jehôwa! Jehôwa! La Yàng Tom 
Trồ nđàc sơngit mơ kòñ nđàc, òbat gơhào gơjrañ, tơngkah tơngkañ nùs kòñ 
gơboh kơ̆ dơn mơ dòn song, 

7prap gàr bơta kòñ gơboh kơ̆ dơn tus rbô rài, toh bơta tồi glài iơh bơsak, bơta 
gơtup tìs mơ tồi glài. Mơya Kơnràñ ò kòp cau tìs glài la ò gơs glài, tài bơh tồi glài 
ồng pàng gen Kơnràñ lơh glài kòn sau bol khai dê tus di pe poan rài tơnơ̆.” 

8Tŭ hơ̆ mo, Môise tơmbic să di tiah mơ duh khoai. 

9Khai đơs lah: “Khoai Yàng Jehôwa, dilah añ geh bơta nđàc di đap Yàng, gen dan 
Yàng Jehôwa lòt bal mơ bol hi. Bulah làng bol do la dô nơm làng bol kơldang bồ, 
dan toh bơta iơh bơsak mơ tồi glài bol hi dê, mơ dan dòp bol hi lơh gơs sre brê 
Kơnràñ dê.” 

Lơh pa wơl bơta ho bal 
10Gen Yàng Jehôwa đơs lah: “Tŭ do Añ bơtào dô bơta ho bal mơ mê. Di đap jơh 
làng bol mê dê, Añ rơp lơh ală bơta krơi òhềt tŭ lơi gơs tòm dô nơm làng bol lơi 
hơđang jơh plai ù. Làng bol mơ mê gơrê bal rơp sền gŏ broă lơh rngòt rngơt 
ngan mơ Añ la Yàng Jehôwa rơp lơh mê in. 

11Dòn bơr lơh jat tĕ jơnau Añ sồr mê ngai do. Añ rơp ting bơtrơh bơh di đap mê 
cau Amôr, cau Kanaan, cau Hetit, cau Pheres, cau Hebit, mơ cau Jebusit. 

12Kơrhia tĕ, bañ bơtào bơta ho bal mơ cau ơm tòm lơgar mơ mê rơp mut, rngòt 
bol khai gơlik gơs dô nơm dă digùl bol mê. 

13 Phà tơrlah tĕ ală cơnòng duh khoai bol khai dê, pòng bơcah tĕ ală lŭ bol khai 
duh khoai, mơ koh tĕ ală jrong Asera. 

14Bañ duh khoai yàng lơi ndai, bơh Yàng Jehôwa gơs sơnđan la Ƀoah Pơrñat la 
Yàng Tom Trồ ƀoah pơrñat. 

15Kơrhia tĕ, bañ bơtào bơta ho bal mơ làng bol ơm tòm lơgar, bơh tòm tŭ bol 
khai tòmtir să tòm bol khai mơ ală yàng bol khai dê mơ ơn phan duh khoai ală 
yàng hơ̆ in, lồc behơ̆ bol khai rơp jà bol mê mơ bol mê rơp sa phan ơn duh khoai 
bol khai dê. 

16Mơ tòm tŭ bol mê sac rwah dô êt nă kòn ùr bol khai dê lơh gơs bau ală kòn 
klau bol mê in, mơ ală kòn ùr hơ̆ să tòm bol khai tòmtir mơ ală yàng bol khai dê, 
bol khai lam ală kòn klau bol mê dê lơh jat kung be bol khai. 

17 Bañ tŏ ală rùp duh khoai. 

18 Pơjum sa tĕ ngai Pơjum sa Piang lă ò gơs Kañ. Tòm poh ngai sa tĕ piang lă ò 
gơs kañ jat be Añ neh sồr mê. Lơh tĕ behơ̆ di di tŭ jơ neh lơh nền tòm kơnhai 
Abip, bơh tòm kơnhai hơ̆ mê lik lòt bơh di Ejiptơ. 

19 Ală kòn deh sơnròp gen gơrê bal mơ Añ; kòp bal jơh ală kòn dam deh sơnròp 
tòm mpồl phan poan jơng mê dê, bulah la kơnrồ hala belàt kung behơ̆ sơl. 

20 Tơwài tĕ alàng deh sơnròp mơ dô nơm belàt kòn, mơya dilah mê ò tơwài gơ 
gen dơrpă tĕ ngko gơ. Tơwài tĕ jơh ală kòn klau tơnhoa mê dê. Bañ gơs cau lơi 
lòt tơlik mat di đap Añ mơ mpàng tê gòi. 

21 Tòm prau ngai mê lơh tĕ broă, mơya tòm ngai poh pal rlô; bulah tòm kơnhai 
lơòr hala kơnhai toès mê kung pal rlô. 

22 Pơjum sa tĕ ngai Pơjum sa ală poh dê mơ kơnhai toès kòi bồ sơnam mê dê, mơ 
ngai Pơjum Sa Tơrgòm Prap lồi nam. 

23Pe dơ̆ tòm kòp nam, jơh ală cau klau bol mê dê pal tơlik mat di đap Yàng Jehôwa 
Bơtau At Bồ Hơđang rau Jơh, la Yàng Tom Trồ Israel dê. 

24Añ rơp ting bơtrơh ală làng bol di đap mê, mơ pò ơnàng lơgar mê dê; mơ ò gơs 
cau lơi kòñ tòmpìt lơgar mê dê tòm tŭ mê guh tơlik mat di đap Jehôwa Yàng Tom 
Trồ mê dê. 

25 Bañ ơn mhàm phan poan jơng ơn duh khoai dê bal mơ phan lơi gơs kañ, mơ 
bañ lòi wơl pơnah lơi tòm phan ơn bơh bơta Pơjum Sa Lòt Gan jơl tus àng hìng. 

26 Cèng tĕ plai đo bồ sơnam niam rlau jơh gơlik bơh di ù tiah mê dê tơmut tòm 
hìu Jehôwa la Yàng Tom Trồ mê dê. Bañ gơm be kòn tòm dà toh be mè dê.” 

27Yàng Jehôwa kung đơs mơ Môise lah: “Cih tĕ ală jơnau do; lơh jat ală jơnau do 
mơ Añ neh bơtào ho bal mơ mê mơ Israel.” 

28Môise ơm tềng hơ̆ bal mơ Yàng Jehôwa tòm poan jơt ngai mơ poan jơt mang, 
ò sa piang lă hala hùc dà. Mơ Yàng Jehôwa cih hơđang ală mpàn lŭ ală jơnau bơta 
ho bal dê, hơ̆ la Jơt Bơta Sồr Lam. 

Muh mat àng lơr Môise dê 
29 Tòm tŭ Môise mù bơh di mơnơm Sinai, at bàr nơm mpàn lŭ Bơta Cơng Tàng 
tòm tê khai dê, khai ò git lah muh mat khai dê àng lơr tài bơh khai neh 
tòmbơhbơr mơ Yàng Jehôwa. 

30Tòm tŭ Arôn bal mơ jơh Israel sền gŏ Môise gơs muh mat àng lơr gen bol khai 
rngòt ò khin tus rềp Môise. 

31Mơya Môise hòi bol khai, behơ̆ Arôn bal mơ jơh ală cau gơnoar at bồ mpồl 
jơnum rê wơl mơ Môise, mơ Môise tòmbơhbơr mơ bol khai. 

32Tơnơ̆ mơ hơ̆, jơh làng bol Israel tus rềp di khai, mơ khai ai bol khai in jơh ală 
jơnau sồr mơ Yàng Jehôwa neh ai khai in hơđang mơnơm Sinai. 

33Tòm tŭ Môise neh sir tòmbơhbơr mơ bol khai gen Môise ai chèo jơm gòm muh 
mat khai dê. 

34Mơya tŭ lơi Môise tus di đap Yàng Jehôwa nàng tòmbơhbơr mơ Kơnràñ, gen 
khai pò chèo jơm gòm muh mat khai dê jơl tus di tŭ khai lik bơh hơ̆. Mơ tòm tŭ 
khai neh lik gen khai yal wơl làng bol Israel in ală jơnau Kơnràñ neh sồr khai. 

35Làng bol Israel sền gŏ muh mat Môise àng lơr, gen Môise ai chèo jơm gòm muh 
mat khai dê jơl tus di tŭ lơi mut tòmbơhbơr mơ Yàng Jehôwa. 

Lik Ejiptơ 35 

Bơta boh lam bơh ngai Saƀat 
1Môise hòi pơjum wơl jơh mpồl jơnum Israel dê mơ đơs lah: “Do la ală bơta mơ 
Yàng Jehôwa neh sồr bol mê: 

2 Tòm prau ngai mê pal lơh sir ală broă, mơya ngai poh rơp la ngai sàng goh bol 
mê dê, hơ̆ la ngai Saƀat ơm rlô Yàng Jehôwa in. Cau lơi lơh broă lơi tòm ngai hơ̆ 
gen rơp kong lơh glài tơnchơt. 

3Bañ sing ồs tòm ală hìu lơi bol mê dê tòm ngai Saƀat.” 

Ală phan ngui nàng bơt bơtào Hìu Ing Duh Khoai 
4Môise đơs mơ jơh mpồl jơnum Israel dê lah: “Do la ală jơnau Yàng Jehôwa neh 
sồr: 

5Ai tĕ tòm ală phan bol mê gơs mơ ơn dô nơm phan ơn Yàng Jehôwa in. Kòp nă 
cau lơi gơs nùs kòñ ơn gen cèng tĕ Yàng Jehôwa in dô nơm phan ơn mơ màh, mơ 
priă, mơ kòng; 

6Che brài mơ che dơmài lơbơn dà tơlir trồ, dà gur, mơ dà phồng; sơnò be, 

7gơltau be ñòm pơrhê, mơ gơltau ală ka sur, chi sitim, 

8mơñà ôlibe nàng chu ồs, ală phan ƀô bơlhu nàng lơh gơs mơñà bong mơ kơlhô 
chu; 

9ală lŭ màng pơrhê, mơ ală lŭ màng ndai nàng pơnđềt di ephot mơ di ồi dềt kơt 
ntơh. 

10Jơh ală cau chài rgơi digùl bol mê pal lòt tus mơ lơh ală bơta Yàng Jehôwa neh 
sồr: 

11sàl mơ bài jơm hơđang, ală kơlnĕ, ală mpàn, ròc dra, ală jrong mơ ală trồm 
jrong; 

12Đài Bơta Ho Bal mơ ală mơng tùng gơ; bơnap bơta tơwài glài bal mơ bài 
kơrnìng cang; 

13cơnòng mơ ală mơng tùng gơ bal mơ jơh ală phan ngui bal mơ gơ, piang lă 
Bơta Gơs Mat dê; 

14jơng đèng nàng pơnđàng mơ ală phan ngui bal mơ gơ, ală đèng mơ mơñà chu 
đèng; 

15cơnòng chu kơlhô bal mơ ală mơng tùng gơ; mơñà bong mơ kơlhô, bài kơrnìng 
mpồng mut tòm Hìu Ing Duh Khoai; 

16cơnòng ơn phan ơn chu pơrguc mơ lơ-i kòng gơ dê, ală mơng tùng gơ mơ jơh 
ală phan ngui bal mơ gơ; thùng ơn dà rào mơ jơng gơ dê; 

17ală bài kơrnìng cang tiah jơng hìu dê bal mơ ală jrong mơ trồm jrong gơ dê, 
mơ bài kơrnìng mpồng mut di ƀlàng jơng hìu; 

18ală mơng sơntơp sàl Hìu Ing Duh Khoai dê, mơ ƀlàng dềt dê; mơ ală che kơt gơ 
dê; 

19ală yô ào tàñ nàng soh tòm tŭ duh broă tòm Tiah Sàng Goh; ồi ào sàng goh Arôn 
in la cau gơnoar ơn phan duh khoai, mơ ală ồi ào ală kòn klau khai dê tòm tŭ bol 
khai duh broă kung be ală cau gơnoar ơn phan duh khoai.” 

20Gen jơh làng bol Israel lik lòt bơh di đap Môise, 

21mơ kòp nă cau lơi gơs nùs kòñ lơh broă mơ gơs nùs gơchồl gen lòt tus mơ cèng 
dô nơm phan ơn Yàng Jehôwa in nàng ngui tòm broă lơh gơs Sàl Tòm Mat, lơh 
gơs jơh ală phan ngui tòm hơ̆ mơ ală ồi ào sàng goh. 

22Jơh ală cau gơs nùs kòñ lơh broă, cau klau mơ cau ùr, lòt tus mơ cèng tơl ală 
phan bơka să mơ màh: ală crang sŏ, ală bơno tồr, ală sơmbiat, mơ ală phan ndai. 
Jơh tơl nă bol khai ơn màh bol khai dê lơh gơs phan ơn tơyài hơđang Yàng 
Jehôwa in. 

23Kòp nă cau lơi gơs che brài dà gur, dà pơrhê, dà phồng, brài che dơmài lơbơn, 
sơnò be, gơltau belàt dam ñòm phồng, mơ gơltau ka sur tòm hìu gen cèng tus. 

24Ală cau ơn phan mơ priă hala mơ kòng gen cèng ală phan hơ̆ lơh gơs dô nơm 
phan ơn Yàng Jehôwa in, mơ ală cau gơs chi sitim rgơi ngui lơh gơs phan lơi gen 
kung cèng tus. 

25Jơh ală cau ùr chài rgơi ai tê rồi che brài gen cèng tus che brài bol khai neh pồt: 
Che brài dà tơlir trồ, dà gur, dà pơrhê, hala brài che dơmài lơbơn. 

26Mơ jơh ală cau ùr gơs nùs kòñ lơh mơ chài rgơi gen rồi che brài sơnò be. 

27Ală cau lam bồ làng bol cèng lŭ màng pơrhê mơ ală lŭ màng ndai nàng pơnđềt 
di ephot mơ di ồi dềt kơt ntơh; 

28Bol khai kung cèng ală phan ƀô bơlhu mơ mơñà ôlibe nàng chu đèng mơ ngui 
lơh gơs mơñà bong mơ kơlhô. 

29Jơh làng bol Israel, cau klau mơ cau ùr, la ală cau gơs nùs kòñ ơn gen cèng ơn 
Yàng Jehôwa in ală phan ơn jat nùs kòñ bol khai dê nàng ngui tòm jơh ală broă 
mơ Yàng Jehôwa neh kơnòm di Môise sồr bol khai lơh. 

Bejalel mơ Ôhôliap 
30Gen Môise đơs mơ làng bol Israel lah: “Do Yàng Jehôwa neh sac rwah Bejalel 
kòn klau Uri dê, sau Hur dê, tòm jơi bơtiàn Juda, 

31mơ Kơnràñ neh ai khai in bềng lìu Hwềng Yàng Tom Trồ dê, bal mơ bơta chài 
rgơi mơ bơta git jak tòm jơh ală broă pac sềr 

32nàng lơh ală phan hàng mơnĕ mơ màh, mơ priă, mơ kòng, 

33nàng koh mơ pơnđềt ală lŭ màng, nàng lơh ală phan mơ chi, mơ lơh jơh ală 
phan pac sềr. 

34Kơnràñ kung ai khai in bal mơ Ôhôliap in, la kòn klau Ahisamak dê, tòm jơi 
bơtiàn Dan, bơta chài rgơi nàng bơto ală cau ndai. 

35Kơnràñ neh ai bol khai in oă bơta chài rgơi nàng lơh jơh ală broă kung be ală 
cau chài pac sềr, ală cau chài jing bơka ală che brài mơ brài che dơmài lơbơn dà 
tơlir trồ, dà gur, dà phồng, mơ ală cau chài tàñ; jơh tơl nă bol khai la cau chài 
rgơi rlau jơh tòm ală broă hơ̆. 

Lik Ejiptơ 36 

1Bejalel, Ôhôliap mơ kòp nă cau mơ Yàng Jehôwa neh ai bơta chài rgơi nàng git 
mbe lơh gơlik gơs jơh ală broă tòm bơta bơt bơtào tiah sàng goh gen rơp lơh ală 
broă tòm toh jat be Yàng Jehôwa neh sồr.” 

2Gen Môise hòi pơjum Bejalel, Ôhôliap, mơ ală cau mơ Yàng Jehôwa neh ai bơta 
chài rgơi mơ gơs nùs kòñ tus mơ lơh broă. 

3Bol khai dòp bơh di Môise jơh ală phan ơn mơ làng bol Israel neh cèng tus nàng 
lơh ală broă bơt bơtào tiah sàng goh. Mơ kòp àng drim, làng bol kư̆ cèng pơnjat 
tai ală phan ơn jat nùs kòñ. 

4Behơ̆ jơh ală cau chài rgơi lơh jơh ală broă bơt bơtào tiah sàng goh yal wơl broă 
bol khai ơm lơh, 

5mơ đơs mơ Môise lah: “Làng bol cèng oă ală phan rlau mơ bơta pal càng nàng 
lơh gơlik gơs broă mơ Yàng Jehôwa neh sồr lơh.” 

6Gen Môise ai dô jơnau sồr mơ bol khai lòt yal làm jơh tòm tiah sàl ơm làng bol 
dê lah: “Bañ gơs cau klau hala cau ùr lơi ơn phan lơi tai nàng bơt tiah sàng goh.” 
Behơ̆ làng bol ò cèng tus phan lơi tai, 

7tài bơh ală phan neh gơs la oă rlau mơ bơta pal càng nàng lơh jơh ală broă. 

Bơt Hìu Ing Duh Khoai 
8Jơh ală cau klau chài rgơi tòm mpồl ală cau lơh broă, bơt Hìu Ing Duh Khoai mơ 
jơt blah bài kơrnìng mơ che dơmài lơbơn tàñ mơ che brài dà tơlir trồ, dà gur mơ 
dà pơrhê, gơs dô nă cau chài rgơi jing bơka rùp ceruƀim tòm hơ̆. 

9Jơh ală blah bài kơrnìng pal jòng ròt mơ ơnàng ndròm bal, jòng ròt jơt bàr met, 
ơnàng bàr met. 

10Bol khai kơt bal pram blah kơrnìng lơh gơs dô blah, mơ kung lơh behơ̆ mơ 
pram blah ne. 

11Gen bol khai bơrkoat ală dơwàng mơ che brài dà tơlir trồ rò gah tiang blah 
kơrnìng neh kơt bal dô bă, mơ kung lơh behơ̆ di tiang blah kơrnìng neh kơt bal 
dô bă ne. 

12Bol khai kung bơrkoat pram jơt dơwàng di dô blah kơrnìng, mơ pram jơt 
dơwàng di tiang blah kơrnìng kơt bal dô bă ne, ală dơwàng đah do mơ đah ne 
gơ ơm song tòm toh di đap gơ dê. 

13Gen bol khai lơh pram jơt nơm kơlnĕ mơ màh, mơ ngui ală kơlnĕ hơ̆ tòmtơrbŏ 
bal bàr blah kơrnìng nàng lơh Hìu Ing Duh Khoai gơs bal dô bă. 

14Bol khai lơh bài kơrnìng mơ sơnò be nàng tìm hơđang Hìu Ing Duh Khoai, jơh 
ală la jơt dùl blah. 

15Jơh jơt dùl blah jòng ròt mơ ơnàng ndròm bal, jòng ròt pe jơt tal, ơnàng poan 
tal. 

16Bol khai kơt pram blah kơrnìng lơh gơs dô blah, mơ kơt prau blah ne lơh gơs 
dô blah tai. 

17Gen bol khai bơrkoat pram jơt nơm dơwàng brài rò gah tiang dô blah kơrnìng 
neh kơt bal dô bă, mơ kung lơh behơ̆ rò gah tiang blah kơrnìng neh kơt bal dô 
bă ne. 

18Bol khai lơh pram jơt nơm kơlnĕ mơ kòng nàng tòmtơrbŏ sàl gơs bal dô bă. 

19Gen bol khai kung lơh Hìu Ing Duh Khoai in dô blah gơltau be dam ñòm phồng 
nàng tìm hơđang, mơ hơđang hơ̆ dô blah tai mơ gơltau ka sur. 

20Bol khai ngui mpàn mơ chi sitim lơh dơrñang Hìu Ing Duh Khoai. 

21Kòp pang mpàn jòng ròt pơgap poan met, ơnàng prau jơt prau sentimet, 

22gơs bàr nơm sề nàng crap bal dô bă. Bol khai lơh jơh ală mpàn Hìu Ing Duh 
Khoai ndròm bal behơ̆. 

23Bol khai lơh bàr jơt pang mpàn đah đơm Hìu Ing Duh Khoai in, 

24mơ lơh poan jơt trồm sề mơ priă ơm hơđơm bol gơ; bàr nơm trồm sề hơđơm 
kòp pang mpàn, dô nơm trồm hơđơm dô nơm sề. 

25Bol khai kung lơh bàr jơt pang mpàn đah ne in, hơ̆ la đah đang hìu Ing Duh 
Khoai, 

26mơ poan jơt trồm sề mơ priă; bàr trồm hơđơm kòp pang mpàn. 

27Đah ngkòi Hìu Ing Duh Khoai dê, hơ̆ la đah mattơngai mut, bol khai lơh prau 
pang mpàn, 

28mơ di bàr đah mum ngkòi Hìu Ing Duh Khoai gen lơh bàr pang mpàn. 

29Di bàr đah mum do gen bàr pang mpàn gơtòmcrap bal bơh hơđơm tus hơđang 
mơ gơtơmut bal tòm dô nơm dơwàng: jơh bàr mum bàr đah gen lơh ndròm bal 
behơ̆. 

30Behơ̆ gen gơs phàm pang mpàn mơ jơt prau nơm trồm sề mơ priă, hơđơm kòp 
pang gơs bàr nơm trồm sề. 

31Bol khai kung lơh ală dra mơ chi sitim: pram nơm ròc dra kòp ală pang mpàn 
in di dô đah Hìu Ing Duh Khoai, 

32pram nơm dra ală mpàn in di đah ne, mơ pram nơm ală mpàn in di đah ngkòi 
Hìu Ing Duh Khoai, hơ̆ la đah mattơngai mut. 

33Bol khai lơh dra digùl nàng gơ lòt digùl ală pang mpàn bơh đah do tus đah ne 
Hìu Ing Duh Khoai dê. 

34Bol khai ƀềp ală pang mpàn mơ màh, mơ lơh ală dơwàng màh nàng tơmut tòm 
ală ròc dra. Bol khai kung ƀềp ală ròc dra mơ màh sơl. 

35Bol khai lơh dô blah kơrnìng mơ che brài dà tơlir trồ, dà gur mơ dà phồng, mơ 
bài che dơmài lơbơn tàñ hàng mơnĕ, gơs rùp ceruƀim jing bơka tòm hơ̆ bơh dô 
nă cau chài rgơi. 

36Bol khai lơh gơ in poan nơm jrong mơ chi sitim ƀềp màh. Bol khai lơh gơ in ală 
kơlnĕ mơ màh; mơ tŏ poan nơm trồm jrong gơ dê mơ priă. 

37Di mpồng mut tòm sàl bol khai lơh dô blah kơrnìng mơ che brài dà tơlir trồ, dà 
gur mơ dà phồng, mơ bài che dơmài lơbơn tàñ hàng mơnĕ; hơ̆ la broă cau chài 
jing bơka dê; 

38mơ bol khai lơh pram nơm jrong bal mơ ală kơlnĕ gơ in. Bol khai ƀềp màh di 
cồng ală jrong mơ di ală ròc dra; mơ lơh pram nơm trồm jrong mơ kòng. 

Lik Ejiptơ 37 

Lơh Đài Bơta Ho Bal 
1Chòp, Bejalel lơh đài mơ chi sitim, jòng dô rhiang jơt sentimet, ơnàng prau jơt 
prau sentimet, mơ jơnhoa prau jơt prau sentimet. 

2Khai ƀềp màh ngan đah dơlam mơ đah bơdìh, mơ tep dô dang che màh gùt dar 
gơ. 

3Khai tŏ poan nơm dơwàng màh di poan jơng gơ dê: bàr nơm di gah do, bàr nơm 
di gah ne. 

4Gen khai mòn ală mơng tùng mơ chi sitim ƀềp bol gơ mơ màh. 

5Gen khai tơmut ală mơng hơ̆ tòm ală dơwàng di bàr gah Đài Bơta Ho Bal nàng 
tùng gơ. 

6Khai lơh dô nơm bơnap bơta tơwài glài mơ màh ngan, jòng dô rhiang jơt 
sentimet, ơnàng prau jơt prau sentimet. 

7Gen khai lơh bàr nơm rùp ceruƀim mơ màh klơn lơho mơ ơn di bàr gah bồ 
bơnap dê. 

8Khai lơh dô nơm ceruƀim di gah bồ do mơ dô nơm ceruƀim tai di gah bồ ne; di 
di bàr gah bồ khai lơh ală ceruƀim gơđềt bal dô bă mơ bơnap. 

9Ală ceruƀim gơs pơnđar gơ pò hơđang, jơm gòm bơnap đài. Ală ceruƀim ơm 
tòm toh mat, wèt sền di bơnap đài. 

Lơh cơnòng ơn piang lă pơdơng 
(Lik Ejiptơ 25:23-30) 

10Bol khai lơh dô nơm cơnòng mơ chi sitim; jòng phàm jơt phàm sentimet, ơnàng 
poan jơt poan sentimet, jơnhoa prau jơt prau sentimet, 

11mơ bol khai ƀềp gơ mơ màh ngan, mơ tep dô dang che màh gùt dar gơ 

12Bol khai kung lơh cơnòng in dô nơm mpàn cang gùt dar, jơnhoa pơgap poan 
kòn tê, mơ tep dô dang che màh di gơ. 

13Bol khai tŏ poan nơm dơwàng màh di poan mum cơnòng, di tiah poan jơng 
cơnòng dê. 

14Ală dơwàng ơn rềp di mpàn cang cơnòng nàng tơmut mơng tùng cơnòng; 

15Ală mơng tùng cơnòng lơh mơ chi sitim ƀềp màh. 

16Mơ bol khai ngui màh ngan mơ lơh gơs ală phan ngui bal mơ cơnòng, hơ̆ la ală 
sơlào, ală prềng ơn kơlhô, ală mơngàn, mơ ală gri nàng tuh ală phan ơn pơdơng 
hùc. 

Jơng đèng 
(Lik Ejiptơ 25:31-40) 

17Bol khai lơh jơng đèng mơ màh ngan klơn lơho; bơh jơng tus di să gơ, ală gri 
rùp bơkào sơmbut mơ bơkào gen gơtòmđềt bal dô bă. 

18Di bàr gah jơng đèng lơh gơs tĕ prau nơm ntê, pe nơm gah do mơ pe nơm gah 
ne. 

19Hơđang prau nơm ntê gơlik bơh di jơng đèng, ntê lơi kung gơs pe nơm gri gơs 
rùp să gơlơh be bơkào gus, bal mơ ală sơmbut. 

20Mơ hơđang jơng đèng kung gơs poan nơm gri gơs rùp să gơlơh be bơkào gus, 
bal mơ ală sơmbut. 

21Dô nơm sơmbut ơm hơđơm dô yô ntê sơnròp jơng đèng dê, dô nơm sơmbut 
tai ơm hơđơm yô ntê dơ̆ bàr, mơ dô nơm tai hơđơm yô ntê dơ̆ pe; jơh ală la prau 
nơm ntê. 

22Ală sơmbut mơ ală ntê gơtòmđềt bal dô bă mơ jơng đèng, lơh gơs mơ màh 
ngan klơn lơho. 

23Bol khai lơh poh nơm ồs đèng gơ dê, ală kơtrơi koh che brài ồs đèng bal mơ 
phan ngui ơn bùh gơ dê mơ màh ngan. 

24Bol khai ngui dô talơng màh ngan nàng lơh jơng đèng mơ jơh ală phan ngui bal 
mơ jơng đèng. 

Cơnòng duh khoai chu kơlhô 
25Bol khai kung lơh dô nơm cơnòng duh khoai mơ chi sitim nàng chu kơlhô, poan 
mum ring bal, kòp đah jòng poan jơt poan sentimet, mơ jơnhoa phàm jơt phàm; 
gơs poan nơm ngke gơđềt bal mơ gơ. 

26Bol khai ƀềp màh ngan đah hơđang mơ jơh ală gah bal mơ ală ngke; mơ tep dô 
dang che màh gùt dar gơ. 

27Bol khai lơh bàr nơm dơwàng màh hơđơm che màh, bàr nơm đah do mơ bàr 
nơm đah ne, nàng tơmut mơng tùng. 

28Bol khai mòn mơng tùng mơ chi sitim ƀềp gơ mơ màh. 

Lơh mơñà bong mơ kơlhô bơlhu 
(Lik Ejiptơ 30:22-38) 

29 Bol khai kung lơh gơs mơñà sàng goh ơn is nàng bong, kơlhô ƀô bơlhu, hơ̆ la 
broă cau chài lơh gơs mơñà ƀô bơlhu. 

Lik Ejiptơ 38 

Cơnòng duh khoai ơn phan chu pơrguc 
(Lik Ejiptơ 27:1-8) 

1Bol khai kung lơh cơnòng duh khoai ơn phan chu pơrguc mơ chi sitim, jơnhoa 
dô met pe; gơ gơs poan gah ring bal, jòng ròt bàr met bàr. 

2Bol khai lơh dô nơm ngke di kòp poan mum cơnòng duh khoai, gơđềt bal dô bă 
mơ cơnòng, mơ bol khai ƀềp cơnòng duh khoai mơ kòng. 

3Bol khai ngui kòng lơh gơs jơh ală phan ngui bal mơ cơnòng duh khoai, hơ̆ la 
ală yang, ală cơnhŏ chŏ bùh, ală thùng ơn dà rsìh, ală cơnhŏ sề jră poac, mơ ală 
chàng. 

4Bol khai lơh cơnòng duh khoai in dô nơm phan cang kung be bơtơng mơ kòng 
ơn hơđơm ală gah gơ dê, bơh jơng guh tus digùl. 

5Bol khai tŏ ală dơwàng mơ kòng nàng tơmut mơng tùng di poan mum phan 
cang dê 

6Bol khai mòn ală mơng tùng mơ chi sitim, ƀềp gơ mơ kòng. 

7Bol khai tơmut ală mơng tùng tòm ală dơwàng di bàr gah cơnòng duh khoai, 
nàng tùng gơ. Bol khai lơh cơnòng mơ mpàn, brong tòm dơlam. 

Thùng dà rào goh 
(Lik Ejiptơ 30:18) 

8 Bol khai ngui kòng lơh krơh triang muh mat ală cau ùr duh broă di mpồng mut 
Sàl Tòm Mat dê nàng lơh gơs dô nơm thùng bal mơ jơng ơn gơ dê. 

Ƀlàng jơng gùng Hìu Ing Duh Khoai dê 
(Lik Ejiptơ 27:9-19) 

9Tơnơ̆ mơ hơ̆, bol khai lơh tiah ƀlàng jơng gùng Hìu Duh Khoai. Đah hơđơm jòng 
poan jơt poan met, gơs ală bài kơrnìng lơh gơs mơ bài che dơmài lơbơn dê, 

10gơs bàr jơt nơm jrong chi mơ bàr jơt nơm trồm jrong mơ kòng, bal mơ ală 
kơlnĕ jrong mơ priă mơ ală che kơt di ală jrong. 

11Đah đang kung jòng poan jơt poan met, mơ gơs bàr jơt jrong chi mơ bàr jơt 
trồm jrong mơ kòng, gơs kơlnĕ mơ priă bal mơ che kơt di ală jrong. 



173 

 

 
Sră Goh 

© 2018, United Bible Societies. 
  

 

 

12Đah mattơngai mut ơnàng bàr jơt bàr, gơs ală bài kơrnìng bal mơ jơt nơm 
jrong chi mơ jơt nơm trồm jrong bal mơ ală kơlnĕ mơ priă mơ ală che kơt di ală 
jrong. 

13Đah hơđap la đah mattơngai lik kung ơnàng bàr jơt bàr met bài kơrnìng. 

14Di dô đah mpồng mut gơs bài kơrnìng jòng ròt, prau met prau pe nơm jrong 
chi mơ pe nơm trồm jrong, 

15mơ đah ne mpồng mut tiah jơng hìu dê kung gơs bài kơrnìng jòng ròt prau met 
prau, gơs pe nơm jrong chi mơ pe nơm trồm jrong. 

16Jơh ală bài kơrnìng gùt dar jơng hìu dê lơh gơs mơ bài che dơmài lơbơn. 

17Ală trồm ală jrong dê la mơ kòng. Ală kơlnĕ lơh mơng yồng kơrnìng mơ priă, 
ală cồng gơ kung ƀềp mơ priă; behơ̆ jơh ală jrong tiah ƀlàng jơng gùng hìu dê 
gơs ală mơng yồng mơ priă. 

18Bài kơrnìng di mpồng mut di tiah jơng hìu tàñ mơ che brài dà tơlir trồ, dà gur 
mơ dà pơrhê bal mơ bài che dơmài lơbơn, hơ̆ la broă cau chài jing bơka dê. Gơ 
gơs jòng bàr jơt tal, jơnhoa ndròm bal mơ ală bài kơrnìng gùt dar ƀlàng jơng hìu 
dê, hơ̆ la bàr met bàr, 

19gơs poan nơm jrong chi mơ poan nơm trồm jrong mơ kòng. Ală kơlnĕ mơ 
mơng yồng gơ dê la mơ priă, cồng gơ kung ƀềp priă sơl. 

20Jơh ală mơng sơntơp sàl Hìu Ing Duh Khoai mơ ƀlàng jơng hìu gùt dar gen lơh 
mơ kòng. 

Ală phan ngui lơh Hìu Ing Duh Khoai 
21Do la ală khà tơrgòm wơl jơh ală phan ngui nàng lơh gơs Hìu Ing Duh Khoai, la 
Hìu Ing Duh Khoai Cơng Tàng dê, neh cih prap bơh ală cau Lebi, jat jơnau sồr 
Môise dê, mơ hơđơm bơta at bồ Ithamar dê, la kòn klau cau gơnoar ơn phan duh 
khoai Arôn. 

22Bejalel, kòn klau Uri, sau Hur, bal mơ jơi bơtiàn Juda, lơh jơh ală bơta jat Yàng 
Jehôwa neh sồr Môise, 

23bal mơ khai gơs Ôhôliap, kòn klau Ahisamak, bal mơ jơi bơtiàn Dan, la cau chài 
lơh jơh ală broă mơ bơto sơnio cau ndai, kung la cau chài jing bơka mơ che brài 
dà tơlir trồ, dà gur, dà phồng, che brài mơ bài che dơmài lơbơn. 

24Jơh ală màh neh ơn tòm ală phan ơn tơyài hơđang mơ neh ngui tòm ală broă 
Tiah Sàng Goh dê la dô rbô kơr jat sieklơ Tiah Sàng Goh dê. 

25 Priă dòp geh bơh di mpồl jơnum la ală cau neh geh kòp mơ cih tòm sră cih khà 
làng bol la pe rbô poan rhiang pe jơt kơr jat sieklơ Tiah Sàng Goh dê, 

26 kòp nă ơn prau gram jat sieklơ Tiah Sàng Goh dê; ală cau geh kòp hơ̆ la bơh 
bàr jơt nam mơ dờng rlau, jơh ală la prau rhiang pe rbô pram rhiang pram jơt 
nă. 

27Behơ̆, pe rbô poan rhiang kơr priă neh ngui nàng tŏ ală trồm jrong tiah sàng 
goh dê, mơ trồm jrong ală bài kơrnìng dê, pe rbô poan rhiang kơr priă lơh gơs 
dô rhiang trồm jrong, hơ̆ la dô talơng dô nơm trồm jrong. 

28Bol khai ngui pe jơt kơr nàng lơh ală kơlnĕ di ală jrong, nàng ƀềp di bồ ală 
jrong, nàng lơh ală mơng yồng gơ dê. 

29Tơrgòm khà kòng neh ơn la bàr rbô poan rhiang kơr. 

30Bol khai ngui kòng hơ̆ lơh trồm jrong mpồng mut di Sàl Tòm Mat, lơh cơnòng 
duh khoai mơ kòng bal mơ jơh ală phan ngui bal mơ cơnòng duh khoai; 

31lơh ală trồm jrong gùt dar rơng tiah ƀlàng jơng hìu mơ ală trồm jrong mpồng 
mut gơ dê, mơ jơh ală mơng sơntơp sàl Hìu Ing Duh Khoai dê mơ gùt dar ƀlàng 
jơng hìu dê. 

Lik Ejiptơ 39 

Ồi ào ală cau gơnoar ơn phan duh khoai dê 
1Bol khai ngui che brài dà tơlir trồ, dà gur mơ dà phồng mơ lơh gơs ală ồi ào 
nàng duh broă tòm Tiah Sàng Goh. Bol khai kung lơh gơs ală ồi ào ơn is sàng goh 
Arôn in jat be Yàng Jehôwa neh sồr Môise. 

Ephot 
2Bol khai lơh ephot mơ màh, mơ che brài dà tơlir trồ, dà gur, dà phồng, mơ che 
dơmài lơbơn. 

3Bol khai klơn màh lơho be ală pang sră mơ siat gơs che jòng nàng tòmbơcă bal 
mơ che brài dà tơlir trồ, dà gur, mơ dà phồng, mơ bài che dơmài lơbơn, hơ̆ la 
broă dô nă cau chài rgơi lơh. 

4Bol khai jing ală chèo pơnì ephot dê, ơn di bàr mum gơ dê nàng rgơi kơt bal. 

5Che tàñ hàng mơnĕ kơt ntơh kung behơ̆, gơ gơs dô bă bal mơ ephot mơ lơh gơs 
mơ màh bal mơ che brài dà tơlir trồ, dà gur, dà phồng, mơ bài che dơmài lơbơn, 
tòm toh jat be jơnau Yàng Jehôwa neh sồr Môise. 

6Bol khai klơn tòm dơwàng màh ală lŭ màng gơcrà neh pac sơnđan ală kòn klau 
Israel dê, pac be cau pac ƀang kì 

7Gen bol khai kơt gơ di ală chèo pơnì ephot dê nàng lơh gơs lŭ màng kirsơnre 
bơh ală kòn klau Israel dê, tòm toh jat be jơnau Yàng Jehôwa neh sồr Môise. 

Chèo kơt ntơh 

8Bol khai kung lơh gơs chèo kơt ntơh, hơ̆ la broă dô nă cau chài rgơi lơh. Bol khai 
lơh gơ kung be lơh ephot, hơ̆ la mơ màh bal mơ che brài dà tơlir trồ, dà gur, dà 
phồng, mơ bài che dơmài lơbơn. 

9Gơ gơs poan gah ring bal, jòng dô emban, ơnàng dô emban. 

10Bol khai pơnđềt hơđang gơ poan sèng lŭ màng: sèng dùl gơs lŭ kĕ phồng, lŭ kĕ 
gur, mơ lŭ màng tơlir dà; 

11sèng bàr gơs lŭ màng gơcrà, lŭ màng tơlir trồ mơ lŭ màng tơlir ñhơt; 

12sèng pe, lŭ màng gur tơlir, lŭ màng pơrhê, mơ lŭ màng gur; 

13sèng poan gơs lŭ màng rmit, lŭ kĕ pơrhê mơ lŭ màng gơcrà. Ală lŭ màng do 
rơp ơn tòm ală dơwàng màh bơka hàng mơnĕ. 

14Gơs jơt bàr nơm lŭ màng, dô nơm pac dô sơnđan kòn klau Israel dê, pac kung 
be cau pac ƀang kì hơđang kòp nơm dô sơnđan tòm jơt bàr sơnđan jơi bơtiàn 
dê. 

15Di chèo dềt kơt ntơh bol khai lơh ală che rơnjài mơ màh ngan, tàñ bal be dô 
dang che. 

16Bol khai lơh bàr nơm dơwàng mơ màh bơka hàng mơnĕ mơ bàr nơm dơwàng 
di bàr mum chèo kơt ntơh, 

17Bol khai kơt bàr dang che rơnjài màh tòm bàr nơm kòng hơ̆ di ală mum chèo 
kơt ntơh, 

18mơ kơt bồ đah ne ală che rơnjài tòm bàr nơm dơwàng, kơt gơtòm ală chèo dềt 
di pơnì ephot, đah đap. 

19Bol khai lơh bàr nơm dơwàng mơ kơt gơ di bàr mum đah ne chèo kơt ntơh, 
đah dơlam di gah ephot. 

20Mơ bol khai lơh bàr nơm dơwàng màh ndai tai mơ kơt gơ di tiang đah đap ală 
chèo pơnì ephot dê, rềp di gùng jing hơđang che kơt but ephot dê. 

21Bol khai ai dô dang che tơlir trồ mơ kơt ală dơwàng chèo kơt ntơh tòm ală 
dơwàng ephot dê, tồ gơđềt bal mơ che kơt di but nàng chèo kơt ntơh ò sơntă 
bơh di ephot, tòm toh jat be jơnau Yàng Jehôwa neh sồr Môise. 

Ală ồi ào ndai cau gơnoar ơn phan duh khoai dê 
22Bol khai lơh ào jrùh ephot dê mơ bài dà tơlir trồ, hơ̆ la broă dô nă cau chài rgơi 
tàñ. 

23Ào jrùh hơ̆ gơs trồm digùl gơlơh kung be ngko ào, jing gùt dar nàng ò sèt. 

24Bol khai bơrkoat ală plai lừu mơ che brài dà tơlir trồ, dà gur, dà phồng mơ bài 
che dơmài lơbơn gùt dar tiang ào jrùh. 

25Mơ bol khai lơh ală tang liang mơ màh ngan, mơ pơnđềt gơ digùl ală plai lừu 
gùt dar tiang ào jrùh; 

26Ală plai lừu mơ ală tang liang gơ ơm pơnjat dô nơm do gen dô nơm ne gùt dar 
tiang ào jrùh soh tòm tŭ duh broă tòm Hìu Ing Duh Khoai tòm toh jat be jơnau 
Yàng Jehôwa neh sồr Môise. 

27Bol khai lơh gơs ào liah soh dơlam mơ bài che dơmài lơbơn Arôn mơ ală kòn 
klau khai in, hơ̆ la broă lơh dô nă cau chài rgơi tàñ, 

28bal mơ chèo pùt bồ mơ bài che dơmài lơbơn, ală che kơt di bồ mơ bài che 
dơmài, mơ ală ồi ào soh tòm dơlam mơ bài che dơmài lơbơn. 

29Chèo pơnì mơ bài che dơmài lơbơn mơ che brài dà tơlir trồ, che brài dà gur, 
dà phồng, hơ̆ la broă dô nă cau chài rgơi jing bơka, tòm toh jat be jơnau Yàng 
Jehôwa neh sồr Môise. 

30Bol khai ngui màh ngan lơh gơs dô pet dềt, ngui be sơgơn ơn is sàng goh, pac 
hơđang gơ be cau pac ƀang kì ală jơnau do: SÀNG GOH YÀNG JEHÔWA IN. 

31Lồc behơ̆, bol khai ai dô dang che dà tơlir trồ mơ kơt gơ di chèo pùt bồ, tòm 
toh jat be jơnau Yàng Jehôwa neh sồr Môise. 

Môise sền sơwì Hìu Ing Duh Khoai 
32Behơ̆, jơh ală broă bơt bơtào Hìu Ing Duh Khoai, la Sàl Tòm Mat, neh lơh sir 
rau. Làng bol Israel lơh jơh ală bơta tòm toh jat be ală jơnau Yàng Jehôwa neh 
sồr Môise. 

33Bol khai cèng Hìu Ing Duh Khoai tus hơ Môise: sàl mơ jơh ală phan ngui bal mơ 
sàl, ală kơlnĕ, ală mpàn, ròc dra, ală jrong mơ ală trồm jrong gơ dê. 

34Phan tìm hơđang mơ gơltau belàt dam ñòm pơrhê, phan tìm hơđang mơ 
gơltau ka sur, mơ bài kơrnìng cang kìng Tiah Sàng Goh Ngan; 

35Đài Bơta Cơng Tàng bal mơ ală mơng tùng, mơ bơnap bơta nđàc; 

36cơnòng mơ jơh ală phan ngui bal mơ cơnòng mơ piang lă ơn pràng; 

37jơng đèng mơ màh ngan bal mơ dô sèng ală đèng gơ dê mơ jơh ală phan ngui 
bal mơ gơ, mơ mơñà chu đèng; 

38cơnòng duh khoai mơ màh, mơ mơñà bong, kơlhô ƀô bơlhu, bài kơrnìng 
mpồng mut tòm sàl; 

39cơnòng duh khoai mơ kòng bal mơ lơ-i kòng gơ dê, mơng tùng bal mơ jơh ală 
phan ngui bal mơ gơ, thùng dà bal mơ jơng gơ dê; 

40ală bài kơrnìng ƀlàng jơng hìu dê bal mơ ală jrong, mơ trồm jrong gơ dê, mơ 
bài kơrnìng mpồng mut di ƀlàng jơng hìu; ală che kơt mơ ală mơng sơntơp sàl, 
jơh ală phan ngui bal mơ Hìu Ing Duh Khoai mơ Sàl Tòm Mat dê; 

41ală ồi ào ơn is nàng duh broă tòm Tiah Sàng Goh, ồi ào ơn is sàng goh Arôn in 
la cau gơnoar ơn phan duh khoai, bal mơ ồi ào ală kòn klau khai dê tòm tŭ duh 
broă kung be ală cau gơnoar ơn phan duh khoai. 

42Làng bol Israel neh lơh jơh ală broă do tòm toh jat be jơnau Yàng Jehôwa neh 
sồr Môise. 

43Môise sền sơwì ală broă mơ gŏ bol khai neh lơh tòm toh jat be Yàng Jehôwa 
neh sồr. Behơ̆ Môise ai lơngai bol khai in. 

Lik Ejiptơ 40 

Pơjum ơn Hìu Ing Duh Khoai 
1Yàng Jehôwa đơs mơ Môise lah: 

2“Mê bơtào tĕ Hìu Ing Duh Khoai la Sàl Tòm Mat tòm ngai dùl kơnhai dùl. 

3Ơn tĕ tòm hơ̆ Đài Bơta Cơng Tàng, lồc behơ̆ ai bài kơrnìng cang kìng gơ. 

4Cèng tus tĕ cơnòng mơ ràng tơlik tĕ ală phan gơrê bal mơ gơ. Gen cèng tơmut 
tĕ jơng đèng mơ ơn ală đèng di tiah gơ dê. 

5Ơn tĕ cơnòng màh chu kơlhô di đap Đài Cơng Tàng mơ yồng bài kơrnìng di 
mpồng mut Hìu Ing Duh Khoai dê. 

6Ơn tĕ cơnòng ơn phan chu pơrguc di đap mpồng mut Hìu Ing Duh Khoai la Sàl 
Tòm Mat; 

7ơn tĕ thùng dà di tiah digùl Sàl Tòm Mat mơ cơnòng duh khoai mơ tuh dà tòm 
hơ̆. 

8Bơtào tĕ ƀlàng jơng hìu gùt dar gơ mơ yồng bài kơrnìng di mpồng mut ƀlàng 
jơng hìu. 

9Ai tĕ mơñà bong mơ bong Hìu Ing Duh Khoai mơ jơh ală phan tòm hơ̆; ơn is 
sàng goh Hìu Ing Duh Khoai bal mơ jơh ală phan bal mơ gơ, gen gơ rơp gơlik 
sàng goh. 

10Gen bong tĕ mơñà cơnòng ơn phan chu pơrguc bal mơ jơh ală phan ngui bal 
mơ gơ; ơn is sàng goh cơnòng duh khoai gen gơ rơp gơlik gơs sàng goh rlau jơh. 

11Bong mơñà tĕ thùng dà mơ jơng gơ dê; ơn is gơ sàng goh. 

12Cèng tĕ Arôn mơ ală kòn klau khai dê tus di mpồng mut Sàl Tòm Mat dê mơ ai 
dà rào goh bol khai. 

13Gen tơnsoh tĕ Arôn in ală ồi ào ơn is sàng goh, bong mơñà khai in mơ ơn is 
khai sàng goh nàng khai rơp gơs cau gơnoar ơn phan duh khoai duh broă Añ. 

14Cèng tus tĕ ală kòn klau khai dê mơ tơnsoh bol khai in ào liah, 



178 

 

 
Sră Goh 

© 2018, United Bible Societies. 
  

 

 

15bong tĕ mơñà bol khai in kung be mê neh bong mơñà bèp bol khai in nàng bol 
khai rơp gơs ală cau gơnoar ơn phan duh khoai duh broă Añ. Bơta bong mơñà 
bol khai in nàng gơs cau gơnoar ơn phan duh khoai rơp gơpơnjat tus di ală rài 
tơnơ̆.” 

16Môise lơh jơh ală bơta tòm toh jat be Yàng Jehôwa neh sồr khai. 

17Behơ̆ Hìu Ing Duh Khoai neh geh bơtào tòm ngai dùl kơnhai dùl nam bàr. 

18Tòm tŭ Môise bơtào Hìu Ing Duh Khoai, khai ơn ală trồm jrong mơnàng di tiah 
gơ dê, bơtào ală mpàn, tơmut ală ròc dra digùl mơ bơtào ală jrong. 

19Lồc behơ̆ khai ai sàl tìm hơđang Hìu Ing Duh Khoai mơ lă ală blah gơltau 
hơđang tòm toh jat be jơnau Yàng Jehôwa neh sồr khai. 

20Khai kung ai Mpàn Cơng Tàng mơ ơn gơtòm đài, tơmut ală mơng tùng đài dê 
mơ ơn bơnap bơta tơwài glài hơđang đài. 

21Gen khai tùng đài tơmut tòm Hìu Ing Duh Khoai mơ yồng bài kơrnìng cang Đài 
Bơta Cơng Tàng tòm toh jat be jơnau Yàng Jehôwa neh sồr khai. 

22Môise ơn cơnòng tòm Sàl Tòm Mat di tiah đah Hìu Ing Duh Khoai, bơdìh bài 
kơrnìng; 

23mơ pràng piang lă pơdơng hơđang gơ, di đap Yàng Jehôwa, tòm toh jat be 
jơnau Yàng Jehôwa neh sồr khai. 

24Khai ơn jơng đèng tòm Sàl Tòm Mat, di đah đơm Hìu Ing Duh Khoai, tòm toh 
mat mơ cơnòng, 

25mơ chu ồs ală đèng di đap Yàng Jehôwa, tòm toh jat be jơnau Kơnràñ neh sồr 
khai. 

26Môise ơn cơnòng màh tòm Sàl Tòm Mat, di đap bài kơrnìng, 

27mơ chu kơlhô ƀô bơlhu hơđang hơ̆, tòm toh jat be jơnau Yàng Jehôwa neh sồr 
khai. 

28Gen khai yồng bài kơrnìng di mpồng mut Hìu Ing Duh Khoai. 

29Khai ơn cơnòng ơn phan chu pơrguc rềp di mpồng mut Hìu Ing Duh Khoai la 
Sàl Tòm Mat, mơ ơn hơđang hơ̆ ală phan ơn chu pơrguc, mơ ală phan ơn mơ kòi 
mbo, tòm toh jat be jơnau Yàng Jehôwa neh sồr khai. 

30Khai ơn thùng dà di tiah digùl Sàl Tòm Mat mơ cơnòng duh khoai, mơ tuh dà 
tòm hơ̆ nàng rào goh, 

31Môise, Arôn bal mơ ală kòn klau khai ngui thùng dà hơ̆ rào tê mơ jơng bol khai 
dê. 

32Tŭ lơi bol khai mut tòm Sàl Tòm Mat hala tus rềp di cơnòng duh khoai gen bol 
khai rào goh tòm toh jat be jơnau Yàng Jehôwa neh sồr Môise. 

33Gen Môise bơtào ƀlàng jơng gùng gùt dar Hìu Ing Duh Khoai mơ cơnòng duh 
khoai, mơ yồng bài kơrnìng di mpồng mut tòm ƀlàng jơng gùng dê. Behơ̆, Môise 
neh lơh sir jơh ală broă. 

Bơta gơklŏ Yàng Jehôwa dê 
(Khà Làng Bol 9:15-23) 

34 Gen gơs dô puk mhwal jơm gòm Sàl Tòm Mat, mơ bơta gơklŏ Yàng Jehôwa dê 
bềng lìu Hìu Ing Duh Khoai. 

35Môise ò rgơi mut tòm Sàl Tòm Mat tài bơh gơs puk mhwal jơm gòm hơđang 
gơ, mơ bơta gơklŏ Yàng Jehôwa dê bềng lìu Hìu Ing Duh Khoai. 

36Tòm jơh ală gùng lòt làng bol Israel dê, tŭ lơi puk mhwal guh bơh di hơđang 
Hìu Ing Duh Khoai gen bol khai lik lòt;  

37mơya dilah puk mhwal ò guh hơđang gen bol khai ò lik lòt, jơl tus di ngai puk 
mhwal guh hơđang.  

38Behơ̆, puk mhwal Yàng Jehôwa dê ơm hơđang Hìu Ing Duh Khoai tòm trồ ngai, 
mơ gơs ồs tòm mhwal tòm trồ mang, di đap mat jơh làng bol Israel tòm jơh ală 
gùng lòt bol khai dê. 

Lebi 

Lebi 1 

Phan ơn duh khoai chu pơrguc 
1Yàng Jehôwa hòi Môise mơ đơs mơ khai bơh di Sàl Tòm Mat. Kơnràñ đơs lah: 

2“Đơs tĕ mơ cau Israel lah: ‘Tòm tŭ cau lơi tòm bol mê cèng ơn dô nơm phan ơn 
duh khoai Yàng Jehôwa in gen cèng tĕ dô nơm phan poan jơng bơh tòm mpồl 
kơnrồ hala mpồl belàt. 

3Dilah phan ơn duh khoai la dô nơm phan ơn duh khoai chu pơrguc bơh di mpồl 
kơnrồ, khai pal ơn dô nơm kơnrồ dam ò gơs tềl sồt rmàñ; khai pal cèng gơ tus di 
mpồng mut tòm Sàl Tòm Mat nàng geh dòp di đap Yàng Jehôwa. 

4Khai pal ơn tê khai dê di bồ phan ơn chu pơrguc hơ̆, gen gơ rơp geh dòp ala khai 
nàng tơwài glài khai in. 

5Khai pal tơnchơt kơnrồ dam hơ̆ di đap Yàng Jehôwa, lồc behơ̆ ală kòn klau Arôn 
dê la ală cau gơnoar ơn phan duh khoai ai mhàm mơ rsìh gơ di jơh ală gah 
cơnòng duh khoai di tiah mut lik Sàl Tòm Mat dê. 

6Khai pal klò gơltau phan ơn chu pơrguc hơ̆ mơ koh rpot rpet. 

7Ală kòn klau cau gơnoar ơn phan duh khoai Arôn dê pal sing ồs hơđang cơnòng 
duh khoai mơ dap lòng hơđang ồs. 

8Gen ală kòn klau Arôn dê la ală cau gơnoar ơn phan duh khoai rơp dap ală pet 
poac neh koh, bal mơ bồ mơ dơngi gơ hơđang lòng ồs sa hơđang cơnòng duh 
khoai. 

9Khai pal ai dà mơ rào ală pơnah tòm dơlam kơnrồ bal mơ ală jơng gơ dê, mơ 
cau gơnoar ơn phan duh khoai pal chu jơh ală phan hơđang cơnòng duh khoai. 
Hơ̆ la dô nơm phan ơn chu pơrguc, dô nơm phan ơn chu tòm ồs, gơs ƀô bơlhu 
niam nùs Yàng Jehôwa. 

10Dilah phan ơn duh khoai la dô nơm phan ơn chu pơrguc bơh di mpồl belàt, la 
belàt hala ală be, gen khai pal ơn dô nơm belàt hala be dam ò gơs tềl sồt rmàñ. 

11Khai pal tơnchơt gơ di đah đang cơnòng duh khoai di đap Yàng Jehôwa, mơ ală 
kòn klau Arôn dê la ală cau gơnoar ơn phan duh khoai rơp rsìh mhàm gơ di jơh 
ală gah cơnòng duh khoai dê, 

12Khai pal koh rpot rpet gơ mơ cau gơnoar ơn phan duh khoai rơp dap ală pet 
hơ̆ bal mơ bồ mơ dơngi gơ hơđang lòng ồs sa hơđang cơnòng duh khoai. 

13Khai pal ai dà mơ rào jơh ală phan tòm dơlam bal mơ jơng gơ, mơ cau gơnoar 
ơn phan duh khoai pal cèng jơh ală phan hơ̆ mơ chu hơđang cơnòng duh khoai. 

Hơ̆ la dô nơm phan ơn chu pơrguc, dô nơm phan chu mơ ồs, gơs ƀô bơlhu niam 
nùs Yàng Jehôwa. 

14Dilah phan ơn duh khoai Yàng Jehôwa la dô nơm phan ơn chu pơrguc mơ ală 
sềm gen khai pal ơn dô nơm ntòp hala dô nơm kòn ntòp hui. 

15Cau gơnoar ơn phan duh khoai rơp cèng gơ tus hơ cơnòng duh khoai, tơryoat 
tac ngko gơ mơ chu gơ hơđang cơnòng duh khoai; mhàm gơ pal lòi gơhòr lik jơh 
di gah cơnòng duh khoai. 

16Khai pal tă klung gơ bal mơ ală phan tòm dơlam klung gơ mơ sang jơh hơ đah 
mattơngai lik cơnòng duh khoai dê la tiah gơs bùh. 

17Khai pal at di ală pơnđar mơ crè gơ gơs bàr pơnah mơya ò di gơltac is gơ dê, 
lồc behơ̆ cau gơnoar ơn phan duh khoai rơp chu gơ hơđang lòng ồs sa hơđang 
cơnòng duh khoai. Hơ̆ la dô nơm phan ơn chu pơrguc, dô nơm phan ơn chu mơ 
ồs gơs ƀô bơlhu niam nùs Yàng Jehôwa.’” 

Lebi 2 

Phan ơn mơ kòi mbo 
1Tòm tŭ gơs cau lơi cèng ơn Yàng Jehôwa in dô nơm phan ơn mơ kòi mbo, gen 
phan ơn khai dê pal geh sac la kơmbuh phe rhền. Khai pal tuh mơñà hơđang gơ, 
ơn kơlhô hơđang gơ. 

2Mơ cèng gơ tus hơ ală kòn klau Arôn dê la ală cau gơnoar ơn phan duh khoai. 
Cau gơnoar ơn phan duh khoai ai dô sơmbat kơmbuh phe mơ mơñà bal mơ jơh 
kơlhô mơ chu phan hơ̆ lơh gơs dô pơnah lòi kirsơnre hơđang cơnòng duh khoai, 
dô nơm phan ơn chu mơ ồs. Hơ̆ la dô nơm phan ƀô bơlhu niam nùs Yàng Tom 
Trồ. 

3Pơnah gam wơl bơh phan ơn mơ kòi mbo hơ̆ gơrê bal mơ Arôn mơ ală kòn klau 
khai dê; hơ̆ la pơnah sàng goh rlau jơh tòm phan ơn chu mơ ồs ơn Yàng Jehôwa 
in. 

4Dilah bol mê cèng ơn dô nơm phan ơn mơ kòi mbo buh tòm bơnhă ồs gen gơ 
pal lơh gơs bơh kơmbuh phe rhền mơ lơh gơs ală piang lă ò gơs kañ bơcă bal 
mơ mơñà, hala ală piang lă ò gơs kañ gơs mơñà tuh hơđang gơ. 

5Dilah phan ơn mơ kòi mbo bol mê dê neh rcang hơđang dô nơm phan ngui nàng 
buh gen phan ơn hơ̆ pal lơh mơ kơmbuh phe rhền bơcă bal mơ mơñà, mơ ò gơs 
kañ. 

6Dơrkă piang lă hơ̆ dô pet, dô pet mơ tuh mơñà hơđang gơ; hơ̆ la dô nơm phan 
ơn mơ kòi mbo. 

7Dilah phan ơn mơ kòi mbo bol mê dê la phan neh rcang gơm tòm glah, gơ pal 
lơh gơs mơ kơmbuh phe rhền mơ mơñà. 

8Cèng tĕ phan ơn mơ kòi mbo lơh gơs bơh ală phan hơ̆ nàng ơn Yàng Jehôwa in; 
cèng tĕ hơ cau gơnoar ơn phan duh khoai mơ khai rơp cèng tus hơ cơnòng duh 
khoai. 

9Cau gơnoar ơn phan duh khoai rơp tă dô pơnah lòi kah kirsơnre bơh di phan 
ơn nàng ơn Yàng Jehôwa in, mơ chu gơ hơđang cơnòng duh khoai lơh gơs dô 
nơm phan ơn chu mơ ồs, gơs ƀô bơlhu niam nùs Yàng Jehôwa. 

10Pơnah gam wơl phan ơn mơ kòi mbo dê gơrê bal mơ Arôn mơ ală kòn klau 
khai dê, hơ̆ la pơnah sàng goh rlau jơh tòm phan ơn chu mơ ồs ơn Yàng Jehôwa 
in. 

11Kòp nơm phan ơn mơ kòi mbo mơ bol mê cèng ơn Yàng Jehôwa in pal la phan 
ơn ò gơs kañ, bơh bol mê ò di chu kañ hala dà lơwe tòm dô nơm phan ơn chu mơ 
ồs ơn Yàng Jehôwa in. 

12Bol mê rgơi cèng ală phan hơ̆ tus hơ Yàng Jehôwa lơh gơs phan ơn plai bồ 
sơnam, mơya ală phan hơ̆ ò di ơn hơđang cơnòng duh khoai lơh gơs phan ơn 
pơdơng ƀô bơlhu. 

13Tĕ bơtơl boh di jơh ală phan ơn mơ kòi mbo bol mê dê. Tài bơh boh la tềl sơnio 
bơta ho bal digùl Yàng Tom Trồ mơ bol mê. Bol mê pal ơn tĕ boh di jơh ală phan 
ơn bol mê dê. 

14Dilah bol mê cèng dô nơm phan ơn mơ kòi mbo la plai bồ sơnam bol mê dê ơn 
Yàng Jehôwa in gen pal piah kòi pa mơ ceh gơtòm ồs lơh gơs kơmbuh. 

15Ơn tĕ mơñà mơ kơlhô hơđang gơ; hơ̆ la dô nơm phan ơn mơ kòi mbo. 

16Cau gơnoar ơn phan duh khoai rơp chu pơnah kòi neh piah mơ mơñà, bal mơ 
jơh kơlhô, lơh gơs dô nơm phan ơn chu mơ ồs ơn Yàng Jehôwa in. 

Lebi 3 

Phan ơn ring lơngai 
1Dilah cau lơi kòñ ơn phan ơn duh khoai ring lơngai, dilah khai ơn dô nơm phan 
poan jơng bơh di mpồl kơnrồ, bulah la dam hala me, khai pal ơn di đap Yàng 
Jehôwa dô nơm phan poan jơng ò tềl sồt. 

2Khai rơp ơn tê khai dê hơđang bồ phan ơn khai dê mơ tơnchơt gơ di tiah mut 
Sàl Tòm Mat. Gen ală kòn klau Arôn dê la ală cau gơnoar ơn phan duh khoai rơp 
rsìh mhàm hơđang cơnòng duh khoai di ală đah. 

3Bơh di phan ơn ring lơngai, khai pal cèng ơn Yàng Jehôwa in dô nơm phan ơn 
chu mơ ồs, hơ̆ la jơh ală dơngi gòm klòm ală pơnah tòm dơlam hala gơđềt bal 
mơ gơ, 

4bàr nơm leh, bal mơ dơngi hơđang gơ rềp di but, mơ dô blah poac lơho gòm 
klòm mơ khai tă bal mơ bàr nơm leh. 

5Gen ală kòn klau Arôn dê rơp chu gơ hơđang cơnòng duh khoai hơđang phan 
ơn chu pơrguc ơn hơđang lòng ồs sa, lơh gơs dô nơm phan ơn chu mơ ồs, gơs ƀô 
bơlhu niam nùs Yàng Jehôwa. 

6Dilah khai ơn dô nơm phan poan jơng bơh di mpồl belàt lơh gơs phan ơn ring 
lơngai Yàng Jehôwa in, khai pal ơn dô nơm dam hala me ò gơs tềl sồt. 

7Dilah khai ơn dô nơm belàt kòn nàng lơh phan ơn, gen khai pal cèng gơ tus di 
đap Yàng Jehôwa. 

8Khai pal ơn tê khai dê hơđang bồ phan ơn hơ̆ mơ tơnchơt gơ di đap Sàl Tòm 
Mat. Gen ală kòn klau Arôn dê rsìh mhàm gơ di cơnòng duh khoai hơđang kòp 
đah. 

9Bơh di phan ơn ring lơngai nàng lơh phan ơn, khai pal cèng dô nơm phan chu 
mơ ồs ơn Yàng Jehôwa in: dơngi gơ dê, jơh dô nơm tiang neh koh rềp di ntìng 
gòr ngkòi, jơh dơngi gòm ală pơnah tòm dơlam hala gơđềt bal mơ ală pơnah hơ̆, 

10bàr nơm leh bal mơ dơngi hơđang gơ rềp di but, mơ blah poac lơho gòm klòm, 
mơ khai rơp tă bal mơ ală leh. 

11Cau gơnoar ơn phan duh khoai rơp chu gơ hơđang cơnòng duh khoai lơh gơs 
phan sa, hơ̆ la dô nơm phan ơn chu mơ ồs ơn Yàng Jehôwa in. 

12Dilah phan ơn khai dê la dô nơm be, khai pal ơn gơ di đap Yàng Jehôwa. 

13Khai pal ơn tê khai hơđang bồ gơ dê mơ tơnchơt gơ di đap Sàl Tòm Mat. Gen 
ală kòn klau Arôn dê rơp rsìh mhàm gơ di cơnòng duh khoai hơđang ală đah. 

14Bơh di phan khai ơn gen khai pal ơn phan duh khoai do chu tòm ồs Yàng 
Jehôwa in: jơh ală dơngi jơm gòm ală pơnah tòm dơlam hala gơđềt bal mơ gơ, 

15bàr nơm leh bal mơ dơngi hơđang gơ rềp di but mơ blah gơltau lơho gòm klòm, 
mơ khai rơp tă bal mơ ală leh. 

16Cau gơnoar ơn phan duh khoai rơp chu ală phan hơ̆ hơđang cơnòng duh khoai 
lơh gơs phan sa, hơ̆ la dô nơm phan ơn chu tòm ồs, gơs ƀô bơlhu. Jơh ală dơngi 
gơrê mơ Yàng Jehôwa. 

17Do la dô jơnau sồr gam sùm sùm ală rài rơp tus in, bulah ơm tiah lơi: Bol mê ò 
di sa dơngi hala mhàm. 

Lebi 4 

Phan ơn tơwài glài 
1Yàng Jehôwa đơs mơ Môise: 

2“Đơs tĕ mơ làng bol Israel lah: Tòm tŭ gơs cau lơi gơtup tìs tòm tồi glài mơ lơh 
bơta neh bơkơ̆u tòm ală bơta sồr lam Yàng Jehôwa dê. 

3Dilah la cau gơnoar ơn phan duh khoai neh geh bong mơñà mơ tìs glài, cèng 
bơta tồi glài hơ̆ hơđang làng bol in, gen khai pal cèng Yàng Jehôwa in dô nơm 
kơnrồ dam gam dềt ò gơs tềl sồt lơh gơs phan ơn duh khoai tơwài glài mơ khai 
neh tìs. 

4Khai pal cèng kơnrồ tus di tiah mut Sàl Tòm Mat di đap Yàng Jehôwa. Khai pal 
ơn tê hơđang gơ mơ tơnchơt gơ di đap Yàng Jehôwa. 

5Gen cau gơnoar ơn phan duh khoai neh geh bong mơñà rơp ai dô pơnah mhàm 
kơnrồ dam dê mơ cèng mut tòm Sàl Tòm Mat. 

6Khai pal iurŭ kòn tê khai dê tòm mhàm mơ rsìh gơ poh dơ̆ di đap Yàng Jehôwa, 
di đap bài kơrnìng tiah sàng goh dê. 

7Gen cau gơnoar ơn phan duh khoai bong dô êt mhàm di ală ngke cơnòng chu 
kơlhô ƀô bơlhu di đap Yàng Jehôwa tòm Sàl Tòm Mat dê. Mhàm gam wơl kơnrồ 
dam dê gen khai rơp tuh di jơng cơnòng chu kơlhô di tiah mut Sàl Tòm Mat dê. 

8Khai rơp tă jơh dơngi bơh di kơnrồ dam ơn tơwài glài, hơ̆ la dơngi jơm gòm ală 
pơnah tòm dơlam hala gơđềt bal mơ gơ, 

9bàr nơm leh bal mơ dơngi hơđang gơ rềp di but, blah poac lơho jơm gòm klòm 
mơ khai rơp tă bal mơ ală leh, 

10tòm toh kung be dơngi neh tă bơh di kơnrồ ơn lơh gơs phan ơn ring lơngai. 
Gen cau gơnoar ơn phan duh khoai rơp chu ală phan hơ̆ hơđang cơnòng ơn phan 
ơn chu pơrguc. 

11Mơya gơltau mơ poac kơnrồ dê bal mơ bồ, jơng mơ ală pơnah tòm dơlam mơ 
è gơ dê, 

12hơ̆ la jơh ală phan gam wơl bơh di kơnrồ, khai pal cèng tus hơ đah bơdìh tiah 
sàl ơm, tus di tiah neh ơn is sàng goh, la tiah tuh sang bùh, mơ chu gơtòm lòng 
ồs sa hơđang gơnru bùh. 

13Dilah jơh dô mpồl jơnum làng bol Israel gơtup tìs tòm tồi glài mơ lơh bơta neh 
bơkơ̆u tòm ală bơta sồr lam Yàng Jehôwa dê, bulah mpồl jơnum làng bol ò đal 
git bơta tồi glài bol khai neh tìs, gen bol khai kung neh tìs tòm tồi glài rau. 

14Tòm tŭ bol khai neh git bơh tồi glài mơ bol khai neh tìs, gen mpồl làng bol pal 
cèng tus dô nơm kơnrồ dam gam dềt lơh gơs phan ơn tơwài glài mơ cèng gơ tus 
di đap Sàl Tòm Mat. 

15Ală cau kwang kra mpồl làng bol dê pal ơn tê bol khai dê hơđang bồ kơnrồ dam 
di đap Yàng Jehôwa, mơ kơnrồ dam pal tơnchơt di đap Yàng Jehôwa. 

16Gen cau gơnoar ơn phan duh khoai neh geh bong mơñà pal ai dô êt mhàm 
kơnrồ dam dê mơ cèng mut tòm Sàl Tòm Mat. 

17Ală cau gơnoar ơn phan duh khoai rơp iurŭ kòn tê khai dê tòm mhàm mơ rsìh 
gơ di đap Yàng Jehôwa poh dơ̆ di đap bài kơrnìng. 

18Cau gơnoar ơn phan duh khoai kung rơp bong dô êt mhàm hơđang ală ngke 
cơnòng duh khoai di đap Yàng Jehôwa tòm Sàl Tòm Mat. Mhàm gam wơl gen 
khai rơp tuh di jơng cơnòng chu kơlhô di tiah mut Sàl Tòm Mat dê. 

19Khai rơp tă jơh ală dơngi bơh di gơ mơ chu gơ hơđang cơnòng ơn phan duh 
khoai, 

20mơ lơh di kơnrồ dam do tòm toh kung be khai neh lơh di kơnrồ lơh gơs phan 
ơn tơwài glài. Lơh behơ̆, gen cau gơnoar ơn phan duh khoai rơp lơh gơs bơta 
tơwài glài bol khai in, mơ bol khai rơp geh toh glài. 

21Lồc behơ̆, khai rơp cèng kơnrồ dam hơ đah bơdìh tiah sàl ơm mơ chu gơtòm 
ồs kung be khai neh chu kơnrồ ne. Hơ̆ la phan ơn tơwài glài mpồl làng bol dê. 

22Tòm tŭ dô nă cau kwang at bồ gơtup tìs dùl tòm ală bơta sồr lam Jehôwa la 
Yàng Tom Trồ he dê, lơh dô bơta neh bơkơ̆u ò pal lơh, gen khai neh tìs glài. 

23Tơnơ̆ hơ̆, dilah khai neh git tồi glài khai neh tìs, gen khai pal cèng dô nơm phan 
ơn la dô nơm be dam ò tềl sồt. 

24Khai pal ơn tê khai dê hơđang bồ be dam mơ tơnchơt gơ di tiah lơh poac phan 
ơn chu pơrguc di đap Yàng Jehôwa. Hơ̆ la phan ơn tơwài glài. 

25Lồc behơ̆, cau gơnoar ơn phan duh khoai pal ngui ràs tê ai dô êt mhàm phan 
ơn tơwài glài dê mơ ơn di ală ngke cơnòng ơn phan duh khoai chu pơrguc mơ 
tuh pơnah gam wơl mhàm dê di jơng cơnòng duh khoai. 

26Khai kung rơp chu jơh dơngi hơđang cơnòng duh khoai kung be khai neh chu 
dơngi phan ơn duh khoai bơta ring lơngai dê. Lơh behơ̆ gen cau gơnoar ơn phan 
duh khoai rơp lơh bơta tơwài glài cau tìs glài in, mơ khai rơp geh toh glài. 

27 Dilah dô nă cau tòm mpồl làng bol gơtup tìs tòm bơta tồi glài mơ lơh dô bơta 
neh bơkơ̆u tòm ală jơnau sồr Yàng Jehôwa dê gen khai neh tìs glài. 

28Tòm tŭ khai neh git tồi glài khai neh tìs gen khai pal cèng dô nơm phan ơn la 
dô nơm be dra ò tềl sồt. 

29Khai pal ơn tê khai dê hơđang bồ phan ơn tơwài glài mơ tơnchơt gơ di tiah lơh 
poac phan ơn chu pơrguc. 

30Lồc behơ̆, cau gơnoar ơn phan duh khoai pal ngui ràs tê ai dô êt mhàm phan 
ơn tơwài glài dê mơ bong gơ di ală ngke cơnòng ơn phan duh khoai chu pơrguc 
mơ tuh pơnah mhàm gam wơl di jơng cơnòng duh khoai. 

31Khai pal tă jơh dơngi tòm toh kung be khai neh tă bơh di phan ơn bơta ring 
lơngai, mơ cau gơnoar ơn phan duh khoai rơp chu gơ hơđang cơnòng duh khoai 

lơh gơs phan ƀô bơlhu niam nùs Yàng Jehôwa. Lơh behơ̆, gen cau gơnoar ơn 
phan duh khoai rơp lơh bơta tơwài glài cau hơ̆ in, mơ khai rơp geh toh glài. 

32Dilah khai cèng dô nơm belàt lơh gơs phan ơn tơwài glài gen khai pal cèng dô 
nơm belàt dra ò tềl sồt. 

33Khai pal ơn tê khai dê hơđang bồ gơ mơ tơnchơt gơlơh gơs phan ơn tơwài glài 
di tiah lơh poac phan ơn chu pơrguc. 

34Lồc behơ̆, cau gơnoar ơn phan duh khoai pal ngui ràs tê ai dô êt mhàm phan 
ơn tơwài glài dê mơ bong gơ di ală ngke cơnòng ơn phan duh khoai chu pơrguc 
mơ tuh pơnah mhàm gam wơl di jơng cơnòng duh khoai. 

35Khai pal tă jơh dơngi tòm toh kung be khai neh tă bơh di belàt phan ơn bơta 
ring lơngai, mơ cau gơnoar ơn phan duh khoai rơp chu gơ hơđang cơnòng duh 
khoai hơđang ală phan ơn chu pơrguc ơn Yàng Jehôwa in. Lơh behơ̆, gen cau 
gơnoar ơn phan duh khoai rơp lơh gơs bơta tơwài glài cau hơ̆ in bơh tồi glài khai 
neh tìs, mơ khai rơp geh toh glài.” 

Lebi 5 

Ală pơnah ndai kòñ ơn phan tơwài glài 
1“Mơ dilah dô nă cau tìs glài tài bơh khai ò yal tơlik tòm tŭ khai neh srat să ho 
nền lơh cơng bơh dô jơnau lơi mơ khai neh gŏ hala neh git, gen khai rơp kong 
lơh nền glài. 

2Hala dilah dô nă cau neh ƀư di dô nơm phan lơi ò goh jat bơta sồr lam, be ală 
ƀồc chơt ală phan poan jơng tòm brê dê hala ală phan poan jơng tòm hìu dê, hala 
ală phan ò goh wìn nsròng tòm ù, bulah khai ò đal git, khai kung neh gơlik gơs ò 
goh mơ neh tìs glài. 

3Dilah dô nă cau lơi ƀư di phan ò goh kòn mơnus dê, ò git la phan lơi neh lơh 
khai in gơlik gơs ò goh, bulah khai ò đal git bơta hơ̆, tòm tŭ khai git bơh bơta hơ̆ 
rau gen khai gơkòl kòp la neh tìs glài. 

4Dilah dô nă cau ò git kơrhia tòm bơta srat să ho nền nàng lơh dô bơta lơi, bulah 
la bơta niam hala iơh, tòm tŭ git bơta lơi mơ khai srat să ho nền dô bă ò git 
kơrhia, bulah khai ò git đal bơh bơta hơ̆, tòm tŭ khai git bơh bơta hơ̆ rau gen 
khai gơkòl kòp la neh tìs glài. 

5Tòm tŭ cau lơi neh tìs glài tòm ală gùng behơ̆, khai pal yal glài khai neh tìs, 

6mơ bơta lơh glài bơh glài khai neh tìs la khai pal cèng tus hơ Yàng Jehôwa dô 
nơm belàt kòn dra hala be dra bơh di mpồl belàt nàng lơh gơs phan ơn tơwài 
glài; mơ cau gơnoar ơn phan duh khoai rơp lơh bơta tơwài glài khai in bơh tồi 
glài khai dê. 

7Mơya dilah khai ò rgơi tơl pràn nàng ơn dô nơm belàt kòn hala be kòn, khai pal 
cèng tus hơ Yàng Jehôwa bơh bơta tơm tồi glài khai dê, bàr nơm sềm ntòp hala 

bàr nơm kòn ntòp hui: dô nơm lơh gơs phan ơn tơwài glài mơ dô nơm lơh gơs 
phan ơn chu pơrguc. 

8Khai rơp cèng ală phan hơ̆ tus hơ cau gơnoar ơn phan duh khoai, lài ngan cau 
gơnoar ơn phan duh khoai ơn dô nơm lơh gơs phan ơn tơwài glài. Khai rơp 
tơryoat ngko gơ dê mơ ò di lơh gơltac jơh, 

9mơ rơp rsìh dô êt mhàm phan ơn tơwài glài dê di gah cơnòng duh khoai; mhàm 
gam wơl pal tuh jơh di jơng cơnòng duh khoai. Hơ̆ la phan ơn tơwài glài. 

10Mơ sềm dơ̆ bàr, cau gơnoar ơn phan duh khoai rơp ơn be dô nơm phan ơn chu 
pơrguc, jat be bơta neh lơh nền gơs phan ơn tơwài glài khai in bơh tồi glài mơ 
khai neh tìs, mơ khai rơp geh toh glài. 

11Bulah behơ̆, dilah khai ò rgơi gơs bàr nơm sềm ntòp hala bàr nơm kòn ntòp 
hui, gen tài bơh tồi glài khai dê khai pal cèng tus dô pơnah jơt epha kơmbuh phe 
rhền nàng lơh gơs dô nơm phan ơn tơwài glài. Khai ò di ơn mơñà hala kơlhô ƀô 
bơlhu hơđang gơ, tài bơh hơ̆ la dô nơm phan ơn tơwài glài. 

12Khai rơp cèng gơ tus hơ cau gơnoar ơn phan duh khoai, gen cau gơnoar ơn 
phan duh khoai rơp ai dô sơmbat kơmbuh phe hơ̆ lơh gơs dô pơnah lòi kirsơnre, 
mơ chu gơ hơđang cơnòng duh khoai hơđang ală phan ơn chu mơ ồs ơn Yàng 
Jehôwa in. Hơ̆ la dô nơm phan ơn tơwài glài. 

13Lơh behơ̆ gen cau gơnoar ơn phan duh khoai rơp lơh gơs bơta tơwài glài cau 
hơ̆ in bơh ală bơta tồi glài mơ khai neh tìs, mơ khai rơp geh toh glài. Pơnah gam 
wơl phan ơn duh khoai dê rơp gơrê bal mơ cau gơnoar ơn phan duh khoai, kung 
be tòm phan ơn duh khoai mơ kòi mbo.” 

Phan ơn tơwài glài gơtup tìs 
14Yàng Jehôwa đơs mơ Môise lah: 

15“Tòm tŭ gơs dô nă cau gơtup tìs tòm bơta sồr lam Yàng Jehôwa dê gơwèt hơ 
ală phan goh, gen tài bơh bơta lơh glài khai dê khai pal cèng tus hơ Yàng Jehôwa 
dô nơm belàt dam bơh di mpồl belàt khai dê, ò tềl sồt mơ kas màng di pal mơ 
khà priă lơh nền jat be sieklơ Tiah Sàng Goh dê. Hơ̆ la dô nơm phan ơn tơwài 
glài gơtup tìs. 

16Khai pal tơm wơl bơta khai neh ò lơh tơl gơwèt hơ ală phan sàng goh, bơtơl 
tai dô pơnah pram bơta kas màng gơ dê mơ ai jơh cau gơnoar ơn phan duh khoai 
in, mơ cau gơnoar ơn phan duh khoai ngui belàt dam hơ̆ lơh gơs phan ơn tơwài 
glài nàng tơwài glài cau hơ̆ in bơh tồi glài mơ khai neh tìs, mơ khai rơp geh toh 
glài. 

17Dilah dô nă cau tìs glài mơ lơh bơta neh bơkơ̆u tòm ală bơta sồr lam Yàng 
Jehôwa dê, khai neh tìs glài mơ pal kong lơh glài bơh bơta hơ̆. 

18Khai pal cèng tus hơ cau gơnoar ơn phan duh khoai dô nơm phan ơn tơwài 
bơta tồi glài gơtup tìs la dô nơm belàt dam bơh di mpồl belàt khai dê, ò tềl sồt 

mơ kas màng di pal. Jat bơta neh lơh nền gen cau gơnoar ơn phan duh khoai rơp 
lơh gơs bơta tơwài glài khai in bơh bơta tìs mơ khai neh gơtup tìs, mơ khai rơp 
geh toh glài. 

19Hơ̆ la phan ơn tơwài glài gơtup tìs, khai neh tìs glài bơh bơta tìs tòmdră mơ 
Yàng Jehôwa.” 

Lebi 6 

Phan ơn tơwài glài 
1 Yàng Jehôwa đơs mơ Môise lah; 

2“Dilah cau lơi tìs glài mơ ò dòn song mơ Yàng Jehôwa bơh neh pơrlồm cau ơm 
rềp di khai bơh dô nơm phan lơi neh jào khai in hala lòi khai in sền gàr hala neh 
kơñau, hala dilah khai pơrlồm cau ơm rềp di khai, 

3hala khai bàn phan mơna cau neh lơh roh mơ đơs blac bơh phan hơ̆, hala dilah 
khai srat să ma blac; dilah khai lơh tìs bơta lơi tòm ală bơta behơ̆, 

4tòm tŭ khai neh lơh tìs mơ dòp git bơta tìs glài khai dê, gen khai pal tơm wơl 
phan lơi khai neh kơñau hala neh ai kơrlơm bơh di cau ndai, hala phan lơi mơ 
cau neh jào khai in, hala neh bàn phan cau neh roh, 

5hala bơh phan lơi mơ khai neh srat să ma blac. Khai pal tơm wơl wil tơl, ai bơtơl 
tai dô pơnah pram bơta kas màng phan hơ̆ dê mơ ai jơh cau tòm phan hơ̆ in tòm 
ngai khai ơn phan ơn tơwài glài gơtup tìs khai dê. 

6Mơ khai pal cèng tus hơ cau gơnoar ơn phan duh khoai, be la phan ơn tơwài 
glài khai dê nàng ơn Yàng Jehôwa in, dô nơm belàt dam ò sồt rmàñ bơh di mpồl 
belàt khai dê, mơ kas màng di pal. 

7Cau gơnoar ơn phan duh khoai rơp lơh gơs bơta tơwài glài khai in di đap Yàng 
Jehôwa, mơ khai rơp geh toh glài bơh bơta lơi tòm ală bơta neh lơh khai in tìs 
glài.” 

Phan ơn chu pơrguc 
8Yàng Jehôwa đơs mơ Môise lah: 

9“Ai tĕ Arôn mơ ală kòn klau khai in jơnau sồr do: Do la ală sơnoa rnoas bơh 
phan ơn chu pơrguc: Phan ơn chu pơrguc pal lòi gơ ơm hơđang cơnòng duh 
khoai mang àng, jơl tus àng drim, mơ ồs pal sa hơng sùm hơđang cơnòng duh 
khoai. 

10Gen cau gơnoar ơn phan duh khoai rơp soh ồi ào mơ brài che dơmài khai dê, 
gơs ồi ào dơlam mơ brài che dơmài di să khai, mơ rơp chŏ bùh phan ơn chu 
pơrguc mơ ồs neh sa hơđang cơnòng duh khoai mơ ơn gơ di gah cơnòng duh 
khoai. 

11Lồc behơ̆ khai pal hồ ală ồi ào hơ̆ mơ soh ală ồi ào ndai, mơ cèng bùh hơ đah 
bơdìh sàl ơm di dô bă tiah neh ơn is sàng goh. 

12Ồs hơđang cơnòng duh khoai pal lòi gơ sa hơng sùm; ò di lòi gơ chơt. Kòp àng 
drim cau gơnoar ơn phan duh khoai pal ơn bơtơl lòng mơ rơndap phan ơn chu 
pơrguc hơđang ồs mơ chu dơngi ală phan ơn bơta ring lơngai hơđang hơ̆. 

13Ồs pal lòi gơ sa hơng sùm hơđang cơnòng duh khoai; mơ ò ai gơnoar gơ in chơt 
ò. 

Phan ơn mơ kòi mbo 
14Do la ală sơnoa rnoas bơh phan ơn mơ kòi mbo: Ală kòn klau Arôn pal cèng gơ 
tus di đap mat Yàng Jehôwa, di đap cơnòng duh khoai. 

15Cau gơnoar ơn phan duh khoai pal ai dô sơmbat kơmbuh phe rhền mơ mơñà, 
bal mơ jơh kơlhô hơđang phan ơn mơ kòi mbo mơ chu pơnah lòi kah kirsơnre 
hơđang cơnòng duh khoai lơh gơs ƀô bơlhu niam nùs Yàng Jehôwa. 

16Arôn mơ ală kòn klau khai dê rơp sa pơnah gam wơl bơh phan ơn hơ̆, mơya 
pal sa ò gơs kañ di dô bă tiah sàng goh, bol khai pal sa gơ di ƀlàng jơng gùng Sàl 
Tòm Mat dê. 

17Ò di buh gơ bal mơ kañ; Añ neh ai bol khai in gơs pơnah tòm ală phan ơn chu 
tòm ồs ơn Añ in. Kung be phan ơn tơwài glài mơ phan ơn tơwài glài gơtup tìs, 
gơ la sàng goh rlau jơh. 

18Kòp nă cau klau tòm kòn sau Arôn dê rgơi sa gơ. Hơ̆ la pơnah òs ai khai in bơh 
di ală phan ơn chu tòm ồs ơn Yàng Jehôwa in tòm ală rài tơnơ̆. Cau lơi ƀư di ală 
phan hơ̆ pal gơlik gơs sàng goh.” 

19Yàng Jehôwa kung đơs mơ Môise lah: 

20“Do la phan ơn mơ Arôn bal mơ ală kòn klau khai dê rơp cèng tus Yàng Jehôwa 
in tòm ngai kòp nă bol khai geh bong mơñà: dô pơnah jơt epha kơmbuh phe rhền 
lơh gơs phan ơn mơ kòi mbo òs ơn, nggùl tòm àng drim mơ nggùl tòm trồ mho. 

21Bơcă tĕ gơ bal mơ mơñà mơ buh hơđang dô nơm pơnơr buh; bơcă bal, koh 
rpot rpet mơ cèng ơn lơh gơs ƀô bơlhu niam nùs Yàng Jehôwa. 

22Kòn klau rơp geh bong mơñà nàng tơrbŏ gơnoar broă khai dê rơp rcang phan 
ơn hơ̆. Hơ̆ la pơnah ơn Yàng Jehôwa in mơ pal chu pơrguc jơh. 

23Kòp nơm phan ơn mơ kòi mbo cau gơnoar ơn phan duh khoai dê pal chu 
pơrguc jơh; ò di sa gơ.” 

Phan ơn tơwài glài 
24Yàng Jehôwa đơs mơ Môise lah: 

25“Đơs tĕ mơ Arôn mơ ală kòn klau khai dê: Do la ală sơnoa rnoas bơh phan ơn 
tơwài glài: Phan ơn tơwài glài pal hàl tơnchơt di đap Yàng Jehôwa di tiah phan 
ơn chu pơrguc kong hàl tơnchơt; gơ la phan ơn sàng goh rlau jơh. 

26Cau gơnoar ơn phan duh khoai ơn phan hơ̆ pal sa gơ; pal sa phan ơn do tòm 
dô bă tiah sàng goh, tòm ƀlàng jơng gùng Sàl Tòm Mat dê. 

27Phan lơi tòm tup mơ poac rơp gơlik gơs sàng goh, mơ dilah gơs dô êt mhàm 
lơi gơđềt di ồi ào gen mê pal rào goh gơtòm dô bă tiah sàng goh. 

28Glah mơ ù ngui nàng gơm poac pal jan bơcah; mơya dilah gơm tòm glah mơ 
kòng gen glah hơ̆ pal tho jùt goh mơ dà. 

29Cau klau lơi tòm hìu nhă cau gơnoar ơn phan duh khoai rgơi sa gơ, hơ̆ la phan 
sàng goh rlau jơh. 

30Mơya phan ơn tơwài glài lơi mơ mhàm gơ neh cèng mut tòm Sàl Tòm Mat nàng 
tơwài glài di Tiah Sàng Goh gen ò di sa; pal chu gơtòm ồs. 

Lebi 7 

Phan ơn tơwài glài gơtup tìs 
1Do la ală sơnoa rnoas bơh phan ơn tơwài glài gơtup tìs, la dô nơm phan ơn sàng 
goh rlau jơh. 

2Phan ơn tơwài glài gơtup tìs pal hàl tơnchơt tòm dô bă tiah mơ phan ơn chu 
pơrguc neh hàl tơnchơt, mơ mhàm gơ pal rsìh di cơnòng duh khoai hơđang kòp 
đah. 

3Jơh dơngi gơ dê pal ơn, hơ̆ la dơngi tòm tiang gơ mơ dơngi jơm gòm ală pơnah 
tòm dơlam gơ, 

4bàr nơm leh bal mơ dơngi hơđang gơ rềp di but, dô blah poac lơho jơm klòm 
neh tă bal mơ ală leh. 

5Cau gơnoar ơn phan duh khoai pal chu jơh ală phan hơ̆ hơđang cơnòng duh 
khoai lơh gơs dô nơm phan ơn chu mơ ồs ơn Yàng Jehôwa in. Hơ̆ la phan ơn 
tơwài glài gơtup tìs. 

6Jơh cau klau tòm hìu nhă cau gơnoar ơn phan duh khoai rgơi sa gơ, mơya pal 
sa tòm dô bă tiah sàng goh, hơ̆ la phan sàng goh rlau jơh. 

7Bơta boh lam do pal lơh jat gơwèt hơ phan ơn tơwài glài kung be glài gơtup 
gơtơl: Ală phan ơn gơrê bal mơ cau gơnoar ơn phan duh khoai neh ngui nàng 
lơh gơs bơta tơwài glài. 

8Cau gơnoar ơn phan duh khoai ơn dô nơm phan ơn chu pơrguc cau lơi in gen 
gơltau gơ rơp gơrê mơ cau gơnoar ơn phan duh khoai hơ̆ in. 

9Kòp nơm phan ơn mơ kòi mbo neh buh tòm bơnhă ồs hala neh gơm tòm dô 
nơm glah hala tòm dô nơm chàng gơrê bal mơ cau gơnoar ơn phan duh khoai 
neh ơn phan hơ̆, 

10mơ kòp nơm phan ơn mơ kòi mbo, bulah bơcă bal mơ mơñà hala ò, kung gơrê 
bal mơ jơh ală kòn klau Arôn dê. 

Phan ơn ring lơngai 
11Do la ală sơnoa rnoas bơh phan ơn ring lơngai mơ dô nă cau rgơi ơn Yàng 
Jehôwa in: 

12Dilah khai ơn gơ nàng yal tơlik nùs kah bơta nđàc, bal mơ phan ơn ưnngài do 
gen khai pal ơn ală ƀañ, piang lă ò gơs kañ bơcă bal mơ mơñà, ală piang lă mơ 
kơmbuh phe rhền klac bal mơ bơcă bal mơ mơñà. 

13Bal mơ phan ơn ring lơngai bơta ưnngài dê, khai pal ơn dô nơm phan ơn mơ 
piang lă gơs kañ. 

14Khai pal cèng dô nơm tòm kòp bơta nàng lơh gơs phan ơn, dô nơm phan ơn 
Yàng Jehôwa in; phan ơn hơ̆ gơrê bal mơ cau gơnoar ơn phan duh khoai neh rsìh 
mhàm ală phan ơn bơta ring lơngai dê. 

15Poac phan ơn ring lơngai bơta ưnngài khai dê pal sa tòm ngai ơn gơ; khai ò di 
lòi wơl dô êt lơi bơh phan hơ̆ tus di ngai hìng. 

16Bulah behơ̆, dilah phan ơn khai dê gơlik bơh dô jơnau srat să ho nền hala dô 
nơm phan ơn bơh nùs kòñ ơn, phan ơn pal sa tòm ngai neh ơn gơ, mơya phan 
lơi gam wơl gen rgơi sa tòm ngai hìng. 

17Poac lơi bơh phan ơn gam lòi wơl tus di ngai pe gen pal chu pơrguc jơh. 

18Dilah poac lơi bơh phan ơn ring lơngai gam sa tòm ngai pe gen ò geh dòp. Gơ 
rơp ò geh kòp gơrê bal mơ cau neh ơn gơ, bơh gơ la ò goh; cau lơi sa phan hơ̆ 
gen pal kong àñ glài. 

19Poac neh gơtup di phan lơi ò goh jat bơta sồr lam gen ò di sa; pal chu gơtòm 
ồs. Ai đah pơnah poac ndai gen cau lơi geh goh jat bơta sồr lam gen rgơi sa gơ. 

20Mơya cau lơi ò goh mơ sa poac phan ơn ring lơngai gơrê bal mơ Yàng Jehôwa, 
gen cau hơ̆ pal kong tơlik sang bơh di làng bol khai dê. 

21Dilah gơs cau lơi ƀư di phan lơi ò goh, bulah la bơta ò goh kòn mơnus dê hala 
phan poan jơng ò goh, phan cù kìr iơh rmơh, lồc behơ̆ sa poac phan ơn bơta ring 
lơngai mơ Yàng Jehôwa, gen cau hơ̆ pal kong tơlik bơh di làng bol khai dê.” 

Bơkơ̆u sa dơngi mơ mhàm 
22Yàng Jehôwa đơs mơ Môise lah: 

23“Đơs tĕ mơ cau Israel lah: Bañ sa dơngi lơi phan poan jơng dê, ală belàt hala 
be. 

24Dơngi dô nơm phan poan jơng cau bàn neh chơt rau hala neh gơkòl crè poac 
bơh dô nơm phan brê rgơi ngui tòm broă ndai, mơya bol mê bañ sa poac gơ. 

25Cau lơi sa dơngi dô nơm phan poan jơng neh ơn lơh gơs phan ơn chu tòm ồs 
Yàng Jehôwa in gen cau hơ̆ pal tă tơlik bơh di làng bol khai dê. 

26 Bulah bol mê ơm tiah lơi, bol mê ò di sa mhàm dô nơm sềm hala dô nơm phan 
poan jơng lơi. 

27Dilah cau lơi sa mhàm gen cau hơ̆ pal kong tă tơlik bơh di làng bol khai dê.” 

Pơnah gơrê bal mơ cau gơnoar ơn phan duh khoai 
28Yàng Jehôwa đơs mơ Môise: 

29“Đơs tĕ mơ cau Israel lah: Cau lơi cèng dô nơm phan ơn ring lơngai ơn Yàng 
Jehôwa in gen pal cèng dô pơnah ơn is lơh gơs phan ơn Yàng Jehôwa in. 

30Khai pal ai tê tòm khai dê cèng phan ơn chu tòm ồs ơn Yàng Jehôwa in; khai 
pal cèng dơngi, bal mơ ntơh gơ dê, mơ tơyài di đap Yàng Jehôwa lơh gơs phan 
ơn tơyài. 

31Cau gơnoar ơn phan duh khoai rơp chu dơngi hơđang cơnòng duh khoai, mơya 
ntơh gơrê bal mơ Arôn mơ ală kòn klau khai dê. 

32Mê pal ai bơnô đah ma ală phan ơn bơta ring lơngai mê dê cau gơnoar ơn phan 
duh khoai in lơh gơs dô nơm phan ơn khai in. 

33Kòn klau Arôn dê la cau ơn mhàm mơ dơngi phan ơn ring lơngai dê rơp gơs 
bơnô đah ma lơh gơs pơnah gơrê mơ khai. 

34Bơh di ală phan ơn bơta ring lơngai cau Israel dê, Añ neh ai ntơh tơyài mơ 
bơnô neh ơn mơ ai jơh Arôn cau gơnoar ơn phan duh khoai mơ ală kòn klau khai 
in lơh gơs pơnah òs ai bol khai in bơh cau Israel. 

35Hơ̆ la pơnah tòm ală phan cau ơn chu tòm ồs ơn Yàng Jehôwa in mơ neh tòmpà 
Arôn mơ ală kòn klau khai in tòm ngai bol khai geh lơh gơs cau gơnoar ơn phan 
duh khoai duh broă Yàng Jehôwa. 

36Tòm ngai bol khai geh bong mơñà, Yàng Jehôwa neh ai jơnau sồr cau Israel pal 
ai phan hơ̆ bol khai in lơh gơs pơnah òs ơn bol khai in bơh rài do tus di rài rơp 
tus.” 

37Behơ̆, hơ̆ la ală sơnoa rnoas bơh phan ơn chu pơrguc, phan ơn mơ kòi mbo, 
phan ơn tơwài glài, phan ơn tơwài gơtup tìs, phan ơn pồ bơtào jào gơnoar mơ 
phan ơn bơta ring lơngai, 

38mơ Yàng Jehôwa neh ai Môise in hơđang mơnơm Sinai tòm ngai Kơnràñ sồr 
cau Israel cèng ală phan ơn bol khai dê Yàng Jehôwa in tòm ƀlàng ngềt ngơt Sinai. 

Lebi 8 

Bơta pồ bơtào gơnoar ơn phan duh khoai Arôn mơ ală kòn klau khai dê 
1Yàng Jehôwa đơs mơ Môise lah: 

2“Cèng tĕ Arôn mơ ală kòn klau khai dê, ồi ào bol khai dê, mơñà bong, kơnrồ dam 
lơh gơs phan ơn tơwài glài, bàr nơm belàt dam mơ dô nơm bài ơn piang lă ò gơs 
kañ, 

3mơ hòi pơjum jơh dô mpồl làng bol di tiah mut Sàl Tòm Mat dê.” 

4Môise lơh jat be jơnau Yàng Jehôwa neh sồr khai, mơ mpồl Jơnum neh pơjum 
bal di mpồng mut Sàl Tòm Mat dê. 

5Môise đơs mơ mpồl jơnum lah: “Do la jơnau Yàng Jehôwa neh sồr pal lơh gơs.” 

6Gen Môise cèng Arôn mơ ală kòn klau khai dê tus hơđap mơ ai dà tơnum bol 
khai. 

7Khai tơnsoh ào dơlam Arôn in, kơt che but khai in, tơnsoh khai in ào jrùh mơ 
ơn ephot di khai. Môise kung kơt ephot di Arôn mơ che kơt ntơh neh tàñ hàng 
mơnĕ ngan. 

8Khai ơn ồi kơt ntơh di Arôn mơ ơn Urim mơ Thumim tòm ồi kơt ntơh. 

9Gen khai kơt che kơt bồ di bồ Arôn mơ kơt dô pet màh di đap gơ, hơ̆ la sơgơn 
sàng goh jat be jơnau Yàng Jehôwa neh sồr Môise. 

10Lồc behơ̆ Môise ai mơñà ơn is mơ bong Hìu Duh Khoai mơ kòp nơm phan tòm 
hơ̆, mơ ơn is sàng goh ală phan hơ̆. 

11Khai rsìh dô êt mơñà hơđang cơnòng duh khoai poh dơ̆, bong mơñà di cơnòng 
duh khoai mơ jơh ală phan bal mơ gơ mơ thùng dà mơ jơng gơ dê nàng ơn is 
sàng goh ală phan hơ̆. 

12Khai tuh dô êt mơñà ơn is bong hơđang bồ Arôn nàng ơn is khai sàng goh. 

13Gen khai cèng ală kòn klau Arôn dê tus hơđap, tơnsoh ală ào dơlam bol khai 
in, kơt che but gùt dar wĕ bol khai mơ kơt che kơt bồ hơđang bồ bol khai dê tòm 
toh jat be Yàng Jehôwa neh sồr Môise. 

14Gen khai cèng tus kơnrồ dam phan ơn tơwài glài, gen Arôn mơ ală kòn klau 
khai dê ơn tê bol khai dê hơđang bồ gơ. 

15Môise hàl tơnchơt kơnrồ dam mơ ai dô êt mhàm, ngui ràs tê ai mhàm ơn di ală 
ngke cơnòng duh khoai dê nàng lơh sàng goh cơnòng duh khoai in. Khai tuh 
mhàm gam wơl di cơnòng duh khoai. Behơ̆ khai ơn is gơ sàng goh nàng lơh bơta 
tơwài glài gơ in. 

16Môise kung ai jơh dơngi gòm gùt dar ală pơnah tòm dơlam, blah poac lơho gùt 
dar klòm, bàr nơm leh mơ dơngi bal mơ gơ, mơ chu gơ hơđang cơnòng duh 
khoai. 

17Mơya kơnrồ dam bal mơ gơltau, poac mơ è gơ dê gen khai chu jơh đah bơdìh 
sàl ơm jat be Yàng Jehôwa neh sồr Môise. 

18Lồc behơ̆, khai cèng tus belàt dam phan ơn chu pơrguc dê, Arôn mơ ală kòn 
klau khai dê ơn tê hơđang bồ gơ. 

19Gen Môise hàl tơnchơt belàt dam mơ rsìh mhàm hơđang ală đah cơnòng duh 
khoai dê. 

20Khai koh rpot rpet belàt dam mơ chu bồ, ală pet neh koh mơ dơngi. 

21Khai ai dà rào ală pơnah tòm dơlam mơ jơng mơ chu jơh dô nơm belàt dam 
hơđang cơnòng duh khoai lơh gơs dô nơm phan ơn chu pơrguc gơs ƀô bơlhu 
niam nùs, dô nơm phan ơn chu tòm ồs ơn Yàng Jehôwa in jat be Yàng Jehôwa 
neh sồr Môise. 

22Lồc behơ̆, khai cèng tus belàt dam ne la belàt dam nàng ơn tòm bơta pồ bơtào, 
mơ Arôn mơ ală kòn klau khai dê ơn tê hơđang bồ gơ dê. 

23Môise hàl tơnchơt belàt dam, ai dô êt mhàm gơ dê mơ bong di plai tồr đah ma 
Arôn dê, di ràs tê me mpàng tê đah ma khai dê, mơ di ràs jơng me mpàng jơng 
đah ma khai dê. 

24Môise kung cèng ală kòn klau Arôn dê tus di đap mơ bong dô êt mơñà di plai 
tồr bol khai dê, di tê me mpàng tê đah ma bol khai dê mơ di jơng me mpàng jơng 
đah ma bol khai dê. Gen khai rsìh mhàm hơđang jơh ală đah cơnòng duh khoai 
dê. 

25Khai ai dơngi, dơngi tiang, mơ dơngi jơh ală pơnah tòm dơlam, poac lơho gòm 
gùt dar klòm, bàr nơm leh mơ dơngi gơ dê mơ bơnô đah ma. 

26Gen bơh tòm bài piang lă ò gơs kañ neh ơn di đap Yàng Jehôwa, dô nơm piang 
lă ò gơs kañ, mơ dô nơm piang lă lơh mơ mơñà, mơ dô nơm piang lă lơho; khai 
ơn ală phan hơ̆ hơđang ală dơngi mơ bơnô đah ma. 

27Khai ơn jơh ală phan hơ̆ tòm tê Arôn mơ ală kòn klau khai dê mơ tơyài gơ di 
đap Yàng Jehôwa lơh gơs dô nơm phan ơn tơyài. 

28Gen Môise ai ală phan hơ̆ bơh di tê bol khai mơ chu gơ di cơnòng duh khoai 
hơđang phan ơn chu pơrguc lơh gơs dô nơm phan ơn pồ bơtào gơs ƀô bơlhu, dô 
nơm phan ơn chu tòm ồs ơn Yàng Jehôwa in. 

29Khai kung ai ntơh belàt dam la pơnah gơrê mơ Môise tòm bơta pơjum pồ 
bơtào, mơ tơyơr di đap Yàng Jehôwa lơh gơs dô nơm phan ơn tơyài jat be jơnau 
Yàng Jehôwa neh sồr Môise. 

30Gen Môise ai dô êt mơñà ngui nàng bong mơ dô êt mhàm bơh di cơnòng duh 
khoai mơ rsìh gơ hơđang Arôn mơ ală ồi ào khai dê mơ hơđang ală kòn klau bal 



195 

 

 
Sră Goh 

© 2018, United Bible Societies. 
  

 

 

mơ ồi ào bol khai dê. Behơ̆ khai neh ơn is sàng goh Arôn mơ ồi ào khai dê mơ ală 
kòn klau bal mơ ală ồi ào bol khai dê. 

31Gen Môise đơs mơ Arôn mơ ală kòn klau khai dê lah: “Gơm tĕ poac di tiah mut 
Sàl Tòm Mat dê mơ sa tềng hơ̆ bal mơ piang lă bơh tòm bài ală phan ơn bơta 
pơjum pồ bơtào dê, jat be añ neh sồr mơ đơs lah: ‘Arôn mơ ală kòn klau khai dê 
pal sa gơ.’ 

32Gen chu tĕ jơh poac mơ piang lă gam wơl. 

33Bañ lik lòt bơh di tiah mut Sàl Tòm Mat dê tòm poh ngai, jơl tus di ală ngai bơta 
pơjum pồ bơtào bi dê neh geh tơl, bơh bơta pơjum pồ bơtào bi dê la tòm poh 
ngai. 

34Ală bơta neh lơh sir tòm ngai do la bơta mơ Yàng Jehôwa neh sồr nàng lơh gơs 
bơta tơwài glài bi in. 

35Bi pal ơm wơl ngai mơ mang di tiah mut Sàl Tòm Mat dê tòm poh ngai mơ lơh 
jat bơta Yàng Jehôwa neh sồr lơh nàng bi in ò chơt, bơh hơ̆ la jơnau sồr neh ai 
añ in.” 

36Behơ̆ Arôn mơ ală kòn klau khai dê lơh jat jơh ală jơnau mơ Yàng Jehôwa neh 
sồr Môise. 

Lebi 9 

Ală cau gơnoar ơn phan duh khoai rơp sơntòm gơnoar broă bol khai dê 
1Tòm ngai phàm Môise hòi Arôn mơ ală kòn klau khai dê tus bal mơ ală cau 
kwang kra Israel dê. 

2Khai đơs mơ Arôn lah: “Bi kup tĕ dô nơm kơnrồ kòn dam nàng lơh gơs phan ơn 
tơwài glài bi dê mơ dô nơm belàt dam nàng lơh gơs phan ơn chu pơrguc, jơh bàr 
nơm pal ò tềl sồt, mơ cèng bol gơ tus di đap Yàng Jehôwa. 

3Lồc behơ̆ đơs mơ cau Israel lah: ‘Ai tĕ dô nơm be dam nàng lơh gơs phan ơn 
tơwài glài, dô nơm kơnrồ kòn mơ dô nơm belàt, jơh bàr nơm pal gơs dô nam mơ 
ò gơs tềl sồt, nàng lơh gơs dô nơm phan ơn chu pơrguc, 

4mơ dô nơm kơnrồ mơ dô nơm belàt dam nàng lơh gơs dô nơm phan ơn ring 
lơngai ơn di đap Yàng Jehôwa bal mơ phan ơn mơ kòi mbo bơcă bal mơ mơñà. 
Bơh ngai do Yàng Jehôwa rơp tơlik mat mơ bol mê.’” 

5Bol khai cèng ală phan ơn jat be Môise neh sồr tus di đap Sàl Tòm Mat, mơ jơh 
dô mpồl jơnum tus rềp mơ ntào di đap Yàng Jehôwa. 

6Gen Môise đơs lah: “Do la bơta Yàng Jehôwa neh sồr bol mê lơh tồ bơta gơklŏ 
Yàng Jehôwa dê rơp geh ràng tơlik bol mê in gŏ.” 

7 Môise đơs mơ Arôn lah: “Tus tĕ hơ cơnòng duh khoai mơ ơn tĕ phan ơn tơwài 
glài bi in mơ phan ơn chu pơrguc bi in mơ ơn phan tơwài să tòm bi in mơ làng 

bol in, ơn tĕ phan ơn làng bol in mơ ơn phan tơwài glài bol khai in, be Yàng 
Jehôwa neh sồr.” 

8Behơ̆ Arôn lòt tus hơ cơnòng duh khoai mơ hàl tơnchơt kơnrồ kòn lơh gơs phan 
ơn tơwài glài khai in. 

9Ală kòn klau khai dê cèng mhàm tus hơ khai, mơ khai iurŭ ràs tê khai dê tòm 
mhàm mơ bong mhàm di ală ngke cơnòng duh khoai dê; pơnah mhàm gam wơl 
gen khai tuh di jơng cơnòng duh khoai dê. 

10Hơđang cơnòng duh khoai khai chu dơngi, ală leh mơ poac lơho gùt dar klòm 
bơh di phan ơn tơwài glài, jat be jơnau Yàng Jehôwa neh sồr Môise; 

11poac mơ gơltau gơ gen khai chu pơrguc jơh đah bơdìh sàl ơm. 

12Gen khai hàl tơnchơt phan ơn chu pơrguc. Ală kòn klau khai dê ai khai in mhàm 
mơ khai rsìh gơ hơđang jơh ală đah cơnòng duh khoai dê. 

13Bol khai cèng tus khai in ală poac neh tah dô pet dô pet bơh di phan ơn chu 
pơrguc, kung ai bồ gơ dê sơl mơ khai chu pơrguc ală phan hơ̆ hơđang cơnòng 
duh khoai. 

14Khai rào ală phan tòm dơlam mơ ală jơng mơ chu gơ hơđang phan ơn chu 
pơrguc hơđang cơnòng duh khoai. 

15Gen Arôn cèng tus phan ơn la phan ơn tơwài glài làng bol in. Khai kup be bơh 
di phan ơn tơwài glài làng bol dê mơ hàl tơnchơt gơ mơ ơn gơlơh gơs phan tơwài 
glài kung be khai neh ơn phan ơn dơ̆ sơnròp. 

16Khai cèng tus phan ơn chu pơrguc mơ ơn phan hơ̆ jat be jơnau neh cih. 

17Khai kung cèng tus phan ơn mơ kòi mbo, ai dô sơmbat mơ chu gơ hơđang 
cơnòng duh khoai jat bal mơ phan ơn chu pơrguc tòm àng drim. 

18 Khai hàl tơnchơt kơnrồ dam mơ belàt dam lơh gơs phan ơn ring lơngai làng 
bol in. Ală kòn klau Arôn dê cèng mhàm gơ khai in mơ khai rsìh gơ hơđang ală 
đah cơnòng duh khoai dê. 

19Mơya ală dơngi kơnrồ dam mơ belàt dam dê, hơ̆ la dơngi tiang, dơngi hơđang 
pròc klung, ală leh, poac lơho gùt dar klòm, 

20bol khai ơn ală phan hơ̆ hơđang ală ntơh lồc behơ̆ Arôn chu dơngi gơlik ñhŭ 
hơđang cơnòng duh khoai. 

21Arôn tơyài ală ntơh bal mơ bơnô đah ma di đap Yàng Jehôwa lơh gơs phan ơn 
tơyơr jat be Môise neh sồr. 

22 Gen Môise pò tê wèt hơ làng bol mơ ai lơngai bol khai in. Neh sir ơn phan ơn 
tơwài glài, phan ơn chu pơrguc mơ phan ơn ring lơngai, khai mù bơh di cơnòng 
duh khoai. 

23Gen Môise mơ Arôn lòt mut tòm Sàl Tòm Mat. Tòm tŭ bol khai lik bơh hơ̆, bol 
khai ai lơngai làng bol in; mơ bơta gơklŏ Yàng Jehôwa dê tơlik di đap jơh làng 
bol. 

24Ồs gơlik bơh Yàng Jehôwa mơ sa phan ơn chu pơrguc mơ ală pơnah dơngi 
hơđang cơnòng duh khoai. Mơ tòm tŭ jơh làng bol gŏ bơta hơ̆, bol khai driau 
dờng hòn chò mơ tơmbic să blup mat tòm ù. 

Lebi 10 

Bơta chơt Nadap mơ Abihu dê 
1Ală kòn klau Arôn dê la Nadap mơ Abihu ai gri ơn kơlhô bol khai dê, ơn ồs tòm 
hơ̆ mơ ơn kơlhô hơđang ồs; bol khai ơn ồs ò geh gơnoar ơn di đap Yàng Jehôwa, 
gơsơlơ̆u wơl mơ jơnau sồr Kơnràñ dê. 

2Behơ̆ gơs ồs gơlik bơh di đap mat Yàng Jehôwa mơ sa pơrguc bol khai, mơ bol 
khai chơt di đap Yàng Jehôwa. 

3Gen Môise đơs mơ Arôn lah: “Do la jơnau Yàng Jehôwa neh đơs bơh bơta hơ̆: 
Digùl ală cau tus rềp di Añ; Añ rơp yal tơlik să tòm Añ sàng goh, mơ di đap jơh 
ală làng bol Añ rơp geh jòng ro.” Arôn ơm mŏ mŏ. 

4Môise hòi Misael mơ Elsaphan, ală kòn klau Usiel la wa Arôn dê, mơ đơs mơ bol 
khai lah: “Tus tĕ tềng do mơ cèng ƀồc ală oh mi bol mê dê hơ bơdìh sàl ơm, ngài 
bơh di tiah sàng goh.” 

5Behơ̆ bol khai tus mơ cèng ƀồc bol hơ̆ gam soh ào dơlam tus hơ đah bơdìh sàl 
ơm jat be Môise neh sồr. 

6Gen Môise đơs mơ Arôn bal mơ ală kòn klau khai dê la Eleajar mơ Ithamar lah: 
“Bañ lòi sŏ bol mê dê ò kèr, mơ bañ crè ồi ào bol mê dê, rngòt bol mê rơp chơt 
mơ Yàng Jehôwa rơp gơjrañ di jơh mpồl làng bol mòn. Mơya jơh gơp bơtiàn bol 
mê dê, jơh ală hìu nhă Israel dê rgơi ñìm rac bơh ală cau mơ Yàng Jehôwa neh 
tơnroh tòm ồs. 

7Bañ lik bơh di mpồng mut tòm Sàl Tòm Mat rngòt bol mê rơp chơt, tài bơh mơñà 
bong Yàng Jehôwa dê gơ neh ơm hơđang bol mê.” Behơ̆ bol khai lơh jat be jơnau 
Môise neh đơs. 

8Gen Yàng Jehôwa đơs mơ Arôn lah: 

9“Mê mơ ală kòn klau mê dê bañ ñô tơrnòm hala phan ñô lơi ndai gơs kañ tŭ lơi 
mut tòm Sàl Tòm Mat, rngòt bol mê rơp chơt. Hơ̆ la dô jơnau sồr gam sùm sùm 
bơh rài do tus hơ rài ne. 

10Bol mê pal git cah is digùl phan sàng goh mơ phan òs, digùl bơta ò sàng goh 
mơ bơta sàng goh, 

11mơ bol mê pal bơto cau Israel jơh ală bơta sồr lam mơ Yàng Jehôwa neh kơnòm 
di Môise ai bol khai in.” 

12 Môise đơs mơ Arôn, Eleajar mơ Ithamar la bàr nă kòn klau gam wơl Arôn dê 
lah: “Ai tĕ phan ơn mơ kơmbuh phe gam tơngkah wơl bơh phan ơn duh khoai 
ngui ồs pơdơng Yàng Jehôwa in mơ sa tĕ ò bơcă mơ kañ rềp di cơnòng duh khoai, 
tài bơh la dô nơm phan sàng goh ngan. 

13Sa tĕ ală phan hơ̆ tòm dô bă tiah sàng goh tài bơh hơ̆ la pơnah mê dê mơ ală 
kòn klau mê dê bơh di ală phan ơn chu tòm ồs ơn Yàng Jehôwa in, bơh hơ̆ la 
jơnau añ neh geh sồr. 

14 Mơya mê mơ ală kòn klau kòn ùr mê dê rgơi sa piang lă mơ ntơh neh ơn tơyơr 
bal mơ bơnô neh ơn. Sa tĕ ală phan hơ̆ tòm dô bă tiah neh ơn is sàng goh; ală 
phan hơ̆ neh geh ai mê mơ ală kòn sau mê in, hơ̆ la pơnah ai bol mê in bơh di ală 
phan ơn ring lơngai cau Israel dê. 

15Bơnô neh ơn mơ ntơh neh tơyài pal geh cèng tus bal mơ ală pơnah dơngi ală 
phan ơn chu tòm ồs dê, nàng tơyài di đap Yàng Jehôwa lơh gơs phan ơn tơyài. 
Hơ̆ rơp la pơnah òs ai mê in mơ ală kòn sau mê in jat be Yàng Jehôwa neh sồr.” 

16Tòm tŭ Môise lùp bơh dô nơm be lơh gơs phan ơn tơwài glài mơ git lah gơ neh 
chu pơrguc tòm ồs rau gen khai gơjrañ di Eleajar mơ Ithamar la bàr nă kòn klau 
gam wơl Arôn dê, mơ lùp lah: 

17 “Ñchi bơh tài bol mê ò sa phan ơn tơwài glài tòm tiah gơrê bal mơ hìu duh 
khoai taih? Hơ̆ la phan sàng goh rlau jơh; gơ neh geh ai bol mê in nàng tă sang 
bơta tồi glài mpồl jơnum dê kơnòm di phan ơn tơwài glài bol khai in di đap Yàng 
Jehôwa. 

18Tài bơh mhàm gơ dê ò gŏ cèng tus di Tiah Sàng Goh, bol mê pal sa poac behơ̆ 
tòm tiah gơrê bal mơ hìu duh khoai jat be añ neh sồr.” 

19Arôn ho wơl mơ Môise lah: “Ngai do bol khai ơn phan ơn tơwài glài bol khai in 
mơ ơn phan ơn chu pơrguc bol khai dê di đap Yàng Jehôwa, mơya bơta hơ̆ neh 
gơlik gơs di añ. Yàng Jehôwa rơp niam nùs sơl dilah añ neh sa phan ơn tơwài 
glài tòm ngai do?” 

20Tòm tŭ Môise neh kơno jơnau hơ̆ gen khai rài nùs. 

Lebi 11 

Phan sa goh mơ ò goh 
1Yàng Jehôwa đơs mơ Môise mơ Arôn lah: 

2“Đơs tĕ mơ cau Israel: ‘Tòm jơh ală phan poan jơng kis tòm lơgar, do la ală phan 
mơ bol mê rgơi sa poac gơ: 

3Bol mê rgơi sa poac phan poan jơng lơi gơs nđias jơng cah bàr mơ gơ tơrging 
wơl ñhơt. 

4Mơya gơs phan poan jơng ƀà mìng tơrging wơl ñhơt hala mìng gơs nđias cah 
bàr, bol mê ò di sa poac bol gơ: làkđa, bulah gơ tơrging wơl ñhơt mơya gơ ò gơs 
nđias cah bàr, gơ la ò goh bol mê in. 

5Pì lŭ, bulah gơ tơrging wơl ñhơt, gơ ò gơs nđias jơng cah bàr, gơ la ò goh bol mê 
in. 

6Tơrpài, bulah gơ tơrging wơl ñhơt, gơ ò gơs nđias jơng cah bàr; gơ la ò goh bol 
mê in. 

7Mơ sur, bulah gơs nđias jơng cah bàr, gơ ò tơrging wơl; gơ la ò goh bol mê in. 

8Bol mê ò di sa poac bol gơ hala ƀư di ƀồc chơt gơ dê; bol gơ la ò goh bol mê in. 

9Bơh tòm jơh ală phan kis neh geh crơng gơs tòm ală dàlềng, ală croh, ală hiòng 
dê, bol mê rgơi sa phan lơi gơs sơnòr mơ ngkàp, 

10Mơya jơh ală phan kis neh geh crơng gơs tòm ală dàlềng hala tòm ală croh ală 
hiòng ò gơs sơnòr mơ ngkàp, bulah digùl jơh ală phan re gơs mpồl hala digùl jơh 
ală phan kis neh geh crơng gơs tòm dà, bol mê pal cù kìr di bol gơ. 

11Bol mê pal cù kìr di bol gơ, bol mê bañ sa poac bol gơ mơ bol mê pal cù kìr di 
ƀồc chơt bol gơ dê. 

12Phan lơi tòm dà mơ ò gơs sơnòr mơ ngkàp gen pal la cù kìr bol mê in. 

13Do la ală sềm mơ bol mê pal cù kìr mơ bañ sa poac tài bơh bol gơ la cù kìr: 
klàng bung, klàng liă; grơt, 

14klàng sah sat; klàng pơrhê, ală jơi klàng jù; 

15ală jơi kơnđà; 

16klàng ngke, iar ềt, klàng bơkào, klàng dàlềng, ală jơi klàng iar, 

17klàng bơku, klàng dềt, klàng dờng, 

18krìng kò, klàng kò; klàng chờng: klàng ƀlàng bràs, klàng ka, 

19klàng kò, ală jơi klàng kò, klàng bồ sùng, mơ rềt. 

20Jơh ală tu rhài par mơ pơnđar mơ gơs poan nơm jơng gen la cù kìr bol mê in 

21Bulah behơ̆, gơs ală phan par mơ pơnđar mơ lòt mơ poan nơm jơng mơ bol 
mê rgơi sa bol gơ: hơ̆ la ală phan gơs jơng rgơi sơnđoh hơđang ù. 

22Bơh tòm ală phan hơ̆ mê rgơi sa ală jơi srah, srah kòi, lềl hala ală jơi srah nting. 

23Mơya jơh ală phan ndai gơs pơnđar mơ poan nơm jơng gen bol mê pal cù kìr 
di bol gơ. 

24Bol mê rơp lơh să tòm he in gơlik ƀơ̆ ƀơl bơh ală phan hơ̆; cau lơi ƀư di ƀồc 
chơt ală phan hơ̆ dê gen rơp gơlik ƀơ̆ ƀơl jơl tus di trồ mho. 

25Cau lơi tă cèng dô nơm tòm ală ƀồc chơt bol gơ dê gen pal pìh ồi ào he dê, mơ 
khai rơp gơlik ƀơ̆ ƀơl jơl tus trồ mho. 

26Kòp nơm phan poan jơng gơs nđias jơng cah bàr hala ò tơrging wơl ñhơt la ò 
goh bol mê in; cau lơi ƀư di ƀồc chơt dô nơm tòm ală phan hơ̆ gen rơp gơlik ò 
goh. 

27Bơh di jơh ală phan lòt poan jơng, phan lơi lòt mơ mpàng jơng gơ dê gen la ò 
goh bol mê in; cau lơi ƀư di ƀồc chơt bol gơ dê gen gơlik ò goh jơl tus di trồ mho. 

28Cau lơi tă cèng ƀồc chơt bol gơ dê gen pal pìh ồi ào khai dê, mơ khai rơp gơlik 
ò goh jơl tus di trồ mho. Bol gơ la ò goh bol mê in. 

29Bơh di ală phan poan jơng lòt wañ hơđang ù, do la ală phan ò goh bol mê in: đe 
cut, đe, ală jơi bơs bơrlak, 

30pakke, pang kwai, bơrtùm, ban ba, sưrdưt. 

31Bơh digùl ală phan lòt wañ hơđang ù, hơ̆ la ală phan ò goh bol mê in. Cau lơi 
ƀư di ală phan hơ̆ tòm tŭ gơ neh chơt rau rơp gơlik ò goh jơl tus di trồ mho. 

32Tòm tŭ dô nơm tòm ală phan hơ̆ chơt mơ dùh hơđang phan lơi gen phan hơ̆, 
bulah la phan ngui tòm broă lơi gen kung gơlik gơs ò goh, bulah gơ la phan lơh 
mơ chi, mơ brài, mơ gơltau hala mơ che dơmài. Ơn tĕ gơtòm dà; jơl tus di trồ 
mho, gen gơ rơp geh goh. 

33Dilah dô nơm tòm ală phan hơ̆ dùh tòm dô nơm gri mơ ù gen jơh ală phan ơn 
tòm gơ rơp gơlik gơs ò goh, mơ bol mê pal jan bơcah gri hơ̆. 

34Phan sa lơi rgơi sa mơya gơs dà tòm dô nơm gri behơ̆ tơioh hơđang, hala dà 
lơi tòm gri hơ̆ rgơi hùc rơp gơlik gơs ò goh. 

35Phan lơi gơs dô nơm ƀồc chơt bơh di ală phan hơ̆ dùh hơđang gen rơp gơlik 
gơs ò goh; kung be dô nơm bơnhă ồs hala dô nơm glah gơm phan sa gen pal jan 
bơcah. Ală phan hơ̆ la ò goh, mơ bol mê pal sền ală phan hơ̆ la ò goh. 

36Bulah behơ̆, dô nơm croh dà hala dô nơm tơrlung ơn dà gen gam goh, mơya 
cau lơi ƀư di dô nơm phan hơ̆ neh chơt gen gơlik gơs ò goh. 

37Dilah dô nơm phan hơ̆ chơt dùh hơđang gar sơntìl lơi rơp sih gen gar sơntìl hơ̆ 
gam goh. 

38Mơya, dilah dà neh ơn hơđang gar sơntìl mơ dô nơm phan chơt dùh hơđang 
gơ gen gơ gơlik ò goh bol mê in. 

39Dilah dô nơm phan poan jơng lơi mơ bol mê geh gơnoar sa poac gơ mơ gơ neh 
chơt gen cau lơi ƀư di phan chơt hơ̆ rơp gơlik gơs ò goh jơl tus di trồ mho. 

40Cau lơi sa poac chơt ală phan hơ̆ dê gen pal pìh ală ồi ào khai dê, mơ khai rơp 
gơlik gơs ò goh jơl tus trồ mho. Cau lơi tă cèng dô nơm phan chơt hơ̆ pal pìh ală 
ồi ào khai dê. Mơ khai rơp gơlik gơs ò goh jơl tus di trồ mho. 

41Kòp nơm phan lơi wìn hơđang ù la cù kìr; ò di sa phan hơ̆. 

42Bol mê ò di sa phan lơi tòm ală phan neh geh crơng gơs mơ wìn hơđang ù, 
bulah gơ wìn mơ kơndul hala lòt mơ jơh poan nơm jơng hala mơ oă jơng; ală 
phan hơ̆ la cù kìr. 

43Bañ lơh ƀơ̆ ƀơl să tòm bol mê dê bơh dô nơm phan lơi tòm ală phan neh geh 
crơng gơs hơ̆. Bañ lơh să tòm bol mê in gơlik gơs ƀơ̆ ƀơl tài bơh ală phan hơ̆ hala 
lòi ală phan hơ̆ lơh bol mê in gơlik gơs ò goh. 

44 Añ la Jehôwa Yàng Tom Trồ bol mê dê; ơn is tĕ sàng goh să tòm bol mê dê mơ 
gơlik gơs tĕ sàng goh, tài bơh Añ la sàng goh. Bañ lơh să tòm bol mê in gơlik gơs 
ò goh tài bơh dô nơm phan neh geh crơng gơs lơi wìn hơđang ù. 

45Añ la Yàng Jehôwa, la Bơtau neh cèng bol mê lik bơh di Ejiptơ nàng lơh gơs 
Yàng Tom Trồ bol mê dê; gen tàng gơlik gơs tĕ sàng goh, tài bơh Añ la sàng goh. 

46Hơ̆ la ală sơnoa rnoas gơwèt mơ ală phan poan jơng, ală sềm, ală phan kis re 
tòm dà mơ ală phan neh geh crơng gơs lòt mơ wañ hơđang ù. 

47Bol mê pal git cah is digùl bơta ò sàng goh mơ bơta sàng goh, digùl ală phan 
kis neh geh crơng gơs mơ bol mê rgơi sa poac bol gơ dê mơ ală phan mơ bol mê 
ò di sa poac bol gơ dê.’” 

Lebi 12 

Lơh sàng goh tơnơ̆ mơ tŭ neh deh kòn 
1Yàng Jehôwa đơs mơ Môise lah: 

2“Đơs tĕ mơ cau Israel lah: ‘Dô nă cau ùr neh bun mơ deh dô nă kòn klau gen rơp 
gơlik gơs ò goh tòm poh ngai jat bơta sồr lam tòm toh kung be tòm tŭ khai gơlik 
să kòp kơnhai behơ̆ sơl. 

3 Tòm ngai phàm kòn klau hơ̆ pal geh siat gơltau. 

4Lồc behơ̆ cau ùr hơ̆ pal gơn pe jơt pe ngai nàng lơh goh bơh di bơta gơlik să 
khai dê. Khai ò di ƀư di phan lơi neh ơn is sàng goh hala lòt tus hơ tiah sàng goh 
jơl tus di ală ngai bơh bơta lơh goh khai dê neh tơl. 

5Dilah khai deh kòn ùr gen khai rơp gơlik gơs ò goh tòm bàr poh kung be tòm tŭ 
khai gơlik să kòp kơnhai. Lồc behơ̆ khai pal gơn prau jơt prau ngai tai nàng geh 
goh bơh di bơta gơlik să khai dê. 

6Tòm tŭ ală ngai lơh goh khai dê bơh kòn klau hala kòn ùr neh tơl, khai pal cèng 
tus hơ cau gơnoar ơn phan duh khoai di tiah mut Sàl Tòm Mat dô nơm belàt kòn 

neh gơs dô nam nàng lơh gơs phan ơn chu pơrguc mơ dô nơm kòn sềm ntòp hui 
hala dô nơm sềm ntòp nàng lơh gơs phan ơn tơwài glài. 

7Khai pal ơn ală phan hơ̆ di đap Yàng Jehôwa nàng lơh gơs phan ơn tơwài glài 
khai in, lồc behơ̆ khai geh goh jat bơta sồr lam duh khoai bơh di bơta gơlik să 
khai dê. Hơ̆ la ală bơta boh lam bơh dô nă cau ùr deh kòn klau hala kòn ùr. 

8 Dilah khai ò rgơi gơs dô nơm belàt kòn gen khai rgơi cèng tus dô yô kòn sềm 
ntòp hui, dô nơm lơh gơs phan ơn chu pơrguc mơ dô nơm ne lơh gơs phan ơn 
tơwài glài; gen cau gơnoar ơn phan duh khoai rơp lơh bơta tơwài glài cau ùr hơ̆ 
in, mơ khai rơp geh goh.’” 

Lebi 13 

Bơta boh lam bơh bơta kòp dun 
1Yàng Jehôwa đơs mơ Môise mơ Arôn lah: 

2“Tòm tŭ cau lơi gơs as hala toh prền hala tềl bò di gơltau khai dê mơ gơ gơlik 
gơs dun tòm gơltau, gen cau pal lam khai tus hơ Arôn cau gơnoar ơn phan duh 
khoai hala tus hơ dô nă tòm ală kòn klau khai dê la cau gơnoar ơn phan duh 
khoai. 

3Cau gơnoar ơn phan duh khoai pal sền sơwì tiah sồt di gơltau cau hơ̆ dê, mơ 
dilah sơnò di tiah sồt neh gơlik gơs kò mơ tềl sồt sền gơlơh be neh gơ sa jrô rlau 
gơltau gen hơ̆ la dô bơta sồt dun tòm gơltau. Tòm tŭ cau gơnoar ơn phan duh 
khoai neh sền sơwì khai gen pal yal lah cau hơ̆ la ò goh jat bơta sồr lam duh 
khoai. 

4Dilah tiah hơđang gơltau khai dê la bò mơ sền ò gơlơh be neh sa jrô rlau mơ 
gơltau mơ sơnò tòm tiah hơ̆ ò gơlik kò gen cau gơnoar ơn phan duh khoai pal lòi 
cau hơ̆ ơm is mìng dô nă khai lơm tòm poh ngai. 

5Tòm ngai dơ̆ poh, cau gơnoar ơn phan duh khoai pal sền sơwì cau hơ̆, mơ dilah 
khai gŏ tiah sồt ò tòmgơl mơ neh ò gơ sa rì tòm gơltau gen khai pal lòi cau hơ̆ 
ơm is mìng dô nă khai tòm poh ngai tai. 

6Tòm ngai poh, cau gơnoar ơn phan duh khoai pal sền sơwì cau hơ̆ tai, mơ dilah 
tiah sồt neh gơlik pàl pàl mơ neh ò gơ sa rì tòm gơltau, gen cau gơnoar ơn phan 
duh khoai pal yal tơlik lah cau hơ̆ la goh; bơta hơ̆ mìng la dô bơta sồt be òs gơ dê 
lơm. Cau hơ̆ pal pìh ală ồi ào khai dê mơ khai rơp geh goh. 

7Mơya dilah tiah sồt gơ sa rì tòm gơltau khai dê tơnơ̆ mơ tŭ khai neh tus mơ cau 
gơnoar ơn phan duh khoai mơ neh geh yal tơlik khai la goh, gen khai pal lòt tus 
tai di đap cau gơnoar ơn phan duh khoai. 

8Cau gơnoar ơn phan duh khoai pal sền sơwì cau hơ̆ mơ dilah tiah sồt neh gơ sa 
rì tòm gơltau, khai pal yal tơlik lah cau hơ̆ la ò goh; bơta hơ̆ la dô bơta kòp dun 
tòm gơltau. 

9Tòm tŭ cau lơi gơs tềl dun tòm gơltau gen khai pal geh cèng tus hơ cau gơnoar 
ơn phan duh khoai. 

10Cau gơnoar ơn phan duh khoai pal sền sơwì cau hơ̆, mơ dilah gơs tiah as bò 
tòm gơltau lơh sơnò in gơlik kò mơ dilah gơs poac pơrhê tòm tiah as, 

11gen hơ̆ la dô bơta sồt tòm gơltau neh jŏ ngai, mơ cau gơnoar ơn phan duh khoai 
pal yal tơlik lah cau hơ̆ la ò goh. Cau gơnoar ơn phan duh khoai ò càng lòi cau hơ̆ 
ơm is tai, tài bơh khai neh gơlik gơs ò goh rau. 

12Dilah bơta sồt jê gơlik tòm làm jơh gơltau khai dê jat be cau gơnoar ơn phan 
duh khoai neh gŏ, hơ̆ la gơ neh gơlik làm jơh tòm gơltau bơh bồ tus di jơng cau 
kòp hơ̆ dê, 

13gen cau gơnoar ơn phan duh khoai pal sền sơwì cau hơ̆, mơ dilah bơta sồt neh 
gơs làm să cau hơ̆ dê gen khai pal yal tơlik lah cau hơ̆ la goh. Tài bơh bơta sồt 
neh gơlik gơs bò làm să, khai geh goh. 

14Mơya tòm tŭ poac khai gơs pơrhê, gen khai rơp gơlik ò goh. 

15Tòm tŭ cau gơnoar ơn phan duh khoai gŏ poac pơrhê, khai rơp yal tơlik cau 
hơ̆ la ò goh. Poac pơrhê la ò goh; cau hơ̆ gơs bơta kòp dun tòm gơltau. 

16Dilah poac pơrhê gơtòmgơl mơ gơlik bò gen khai pal lòt tus hơ cau gơnoar ơn 
phan duh khoai. 

17Cau gơnoar ơn phan duh khoai pal sền sơwì cau hơ̆, mơ dilah ală tiah sồt neh 
gơlik bò gen cau gơnoar ơn phan duh khoai rơp yal tơlik cau sồt jê hơ̆ la goh; gen 
khai geh goh. 

18Tòm tŭ cau lơi gơs dô nơm toh as di gơltau khai dê mơ gơ neh bòi rau, 

19mơ di tiah neh gơs toh as hơ̆ gơlik as bò hala pơrhê dô êt gen khai pal lòt tơlik 
să tòm khai di đap cau gơnoar ơn phan duh khoai. 

20Cau gơnoar ơn phan duh khoai pal sền sơwì tiah hơ̆, mơ dilah tiah hơ̆ sền gơlơh 
kung be gơ neh sa jrô rlau mơ gơltau mơ sơnò tiah hơ̆ neh gơlik kò, gen cau 
gơnoar ơn phan duh khoai pal yal tơlik cau hơ̆ la ò goh. Hơ̆ la dô bơta kòp dun 
tòm gơltau neh gơlik gơs di tiah neh gơs as bơh lài. 

21Mơya dilah tòm tŭ cau gơnoar ơn phan duh khoai sền sơwì gơ gen ò gŏ sơnò 
kò tòm hơ̆, mơ gơ ò di jrô rlau mơ gơltau mơ neh gơlik pàl pàl, gen cau gơnoar 
ơn phan duh khoai pal lòi cau hơ̆ ơm is dô nă khai tòm poh ngai. 

22Dilah gơ sa rì làm tòm gơltau gen cau gơnoar ơn phan duh khoai pal yal tơlik 
cau hơ̆ la ò goh; hơ̆ la kòp dun tòm gơltau. 

23Mơya dilah tiah hơ̆ ò gơtòmgơl mơ gơ ò sa rì gen gơ mìng la dô nơm tềl lòi wơl 
bơh dô nơm toh as, mơ cau gơnoar ơn phan duh khoai rơp yal tơlik cau hơ̆ la 
goh. 

24Tòm tŭ cau lơi gơs ồs sa di gơltau lơh gơltau in gơ gơs dà pơrhê hala gơlik bò 
di poac pơrhê tòm tiah ồs sa, 

25gen cau gơnoar ơn phan duh khoai pal sền sơwì tiah hơ̆, mơ dilah sơnò tòm 
tiah hơ̆ neh gơlik kò, mơ tiah hơ̆ sền gơlơh be jrô rlau mơ gơltau, hơ̆ la dô bơta 
kòp dun neh gơlik gơs tòm tiah ồs sa. Cau gơnoar ơn phan duh khoai pal yal tơlik 
lah cau hơ̆ ò goh; hơ̆ la dô bơta sồt dun tòm gơltau. 

26Mơya dilah cau gơnoar ơn phan duh khoai neh sền sơwì tiah hơ̆ mơ ò gŏ sơnò 
kò di tiah hơ̆, mơ dilah tiah hơ̆ ò jrô rlau mơ gơltau mơ neh gơlik pàl pàl, gen cau 
gơnoar ơn phan duh khoai pal lòi cau hơ̆ ơm is dô nă khai tòm poh ngai. 

27Tòm ngai dơ̆ poh, cau gơnoar ơn phan duh khoai pal sền sơwì khai, mơ dilah 
gơ neh sa rì tòm gơltau gen cau gơnoar ơn phan duh khoai pal yal tơlik khai la ò 
goh, hơ̆ la dô bơta sồt dun tòm gơltau. 

28Bulah behơ̆, dilah tiah hơ̆ ò gơtòmgơl mơ gơ ò sa rề tòm gơltau mơya neh gơlik 
pàl pàl, hơ̆ la dô bơta as bơh ồs sa, mơ cau gơnoar ơn phan duh khoai pal yal 
tơlik cau hơ̆ la goh; hơ̆ mìng la dô nơm tềl lòi wơl bơh ồs sa. 

29Dilah dô nă cau klau hala dô nă cau ùr gơs dô nơm toh jê hơđang bồ hala di 
kang, 

30gen cau gơnoar ơn phan duh khoai pal sền sơwì toh jê hơ̆, mơ dilah toh hơ̆ 
gơlơh be jrô rlau mơ gơltau mơ sŏ di tiah hơ̆ gơlik rmit mơ gam mìng dô êt, gen 
cau gơnoar ơn phan duh khoai pal yal tơlik cau hơ̆ la ò goh; hơ̆ la dô bă tiah toh 
kiat, la dô bơta sồt dun hơđang bồ hala di kang. 

31Mơya dilah tòm tŭ cau gơnoar ơn phan duh khoai sền sơwì dô nơm toh behơ̆ 
mơ sền gơlơh ò di jrô rlau mơ gơltau mơ ò gŏ sơnò jù tòm hơ̆, gen cau gơnoar 
ơn phan duh khoai pal lòi cau hơ̆ ơm is dô nă khai tòm poh ngai. 

32Tòm ngai dơ̆ poh, cau gơnoar ơn phan duh khoai pal sền sơwì toh as hơ̆ tai, 
mơ dilah tiah toh kiat hơ̆ ò gơ sa rì mơ ò gơs sơnò rmit tòm hơ̆ mơ sền gơlơh ò 
jrô rlau mơ gơltau, 

33gen cau hơ̆ pal koah sơnò, lòi mìng tiah neh gơs toh jê, mơ cau gơnoar ơn phan 
duh khoai pal lòi cau hơ̆ ơm is khai tòm poh ngai tai. 

34Tòm ngai dơ̆ poh, cau gơnoar ơn phan duh khoai pal sền sơwì tiah toh kiat hơ̆, 
mơ dilah gơ ò sa rề tòm gơltau, mơ sền gơlơh be ò jrô rlau mơ gơltau, gen cau 
gơnoar ơn phan duh khoai pal yal tơlik cau hơ̆ la goh. Khai pal pìh ală ồi ào khai 
dê, mơ khai rơp geh goh. 

35Mơya dilah tiah toh kiat gơ sa rì tòm gơltau tơnơ̆ mơ tŭ khai neh geh yal tơlik 
la goh, 

36gen cau gơnoar ơn phan duh khoai pal sền sơwì cau hơ̆, mơ dilah tiah toh kiat 
neh sa rì tòm gơltau, cau gơnoar ơn phan duh khoai ò càng jòi gŏ sơnò rmit, cau 
hơ̆ neh gơlik gơs ò goh rau. 

37Bulah behơ̆, dilah jat bơta sền sơwì khai dê gen tiah hơ̆ ò gơtòmgơl, mơ sơnò 
jù neh hòn tòm tiah hơ̆ gen tiah toh kiat neh bòi. Cau hơ̆ geh goh, mơ cau gơnoar 
ơn phan duh khoai pal yal tơlik lah cau hơ̆ neh geh goh. 

38Tòm tŭ dô nă cau klau hala cau ùr gơs ală tiah bò tòm gơltau, 

39gen cau gơnoar ơn phan duh khoai pal sền sơwì ală tiah hơ̆, mơ dilah ală tiah 
bò hơ̆ la ò bò ngan gen hơ̆ la dô bă tiah kiat gòi lơm, gơ ò sa rì tòm gơltau; cau hơ̆ 
la goh. 

40Tòm tŭ dô nă cau gơjrùh sŏ mơ lòl bồ, khai geh goh. 

41Dilah khai jrùh sŏ mơ lòl bồ di đap bìng liang, gen khai geh goh. 

42Mơya dilah khai gơs dô bă tiah sồt jê dà pơrhê hơđang bồ lòl khai dê hala di 
bìng liang khai dê gen hơ̆ la dô bơta sồt dun neh gơlik gơs hơđang bồ khai dê 
hala hơđang bìng liang khai dê. 

43Cau gơnoar ơn phan duh khoai pal sền sơwì cau hơ̆, mơ dilah tiah as sồt 
hơđang bồ khai dê hala hơđang bìng liang khai dê gơ gơs dà pơrhê kung be sồt 
dun tòm gơltau, 

44cau hơ̆ neh gơs dun mơ cau hơ̆ la ò goh. Cau gơnoar ơn phan duh khoai pal yal 
tơlik khai la ò goh tài bơh tiah sồt hơđang bồ khai dê. 

45Cau gơs bơta sồt dun behơ̆ pal soh ồi ào crè sèt, lòi bồ gòi, gòm sơnò tềp khai 
dê mơ driau dờng lah: ‘Ò goh! Ò goh!’ 

46Khai gơkòl ò goh tòm jơh tŭ tơngai khai gơs bơta sồt dun hơ̆. Khai pal ơm is dô 
nă lơm; khai pal kis đah bơdìh sàl ơm làng bol dê.” 

Bơta boh lam bơh ồi ào but bơsềt 
47Dilah ồi ào lơi gơtòp bơta but bơsềt, ồi ào mơ sơnò belàt hala mơ che brài 
dơmài, 

48ồi ào tàñ mơ che brài dơmài hala mơ sơnò belàt, mơ gơltau hala lơh gơs mơ 
gơltau, 

49mơ dilah bơta neh gơtòp di ồi ào, hala di ồi ào lơh gơs mơ gơltau, hala ồi ào 
tàñ mơ sơnò belàt hala phan lơi lơh gơs mơ gơltau, bơta neh gơtòp hơ̆ la pàl pàl 
hala pơrhê, hơ̆ la gơ but bơsềt làm jơh mơ pal sơnio cau gơnoar ơn phan duh 
khoai in sền gŏ. 

50Cau gơnoar ơn phan duh khoai pal sền sơwì bơta but bơsềt hơ̆ mơ ơn is phan 
neh but bơsềt hơ̆ tòm poh ngai. 

51Tòm ngai dơ̆ poh khai pal sền sơwì phan hơ̆ tai, mơ dilah bơsềt neh but làm 
tòm ồi ào, hala tòm phan neh tàñ mơ sơnò belàt hala neh lơh gơs mơ gơltau, 
bulah ngui tòm broă lơi, phan hơ̆ neh gơlik ò goh. 

52Khai pal chu tòm ồs ală ồi ào hala ală phan neh tàñ mơ sơnò belàt hala neh lơh 
gơs mơ gơltau mơ neh gơtòp bơta hơ̆, tài bơh but bơsềt hơ̆ la phan tơnroh; phan 
but bơsềt pal chu tòm ồs. 

53Mơya, dilah tòm tŭ cau gơnoar ơn phan duh khoai sền sơwì phan hơ̆, bơsềt ò 
gơ but làm tòm ồi ào, hala tòm phan neh tàñ mơ sơnò belàt hala neh lơh gơs mơ 
gơltau, 

54khai pal ai jơnau sồr pìh ală phan neh but bơsềt. Lồc behơ̆ khai pal ơn is phan 
hơ̆ tòm poh ngai tai. 

55Tơnơ̆ mơ tŭ phan but bơsềt neh geh pìh rau gen cau gơnoar ơn phan duh khoai 
rơp sền sơwì gơ, mơ dilah bơsềt ò gơtòmgơl mơ gam sền be lài, bulah gơ ò sa 
làm, gơ la ò goh. Chu gơtòm ồs, bulah bơsềt neh but dô đah do hala đah ne. 

56Dilah tòm tŭ cau gơnoar ơn phan duh khoai sền sơwì gơ, bơsềt neh roh tơnơ̆ 
mơ tŭ phan hơ̆ neh geh pìh, khai pal crè pơnah neh but bơsềt bơh di ồi ào, hala 
bơh di gơltau, hala bơh di phan tàñ mơ sơnò belàt. 

57Mơya dilah gơ but tai hơđang ồi ào, hala hơđang phan tàñ mơ sơnò belàt, hala 
hơđang phan mơ gơltau, gơ sa rì làm jơh, mơ phan lơi gơ but bơsềt gen pal chu 
gơtòm ồs. 

58Ồi ào, phan tàñ mơ sơnò belàt, phan ngui mơ gơltau neh pìh tòm dà mơ neh 
goh jơh bơh di bơsềt, ală phan hơ̆ pal pìh dơ̆ tai gen gơ rơp geh goh. 

59Hơ̆ la ală bơta boh lam nàng yal tơlik goh hala ò goh gơwèt hơ bơsềt but tòm 
ală ồi ào, tòm phan tàñ mơ sơnò belàt hala mơ che brài, hala tòm phan ngui lơh 
gơs mơ gơltau. 

Lebi 14 

Lơh goh bơta kòp dun 
1Yàng Jehôwa đơs mơ Môise lah: 

2 “Do la ală bơta sồr lam gơwèt hơ cau gơkòl dun tòm tŭ khai ơn phan lơh goh, 
tòm tŭ cau lam khai tus hơ cau gơnoar ơn phan duh khoai: 

3Cau gơnoar ơn phan duh khoai pal lik lòt hơ đah bơdìh sàl ơm nàng sền sơwì 
khai. Dilah cau hơ̆ neh geh bòi bơh bơta dun tòm gơltau, 

4gen cau gơnoar ơn phan duh khoai pal ai jơnau sồr cèng tus cau hơ̆ in bàr nơm 
sềm goh mơ dô gơl chi nho rề bò, brài dà gur, mơ ntê nha biap ƀô. 

5Lồc behơ̆ cau gơnoar ơn phan duh khoai rơp ai jơnau sồr tơnchơt dô nơm sềm 
hơđang dà sàng ơn tòm dô nơm gri mơ ù kơnàng. 

6Gen khai ai dô nơm sềm gam kis mơ iurŭ gơ bal mơ chi nho rề bò, brài dà gur 
mơ ntê nha biap ƀô tòm mhàm sềm neh tơnchơt hơđang dà sàng. 

7Khai rơp rsìh poh dơ̆ hơđang cau geh goh bơh di bơta sồt dun hơ̆ mơ yal tơlik 
lah khai geh goh. Lồc behơ̆ khai pal tơngklàs sềm gam kis tòm ƀlàng sre. 

8Cau neh geh goh pal pìh ală ồi ào khai dê, koah jơh sơnò mơ um tòm dà, gen 
khai rơp geh goh jat bơta sồr lam duh khoai. Tơnơ̆ mơ hơ̆ khai rgơi mut tòm sàl 
ơm làng bol dê, mơya khai pal ơm bơdìh sàl ơm khai dê tòm poh ngai. 

9Tòm ngai dơ̆ poh, khai pal koah jơh sơnò; khai pal koah sŏ, sơnò tềp, sơnò kồ 
mat mơ jơh ală sơnò ndai. Khai pal pìh ală ồi ào khai dê mơ um să khai mơ dà, 
gen khai rơp geh goh. 

10Tòm ngai dơ̆ phàm, khai pal cèng tus bàr nơm belàt dam gam dềt, mơ dô nơm 
belàt me tơl dô nam, kòp nơm pal ò gơs tềl sồt, bal mơ pe pơnah jơt epha 
kơmbuh phe rhền bơcă bal mơ mơñà nàng lơh gơs phan ơn mơ kòi mbo, mơ dô 
lok mơñà. 

11Cau gơnoar ơn phan duh khoai la cau rơp yal tơlik cau hơ̆ la goh pal lam cau 
geh goh bal mơ ală phan ơn cau hơ̆ dê tus di đap Yàng Jehôwa di tiah mut Sàl 
Tòm Mat dê. 

12Gen cau gơnoar ơn phan duh khoai pal ai dô nơm tòm bàr nơm belàt kòn mơ 
ơn gơlơh gơs phan ơn tơwài glài, bal mơ dô pơnah pe lit mơñà; khai pal tơyài 
ală phan hơ̆ di đap Yàng Jehôwa lơh gơs dô nơm phan ơn tơyài. 

13Khai pal hàl tơnchơt belàt kòn tòm tiah sàng goh la tiah hàl tơnchơt phan ơn 
tơwài glài mơ phan ơn chu pơrguc. Kung be phan ơn tơwài glài, phan ơn tơwài 
glài bơta gơtup tìs gơrê hơ cau gơnoar ơn phan duh khoai; gơ la sàng goh rlau 
jơh. 

14Cau gơnoar ơn phan duh khoai pal ai dô êt mhàm phan ơn tơwài glài gơtup tìs 
dê mơ ơn gơ di plai tồr đah ma cau rơp geh goh dê, di tê me mpàng tê đah ma 
khai dê, mơ di jơng me mpàng jơng đah ma khai dê. 

15Gen cau gơnoar ơn phan duh khoai rơp ai dô pơnah pe lit mơñà, tuh gơtòm 
mpàng tê đah kiau să tòm khai dê, 

16iurŭ tê cong đah ma di mơñà tòm mpàng tê khai dê, mơ rsìh poh dơ̆ di đap 
Yàng Jehôwa. 

17Cau gơnoar ơn phan duh khoai pal ơn dô êt mơñà gam wơl tòm tê khai dê 
hơđang plai tồr đah ma cau rơp geh goh dê, hơđang tê me mpàng tê đah ma khai 
dê mơ hơđang jơng me mpàng jơng đah ma khai dê, hơđang mhàm phan ơn 
tơwài glài bơta gơtup tìs dê. 

18Mơñà gam wơl tòm mpàng tê cau gơnoar ơn phan duh khoai dê rơp ơn di bồ 
cau rơp geh goh dê mơ lơh gơs bơta tơwài glài khai in di đap Yàng Jehôwa. 

19Lồc behơ̆, cau gơnoar ơn phan duh khoai pal ơn phan ơn tơwài glài mơ lơh gơs 
bơta tơwài glài cau in rơp geh goh bơh di bơta ò goh khai dê. Tơnơ̆ mơ hơ̆, cau 
gơnoar ơn phan duh khoai rơp hàl tơnchơt phan ơn chu pơrguc 

20mơ ơn gơ hơđang cơnòng duh khoai, bal mơ phan ơn mơ kòi mbo, mơ lơh gơs 
bơta tơwài glài cau hơ̆ in, mơ khai rơp geh goh. 

21Bulah behơ̆, dilah cau hơ̆ rƀah mơ ò rgơi gơs ală phan hơ̆, khai pal cèng dô nơm 
belàt dam lơh gơs phan ơn tơwài glài bơta gơtup tìs ơn tơyài ma kiau nàng lơh 
gơs bơta tơwài glài khai in, bal mơ dô pơnah jơt epha kơmbuh phe rhền bơcă 
bal mơ mơñà nàng lơh gơs phan ơn mơ kòi mbo, dô pơnah pe lit mơñà, 

22mơ bàr nơm sềm ntòp hala bàr nơm sềm ntòp hui gam dềt mơ khai rgơi gơs, 
dô nơm lơh gơs phan ơn tơwài glài mơ dô nơm ne lơh gơs phan ơn chu pơrguc. 

23Tòm ngai dơ̆ phàm khai pal cèng ală phan hơ̆ tus hơ cau gơnoar ơn phan duh 
khoai di tiah mut Sàl Tòm Mat di đap Yàng Jehôwa nàng lơh khai in gơs goh. 

24Cau gơnoar ơn phan duh khoai pal ai belàt lơh gơs phan ơn tơwài bơta gơtup 
tìs, bal mơ dô pơnah pe lit mơñà, mơ tơyài ală phan hơ̆ di đap Yàng Jehôwa lơh 
gơs phan ơn tơyài ma kiau. 

25Khai rơp hàl tơnchơt belàt lơh gơs phan ơn tơwài glài bơta gơtup tìs mơ ai dô 
êt mhàm gơ dê mơ ơn di plai tồr đah ma cau rơp geh goh dê, di tê me mpàng tê 
đah ma khai dê mơ di jơng me mpàng jơng đah ma khai dê. 

26Cau gơnoar ơn phan duh khoai pal tuh dô êt mơñà tòm tê đah ma să tòm khai 
dê, 

27mơ ai tê cong đah ma rsìh dô êt mơñà bơh di mpàng tê khai dê tòm poh dơ̆ di 
đap Yàng Jehôwa. 

28Khai pal ai dô êt mơñà tòm mpàng tê khai dê mơ ơn di ală tiah mơ khai neh ơn 
mhàm phan ơn tơwài glài bơta gơtup tìs dê, hơ̆ la di plai tồr đah ma cau rơp geh 
goh dê, di tê me mpàng tê đah ma khai dê mơ di jơng me mpàng jơng đah ma 
khai dê. 

29Mơñà gam wơl tòm mpàng tê khai dê gen cau gơnoar ơn phan duh khoai rơp 
ơn hơđang bồ cau rơp geh goh dê nàng lơh gơs bơta tơwài glài khai in di đap 
Yàng Jehôwa. 

30Lồc behơ̆ khai rơp ơn ală sềm ntòp mơ ală sềm ntòp hui mơ cau hơ̆ rgơi gơs, 

31dô nơm lơh gơs phan ơn tơwài glài mơ dô nơm ne lơh gơs phan ơn chu pơrguc, 
bal mơ phan ơn mơ kòi mbo. Lơh behơ̆ gen cau gơnoar ơn phan duh khoai rơp 
lơh gơs bơta tơwài glài di đap Yàng Jehôwa cau rơp geh goh in.” 

32Hơ̆ la ală sồr lam cau lơi in gơs bơta sồt dun tòm gơltau mơ cau lơi in ò rgơi 
gơs ală phan ơn jat be òs nàng lơh khai in geh goh. 

Lơh goh bơh di bơta but bơsềt 
33Yàng Jehôwa đơs mơ Môise mơ Arôn lah: 

34“Tòm tŭ bol mê mut tòm lơgar Kanaan mơ Añ ai bol mê in lơh gơs phan tòm 
bol mê dê, mơ Añ lơh bơta but bơsềt be tềl dun tòm dô nơm hìu tòm lơgar hơ̆, 

35cau tòm hìu hơ̆ pal lòt yal mơ cau gơnoar ơn phan duh khoai lah: ‘Añ neh gŏ 
dô bơta gơlơh kung be but bơsềt tòm hìu añ jê.’ 

36Cau gơnoar ơn phan duh khoai pal ai jơnau sồr tă tơlik jơh ală phan bơh tòm 
hìu hơ̆ lài mơ tŭ khai mut nàng sền sơwì bơta but bơsềt nàng ò gơs phan lơi tòm 
hìu rơp kòl yal tơlik la ò goh. Tơnơ̆ mơ hơ̆ gen cau gơnoar ơn phan duh khoai 
rơp mut mơ sền sơwì hìu. 

37Khai pal sền sơwì bơta but bơsềt hơđang ală dơrñang, mơ dilah gŏ gơs ală tiah 
dà tơlir dô êt hala pơrhê dô êt gơlơh jrô rlau mơ mat dơrñang, 

38gen cau gơnoar ơn phan duh khoai rơp lik bơh di mpồng dờng mơ kal hìu hơ̆ 
tòm poh ngai. 

39Tòm ngai dơ̆ poh, cau gơnoar ơn phan duh khoai rơp rê wơl mơ sền sơwì hìu 
hơ̆ tai. Dilah tiah but bơsềt neh gơ sa rì hơđang ală dơrñang, 

40khai pal ai jơnau sồr tă tơlik ală lŭ neh gơtòp bơta but bơsềt mơ sang tòm dô 
bă tiah ò goh đah bơdìh ƀòn dờng. 

41Khai pal sồr cau koah jơh đah dơlam ală dơrñang hìu dê mơ pal cèng sang ală 
sù siă neh koah hơ̆ tòm dô bă tiah ò goh đah bơdìh ƀòn dờng. 

42Lồc behơ̆ bol khai pal ai ală lŭ ndai mơ bơt wơl ala ală lŭ neh tă sang, mơ ngui 
ù kơnàng pa nàng lềr hìu. 

43Dilah bơsềt gơ but wơl tai tòm hìu tơnơ̆ mơ tŭ neh tă sang ală lŭ mơ hìu neh 
koah mơ lềr wơl rau, 

44gen cau gơnoar ơn phan duh khoai pal lòt tus mơ sền sơwì gơ, dilah bơta but 
bơsềt neh gơ sa rì tòm hìu, hơ̆ la dô bơta but bơsềt lơh tơnroh; hìu hơ̆ ò goh. 

45Hìu hơ̆ pal sòr tơrlah, ală lŭ gơ dê, ală chi mpàn gơ dê mơ jơh ală phan ngui 
nàng lềr hìu pal sòr tơrlah mơ cèng tus hơ dô bă tiah ò goh đah bơdìh ƀòn dờng. 

46Cau lơi mut tòm hìu hơ̆ tòm tŭ neh kal rau rơp gơlik gơs ò goh jơl tus di trồ 
mho. 

47Cau lơi bic mang hala nggui sa tòm hìu hơ̆ pal pìh ală ồi ào khai dê. 

48Mơya dilah cau gơnoar ơn phan duh khoai tus mơ sền sơwì hìu hơ̆ mơ bơta 
but bơsềt ò gơ sa rì tơnơ̆ mơ tŭ hìu neh lềr rau, khai rơp yal tơlik hìu hơ̆ la goh, 
tài bơh bơta but bơsềt neh ò gam tai. 

49Kòñ lơh goh hìu hơ̆ khai pal ai bàr nơm sềm mơ dô êt chi nho rề bò, brài dà gur 
mơ ntê biap ƀô. 

50Khai pal tơnchơt dô nơm tòm bàr nơm sềm hơđang dà sàng tòm dô nơm gri 
mơ ù kơnàng. 

51Lồc behơ̆ khai pal ai mpàn chi pơnàng, ntê biap ƀô, brài dà gur mơ dô nơm sềm 
gam kis, iurŭ bol gơtòm mhàm sềm neh chơt mơ tòm dà sàng, mơ rsìh tòm hìu 
poh dơ̆. 

52Khai rơp lơh goh hìu in bơh mhàm sềm, dà hòr, sềm gam kis, mpàn chi pơnàng, 
ntê biap ƀô mơ brài dà gur. 

53Gen khai pal tơngklàs sềm gam kis tòm ală ƀlàng sre đah bơdìh ƀòn dờng. Lơh 
behơ̆ gen khai rơp lơh gơs bơta tơwài glài hìu in, mơ gơ rơp geh goh.” 

54Hơ̆ la ală bơta sơnio lam bơh ală bơta sồt dun, bơh bơta toh kiat tòm gơltau, 

55bơh bơta but bơsềt tòm ồi ào hala tòm dô nơm hìu, 

56bơh bơta as, bơh sồt dun hala dô nơm tềl sồt, 

57nàng lơh nền tŭ lơi bơta lơi la goh hala ò goh. Hơ̆ la ală bơta sơnio lam bơh 
bơta sồt dun tòm gơltau mơ bơta but bơsềt. 

Lebi 15 

Bơta boh lam bơh bơta ò goh tòm să jan 
1Yàng Jehôwa đơs mơ Môise mơ Arôn lah: 

2“Yal tĕ mơ cau Israel mơ đơs tĕ mơ bol khai lah: Tòm tŭ cau klau lơi gơhòr lik 
bơh di să khai gen bơta gơhòr lik hơ̆ lơh khai in gơlik ò goh. 

3Bulah gơhòr lik sùm bơh di să khai hala gơ dơh wơl, gơ rơp lơh khai in ò goh. 

4Cơnòng lơi mơ cau klau gơs gơhòr lik hơ̆ bic hơđang gen gơ rơp la ò goh, mơ 
phan lơi khai nggui hơđang rơp la ò goh. 

5Cau lơi ƀư di cơnòng bic cau hơ̆ dê gen pal pìh ală ồi ào he dê mơ um tòm dà, 
mơ khai rơp la ò goh jơl tus di trồ mho. 

6Cau lơi nggui hơđang phan lơi mơ cau klau neh gơs gơhòr lik neh nggui hơđang 
gen cau hơ̆ pal pìh ală ồi ào he dê mơ um tòm dà, mơ khai rơp la ò goh jơl tus di 
trồ mho. 

7Cau lơi ƀư di cau klau gơs bơta gơhòr lik bơh să pal pìh ồi ào he dê mơ um tòm 
dà, khai rơp la ò goh jơl tus di trồ mho. 

8Dilah cau klau gơs gơhòr lik hơ̆ choh dà diau di cau lơi geh goh gen cau hơ̆ pal 
pìh ală ồi ào he dê mơ um tòm dà, mơ khai rơp la ò goh jơl tus di trồ mho. 

9Phan lơi cau hơ̆ nggui hơđang tòm tŭ hào ơseh gen gơ rơp la ò goh, 

10mơ cau lơi ƀư di phan lơi cau hơ̆ neh nggui hơđang rơp la ò goh jơl tus trồ mho; 
cau lơi tă cèng ală phan hơ̆ pal pìh ală ồi ào he dê mơ um tòm dà, mơ khai rơp la 
ò goh jơl tus di trồ mho. 

11Cau lơi mơ cau gơs gơhòr lik ƀư mơ tê ò rào mơ dà gen cau hơ̆ pal pìh ală ồi ào 
he dê mơ um tòm dà, mơ khai rơp la ò goh jơl tus trồ mho. 

12Dô nơm gri mơ ù kơnàng mơ cau hơ̆ neh ƀư gen pal jan bơcah, mơ phan lơi 
lơh mơ chi pal rào goh mơ dà. 

13Tòm tŭ dô nă cau klau neh geh goh rau bơh di ală phan gơhòr lik bơh di să 
khai, khai gơs poh ngai tơnơ̆ mơ hơ̆ nàng lơh khai in gơs goh jat bơta sồr lam 
duh khoai; khai pal pìh ală ồi ào khai dê mơ um să tòm khai tòm dà, mơ khai rơp 
geh goh. 

14Tòm ngai dơ̆ phàm, khai pal ai bàr nơm sềm ntòp hala bàr nơm sềm ntòp hui 
gam dềt mơ lòt tus di đap Yàng Jehôwa di tiah mut Sàl Tòm Mat mơ cèng gơ cau 
gơnoar ơn phan duh khoai in. 

15Cau gơnoar ơn phan duh khoai pal ơn bol gơ, dô nơm lơh gơs phan ơn tơwài 
glài mơ dô nơm ne lơh gơs phan ơn chu pơrguc. Lơh behơ̆, gen khai lơh gơs bơta 
tơwài glài di đap Yàng Jehôwa cau hơ̆ in tài bơh bơta gơhòr lik bơh di să khai. 

16Tòm tŭ dô nă cau klau gơlik is gơ dê kung be tòm tŭ khai bic mơ bau ùr, khai 
pal um jơh să khai mơ dà, mơ khai gơlik ò goh jơl tus di trồ mho. 

17Dilah gơđềt di ồi ào hala phan mơ gơltau lơi gen phan hơ̆ pal pìh mơ dà, mơ 
phan hơ̆ gơlik ò goh jơl tus trồ mho. 

18Tòm tŭ dô nă cau klau bic mơ dô nă cau ùr mơ gơlik jat òs gơ dê gen jơh bàr 
nă pal um mơ dà, mơ bol khai gơlik ò goh jơl tus di trồ mho. 

19Phan lơi cau ùr bic hơđang tòm tŭ khai gơlơh să gen phan hơ̆ gơlik ò goh, mơ 
phan lơi khai nggui hơđang gen rơp gơlik ò goh. 

20Ală phan mơ cau ùr hơ̆ bic hala nggui tòm ală ngai gơlơh să gen la ò goh. 

21Cau lơi ƀư di cơnòng bic cau ùr hơ̆ dê gen pal pìh ồi ào he dê mơ um mơ dà, 
mơ khai rơp gơlik ò goh jơl tus trồ mho. 

22Cau lơi ƀư di phan cau ùr hơ̆ nggui hơđang gen pal pìh ồi ào he dê mơ um mơ 
dà, mơ khai rơp gơlik ò goh jơl tus trồ mho. 

23Bulah cơnòng bic hala phan lơi cau ùr hơ̆ nggui hơđang, tòm tŭ cau lơi ƀư di 
phan hơ̆ gen khai gơlik ò goh jơl tus trồ mho. 

24Dilah dô nă cau klau bic mơ cau ùr hơ̆ mơ phan gơlik să cau ùr dê gơđềt di khai, 
khai rơp gơlik ò goh tòm poh ngai, cơnòng lơi khai bic hơđang gen rơp gơlik ò 
goh. 

25Tòm tŭ dô nă cau ùr gơlik mhàm tòm dô dơ̆ jŏ ngai krơi is mơ bơta gơlơh să 
hala gơs bơta gơlik mhàm pơnjat tơnơ̆ mơ gơlơh să kòp kơnhai, gen khai gơlik 
ò goh tòm ală ngai khai gơlik mhàm tòm toh kung be tòm tŭ khai gơlik să. 

26Cơnòng bic lơi mơ khai neh bic hơđang tòm tŭ khai gơlik mhàm pơnjat tơnơ̆ 
mơ gơlơh să gen cơnòng hơ̆ gơlik ò goh kung be cơnòng bic khai dê tòm tŭ khai 
gơlơh să kòp kơnhai, mơ phan lơi khai nggui hơđang rơp gơlik ò goh kung be 
tòm tŭ khai gơlơh să. 

27Cau lơi ƀư di ală phan hơ̆ rơp gơlik ò goh; khai pal pìh ală ồi ào khai dê mơ um 
mơ dà, mơ khai rơp gơlik ò goh jơl tus trồ mho. 

28Tòm tŭ cau ùr hơ̆ neh gơlik gơs goh bơh di bơta gơlik mhàm khai dê, khai kòp 
poh ngai gen tơnơ̆ mơ hơ̆ khai gơlik gơs goh jat bơta sồr lam duh khoai dê. 

29Tòm ngai dơ̆ phàm, khai pal cèng bàr nơm sềm ntòp hala bàr nơm sềm ntòp 
hui gam dềt tus mơ cau gơnoar ơn phan duh khoai di tiah mut Sàl Tòm Mat dê. 

30Cau gơnoar ơn phan duh khoai pal ơn dô nơm lơh gơs phan ơn tơwài glài, mơ 
dô nơm ne lơh gơs phan ơn chu pơrguc. Lơh behơ̆, gen khai lơh gơs bơta tơwài 
glài cau ùr hơ̆ in di đap Yàng Jehôwa bơh bơta ò goh bơta gơlik mhàm khai dê. 

31Bol mê pal kơrmap gàr cau Israel cah ngài bơh di ală bơta lơh bol khai in gơlik 
ò goh, tồ bol khai rơp ò chơt tòm bơta ò goh bol khai dê bơh lơh gơlik ƀơ̆ ƀơl tiah 
ơm sùm Añ jê digùl bol khai. 

32Hơ̆ la bơta sơnio lam bơh dô nă cau klau gơs bơta gơhòr lik bơh să, bơh cau 
lơi gơlik ò goh bơh bơta gơlik tòm tŭ bic mơ cau ùr, 

33bơh dô nă cau ùr gơlơh să kòp kơnhai, bơh dô nă cau klau hala dô nă cau ùr 
gơs bơta gơhòr lik, bơh dô nă cau klau bic mơ dô nă cau ùr ò goh jat bơta sồr lam 
duh khoai dê.” 

Lebi 16 

Ngai pơjum ơn phan tơwài glài 
1Yàng Jehôwa đơs mơ Môise tơnơ̆ mơ bơta chơt bàr nă kòn klau Arôn dê tòm tŭ 
bol khai tus rềp mơ Yàng Jehôwa. 

2 Yàng Jehôwa đơs mơ Môise lah: “Đơs tĕ mơ Arôn bi mê dê, bulah la tŭ lơi bañ 
tus rềp tòm Tiah Sàng Goh Ngan đah dơlam bài kơrnìng di đap bơnap bơta nđàc 
ơn hơđang Đài Bơta Ho Bal, dilah ò lơh jat gen khai rơp chơt, tài bơh Añ tơlik 
mat tòm mhwal hơđang bơnap bơta nđàc. 

3 Do la bơta mơ Arôn pal lơh jat tồ geh mut tòm Tiah Sàng Goh Ngan: khai pal 
cèng dô nơm kơnrồ dam gam dềt lơh gơs phan ơn tơwài glài mơ dô nơm belàt 
dam lơh gơs phan ơn chu pơrguc. 

4Khai pal soh ào jrùh mơ brài che dơmài neh ơn is sàng goh, soh srồmpha liah 
đah dơlam mơ che dơmài; khai pal kơt che but mơ brài che dơmài gùt dar wĕ 
khai mơ kơt bồ mơ bài che dơmài. Hơ̆ la ală ồi ào ơn is sàng goh; behơ̆ khai pal 
um să khai mơ dà lài mơ tŭ khai soh ală ồi ào hơ̆. 

5Khai pal ai bàr nơm be dam bơh di mpồl jơnum Israel dê nàng lơh gơs phan ơn 
tơwài glài mơ dô nơm belàt dam nàng lơh gơs phan ơn chu pơrguc. 

6Arôn pal ơn kơnrồ dam lơh gơs phan ơn tơwài glài nàng tơwài glài să tòm khai 
mơ hìu nhă khai in. 

7Lồc behơ̆ khai pal ai bàr nơm be dam mơ cèng bol gơ tus di đap Yàng Jehôwa di 
tiah mpồng mut Sàl Tòm Mat dê. 

8Arôn rơp tă khà sac rwah digùl bàr nơm be, dô khà gơrê mơ Yàng Jehôwa, dô 
khà ne gơrê mơ Ajajel. 

9Arôn pal ai be neh tă khà gơrê hơ Yàng Jehôwa mơ ơn gơlơh gơs phan ơn tơwài 
glài. 

10Mơya be neh tă khà lơh gơs be àñ glài rơp geh cèng tus gam kis di đap Yàng 
Jehôwa nàng lơh gơs bơta tơwài glài bơh tơngklàs gơtòm ƀlàng ngềt ngơt lơh 
gơs be àñ glài. 

11Arôn rơp cèng kơnrồ dam lơh gơs phan ơn tơwài glài să tòm khai in nàng lơh 
gơs bơta tơwài glài să tòm mơ hìu nhă khai in, mơ khai pal hàl tơnchơt kơnrồ 
dam hơ̆ nàng lơh gơs phan ơn tơwài glài să tòm khai in. 

12Khai pal ai dô nơm gri ơn kơlhô gơs bềng rnga ồs hơng bơh di cơnòng duh 
khoai di đap Yàng Jehôwa mơ bàr sơmbat bềng kơlhô ƀô bơlhu neh tơnlề rhền 
mơ cèng ală phan hơ̆ tus hơ đah dơlam bài kơrnìng. 

13Khai pal ơn kơlhô hơđang ồs di đap Yàng Jehôwa mơ ñhŭ kơlhô rơp jơm gòm 
bơnap bơta tơwài glài hơđang Đài Bơta Ho Bal tồ khai in klàs chơt. 

14Khai pal ai dô êt mhàm kơnrồ dam dê mơ ngui ràs tê rsìh dô êt mhàm hơ̆ tòm 
poh dơ̆ di đap bơnap bơta tơwài glài. 

15 Lồc behơ̆, khai pal hàl tơnchơt be dam lòi ơn lơh gơs phan ơn tơwài glài làng 
bol in mơ cèng mhàm gơ dê tus đah dơlam bài kơrnìng mơ lơh kung be khai neh 
lơh mơ mhàm kơnrồ dam: Khai pal rsìh gơ hơđang bơnap bơta nđàc mơ di đap 
bơnap hơ̆ tai. 

16Lơh behơ̆ gen khai rơp lơh gơs bơta tơwài glài Tiah Sàng Goh Ngan in tài bơh 
bơta ò goh mơ bơta tòmdră cau Israel dê tòm ală bơta tồi glài bol khai neh lơh 

gơs. Khai kung pal lơh tòm toh behơ̆ mơ Sàl Tòm Mat in gam ơm bal mơ bol khai 
digùl ală bơta ò goh. 

17Bañ gơs cau lơi ơm tòm Sàl Tòm Mat bơh di tŭ Arôn mut nàng lơh gơs bơta 
tơwài glài tòm Tiah Sàng Goh Ngan jơl tus di tŭ khai lik tơnơ̆ mơ tŭ khai neh lơh 
sir bơta tơwài glài să tòm khai in, hìu nhă khai in mơ jơh dô mpồl jơnum Israel 
in. 

18Gen khai rơp lik lòt tus hơ cơnòng duh khoai neh ơn di đap Yàng Jehôwa mơ 
lơh bơta tơwài glài gơ in. Khai pal ai dô êt mhàm kơnrồ dam dê mơ dô êt mhàm 
be dê mơ ơn gơ di jơh ală ngke cơnòng duh khoai dê. 

19Khai rơp ai ràs tê khai dê mơ rsìh dô êt mhàm hơđang gơtòm poh dơ̆ nàng lơh 
gơ in gơs goh mơ ơn is gơ in sàng goh bơh di bơta ò goh cau Israel dê. 

20Tòm tŭ Arôn neh sir lơh bơta tơwài glài Tiah Sàng Goh Ngan, Sàl Tòm Mat mơ 
cơnòng duh khoai in rau gen khai cèng tus dô nơm be gam kis. 

21Khai pal ơn bàr đah tê hơđang bồ be gam kis hơ̆ mơ yal tơlik hơđang gơ jơh 
ală bơta iơh bơsak mơ tòmdră cau Israel dê, hơ̆ la jơh ală bơta tồi glài bol khai 
dê, mơ ơn ală bơta tồi glài hơ̆ hơđang bồ be. Khai rơp sồr dô nă cau klau neh geh 
pồ bơtào lam behơ̆ tus hơ ƀlàng bràs. 

22Be rơp àñ hơđang să tòm gơ jơh ală bơta tồi glài tus hơ dô bă tiah ngềt ngơt; 
mơ cau hơ̆ rơp hồ toh gơtòm ƀlàng bràs. 

23 Lồc behơ̆ Arôn pal mut tòm Sàl Tòm Mat mơ hồ ală ồi ào mơ bài che dơmài 
mơ khai neh soh lài mơ tŭ mut tòm Tiah Sàng Goh Ngan, mơ khai pal lòi gơtòm 
hơ̆. 

24Khai pal um dà să tòm khai tòm dô bă tiah sàng goh mơ soh ală ồi ào òs soh 
khai dê. Gen khai pal lik bơh hơ̆ mơ ơn phan ơn chu pơrguc să tòm khai in mơ 
phan ơn chu pơrguc làng bol in, nàng lơh bơta tơwài glài să tòm khai in mơ làng 
bol in. 

25Khai kung rơp chu dơngi phan ơn tơwài glài dê hơđang cơnòng duh khoai. 

26Cau klau hồ toh be lơh gơs be àñ glài pal pìh ală ồi ào khai dê mơ um dà să tòm 
khai, tơnơ̆ mơ hơ̆ gen khai rgơi mut tòm sàl ơm. 

27 Kơnrồ dam mơ be lơh gơs phan ơn tơwài glài, mhàm bol gơ neh cèng tòm Tiah 
Sàng Goh Ngan nàng lơh bơta tơwài glài, mhàm hơ̆ pal cèng hơ bơdìh sàl ơm; 
gơltau bol gơ poac mơ è gơ pal chu jơh. 

28Cau klau chu ală phan hơ̆ pal pìh ală ồi ào khai dê mơ um dà să tòm khai, tơnơ̆ 
mơ hơ̆ khai rgơi mut tòm sàl ơm. 

29 Do la dô bơta sồr lam gam sùm sùm bol mê in: Tòm ngai jơt kơnhai poh bol 
mê pal ơt sa mơ bañ lơh dô nơm broă lơi, bulah la cau deh tòm lơgar hala cau 
làng bơdìh ơm digùl bol mê, 

30tài bơh tòm ngai hơ̆ bơta tơwài glài rơp lơh gơs bol mê in nàng lơh bol mê in 
geh goh. Behơ̆ tàng, di đap Yàng Jehôwa, bol mê rơp geh goh bơh jơh ală bơta tồi 
glài bol mê dê. 

31Hơ̆ la dô ngai poh ơm rlô, mơ bol mê pal ơt sa; hơ̆ la dô bơta sồr lam gam sùm 
sùm. 

32Cau gơnoar ơn phan duh khoai la cau neh geh bong mơñà mơ pồ bơtào nàng 
pơrdòn gơnoar broă bèp khai dê lơh gơs cau gơnoar dờng ơn phan duh khoai, 
cau hơ̆ pal lơh bơta tơwài glài. Khai pal soh ală ồi ào ơn is sàng goh. 

33Mơ lơh bơta tơwài glài Tiah Sàng Goh Ngan in, Sàl Tòm Mat in, mơ cơnòng duh 
khoai, mơ ală cau gơnoar ơn phan duh khoai in mơ jơh làng bol tòm mpồl jơnum. 

34Do rơp la dô bơta sồr lam gam sùm sùm bol mê in: Bơta tơwài glài pal lơh gơs 
kòp nam dô dơ̆ bơh jơh ală bơta tồi glài cau Israel dê.” Mơ bơta hơ̆ neh lơh gơs 
jat be jơnau Yàng Jehôwa neh sồr Môise. 

Lebi 17 

Bơta boh lam bơh tiah hàl tơnchơt phan ơn pơdơng 
1Yàng Jehôwa đơs mơ Môise lah: 

2“Đơs tĕ mơ Arôn, ală kòn klau khai in mơ jơh làng bol Israel in mơ đơs lah: ‘Do 
la jơnau Yàng Jehôwa neh sồr: 

3Cau Israel lơi ơn dô nơm kơnrồ, dô nơm belàt hala dô nơm be tòm sàl ơm hala 
đah bơdìh sàl ơm 

4mơ ò cèng gơ tus di tiah mut Sàl Tòm Mat nàng ơn lơh gơs dô nơm phan ơn 
Yàng Jehôwa in di đap Hìu Duh Khoai Yàng Jehôwa dê, gen cau hơ̆ kòl kòp la cau 
gơs glài lơh gơhòr mhàm; khai neh lơh gơhòr mhàm mơ pal kong tă sang bơh di 
làng bol khai dê. 

5Lơh behơ̆ nàng ală cau Israel rơp cèng ơn Yàng Jehôwa in ală phan ơn mơ tŭ do 
bol khai ơn tòm ală ƀlàng sre. Bol khai pal cèng ală phan ơn hơ̆ tus hơ cau gơnoar 
ơn phan duh khoai, hơ̆ la tus hơ Yàng Jehôwa, di tiah mut Sàl Tòm Mat dê mơ ơn 
bol gơlơh gơs ală phan ơn bơta ring lơngai dê. 

6Cau gơnoar ơn phan duh khoai pal rsìh mhàm hơđang cơnòng duh khoai di tiah 
mut Sàl Tòm Mat dê, mơ chu dơngi gơs ƀô bơlhu niam nùs Yàng Jehôwa. 

7Bol khai ò di ơn phan ơn lơi bol khai dê ală cà ràk in tai, mơ să tòm bol khai tìs 
glài rềs àr bơrnàn. Hơ̆ la dô bơta sồr lam gam sùm sùm bol khai in mơ ală rài rơp 
tus in sơl.’ 

8Đơs tĕ mơ bol khai lah: ‘Cau Israel lơi hala cau làng bơdìh lơi kis digùl cau Israel 
kòñ ơn dô nơm phan ơn chu pơrguc hala dô nơm phan ơn 

9mơ ò cèng phan ơn hơ̆ tus di tiah mut Sàl Tòm Mat dê nàng ơn gơ Yàng Jehôwa 
in gen cau hơ̆ pal kong tă sang bơh di làng bol khai dê.’ 

10 ‘Cau Israel lơi hala cau làng bơdìh lơi ơm digùl cau Israel sa mhàm lơi gen Añ 
rơp wèt mat tòmdră mơ cau hơ̆ la cau sa mhàm, mơ rơp tă sang khai bơh di làng 
bol khai dê. 

11 Bơh bơta kis dô nơm phan neh geh crơng gơs dê gơ ơm tòm mhàm mơ Añ neh 
ai gơ bol mê in nàng lơh gơs bơta tơwài glài să tòm bol mê in hơđang cơnòng 
duh khoai, hơ̆ la mhàm lơh gơs bơta tơwài glài bơta kis dô nă cau in. 

12Gen tàng Añ đơs mơ cau Israel lah: Ò gơs cau lơi tòm bol mê rgơi sa mhàm, cau 
làng bơdìh ơm digùl bol mê kung ò di sa mhàm sơl. 

13Cau Israel lơi hala cau làng bơdìh lơi ơm digùl bol mê lòt mòc mơ geh dô nơm 
phan poan jơng hala dô nơm sềm rgơi sa poac gen pal lơh gơtuh jơh mhàm gơ 
dê mơ ai ù bồr wơl, 

14tài bơh bơta kis kòp nơm phan neh geh crơng gơs dê gơ ơm tòm mhàm gơ dê. 
Tài bơh hơ̆ tàng Añ neh đơs mơ cau Israel lah: “Bol mê bañ sa mhàm dô nơm 
phan neh geh crơng gơs lơi, tài bơh bơta kis kòp nơm phan neh geh crơng gơs 
dê gơ ơm tòm mhàm; cau lơi sa mhàm gen cau hơ̆ pal kong tă sang bơh di làng 
bol.” 

15Cau lơi, bulah la cau ƀòn tòm hala cau làng bơdìh, sa phan lơi neh bàn chơt rau 
hala gơkòl crè poac bơh ală phan poan jơng tòm brê gen cau hơ̆ pal pìh ală ồi ào 
khai dê mơ um tòm dà, mơ khai gơlik ò goh jat bơta sồr lam duh khoai jơl tus di 
trồ mho; lồc behơ̆ khai geh goh. 

16Mơya dilah khai ò pìh ală ồi ào khai dê mơ um dà să tòm khai dê, gen khai pal 
kong glài.’” 

Lebi 18 

Bơta boh lam bơh ală bơta tìs glài 
1Yàng Jehôwa đơs mơ Môise lah: 

2“Yal tĕ mơ cau Israel mơ đơs mơ bol khai lah: Añ la Jehôwa Yàng Tom Trồ bol 
mê dê. 

3Bol mê ò di lơh be bol khai lơh tòm Ejiptơ la tiah bol mê neh ơm, mơ bol mê ò 
di pal lơh be bol khai lơh tòm lơgar Kanaan la tiah Añ cèng bol mê tus. Bañ lơh 
jat bơta bol khai òs lơh. 

4Bol mê pal dòn bơr lơh jat ală bơta boh lam Añ jê mơ kơrhia lơh jat ală bơta Añ 
neh lơh nền. Añ la Jehôwa Yàng Tom Trồ bol mê dê. 

5 Prap gàr tĕ ală bơta lơh nền mơ ală bơta boh lam Añ jê; bơh cau lơi lơh jat ală 
bơta hơ̆ gen bơh hơ̆ rơp kis. Añ la Yàng Jehôwa. 

6Bañ gơs dô nă cau lơi tus rềp mơ dô nă cau gơp bơtiàn khai dê mơ bic mơ khai. 
Añ la Yàng Jehôwa. 

7Bañ sền òsơp di bèp bol mê dê mơ bic mơ mè bol mê dê. Cau ùr hơ̆ la mè bol mê 
dê, bañ gơs ală bơta hơ̆ mơ khai. 

8 Bañ bic mơ bau ùr bèp bol mê dê; bơta hơ̆ rơp lơh ƀàssìl bèp bol mê dê. 

9 Bañ bic mơ oh ùr bol mê dê, bulah khai la kòn ùr bèp bol mê dê hala kòn ùr mè 
bol mê dê, bulah khai neh deh tòm dô nơm hìu bal mơ bol mê hala tòm tiah ndai. 

10Bañ bic mơ kòn ùr deh bơh kòn klau bol mê dê hala kòn ùr deh bơh kòn ùr bol 
mê dê; bơta hơ̆ lơh bol mê in gơkòl sền òsơp. 

11Bañ bic mơ kòn ùr bau ùr bèp bol mê dê, deh bơh bèp bol mê; cau ùr hơ̆ la oh 
ùr bol mê dê. 

12 Bañ bic mơ oh ùr bèp bol mê dê; cau ùr hơ̆ la gơp bơtiàn rềp mơ bèp bol mê 
dê. 

13Bañ bic mơ oh ùr mè bol mê dê, tài bơh cau ùr hơ̆ la gơp bơtiàn rềp mè bol mê 
dê. 

14Bañ lơh ƀàssìl bi bèp bol mê dê bơh tus rềp di bau ùr khai dê nàng bic; cau ùr 
hơ̆ la mơi bol mê dê. 

15 Bañ bic mơ ƀan bol mê dê. Cau ùr hơ̆ la bau ùr kòn klau bol mê dê; bañ bic mơ 
khai. 

16 Bañ bic mơ bau ùr oh mi bol mê dê; bơta hơ̆ lơh bol mê in gơkòl sền òsơp. 

17 Bañ bic mơ dô nă cau ùr bal mơ kòn ùr khai dê. Bañ bau mơ sau kòn klau hala 
sau kòn ùr khai dê; bol khai la ală cau gơp bơtiàn rềp cau ùr hơ̆ dê. Hơ̆ la tràl 
sơrbil. 

18Bañ bau mơ oh ùr bau ùr mê dê lơh gơs bau ùr bơrcek ƀoah pơrñat mơ bic mơ 
khai tòm tŭ bau ùr bol mê dê gam kis. 

19 Bañ tus rềp mơ dô nă cau ùr nàng bic mơ khai tòm tŭ khai ò goh bơh gơlơh să. 

20 Bañ bic mơ bau ùr cau gơp ƀòn bol mê mơ lơh să tòm bol mê dê gơlik ƀơ̆ ƀơl 
bal mơ khai. 

21 Bañ ai dô nă kòn lơi bol mê dê lơh gơs phan ơn duh khoai Molok in, bơh bol 
mê ò di lơh ƀơ̆ sơnđan Yàng Tom Trồ bol mê dê. Añ la Yàng Jehôwa. 

22 Bañ bic mơ dô nă cau klau kung be cau bic mơ dô nă cau ùr; bơta hơ̆ la ƀơ̆ iơh. 

23 Bañ bic mơ dô nơm phan poan jơng mơ lơh să tòm bol mê dê gơlik ƀơ̆ ƀơl mơ 
gơ. Dô nă cau ùr ò di bic mơ dô nơm phan poan jơng; hơ̆ la dô bơta tồi glài iơh 
rmơh. 

24Bañ lơh să tòm bol mê gơlik ƀơ̆ ƀơl bơh dô nơm broă lơi tòm ală broă hơ̆, tài 
bơh hơ̆ la bơta neh lơh ală làng bol mơ Añ rơp bơtrơh tơlik bơh di đap bol mê 
gơlik gơs ƀơ̆ ƀơl. 

25Lơgar kung neh gơlik gơs ƀơ̆ ƀơl; behơ̆ Añ lơh glài gơ bơh tồi glài gơ dê, mơ 
lơgar neh hă làng bol gơ dê. 

26Mơya bol mê pal prap gàr ală bơta sồr lam mơ ală bơta boh lam Añ jê. Ală cau 
deh tòm lơgar mơ ală cau làng bơdìh ơm digùl bol mê ò di pal lơh dô bơta lơi 
tòm ală bơta ƀơ̆ iơh do, 

27bơh làng bol neh ơm tòm lơgar do lài mơ bol mê, neh lơh jơh ală bơta do, mơ 
lơgar neh gơlik gơs ƀơ̆ ƀơl. 

28Mơ dilah bol mê lơh lơgar gơlik gơs ƀơ̆ ƀơl, gơ rơp hă bol mê kung be gơ neh 
hă ală làng bol neh ơm tòm hơ̆ lài mơ bol mê. 

29Kòp nă cau lơi lơh dô bơta lơi tòm ală bơta ƀơ̆ iơh do, ală cau behơ̆ pal kong tă 
sang bơh di làng bol bol khai dê. 

30Prap gàr tĕ ală bơta Añ sồr lơh jat, mơ bañ lơh jat dô bơta lơi tòm ală bơta òs 
lơh ƀơ̆ iơh cau òs lơh lài mơ tŭ bol mê tus, mơ bañ lơh să tòm bol mê gơlik gơs 
ƀơ̆ ƀơl mơ bol gơ. Añ la Jehôwa Yàng Tom Trồ bol mê dê.” 

Lebi 19 

Ală bơta boh lam ndai 
1Yàng Jehôwa đơs mơ Môise lah: 

2 “Yal tĕ jơh mpồl jơnum Israel dê mơ đơs mơ bol khai lah: ‘Sàng goh tĕ tài bơh 
Añ Jehôwa Yàng Tom Trồ bol mê dê, la sàng goh. 

3 Kòp nă bol mê pal ki ngàm di mè bèp he dê, mơ bol mê pal prap gàr ngai Saƀat 
Añ jê. Añ la Jehôwa Yàng Tom Trồ bol mê dê. 

4 Bañ wèt hơ ală rùp ràk hala lơh gơs bol mê in ală yàng tŏ mơ màh priă. Añ la 
Jehôwa Yàng Tom Trồ bol mê dê. 

5Tòm tŭ bol mê ơn dô nơm phan ơn bơta ring lơngai Yàng Jehôwa in, gen ơn tĕ 
mbe lơi tồ geh dòp bol mê in. 

6Pal sa phan ơn hơ̆ tòm ngai bol mê ơn mơ tòm ngai tơnơ̆; phan lơi gam wơl jơl 
tus di ngai pe gen pal chu pơrguc jơh. 

7Dilah tus ngai pe mơ gam sa phan hơ̆ gen la ngkòr ngkàc, mơ rơp ò geh dòp. 

8Cau lơi sa gơ gen pal kong glài he dê tài bơh khai neh lơh ƀơ̆ ƀơl phan neh ơn is 
sàng goh Yàng Jehôwa in; cau hơ̆ pal kong tă tơlik bơh di làng bol khai dê. 

9 Tòm tŭ bol mê toès kòi tòm lơgar bol mê dê gen bañ toès tus di ală nhàr ƀlàng 
sre bol mê dê, hala dòñ wơl ală sơnyùr kòi neh rung tòm tŭ toès. 

10Bañ lòt wơl dơ̆ bàr tòm suơn ño bol mê dê nàng dòñ ală plai ño neh rung tòm 
ù. Lòi tĕ ală plai hơ̆ cau rƀah lơòi mơ ală cau làng bơdìh in. Añ la Jehôwa Yàng 
Tom Trồ bol mê dê. 

11 Bañ ntung kơñau. Bañ đơs blac. Bañ pơrlồm bal mơ gơp. 

12 Bañ ai sơnđan Añ nàng srat să blac mơ lơh ƀơ̆ sơnđan Yàng Tom Trồ bol mê 
dê. Añ la Yàng Jehôwa. 

13 Bañ pơrlồm cau ơm rềp di bol mê hala tòmpìt ai phan khai dê. Bañ prap lòi 
wơl jền tơngai dô nă cau lơh ơpah dê jơl tus di ngai hìng. 

14 Bañ srat rma cau tĭ hala ơn dô nơm phan gơtup jơng di đap cau jơngo, mơya 
rngòt tĕ di Yàng Tom Trồ bol mê dê. Añ la Yàng Jehôwa. 

15 Bañ lơh rkwet rkwe bơta song ring; bañ bơklơn cau rƀah lơòi hala dong tò cau 
pas sơm, mơya cahrña tĕ song ring cau gơp ƀòn mê in. 

16Bañ bơtào bơta đơs blac digùl làng bol mê dê. Bañ lơh bơta lơi gơlơh iơh di 
bơta kis cau gơp ƀòn mê dê. Añ la Yàng Jehôwa. 

17 Bañ prap tòm nùs bơta gơjrañ kơuềng di oh mi bol mê dê. Ai tĕ nùs song ngan 
mơ lah pơrhơng cau gơp ƀòn bol mê dê nàng mê rơp ò kong bal mơ khai bơh tồi 
glài khai dê. 

18 Bañ jòi jat bơta sal tê hala prap tòm nùs bơta gơjrañ mañ tòmdră mơ dô nă 
cau tòm làng bol mê dê, mơya kòñ gơboh tĕ cau gơp ƀòn mê dê be să tòm mê. Añ 
la Yàng Jehôwa. 

19 Prap gàr tĕ ală bơta sồr lam Añ jê. Bañ lòi ală phan poan jơng jơi krơi tòmjă 
bal. Bañ tam bàr bơta gar sơntìl is tòm dô nơm ƀlàng sre. Bañ soh ồi ào tàñ mơ 
bàr bơta che brài krơi is. 

20Dilah dô nă cau klau bic mơ dô nă cau ùr ơm dĭ neh ho bau mơ dô nă cau klau 
ndai mơya cau ùr hơ̆ òhềt geh tơwài hala geh hồ toh khat gơboh, gen bơta hơ̆ pal 
kong lơh glài. Bulah behơ̆ bol khai ò pal kong tơnchơt tài bơh cau ùr hơ̆ òhềt geh 
hồ toh khat gơboh. 

21Bulah behơ̆, cau klau hơ̆ pal cèng dô nơm belàt dam tus hơ tiah mut Sàl Tòm 
Mat dê nàng lơh gơs phan ơn tơwài glài Yàng Jehôwa in. 

22Cau gơnoar ơn phan duh khoai rơp ngui belàt dam hơ̆ lơh gơs phan ơn tơwài 
glài nàng tơwài glài cau hơ̆ in di đap Yàng Jehôwa bơh tồi glài khai neh tìs, mơ 
tồi glài khai dê rơp geh toh. 

23Tòm tŭ bol mê mut tòm lơgar mơ tam tòm chi lơi nàng sa plai, gen kòp tĕ plai 
gơ dê la plai bơkơ̆u. Tòm pe nam bol mê pal kòp plai hơ̆ la plai bơkơ̆u sa; ò di sa 
gơ. 

24Tòm nam dơ̆ poan jơh ală plai gơ dê rơp geh sàng goh, mơ gơlik gơs phan ơn 
jòng ro Yàng Jehôwa in. 

25Mơya tòm nam dơ̆ pram bol mê rgơi sa plai gơ dê. Lơh behơ̆ gen plai đo bol mê 
dê rơp geh gơbơtơl oă. Añ la Jehôwa Yàng Tom Trồ bol mê dê. 

26 Bañ sa poac lơi gam gơs mhàm tòm gơ. Bañ lơh jat bơta sền dà mơ juh proh. 

27 Bañ koh sŏ di bàr đah bìng liang bol mê dê hala koh cồng sơnò tềp bol mê dê. 

28Bañ koah să jan bol mê dê bơh cau neh chơt hala cih rùp di să jan bol mê dê. 
Añ la Yàng Jehôwa. 

29 Bañ lơh ƀơ̆ iơh di kòn ùr bol mê dê bơh lơh khai in gơlik gơs ùr dri, hala lơh 
lơgar in gơlik gơs dri tơlàr mơ bềng lìu bơta gơlềng gơlàng. 

30 Prap gàr ală ngai Saƀat Añ jê mơ ki ngàm tĕ di Hìu sàng goh Añ jê. Añ la Yàng 
Jehôwa. 

31 Bañ wèt hơ ală cau gru bơjơu hala jòi jat ală cau juh proh bơh bol mê rơp gơlik 
ƀơ̆ ƀơl bơh bol khai. Añ la Jehôwa Yàng Tom Trồ bol mê dê. 

32Ñă ntào tĕ di đap mat cau jòng sơnam, ki ngàm tĕ di ală cau kra mơ duh rngòt 
tĕ di Yàng Tom Trồ. Añ la Yàng Jehôwa. 

33 Tòm tŭ cau làng bơdìh ơm bal mơ bol mê tòm lơgar, bañ lơh iơh di khai. 

34Pal gơwèt hơ cau làng bơdìh ơm bal mơ bol mê kung be dô nă tòm ală cau làng 
tòm. Kòñ gơboh di khai kung be să tòm bol mê dê, bơh mê bơh lài la cau làng 
bơdìh ơm tòm Ejiptơ. Añ la Jehôwa Yàng Tom Trồ bol mê dê. 

35 Bol mê bañ sa kơrlơm tòm ală phan sơnoa rnoas nàng was, kơr hala kòp. 

36Bol mê pal gơs ală phan kơr mơ phan was tòm toh sơnoa rnoas, ngui epha mơ 
hin song ngan, Añ la Jehôwa Yàng Tom Trồ bol mê dê neh cèng bol mê lik bơh di 
Ejiptơ. 

37Prap gàr tĕ jơh ală bơta sồr lam mơ ală bơta boh lam Añ jê mơ lơh jat ală bơta 
hơ̆. Añ la Yàng Jehôwa.’” 

Lebi 20 

Ală bơta lơh glài 
1Yàng Jehôwa đơs mơ Môise lah: 

2“Đơs tĕ mơ cau Israel lah: ‘Cau Israel hala cau làng bơdìh lơi ơm tòm Israel ai 
kòn lơi tòm ală kòn khai dê Molok in gen cau hơ̆ pal kong tơnchơt. Làng bol tòm 
lơgar pal cơm lŭ tơnchơt khai. 

3Añ rơp wèt mat tòmdră mơ cau hơ̆ mơ rơp tă sang khai bơh di làng bol khai dê; 
bơh bơta ai kòn sau khai dê Molok in, khai neh lơh ƀơ̆ ƀơl tiah sàng goh Añ jê 
mơ lơh ƀơ̆ iơh di sơnđan sàng goh Añ jê. 

4Dilah làng bol tòm mpồl jơnum ñềm mat bol khai dê tòm tŭ gơs cau ai dô nă 
tòm ală kòn sau khai dê Molok in mơ bol khai ò tơnchơt cau hơ̆, 

5gen Añ rơp wèt mat tòmdră mơ cau hơ̆ mơ hìu nhă khai dê, mơ tă sang khai mơ 
jơh ală cau jat khai bơh di làng bol bol khai dê, tài bơh să tòm bol khai tìs glài rềs 
àr bơrnàn mơ Molok. 

6Añ rơp wèt mat tòmdră mơ cau jòi jat ală cau gru bơjơu mơ ală cau juh proh 
mơ să tòm bol khai rềs àr mơ bol hơ̆, mơ Añ rơp tă sang bol khai bơh di làng bol 
khai dê. 

7Ơn is tĕ sàng goh să tòm bol mê dê tài bơh Añ la Jehôwa Yàng Tom Trồ bol mê 
dê. 

8Prap gàr tĕ ală bơta sồr lam Añ jê mơ lòt jat ală bơta hơ̆. Añ la Jehôwa Yàng Tom 
Trồ la Bơtau lơh bol mê in gơs sàng goh. 

9 Dilah cau lơi srat rma bèp hala mè khai dê gen cau hơ̆ pal kong tơnchơt. Khai 
neh srat rma bèp khai dê hala mè khai dê, mhàm khai rơp tuh wơl hơđang bồ să 
tòm khai dê. 

10 Dilah cau lơi tìs glài rềs àr bơrnàn mơ bau ùr dô nă cau ndai, mơ bau ùr cau 
ơm rềp mơ khai gen jơh bàr nă cau klau mơ cau ùr rềs àr bơrnàn hơ̆ pal kong 
tơnchơt. 

11 Dilah dô nă cau bic mơ bau ùr bèp khai dê, khai neh lơh ƀàssìl di bèp khai. Jơh 
bàr nă cau klau mơ cau ùr pal kong tơnchơt; mhàm bol khai rơp tuh wơl hơđang 
bồ să tòm bol khai dê. 

12 Dilah dô nă cau bic mơ ƀan khai dê, gen bàr nă bol khai pal kong tơnchơt. Bơta 
bol khai neh lơh la dô bơta tồi glài iơh rmơh, mhàm bol khai rơp tuh wơl hơđang 
bồ să tòm bol khai dê. 

13 Dilah dô nă cau klau bic mơ dô nă cau klau kung be dô nă cau klau bic mơ dô 
nă cau ùr, gen glài khai rơp tuh wơl hơđang bồ să tòm bol khai dê. 

14 Dilah dô nă cau klau bau mơ jơh bàr nă cau ùr bal mơ mè cau ùr hơ̆ dê, hơ̆ la 
dô bơta iơh bơsak. Jơh pe nă cau hơ̆ pal kong chu tòm ồs tồ ò gơs bơta iơh bơsak 
ơm digùl bol mê. 

15 Dilah dô nă cau bic mơ dô nơm phan poan jơng, khai pal kong tơnchơt, mơ bol 
mê pal sreh tơnchơt phan poan jơng hơ̆. 

16Dilah dô nă cau ùr tus rềp di dô nơm phan poan jơng nàng bic mơ gơ, tơnchơt 
tĕ cau ùr bal mơ phan poan jơng hơ̆. Khai mơ gơ pal kong tơnchơt; mhàm khai 
mơ mhàm gơ rơp tuh wơl hơđang bồ khai mơ hơđang bồ gơ dê. 

17 Dilah dô nă cau klau bau mơ oh ùr khai dê, la kòn ùr bèp khai dê hala kòn ùr 
mè khai dê, hơ̆ la dô bơta ƀàssìl ƀàsso. Bol khai pal kong tă sang bơh di làng bol 
bol khai dê. Cau klau hơ̆ neh lơh ƀàssìl ƀàsso oh ùr khai dê, mơ pal kong bơta lơh 
glài. 

18 Dilah dô nă cau klau bic mơ dô nă cau ùr tòm tŭ cau ùr hơ̆ gơs gơlik să khai dê, 
cau klau hơ̆ neh ràng tơlik bơta gơlik mhàm cau ùr hơ̆ dê, mơ cau ùr hơ̆ kung 
neh ràng tơlik bơta hơ̆. Bàr nă bol khai pal kong tă sang bơh di làng bol bol khai 
dê. 

19 Bañ bic mơ oh ùr mè hala bèp bol mê dê bơh bơta hơ̆ lơh ƀàssìl dô nă gơp 
bơtiàn rềp he dê; bàr nă bol hơ̆ rơp kong bơta lơh glài. 

20Dilah dô nă cau klau bic mơ bau kồñ wa khai dê, khai neh lơh ƀàssìl di kồñ wa 
khai. Bol khai pal kong lơh glài; bol khai rơp chơt ò gơs kòn. 

21 Dilah dô nă cau klau bau mơ bau ùr bi khai dê, hơ̆ la dô nơm broă lơh ò goh; 
khai neh lơh bơta ƀàssìl di bi khai. Bol khai rơp ò gơs kòn. 

22Prap gàr tĕ jơh ală bơta sồr lam Añ jê mơ lơh jat ală bơta hơ̆, tồ lơgar mơ Añ 
neh cèng bol mê tus nàng ơm rơp ò hă bol mê. 

23Bol mê ò di kis jat ală bơta òs yau ală làng bol mơ Añ rơp ting bơtrơh bơh di 
đap bol mê. Tài bơh bol khai neh lơh jơh ală bơta hơ̆, gen tàng Añ cù kìr di bol 
khai. 

24Mơya Añ đơs mơ bol mê lah: “Bol mê rơp dòp geh lơgar bol khai dê; Añ rơp ai 
gơ bol mê in lơh gơs sre brê, dô nơm lơgar bềng lìu dà toh mơ dà lơwe.” Añ la 
Jehôwa Yàng Tom Trồ bol mê dê, la Bơtau neh cah is bol mê bơh di ală làng bol. 

25Gen tàng bol mê pal git cah is ală phan poan jơng goh mơ ò goh, mơ ală sềm 
goh mơ ò goh. Bañ lơh ƀơ̆ ƀơl să tòm bol mê dê bơh phan poan jơng lơi hala sềm 
lơi hala phan lơi kis hơđang ù, ală phan mơ Añ neh cah is la ò goh bol mê in. 

26Bol mê pal la sàng goh Añ in, tài bơh Añ, Yàng Jehôwa, la sàng goh, mơ Añ neh 
cah is bol mê bơh di ală làng bol nàng bol mê gơrê is bal mơ Añ. 

27Dô nă cau klau hala cau ùr sền dà hala juh proh digùl bol mê gen pal kong 
tơnchơt. Bol mê pal cơm lŭ tơnchơt bol khai; mhàm bol khai rơp gơtuh wơl 
hơđang bồ să tòm bol khai dê.’” 

Lebi 21 



223 

 

 
Sră Goh 

© 2018, United Bible Societies. 
  

 

 

Bơta sàng goh ală cau gơnoar ơn phan duh khoai dê 
1Yàng Jehôwa đơs mơ Môise lah: “Yal tĕ mơ ală cau gơnoar ơn phan duh khoai 
la ală kòn klau Arôn dê mơ đơs mơ bol khai lah: ‘Dô nă cau gơnoar ơn phan duh 
khoai ò di lơh să tòm khai in gơlik ƀơ̆ ƀơl, bơh dô nă cau chơt tòm gơp bơtiàn 
khai dê, 

2lòi mìng bơh dô nă cau gơp bơtiàn rềp, kung be mè hala bèp khai dê, kòn klau 
hala kòn ùr khai dê, oh mi khai dê, 

3hala dô nă oh mi ùr òhềt bau, mơya kis kơnòm di khai tài bơh khai ò gơs bau 
klau, bơh khai rgơi lơh bol mê in gơlik ò goh. 

4Mơya khai ò di lơh să tòm khai in gơlik gơs ò goh, be dô nă bau klau ơm digùl 
làng bol khai dê, behơ̆ khai lơh să tòm khai gơkòl sền òsơp. 

5 Ală cau gơnoar ơn phan duh khoai ò di koah bồ bol khai dê hala koah sơnò tềp 
di bàr đah hala koah să jan bol khai dê. 

6Bol khai pal gơs goh Yàng Tom Trồ bol khai in, mơ ò di lơh sơnđan Yàng Tom 
Trồ bol khai dê gơkòl sền òsơp. 

7Bol khai ò di bau mơ ală cau ùr neh gơlik ƀơ̆ ƀơl tài bơh neh lơh dri hala neh 
gơkòl bau klau sang lòi, tài bơh ală cau gơnoar ơn phan duh khoai pal gơs sàng 
goh Yàng Tom Trồ bol khai in. 

8Sền tĕ di bol khai la sàng goh tài bơh bol khai ơn phan sa Yàng Tom Trồ bol mê 
dê. Sền tĕ bol khai la sàng goh, tài bơh Añ, Yàng Jehôwa, la sàng goh, mơ Añ neh 
lơh bol mê in gơs sàng goh. 

9Dilah dô nă kòn ùr cau gơnoar ơn phan duh khoai lơh să tòm khai in gơlik gơs 
ƀơ̆ ƀơl bơh neh lơh dri, khai lơh ƀàssìl ƀàsso bèp khai in, khai pal kong chu tòm 
ồs. 

10Cau gơnoar dờng ơn phan duh khoai, la cau gơs gơnoar broă lin rlau mơ ală oh 
mi khai dê mơ neh geh tuh mơñà ngui nàng bong hơđang bồ khai mơ la cau neh 
geh pồ bơtào nàng soh ală ồi ào cau gơnoar ơn phan duh khoai dê, cau hơ̆ ò di 
lòi bồ ò kèr sŏ hala crè ală ồi ào khai dê. 

11Khai ò geh mut di tiah gơs cau chơt. Khai ò geh lơh să tòm khai in gơlik gơs ò 
goh, bulah bơh bèp hala mè khai dê kung behơ̆ sơl, 

12kung ò di lik lòt bơh di tiah sàng goh Yàng Tom Trồ khai dê hala lơh tiah hơ̆ in 
gơlik gơs ò goh, tài bơh khai neh geh ơn is bơh mơñà Yàng Tom Trồ khai dê neh 
bong hơđang khai. Añ la Yàng Jehôwa. 

13Cau ùr mơ khai bau pal la cau ơruh dềt òhềt bau. 

14Khai ò di bau mơ dô nă cau ùr bơnrau, mơ dô nă cau ùr neh lòi bau, hala mơ 
dô nă cau ùr neh gơlik ƀơ̆ ƀơl bơh neh lơh dri, mơya mìng bau mơ dô nă cau 
ơruh dềt òhềt tòmbau bơh tòm làng bol khai dê, 

15nàng khai rơp ò lơh ƀơ̆ ƀơl kòn sau khai dê digùl làng bol khai. Añ la Yàng 
Jehôwa, la Bơtau lơh khai in gơs sàng goh.’” 

16Yàng Jehôwa đơs mơ Môise lah: 

17“Đơs tĕ mơ Arôn lah: ‘Gan ală rài rơp tus gen bañ gơs cau lơi tòm kòn sau mê 
dê la cau gơs să jan ò wil tơl rgơi tus rềp nàng ơn phan sa Yàng Tom Trồ khai dê. 

18Ò gơs cau lơi gơs să jan ò wil tơl rgơi tus rềp: ò gơs cau lơi jơngo mat hala gơlte 
jơng, pă muh hala să jan ò gam be òs; 

19ò gơs cau lơi pă dô đah jơng hala tê, 

20khun but hala liah, hala gar mat ò sền song, gơs toh sa rì hala tơrklào bơcah. 

21Tòm kòn sau Arôn la cau gơnoar ơn phan duh khoai, ò gơs cau lơi gơs să jan ò 
wil tơl rgơi tus rềp nàng ơn Yàng Jehôwa in ală phan ơn chu tòm ồs. Khai gơs să 
jan ò wil tơl; khai ò geh tus rềp nàng ơn phan sa Yàng Tom Trồ khai dê. 

22Khai rgơi sa phan sa sàng goh rlau jơh Yàng Tom Trồ khai dê, kung rgơi sa 
phan sa sàng goh; 

23bulah behơ̆, tài bơh să jan ò wil tơl khai dê gen khai ò geh tus rềp bài kơrnìng 
hala tus rềp cơnòng duh khoai, mơ lơh hìu Añ jê gơlik gơs ò goh. Añ la Yàng 
Jehôwa, la Bơtau lơh bol khai in geh sàng goh.’” 

24Behơ̆ Môise yal wơl ală jơnau do Arôn mơ ală kòn klau khai in mơ jơh ală cau 
Israel in sơl. 

Lebi 22 

Ngui ală phan ơn neh gơlik sàng goh 
1Yàng Jehôwa đơs mơ Môise lah: 

2“Yal tĕ Arôn mơ ală kòn klau khai in pal ki ngàm di ală phan ơn sàng goh mơ 
cau Israel ơn Añ in, nàng bol khai rơp ò lơh ƀơ̆ sơnđan sàng goh Añ jê. Añ la Yàng 
Jehôwa. 

3Đơs tĕ mơ bol khai lah: ‘Bơh ală rài rơp tus, dilah cau lơi tòm kòn sau mê dê 
gơlik ò goh mơ cau hơ̆ tus rềp di ală phan ơn sàng goh mơ cau Israel ơn Yàng 
Jehôwa in, gen cau hơ̆ pal kong tă sang bơh di đap mat Añ. Añ la Yàng Jehôwa. 

4Dilah dô nă kòn sau Arôn gơs toh sa rì tòm gơltau hala gơs ală bơta hòr lik bơh 
di să jan gen khai ò rgơi sa ală phan ơn sàng goh jơl tus di tŭ khai geh goh. Khai 
kung rơp kòl ò goh dilah khai ƀư di phan lơi neh ò goh tài bơh dô nơm ƀồc chơt 
hala tài bơh dô nă cau lơi gơlik kung be tòm tŭ bic mơ cau ùr, 

5hala dilah khai ƀư di dô nơm tu rhài lơi lơh khai in gơlik ò goh, hala cau lơi ndai 
lơh khai in gơlik ò goh, hala bơta ò goh lơi ndai tai. 

6Dô nă cau neh ƀư di phan lơi tòm ală phan behơ̆ rơp kòl ò goh jơl tus di trồ mho. 
Khai ò di sa phan ơn sàng goh lơi, mìng tòm tŭ khai neh um să khai tòm dà. 

7Tòm tŭ mattơngai mut, khai rơp geh goh, mơ tơnơ̆ mơ hơ̆ khai rgơi sa ală phan 
ơn sàng goh, bơh ală phan hơ̆ la phan sa khai dê. 

8Khai ò di sa phan lơi neh chơt hala bơh ală phan poan jơng tòm brê crè poac, 
nàng gơlik gơs ò goh bơh gơ. Añ la Yàng Jehôwa. 

9Bol khai pal prap gàr ală jơnau Añ sồr, tồ bol khai ò gơkòl tìs glài mơ chơt bơh 
neh sền òsơp di ală phan sàng goh hơ̆. Añ la Yàng Jehôwa, la Bơtau lơh bol khai 
in gơs sàng goh. 

10Ò gơs cau lơi bơdìh hìu nhă cau gơnoar ơn phan duh khoai dê geh sa phan ơn 
duh khoai sàng goh. Cau nac dô nă cau gơnoar ơn phan duh khoai dê hala cau 
khai ơpah lơh broă kung ò geh sa phan hơ̆ sơl. 

11Mơya dilah cau gơnoar ơn phan duh khoai ngui jền blơi dô nă cau dĭ, hala dilah 
dô nă cau dĭ neh deh tòm hìu nhă khai dê gen cau dĭ hơ̆ geh sa phan sa khai dê. 

12Dilah dô nă kòn ùr cau gơnoar ơn phan duh khoai bau mơ cau lơi ndai ò di la 
cau gơnoar ơn phan duh khoai, khai ò di sa phan dô êt lơi tòm ală phan ơn sàng 
goh. 

13Mơya dilah dô nă kòn ùr cau gơnoar ơn phan duh khoai dê gơlik gơs ùr bơnrau 
hala neh gơkòl bau klau sang lòi, khai ò gơs kòn mơ khai neh rê wơl ơm tòm hìu 
bèp khai dê kung be tòm tŭ khai gam ơruh, khai geh sa tòm phan sa bèp khai dê. 
Bulah behơ̆, ală cau ò geh gơnoar sa phan hơ̆ gen bañ sa dô êt lơi tòm hơ̆. 

14Dilah cau lơi neh rlau sa dô nơm phan ơn sàng goh, khai pal tơm wơl cau 
gơnoar ơn phan duh khoai in phan ơn khai neh sa hơ̆, mơ bơtơl dô pơnah pram 
bơta kas màng phan ơn hơ̆ dê. 

15Ală cau gơnoar ơn phan duh khoai ò di lơh ò goh ală phan ơn mơ cau Israel ơn 
Yàng Jehôwa in, 

16bơh sa ală phan ơn sàng goh neh lơh bol khai in gơkòl glài mơ pal tơm wơl ală 
phan hơ̆. Añ la Yàng Jehôwa, la Bơtau lơh bol khai in gơs sàng goh.’” 

Ală phan ơn ò geh dòp 
17Yàng Jehôwa đơs mơ Môise lah: 

18“Yal tĕ mơ Arôn mơ ală kòn klau khai dê bal mơ jơh ală cau Israel mơ đơs lah: 
‘Dilah cau lơi tòm bol mê, bulah la cau Israel hala cau làng bơdìh ơm tòm Israel, 
ơn dô nơm phan ơn lơh gơs phan chu pơrguc Yàng Jehôwa in nàng lơh gơlik wil 
tơl dô jơnau neh srat să tòmho hala lơh gơs dô nơm phan ơn jat nùs kòñ, 

19gen bol mê pal ơn dô nơm phan poan jơng dam ò gơs tềl sồt tòm mpồl gơ dê, 
belàt hala be nàng gơ rgơi geh dòp ala bol mê in. 

20 Bañ cèng dô nơm phan lơi gơs tềl sồt tài bơh gơ rơp ò geh dòp ală bol mê in. 

21Tòm tŭ cau lơi cèng kơnrồ hala belàt bơh di mpồl gơ dê nàng lơh gơs dô nơm 
phan ơn ring lơngai Yàng Jehôwa in nàng lơh gơlik wil tơl dô jơnau srat să ho 
nền dờng màng lơi hala ơn lơh gơs dô nơm phan ơn jat nùs kòñ, phan ơn hơ̆ pal 
la phan wil tơl, ò sồt rmàñ sồng geh dòp. 

22Bañ ơn Yàng Jehôwa in dô nơm phan poan jơng jơngo mat, pă jơng, gơkòl 
gơcrè poac hala sồt jê, hala ală bơta ndai kung be toh sa mồr tòm gơltau. Bañ ơn 
phan lơi behơ̆ hơđang cơnòng duh khoai lơh gơs phan ơn chu tòm ồs Yàng 
Jehôwa in. 

23Bulah behơ̆, bol mê rgơi ơn dô nơm kơnrồ hala dô nơm belàt pă hala gơs să 
jan ò niam lơh gơs phan ơn jat nùs kòñ, mơya gơ rơp ò geh dòp lơh gơs phan ơn 
geh gơlik gơs wil tơl jơnau srat să ho nền. 

24Bol mê pal kơrhia bañ ơn Yàng Jehôwa in dô nơm phan poan jơng gơs tơrklào 
neh bơcah, sồt hala neh koh. Tê tòm bol mê dê bañ lơh bơta hơ̆, 

25mơ bol mê bañ dòp ală phan poan jơng behơ̆ bơh di tê dô nă cau làng bơdìh 
nàng ơn ală phan hơ̆ lơh gơs phan sa Yàng Tom Trồ bol mê dê. Ală phan hơ̆ ò geh 
dòp bol mê in, tài bơh gơ ò wil tơl mơ sồt rmàñ.’” 

26Yàng Jehôwa đơs mơ Môise lah: 

27“Tòm tŭ dô nơm kơnrồ kòn, dô nơm belàt hala dô nơm be pa deh gen gơ pal 
ơm mơ mè gơtòm poh ngai. Tơnơ̆ mơ ngai phàm gen gơ rơp geh dòp lơh gơs 
phan ơn chu tòm ồs ơn Yàng Jehôwa in. 

28Bañ hàl dô nơm kơnrồ hala dô nơm belàt tòm dô ngai bal mơ kòn pa deh gơ 
dê. 

29Tòm tŭ bol mê ơn dô nơm phan ơn ưnngài Yàng Jehôwa in, ơn tĕ mbe lơi nàng 
geh dòp bol mê in. 

30Pal sa phan hơ̆ tòm ngai ơn gơ; bañ lòi gam wơl pơnah lơi bơh phan ơn hơ̆ jơl 
tus diàng drim hìng. Añ la Yàng Jehôwa. 

31Prap gàr tĕ ală bơta sồr lam Añ jê mơ lòt jat ală bơta hơ̆. Añ la Yàng Jehôwa. 

32Bañ lơh ƀơ̆ ƀơl sơnđan sàng goh Añ jê. Cau Israel pal đal git Añ la Bơtau sàng 
goh. Añ la Yàng Jehôwa, 

33la Bơtau lơh bol mê in gơs sàng goh, mơ la Bơtau neh cèng bol mê lik klàs bơh 
di Ejiptơ nàng lơh gơs Yàng Tom Trồ bol mê dê. Añ la Yàng Jehôwa.” 

Lebi 23 

1Yàng Jehôwa đơs mơ Môise lah: 

2“Yal tĕ cau Israel in mơ đơs tĕ mơ bol khai lah: ‘Do la ală ngai wèr neh bơtào 
gơs Yàng Jehôwa dê, mơ mê pal yal tơnggit be ală bơta pơjum sàng goh. 

Ngai Saƀat 
3 Gơs prau ngai nàng bol mê lơh broă, mơya ngai poh la dô ngai Saƀat nàng rlô, 
dô ngai pơjum sàng goh. Bol mê bañ lơh broă lơi; bulah bol mê ơm tiah lơi, hơ̆ la 
ngai Saƀat Yàng Jehôwa in. 

Ngai pơjum sa lòt gan mơ piang lă ò gơs kañ 
4Do la ală ngai wèr neh geh pồ bơtào Yàng Jehôwa dê, la ală bơta pơjum sàng 
goh mơ mê pal yal tơnggit di dê tơngai lơh nền bol gơ dê: 

5 Ngai pơjum sa lòt gan Yàng Jehôwa dê rơp sơntòm bơh trồ mho ngai jơt poan 
kơnhai dùl. 

6 Tòm ngai jơt pram kơnhai hơ̆ gen ngai pơjum sa Piang Lă Ò Gơs Kañ Yàng 
Jehôwa dê rơp sơntòm; tòm poh ngai bol mê pal sa Piang Lă Ò Gơs Kañ. 

7Tòm ngai dùl gen gơs tĕ dô bơta pơjum sàng goh mơ bañ lơh broă jat be òs. 

8Tòm poh ngai ơn tĕ dô nơm phan ơn chu tòm ồs Yàng Jehôwa in. Mơ tòm ngai 
dơ̆ poh gen gơs tĕ dô bơta pơjum sàng goh mơ bañ lơh broă lơi òs lơh.’” 

Plai bồ sơnam 
9Yàng Jehôwa đơs mơ Môise lah: 

10“Yal tĕ mơ cau Israel mơ đơs mơ bol khai lah: ‘Tòm tŭ bol mê mut tòm lơgar 
mơ Añ rơp ai bol mê in mơ bol mê toès kòi gơ dê, cèng tĕ cau gơnoar ơn phan 
duh khoai in dô cap kòi sơnròp mơ bol mê neh toès. 

11Khai pal tơyài cap kòi hơ̆ di đap Yàng Jehôwa tồ gơ in geh dòp bol mê in; cau 
gơnoar ơn phan duh khoai pal tơyài gơtòm ngai tơnơ̆ mơ ngai Saƀat. 

12Tòm ngai bol mê tơyài cap kòi, bol mê pal ơn Yàng Jehôwa in dô nơm belàt gơs 
dô nam mơ ò gơs tềl sồt lơh gơs phan ơn chu pơrguc, 

13bal mơ phan ơn mơ kòi mbo gơ dê la bàr pơnah jơt epha kơmbuh phe rhền 
bơcă bal mơ mơñà lơh gơs dô nơm phan ơn chu tòm ồs gơs ƀô bơlhu niam ơn 
Yàng Jehôwa in, mơ phan ơn pơdơng ñô dô lit tơrnòm ño. 

14Bol mê bañ sa piang lă lơi, hala mồ hala gar kòi bơnung, jơl tus tòm toh di ngai 
bol mê cèng phan ơn do Yàng Tom Trồ bol mê in. Bơta do pal la dô bơta sồr lam 
gam sùm sùm ală rài tơnơ̆ in, bulah bol mê ơm tiah lơi kung behơ̆.’” 

Bơta pơjum sa ală poh 
15 “‘Bơh di ngai tơnơ̆ mơ ngai Saƀat, ngai bol mê cèng cap kòi ơn tơyài, gen kòp 
tĕ poh poh wil tơl. 

16Tòm ngai dơ̆ pram jơt tơnơ̆ mơ ngai Saƀat dơ̆ poh, hơ̆ la tơnơ̆ mơ ngai Saƀat 
dơ̆ poh, gen ơn tĕ phan ơn gar pa Yàng Jehôwa in. 

17Bơh di tiah lơi bol mê ơm, cèng tĕ bàr nơm piang lă lơh gơs bơh bàr pơnah jơt 
epha kơmbuh phe rhền bal mơ kañ, lơh gơs phan ơn plai bồ sơnam tơyài ơn 
Yàng Jehôwa in. 

18Bal mơ piang lă, ơn tĕ poh nơm belàt dam, kòp nơm gơs dô nam mơ ò gơs tềl 
sồt, dô nơm kơnrồ gam dềt mơ bàr nơm belàt dam. Ală phan do pal ơn lơh gơs 
phan ơn chu pơrguc Yàng Jehôwa in, bal mơ ală phan ơn mơ kòi mbo bol khai dê 
mơ ală phan ơn pơdơng lơh gơs dô nơm phan ơn gơs ƀô bơlhu niam nùs Yàng 
Jehôwa. 

19Lồc behơ̆ ơn tĕ dô nơm be dam lơh gơs phan ơn tơwài glài mơ bàr nơm belàt, 
kòp nơm gơs dô nam, lơh gơs phan ơn ring lơngai. 

20La dô nơm phan ơn sàng goh Yàng Jehôwa in mơ rơp gơrê bal mơ cau gơnoar 
ơn phan duh khoai. 

21Kung tòm dô ngai hơ̆, bol mê pal yal tơnggit dô bơta pơjum sàng goh mơ bañ 
lơh dô nơm broă lơi òs lơh. Bơta hơ̆ rơp la dô bơta sồr lam gam sùm sùm ală rài 
rơp tus bol mê in bulah bol mê ơm tiah lơi kung behơ̆ sơl. 

22 Tòm tŭ bol mê toès kòi tòm lơgar bol mê dê, gen bañ toès tus di ală nhàr ƀlàng 
sre bol mê dê hala dòñ ală sơnyùr kòi rung kơnhai toès bol mê dê. Lòi tĕ ală 
sơnyùr kòi hơ̆ ală cau rƀah lơòi mơ ală cau làng bơdìh in. Añ la Jehôwa Yàng Tom 
Trồ bol mê dê.’” 

Pơjum sa ală kơlwòk dê 
23Yàng Jehôwa đơs mơ Môise lah: 

24“Đơs tĕ mơ cau Israel lah: ‘Tòm ngai sơnròp kơnhai poh bol mê pal gơs dô ngai 
rlô, dô ngai pơjum uh kơlwòk lòi kirsơnre sàng goh. 

25Bañ lơh dô nơm broă lơi òs lơh, mơya ơn tĕ dô nơm phan ơn chu tòm ồs Yàng 
Jehôwa in.’” 

Ngai tơwài glài 
26 Yàng Jehôwa đơs mơ Môise lah: 

27“Ngai jơt kơnhai poh la ngai tơwài glài. Pơjum tĕ dô bơta pơjum sàng goh mơ 
ơt sa mơ ơn dô nơm phan ơn chu tòm ồs Yàng Jehôwa in. 

28Bañ lơh dô nơm broă lơi òs lơh tòm ngai hơ̆, tài bơh hơ̆ la ngai tơwài glài, tòm 
tŭ bơta tơwài glài neh lơh gơs bol mê in di đap Yàng Jehôwa la Yàng Tom Trồ 
bol mê dê. 

29Tòm ngai hơ̆, cau lơi ò ơt sa gen pal kong tă sang bơh di làng bol khai dê. 

30Añ rơp tơnroh bơh digùl làng bol khai dê cau lơi lơh dô nơm broă lơi tòm ngai 
hơ̆. 

31Bol mê bañ lơh dô nơm broă lơi. Bơta hơ̆ rơp la dô bơta sồr lam gam sùm sùm 
ală rài rơp tus in, bulah bol mê ơm tiah lơi kung behơ̆ sơl. 

32Hơ̆ la dô ngai Saƀat ơm rlô bol mê in, mơ bol mê pal ơt sa. Bơh di trồ mho ngai 
sin kơnhai do jơl tus di trồ mho ngai hìng bol mê pal prap gàr ngai Saƀat.” 

Pơjum sa ală Sàl Ing dê 
33 Yàng Jehôwa đơs mơ Môise lah: 

34“Đơs tĕ mơ cau Israel lah: ‘Tòm ngai jơt pram kơnhai poh gen bơta Pơjum sa 
ală Sàl Ing Yàng Jehôwa dê rơp sơntòm, mơ gơ gơs tòm poh ngai. 

35Ngai sơnròp la dô bơta pơjum bal sàng goh; bañ lơh dô nơm broă lơi òs lơh. 

36Tòm poh ngai ơn tĕ ală phan ơn chu tòm ồs Yàng Jehôwa in, mơ tòm ngai phàm 
gen gơs tĕ dô bơta pơjum bal sàng goh mơ ơn tĕ dô nơm phan ơn chu tòm ồs 
Yàng Jehôwa in. Hơ̆ la lồi bơta pơjum bal; bañ lơh dô nơm broă lơi òs lơh. 

37Hơ̆ la ală ngai pơjum sa Yàng Jehôwa dê neh geh pồ bơtào, mơ bol mê pal yal 
tơnggit lơh gơs ală bơta pơjum sàng goh nàng cèng ală phan ơn chu tòm ồs ơn 
Yàng Jehôwa in, hơ̆ la ală phan ơn chu pơrguc mơ ală phan ơn mơ kòi mbo, ală 
phan ơn mơ phan poan jơng mơ ală phan ơn pơdơng pal ơn kòp ngai. 

38Ală phan ơn do la ală phan ơn bơtơl di ală phan ơn ngai Saƀat Yàng Jehôwa dê, 
mơ bơtơl di ală phan ai gòi bol mê dê mơ ală bơta lơi mơ bol mê neh srat să ho 
nền mơ jơh ală phan ơn jat nùs kòñ mơ bol mê ơn Yàng Jehôwa in. 

39Behơ̆, rơp sơntòm bơh di ngai jơt pram kơnhai poh, tơnơ̆ mơ tŭ bol mê neh 
toès kòi tòm lơgar rau, pơjum sa tĕ dô bơta pơjum sa tòm poh ngai Yàng Jehôwa 
in; ngai sơnròp la ngai rlô, mơ ngai phàm kung rơp la ngai rlô. 

40Tòm ngai sơnròp, bol mê pal ai ală plai neh sac rwah bơh di ală tòm chi, ală 
nha gòl, ală ntê gơs oă nha mơ ntê chi nrài mơ hòn chò di đap Jehôwa Yàng Tom 
Trồ bol mê dê tòm poh ngai. 

41Pơjum sa tĕ ngai pơjum sa do mơ lơh gơs dô ngai pơjum sa Yàng Jehôwa in 
tòm poh ngai kòp nam. Hơ̆ rơp la dô bơta sồr lam gam sùm sùm ală rài rơp tus 
in; pơjum sa tĕ tòm kơnhai poh. 

42Ơm tĕ tòm ală sàl ing tòm poh ngai: jơh ală cau Israel deh tòm lơgar pal ơm 
tòm ală sàl ing, 

43tồ ală kòn sau bol mê dê rơp git lah Añ neh gơs cau Israel ơm tòm ală sàl ing 
tòm tŭ Añ cèng bol khai lik lòt bơh di Ejiptơ. Añ la Jehôwa Yàng Tom Trồ bol mê 
dê.’” 

44Behơ̆ Môise yal tơnggit cau Israel in ală bơta pơjum sa neh lơh nền Yàng 
Jehôwa dê. 

Lebi 24 

Mơñà mơ piang lă ơn di đap Yàng Jehôwa 
1Yàng Jehôwa đơs mơ Môise lah: 

2“Sồr tĕ cau Israel cèng mê in mơñà sàng neh pat bơh plai ôlibe nàng chu ồs đèng 
tồ ală ồs đèng gơs ồs gam hìt sùm. 

3Arôn rơp ơn ồs đèng hơ̆ tòm Sàl Tòm Mat đah bơdìh bài kơrnìng cang Đài Bơta 
Ho Bal, mơ lòi gơ hìt sùm di đap Yàng Jehôwa bơh trồ mho jơl tus àng drim. Hơ̆ 
rơp la dô bơta sồr lam gam sùm sùm ală rài in. 

4Arôn rơp ơn ală ồs đèng hơđang jơng đèng mơ màh ngan di đap Yàng Jehôwa 
pal geh hìt sùm. 

5 Ai tĕ kơmbuh phe rhền mơ jơt bàr nơm piang lă, ngui bàr pơnah jơt epha dê 
nàng lơh gơs dô nơm piang lă. 

6Pràng gơtòm bàr sèng, kòp sèng prau nơm hơđang cơnòng mơ màh ngan di đap 
Yàng Jehôwa. 

7Rò gah kòp sèng ơn tĕ dô êt kơlhô ngan lơh gơs dô pơnah lòi kirsơnre bơh piang 
lă mơ lơh gơs dô nơm phan ơn chu tòm ồs ơn Yàng Jehôwa in. 

8Piang lă hơ̆ pràng di đap Yàng Jehôwa sùm sùm, bơh ngai Saƀat do tus hơ ngai 
Saƀat ne, ală cau Israel, lơh gơs dô bơta ho bal gam sùm sùm. 

9 Piang lă hơ̆ gơrê bal mơ Arôn mơ ală kòn klau khai dê, bol khai pal sa piang lă 
hơ̆ tòm tiah sàng goh, tài bơh gơ la pơnah sàng goh rlau jơh tòm pơnah bol khai 
ơn lơh gơs phan ơn chu tòm ồs Yàng Jehôwa in.” 

Dô nă cau đơs tràl sơrbil kong cơm lŭ chơt 
10Mơ tai, gơs dô nă kòn klau gơs mè la dô nă cau Israel mơ bèp la dô nă cau Ejiptơ 
lik lòt digùl ală cau Israel, mơ dô bơta tòmlơh neh gơlik gơs tòm sàl digùl kòn 
klau hơ̆ mơ dô nă cau Israel. 

11Kòn klau cau ùr Israel dê srat sơntơm mơ đơs tràl sơrbil di Sơnđan Yàng 
Jehôwa; behơ̆ bol khai cèng kòn klau hơ̆ tus hơ Môise. Mè kòn klau hơ̆ sơnđan la 
Selômit, kòn ùr Dibri cau jơi bơtiàn Dan. 

12Bol khai jàm kòn klau hơ̆ jơl tus di tŭ nùs kòñ Yàng Jehôwa dê rơp yal tơlik loh 
làng bol khai in. 

13Gen Yàng Jehôwa đơs mơ Môise lah: 

14“Cèng tĕ cau đơs tràl sơrbil hơ̆ đah bơdìh sàl ơm. Jơh ală cau neh kơno khai 
đơs tràl sơrbil pal ơn tê bol khai dê hơđang bồ cau hơ̆, mơ jơh dô mpồl jơnum 
pal cơm lŭ tơnchơt khai. 

15Đơs tĕ mơ cau Israel lah: ‘Dilah cau lơi srat sơntơm Yàng Tom Trồ khai dê, khai 
pal kong glài, 

16cau lơi đơs tràl sơrbil di Sơnđan Yàng Jehôwa gen cau hơ̆ pal kong tơnchơt. 
Jơh dô mpồl jơnum pal cơm lŭ tơnchơt khai. Bulah la dô nă cau làng bơdìh hala 
dô nă cau deh tòm lơgar, tòm tŭ khai đơs tràl sơrbil di Sơnđan Yàng Jehôwa gen 
khai pal kong tơnchơt. 

17 Dilah dô nă cau lơi tă bơta kis dô nă kòn mơnus dê, gen cau hơ̆ pal kong 
tơnchơt. 

18Cau lơi tă bơta kis dô nơm phan poan jơng cau ndai dê gen cau hơ̆ pal tơm wơl, 
bơta kis ala bơta kis. 

19Dilah cau lơi lơh cau gơp ƀòn khai dê kong sồt jê, gen tơm tĕ khai in bơta mơ 
khai neh lơh: 

20 tiah pă tơm tiah pă, mat tơm mat, sề tơm sề. Khai pal kong sồt jê kung be khai 
neh lơh sồt jê cau ndai in 

21Cau lơi tơnchơt dô nơm phan poan jơng gen pal tơm wơl, mơya cau lơi tơnchơt 
dô nă cau gen cau hơ̆ pal kong tơnchơt. 

22 Bol mê pal gơs mìng dô bơta boh lam cau làng bơdìh mơ cau deh tòm lơgar in. 
Añ la Jehôwa Yàng Tom Trồ bol mê dê.’” 

23Gen Môise đơs mơ cau Israel, mơ bol khai cèng cau đơs tràl sơrbil hơ đah 
bơdìh sàl ơm mơ cơm tŭ tơnchơt khai. Cau Israel lơh jat be Yàng Jehôwa neh sồr 
Môise. 

Lebi 25 

Nam Saƀat 
(Yal Wơl 15:1-11) 

1 Yàng Jehôwa đơs mơ Môise hơđang mơnơm Sinai lah: 

2“Yal tĕ cau Israel in mơ đơs mơ bol khai lah: ‘Tòm tŭ bol mê mut tòm lơgar mơ 
Añ rơp ai bol mê in gen ù tiah hơ̆ pal prap gàr nam Saƀat Yàng Jehôwa in. 

3Tòm prau nam, tùc tam tĕ tòm ƀlàng sre bol mê dê, mơ tòm prau nam siat niam 
tĕ ală suơn ño bol mê dê, mơ pơjum tơrgòm ală plai đo gơ dê. 

4Mơya tòm nam dơ̆ poh, ù tiah pal geh dô nam Saƀat ơm rlô, dô nam Saƀat Yàng 
Jehôwa in. Bañ tùc tam tòm ală ƀlàng sre bol mê dê hala siat niam ală suơn ño 
bol mê dê. 

5Bañ toès phan hòn is gơ dê hala pic plai ño di ală tòm ño bol mê ò rcang niam. 
Ù tiah pal gơs dô nam ơm rlô. 

6Phan lơi ù tiah tơnggơs tòm nam Saƀat rơp la phan sa bol mê in, hơ̆ la să tòm 
bol mê dê, cau klau duh broă mơ cau ùr duh broă bol mê dê, cau ơpah lơh broă 
mơ cau ơm ing digùl bol mê, 

7bal mơ mpồl phan poan jơng bol mê dê mơ ală phan brê tòm lơgar bol mê dê. 
Phan lơi ù tiah tơnggơs gen rgơi ngui nàng lơh phan sa.’ 

Nam hòn chò 
8‘Kòp tĕ tus di poh nam Saƀat, hơ̆ la poh dơ̆ poh nam, tồ ntum khà nam tòm poh 
nam Saƀat rơp la poan jơt sin nam. 

9Gen uh tĕ kơlwòk làm jơh tòm ngai jơt kơnhai poh; tòm ngai tơwài glài uh tĕ 
kơlwòk làm jơh lơgar. 

10Ơn is sàng goh nam dơ̆ pram jơt mơ yal tơnggit bơta khat gơboh jơh làng bol 
in tòm làm lơgar. Nam hơ̆ rơp la Nam Hòn Chò bol mê in; kòp nă tòm bol mê rơp 
rê wơl hơ sre brê hìu nhă he dê mơ kòp nă rê wơl hơ mpồl hìu nhă he dê. 

11Nam dơ̆ pram jơt rơp la Nam Hòn Chò bol mê in; bañ sih gar mơ kung bañ toès 
phan lơi gơhòn is gơ dê hala pic plai ño tòm ală suơn ò rcang niam. 

12Bơh hơ̆ la dô bơta hòn chò mơ rơp pal gơs sàng goh bol mê in; sa tĕ mìng phan 
lơi ai bơh di ală ƀlàng sre. 

13Tòm Nam Hòn Chò do kòp nă rơp rê wơl hơ sre brê tòm khai dê. 

14Dilah bol mê tac ù tiah mơ dô nă cau lơgar tòm in hala blơi bơh di khai gen bañ 
lơh blac pơrlồm di oh mi he. 

15Bol mê pal blơi bơh di cau lơgar tòm he dê jat be ntum khà nam gam wơl nàng 
toès ală kòi mbo. 

16Tòm tŭ gam oă nam gen bol mê pal kòp bơtơl khà priă, mơ tòm tŭ gam dô êt 
nam gen bol mê pal pơndut khà priă, tài bơh phan khai tac bol mê in la ntum khà 
kơnhai toès kòi mbo. 

17Bañ sa kơrlơm bơh di oh mi he mơya rngòt tĕ di Yàng Tom Trồ. Añ la Jehôwa 
Yàng Tom Trồ bol mê dê. 

18Bol mê lơh jat tĕ ală bơta sồr lam Añ jê mơ dòn song prap gàr ală bơta boh lam 
Añ jê gen bol mê rơp kis ring lơngai tòm lơgar. 

19Gen ù tiah rơp tơnggơs ală plai đo gơ dê, mơ bol mê rơp sa hòm mơ kis ring 
lơngai. 

20Bol mê rơp lùp lah: “Ñchi phan bol hi sa tòm nam dơ̆ poh dilah bol hi ò tùc tam 
hala toès kòi mbo taih?” 

21Añ rơp ai bol mê in bơta lơngai lơngò tòm nam dơ̆ prau tian gơs ù tiah rơp 
tơnggơs tơl sa tòm pe nam. 

22Tòm tŭ bol mê tùc tam tòm nam dơ̆ phàm, bol mê rơp sa phan yau neh toès mơ 
kư̆ gam sa ală phan hơ̆ jơl tus di kơnhai toès nam dơ̆ sin rơp tus. 

23Ù tiah ò di pal tac tơn; tài bơh ù tiah gơrê bal mơ Añ mơ bol mê mìng la ală cau 
làng bơdìh mơ la ală cau ơm ing. 

24Tòm làm jơh lơgar mơ bol mê rơp dòp gơs sre brê, bol mê pal rcang lài bơta 
tơwài wơl ù tiah. 

25Dilah dô nă tòm ală cau lơgar tòm bol mê dê gơlik rƀah lơòi mơ tac dô pơnah 
sre brê khai dê, gen cau gơp bơtiàn rềp rlau jơh pal tus mơ tơwài wơl pơnah cau 
lơgar tòm khai dê neh tac. 

26Bulah behơ̆, dilah dô nă cau ò gơs cau lơi nàng tơwài wơl sre brê hơ̆ khai in 
mơya să tòm khai gơs cồng nha niam mơ geh tơl jền priă nàng tơwài gơ wơl, 

27gen khai pal lơh nền khà priă bơh di ală nam mơ khai neh tac gơ mơ tơm wơl 
khà priă gam wơl cau in khai neh tac gơ; lồc behơ̆ khai rgơi rê wơl hơ sre brê 
tòm khai dê. 

28Mơya dilah khai ò gơs tơl jền priă nàng tơm wơl cau in, pơnah khai neh tac rơp 
gam la sre brê cau neh blơi jơl tus di Nam Hòn Chò. Pơnah ù tiah hơ̆ rơp rê wơl 
tòm Nam Hòn Chò, mơ tŭ hơ̆ gen khai rgơi rê wơl hơ sre brê khai dê. 

29Dilah dô nă cau tac dô nơm hìu tòm dô nơm ƀòn dờng gơs dơrñang gùt dar, 
khai gơs gơnoar tơwài wơl tòm tŭ tơl dô nam tơnơ̆ mơ tŭ neh tac gơ. Tòm pah 
tơngai hơ̆ khai rgơi tơwài gơ wơl. 

30Dilah hìu hơ̆ ò geh tơwài wơl lài mơ tŭ tơl dô nam neh rlau, hìu tòm dô nơm 
ƀòn dờng gơs dơrñang gùt dar gơrê bal gam sùm mơ cau neh blơi gơ bal mơ ală 
kòn sau khai dê. Gơ ò geh rê wơl tòm Nam Hòn Chò. 

31Mơya ală hìu tòm ală ƀòn dềt ò gơs dơrñang gùt dar bol gơ, gen pal kòp kung 
be ù tiah tòm ƀòn lơgar. Bol gơ rgơi geh tơwài wơl, mơ bol gơ rơp geh rê wơl 
tòm Nam Hòn Chò. 

32Ală cau Lebi sùm sùm gơs gơnoar tơwài wơl ală hìu bol khai gơs tòm ală ƀòn 
dờng ơn is cau Lebi in. 

33Behơ̆ sre brê cau Lebi dê rgơi geh tơwài wơl, hơ̆ la dô nơm hìu neh tac tòm dô 
nơm ƀòn dờng lơi bol khai gơs hìu hơ̆, mơ pal geh rê wơl tòm Nam Hòn Chò. 

34Mơya ƀlàng ñhơt gơrê bal mơ ală ƀòn dờng bol khai dê ò di geh tac; hơ̆ la sre 
brê gam sùm bol khai dê. 

35 Dilah dô nă tòm oh mi bol mê dê gơlik rƀah lơòi mơ ò rgơi ròng siam is să khai 
digùl bol mê, gen dong kòl tĕ khai kung be bol mê dong kòl dô nă cau làng bơdìh 
hala dô nă cau ơm ing tồ khai rgơi kư̆ kis digùl bol mê. 

36Bañ sa jền cồng lơi bơh di khai, mơya duh rngòt tĕ di Yàng Tom Trồ tồ cau ơm 
tòm dô lơgar bal mơ bol mê rgơi kư̆ ơm kis digùl bol mê. 

37 Bol mê bañ ai khai in càn jền nàng sa cồng hala tac khai in phan sa nàng geh 
cồng. 

38Añ la Jehôwa Yàng Tom Trồ bol mê dê, la Bơtau neh cèng bol mê lik klàs bơh 
di Ejiptơ nàng ai bol mê in lơgar Kanaan mơ lơh gơs Yàng Tom Trồ bol mê dê.’ 

Hồ toh ală dĭ gơna in 
39 ‘Dilah dô nă oh mi bol mê gơlik rƀah lơòi ơm rềp di bol mê mơ tac să khai bol 
mê in, bañ sồr khai lơh broă kung be dô nă cau dĭ. 

40Pal gơwèt mơ khai kung be dô nă cau lơh broă ơpah hala dô nă cau ơm ing 
digùl bol mê; khai pal lơh broă bol mê in jơl tŭ di Nam Hòn Chò. 

41Gen khai mơ ală kòn khai dê pal geh hồ toh, mơ khai rơp rê wơl hơ mpồl hìu 
nhă tòm khai dê mơ hơ sre brê ală ồng pàng khai dê. 

42Tài bơh cau Israel la ală cau duh broă Añ jê, la cau mơ Añ neh cèng tơlik bơh 
di Ejiptơ, bol khai ò di kong tac kung be ală cau dĭ. 

43Bol mê bañ at bồ dô bă iơh rmơh hơđang bol khai, mơya duh rngòt tĕ di Yàng 
Tom Trồ bol mê dê. 

44Ală cau dĭ klau mơ dĭ ùr bol mê dê pal tus bơh di ală làng bol ơm gùt dar bol 
mê; bơh di ală làng bol hơ̆ bol mê rgơi rwat ală cau dĭ. 

45Bol mê kung rgơi rwat cau ƀà bơh di ală cau ơm ing digùl bol mê mơ ală cau 
tòm ală mpồl hìu nhă bol khai dê neh deh tòm lơgar bol mê dê, mơ bol khai rơp 
gơlik gơs phan tòm bol mê dê. 

46Bol mê rgơi lòi bol khai wơl ală kòn sau bol mê in lơh gơs phan jơtài mơ lơh 
bol khai in gơs dĭ jơl jơh rài kis bol khai dê, mơya bol mê ò di pal at bồ dô bă iơh 
rmơh hơđang ală cau oh mi Israel bol mê dê. 

47Dilah dô nă cau làng bơdìh hala dô nă cau ơm ing digùl bol mê gơlik gơs pas 
sơm mơ dô nă cau làng tòm bol mê dê gơlik rƀah lơòi mơ tac să tòm khai cau 
làng bơdìh in ơm digùl bol mê hala tac mơ dô nă cau tòm mpồl hìu nhă cau làng 
bơdìh dê, 

48gen khai gam gơs gơnoar geh tơwài wơl tơnơ̆ mơ tŭ neh tac să tòm khai dê. Dô 
nă tòm jơi bơtiàn khai dê rgơi tơwài khai wơl. 

49Dô nă kồñ wa hala dô nă oh mi kòn oh kòn bi hala cau lơi tòm gơp bơtiàn poac 
mhàm mpồl hìu nhă khai dê rgơi tơwài khai wơl. Hala dilah khai pas sơm gen 
khai rgơi tơwài wơl să tòm khai. 

50Khai mơ cau neh rwat khai rơp kòp khà nam bơh di tŭ khai neh tac să tòm khai 
dê jơl tus di Nam Hòn chò. Khà priă pal tơm nàng khai in geh hồ toh pal kòp jat 
khà jền tơngai dô nă cau lơh broă ơpah tòm khà nam hơ̆. 

51Dilah gam oă nam gen khai pal tơm wơl dô pơnah oă tòm khà priă neh tac khai. 

52Dilah gam mìng dô êt nam lài mơ Nam Hòn chò gen khai pal ting khà priă mơ 
tơm jat khà pal tơm nàng geh tơwài wơl. 

53Khai pal geh gơwèt kung be dô nă cau lơh broă ơpah kòp nam; bol mê pal sền 
sơwì bơta hơ̆ nàng cau tòm khai dê ò at bồ khai dô bă iơh rmơh. 

54Bulah khai ò geh tơwài wơl bơh dô nơm gùng lơi tòm ală gùng hơ̆, khai mơ ală 
kòn khai dê pal geh hồ toh tòm Nam Hòn chò, 

55bơh ală cau Israel gơrê bal mơ Añ kung be ală cau duh broă. Bol khai la ală cau 
duh broă Añ jê, la ală cau mơ Añ neh cèng tơlik bơh di Ejiptơ, Añ la Jehôwa Yàng 
Tom Trồ bol mê dê.’” 

Lebi 26 

Phan ƀàn cau dòn bơr in 
(Yal Wơl 7:12-24; 28:1-4) 

1 “Bañ lơh bol mê in ală rùp ràk hala bơtào gơs dô nơm rùp hala dô nơm pơnai 
lŭ nàng duh khoai, mơ bañ bơtào tòm lơgar bol mê dê dô pơnai lŭ pac sềr nàng 
cùn khoai di đap gơ. Añ la Jehôwa Yàng Tom Trồ bol mê dê. 

2Prap gàr tĕ ală ngai Saƀat Añ jê mơ ki ngàm tĕ di Tiah Sàng Goh Añ jê. Añ la Yàng 
Jehôwa. 

3 Dilah bol mê lòt jat ală bơta sồr lam Añ jê mơ kơrhia lơh jat ală jơnau sồr Añ jê, 

4Añ rơp đùh mìu bol mê in tòm toh kơnhai, ù tiah rơp gơlik kòi mbo mơ ală chi 
gơlik plai đo gơ dê. 

5Kơnhai pơrjòt kòi bol mê dê rơp pơnjat tus kơnhai pic plai ño, mơ kơnhai pic 
plai ño rơp pơnjat tus di kơnhai tam gơ, mơ bol mê rơp sa jơh ală phan sa bol 
mê kòñ mơ ơm kis lơngap lơngai tòm lơgar bol mê dê. 

6Añ rơp ai bơta ring lơngai tòm lơgar, bol mê rơp bic mang mơ ò gơs cau lơi lơh 
bol mê in rngòt. Añ rơp tă tơlik ală phan brê bơh di lơgar, mơ đào rơp ò lòt gan 
lơgar bol mê dê. 

7Bol mê rơp ting jat ală cau sò tơm bol mê dê, mơ bol khai rơp gơpừ bơh đào di 
đap bol mê. 

8Pram nă tòm bol mê rơp ting jat dô rhiang nă, mơ dô rhiang nă tòm bol mê rơp 
ting jat jơt rbô nă, mơ ală cau sò tơm bol mê dê rơp gơpừ bơh đào di đap bol mê. 

9Añ rơp ai bơta nđàc wèt sền di bol mê mơ lơh bol mê in tơnggơs bơtơl oă, mơ 
Añ rơp prap gàr bơta ho bal Añ jê mơ bol mê. 

10Tòm tŭ bol mê gam sa phan neh toès nam lài gen bol mê pal tă cèng ơn gơ tiah 
ndai, lòi tiah nàng cèng prap phan pa toès. 

11Añ rơp ơn tiah ơm Añ jê digùl bol mê, mơ Añ rơp ò cù kìr di bol mê. 

12 Añ rơp lòt digùl bol mê mơ lơh gơs Yàng Tom Trồ bol mê dê, mơ bol mê rơp 
lơh gơs làng bol Añ jê. 

13Añ la Jehôwa Yàng Tom Trồ bol mê dê, la Bơtau neh tă cèng bol mê bơh di 
Ejiptơ tồ bol mê ò gam ơm dĭ cau Ejiptơ in; Añ neh dơrpă yô bol mê dê mơ neh 
lơh bol mê in pò bồ jòng hơđang mơ lik lòt. 

Bơta lơh glài tài bơh ò dòn bơr 
14 Mơya dilah bol mê ò bài iat Añ mơ prap gàr lơh jat jơh ală jơnau sồr do, 

15dilah bol mê sang lòi ală jơnau lơh nền Añ jê mơ cù kìr ală bơta boh lam Añ jê 
mơ ò lơh jat jơh ală jơnau sồr Añ jê, behơ̆ nàng bol mê rơp lơh tìs mơ bơta ho 
bal Añ jê, 

16gen Añ rơp lơh bơta do bol mê in: Añ rơp đùh hơđang bol mê bơta rngòt rngơt 
dô bă nisơna, bơta kòp jê bơsiă hian mơ kòp prơm tơnroh bơta àng mat bol mê 
dê mơ pơndut bơta kis bol mê dê. Bol mê rơp sih gar mơ gơlik ò kwơ, bơh ală 
cau sò tơm bol mê dê rơp sa gơ. 

17Añ rơp wèt mat Añ jê tòmdră mơ bol mê, lòi bol mê kong alah di đap ală cau 
sò tơm bol mê dê, ală cau gơjrañ kơuềng di bol mê rơp at bồ hơđang bol mê, mơ 
bol mê rơp ntoat dô bulah ò gơs cau ting jat bol mê. 

18Dilah tơnơ̆ mơ jơh ală bơta hơ̆ mơ bol mê gam ò iat jơnau Añ, Añ rơp lơh glài 
bol mê tai kơnjơ̆ poh dơ̆ rlau. 

19Añ rơp tơnroh bơta pơnhừ să kơldang bồ bol mê dê mơ lơh trồ hơđang bol mê 
gơlik gơs be lòs mơ ù tiah hơđơm bol mê gơlik gơs be kòng. 

20Bơta pràn kơldang bol mê dê gơlik gơs ò kwơ tài bơh ù tiah rơp ò gơlik cồng 
nha gơ dê, ală chi tòm lơgar kung ò gơlik plai gơ dê. 

21Dilah bol mê kư̆ gam tòmdră mơ Añ mơ ò bài iat Añ, Añ rơp bơtơl bơta rung 
rài bòl glar bol mê in poh dơ̆ rlau tai, di pal mơ ală bơta tồi glài bol mê dê. 

22Añ rơp sồr ală phan poan jơng tòm brê tus tòmdră mơ bol mê, mơ bol gơ rơp 
kơñau ală kòn sau bol mê dê bơh di bol mê, tơnroh ală phan poan jơng bol mê 
dê, pơndut ntum khà bol mê dê, lơh ngềt ngơt ală gùng lòt bol mê dê. 

23Dilah bulah neh gơlik gơs ală bơta hơ̆ mơ bol mê ò bài dòp rò bơta lơh glài 
tơmàl di bol mê, mơya kư̆ gam tòmdră mơ Añ, 

24gen să tòm Añ rơp tòmdră mơ bol mê, mơ lơh bol mê in kong bòl glar poh dơ̆ 
rlau tai, tài bơh ală bơta tồi glài bol mê dê. 

25Mơ Añ rơp cèng đào tus hơđang bol mê nàng sal tê bơh bơta bol mê gơltac 
bơta ho bal. Tòm tŭ bol mê ruc wơl tòm ală ƀòn dờng bol mê dê, Añ rơp đùh bơta 
kòp jê pluh plàng digùl bol mê, mơ bol mê rơp kong jào phi tòm tê ală cau sò tơm 
bol mê dê. 

26Tòm tŭ Añ ò tai rcang ai phan sa bol mê in, jơt nă cau ùr rơp rgơi gơm piang 
bal mìng hơđang dô nơm bơnhă ồs lơm, bol khai rơp kơr phan sa ai bol mê in; 
bol mê rơp sa mơya ò hòm. 

27Dilah bulah neh gơlik gơs behơ̆, bol mê kư̆ gam ò iat Añ, mơ kư̆ pơnjat tòmdră 
mơ Añ, 

28gen tòm bơta gơjrañ Añ jê, Añ rơp tòmdră mơ bol mê, mơ să tòm Añ rơp lơh 
glài bol mê kơnjơ̆ poh dơ̆ rlau tai. 

29Bol mê rơp sa poac ală kòn klau bol mê dê mơ poac ală kòn ùr bol mê dê. 

30Añ rơp tơnroh ală tiah jơnhoa duh khoai bol mê dê, koh sang ală cơnòng chu 
kơlhô bol mê dê mơ tơƀù ală ƀồc bol mê dê hơđang ală rùp ràk ò gơs bơta kis 
bol mê dê, mơ Añ rơp cù kìr di bol mê. 

31Añ rơp lơh ală ƀòn dờng bol mê dê gơlik gơs ală gơnru tơrlah tơrlơm mơ lơh 
ală tiah sàng goh bol mê dê gơlik gơs tiah sang lòi srau gòi, mơ Añ rơp cù kìr di 
ƀô bơlhu ală phan ơn bol mê dê. 

32Añ rơp lơh lơgar gơlik gơs tiah sang lòi rhàng gòi, tian gơs ală cau sò tơm di 
bol mê ơm tềng hơ̆ kung ai lơh krơi ngan. 

33Añ rơp rsìh bol mê tòm gùl ală làng bol mơ Añ rơp tă đào ting jat bol mê. Lơgar 
bol mê dê rơp gơkòl sang lòi srau gòi, mơ ală ƀòn dờng bol mê dê rơp kong 
tơnroh. 

34Gen ù tiah rơp geh ơm lơngai tòm ală nam rlô gơ dê tòm jơh tŭ tơngai gơkòl 
sang lòi srau gòi mơ bol mê ơm tòm lơgar ală cau sò tơm di bol mê; gen ù tiah 
rơp ơm rlô lơngai tòm ală nam Saƀat gơ dê. 

35Tòm jơh tŭ tơngai mơ gơ ơm sang lòi srau gòi, ù tiah rơp geh tŭ tơngai ơm rlô 
mơ gơ neh ò gơs ală nam Saƀat mơ bol mê ơm tòm gơ. 

36Ai đah pơnah ală cau sò tơm bol mê gam kis, Añ rơp lơh nùs bol khai in rngòt 
rngơt tòm lơgar ală cau sò tơm di bol khai, tian gơs ntas càl khồm nha chi kung 
lơh bol khai in ntoat dô. Bol khai rơp ntoat kung be ntoat dô bơh di đào ting jat, 
mơ bol khai rơp gơpừ bulah ò gơs cau ting jat bol khai. 

37Bol khai rơp gơtup pừ, cau do hơđang cau ne kung be ntoat dô bơh di đào ting 
jat bulah ò gơs cau lơi ting jat bol khai. Behơ̆ bol mê rơp ntào ò jai di đap ală cau 
sò tơm di bol mê. 

38Bol mê rơp roh rui digùl ală làng bol; ù tiah ală cau sò tơm di bol mê rơp sa 
loan bol mê. 

39Ală cau tòm bol mê gam kis rơp siar roh tòm ală lơgar ală cau sò tơm di bol 
khai, tài bơh ală bơta tồi glài bol khai dê; mơ kung tài bơh ală bơta tồi glài ală 
ồng pàng bol khai dê mơ bol khai kong siar roh. 

40Mơya dilah bol khai rơp yal ală bơta tồi glài bol khai dê mơ ală bơta tồi glài ală 
ồng pàng bol khai dê, hơ̆ la bơta neh tòmdră mơ Añ mơ ală bơta neh sò tơm di 
Añ, 

41la ală bơta neh lơh Añ in sòdră di bol khai tian gơs Añ neh sang lòi bol khai tòm 
lơgar ală cau sò tơm di bol khai, gen tòm tŭ bol khai tơnliah nùs ò siat gơltau bol 
khai dê mơ kong dòp bơta lơh glài, 

42 gen Añ rơp kah wơl bơta ho bal Añ jê neh bơtào mơ Jakôp mơ bơta ho bal Añ 
jê neh bơtào mơ Isak mơ bơta ho bal Añ jê neh bơtào mơ Abraham, mơ Añ rơp 
kah wơl lơgar bol khai dê. 

43Bơh lơgar bol khai dê pal kong bol khai sang lòi ngềt ngơt mơ rơp geh ơm rlô 
lơngai tòm ală nam Saƀat gơ dê tòm tŭ gơ ơm ngềt ngơt ò gơs mat bol khai dê. 
Bol khai pal kong lơh glài bơh ală bơta tồi glài bol khai dê, tài bơh bol khai sang 
lòi ală bơta boh lam Añ jê mơ cù kìr di ală bơta lơh nền Añ jê. 

44Bulah neh gơs ală bơta hơ̆, tòm tŭ bol khai ơm tòm lơgar ală cau sò tơm di bol 
khai, Añ rơp ò sang lòi bol khai hala cù kìr di bol khai nàng tơnroh jơh hir bol 
khai mơ sang lòi jơnau Añ neh ho bal mơ bol khai. Añ la Jehôwa Yàng Tom Trồ 
bol khai dê. 

45Mơya tài bơh bol khai Añ rơp kah wơl jơnau ho bal mơ ală ồng pàng bol khai 
dê la ală cau mơ Añ neh tă tơlik bơh di Ejiptơ di đap ală làng bol nàng lơh gơs 
Yàng Tom Trồ bol khai dê. Añ la Yàng Jehôwa.” 

46Hơ̆ la ală bơta lơh nền, ală bơta boh lam mơ ală sơnoa rnoas mơ Yàng Jehôwa 
neh bơtào gơs hơđang mơnơm Sinai digùl să tòm Kơnràñ mơ ală cau Israel gan 
di Môise. 

Lebi 27 

Tơwài wơl ală bơta neh gơrê bal mơ Yàng Jehôwa 
1Yàng Jehôwa đơs mơ Môise lah: 

2“Yal tĕ ală cau Israel in mơ đơs mơ bol khai lah: ‘Dilah cau lơi ho nền ơn kòn 
mơnus Yàng Jehôwa in gen pal ơn khà priă tòm toh di pal mơ cau hơ̆, 

3Lơh nền tĕ ntum khà priă dô nă cau klau digùl bàr jơt nam mơ prau jơt nam la 
pram jơt sieklơ priă jat sieklơ Tiah Sàng Goh dê; 

4mơ dilah hơ̆ la dô nă cau ùr, lơh nền tĕ ntum khà priă khai dê la pe jơt sieklơ. 

5Dilah la dô nă cau digùl pram nam mơ bàr jơt nam, lơh nền tĕ ntum khà priă dô 
nă cau klau la bàr jơt sieklơ mơ dô nă cau ùr la jơt sieklơ. 

6Dilah la dô nă cau digùl dô kơnhai mơ pram nam, lơh nền tĕ ntum khà priă dô 
nă cau klau la pram sieklơ, mơ dô nă cau ùr la pe sieklơ. 

7Dilah la dô nă cau prau jơt nam hala kra rlau, lơh nền khà priă dô nă cau klau la 
jơt pram sieklơ mơ dô nă cau ùr la jơt sieklơ. 

8Dilah cau lơi neh ho nền la cau rƀah lơòi ngan ò rgơi tơm jat be ntum khà priă 
neh lơh nền, khai pal cèng cau lơh gơs phan ơn hơ̆ tus hơ cau gơnoar ơn phan 
duh khoai mơ cau gơnoar ơn phan duh khoai rơp lơh nền khà priă jat be cau neh 
ho nền hơ̆ rgơi tơm. 

9Dilah phan khai neh ho ơn la dô nơm phan poan jơng geh ơn lơh gơs phan ơn 
Yàng Jehôwa in, phan poan jơng ơn Yàng Jehôwa in hơ̆ gơlik gơs sàng goh. 

10Khai ò di tòmgơl gơ hala ơn dô nơm niam ala dô nơm ò niam, hala dô nơm ò 
niam ala dô nơm niam; dilah khai pal ơn dô nơm phan poan jơng do ala dô nơm 
ne gen jơh bàr nơm phan ơn hơ̆ gơlik gơs sàng goh. 

11Dilah phan khai neh ho ơn la dô nơm phan poan jơng ò goh, la phan ò geh dòp 
lơh gơs phan ơn Yàng Jehôwa in, phan hơ̆ pal cèng tus di đap cau gơnoar ơn phan 
duh khoai, 

12gen cau gơnoar ơn phan duh khoai rơp sơwì lơh nền bơh phan ơn hơ̆ la niam 
hala ò. Cau gơnoar ơn phan duh khoai lơh nền phan hơ̆ kas màng kàr lơi, gen jat 
bơta kas màng behơ̆. 

13Mơya dilah cau ơn phan hơ̆ kòñ tơwài wơl phan poan jơng hơ̆, khai pal ai bơtơl 
dô pơnah pram khà jền kas màng phan hơ̆ dê. 

14Dilah dô nă cau ơn hìu ơm khai dê lơh gơs dô nơm phan sàng goh Yàng Jehôwa 
in, cau gơnoar ơn phan duh khoai pal lơh nền bơta kas màng hìu hơ̆ dê: la niam 
hala ò. Cau gơnoar ơn phan duh khoai rơp lơh nền hìu hơ̆ kas màng kàr lơi gen 
hơ̆ la bơta kas màng hìu hơ̆ dê. 

15Dilah cau ơn hìu hơ̆ kòñ tơwài wơl hìu khai dê gen khai pal ai bơtơl dô pơnah 
pram ntum khà jền kas màng hìu hơ̆ dê, mơ hìu hơ̆ rơp gơrê wơl mơ cau tòm yau 
gơ dê. 

16Dilah dô nă cau ơn Yàng Jehôwa in dô pơnah ù tiah hìu nhă khai dê, bơta kas 
màng ù tiah hơ̆ rơp geh lơh nền jat be ntum khà sieklơ kòi gar pal gơs tơl nàng 
sih tòm ù hơ̆, pram jơt sieklơ priă dô hômer gar kòi tràng. 

17Dilah khai ơn ù tiah khai dê tòm Nam Hòn Chò, ntum khà jền kas màng ù tiah 
hơ̆ neh lơh nền gen gơ gam ò tòmgơl. 

18Mơya dilah khai ơn ù tiah khai dê tơnơ̆ mơ Nam Hòn Chò, cau gơnoar ơn phan 
duh khoai rơp lơh nền khà priă kas màng ù tiah hơ̆ dê jat be khà nam gam wơl 
jơl tus di Nam Hòn Chò pơnjat mơ Nam Hòn Chò hơ̆, mơ ntum khà priă kas màng 
gơ dê rơp geh pơndut. 

19Dilah cau hơ̆ kòñ tơwài wơl ù tiah hơ̆, khai pal ai bơtơl dô pơnah pram khà 
priă kas màng gơ dê, mơ ù tiah hơ̆ rơp gơrê wơl mơ cau tòm bơh sơnròp. 

20Bulah behơ̆, dilah khai ò tơwài wơl ù tiah khai dê, hala dilah khai tac ù tiah hơ̆ 
mơ dô nă cau ndai, gen ù tiah hơ̆ ò tŭ lơi geh tơwài wơl. 

21Tòm tŭ ù tiah rơp geh hồ toh tòm Nam Hòn Chò, gơ rơp gơlik gơs sàng goh 
kung be dô bă ù tiah neh ơn Yàng Jehôwa in, gơ rơp gơlik gơs phan tòm ală cau 
gơnoar ơn phan duh khoai dê. 

22Dilah dô nă cau ơn Yàng Jehôwa in dô bă ù tiah khai neh rwat, ò di la dô pơnah 
ù tiah hìu nhă dê, 

23gen cau gơnoar ơn phan duh khoai pal lơh nền bơta kas màng ù tiah hơ̆ dê jơl 
tus di Nam Hòn Chò, mơ cau blơi ù tiah hơ̆ pal tơm ntum khà priă tòm ngai hơ̆ 
lơh gơs dô nơm phan sàng goh Yàng Jehôwa in. 

24Tòm Nam Hòn Chò ù tiah hơ̆ rơp rê wơl hơ cau mơ khai neh rwat gơ, la cau 
tòm yau ù tiah hơ̆ dê. 

25Kòp ntum khà priă lơh nền bơh bơta kas màng gơ dê pal geh lơh nền jat sieklơ 
Tiah Sàng Goh dê, hơ̆ la bàr jơt gera dô sieklơ. 

26Bulah behơ̆, ò gơs cau lơi rgơi ơn kòn tơnhoa dô nơm phan poan jơng dê bơh 
kòn tơnhoa neh gơrê bal mơ Yàng Jehôwa rau; bulah la dô nơm kơnrồ hala dô 
nơm belàt, gơ neh gơrê bal mơ Yàng Jehôwa rau. 

27Dilah hơ̆ la dô nơm tòm ală phan poan jơng ò goh, gơ rơp geh tơwài jat khà 
priă lơh nền gơ in, mơ ai bơtơl dô pơnah pram tai; dilah gơ ò geh tơwài wơl, gen 
gơ rơp geh tac jat khà lơh nền bơta kas màng gơ dê. 

28 Mơya, ò gơs phan lơi mơ dô nă cau neh ơn Yàng Jehôwa in, bulah la kòn mơnus 
hala phan poan jơng hala ù tiah hìu nhă dê rgơi tac hala tơwài wơl; jơh ală phan 
neh ơn rau la sàng goh rlau jơh Yàng Jehôwa in. 

29Ò gơs cau lơi neh ơn jào bơta tơnroh in rgơi geh tơwài wơl; bol khai pal kong 
tơnchơt. 

30 Dô pơnah jơt bơh jơh ală phan gơlik gơs bơh di ù tiah, bulah la kòi mbo bơh 
di ù hala plai đo bơh di ală tòm chi, gơrê bal mơ Yàng Jehôwa; phan hơ̆ la sàng 
goh Yàng Jehôwa in. 

31Dilah dô nă cau tơwài wơl dô pơnah jơt lơi khai dê, pal ơn bơtơl dô pơnah 
pram tòm hơ̆. 

32Jơh dô pơnah jơt kơnrồ mơ belàt, hơ̆ la kòp nơm phan poan jơng dơ̆ jơt lòt gan 
hơđơm gai lồng cau ê belàt dê, rơp la sàng goh Yàng Jehôwa in. 

33Khai ò di tă ai phan niam hala bơh di phan ò niam hala tòmgơl ala phan lơi. 
Dilah khai tòmgơl ala phan lơi gen jơh bàr nơm phan poan jơng mơ phan tòmgơl 
ala gơ gơlik gơs sàng goh mơ ò rgơi geh tơwài wơl.’” 

34Hơ̆ la ală bơta sồr lam cau Israel in mơ Yàng Jehôwa neh ai Môise in hơđang 
mơnơm Sinai. 

Khà Làng Bol 

Khà Làng Bol 1 

Rcang lik lòt 
(1:1 – 10:10) 

Cih khà làng bol 
1 Yàng Jehôwa đơs mơ Môise tòm Sàl Tòm Mat tòm ƀlàng ngềt ngơt Sinai tòm 
ngai dùl kơnhai bàr nam bàr tơnơ̆ mơ tŭ cau Israel neh lik lòt bơh di Ejiptơ lah: 

2“Sền sơwì tĕ khà jơh mpồl jơnum cau Israel dê jat ală mpồl mơ hìu nhă bol khai 
dê, cih tĕ jơh kòp nă jat sơnđan khai dê. 

3Mê mơ Arôn pal kòp cau Israel jat ală mpồl bol khai dê, jơh ală cau klau bàr jơt 
nam hala dờng rlau, la ală cau klau rgơi duh broă tòm mpồl ling. 

4Dô nă tòm kòp jơi bơtiàn, kòp nă cau tòm at bồ hìu nhă pal dong kòl mê. 

5Do la sơnđan mat ală cau klau rơp dong kòl mê: bơh dê Ruben gơs Elijur kòn 
klau Sedeur; 

6bơh di Simeôn gơs Selumiel kòn klau Jurisadai; 

7bơh di Juda gơs Nasôn kòn klau Amminadap; 

8bơh di Issaka gơs Nethanel kòn klau Suar; 

9bơh di Jebulun gơs Eliap kòn klau Helôn; 

10bơh di ală kòn klau Jôsep: gen bơh di Epraim gơs Elisama kòn klau Ammihut, 
bơh di Manase gơs Gamaliel kòn klau Phedajur; 

11bơh di Benjamin gơs Abidan kòn klau Gideôni; 

12bơh di Dan gơs Ahiejer kòn klau Ammisadai; 

13bơh di Aser gơs Phagiel kòn klau Ôkran; 

14bơh di Gat gơs Eliasap kòn klau Deuel; 

15bơh di Neptali gơs Ahira kòn klau Enan.” 

16Hơ̆ la ală cau klau neh geh pồ bơtào bơh mpồl jơnum gơs cau at bồ ală jơi 
bơtiàn ồng pàng bol khai dê. Bol khai la ală cau at bồ ală mpồl hìu nhă Israel dê. 

17Môise mơ Arôn cèng ală cau gơs sơnđan mat cih hơđang do, 

18mơ bol khai hòi pơjum jơh dô mpồl jơnum tòm ngai dùl kơnhai bàr. Làng bol 
yal sơnđan ồng pàng bol khai dê jat mpồl hìu nhă mơ hìu nhă bol khai dê, mơ ală 
cau klau bàr jơt nam hala dờng rlau neh geh cih sơnđan kòp nă, 

19jat be jơnau Yàng Jehôwa neh sồr Môise. Behơ̆ khai kòp khà bol khai tòm ƀlàng 
ngềt ngơt Sinai: 

20Bơh di kòn sau Ruben la kòn klau tơnhoa Israel dê: Jơh ală cau klau bàr jơt 
nam hala dờng rlau la cau rgơi duh broă tòm mpồl ling neh geh cih sơnđan mat 
kòp nă, jat be sră cih sơnđan mat mpồl hìu nhă mơ hìu nhă bol khai dê. 

21Ntum khà bơh di jơi bơtiàn Ruben la poan jơt prau rbô pram rhiang nă. 

22Bơh di kòn sau Simeôn: Jơh ală cau klau bàr jơt nam hala dờng rlau la cau rgơi 
duh broă tòm mpồl ling neh geh cih sơnđan kòp nă, jat be sră cih sơnđan mat 
mpồl hìu nhă mơ hìu nhă bol khai dê. 

23Ntum khà bơh di jơi bơtiàn Simeôn la pram jơt sin rbô pe rhiang nă. 

24Bơh di kòn sau Gat: Jơh ală cau klau bàr jơt nam hala dờng rlau la cau rgơi duh 
broă tòm mpồl ling neh geh cih sơnđan mat kòp nă, jat be sră cih sơnđan mpồl 
hìu nhă mơ hìu nhă bol khai dê. 

25Ntum khà bơh di jơi bơtiàn Gat la poan jơt pram rbô prau rhiang pram jơt nă. 

26Bơh di kòn sau Juda: Jơh ală cau klau bàr jơt nam hala dờng rlau la cau rgơi 
duh broă tòm mpồl ling neh geh cih sơnđan kòp nă, jat be sră cih sơnđan mpồl 
hìu nhă mơ hìu nhă bol khai dê. 

27Ntum khà bơh di jơi bơtiàn Juda la poh jơt poan rbô prau rhiang nă. 

28Bơh di kòn sau Issaka: Jơh ală cau klau bàr jơt nam hala dờng rlau la cau rgơi 
duh broă tòm mpồl ling neh geh cih sơnđan kòp nă, jat be sră cih sơnđan mpồl 
hìu nhă mơ hìu nhă bol khai dê. 

29Ntum khà bơh di jơi bơtiàn Issaka la pram jơt poan rbô poan rhiang. 

30Bơh di kòn sau Jebulun: Jơh ală cau klau bàr jơt nam hala dờng rlau la cau rgơi 
duh broă tòm mpồl ling neh geh cih sơnđan mat kòp nă, jat be sră cih sơnđan 
mpồl hìu nhă mơ hìu nhă bol khai dê. 

31Ntum khà bơh di jơi bơtiàn Jebulun la pram jơt poh rbô poan rhiang nă. 

32Bơh di ală kòn klau Jôsep: Bơh di kòn sau Epraim: Jơh ală cau klau bàr jơt nam 
hala dờng rlau la cau rgơi duh broă tòm mpồl ling neh geh cih sơnđan kòp nă, jat 
be sră cih sơnđan mpồl hìu nhă mơ hìu nhă bol khai dê. 

33Ntum khà bơh di jơi bơtiàn Epraim la poan jơt rbô pram rhiang nă. 

34Bơh di kòn sau Manase: Jơh ală cau klau bàr jơt nam hala dờng rlau la cau rgơi 
duh broă tòm mpồl ling neh geh cih sơnđan kòp nă, jat be sră cih sơnđan mpồl 
hìu nhă mơ hìu nhă bol khai dê. 

35Ntum khà bơh di jơi bơtiàn Manase la pe jơt bàr rbô bàr rhiang. 

36Bơh di kòn sau Benjamin: Jơh ală cau klau bàr jơt nam hala dờng rlau la cau 
rgơi duh broă tòm mpồl ling neh geh cih sơnđan kòp nă, jat be sră cih sơnđan 
mpồl hìu nhă mơ hìu nhă bol khai dê. 

37Ntum khà bơh di jơi bơtiàn Benjamin la pe jơt pram rbô poan rhiang nă. 

38Bơh di kòn sau Dan: Jơh ală cau klau bàr jơt nam hala dờng rlau la cau rgơi duh 
broă tòm mpồl ling neh geh cih sơnđan kòp nă, jat be sră cih sơnđan mat mpồl 
hìu nhă mơ hìu nhă bol khai dê. 

39Ntum khà bơh di jơi bơtiàn Dan la prau jơt bàr rbô poh rhiang nă. 

40Bơh di kòn sau Aser: Jơh ală cau klau bàr jơt nam hala dờng rlau la cau rgơi 
duh broă tòm mpồl ling neh geh cih sơnđan kòp nă, jat be sră cih sơnđan mpồl 
hìu nhă mơ hìu nhă bol khai dê. 

41Ntum khà bơh di jơi bơtiàn Aser la poan jơt dùl rbô pram rhiang nă. 

42Bơh di kòn sau Neptali: Jơh ală cau klau bàr jơt nam hala dờng rlau la cau rgơi 
duh broă tòm mpồl ling neh geh cih sơnđan mat kòp nă, jat be sră cih sơnđan 
mpồl hìu nhă mơ hìu nhă bol khai dê. 

43Ntum khà bơh di jơi bơtiàn Neptali la pram jơt pe rbô poan rhiang nă. 

44Hơ̆ la ală cau klau neh geh kòp khà bơh Môise mơ Arôn mơ jơt bàr nă cau at 
bồ Israel dê, kòp nă ala mat hìu nhă khai dê. 

45Jơh ală cau Israel bàr jơt nam hala dờng rlau la ală cau rgơi duh broă tòm mpồl 
ling neh geh kòp khà jat ală hìu nhă bol khai dê. 

46Ntum khà làng bol jơh tơl nă la prau rhiang pe rbô pram rhiang pram jơt nă. 

47Bulah behơ̆, khà cau tòm ală hìu nhă jơi bơtiàn Lebi ò kòp bal mơ ală cau ndai. 

48Yàng Jehôwa đơs mơ Môise lah: 

49“Mê ò di kòp khà cau jơi bơtiàn Lebi hala tơmut bol khai tòm khà ală cau Israel 
ndai. 

50Gơpơrlơ̆ wơl, pồ bơtào tĕ ală cau Lebi tòm broă sền gàr Sàl Ing Duh Khoai Bơta 
Ho Bal dê, sền gàr jơh ală phan ngui bal mơ gơ mơ jơh ală phan gơrê bal mơ gơ. 
Bol khai pal tùng cơnòng Hìu Duh Khoai mơ jơh ală phan ngui bal mơ gơ; bol 
khai pal rcang gàr gơ mơ bơtào sàl ơm bol khai dê gùt dar gơ. 

51Tŭ lơi Hìu Duh Khoai pal cèng lòt gen ală cau Lebi pal tă tơmù gơ, mơ tŭ lơi Hìu 
Ing Duh Khoai pal bơtào wơl gen ală cau Lebi pal lơh bơta hơ̆. Cau lơi ndai lòt 
tus rềp gen pal kong tơnchơt. 

52Ală cau Israel pal bơtào sàl ơm bol khai dê jat ală mpồl hìu nhă bol khai dê, kòp 
nă jat mpồl hìu nhă khai dê mơ hơđơm bồng bi tòm khai dê. 

53Bulah behơ̆, ală cau Lebi pal bơtào sàl ơm bol khai dê gùt dar Đài Bơta Ho bal 
dê tồ bơta gơjrañ dờng rơp ò dùh hơđang mpồl jơnum Israel dê. Ală cau Lebi 
gơs broă tòmpal rcang gàr Hìu Ing Cơng Tàng dê.” 



245 

 

 
Sră Goh 

© 2018, United Bible Societies. 
  

 

 

54Ală cau Israel lơh jơh ală bơta hơ̆ jat be jơnau Yàng Jehôwa neh sồr Môise. 

Khà Làng Bol 2 

Bơta rơndap tap sèng ală sàl ơm jat jơi bơtiàn Israel dê 
1Yàng Jehôwa đơs mơ Môise lah: 

2“Ală cau Israel pal bơtào sàl ơm bol khai dê gùt dar Sàl Tòm Mat mơ rềp di gơ, 
kòp nă cau ơm hơđơm bồng bi tòm khai dê bal mơ ală bồng bi hìu nhă khai dê. 

3Đah mattơngai lik, ală mpồl jơnum sàl ơm cau Juda dê pal bơtào hơđơm bồng 
bi bol khai dê. Cau at bồ làng bol Juda dê la Nahasôn kòn klau Amminadap. 

4Ntum khà làng bol bol khai dê la poh jơt poan rbô prau rhiang nă. 

5Jơi bơtiàn Issaka rơp bơtào sàl ơm bol khai dê di gah bol hơ̆. Cau at bồ làng bol 
Issaka la Nethanel kòn klau Suar. 

6Ntum khà mpồl làng bol khai dê la pram jơt poan rbô poan rhiang nă. 

7Jơi bơtiàn Jebulun rơp pơnjat di gah bol hơ̆. Cau at bồ làng bol Jebulun la Eliap 
kòn klau Helôn. 

8Ntum khà mpồl làng bol khai dê la pram jơt poh rbô poan rhiang nă. 

9Ntum khà cau lam bồ bơh sàl Juda jat mpồl bol khai dê, la dô rhiang phàm jơt 
prau rbô poan rhiang nă. Bol khai rơp lòt lài ngan. 

10Đah đơm rơp gơs ală mpồl hìu nhă sàl Ruben jat bồng bi bol khai dê. Cau at bồ 
làng bol Ruben la Elisur kòn klau Sedeur. 

11Ntum khà làng bol khai dê la poan jơt prau rbô pram rhiang nă. 

12Jơi bơtiàn Simeôn rơp bơtào sàl di gah bol hơ̆. Cau at bồ làng bol Simeôn dê la 
Selumiel kòn klau Jurisadai. 

13Ntum khà mpồl jơnum khai dê la pram jơt sin rbô pe rhiang nă. 

14Jơi bơtiàn Gat rơp bơtào sàl di gah bol hơ̆. Cau at bồ làng bol Gat la Eliasap kòn 
klau Reuel. 

15Ntum khà mpồl jơnum khai dê la poan jơt pram rbô prau rhiang pram jơt nă. 

16Jơh ală cau gơtơmut bal tòm sàl ơm Ruben dê jat ală mpồl jơnum bol khai dê 
la dô rhiang pram jơt dùl rbô poan rhiang pram jơt nă. Bol khai rơp lik lòt tòm 
mpồl dơ̆ bàr. 

17Gen Sàl Tòm Mat mơ sàl ală cau Lebi dê rơp lik lòt digùl ală sàl. Bol khai rơp 
lik lòt jat bơta rơndap kung be bol khai bơtào sàl, kòp nă jat bồng bi bol khai dê. 

18Đah mattơngai mut rơp gơs ală mpồl sàl Epraim dê hơđơm bồng bi bol khai 
dê. Cau at bồ làng bol Epraim la Elisama kòn klau Ammihut. 

19Ntum khà mpồl bol khai dê la poan jơt rbô pram rhiang nă. 

20Jơi bơtiàn Manase rơp lik lòt pơnjat tơnơ̆ bol hơ̆. Cau at bồ làng bol Manase la 
Gamaliel kòn klau Phedajur. 

21Ntum khà mpồl bol khai dê la pe jơt bàr rbô bàr rhiang nă. 

22Jơi bơtiàn Benjamin rơp lik lòt pơnjat tơnơ̆ mơ bol hơ̆. Cau at bồ làng bol 
Benjamin la Abidan kòn klau Gideôni. 

23Ntum khà làng bol khai dê la pe jơt pram rbô poan rhiang nă. 

24Jơh ală cau klau geh tơmut bal mơ sàl ơm Epraim dê jat ală mpồl bol khai dê la 
dô rhiang mơ phàm rbô dô rhiang nă. Bol khai rơp lik lòt tòm mpồl dơ̆ pe. 

25Đah đang rơp gơs ală mpồl jơnum sàl ơm Dan dê, hơđơm bồng bi bol khai dê. 
Cau at bồ làng bol Dan dê la Ahiejer kòn klau Ammisadai. 

26Ntum khà mpồl jơnum khai dê la prau jơt bàr rbô poh rhiang nă. 

27Jơi bơtiàn Aser rơp bơtào sàl ơm di gah bol hơ̆. Cau at bồ làng bol Aser dê la 
Phagiel kòn klau Ôkran. 

28Ntum khà mpồl bol khai dê la poan jơt dùl rbô pram rhiang nă. 

29Jơi bơtiàn Neptali rơp lik lòt pơnjat tơnơ̆. Cau at bồ làng bol Neptali la Ahira 
kòn klau Enan. 

30Ntum khà mpồl bol khai dê la pram jơt pe rbô poan rhiang nă. 

31Ntum khà jơh ală cau klau geh cih tòm sàl cau Dan dê la dô rhiang pram jơt 
poh rbô prau rhiang nă. Bol khai rơp lik lòt lồi dut, hơđơm ală bồng bi bol khai 
dê. 

32Hơ̆ la ală cau Israel neh geh kòp khà jat hìu nhă bol khai dê. Jơh ală cau tòm sàl 
kòp jat ală mpồl jơnum bol khai dê la prau rhiang mơ pe rbô pram rhiang pram 
jơt nă. 

33Bulah behơ̆, ală cau Lebi ò geh kòp bal mơ ală cau Israel ndai jat be jơnau Yàng 
Jehôwa neh sồr Môise. 

34Behơ̆ làng bol Israel neh lơh tòm toh ală bơta mơ Yàng Jehôwa neh sồr Môise; 
hơ̆ la bơta bơtào sàl ơm hơđơm ală bồng bi bol khai dê mơ bơta lik lòt, kòp jơi 
bơtiàn mơ kòp hìu nhă khai dê.” 

Khà Làng Bol 3 

Ală cau Lebi 
1Do la sră cih ală sơnđan hìu nhă Arôn mơ Môise tòm tŭ Yàng Jehôwa đơs mơ 
Môise hơđang mơnơm Sinai. 

2 Sơnđan mat ală kòn klau Arôn dê la Nadap, kòn tơnhoa, pơnjat Abihu, Eleajar 
mơ Ithamar. 

3Hơ̆ la sơnđan mat ală kòn klau Arôn dê, la ală cau gơnoar ơn phan duh khoai 
neh geh bong mơñà mơ pồ bơtào lơh gơs cau gơnoar ơn phan duh khoai. 

4 Bulah behơ̆, Nadap mơ Abihu neh gơpừ chơt di đap Yàng Jehôwa tòm tŭ bol 
khai ơn dô nơm phan ơn duh khoai mơ ồs ò geh gơnoar ngui nàng ơn di đap 
Kơnràñ tòm ƀlàng ngềt ngơt Sinai dê. Bol khai ò gơs kòn klau; behơ̆ mìng Eleajar 
mơ Ithamar gơs cau gơnoar ơn phan duh khoai duh broă tòm rài Arôn la bèp bol 
khai dê. 

5Yàng Jehôwa đơs mơ Môise lah: 

6“Cèng tĕ jơi bơtiàn Lebi mơ ơn bol khai di đap Arôn cau gơnoar ơn phan duh 
khoai nàng bol khai dong kòl Arôn. 

7Broă tòm bol khai dê la duh broă Arôn in mơ jơh dô mpồl jơnum in tòm Sàl Tòm 
Mat bơh ală broă lơh tòm Sàl Ing Duh Khoai dê. 

8Bol khai pal rcang gàr bơh jơh ală phan ngui tòm Sàl Tòm Mat dê, lơh wil tơl ală 
broă tòm Hìu Duh Khoai mơ cau Israel pal lơh. 

9Jào tĕ ală cau Lebi Arôn in mơ ală kòn klau khai dê; bol khai neh geh sac bơh 
digùl làng bol Israel mơ jào Arôn in. 

10Mê pồ bơtào tĕ Arôn mơ ală kòn klau khai dê gơs cau gơnoar ơn phan duh 
khoai nàng duh broă; cau lơi ndai tus rềp di tiah sàng goh gen pal kong tơnchơt.” 

11Yàng Jehôwa kung đơs mơ Môise lah: 

12“Añ neh ơn is ală cau Lebi bơh digùl ală cau Israel nàng lơh ala kòn klau tơnhoa 
kòp nă cau ùr Israel in. Ală cau Lebi gơrê bal mơ Añ, 

13 bơh jơh ală kòn klau tơnhoa gơrê bal mơ Añ. Tòm tŭ Añ tơnchơt ală kòn klau 
tơnhoa cau Ejiptơ dê, Añ neh ơn is să tòm Añ in kòp nă kòn klau tơnhoa tòm 
Israel, bulah la kòn mơnus hala phan poan jơng. Bol khai gơrê bal mơ Añ. Añ la 
Yàng Jehôwa.” 

14Yàng Jehôwa đơs mơ Môise tòm ƀlàng ngềt ngơt Sinai lah: 

15“Kòp khà tĕ cau Lebi jat hìu nhă bol khai dê mơ mpồl hìu nhă bol khai dê. Kòp 
khà tĕ ală cau klau gơs dô kơnhai hala dờng rlau.” 

16Behơ̆ Môise kòp khà bol khai jat be jơnau Yàng Jehôwa neh sồr khai. 

17Do la sơnđan ală kòn klau Lebi dê: Gersôn, Kôhat mơ Merari. 

18Do la sơnđan ală cau tòm mpồl hìu nhă Gersôn dê: Lipni mơ Simei. 

19Mpồl hìu nhă Kôhat gơs: Amram, Ijar, Hebrôn mơ Ussiel. 

20Mpồl hìu nhă Merari gơs: Mali mơ Musi. Hơ̆ la ală mpồl hìu nhă Lebi jat ală hìu 
nhă bol khai dê. 

21Lipni mơ Simei la bơtiàn gơrê bal mơ Gersôn; hơ̆ la ală cau tòm ală mpồl hìu 
nhă Gersôn dê. 

22Ntum khà jơh ală cau klau gơs dô kơnhai hala dờng rlau neh kòp la poh rbô 
pram rhiang nă. 

23Ală mpồl hìu nhă Gersôn dê pal bơtào sàl ơm hơ đah mattơngai mut, đah ngkòi 
Hìu Ing Duh Khoai. 

24Cau at bồ ală hìu nhă Gersôn dê la Eliasap kòn klau Lael. 

25Tòm Sàl Tòm Mat kòn sau Gersôn gơs broă tòm rcang gàr Hìu Ing Duh Khoai 
mơ sàl, ală blah ồi dơp hơđang sàl, bài kơrnìng di mpồng mut tòm Sàl Tòm Mat, 

26ală bài kơrnìng ƀlàng jơng gùng, bài kơrnìng di mpồng mut hơ ƀlàng jơng gùng 
gùt dar Hìu Ing Duh Khoai mơ cơnòng ơn phan duh khoai, mơ ală che kơt, mơ 
jơh ală phan ndai pal ngui bal mơ ală phan hơ̆. 

27Mpồl hìu nhă cau Amram, Ijar, Hebrôn mơ Ussiel gơrê bal mơ jơi bơtiàn Kôhat; 
do la jơi bơtiàn Kôhat dê, 

28Ntum khà jơh ală cau klau gơs dô kơnhai hala dờng rlau la phàm rbô prau 
rhiang nă; ală cau Kôhat gơs broă tòm rcang gàr tiah sàng goh. 

29Ală mpồl hìu nhă cau Kôhat pal bơtào sàl đah đơm Hìu Ing Duh Khoai dê. 

30Cau at bồ ală mpồl hìu nhă Kôhat dê la Elisaphan kòn klau Ussiel. 

31Bol khai gơs broă tòm rcang gàr Đài Bơta Ho Bal, cơnòng ơn piang lă, jơng 
đèng, ală cơnòng ơn phan duh khoai, ală phan ngui nàng duh broă tòm tiah sàng 
goh, bài kơrnìng, mơ jơh ală phan ngui ndai gơrê bal mơ ală phan hơ̆. 

32Cau gơnoar dờng at bồ ală cau Lebi la Eleajar kòn klau Arôn, cau gơnoar ơn 
phan duh khoai. Khai geh pồ bơtào hơđang ală cau gơs broă tòm rcang gàr tiah 
sàng goh. 

33Cau Mali mơ cau Musi gơrê mơ mpồl hìu nhă Merari; hơ̆ la ală mpồl hìu nhă 
cau Merari. 

34Ntum khà ală cau klau gơs dô kơnhai hala dờng rlau neh geh kòp khà la prau 
rbô bàr rhiang nă. 

35Cau at bồ ală hìu nhă tòm mpồl hìu nhă Merari dê la Juriel kòn klau Abihail; bol 
khai pal bơtào sàl ơm hơ đah đang Hìu Ing Duh Khoai dê. 

36Cau Merari geh pồ bơtào rcang gàr ală phan bơt Hìu Ing Duh Khoai, hơ̆ la ală 
dra, ală jrong, ală mơnàng dơrñang gơ dê, mơ jơh ală phan ndai ngui bal mơ ală 
phan hơ̆, 

37bal mơ ală jrong gùt dar ƀlàng jơng gùng mơ mơnàng gơ dê, ală gai kơlnĕ kơt 
sàl mơ ală che kơt gơ dê. 

38Môise mơ Arôn mơ ală kòn klau khai dê pal bơtào sàl di đap Hìu Ing Duh Khoai 
đah mattơngai lik; di đap Sàl Tòm Mat dê, wèt hơ đah mattơngai lik. Bol khai gơs 
broă tòm ala mat làng bol Israel rcang gàr tiah sàng goh. Cau lơi tus rềp di tiah 
sàng goh pal kong tơnchơt. 

39Ntum khà cau Lebi jơh ală neh geh kòp jat jơnau Yàng Jehôwa sồr Môise mơ 
Arôn jat ală mpồl hìu nhă bol khai dê, kòp bal jơh ală cau klau gơs dô kơnhai hala 
dờng rlau la bàr jơt bàr rbô nă. 

40Yàng Jehôwa đơs mơ Môise lah: “Kòp tĕ jơh ală kòn klau tơnhoa Israel dê gơs 
dô kơnhai hala dờng rlau mơ cih sơnđan mat bol khai dê. 

41Ơn is tĕ ală cau Lebi Añ in nàng ala jơh ală kòn tơnhoa cau Israel dê, mơ mpồl 
phan poan jơng cau Lebi dê nàng ala jơh ală kòn tơnhoa mpồl phan poan jơng 
cau Israel dê. Añ la Yàng Jehôwa.” 

42Behơ̆ Môise kòp jơh ală kòn tơnhoa cau Israel dê jat be jơnau Yàng Jehôwa neh 
sồr khai. 

43Ntum khà ală kòn klau tơnhoa gơs dô kơnhai hala dờng rlau neh cih sơnđan la 
bàr jơt bàr rbô bàr rhiang poh jơt pe nă. 

44Yàng Jehôwa đơs mơ Môise lah: 

45“Ơn is tĕ ală cau Lebi nàng ala jơh ală kòn klau tơnhoa cau Israel dê, mơ ală 
phan poan jơng cau Lebi dê nàng ala mpồl phan poan jơng cau Israel dê. Ală cau 
Lebi rơp gơrê bal mơ Añ. Añ la Yàng Jehôwa. 

46Nàng tơwài wơl bàr rhiang poh jơt pe nă kòn klau tơnhoa cau Israel dê la lin 
rlau mơ ntum khà cau Lebi, 

47 gen dòp tĕ pram sieklơ dô nă, jat sieklơ ngui tòm tiah sàng goh, kòp sieklơ kơr 
geh bàr jơt gera. 

48Ai tĕ jền priă hơ̆ nàng tơwài wơl ală cau Israel oă rlau Arôn in mơ ală kòn klau 
khai dê.” 

49Behơ̆ Môise dòp jền priă tơwài wơl bơh di ală cau tòm mpồl rlau mơ ntum khà 
cau Lebi. 

50Bơh di ală kòn tơnhoa cau Israel dê khai dòp geh dô rbô pe rhiang prau jơt 
pram sieklơ priă jat sieklơ tiah sàng goh dê. 

51Môise ai priă tơwài wơl Arôn mơ ală kòn klau khai in jat be jơnau Yàng Jehôwa 
neh sồr khai. 

Khà Làng Bol 4 

Ală cau Kôhat 
1Yàng Jehôwa đơs mơ Môise mơ Arôn lah: 

2“Kòp tĕ ntum khà mpồl cau Kôhat tòm jơi bơtiàn Lebi jat ală mpồl bơnòr mơ 
ală hìu nhă bol khai dê, 

3bơh pe jơt nam tus di pram jơt nam, hơ̆ la ală cau rgơi duh broă tòm Sàl Tòm 
Mat. 

4Do la broă lơh ală cau Kôhat dê tòm Sàl Tòm Mat: rcang gàr ală phan sàng goh 
rlau jơh. 

5Tòm tŭ sàl mpồl ling pal tă cèng lòt, Arôn mơ ală kòn klau khai dê pal mut tòm 
Sàl mơ tă bài kơrnìng mơ jơm Đài Bơta Ho Bal. 

6Lồc behơ̆ khai pal jơm đài hơ̆ mơ ală blah gơltau ka sur, lă dô blah bài dà tơlir 
hơđang hơ̆ mơ srò ală gai tùng di tiah gơ dê. 

7Hơđang cơnòng ơn piang lă pơdơng bol khai pal lă dô blah bài tơlir mơ ơn 
hơđang hơ̆ ală prềng, ală prềng ơn kơlhô mơ ală jơrlŭ, mơ ală gri ơn phan 
pơdơng ñô; piang lă pràng gơs sùm hơđang hơ̆. 

8Gen bol khai pal lă hơđang ală phan hơ̆ mơ dô blah bài dà gur, jơm gơ mơ gơltau 
ka sur mơ srò ală gai tùng di tiah gơ dê. 

9Bol khai pal ai dô blah bài dà tơlir mơ jơm jơng ồs đèng bal mơ ală đèng gơ dê, 
ală kơtrơi koh brài ồs đèng mơ ală prềng ơn gơ, mơ jơh ală gri ơn mơñà nàng 
chu ồs đèng. 

10Gen bol khai pal jơm gơ bal mơ jơh ală phan ngui bal mơ gơtòm dô blah gơltau 
ka sur mơ ơn gơ hơđang dô nơm thùng nàng tùng. 

11Hơđang cơnòng duh khoai lơh mơ màh bol khai pal lă dô blah bài dà tơlir mơ 
jơm gòm gơ mơ gơltau be, mơ srò ală gai tùng di tiah gơ dê. 

12Bol khai pal ai jơh ală phan ngui nàng duh broă tòm tiah sàng goh, klơm gơ mơ 
dô blah bài dà tơlir, mơ jơm gơ mơ dô blah gơltau be, mơ ơn gơtòm thùng nàng 
tùng. 

13Bol khai pal tă sang bùh bơh di cơnòng duh khoai mơ kòng mơ lă dô blah bài 
dà gur hơđang gơ. 

14Gen bol khai pal ơn hơđang gơ jơh ală phan ngui duh broă di cơnòng duh khoai, 
jơrlŭ chu kơlhô, cơnhŏ sề, ală cơnhŏ dờng, jơrlŭ mơngàn bal mơ ală phan ngui 
di cơnòng duh khoai. Pal jơm hơđang gơ mơ gơltau ka sur mơ srò ală gai tùng di 
tiah gơ dê. 

15Tơnơ̆ mơ tŭ Arôn mơ ală kòn klau khai dê neh sir jơm tiah sàng goh mơ ală 
phan ngui sàng goh sir rau, tŭ hơ̆ sàl ơm neh rcang sir nàng tă cèng, ală cau Kôhat 

pal tus nàng tùng ală phan do. Mơya bol khai ò di ƀư ală phan sàng goh rngòt bol 
khai pal kong chơt mòn. Ală cau Kôhat pal tùng ală phan tòm Sàl Tòm Mat. 

16Eleajar kòn klau Arôn la cau gơnoar ơn phan duh khoai gơs broă tòm rcang 
gàr mơñà chu ồs đèng, kơlhô ƀô bơlhu, phan ơn mơ kòi mbo òs ơn mơ mơñà 
ngui nàng bong. Khai gơs broă tòm rcang gàr jơh dô nơm hìu duh khoai mơ jơh 
ală phan tòm hơ̆, bal mơ ală phan ngui sàng goh gơrê bal tòm hơ̆.” 

17Gen Yàng Jehôwa đơs mơ Môise mơ Arôn lah: 

18“Bañ lòi jơi bơtiàn Kôhat gơkòl tơnroh bơh digùl jơi bơtiàn Lebi. 

19Do la ală bơta bol mê pal lơh tồ bol khai rgơi kis mơ ò chơt tòm tŭ bol khai tus 
rềp di ală phan sàng goh rlau jơh. Arôn mơ ală kòn klau khai dê pal mut tòm hìu 
duh khoai mơ jào kòp nă cau in broă khai pal lơh mơ phan lơi khai pal tùng. 

20Mơya cau Kôhat ò geh mut tòm dơlam nàng sền gŏ ală phan sàng goh, bulah la 
mìng sền gŏ tòm dô ơthoa lơm, lơh behơ̆ gen bol khai rơp chơt.” 

Ală cau Gersôn 
21Yàng Jehôwa đơs mơ Môise lah: 

22“Cih tĕ ntum khà jơh ală cau Gersôn jat hìu nhă mơ mpồl hìu nhă bol khai dê. 

23Kòp tĕ jơh ală cau klau bơh pe jơt tus di pram jơt nam la cau tus nàng duh broă 
tòm Sàl Tòm Mat. 

24Do la broă lơh ală mpồl hìu nhă Gersôn dê tòm tŭ bol khai lơh broă mơ tùng 
cèng ală ơnòng kơnjơ̆: 

25bol khai pal tùng ală bài kơrnìng Sàl Ing duh khoai, Sàl Tòm Mat dê, ală blah 
gơltau ka sur jơm gơ mơ đah bơdìh gơ, bài kơrnìng mpồng mut Sàl Tòm Mat dê, 

26ală bài kơrnìng ƀlàng jơng gùng gùt dar hìu duh khoai mơ cơnòng duh khoai, 
bài kơrnìng mpồng mut, ală che kơt mơ jơh ală phan ngui tòm broă gơ dê. Ală 
cau Gersôn pal lơh jơh ală bơta pal càng lơh sir mơ ală phan hơ̆. 

27Jơh bơta duh broă bol khai dê, bulah la tùng cèng hala lơh broă lơi ndai, gen 
pal lơh sir hơđơm gơnoar lam bồ Arôn mơ ală kòn klau khai dê. Mê pal jào bol 
khai in broă tòm rcang gàr jơh ală phan bol khai rơp tùng. 

28Hơ̆ la bơta duh broă ală mpồl hìu nhă Gersôn dê tòm Sàl Tòm Mat. Broă lơh bol 
khai dê pal ơm hơđơm gơnoar lam bồ Ithamar kòn klau Arôn dê, la cau gơnoar 
ơn phan duh khoai. 

29Kòp khà tĕ ală cau Merari jat ală mpồl mơ hìu nhă bol khai dê. 

30Kòp tĕ jơh ală cau klau bơh pe jơt tus pram jơt nam la ală cau rơp tus duh broă 
tòm Sàl Tòm Mat. 



252 

 

 
Sră Goh 

© 2018, United Bible Societies. 
  

 

 

31Do la broă bol khai pal lơh tòm tŭ bol khai duh broă tòm Sàl Tòm Mat: tùng ală 
ròc Sàl Ing duh khoai, ală kơrnang, jrong, mơ ală trồm jrong gơ dê, 

32bal mơ ală jrong gùt dar ƀlàng jơng gùng mơ ală trồm jrong, ală gai kơlnĕ kơt 
sàl, ală che kơt, jơh ală phan ngui mơ ală phan gơrê bal tòm broă ngui gơ dê. Jào 
tĕ kòp nă cau in phan lơi khai pal tùng. 

33Hơ̆ la broă lơh ală mpồl hìu nhă cau Merari dê tòm tŭ bol khai lơh broă tòm Sàl 
Tòm Mat hơđơm gơnoar lam bồ Ithamar kòn klau Arôn dê, la cau gơnoar ơn 
phan duh khoai.” 

Kòp khà cau Lebi jat ală mpồl hìu nhă 
34Môise, Arôn mơ ală cau at bồ mpồl jơnum làng bol kòp khà cau Kôhat jat ală 
mpồl mơ ală hìu nhă bol khai dê. 

35Jơh ală cau klau bơh pe jơt tus pram jơt nam neh tus duh broă tòm Sàl Tòm 
Mat, 

36kòp jat ală mpồl hìu nhă la bàr rbô poh rhiang pram jơt nă. 

37Hơ̆ la khà jơh ală cau tòm mpồl Kôhat neh duh broă tòm Sàl Tòm Mat. Môise 
mơ Arôn neh kòp khà bol khai jat jơnau Yàng Jehôwa neh sồr Môise. 

38Ală cau Gersôn neh geh kòp khà jat mpồl mơ ală hìu nhă bol khai dê. 

39Jơh ală cau klau bơh pe jơt tus pram jơt nam neh tus duh broă tòm broă Sàl 
Tòm Mat, 

40kòp jat ală mpồl mơ ală hìu nhă bol khai dê la bàr rbô prau rhiang pe jơt nă. 

41Hơ̆ la jơh ală cau tòm mpồl Gersôn neh duh broă tòm Sàl Tòm Mat. Môise mơ 
Arôn neh kòp khà bol khai jat jơnau sồr Yàng Jehôwa dê. 

42Ală cau Merari neh geh kòp khà jat mpồl mơ ală hìu nhă bol khai dê. 

43Jơh ală cau klau bơh pe jơt tus pram jơt nam neh duh broă tòm Sàl Tòm Mat, 

44kòp jat ală mpồl hìu nhă bol khai dê la pe rbô bàr rhiang nă. 

45Hơ̆ la jơh ală cau tòm mpồl Merari dê. Môise mơ Arôn neh kòp khà bol khai jat 
jơnau Yàng Jehôwa neh sồr Môise. 

46Behơ̆ Môise, Arôn mơ ală cau at bồ Israel dê neh kòp khà jơh ală cau Lebi jat 
mpồl mơ ală hìu nhă bol khai dê. 

47Jơh ală cau klau bơh pe jơt tus pram jơt nam neh duh broă mơ tùng cèng Sàl 
Tòm Mat, 

48ntum khà neh kòp la phàm rbô pram rhiang phàm jơt nă. 

49Jat be jơnau Yàng Jehôwa neh sồr Môise gen kòp nă neh geh jào dô nơm broă 
mơ neh geh sồr pal tui cèng phan lơi. Behơ̆, bol khai neh geh kòp khà jat be jơnau 
Yàng Jehôwa neh sồr Môise. 

Khà Làng Bol 5 

Bơta sàng goh tòm sàl ơm 
1Yàng Jehôwa đơs mơ Môise lah: 

2“Sồr tĕ cau Israel pal tă tơlik bơh di sàl ơm cau lơi gơs sồt dun tòm gơltau hala 
gơlik bơta lơi bơh di să jan, hala ò geh goh jat bơta duh khoai tài bơh gơtup ƀồc 
chơt. 

3Tă tơlik tĕ cau klau kung be cau ùr, ơn is tĕ bol khai di đah bơdìh sàl ơm tồ bol 
khai ò lơh ƀơ̆ ƀơl sàl ơm la tiah Añ ơm digùl bol khai.” 

4Cau Israel lơh jat behơ̆; bol khai tă tơlik ală cau hơ̆ hơ đah bơdìh sàl ơm. Bol 
khai lơh jat tòm toh be jơnau Yàng Jehôwa neh bơto sồr Môise. 

Bơta boh lam bơh bơta tơm ală bơta gơtup tìs 
5 Yàng Jehôwa đơs mơ Môise: 

6“Đơs tĕ mơ cau Israel lah: Tòm tŭ dô nă cau klau hala cau ùr lơh bơta tìs mơ dô 
nă cau ndai bulah tòm bơta lơi, mơ lơh behơ̆ la ò dòn song mơ Yàng Jehôwa, gen 
cau hơ̆ gơkòl glài, 

7mơ khai pal yal bơta tồi glài khai neh tìs. Khai pal tơm wơl wil tơl bơh bơta tìs 
khai dê, bơtơl tai dô pơnah pram tòm phan hơ̆ mơ jào jơh ală phan hơ̆ cau mơ 
khai neh lơh tìs in. 

8Mơya dilah cau hơ̆ ò gam gơs gơp bơtiàn rềp mơ khai nàng dòp phan cau tơm 
bơh bơta tìs hơ̆, gen phan tơm wơl hơ̆ gơrê bal mơ Yàng Jehôwa, mơ pal ai phan 
hơ̆ cau gơnoar ơn phan duh khoai in, bal mơ belàt dam ngui lơh gơs phan ơn 
tơwài glài khai in. 

9Jơh ală phan ơn sàng goh mơ ală cau Israel cèng tus hơ dô nă cau gơnoar ơn 
phan duh khoai gen rơp gơrê bal mơ cau gơnoar ơn phan duh khoai. 

10Ală phan ơn sàng goh kòp nă cau ơn la bơh phan tòm khai dê, mơya phan khai 
ai cau gơnoar ơn phan duh khoai in rơp gơrê bal mơ cau gơnoar ơn phan duh 
khoai.” 

Lòng bau ùr ò ơm song 
11Lồc behơ̆, Yàng Jehôwa đơs mơ Môise: 

12“Yal tĕ mơ cau Israel mơ đơs lah: ‘Dilah bau ùr dô nă cau klau lơi lơh tìs mơ ò 
dòn song mơ bau klau khai dê 

13bơh neh bic mơ dô nă cau klau ndai, mơ bơta hơ̆ neh pồn ndơp bơh di bau klau 
khai dê mơ bơta lơh tìs khai dê ò gơs cau git (tài bơh ò gơs cau lơh cơng tòmdră 
mơ khai mơ khai ò gơkòl kup tòm tŭ tìs glài hơ̆), 

14mơ dilah bau klau khai dê gơs nùs ƀoah pơrñat mơ khai pin bau ùr khai dê mơ 
bau ùr khai neh gơlik gơs ò goh, hala dilah khai ƀoah pơrñat mơ pin bau ùr khai 
bulah bau ùr khai ò gơs ƀơ̆ ƀơl, 

15gen khai pal lam bau ùr khai tus hơ cau gơnoar ơn phan duh khoai. Khai kung 
pal cèng dô nơm phan ơn duh khoai la dô pơnah jơt epha kơmbuh phe kòi màc 
nàng ơn ala bau ùr khai in. Khai ò di tuh mơñà hơđang phan ơn hơ̆ hala ơn 
kơmbuh kơlhô hơđang gơ, tài bơh hơ̆ la dô nơm phan ơn mơ kòi mbo bơh bơta 
ƀoah pơrñat, dô nơm phan ơn tơngkah wơl nàng lơh cau in kơlôi kah bơh bơta 
tìs glài. 

16Cau gơnoar ơn phan duh khoai pal lam khai tus ntào di đap Yàng Jehôwa. 

17Gen cau gơnoar ơn phan duh khoai rơp ai dà sàng bơh tòm dô nơm yang mơ ù 
kơnàng mơ ơn dô êt thul bơh di mơnàng hìu duh khoai tòm dà hơ̆. 

18Tơnơ̆ mơ tŭ cau gơnoar ơn phan duh khoai neh ơn cau ùr hơ̆ ntào di đap Yàng 
Jehôwa rau, khai rơp hồ sŏ cau ùr hơ̆ dê mơ ơn tòm tê cau ùr hơ̆ phan ơn duh 
khoai tơngkah wơl la phan ơn mơ kòi mbo bơh bơta ƀoah pơrñat, tòm tŭ să tòm 
cau gơnoar ơn phan duh khoai at dà bơtang cèng tus bơta srat sơntơm. 

19Gen cau gơnoar ơn phan duh khoai rơp sồr cau ùr hơ̆ srat să ho nền, mơ khai 
đơs mơ cau ùr hơ̆ lah: “Dilah ò gơs cau klau ndai bic mơ ai, mơ ai ò gŏ lòt tìs nrah 
mơ gơlik ò goh tòm tŭ gam bau mơ bau klau ai dê, dan dà do la dà cèng tus bơta 
srat sơntơm rơp ò lơh iơh di ai. 

20Mơya dilah ai neh lơh tìs tòm tŭ gam bau mơ bau klau ai dê mơ ai neh lơh să 
tòm ai dê gơlik gơs ò goh bơh neh bic mơ dô nă cau klau ò di la bau klau ai dê,” 

21(lòi cau gơnoar hwơr hơ̆ kup cau ùr hơ̆ pal srat sơntơm să) mơ đơs mơ cau ùr 
hơ̆ lah: “Dan Yàng Jehôwa lơh làng bol ai dê srat sơntơm mơ lơh nền glài ai, Yàng 
Jehôwa lơh hìu kòn ai gơrung ồm mơ kơndul ai dê as pŭ. 

22Dan dà do la dà cèng tus dô bơta srat sơntơm rơp mut tòm să jan ai dê tian gơs 
kơndul ai dê gơ as pŭ mơ bơnô ai dê gơ ồm.” Gen cau ùr pal đơs lah: “Amen. 
Amen!” 

23Cau gơnoar ơn phan duh khoai pal cih ală jơnau srat sơntơm tòm dô nơm sră 
pồt lồc behơ̆ rào ală jơnau hơ̆ tòm dà bơtang. 

24Khai rơp sồr cau ùr hơ̆ hùc dà bơtang cèng tus bơta srat sơntơm, mơ dà hơ̆ rơp 
mut tòm cau ùr hơ̆ mơ lơh gơlik gơs bơta jê sràt bơtang. 

25Cau gơnoar ơn phan duh khoai pal tă bơh di tê cau ùr hơ̆ dê phan ơn mơ kòi 
mbo bơh bơta ƀoah pơrñat, tơyài gơ di đap Yàng Jehôwa mơ cèng tus di cơnòng 
duh khoai. 

26Lồc behơ̆ cau gơnoar ơn phan duh khoai pal ai dô sơmbat phan ơn mơ kòi mbo 
hơ̆ lơh gơs phan ơn kah lòi yau mơ chu gơ hơđang cơnòng duh khoai; tơnơ̆ hơ̆ 
gen khai pal sồr cau ùr hơ̆ hùc dà hơ̆. 

27Dilah cau ùr hơ̆ neh lơh să tòm khai gơlik gơs ò goh mơ neh ò ơm song mơ bau 
klau khai dê, gen tòm tŭ khai pal hùc dà cèng tus bơta srat sơntơm, dà hơ̆ gơmut 
tòm khai mơ lơh khai in jê sồt sràt bơtang; kơndul khai gơ rơp as pŭ mơ bơnô 
khai dê gơlik ồm. Mơ khai rơp gơkòl srat sơntơm digùl làng bol khai dê. 

28Bulah behơ̆, dilah cau ùr hơ̆ ò lơh să tòm khai in gơlik ƀơ̆ ƀơl mơ ò gơkòl tòm 
bơta ò goh, khai rơp geh kòp la ò tìs glài mơ rgơi gơs kòn. 

29Gen, hơ̆ la bơta boh lam bơh bơta ƀoah pơrñat tòm tŭ dô nă cau ùr lơh tìs mơ 
lơh să tòm khai gơlik gơs ƀơ̆ ƀơl tòm tŭ gam bau mơ bau klau khai dê, 

30hala tòm tŭ dô nă cau klau gơs nùs ƀoah pơrñat tài bơh khai pin di bau ùr khai 
dê. Cau gơnoar ơn phan duh khoai pal sồr cau ùr hơ̆ ntào di đap Yàng Jehôwa 
mơ pal lơh di khai tòm toh jat be jơh ală bơta boh lam do. 

31Bau klau rơp geh kòp la ò tìs bơta lơi, mơya cau ùr rơp kong bơta lơh glài dilah 
khai tìs glài.’” 

Khà Làng Bol 6 

Cau Nasire 
1Yàng Jehôwa đơs mơ Môise lah: 

2“Yal tĕ mơ ală cau Israel in mơ đơs mơ bol khai lah: ‘Dilah dô nă cau klau hala 
dô nă cau ùr kòñ srat să ho nền dô bơta krơi is mơ òs gơs, hơ̆ la bơta srat să ho 
nền ơn is Yàng Jehôwa in lơh gơs dô nă cau Nasire, 

3 gen khai pal wèr ñô tơrnòm ño mơ ală phan ñô gơs kañ, mơ ò di ñô dà sràt lơh 
gơs bơh tơrnòm ño hala lơh gơs bơh phan ñô ndai gơs kañ. Khai ò di ñô dà plai 
ño hala sa ală plai ño dum hala ro. 

4Nđò jŏ khai gam la cau Nasire gen khai ò di sa phan lơi gơlik bơh tòm ño, bulah 
la ală gar hala ală ngkàr gơ dê. 

5Tòm jơh dô pah tŭ tơngai khai neh srat să ho nền ơn is, pềs koah ò geh ơn di 
hơđang bồ khai. Khai pal gơs sàng goh jơl tus di pah tơngai ơn is Yàng Jehôwa in 
neh rlau; khai pal lòi sŏ hơđang bồ khai gơhòn jòng. 

6Tòm jơh dô pah tơngai khai ơn is Yàng Jehôwa in, khai ò di lòt tus rềp ƀồc chơt. 

7Bulah cau tòm hìu nhă khai dê kung be bèp hala mè hala oh mi ruh lŏ khai dê 
chơt, khai ò di lơh să tòm khai in gơlik gơs ƀơ̆ ƀơl jat bơta sồr lam duh khoai tài 
bơh bol hơ̆, tài bơh tềl bơta ơn is Yàng Tom Trồ in ơm hơđang bồ khai. 

8Tòm jơh dô pah tơngai khai ơm is gen khai neh geh ơn is sàng goh Yàng Jehôwa 
in. 

9Dilah gơs cau lơi nisơna chơt di đap mat khai gen bơta hơ̆ lơh ƀơ̆ ƀơl sŏ khai 
neh ơn is sàng goh, khai pal koah bồ khai dê tòm ngai lơh goh khai in, hơ̆ la ngai 
dơ̆ poh. 

10Gen tòm ngai dơ̆ phàm khai pal cèng dô yô ntòp hala bàr nơm ntòp hui gam 
dềt tus hơ cau gơnoar ơn phan duh khoai di mpồng Sàl Tòm Mat. 

11Cau gơnoar ơn phan duh khoai rơp ơn dô nơm lơh gơs phan ơn tơwài glài mơ 
dô nơm lơh gơs phan ơn chu pơrguc nàng tơwài glài khai in, tài bơh khai neh tìs 
glài bơh neh ơm di đap ƀồc chơt. Kung tòm ngai hơ̆ khai pal ơn is sàng goh bồ 
khai dê. 

12Khai pal ơn is sàng goh să tòm khai dê Yàng Jehôwa in tòm pah tơngai ơn is 
mơ pal cèng dô nơm belàt dam dô nam nàng lơh gơs phan ơn tơwài bơta tìs glài. 
Ală ngai lài mơ hơ̆ gen ò gŏ kòp, tài bơh khai neh gơlik gơs ƀơ̆ ƀơl tòm pah tơngai 
khai geh ơn is. 

13 Mơ tai, do la bơta boh lam cau Nasire in tòm tŭ pah tơngai ơn is neh tơl. Khai 
pal geh lam tus hơ tiah mpồng mut Sàl Tòm Mat. 

14Tềng hơ̆ khai rơp ơn ală phan ơn khai dê Yàng Jehôwa in: dô nơm belàt dam 
dô nam ò tềl sồt lơh gơs phan ơn chu pơrguc, dô nơm belàt dam ò tềl sồt lơh gơs 
phan ơn tơwài glài, dô nơm belàt dam lơh gơs phan ơn bơta ring lơngai dê, 

15bal mơ ală phan ơn mơ kòi mbo mơ ală phan ơn pơdơng bol khai dê, mơ dô 
bài piang lă ò gơs kañ, ală ƀañ lơh mơ kơmbuh phe rhền bơcă mơ mơñà, mơ ƀañ 
ceh mơ mơñà. 

16Cau gơnoar ơn phan duh khoai pal ơn ală phan ơn hơ̆ di đap Yàng Jehôwa mơ 
ơn phan duh khoai tơwài glài mơ phan ơn chu pơrguc. 

17Khai pal ơn bài piang lă ò gơs kañ mơ ơn belàt dam lơh gơs phan ơn bơta ring 
lơngai Yàng Jehôwa in, bal mơ phan ơn mơ kòi mbo mơ phan ơn pơdơng. 

18Gen di di tiah mut tòm Sàl Tòm Mat, cau Nasire pal koah sŏ mơ khai neh ơn is 
sàng goh. Khai pal ai sŏ mơ ơn gơtòm ồs hơđơm phan ơn duh khoai bơta ring 
lơngai dê. 

19Tơnơ̆ mơ tŭ cau Nasire neh koah sŏ bơh bơta ơn is sàng goh khai dê rau, cau 
gơnoar ơn phan duh khoai pal ơn tòm tê cau Nasire pơnì belàt dam neh gơm 
rau, dô nơm piang lă mơ dô nơm ƀañ ceh bơh tòm bài, piang lă mơ ƀañ nsồp ò 
gơs kañ. 

20Gen cau gơnoar ơn phan duh khoai rơp tơyài ală phan hơ̆ di đap Yàng Jehôwa 
lơh gơs phan ơn tơyài; gơ la sàng goh mơ gơrê bal mơ cau gơnoar ơn phan duh 
khoai, bal mơ ntơh neh tơyài mơ bơnô neh ơn rau. Tơnơ̆ mơ hơ̆, cau Nasire geh 
ñô tơrnòm. 

21Hơ̆ la bơta boh lam bơh cau Nasire neh srat să ho nền ơn phan duh khoai khai 
dê Yàng Jehôwa in tòm toh jat be bơta khai neh ho, gơbơtơl tai tòm ală phan ndai 
mơ khai rgơi gơs. Khai pal lơh gơlik gơs wil tơl jơnau srat să ho nền mơ khai neh 
lơh, jat be bơta boh lam cau Nasire dê.’” 

Bơta ai lơngai bơh cau gơnoar ơn phan duh khoai 
22Yàng Jehôwa đơs mơ Môise: 

23“Đơs tĕ mơ Arôn mơ ală kòn klau khai dê lah: ‘Do la gùng mơ bol mê pal jat 
nàng ai lơngai ală cau Israel in. Đơs tĕ mơ bol khai: 

24Dan Yàng Jehôwa ai lơngai mê in mơ sền gàr mê; 

25Dan Yàng Jehôwa sòl pơnđàng mat Kơnràñ dê hơđang mê mơ kòñ nđàc di mê; 

26Dan Yàng Jehôwa wèt mat Kơnràñ dê hơ mê mơ ai mê in bơta lơngap lơngai.’ 

27Behơ̆ bol khai rơp ơn sơnđan Añ hơđang ală cau Israel, mơ Añ rơp ai lơngai 
bol khai in.” 

Khà Làng Bol 7 

Ală phan ơn duh khoai tòm ngai pơjum ơn Hìu Duh khoai 
1Tòm tŭ Môise neh sir bơtào Hìu Ing Duh Khoai, khai bong mơñà gơ in mơ ơn is 
gơ sàng goh bal mơ jơh ală phan ngui gơrê bal mơ gơ. Khai kung bong mơñà mơ 
ơn is sàng goh cơnòng duh khoai mơ jơh ală phan ngui gơrê bal mơ gơ. 

2Gen ală cau at bồ Israel, ală cau at bồ ală hìu nhă la ală cau at bồ ală jơi bơtiàn 
gơs broă tòm at bồ ală cau neh geh kòp khà, ală cau hơ̆ ơn ală phan ơn duh khoai. 

3Bol khai cèng ală phan ơn bol khai dê tus di đap Yàng Jehôwa, hơ̆ la prau nơm 
rơndeh mơ jơt bàr nơm kơnrồ dam, dô nơm kơnrồ dam kòp nă cau at bồ in mơ 
dô nơm rơndeh bàr nă cau in. Bol khai ơn ală phan do di đap Hìu Ing Duh Khoai. 

4Yàng Jehôwa đơs mơ Môise lah: 

5“Dòp tĕ ală phan do bơh di bol khai nàng ngui tòm broă Sàl Tòm Mat dê. Jào tĕ 
bol gơ ală cau Lebi in jat bơta pal càng tòm broă kòp nă dê.” 

6Behơ̆ Môise ai ală rơndeh mơ kơnrồ dam mơ jào bol gơ ală cau Lebi in. 

7Khai ai bàr nơm rơndeh mơ poan nơm kơnrồ dam ală cau Gersôn in, jat be bơta 
pal càng tòm broă bol khai dê, 

8mơ khai ai poan nơm rơndeh mơ phàm nơm kơnrồ dam ală cau Merari in, jat 
be bơta pal càng tòm broă bol khai dê. Bol khai jơh tơl nă ơm hơđơm gơnoar lam 
bồ Ithamar kòn klau Arôn dê, cau gơnoar ơn phan duh khoai. 

9Mơya Môise ò gŏ ai rơndeh lơi ală cau Kôhat in, tài bơh bol khai pal tùng hơđang 
pơnì bol khai dê ală phan sàng goh mơ bol khai gơs broă tòm rcang gàr. 

10Tòm tŭ cơnòng duh khoai neh geh bong mơñà, ală cau lam bồ cèng ală phan 
ơn duh khoai bol khai dê bơh bơta ơn gơ Yàng in, mơ ơn gơ di đap cơnòng duh 
khoai. 

11Bơh Yàng Jehôwa đơs mơ Môise lah: “Kòp ngai dô nă cau lam bồ rơp cèng phan 
ơn duh khoai khai dê bơh bơta ơn cơnòng duh khoai Yàng in.” 

12Cau cèng phan ơn duh khoai khai dê tòm ngai sơnròp la Nasôn kòn klau 
Amminadap, jơi bơtiàn Juda. 

13Phan ơn duh khoai khai dê la dô nơm prềng priă kơnjơ̆ dô rhiang pe jơt sieklơ, 
mơ dô nơm jơrlŭ priă ơn dà rsìh kơnjơ̆ poh jơt sieklơ, jơh bàr nơm kơr jat sieklơ 
tiah sàng goh dê, kòp nơm ơn bềng kơmbuh phe rhền bơcă bal mơ mơñà lơh gơs 
dô nơm phan ơn duh khoai mơ kòi mbo; 

14dô nơm prềng màh kơnjơ̆ jơt sieklơ ơn bềng kơlhô; 

15dô nơm kơnrồ dam gam dềt, dô nơm belàt dam mơ dô nơm belàt dam tơl dô 
nam, lơh gơs dô nơm phan ơn chu pơrguc; 

16dô nơm be dam lơh gơs dô nơm phan ơn tơwài glài; 

17mơ bàr nơm kơnrồ dam, pram nơm be dam mơ pram nơm belàt kòn tơl dô 
nam, nàng ơn lơh gơs dô nơm phan ơn ring lơngai. Hơ̆ la phan ơn duh khoai 
Nasôn kòn klau Amminadap dê. 

18Tòm ngai dơ̆ bàr, Nethanel kòn klau Juar, cau lam bồ Isakar, cèng tus phan ơn 
khai dê. 

19Phan ơn khai cèng tus la dô nơm prềng priă kơnjơ̆ dô rhiang pe jơt sieklơ, mơ 
dô nơm jơrlŭ priă ơn dà rsìh kơnjơ̆ poh jơt sieklơ, jơh bàr nơm kơr jat sieklơ 
tiah sàng goh dê, kòp nơm ơn bềng kơmbuh phe rhền bơcă bal mơ mơñà lơh gơs 
dô nơm phan ơn duh khoai mơ kòi mbo; 

20dô nơm prềng màh kơnjơ̆ jơt sieklơ ơn bềng kơlhô; 

21dô nơm kơnrồ dam gam dềt, dô nơm belàt dam mơ dô nơm belàt dam tơl dô 
nam, lơh gơs dô nơm phan ơn chu pơrguc; 

22dô nơm be dam lơh gơs dô nơm phan ơn tơwài glài; 

23mơ bàr nơm kơnrồ dam, pram nơm belàt dam, pram nơm be dam mơ pram 
nơm belàt kòn tơl dô nam, nàng ơn lơh gơs dô nơm phan ơn ring lơngai. Hơ̆ la 
phan ơn duh khoai Nethanel kòn klau Juar dê. 

24Tòm ngai dơ̆ pe, Eliap kòn klau Helôn, cau lam bồ làng bol Jebulun, cèng tus 
phan ơn duh khoai khai dê. 

25Phan ơn duh khoai khai dê la dô nơm prềng priă kơnjơ̆ dô rhiang pe jơt sieklơ, 
mơ dô nơm jơrlŭ priă ơn dà rsìh kơnjơ̆ poh jơt sieklơ, jơh bàr nơm kơr jat sieklơ 
tiah sàng goh dê, kòp nơm ơn bềng kơmbuh phe rhền bơcă bal mơ mơñà lơh gơs 
dô nơm phan ơn duh khoai mơ kòi mbo; 

26dô nơm prềng màh kơnjơ̆ jơt sieklơ ơn bềng kơlhô; 

27dô nơm kơnrồ dam gam dềt, dô nơm belàt dam mơ dô nơm belàt dam tơl dô 
nam, lơh gơs dô nơm phan ơn chu pơrguc; 

28dô nơm be dam lơh gơs dô nơm phan ơn tơwài glài; 

29mơ bàr nơm kơnrồ dam, pram nơm belàt dam, pram nơm be dam mơ pram 
nơm belàt kòn tơl dô nam, nàng ơn lơh gơs dô nơm phan ơn ring lơngai. Hơ̆ la 
phan ơn duh khoai Eliap kòn klau Helôn dê. 

30Tòm ngai dơ̆ poan, Elijur kòn klau Sedeur, cau at bồ làng bol Ruben dê, cèng 
tus phan ơn duh khoai khai dê. 

31Phan ơn duh khoai khai dê la dô nơm prềng priă kơnjơ̆ dô rhiang pe jơt sieklơ, 
mơ dô nơm jơrlŭ priă ơn dà rsìh kơnjơ̆ poh jơt sieklơ, jơh bàr nơm kơr jat sieklơ 
tiah sàng goh dê, kòp nơm ơn bềng kơmbuh phe rhền bơcă bal mơ mơñà lơh gơs 
dô nơm phan ơn duh khoai mơ kòi mbo; 

32dô nơm prềng màh kơnjơ̆ jơt sieklơ ơn bềng kơlhô; 

33dô nơm kơnrồ dam dềt, dô nơm belàt dam mơ dô nơm belàt dam tơl dô nam, 
lơh gơs dô nơm phan ơn chu pơrguc; 

34dô nơm be dam lơh gơs dô nơm phan ơn tơwài glài; 

35mơ bàr nơm kơnrồ dam, pram nơm belàt dam, pram nơm be dam mơ pram 
nơm belàt kòn tơl dô nam, nàng ơn lơh gơs dô nơm phan ơn bơta ring lơngai. 
Hơ̆ la phan ơn duh khoai Elijur kòn klau Sedeur dê. 

36Tòm ngai dơ̆ pram Selumiel kòn klau Jurisadai, cau lam bồ làng bol Simeôn, 
cèng tus phan ơn duh khoai khai dê. 

37Phan ơn duh khoai khai dê la dô nơm prềng priă kơnjơ̆ dô rhiang pe jơt sieklơ, 
mơ dô nơm jơrlŭ priă ơn dà rsìh kơnjơ̆ poh jơt sieklơ, jơh bàr nơm kơr jat sieklơ 
tiah sàng goh dê, kòp nơm ơn bềng kơmbuh phe rhền bơcă bal mơ mơñà lơh gơs 
dô nơm phan ơn duh khoai mơ kòi mbo; 

38dô nơm prềng màh kơnjơ̆ jơt sieklơ ơn bềng kơlhô; 

39dô nơm kơnrồ dam gam dềt, dô nơm belàt dam mơ dô nơm belàt dam tơl dô 
nam, lơh gơs dô nơm phan ơn chu pơrguc; 

40dô nơm be dam lơh gơs dô nơm phan ơn tơwài glài; 

41mơ bàr nơm kơnrồ dam, pram nơm belàt dam, pram nơm be dam mơ pram 
nơm belàt kòn tơl dô nam, nàng ơn lơh gơs dô nơm phan ơn pơdơng ring lơngai. 
Hơ̆ la phan ơn duh khoai Selumiel kòn klau Jurisadai dê. 

42Tòm ngai dơ̆ prau Eliasap kòn klau Deuel, cau at bồ làng bol Gat, cèng tus phan 
ơn duh khoai khai dê. 

43Phan ơn duh khoai khai dê la dô nơm prềng priă kơnjơ̆ dô rhiang pe jơt sieklơ, 
mơ dô nơm jơrlŭ priă ơn dà rsìh kơnjơ̆ poh jơt sieklơ, jơh bàr nơm kơr jat sieklơ 
tiah sàng goh dê, kòp nơm ơn bềng kơmbuh phe rhền bơcă bal mơ mơñà lơh gơs 
dô nơm phan ơn duh khoai mơ kòi mbo; 

44dô nơm prềng màh kơnjơ̆ jơt sieklơ ơn bềng kơlhô; 

45dô nơm kơnrồ dam, dô nơm belàt dam mơ dô nơm belàt dam tơl dô nam, lơh 
gơs dô nơm phan ơn chu pơrguc; 

46dô nơm be dam lơh gơs dô nơm phan ơn tơwài glài; 

47mơ bàr nơm kơnrồ dam, pram nơm belàt dam, pram nơm be dam mơ pram 
nơm belàt kòn tơl dô nam, nàng ơn lơh gơs dô nơm phan ơn bơta ring lơngai. 
Hơ̆ la phan ơn duh khoai Eliasap kòn klau Jurisadai dê. 

48Tòm ngai dơ̆ poh Elisama kòn klau Ammihut, cau at bồ làng bol Epraim, cèng 
tus phan ơn duh khoai khai dê. 

49Phan ơn duh khoai khai dê la dô nơm prềng priă kơnjơ̆ dô rhiang pe jơt sieklơ, 
mơ dô nơm jơrlŭ priă ơn dà rsìh kơnjơ̆ poh jơt sieklơ, jơh bàr nơm kơr jat sieklơ 
tiah sàng goh dê, kòp nơm ơn bềng kơmbuh phe rhền bơcă bal mơ mơñà lơh gơs 
dô nơm phan ơn duh khoai mơ kòi mbo; 

50dô nơm prềng màh kơnjơ̆ jơt sieklơ ơn bềng kơlhô; 

51dô nơm kơnrồ dam gam dềt, dô nơm belàt dam mơ dô nơm belàt dam tơl dô 
nam, lơh gơs dô nơm phan ơn chu pơrguc; 

52dô nơm be dam lơh gơs dô nơm phan ơn tơwài glài; 

53mơ bàr nơm kơnrồ dam, pram nơm belàt dam, pram nơm be dam mơ pram 
nơm belàt kòn tơl dô nam, nàng ơn lơh gơs dô nơm phan ơn pơdơng bơta ring 
lơngai. Hơ̆ la phan ơn duh khoai Elisama kòn klau Ammihut dê. 

54Tòm ngai dơ̆ phàm Gamaliel kòn klau Phedajur, cau at bồ làng bol Manase dê, 
cèng tus phan ơn duh khoai khai dê. 

55Phan ơn duh khoai khai dê la dô nơm prềng priă kơnjơ̆ dô rhiang pe jơt sieklơ, 
mơ dô nơm jơrlŭ priă ơn dà rsìh kơnjơ̆ poh jơt sieklơ, jơh bàr nơm kơr jat sieklơ 
tiah sàng goh dê, kòp nơm ơn bềng kơmbuh phe rhền bơcă bal mơ mơñà lơh gơs 
dô nơm phan ơn duh khoai mơ kòi mbo; 

56dô nơm prềng màh kơnjơ̆ jơt sieklơ ơn bềng kơlhô; 

57dô nơm kơnrồ dam gam dềt, dô nơm belàt dam mơ dô nơm belàt dam tơl dô 
nam, lơh gơs dô nơm phan ơn chu pơrguc; 

58dô nơm be dam lơh gơs dô nơm phan ơn tơwài glài; 

59mơ bàr nơm kơnrồ dam, pram nơm belàt dam, pram nơm be dam mơ pram 
nơm belàt kòn dam tơl dô nam, nàng ơn lơh gơs dô nơm phan ơn pơdơng bơta 
ring lơngai. Hơ̆ la phan ơn duh khoai Gamaliel kòn klau Phedajur dê. 

60Tòm ngai dơ̆ sin Abidan kòn klau Gideôni, cau at bồ làng bol Benjamin, cèng 
tus phan ơn duh khoai khai dê. 

61Phan ơn duh khoai khai dê la dô nơm prềng priă kơnjơ̆ dô rhiang pe jơt sieklơ, 
mơ dô nơm jơrlŭ priă ơn dà rsìh kơnjơ̆ poh jơt sieklơ, jơh bàr nơm kơr jat sieklơ 
tiah sàng goh dê, kòp nơm ơn bềng kơmbuh phe rhền bơcă bal mơ mơñà lơh gơs 
dô nơm phan ơn duh khoai mơ kòi mbo; 

62dô nơm prềng màh kơnjơ̆ jơt sieklơ ơn bềng kơlhô; 

63dô nơm kơnrồ dam gam dềt, dô nơm belàt dam mơ dô nơm belàt dam tơl dô 
nam, lơh gơs dô nơm phan ơn chu pơrguc; 

64dô nơm be dam lơh gơs dô nơm phan ơn tơwài glài; 

65mơ bàr nơm kơnrồ dam, pram nơm belàt dam, pram nơm be dam mơ pram 
nơm belàt kòn tơl dô nam, nàng ơn lơh gơs dô nơm phan ơn pơdơng bơta ring 
lơngai. Hơ̆ la ală phan ơn duh khoai Abidan kòn klau Gideôni dê. 

66Tòm ngai dơ̆ jơt Ahiejer kòn klau Ammisadai, cau at bồ làng bol Dan, cèng tus 
phan ơn duh khoai khai dê. 

67Phan ơn duh khoai khai dê la dô nơm prềng priă kơnjơ̆ dô rhiang pe jơt sieklơ, 
mơ dô nơm jơrlŭ priă ơn dà rsìh kơnjơ̆ poh jơt sieklơ, jơh bàr nơm kơr jat sieklơ 
tiah sàng goh dê, kòp nơm ơn bềng kơmbuh phe rhền bơcă bal mơ mơñà lơh gơs 
dô nơm phan ơn duh khoai mơ kòi mbo; 

68dô nơm prềng màh kơnjơ̆ jơt sieklơ ơn bềng kơlhô; 

69dô nơm kơnrồ dam, dô nơm belàt dam mơ dô nơm belàt dam tơl dô nam, lơh 
gơs dô nơm phan ơn chu pơrguc; 

70dô nơm be dam lơh gơs dô nơm phan ơn tơwài glài; 

71mơ bàr nơm kơnrồ dam, pram nơm belàt dam, pram nơm be dam mơ pram 
nơm belàt kòn tơl dô nam, nàng ơn lơh gơs dô nơm phan ơn pơdơng bơta ring 
lơngai. Hơ̆ la phan ơn duh khoai Ahiejer kòn klau Ammisadai dê. 

72Tòm ngai dơ̆ jơt dùl Phagiel kòn klau Ôkran, cau at bồ làng bol Aser, cèng tus 
phan ơn duh khoai khai dê. 

73Phan ơn duh khoai khai dê la dô nơm prềng priă kơnjơ̆ dô rhiang pe jơt sieklơ, 
mơ dô nơm jơrlŭ priă ơn dà rsìh kơnjơ̆ poh jơt sieklơ, jơh bàr nơm kơr jat sieklơ 
tiah sàng goh dê, kòp nơm ơn bềng kơmbuh phe rhền bơcă bal mơ mơñà lơh gơs 
dô nơm phan ơn duh khoai mơ kòi mbo; 

74dô nơm prềng màh kơnjơ̆ jơt sieklơ ơn bềng kơlhô; 

75dô nơm kơnrồ dam gam dềt, dô nơm belàt dam mơ dô nơm belàt dam tơl dô 
nam, lơh gơs dô nơm phan ơn chu pơrguc; 

76dô nơm be dam lơh gơs dô nơm phan ơn tơwài glài; 

77mơ bàr nơm kơnrồ dam, pram nơm belàt dam, pram nơm be dam mơ pram 
nơm belàt kòn tơl dô nam, nàng ơn lơh gơs dô nơm phan ơn pơdơng bơta ring 
lơngai. Hơ̆ la phan ơn duh khoai Phagiel kòn klau Ôkran dê. 

78Tòm ngai dơ̆ jơt bàr Ahira kòn klau Enan, cau at bồ làng bol Neptali, cèng tus 
phan ơn duh khoai khai dê. 

79Phan ơn duh khoai khai dê la dô nơm prềng priă kơnjơ̆ dô rhiang pe jơt sieklơ, 
mơ dô nơm jơrlŭ priă ơn dà rsìh kơnjơ̆ poh jơt sieklơ, jơh bàr nơm kơr jat sieklơ 
tiah sàng goh dê, kòp nơm ơn bềng kơmbuh phe rhền bơcă bal mơ mơñà lơh gơs 
dô nơm phan ơn duh khoai mơ kòi mbo; 

80dô nơm prềng màh kơnjơ̆ jơt sieklơ ơn bềng kơlhô; 

81dô nơm kơnrồ dam gam dềt, dô nơm belàt dam mơ dô nơm belàt dam tơl dô 
nam, lơh gơs dô nơm phan ơn chu pơrguc; 

82dô nơm be dam lơh gơs dô nơm phan ơn tơwài glài; 

83mơ bàr nơm kơnrồ dam, pram nơm belàt dam, pram nơm be dam mơ pram 
nơm belàt kòn tơl dô nam, nàng ơn lơh gơs dô nơm phan ơn pơdơng bơta ring 
lơngai. Hơ̆ la phan ơn duh khoai Ahira kòn klau Enan dê. 

84Hơ̆ la ală phan ơn duh khoai bơh bơta ơn is sàng goh cơnòng duh khoai tòm tŭ 
gơ geh bong mơñà mơ ală cau at bồ Israel dê neh ơn: jơt bàr nơm prềng priă, jơt 
bàr nơm jơrlŭ priă ơn dà rsìh mơ jơt bàr nơm prềng màh. 

85Kòp nơm prềng priă kơnjơ̆ dô rhiang pe jơt sieklơ, mơ kòp nơm jơrlŭ ơn dà 
rsìh kơnjơ̆ poh jơt sieklơ. Jơh ală prềng priă kơnjơ̆ bàr rbô poan rhiang sieklơ, 
jat sieklơ tiah sàng goh dê. 

86Jơt bàr nơm prềng màh ơn bềng kơlhô, kòp nơm kơnjơ̆ jơt sieklơ, jat sieklơ 
tiah sàng goh dê. Jơh ală prềng màh kơnjơ̆ dô rhiang bàr jơt sieklơ. 

87Ntum khà jơh ală phan poan jơng lơh gơs phan ơn chu pơrguc la jơt bàr nơm 
kơnrồ dam gam dềt, jơt bàr nơm belàt dam tơl dô nam, bal mơ phan ơn mơ kòi 
mbo bol khai dê. Jơt bàr nơm be dam neh ngui lơh gơs phan ơn tơwài glài. 

88Jơh ală phan poan jơng lơh gơs phan ơn bơta ơn pơdơng ring lơngai dê la bàr 
jơt poan nơm kơnrồ dam, prau jơt nơm belàt dam, prau jơt nơm be dam mơ 
prau jơt nơm belàt kòn tơl dô nam. Hơ̆ la ală phan ơn bơh bơta ơn is sàng goh 
cơnòng duh khoai dê tơnơ̆ mơ tŭ gơ neh geh bong mơñà. 

89Tòm tŭ Môise mut tòm Sàl Tòm Mat nàng tòmbơhbơr mơ Yàng Jehôwa, khai 
kơno sap đơs mơ khai bơh digùl bàr nơm ceruƀim hơđang bơnap bơta nđàc dơp 
hơđang Đài Bơta Cơng Tàng dê. Mơ khai tòmbơhbơr mơ Kơnràñ. 

Khà Làng Bol 8 

Rơndap ơn ală ồs đèng 
1 Yàng Jehôwa đơs mơ Môise lah: 

2“Yal tĕ Arôn in mơ đơs mơ khai lah: Tòm tŭ mê rơndap ơn ală ồs đèng, gơ pal 
pơnđàng sòl di đap jơng đèng dê.” 

3Arôn lơh jat behơ̆; khai rơndap ơn ală jơng đèng tồ gơwèt mat hơđap jơng đèng, 
tòm toh jat be Yàng Jehôwa neh sồr Môise. 

4Jơng đèng geh lơh gơs be do: Gơ neh lơh gơs mơ màh neh klơn lơho, bơh tòm 
tus di cồng gơ dê, jơng đèng neh lơh gơs tòm toh jat be sơnoa rnoas Yàng Jehôwa 
neh sơnio Môise in. 

Bơta ơn is ală cau Lebi 
5Yàng Jehôwa đơs mơ Môise lah: 

6“Ơn is tĕ ală cau Lebi bơh digùl ală cau Israel ndai mơ lơh bol khai in gơs goh 
jat bơta sồr lam duh khoai dê. 

7Do la bơta bol mê lơh bol khai in gơs goh, lơh tĕ be do: Rsìh tĕ dà lơh goh hơđang 
bol khai; lồc behơ̆ sồr bol khai koah jơh să jan bol khai dê mơ pìh ală ồi ào bol 
khai dê, mơ rcang lơh goh să tòm bol khai in. 

8Sồr bol khai kup tĕ dô nơm kơnrồ dam gam dềt bal mơ phan ơn mơ kòi mbo la 
kơmbuh phe rhền bơcă bal mơ mơñà; lồc behơ̆ mê pal kup dô nơm kơnrồ dam 
gam dềt tai lơh gơs phan ơn tơwài glài. 

9Cèng tĕ ală cau Lebi tus di đap Sàl Tòm Mat mơ pơjum jơh mpồl jơnum Israel 
dê. 

10Mê pal cèng ală cau Lebi tus di đap Yàng Jehôwa mơ ală cau Israel pal ơn tê bol 
khai dê hơđang bol hơ̆. 

11Arôn rơp bơtào ală cau Lebi di đap Yàng Jehôwa kung be dô nơm phan ơn tơyài 
ma kiau bơh di cau Israel, tồ bol khai in rgơi geh rcang sir lơh broă Yàng Jehôwa 
dê. 

12Tơnơ̆ mơ tŭ ală cau Lebi neh ơn tê bol khai dê hơđang bồ ală kơnrồ dam, gen 
ngui tĕ dô nơm lơh gơs phan ơn tơwài glài mơ dô nơm ndai lơh gơs phan ơn chu 
pơrguc nàng tơwài glài ală cau Lebi in. 

13Sồr ală cau Lebi ntào di đap Arôn mơ ală kòn klau khai dê, lồc behơ̆ bơtào bol 
khai lơh gơs kung be dô nơm phan ơn tơyài ma kiau ơn Yàng Jehôwa in. 

14Lơh behơ̆ gen mê neh ơn is ală cau Lebi bơh di ală cau Israel ndai, mơ ală cau 
Lebi rơp gơrê bal mơ Añ. 

15Tơnơ̆ mơ tŭ mê neh lơh ală cau Lebi in gơs goh mơ bơtào bol khai lơh gơs kung 
be dô nơm phan ơn tơyài ma kiau, bol khai rơp tus lơh broă bol khai dê tòm Sàl 
Tòm Mat. 

16Bol khai la ală cau Israel neh ơn wil tơl Añ in. Añ neh dòp rò bol khai be cau 
gơrê is mơ Añ ala ală kòn tơnhoa, la kòn klau tơnhoa bơh di kòp nă cau ùr Israel 
dê. 

17 Kòp nă kòn klau tơnhoa tòm Israel, bulah la kòn mơnus hala phan poan jơng, 
la gơrê bal mơ Añ. Tòm tŭ Añ tơnroh jơh ală kòn klau tơnhoa tòm Ejiptơ, Añ neh 
ơn is ală kòn klau tơnhoa Israel dê să tòm Añ in. 

18Mơ Añ neh ai ală cau Lebi ala jơh ală kòn klau tơnhoa tòm Israel. 

19Bơh di jơh ală cau Israel, Añ neh ai ală cau Lebi lơh gơs ală phan ai gòi Arôn 
mơ ală kòn klau khai in nàng lơh broă tòm Sàl Tòm Mat ala ală cau Israel mơ lơh 
gơs bơta tơwài glài bol khai in nàng ò gơs bơta kòp jê pluh plàng rơp tơnroh ală 
cau Israel tòm tŭ bol khai tus rềp di tiah sàng goh.” 

20Môise, Arôn mơ jơh dô mpồl jơnum Israel lơh di ală cau Lebi tòm toh jat be 
Yàng Jehôwa neh sồr Môise. 

21Ală cau Lebi lơh să tòm bol khai in gơs goh mơ pìh ală ồi ào bol khai dê. Lồc 
behơ̆ Arôn bơtào bol khai lơh gơs be dô nơm phan ơn tơyài ma kiau di đap Yàng 
Jehôwa mơ lơh gơs bơta tơwài glài bol khai in mơ lơh bol khai in gơs goh. 

22Tơnơ̆ mơ hơ̆, ală cau Lebi lòt tus lơh broă bol khai dê tòm Sàl Tòm Mat hơđơm 
gơnoar lam bồ Arôn mơ ală kòn klau khai dê. Bol khai neh lơh di ală cau Lebi 
tòm toh jat be jơnau Yàng Jehôwa neh sồr Môise. 

23Yàng Jehôwa đơs mơ Môise lah: 

24“Lơh tĕ ală bơta do di ală cau Lebi: Ală cau klau gơs bàr jơt pram nam hala 
dờng sơnam rlau rơp tus nàng gơs pơnah tòm broă lơh tòm Sàl Tòm Mat, 

25mơya tus di pram jơt nam gen bol khai pal ơm rlô bơh di bơta duh broă kòp 
ngai mơ ò lơh broă tai. 

26Bol khai rgơi dong kòl ală oh mi bol khai dê tòm ală broă tòm bol hơ̆ dê tòm 
Sàl Tòm Mat, mơya să tòm bol khai ò di lơh broă hơ̆. Gen behơ̆ la gùng mơ mê 
rơp jào ală broă tòm ală cau Lebi in.” 

Khà Làng Bol 9 

Bơta pơjum sa Lòt Gan 
1 Yàng Jehôwa đơs mơ Môise tòm ƀlàng ngềt ngơt Sinai tòm kơnhai dùl nam dơ̆ 
bàr tơnơ̆ mơ tŭ bol khai neh lik lòt bơh di Ejiptơ, Kơnràñ đơs lah: 

2“Sồr tĕ cau Israel pơjum sa Ngai Lòt Gan tòm tŭ tơngai neh lơh nền. 

3Pơjum sa tĕ di di tŭ tơngai neh lơh nền, hơ̆ la tòm mho ngai jơt poan kơnhai do, 
tòm toh jat be jơh ală sơnoa rnoas mơ ală bơta sồr lam gơ dê.” 

4Behơ̆ Môise sồr ală cau Israel pơjum sa Ngai Lòt Gan, 

5mơ bol khai lơh jat behơ̆ tòm ƀlàng ngềt ngơt Sinai tòm mho ngai jơt poan 
kơnhai dùl dê. Ală cau Israel lơh jơh ală bơta tòm toh jat be jơnau Yàng Jehôwa 
neh sồr Môise. 

6Mơya gơs cau ƀà tòm bol khai ò rgơi pơjum sa Ngai Lòt Gan tòm ngai hơ̆ tài bơh 
bol khai neh gơlik ò goh bơh gơs cau chơt. Behơ̆ tòm ngai hơ̆ bol khai lòt tus mơ 
Môise mơ Arôn 

7mơ đơs lah: “Bol hi neh gơlik ò goh bơh gơs cau chơt, mơya ñchi bơh tài bol hi 
pal kong bơkơ̆u ơn phan duh khoai Yàng Jehôwa in bal mơ ală cau Israel ndai 
tòm tŭ tơngai neh lơh nền taih?” 

8Môise ho bol khai lah: “Dan ơm gơn jơl tus di tŭ Añ jòi git ñchi jơnau Yàng 
Jehôwa sồr bơh bol mê.” 

9Gen Yàng Jehôwa đơs mơ Môise lah: 

10“Đơs tĕ mơ cau Israel lah: Tòm tŭ cau lơi tòm bol mê hala kòn sau bol mê dê 
gơlik ò goh tài bơh gơs cau chơt hala gam lòt gùng, bol khai rgơi pơjum sa Ngai 
Lòt Gan Yàng Jehôwa dê. 

11Bol khai rơp pơjum sa Ngai Lòt Gan tòm ngai jơt poan kơnhai bàr tòm trồ mho. 
Bol khai rơp sa belàt kòn bal mơ piang lă ò gơs kañ mơ ală biap bơtang. 

12 Bol khai ò di lòi wơl dô êt lơi tòm ală phan hơ̆ jơl tus di drim hìng hala dơrkă 
ntìng lơi gơ dê. Tòm tŭ bol khai pơjum sa Ngai Lòt Gan, bol khai pal lơh jat jơh 
ală bơta sồr lam. 

13Mơya dilah dô nă cau neh geh goh, mơ ò di la cau gam lòt gùng mơ ò pơjum sa 
Ngai Lòt Gan, gen cau hơ̆ pal kong tă sang bơh di làng bol khai dê tài bơh khai ò 
ơn phan ơn Yàng Jehôwa in di di tŭ tơngai neh lơh nền. Cau hơ̆ pal kong bơta lơh 
glài bơh tồi glài khai dê. 

14Dô nă cau làng bơdìh ơm kis digùl bol mê kòñ pơjum sa Ngai Lòt Gan gen pal 
lơh tĕ tòm toh jat be ală sơnoa rnoas mơ ală bơta sồr lam gơ dê. Mê pal gơs ală 
bơta sồr lam bal cau làng bơdìh mơ cau làng tòm in.” 

Mhwal hơđang Hìu Ing Duh Khoai 
15Tòm ngai Hìu Ing Duh Khoai hala Sàl Tòm Mat geh bơtào gen gơs mhwal jơm 
gòm gơ. Bơh trồ mho jơl tus àng drim hìng mhwal hơđang Hìu Ing Duh Khoai 
sền gơlơh kung be ồs. 

16Gơ kư̆ pơnjat gơlik gơs behơ̆; mhwal jơm gòm gơ, mơ tòm trồ mang gơ sền 
gơlơh be ồs. 

17Tŭ lơi mhwal guh bơh hơđang Sàl Tòm Mat, ală cau Israel lik lòt; tiah lơi mhwal 
ơm wơl, ală cau Israel ơm wơl. 

18Jat jơnau Yàng Jehôwa sồr ală cau Israel lik lòt mơ jat jơnau sồr Kơnràñ dê bol 
khai ơm wơl. Mhwal ơm hơđang Hìu Ing Duh Khoai jŏ kàr lơi gen bol khai ơm 
wơl tòm sàl kàr hơ̆. 

19Tòm tŭ mhwal ơm wơl jŏ hơđang Hìu Ing Duh Khoai gen ală cau Israel lơh jat 
jơnau sồr Yàng Jehôwa dê mơ ò lik lòt. 

20Dơ̆ dơ̆ mhwal ơm wơl hơđang Hìu Ing Duh Khoai mìng dô êt ngai lơm; jat jơnau 
sồr Yàng Jehôwa dê mơ bol khai bơtào sàl ơm, lồc behơ̆ jat jơnau sồr Kơnràñ dê 
mơ bol khai lik lòt. 

21Dơ̆ dơ̆ mhwal gơ ơm wơl mìng bơh trồ mho jơl àng drim, mơ tòm tŭ gơguh 
hơđang tòm àng drim gen bol khai lik lòt. Bulah tòm trồ ngai hala trồ mang, tŭ 
lơi mhwal guh hơđang gen bol khai lik lòt. 

22Dilah mhwal gơ ơm wơl hơđang Hìu Ing Duh Khoai tòm bàr ngai, tòm dô 
kơnhai hala tòm dô nam, ală cau Israel kư̆ ơm wơl tòm sàl mơ ò lik lòt; mơya 
tòm tŭ gơguh hơđang gen bol khai lik lòt. 

23Jat jơnau sồr Yàng Jehôwa dê mơ bol khai bơtào sàl ơm wơl, mơ jat jơnau sồr 
Yàng Jehôwa dê mơ bol khai lik lòt. Bol khai lơh jat jơnau sồr Yàng Jehôwa dê, 
tòm toh jat be Kơnràñ neh kơnòm di Môise mơ sồr. 

Khà Làng Bol 10 

Ală kơlwòk priă 
1Yàng Jehôwa đơs mơ Môise lah: 

2“Lơh tĕ bàr nơm kơlwòk mơ priă klơn lơho, mơ ngui gơ nàng hòi pơjum mpồl 
jơnum mơ sồr bol khai lik lòt. 

3Tòm tŭ cau uh jơh bàr nơm gen jơh dô mpồl jơnum pal pơjum bal di đap mê di 
tiah mut Sàl Tòm Mat dê. 

4Dilah cau uh mìng dô nơm lơm gen ală cau kwang lam bồ la ală cau at bồ mpồl 
hìu nhă Israel dê pal pơjum bal di đap mê. 

5Tòm tŭ kơno cau uh kơlwòk ntas dờng gen ală jơi bơtiàn neh lơh sàl đah 
mattơngai lik rơp lik lòt. 

6Tòm tŭ cau uh dơ̆ bàr kơlwòk ntas dờng gen ală sàl đah đơm rơp lik lòt. Kơlwòk 
ntas dờng rơp la tềl sơnio nàng lik lòt. 

7Kòñ pơjum bal mpồl jơnum gen uh tĕ ală kơlwòk, mơya ò di uh dô sap ndròm 
bal. 

8Ală kòn klau Arôn dê la ală cau gơnoar ơn phan duh khoai rơp uh ală kơlwòk. 
Bơta hơ̆ rơp la dô jơnau sồr gam sùm sùm mê in mơ ală rài tơnơ̆ in. 

9Tòm tŭ bol mê lik lòt tòmlơh tòm lơgar tòm bol mê dê tòmdră mơ cau sò tơm 
rồn bơklơn bol mê gen uh tĕ ală kơlwòk ntas dờng. Gen Jehôwa Yàng Tom Trồ 
bol mê dê rơp kah wơl bol mê mơ dong tă bol mê bơh di ală cau sò tơm bol mê 
dê. 

10Kung behơ̆ sơl, di di ală tŭ hòn chò bol mê dê la ală bơta pơjum sa neh lơh nền 
mơ ală bơta pơjum sa Ngai Kơnhai Dùl Lik, gen bol mê uh tĕ ală kơlwòk tòm tŭ 
ơn phan duh khoai chu pơrguc mơ phan duh khoai bơta Ring Lơngai, mơ rơp la 
dô bơta kah kirsơnre bol mê in di đap Yàng Tom Trồ bol mê dê. Añ la Jehôwa 
Yàng Tom Trồ bol mê dê.” 

Pah tơngai ơm ing tòm ƀlàng ngềt ngơt 
(10:11 – 21:35) 

Ală cau Israel lik lòt bơh di Sinai 
11Tòm ngai bàr jơt kơnhai bàr nam bàr, mhwal guh bơh hơđang Hìu Ing Duh 
Khoai Bơta Cơng Tàng dê. 

12Gen ală cau Israel lik lòt bơh di ƀlàng ngềt ngơt Sinai mơ lòt bơh tiah do tus hơ 
tiah ne, jơl tus di tŭ mhwal ơm wơl tòm ƀlàng ngềt ngơt Pharan. 

13Bol khai neh lik lòt dơ̆ sơnròp jat jơnau sồr Yàng Jehôwa dê bơh ồng Môise. 

14Ală sàl ơm mpồl Juda dê lòt lài hơđap, hơđơm bồng bi bol khai dê. Nahasôn 
kòn klau Amminadap la cau lam bồ. 

15Nethanel kòn klau Juar lam bồ mpồl jơi bơtiàn Isakar, 

16mơ Eliap kòn klau Helôn lam bồ mpồl jơi bơtiàn Jebulun. 

17Gen cau tă tơmù Hìu Ing Duh Khoai, ală cau Gersôn mơ ală cau Merari la cau 
àñ tùng gơlik lòt. 

18Ală sàl mpồl Ruben dê lik lòt pơnjat tơnơ̆ bol hơ̆, hơđơm bồng bi bol khai dê. 
Elijur kòn klau Sedeur lam bồ bol khai. 

19Selumiel kòn klau Jurisadai at bồ mpồl jơi bơtiàn Simeôn, 

20mơ Eliasap kòn klau Deuel lam bồ mpồl jơi bơtiàn Gat. 

21Gen ală cau Kôhat lik lòt, àñ tùng ală phan sàng goh. Hìu Ing Duh Khoai pal geh 
bơtào wơl lài mơ tŭ bol khai tus. 

22Ală sàl mpồl Epraim dê lòt pơnjat tơnơ̆ mơ bol hơ̆, hơđơm bồng bi bol khai dê. 
Elisama kòn klau Ammihut la cau lam bồ. 

23Gamaliel kòn klau Phedajur lam bồ mpồl jơi bơtiàn Manase, 

24Abidan kòn klau Gideôni lam bồ mpồl jơi bơtiàn Benjamin. 

25Lồi dut, ală sàl mpồl Dan dê lik lòt hơđơm bồng bi bol khai dê, lơh gơs cau kơp 
gàr đah ngkòi jơh ală mpồl in. Ahiejer kòn klau Ammisadai la cau lam bồ. 

26Phagiel kòn klau Ôkran lam bồ mpồl jơi bơtiàn Aser dê, 

27mơ Ahira kòn klau Enan lam bồ mpồl jơi bơtiàn Neptali. 

28Hơ̆ la rơndap tap sèng lòt gùng ală mpồl Israel dê tòm tŭ bol khai lik lòt. 

29Mơ tai, Môise neh đơs mơ Hôbap kòn klau Reuel cau Midian la po bèp Môise 
dê lah: “Bol hi lik lòt tus hơ tiah mơ Yàng Jehôwa neh đơs lah: ‘Añ rơp ai gơ bol 
mê in.’ Lòt tus tĕ bal mơ bol hi mơ bol hi rơp gơwèt niam mơ bol mê, bơh Yàng 
Jehôwa neh ho pơgon ală bơta niam Israel in.” 

30Khai ho wơl lah: “Ò, añ rơp ò lòt; añ rơp rê wơl hơ lơgar tòm mơ làng bol tòm 
añ jê.” 

31Mơya Môise đơs lah: “Dan bañ sang lòi bol hi. Bi git lah tiah lơi bol hi pal bơtào 
sàl ơm gen bi kung be gar mat bol hi dê. 

32Dilah bi lòt bal mơ bol hi gen bol hi rơp tòmpà bi in ală bơta niam lơi mơ Yàng 
Jehôwa rơp ai bol hi in.” 

33Behơ̆ bol khai lik lòt bơh di mơnơm Yàng Jehôwa dê mơ lòt gùng tòm pe ngai. 
Đài Bơta Ho Bal Yàng Jehôwa dê lòt di đap bol khai tòm pe ngai hơ̆ nàng jòi bol 
khai in dô bă tiah ơm rlô bòl. 

34Mhwal Yàng Jehôwa dê ơm hơđang bol khai tòm trồ ngai tòm tŭ bol khai lik lòt 
bơh di sàl ơm. 

35 Tŭ lơi Đài Bơta Ho Bal lik lòt, Môise đơs lah: “Ơ Yàng Jehôwa, dan guh tĕ! Dan 
ală cau sò tơm di Kơnràñ rơp gơkòl dô gơprah gơpring; dan ală cau sò tơm 
Kơnràñ dê ntoat dô di đap Kơnràñ.” 

36Tŭ lơi gơ ơm rlô gen khai đơs lah: “Ơ Jehôwa, dan rê wơl tĕ hơ rbô rhiang cau 
Israel.” 

Khà Làng Bol 11 

Ồs bơh di Yàng Jehôwa 
1Mơ tai, làng bol yoam bơh ală bơta bòl glar bol khai dê di đap Yàng Jehôwa, mơ 
tŭ Kơnràñ neh kơno bol khai gen gơhào bơta gơjrañ. Gen ồs bơh di Yàng Jehôwa 
sa digùl bol khai mơ gơ sa roh dô pơnah sàl ơm. 

2Tòm tŭ làng bol hòi driau mơ Môise, khai hòi dan mơ Yàng Jehôwa gen, ồs chơt. 

3Behơ̆ tiah hơ̆ geh sơnđan la Tabera, tài bơh ồs bơh di Yàng Jehôwa neh sa roh 
bol khai. 

Sềm rgut bơh di Yàng Jehôwa 
4Làng bol bơdìh ơm mơ bol khai rơp sơntòm kòñ gơs phan sa ndai, mơ dô dơ̆ tai 
cau Israel sơntòm yoam mơ đơs lah: “Mbe kòñ lơh nàng bol he gơs poac nàng sa 
taih? 

5Bol hi kah wơl ka mơ bol hi neh sa khat gơboh tòm Ejiptơ, kung gơs ală rpung, 
rpoal, mơ tơl ală jơi điam. 

6Mơya tŭ do bol hi ò gơdan sa tai; bol hi ò gŏ phan lơi ndai rlau mơ mana do 
lơm.” 

7 Mana gơlơh kung be gar biap ƀô mơ sền gơlơh kung be dà bơsơt chi neh khơt 
wơl. 

8Làng bol lòt gùt dar mơ pơjum tơrgòm gơ, lồc behơ̆ piah. Tơnlề gơtòm dô nơm 
mpal hala mơ rnai piah kòi. Bol khai gơm gơtòm dô nơm glah hala lơh gơlik gơs 
be piang lă mơ sa gơ gơlơh kung be phan sa lơh mơ mơñà ôlibe. 

9 Tòm tŭ dà tŭ gơ mù hơđang sàl ơm tòm trồ mang gen mana kung mù sơl. 

10Môise kơno làng bol ñìm rac tòm kòp nơm hìu, kòp nă ơm di bơr mpồng sàl 
bol khai dê. Yàng Jehôwa gơhào gơjrañ ngan, mơ Môise gen ò niam nùs. 

11Khai lùp Yàng Jehôwa lah: “Ñchi bơh tài Kơnràñ cèng tus bơta bòl glar kalke 
do hơđang cau duh broă Kơnràñ dê taih? Ñchi bơta añ neh lơh ò niam nùs Yàng 
mơ Kơnràñ neh ơn ơnòng kơnjơ̆ jơh làng bol do dê hơđang añ taih? 

12Añ neh bun jơh làng bol do sơl ơ? Añ neh tơnggơs bol khai sơl ơ? Ñchi bơh tài 
Kơnràñ sồr añ kơnđu bol khai tòm tơwòr tê añ jê, kung be dô nă cau ùr kơnđu 

dô nă kòn dềt, tus hơ lơgar mơ Kơnràñ neh srat să ho ai ồng pàng bol khai in 
taih? 

13Ntềng đah añ rgơi gơs poac jơh làng bol do in sa taih? Bol khai kư̆ rac ròc mơ 
añ sùm lah: ‘Dan ai bol hi in sa poac!’ 

14Să tòm añ ò rgơi rcang gàr jơh dô nơm làng bol do; ơnòng kơnjơ̆ añ ò jai kong. 

15Dilah do la bơta Kơnràñ lơh gơwèt mơ añ mơ dilah añ geh bơta nđàc di đap 
Yàng, gen dan tơnchơt tĕ añ nàng añ ò gŏ bơta bòl glar kalke añ jê.” 

16Yàng Jehôwa đơs mơ Môise lah: “Lam tĕ hơ Añ poh jơt nă cau kwang kra Israel 
dê la ală cau mê neh git la cau lam bồ mơ kwang at bồ digùl làng bol. Sồr bol khai 
tus hơ Sàl Tòm Mat nàng bol khai ntào tềng hơ̆ bal mơ mê. 

17Añ rơp mù tus mơ tòmbơhbơr mơ mê tềng hơ̆, mơ Añ rơp ai Hwềng neh ơm 
hơđang mê mơ ơn Hwềng hơ̆ hơđang bol khai. Bol khai rơp dong kòl mê àñ 
ơnòng kơnjơ̆ làng bol dê tồ mê rơp ò àñ ơnòng is mìng dô nă mê lơm. 

18Yal tĕ làng bol in lah: ‘Ơn is tĕ să tòm bol mê dê sàng goh nàng rcang sir ngai 
hìng in, mơ bol mê rơp sa poac. Yàng Jehôwa neh kơno bol mê rac ròc mơ đơs 
lah: “Mbe kòñ lơh nàng bol he gơs poac nàng sa taih?” Bol he neh geh tơngkah 
tơngkañ tòm Ejiptơ. Tŭ do Yàng Jehôwa rơp ai poac bol mê in, mơ bol mê rơp sa 
poac. 

19Bol mê rơp ò di sa poac mìng tòm dô ngai lơm, hala bàr ngai, hala pram ngai, 
jơt ngai hala bàr jơt ngai, 

20mơya tơl jơh tòm dô kơnhai, jơl tus di tŭ poac gơ rơp lik bơh di trồm muh bol 
mê dê, mơ bol mê làp dil gơ, tài bơh bol mê neh sang lòi Yàng Jehôwa la Bơtau 
ơm digùl bol mê, mơ bol mê neh rac ròc di đap Kơnràñ mơ đơs lah: “Ñchi bơh 
tài bol hi neh sang lòi Ejiptơ taih?”’” 

21Mơya Môise đơs lah: “Do añ ơm digùl prau rhiang rbô nă cau klau pràn 
kơldang, mơ Kơnràñ đơs lah: ‘Añ rơp ai bol khai in poac nàng sa tòm jơh dô 
kơnhai!’ 

22Dilah lơh poac jơh ală kơnrồ mơ belàt gen rơp geh tơl bol khai in sa sơl ơ? 
Dilah kup jơh ală ka tòm dàlềng bol khai in sa gen rơp geh tơl bol khai in sơl ơ?” 

23Yàng Jehôwa ho wơl Môise in lah: “Tơwòr tê Yàng Jehôwa dê la liah ngan sơl 
ơ? Mê rơp sền gŏ jơnau Añ đơs rơp gơlik gơs di ngan mê in hala ò.” 

24Behơ̆ Môise lik di tiah mơ đơs mơ làng bol ală jơnau Yàng Jehôwa neh đơs. 
Khai cèng bal poh jơt nă cau kwang kra làng bol dê, mơ sồr bol khai ơm ntào gùt 
dar Hìu Ing Duh Khoai. 

25Lồc behơ̆ Yàng Jehôwa mù tus tòm dô puk mhwal mơ tòmbơhbơr mơ khai, mơ 
Kơnràñ ai Hwềng neh ơm hơđang khai mơ ơn Hwềng hơđang poh jơt nă cau 

kwang kra. Tòm tŭ Hwềng neh ơm hơđang bol khai gen bol khai đơs hwơr, mơya 
bol khai ò pơnjat đơs hwơr tai. 

26Bulah behơ̆, gơs bàr nă cau klau sơnđan la Eldat mơ Medat neh ơm wơl tòm 
sàl. Bol khai neh kòp bal mơ ală cau kwang kra mơya ò gŏ lòt tus hơ Sàl Tòm Mat. 
Bulah behơ̆, Hwềng neh ơm hơđang bol khai, mơ bol khai đơs hwơr tòm sàl. 

27Dô nă cau pơnu ntoat tus yal mơ Môise lah: “Eldat mơ Medat neh đơs hwơr 
tòm sàl.” 

28Jôsue kòn klau Nun la cau bơh di tŭ gam pơnu neh ơm dong kòl Môise, ai jơnau 
đơs lah: “Ơ Môise, cau tòm añ jê, dan bơkơ̆u bol khai!” 

29Mơya Môise ho wơl lah: “Bol mê gơjrañ kơuềng ala añ sơl ơ? Añ kơp kòñ jơh 
làng bol Yàng Jehôwa dê la ală cau gơnoar hwơr mơ Yàng Jehôwa rơp ơn Hwềng 
Kơnràñ dê hơđang bol khai!” 

30Lồc behơ̆ Môise mơ ală cau kwang kra Israel dê rê wơl tòm sàl. 

31Mơ tai, dô nơm càl lik bơh di Yàng Jehôwa mơ khồm tơrgòm sềm rgut bơh di 
dàlềng gơdùh gùt dar sàl ơm, pơgap dô ngai lòt gùng tòm ală đah gùt dar sàl ơm, 
mơ pơgap pe tal lơut bơh di ù. 

32Jơh tòm dô ngai mơ mang hơ̆ mơ jơh tòm dô ngai hìng tai sơl, làng bol lik di 
tiah mơ dòñ tơrgòm sềm rgut. Ò gơs cau lơi neh dòñ tơrgòm dô êt rlau mơ jơt 
hômer. Gen bol khai blah mơ is gùt dar sàl. 

33Mơya tòm tŭ poac gam sa tòm bơr, mơ lài mơ tŭ rgơi sa loan gen bơta gơjrañ 
Yàng Jehôwa dê neh gơhào khuh tòmdră mơ làng bol, mơ Kơnràñ tơnroh bol 
khai bơh dô bơta kòp jê pluh plàng kơnjơ̆ ngan. 

34Gen tàng tiah hơ̆ geh sơnđan la Kiprôt Hathaba tài bơh tềng hơ̆ bol khai tơp 
ƀồc làng bol jròk sa. 

35Bơh di Kiprôt Hathaba làng bol lòt gùng tus hơ Haserôt mơ ơm wơl tềng hơ̆. 

Khà Làng Bol 12 

Miriam mơ Arôn tòmdră mơ Môise 
1Miriam mơ Arôn đơs tòmdră mơ Môise tài bơh bau ùr cau Kus khai dê, bơh khai 
neh bau mơ dô nă cau Kus. 

2Bol khai lùp lah: “Yàng Jehôwa mìng đơs gan di dô nă Môise lơm sơl ơ? Ò di 
Kơnràñ kung kơnòm di bol he nàng đơs ò ơ?” Mơ Yàng Jehôwa neh kơno jơnau 
hơ̆. 

3(Mơ tai, Môise la dô nă cau pơndêt să ngan, pơndêt să rlau mơ jơh ală cau ndai 
ơm hơđang plai ù.) 

4Tŭ hơ̆ mo, Yàng Jehôwa đơs mơ Môise, Arôn mơ Miriam lah: “Lòt tus tĕ hơ Sàl 
Tòm Mat, jơh pe nă bol mê.” Behơ̆ pe nă bol khai lik lòt. 

5Gen Yàng Jehôwa mù tòm dô nơm jrong mhwal; Kơnràñ ntào di mpồng mut tòm 
Sàl Tòm Mat hòi Arôn mơ Miriam. Tòm tŭ bàr nă bol khai lòt tus, 

6Kơnràñ đơs lah: “Iat tĕ jơnau Añ: Tòm tŭ dô nă cau gơnoar hwơr Yàng Jehôwa 
dê ơm digùl bol mê, Añ yal tơlik să tòm Añ khai in tòm ală bơta gơtơnggŏ, Añ 
đơs mơ khai tòm ală bơta mpau. 

7 Mơya ò di behơ̆ mơ cau duh broă Añ jê la Môise, khai la dòn song tòm jơh hìu 
Añ. 

8Añ tòmbơhbơr tòm toh mat mơ khai, đơs loh làng ò đơs jơnau jrô ndơp; khai 
sền gŏ rùp să Yàng Jehôwa. Behơ̆ ñchi bơh tài bol mê ò rngòt đơs jơnau tòmdră 
mơ Môise la cau duh broă Añ taih?” 

9Bơta gơjrañ Yàng Jehôwa dê gơhào khuh tòmdră mơ bol khai mơ Kơnràñ sang 
lòi bol khai. 

10Tòm tŭ mhwal gơguh bơh di Sàl Tòm Mat, Miriam ntào tềng hơ̆, gơs dun bò be 
piar. Arôn wơlke sền Miriam mơ gŏ khai neh gơs dun. 

11Arôn đơs mơ Môise lah: “Ơ cau tòm añ jê, dan bañ tòmdră mơ bol hi bơh tồi 
glài mơ bol hi neh tìs dô bă tùl gơla behơ̆. 

12Dan bañ lòi Miriam gơlik gơs kung be dô nă kòn pa deh neh siar roh nggùl să 
jan.” 

13Behơ̆ Môise hòi dan mơ Yàng Jehôwa lah: “Ơ Yàng Tom Trồ, dan sơmbòi khai 
in!” 

14 Yàng Jehôwa ho wơl mơ Môise lah: “Dilah bèp khai neh choh dà diau di muh 
mat khai gen ò di la khai pal kong bơta ƀàssìl ƀàsso tòm poh ngai ò ơ? Ơn is tĕ 
khai đah bơdìh sàl ơm tòm poh ngai, mơ làng bol ò lik lòt jơl tus di tŭ khai neh 
geh cèng tơmut wơl tòm sàl.” 

15Behơ̆ Miriam kong ơn is đah bơdìh sàl ơm tòm poh ngai, mơ làng bol ò gŏ lik 
lòt jơl tus tŭ khai neh geh cèng tơmut wơl. 

16Tơnơ̆ mơ hơ̆, làng bol sang lòi Haserôt mơ lòt tus bơtào sàl ơm tòm ƀlàng ngềt 
ngơt Pharan. 

Khà Làng Bol 13 

Lòt rwang còp Kanaan 
1Yàng Jehôwa đơs mơ Môise lah: 

2“Sồr tĕ dô êt nă cau klau lòt rwang sền lơgar Kanaan la lơgar Añ ai cau Israel in. 
Bơh di kòp jơi bơtiàn, mê sồr tĕ dô nă tòm ală cau kwang at bồ bol khai dê.” 

3Behơ̆, jat jơnau sồr Yàng Jehôwa dê. Môise sồr bol khai lik lòt bơh di ƀlàng ngềt 
ngơt Paran. Jơh tơl nă bol khai la ală cau kwang at bồ cau Israel dê. 

4Do la sơnđan bol khai dê: Sammua kòn klau Jakkur bơh di jơi bơtiàn Ruben; 

5Saphat kòn klau Hôri bơh di jơi bơtiàn Simeôn; 

6Kalep kòn klau Jephune bơh di jơi bơtiàn Juda; 

7Igal kòn klau Jôsep bơh di jơi bơtiàn Issaka; 

8Hôse kòn klau Nun bơh di jơi bơtiàn Epraim; 

9Palti kòn klau Raphu bơh di jơi bơtiàn Benjamin; 

10Gakdiel kòn klau Sôdi bơh di jơi bơtiàn Jebulun; 

11Gatdi kòn klau Susi bơh di jơi bơtiàn Manase (dô nơm jơi bơtiàn Jôsep dê); 

12Ammiel kòn klau Gemalli bơh di jơi bơtiàn Dan; 

13Sethur kòn klau Mikael bơh di jơi bơtiàn Aser; 

14Nabi kòn klau Bopsi bơh di jơi bơtiàn Neptali; 

15Geuel kòn klau Maki bơh di jơi bơtiàn Gat. 

16Hơ̆ la sơnđan ală cau klau mơ Môise neh sồr lòt rwang sền lơgar. (Môise neh 
tơmoh sơnđan Hôse kòn klau Nun la Jôsue.) 

17Tòm tŭ Môise sồr bol khai lòt rwang sền Kanaan gen khai đơs lah: “Lòt gan tĕ 
đah đơm lơgar tus hơ tiah kơh mơnơm. 

18Sền tĕ lơgar mbe gơlơh, mơ làng bol ơm tềng hơ̆ la pràn hala lơbơn, ntum khà 
bol khai dê la dô êt hala oă. 

19Lơgar bol khai ơm la mbe lơi? Gơ la niam hala iơh? Ală ƀòn dờng bol khai ơm 
la mbe lơi? Ală ƀòn dờng hơ̆ ò gơs dơrñang gùt dar hala geh kơp gàr kơ̆ cê? 

20Ù tiah la mbe lơi? Gơ la bơkah lơngồt hala bơsàp? Gơs chi che hơđang ù hala 
ò? Pơnđơl tĕ pràn bol mê dê nàng cèng brê wơl dô êt plai lơgar hơ̆ dê.” (Tòm tŭ 
hơ̆ la di dê bồ kơnhai dum plai ño). 

21Behơ̆ bol khai lik lòt mơ rwang sền lơgar bơh di ƀlàng ngềt ngơt Jin, tus hơ 
Rehôp, rềp Lebô Hamat. 

22Bol khai guh tus hơ Negep, tus hơ Hebrôn; mơ Ahiman, Sesai mơ Talmai, cau 
Anak neh ơm tềng hơ̆. (Hebrôn neh geh bơt bơtào poh nam lài mơ Jôan tòm 
Ejiptơ.) 

23Tòm tŭ bol khai tus hơ thòng Eskol, bol khai koh dô nơm ntê gơs mìng dô 
dơrkum plai ño. Bàr nă tòm bol khai tùng gơ hơđang dô nơm gai bal mơ ală plai 
lừu mơ plai chi ƀal. 

24Tiah hơ̆ geh sơnđan la thòng Eskol tài bơh dơrkum plai ño mơ cau Israel neh 
koh bơh tềng hơ̆. 

25Tòm tŭ neh lồi poan jơt ngai bol khai rê wơl bơh di bơta lòt rwang sền lơgar. 

Yal wơl bơh bơta lòt rwang sền lơgar 
26Bol khai rê wơl hơ Môise mơ Arôn mơ mpồl jơnum cau Israel tòm Kades tòm 
ƀlàng ngềt ngơt Paran. Tềng hơ̆ bol khai yal wơl broă bol khai dê mơ Môise, Arôn 
mơ jơh mpồl jơnum mơ sơnio bol khai in ală plai lơgar dê. 

27Bol khai yal wơl Môise in lah: “Bol hi neh lòt mut tòm lơgar mơ ală ồng neh sồr 
bol hi lòt rwang sền, mơ hơ̆ la dô nơm lơgar bềng lìu dà toh mơ dà lơwe! Do la 
ală plai lơgar hơ̆ dê. 

28Mơya làng bol kis tềng hơ̆ pràn ngan mơ ală ƀòn dờng la kơ̆ cê mơ dờng ngan. 
Bol hi kung neh gŏ ală kòn sau Anak dê ơm tềng hơ̆. 

29Ală cau Amalek ơm đah đơm; ală cau Hetit, cau Jebusit mơ cau Amôr ơm tòm 
tiah kơh mơnơm; ală cau Kanaan ơm rềp dàlềng mơ rò gah Jordan.” 

30Gen Kalep lơh làng bol ơm pal ơm mŏ mŏ di đap Môise mơ đơs lah: “Bol he pal 
guh mơ tòmpìt lơgar lơh gơs lơgar tòm bol he dê, bơh ngan la bol he rgơi lơh 
bơta hơ̆.” 

31Mơya ală cau neh lòt bal mơ khai đơs lah: “Bol he ò rgơi brồ lơh làng bol hơ̆; 
bol khai pràn kơldang rlau mơ bol he.” 

32Mơ bol khai yal wơl jơnau ò niam digùl ală cau Israel bơh lơgar mơ bol khai 
neh lòt sền rwang. Bol khai đơs lah: “Lơgar mơ bol hi neh rwang sền la dô nơm 
lơgar sa loan làng bol ơm tòm hơ̆. Jơh làng bol mơ bol hi neh gŏ tềng hơ̆ la cau 
dờng jơnhoa. 

33 Bol hi neh gŏ ală cau Nephilim ơm tềng hơ̆ (hơ̆ la ală kòn sau Anak tus bơh 
Nephilim). Bol hi sền să tòm bol hi gơlơh kung be ală srah nting, mơ bol khai sền 
di bol hi gơlơh kung behơ̆ sơl.” 

Khà Làng Bol 14 

Làng bol tòmdră 
1Tòm mang hơ̆ jơh làng bol tòm mpồl jơnum driau dờng ñìm rac. 

2Jơh ală cau Israel yoam tòmdră mơ Môise mơ Arôn, jơh mpồl jơnum đơs mơ 
bol khai lah: “Niam rlau la bol hi neh chơt jơh tòm Ejiptơ! Hala tòm ƀlàng ngềt 
ngơt do! 

3Ñchi bơh tài Yàng Jehôwa cèng bol hi tus hơ lơgar do nàng lòi bol hi gơpừ chơt 
bơh đào tiah? Ală bau ùr mơ ală kòn sau bol hi dê rơp kong kup cèng kung be 
phan cau tòmpìt geh. Ò di niam rlau bol hi in la rê wơl hơ Ejiptơ ò ơ?” 

4Mơ bol khai đơs bal mơ gơp lah: “Bol he pal sac rwah dô nă cau at bồ mơ rê wơl 
hơ Ejiptơ.” 

5Gen Môise mơ Arôn bic blup mat tòm ù di đap jơh mpồl jơnum cau Israel dê 
neh pơjum tềng hơ̆. 

6Jôsue kòn klau Nun dê mơ Kalep kòn klau Jephune la ală cau tòm mpồl neh lòt 
rwang sền lơgar crè ồi ào bol khai dê 

7mơ đơs mơ jơh mpồl jơnum Israel lah: “Lơgar bol hi neh lòt gan mơ rwang sền 
la niam ngan ò git nđò. 

8Dilah Yàng Jehôwa niam nùs wèt mơ bol he, Kơnràñ rơp lam bol he mut tòm 
lơgar hơ̆ la lơgar bềng lìu dà toh mơ dà lơwe, mơ Kơnràñ rơp ai lơgar hơ̆ bol he 
in. 

9 Mìng bañ tòmdră mơ Yàng Jehôwa, mơ bañ rngòt di làng bol tòm lơgar hơ̆, tài 
bơh bol he rơp sa loan bol khai, bol khai ò gam gơs bơta sền gàr, mơya Yàng 
Jehôwa ơm bal mơ bol he. Bañ rngòt di bol khai.” 

10Mơya jơh mpồl jơnum bơyai cơm lŭ tơnchơt bàr nă cau hơ̆. Gen bơta gơklŏ 
Yàng Jehôwa dê tơlik să mơ jơh Israel di Sàl Tòm Mat. 

11Yàng Jehôwa đơs mơ Môise lah: “Nđò jŏ làng bol do gam sền òsơp di Añ taih? 
Nđò jŏ bol khai gam ò bài dòn di Añ bulah Añ neh lơh jơh ală tềl krơi digùl bol 
khai taih? 

12Añ rơp tơnchơt bol khai bơh pluh plàng mơ tơnroh bol khai, mơya Añ rơp lơh 
mê in gơlik gơs dô nơm làng bol dờng rlau mơ pràn rlau mơ bol khai.” 

13 Mơya Môise đơs mơ Yàng Jehôwa lah: “Ală cau Ejiptơ rơp kơno bơh bơta hơ̆. 
Kơnràñ neh ngui gơnap gơnoar Kơnràñ dê mơ cèng làng bol do lik lòt bơh di bol 
khai. 

14Mơ bol khai rơp yal ală cau in ơm tòm lơgar do bơh bơta hơ̆. Ơ Yàng Jehôwa, 
bol khai neh kơno lah Kơnràñ ơm bal mơ làng bol do, mơ ơ Yàng Jehôwa, Kơnràñ 
neh tơlik mat bol khai in sền gŏ, mhwal Kơnràñ dê gam ơm hơđang bol khai, mơ 
Kơnràñ lòt di đap bol khai tòm dô nơm jrong mhwal tòm trồ ngai mơ dô nơm 
jrong ồs tòm trồ mang 

15Dilah Kơnràñ tơnchơt jơh làng bol do tòm dô dơ̆ lĕ, jơh ală làng bol neh kơno 
jơnau yal do bơh Kơnràñ gen rơp đơs lah: 

16‘Yàng Jehôwa ò rgơi cèng làng bol do tus tòm lơgar mơ Kơnràñ neh srat să ho 
ai bol khai in; behơ̆ Kơnràñ neh tơnchơt bol khai tòm ƀlàng bràs.’ 

17Tŭ do, dan bơta pràn kơldang Yàng Jehôwa dê geh ràng tơlik, tòm toh jat be 
Kơnràñ neh yal tơlik lah: 

18 ‘Yàng Jehôwa la Bơtau òbat gơjrañ, bềng lìu bơta kòñ gơboh, toh glài mơ bơta 
tòmdră. Bulah Kơnràñ ò sang lòi bơta lơh glài cau tìs glài; Kơnràñ lơh glài ală 
kòn sau bơh tồi glài ală ồng pàng bol khai dê jơl tus di rài dơ̆ pe mơ dơ̆ poan.’ 

19Jat bơta kòñ gơboh dờng Kơnràñ dê, dan toh bơta tồi glài làng bol do, tòm toh 
jat be Kơnràñ neh toh glài bol khai bơh tòm tŭ bol khai sang lòi Ejiptơ jơl tus di 
tŭ do.” 

20Yàng Jehôwa ho lah: “Añ neh toh glài bol khai jat be jơnau mê neh dan. 

21 Bulah behơ̆, di ngan kung be Añ kis mơ di ngan kung be bơta gơklŏ Yàng 
Jehôwa dê bềng lìu làm jơh plai ù, 

22ò gơs dô nă cau klau lơi neh sền gŏ bơta gơklŏ Añ jê mơ ală tềl krơi Añ neh lơh 
tòm Ejiptơ mơ tòm ƀlàng ngềt ngơt mơya neh ò dòn bơr Añ mơ lòng Añ jơt dơ̆, 

23ò gơs dô nă cau klau lơi tòm bol khai rơp sền gŏ lơgar mơ Añ neh srat să ho ai 
ală ồng pàng bol khai in. Cau lơi neh sền òsơp di Añ rơp ò gơs tŭ lơi sền gŏ ù tiah 
hơ̆. 

24 Mơya tài bơh cau duh broă Añ jê la Kalep gơs hwềng nùs krơi is mơ jơh nùs 
lòt jat Añ, Añ rơp cèng khai mut tòm lơgar mơ khai neh lòt tus, mơ kòn sau khai 
rơp dòp geh lơgar hơ̆ lơh gơs sre brê. 

25Tài bơh cau Amalek mơ cau Kanaan ơm tòm ală thòng; ngai hìng, rê wơl tĕ mơ 
lòt tus hơ ƀlàng ngềt ngơt rò gah gùng lòt tus hơ Dàlềng Pơrhê.” 

26Yàng Jehôwa đơs mơ Môise mơ Arôn lah: 

27“Gam nđò jŏ tai mpồl jơnum iơh bơsak do yoam joh tòmdră mơ Añ taih? Añ 
neh kơno jơnau yoam mơ ƀoah cau Israel dê. 

28Behơ̆ đơs tĕ mơ bol khai lah: ‘Yàng Jehôwa đơs lah: Di ngan be Añ kis, Añ rơp 
lơh di bol mê tòm toh jat be jơnau Añ neh kơno bol mê đơs: 

29 Tòm ƀlàng ngềt ngơt do să jan bol mê dê rơp gơpừ chơt, hơ̆ la kòp nă tòm bol 
mê gơs bàr jơt nam mơ dờng rlau, la cau neh geh kòp tòm bơta kòp khà làng bol 
mơ neh yoam tòmdră mơ Añ. 

30Ò gơs dô nă cau lơi tòm bol mê rơp mut tòm lơgar mơ Añ neh pò tê srat să lơh 
gơs hìu tòm bol mê in, lòi mìng Kalep kòn klau Jephune mơ Jôsue kòn klau Nun. 

31Ai đah pơnah ală kòn sau bol mê dê mơ bol mê neh đơs lah rơp gơkòl kup lơh 
gơs phan tòmpìt geh, Añ rơp cèng bol khai mut tòm hơ̆ nàng hòn chò tòm lơgar 
mơ bol mê sang lòi. 

32Mơya đah pơnah mơ bol mê gen să jan bol mê dê rơp gơpừ chơt tòm ƀlàng 
ngềt ngơt do. 

33 Ală kòn sau bol mê dê rơp lơh gơs ală cau ê belàt tòm ƀlàng ngềt ngơt do tòm 
poan jơt nam, kong bòl glar tài bơh bơta ò dòn song bol mê dê, jơl tus di tŭ să jan 
cau lồi dut tòm bol mê rơp gơpừ tòm ƀlàng ngềt ngơt. 

34Tòm poan jơt nam, dô nam ala dô ngai, tòm poan jơt ngai bol mê lòt rwang sền 
lơgar; bol mê rơp kong bòl glar tài bơh tồi glài bol mê dê mơ git bơta Añ tòmdră 
mơ bol mê la mbe lơi. 

35Añ la Yàng Jehôwa neh đơs behơ̆ mơ ngan la Añ rơp lơh gơs ală bơta hơ̆ gơwèt 
mơ jơh dô mpồl jơnum làng bol iơh bơsak do neh lơh gơs dô bă bal tòmdră mơ 
Añ. Bol khai rơp tus di bơta lồi dut bol khai dê tòm ƀlàng ngềt ngơt do; bol khai 
rơp chơt tềng do.’” 

36Behơ̆ ală cau mơ Môise neh sồr lòt rwang sền lơgar, bol khai neh rê wơl mơ 
lơh jơh dô mpồl làng bol in yoam tòmdră mơ Môise bơh neh yal tòm làm jơh làng 
bol ală jơnau yal broă iơh bơh lơgar hơ̆. 

37Ală cau neh yal jơnau iơh bơh lơgar hơ̆ gơkòl gơpừ chơt bơh bơta pluh plàng 
di đap Yàng Jehôwa. 

38Tòm digùl ală cau neh lòt rwang sền lơgar, gơs mìng Jôsue kòn klau Nun mơ 
Kalep kòn klau Jephune gam kis. 

39Tòm tŭ Môise yal wơl bơh bơta hơ̆ jơh ală cau Israel in git, bol khai ñìm rac ròc 
dờng ngan. 

40Rìng àng drim hìng, bol khai guh hơ đah kơnhwàl kơh mơnơm jòng. Bol khai 
đơs lah: “Bol he neh tìs glài, bol he rơp guh hơ tiah mơ Yàng Jehôwa neh ho ai.” 

41Mơya Môise đơs lah: “Ñchi bơh tài bol mê ò lơh jat jơnau sồr Yàng Jehôwa dê 
taih? Bơta bol mê lơh hơ̆ ò gơlik cồng nha niam ò! 

42Bañ guh hơ tiah hơ̆, tài bơh Yàng Jehôwa ò ơm bal mơ bol mê. Bol mê rơp kong 
ală cau sò tơm di bol mê lơh alah, 

43bơh ală cau Amalek mơ cau Kanaan rơp tòmdră mơ bol mê tềng hơ̆. Tài bơh 
bol mê neh wơlke bơh di Yàng Jehôwa, Kơnràñ rơp ò ơm bal mơ bol mê mơ bol 
mê rơp kong sreh tơnchơt.” 

44Bulah behơ̆, tòm bơta kơldang bồ bol khai dê, làng bol guh hơ đah tiah kơh 
mơnơm, bulah Môise mơ Đài Bơta Ho Bal Yàng Jehôwa dê ò lik lòt bơh di sàl ơm. 

45Gen cau Amalek mơ cau Kanaan ơm tòm tiah kơh mơnơm mù brồ lơh bol khai 
mơ pha rlau mơ bol khai tus di Horma. 

Khà Làng Bol 15 

Boh lam bơh ală phan ơn ndai 
1Yàng Jehôwa đơs mơ Môise lah: 

2“Yal tĕ mơ cau Israel mơ đơs mơ bol khai lah: ‘Tơnơ̆ mơ tŭ bol mê neh mut tòm 
lơgar mơ Añ ai bol mê in ơm 

3mơ bol mê ơn Yàng Jehôwa in ală phan ơn chu pơrguc, bơh di mpồl kơnrồ hala 
mpồl belàt lơh gơs phan ƀô bơlhu niam nùs Yàng Jehôwa, bulah la ală phan ơn 
chu pơrguc hala ală phan ơn duh khoai, bơh ală jơnau srat să ho nền hala bơh 
nùs kòñ ơn, hala phan ơn tòm ngai pơjum sa, 

4gen cau cèng phan ơn khai dê pal ơn Yàng Jehôwa in dô nơm phan ơn mơ kòi 
mbo la dô pơnah jơt epha kơmbuh phe rhền bơcă bal mơ dô pơnah poan hin 
mơñà. 

5Bal mơ kòp nơm belàt kòn ơn lơh gơs phan ơn chu pơrguc hala phan ơn duh 
khoai, rcang gơs tĕ dô pơnah poan hin tơrnòm lơh gơs phan ơn pơdơng. 

6Bal mơ dô nơm belàt dam rcang gơs tĕ dô nơm phan ơn mơ kòi mbo la bàr 
pơnah jơt epha kơmbuh phe rhền bơcă bal mơ dô pơnah pe hin mơñà, 

7mơ dô pơnah pe hin tơrnòm lơh gơs phan ơn pơdơng. Ơn tĕ gơlơh gơs dô nơm 
phan ƀô bơlhu niam nùs Yàng Jehôwa. 

8Tòm tŭ bol mê rcang gơs dô nơm kơnrồ dam gam dềt lơh gơs phan ơn chu 
pơrguc hala phan ơn duh khoai, bơh dô nơm jơnau srat să ho nền hala bơh dô 
nơm phan ơn pơdơng ring lơngai Yàng Jehôwa in, 

9cèng tĕ bal mơ kơnrồ dam gam dềt hơ̆ dô nơm phan ơn mơ kòi mbo la pe pơnah 
jơt epha kơmbuh phe rhền bơcă bal mơ nggùl hin mơñà. 

10Kung cèng tĕ nggùl hin tơrnòm lơh gơs phan ơn pơdơng. Hơ̆ rơp la dô nơm 
phan ơn chu pơrguc, ƀô bơkah niam nùs Yàng Jehôwa. 

11Kòp nơm kơnrồ dam hala belàt dam, kòp nơm belàt kòn hala be kòn pal geh 
rcang tòm toh behơ̆. 

12Lơh tĕ kòp nơm in tòm jơh ală phan mơ bol mê rcang gơs nàng ơn. 

13Kòp nă cau deh tòm lơgar pal lơh ală bơta do jat gùng do tòm tŭ khai cèng dô 
nơm phan ơn chu pơrguc ƀô bơlhu niam nùs Yàng Jehôwa. 

14Tòm ală rài rơp tus, tŭ lơi gơs dô nă cau làng bơdìh hala cau lơi ndai ơm kis 
digùl bol mê ơn dô nơm phan ơn chu pơrguc gơs ƀô bơlhu niam nùs Yàng 
Jehôwa, khai pal lơh jat tòm toh kung be bol mê lơh. 

15Mpồl jơnum làng bol kung pal gơs ală sơnoa rnoas ndròm bal bol mê in mơ cau 
làng bơdìh in ơm kis digùl bol mê; hơ̆ la dô bơta lơh nền gam sùm ală rài rơp tus 
in. Bol mê mơ cau làng bơdìh rơp gơs ndròm bal di đap Yàng Jehôwa. 

16 Bol mê mơ cau làng bơdìh ơm kis digùl bol mê rơp gơs ală bơta boh lam mơ 
ală bơta sồr lam ndròm bal.’” 

17Yàng Jehôwa đơs mơ Môise lah: 

18“Yal tĕ ală cau Israel in mơ đơs mơ bol khai lah: ‘Tòm tŭ bol mê mut tòm lơgar 
mơ Añ cèng bol mê tus 

19mơ bol mê sa phan sa lơgar dê, ơn tĕ dô pơnah lơh gơs phan ơn duh khoai 
Yàng Jehôwa in. 

20Ơn tĕ dô nơm ƀañ lơh gơs bơh phan sơnròp bol mê piah di mpal mơ ơn tĕ 
gơlơh gơs dô nơm phan ơn bơh di làn jă kòi. 

21Tòm jơh ală rài rơp tus bol mê pal ơn phan ơn duh khoai do Yàng Jehôwa in 
bơh di phan sơnròp bol mê piah bơh di mpal.’” 

Ală phan ơn bơh ală bơta tồi glài gơtup gơtơl 
22“‘Mơ tai, dilah bol mê nisơna gơtup tìs tòm ală bơta sồr lam mơ Yàng Jehôwa 
neh ai Môise in, 

23bulah la bơta sồr lam lơi Yàng Jehôwa dê neh kơnòm di khai mơ yal bol mê in, 
bơh di ngai Yàng Jehôwa neh ai ală bơta hơ̆ gơpơnjat sùm tus di ală rài rơp tus, 

24mơ dilah bơta neh lơh hơ̆ la ò di bơh nùs kòñ lơh, la bơta mơ mpồl jơnum làng 
bol ò git lài, gen jơh dô mpồl jơnum làng bol dê pal ơn dô nơm kơnrồ dam gam 
dềt lơh gơs phan ơn chu pơrguc gơs ƀô bơlhu niam nùs Yàng Jehôwa, bal mơ 
phan ơn mơ kòi mbo be neh cih mơ phan ơn pơdơng, mơ dô nơm be dam lơh 
gơs phan ơn tơwài glài. 

25Cau gơnoar ơn phan duh khoai pal lơh gơs bơta tơwài glài jơh mpồl jơnum 
làng bol in, mơ bol khai rơp geh toh glài, bơh bơta tìs hơ̆ ò di la bơh nùs kòñ, mơ 
bơh bơta lơh tìs bol khai dê gen bol khai pal cèng ơn Yàng Jehôwa in dô nơm 
phan ơn chu tòm ồs mơ dô nơm phan ơn tơwài glài. 

26Jơh dô mpồl jơnum làng bol dê mơ ală cau làng bơdìh ơm kis digùl bol khai rơp 
geh toh glài tài bơh jơh làng bol neh gơs pơnah tòm bơta lơh tìs ò di bơh nùs kòñ 
bol khai dê. 

27 Dilah hơ̆ la tồi glài gơtup gơtơl mìng dô nă cau lơm, khai pal cèng dô nơm be 
dra tơl dô nam nàng lơh gơs phan ơn tơwài glài. 

28Cau gơnoar ơn phan duh khoai rơp lơh gơs bơta tơwài glài di đap Yàng Jehôwa 
bơh cau neh tìs tòm tồi glài gơtup gơtơl, mơ tòm tŭ bơta tơwài neh lơh gơs khai 
in rau gen khai rơp geh toh glài. 

29Dô bơta boh lam do rơp lơh gơs kòp nă cau in tìs glài gơtup gơtơl, bulah khai 
la cau deh tòm lơgar hala cau làng bơdìh. 

30Mơya cau lơi kư̆ kòñ tìs glài, bulah la cau deh tòm lơgar hala cau làng bơdìh, 
đơs tràl sơrbil di Yàng Jehôwa, gen cau hơ̆ pal kong tă sang bơh di làng bol khai 
dê. 

31Tài bơh khai neh sền òsơp di jơnau Yàng Jehôwa dê mơ neh lơh tìs ală jơnau 
sồr Kơnràñ dê, cau hơ̆ ngan la pal kong tă sang; bơta tìs glài khai dê gơ ơm 
hơđang khai.’” 

Cau lơh tìs ngai Saƀat kong tơnchơt 
32Tòm tŭ ală cau Israel gam ơm tòm ƀlàng ngềt ngơt, dô nă cau klau neh cau bàn 
khai dòñ lòng tòm ngai Saƀat. 

33Ală cau neh gŏ khai dòñ lòng tòm ngai Saƀat lam khai tus hơ Môise mơ Arôn 
bal mơ jơh dô mpồl jơnum làng bol, 

34mơ bol khai jàm khai tòm hìu jàm, tài bơh bol khai òhềt git loh mbe kòñ lơh di 
cau hơ̆. 

35Gen Yàng Jehôwa đơs mơ Môise lah: “Cau klau hơ̆ pal kong chơt. Jơh dô mpồl 
jơnum làng bol pal cơm lŭ tơnchơt khai di đah bơdìh sàl ơm.” 

36Behơ̆ mpồl jơnum làng bol lam khai tus hơ đah bơdìh sàl ơm mơ cơm lŭ 
tơnchơt khai, tòm toh jat be jơnau Yàng Jehôwa neh sồr Môise. 

Mbrùi tiang ào 
37Yàng Jehôwa đơs mơ Môise lah: 

38 “Yal tĕ cau Israel in mơ đơs mơ bol khai lah: Tòm jơh ală rài rơp tus, bol mê 
pal lơh ală mbrùi di mum tiang ào, gơs che brài dà tơlir trồ tòm kòp mbrùi. 

39Bol mê pal gơs ală mbrùi hơ̆ nàng sền gŏ mơ rơp kah wơl jơh ală jơnau sồr 
Yàng Jehôwa dê, tồ bol mê dòn bơr lơh jat ală jơnau hơ̆ mơ ò lơh să tòm bol mê 
tìs glài lòt jat ală bơta hàm kòñ nùs tồr mơ mat tòm bol mê dê. 

40Gen bol mê rơp kah wơl mơ dòn bơr lơh jat jơh ală jơnau Añ sồr mơ rơp geh 
ơn is sàng goh Yàng Tom Trồ bol mê in. 

41Añ la Jehôwa Yàng Tom Trồ bol mê dê, bơtau neh cèng bol mê lik bơh Ejiptơ 
nàng lơh gơs Yàng Tom Trồ bol mê dê. Añ la Jehôwa Yàng Tom Trồ bol mê dê.” 

Khà Làng Bol 16 

Bơta pơrlơ̆ dră Kôra, Dathan mơ Abiram 
1Kôra kòn klau Ishar, sau Kôhat, se Lebi, mơ ală cau Ruben la Dathan mơ Abiram 
la ală kòn klau Eliap, mơ Ôn kòn klau Phelet, sau Ruben, 

2bơtào tòmdră mơ Môise. Gơs bàr rhiang pram jơt nă cau jat bol khai, hơ̆ la ală 
cau at bồ tiơng pơnro mpồl jơnum làng bol dê, la cau neh geh pồ bơtào tòm mpồl 
cau kwang at bồ. 

3Bol khai pơjum bal gơs dô mpồl tòmdră mơ Môise mơ Arôn mơ đơs mơ bol khai 
lah: “Ală ồng neh lòt sơrlèt ngài rlau ir mơ gơnoar at bồ ală ồng dê! Kòp nă cau 
tòm mpồl jơnum làng bol dê la sàng goh, mơ Yàng Jehôwa ơm bal mơ bol khai. 

Gen ñchi bơh tài ală ồng bơtào is să tòm hơđang mpồl jơnum Yàng Jehôwa dê 
taih?” 

4Tòm tŭ Môise neh kơno ală jơnau hơ̆, khai tơmbic să blup mat di ù. 

5Gen khai đơs mơ Kôra mơ jơh ală cau jat khai lah: “Àng drim hìng gen Yàng 
Jehôwa rơp ràng tơlik ñcau la cau gơrê bal mơ Kơnràñ mơ ñcau la sàng goh, mơ 
Kơnràñ rơp lơh cau hơ̆ tus rềp mơ Kơnràñ. Cau mơ Yàng Jehôwa sac rwah gen 
Kơnràñ rơp lơh cau hơ̆ in tus rềp mơ Kơnràñ. 

6Mê, Kôra, mơ jơh ală cau lòt jat mê rơp lơh jat bơta do: Ai tĕ ală gri ơn kơlhô 

7mơ ngai hìng ơn ồs mơ kơlhô tòm gri di đap Yàng Jehôwa. Cau mơ Yàng Jehôwa 
sac rwah rơp la cau sàng goh. Bol mê, cau Lebi neh lòt sơrlèt ngài rlau ir!” 

8Môise kung đơs mơ Kôra lah: “Tŭ do, ơ bol mê la ală cau Lebi, iat tĕ! 

9Bơta Yàng Tom Trồ neh cah is bol mê bơh di jơh ală cau tòm mpồl jơnum Israel 
mơ cèng bol mê tus rềp hơ să tòm Kơnràñ nàng lơh ală broă tòm Hìu Duh Khoai 
Yàng Jehôwa dê mơ ntào di đap mpồl làng bol mơ duh broă bol khai, bơta hơ̆ la 
ò tơl bol mê in ò ơ? 

10Kơnràñ neh cèng bol mê mơ jơh ală oh mi cau Lebi bol mê dê tus rềp hơ să tòm 
Kơnràñ, mơya tŭ do bol mê kung kòñ geh gơnoar gơs cau ơn phan duh khoai tai 
sơl? 

11Bơta bol mê mơ jơh ală cau lòt jat bol mê lơh gơs dô bă bal la tòmdră mơ Yàng 
Jehôwa. Arôn la ñcau mơ bol mê yoam pơrhiat tòmdră mơ khai taih?” 

12Gen Môise hòi Dathan mơ Abiram, ală kòn klau Eliap tus. Mơya bol khai đơs 
lah: “Bol hi ò tus ò! 

13Mê neh tă cèng bol hi lik bơh di lơgar bềng lìu dà toh mơ dà lơwe nàng tơnchơt 
bol hi tòm ƀlàng bràs ò di la ò tơl rau sơl ơ? Mơ tŭ do mê kung kòñ lơh gơs bơtau, 
lơh yàng at bồ bol hi sơl ơ? 

14Rlau mơ hơ̆, mê ò gŏ cèng bol hi tus hơ dô nơm lơgar bềng lìu dà toh mơ dà 
lơwe hala ai bol hi in ală ƀlàng sre mơ ală suơn ño lơh gơs sre brê. Mê rơp kơlwĕ 
gar mat ală cau do sơl ơ? Ò, bol hi rơp ò lòt tus ò.” 

15Gen Môise gơhào gơjrañ ngan mơ đơs mơ Yàng Jehôwa lah: “Dan Yàng bañ dòp 
phan ơn duh khoai bol khai dê. Añ ò dòp phan lơi bơh di bol khai, bulah dô nơm 
alàng kung ò sơl, añ kung ò lơh iơh di dô nă cau lơi tòm bol khai.” 

16Môise đơs mơ Kôra lah: “Ngai hìng, mê mơ jơh ală cau jat mê pal lòt tus di đap 
Yàng Jehôwa; mê, bol khai mơ Arôn. 

17Kòp nă pal at gri ơn kơlhô khai dê mơ ơn kơlhô tòm hơ̆, jơh ală la bàr rhiang 
pram jơt nơm gri ơn kơlhô, mơ ơn gơ di đap Yàng Jehôwa. Mê mơ Arôn kung pal 
ơn gri kơlhô bol mê dê sơl.” 

18Behơ̆ kòp nă bol khai ai gri ơn kơlhô khai dê, ơn ồs mơ kơlhô tòm hơ̆, mơ ntào 
bal mơ Môise mơ Arôn di mpồng mut Sàl Tòm Mat dê. 

19Tòm tŭ Kôra neh pơjum jơh ală cau jat khai tòmdră mơ Môise mơ Arôn di 
mpồng mut Sàl Tòm Mat dê, bơta gơklŏ Yàng Jehôwa dê tơlik să di đap jơh mpồl 
jơnum. 

20Yàng Jehôwa đơs mơ Môise mơ Arôn lah: 

21“Cah is tĕ să tòm bol mê bơh di mpồl jơnum do tồ Añ rgơi tơnroh bol khai mo 
tŭ do.” 

22Mơya Môise mơ Arôn tơmbic să blup mat di ù mơ rac dan lah: “Ơ Yàng Tom 
Trồ la Yàng Tom Trồ ală hwềng jơh kòn mơnus dê, Kơnràñ rơp gơhào gơjrañ mơ 
jơh mpồl jơnum tòm tŭ gơs mìng dô nă tìs glài sơl ơ?” 

23Gen Yàng Jehôwa đơs mơ Môise lah: 

24“Đơs tĕ mơ mpồl jơnum lah: ‘Lik tĕ ngài bơh di ală sàl ơm Kôra, Dathan mơ 
Abiram dê.’” 

25Môise ñă ntào mơ lòt tus hơ Dathan mơ Abiram mơ ală cau kwang kra Israel 
dê lòt jat khai. 

26Khai bơto pơrhơng mpồl jơnum mơ đơs lah: “Ruc tĕ ngài bơh di ală sàl ơm ală 
cau iơh bơsak do! Bañ ƀư phan lơi gơrê bal mơ bol khai, rngòt bol mê rơp kong 
tơnroh tài bơh tồi glài bol khai dê.” 

27Behơ̆ bol khai lik ngài bơh di ală sàl ơm Kôra, Dathan mơ Abiram dê. Dathan 
mơ Abiram neh lik mơ ntào bal mơ ală bau ùr, ală kòn sau mơ kòn dềt bol khai 
dê di tiah mpồng mut ală sàl ơm bol khai dê. 

28Gen Môise đơs lah: “Do la gùng mơ kơnòm tềng hơ̆ bol mê rơp git la Yàng 
Jehôwa neh sồr añ nàng lơh jơh ală bơta do mơ ò di la bơh bơta kơlôi sơnơng is 
añ jê: 

29Dilah ală cau do chơt jat be òs cau dê mơ mìng git làm bơta òs gơlik gơs kòn 
mơnus in, gen Yàng Jehôwa ò sồr añ. 

30Mơya dilah Yàng Jehôwa lơh gơlik gơs bơta lơi pa wil tơl, mơ ù tiah pò bơr gơ 
dê mơ sa loan bol khai bal mơ jơh ală phan gơrê bal mơ bol khai, mơ bol khai 
gam kis mơ mù tòm bơtô ƀồc, gen bol mê rơp git lah ală cau do neh sền òsơp di 
Yàng Jehôwa.” 

31Tòm tŭ Môise pa đơs sir jơh ală jơnau hơ̆, ù tiah hơđơm bol khai gơcah is 

32mơ ù ha bơr gơ mơ sa loan bol khai, bal mơ ală cau tòm hìu nhă bol khai dê mơ 
jơh ală cau jat Kôra bal mơ jơh ală phan mơna khai dê. 

33Bol khai gam kis mơ mù tòm bơtô ƀồc, bal mơ jơh ală phan bol khai gơs; ù tiah 
gơbồr wơl hơđang bol khai, bol khai roh rui mơ roh thit bơh di mpồl jơnum. 

34Kơno jơnau bol khai driau dờng, jơh ală cau Israel ơm gùt dar bol khai ntoat 
dô, đơs dờng lah: “Ù tiah kung rơp sa loan bol hi sơl!” 

35Mơ ồs gơlik bơh di Yàng Jehôwa sa roh bàr rhiang pram jơt nă cau klau neh ơn 
kơlhô. 

36Gen Yàng Jehôwa đơs mơ Môise lah: 

37“Sồr tĕ Eleajar kòn klau Arôn, cau gơnoar ơn phan duh khoai, tă cèng ală gri 
ơn kơlhô bơh di ală phan gam ồs sa mơ rsìh rnga ồs di tiah ngài, bơh ală gri ơn 
kơlhô la goh, 

38ală gri ơn kơlhô ală cau neh tìs glài mơ roh bơta kis bol khai dê. Klơn ală gri ơn 
kơlhô lơh gơs ală pang lơho nàng ƀềp cơnòng ơn phan duh khoai, bơh gơ neh 
geh ơn Yàng Jehôwa in mơ neh gơlik gơs goh. Lòi tĕ gơlơh gơs dô nơm tềl cau 
Israel in.” 

39Behơ̆ Eleajar cau gơnoar ơn phan duh khoai dòñ tơrgòm bal ală gri mơ kòng 
cau ơn kơlhô neh ồs sa, mơ khai sồr cau klơn lơho nàng ƀềp cơnòng ơn phan 
duh khoai, 

40tòm toh jat be Yàng Jehôwa neh kơnòm di Môise mơ sồr khai. Bơta hơ̆ tơngkah 
cau Israel in lah ò gơs cau lơi rlau mơ kòn sau Arôn rgơi tus mơ chu kơlhô di đap 
Yàng Jehôwa, rngòt khai rơp gơlik gơs kung be Kôra mơ ală cau jat khai. 

41Ngai hìng jơh dô mpồl jơnum yoam joh tòmdră mơ Môise mơ Arôn, đơs lah: 
“Ală ồng neh tơnchơt làng bol Yàng Jehôwa dê.” 

42Mơya tòm tŭ mpồl jơnum pơjum bal tòmdră mơ Môise mơ Arôn mơ wèt mat 
sền hơ đah Sàl Tòm Mat, nisơna gơs mhwal jơm gòm gơ mơ bơta gơklŏ Yàng 
Jehôwa dê gơlik gơs. 

43Gen Môise mơ Arôn lòt tus di đap Sàl Tòm Mat, 

44mơ Yàng Jehôwa đơs mơ Môise lah: 

45“Lik tĕ ngài bơh di mpồl jơnum do nàng Añ rơp tơnroh bol khai mo tŭ do.” Mơ 
bol khai tơmbic să blup mat tòm ù. 

46Gen Môise đơs mơ Arôn lah: “Ai tĕ gri ơn kơlhô bi dê mơ ơn kơlhô tòm hơ̆ bal 
mơ ồs bơh di cơnòng ơn phan duh khoai, mơ mhar mhar tus hơ mpồl jơnum 
nàng lơh bơta tơwài glài bol khai in. Bơta gơjrañ dờng neh gơlik tus bơh di Yàng 
Jehôwa; bơta pluh plàng neh gơ rơp sơntòm rau.” 

47Behơ̆ Arôn lơh jat be Môise neh đơs, mơ ntoat tus digùl mpồl jơnum. Bơta kòp 
jê pluh plàng neh rơp sơntòm digùl làng bol, mơya Arôn ơn kơlhô mơ lơh gơs 
bơta tơwài glài bol khai in. 

48Khai ntào digùl cau kis mơ cau chơt, mơ bơta pluh plàng ơm dơh wơl. 

49Mơya neh gơs jơt poan rbô poh rhiang nă cau chơt bơh bơta pluh plàng hơ̆, ò 
kòp khà ală cau neh chơt tài bơh Kôra. 

50Gen Arôn rê wơl hơ Môise di tiah mpồng mut Sàl Tòm Mat, bơh bơta pluh plàng 
neh dơh wơl. 

Khà Làng Bol 17 

Gai jra Arôn dê gơcat sơmbut 
1Yàng Jehôwa đơs mơ Arôn lah: 

2“Đơs tĕ mơ cau Israel mơ sồr bol khai cèng tus jơt bàr nơm gai jra, kòp nă cau 
at bồ jơi bơtiàn cèng dô nơm. Cih tĕ sơnđan kòp nă cau hơđang gai jra khai dê. 

3Hơđang gai jra Lebi dê gen cih sơnđan Arôn, bơh pal gơs dô nơm gai jra kòp nă 
cau in at bồ jơi bơtiàn dê. 

4Ơn tĕ ală gai jra hơ̆ tòm Sàl Tòm Mat, di đap Đài Bơta Ho Bal la tiah Añ tòm mat 
mơ mê. 

5Gai jra gơrê bal mơ cau Añ sac rwah rơp cat sơmbut, mơ Añ rơp tă sang jơnau 
yoam joh sùm sùm do tòmdră mơ mê bơh di cau Israel.” 

6Behơ̆ Môise đơs mơ cau Israel, mơ ală cau at bồ bol khai dê ai Môise in jơt bàr 
nơm gai jra, kòp nă cau at bồ jơi bơtiàn bol khai dê dô nơm gai jra, mơ gai Arôn 
dê ơn digùl ală gai hơ̆. 

7Môise ơn ală gai hơ̆ di đap Yàng Jehôwa tòm Sàl Bơta Cơng Tàng dê. 

8 Àng drim ngai hìng, Môise mut tòm Sàl Bơta Cơng Tàng mơ gŏ gai jra Arôn dê, 
la gai lơh ala mat hìu nhă Lebi dê, ò di mìng gơcat sơmbut mơya gơlì bơkào mơ 
gơlik ală plai gus dum. 

9Môise cèng tơlik jơh ală gai bơh di đap Yàng Jehôwa ai jơh ală cau Israel in sền 
gŏ, bol khai sền gŏ ală gai hơ̆, mơ kòp nă cau ai wơl gai he dê. 

10Yàng Jehôwa đơs mơ Môise lah: “Ơn tĕ wơl gai jra Arôn dê di đap Đài Bơta Ho 
Bal, nàng prap gàr lơh gơs dô nơm tềl ală cau jak tòmdră in. Bơta hơ̆ rơp pơndut 
tơnlồi bơta yoam joh bol khai dê tòmdră mơ Añ, nàng bol khai klàs chơt.” 

11Môise lơh jat tòm toh be jơnau Yàng Jehôwa neh sồr khai. 

12Cau Israel đơs mơ khai lah: “Bol hi roh rui, bol hi roh rui jơh! 

13Cau lơi tus rềp di Hìu Ing Duh Khoai Yàng Jehôwa dê kung rơp chơt. Mơ jơh tơl 
nă bol hi rơp roh rui ơ?” 

Khà Làng Bol 18 

Broă tòm ală cau gơnoar ơn phan duh khoai mơ ală cau Lebi dê 
1Yàng Jehôwa đơs mơ Arôn lah: “Mê, ală kòn klau mê dê mơ hìu nhă bèp mê gơs 
broă tòmbơh ală bơta tìs glài gơwèt mơ Tiah Sàng Goh, mơya mìng mê mơ ală 
kòn klau mê dê lơm pal kong broă tòmbơh ală bơta tìs glài gơwèt mơ gơnoar 
broă ơn phan duh khoai. 

2Cèng tĕ ală oh mi cau Lebi bol mê dê bơh di jơi bơtiàn bol mê dê tus lơh gơs dô 
bă bal mơ bol mê mơ dong kòl bol mê tòm tŭ mê mơ ală kòn klau mê dê duh broă 
di đap Sàl Bơta Cơng Tàng. 

3Bol khai rơp gơs broă tòm gơwèt mơ mê mơ pal lơh jơh ală broă tòm Sàl Ing, 
mơya bol khai ò di tus rềp di ală phan ngui tòm Tiah Sàng Goh hala cơnòng ơn 
phan duh khoai, rngòt bol khai mơ mê pal kong chơt. 

4Bol khai pal lơh gơs dô bă bal mơ mê nàng lơh broă tòm tòm Sàl Tòm Mat, jơh 
ală broă tòm Sàl Ing, mơ ò gơs cau lơi rgơi tus rềp di tiah mê dê. 

5Mê gơs broă tòm rcang gàr Tiah Sàng Goh mơ cơnòng ơn phan duh khoai tồ 
bơta gơjrañ dờng ò dùh hơđang cau Israel. 

6Să tòm Añ neh sac rwah ală oh mi cau Lebi mê dê bơh digùl cau Israel lơh gơs 
kung be dô nơm phan ai gòi mê in, ơn is sàng goh Yàng Jehôwa in nàng lơh broă 
tòm Sàl Tòm Mat. 

7Mơya mìng mê mơ ală kòn klau mê pal ngac ngar lơh broă cau gơnoar ơn phan 
duh khoai dê tòm jơh ală broă gơrê bal mơ cơnòng ơn phan duh khoai mơ pơnah 
đah ngkòi bài kơrnìng. Añ ai mê in broă lơh cau gơnoar ơn phan duh khoai dê be 
dô nơm phan pà. Cau lơi ndai tus rềp di tiah sàng goh pal kong tơnchơt.” 

Ală phan ơn duh khoai bơh ală cau gơnoar ơn phan duh khoai mơ ală cau Lebi 
8Gen Yàng Jehôwa đơs mơ Arôn lah: “Do, Añ neh jào mê in rcang gàr ală phan ơn 
duh khoai ơn Añ in; jơh ală phan ơn duh khoai sàng goh mơ cau Israel ơn Añ in 
gen Añ ai mê in mơ ală kòn klau mê in lơh gơs pơnah tòmpà gơrê bal mơ mê gam 
sùm sùm. 

9Mê rơp gơs pơnah tòm ală phan ơn duh khoai sàng goh rlau jơh ò chu pơrguc 
hơđang cơnòng duh khoai. Bơh di jơh ală phan ơn bol khai cèng Añ in lơh gơs 
phan ơn sàng goh rlau jơh, bulah phan ơn la kòi mbo hala ală phan ơn tơwài glài 
hala phan ơn đal git tồi glài, pơnah hơ̆ gơrê bal mơ mê mơ ală kòn klau mê dê. 

10Mê sa tĕ kung be phan sàng goh rlau jơh, kòp nă cau klau rơp sa gơ; gơ rơp 
gơlik sàng goh mê in. 

11Do kung la pơnah gơrê bal mơ mê: hơ̆ la phan lơi ơn is bơh di ală phan ơn tơyài 
cau Israel dê. Añ ai phan hơ̆ mê in mơ ai ală kòn klau kòn ùr mê in lơh gơs pơnah 
òs ai. Kòp nă tòm hìu nhă mê dê geh goh gen rgơi sa phan hơ̆. 

12Añ ai mê in jơh mơñà ôlibe niam rlau jơh mơ jơh tơrnòm niam rlau jơh mơ kòi 
mbo bol khai ơn Yàng Jehôwa in, lơh gơs phan ơn bồ sơnam. 

13Jơh ală plai bồ sơnam lơgar dê mơ bol khai cèng Yàng Jehôwa in gen gơrê bal 
mơ mê. Kòp nă cau tòm hìu nhă mê dê geh goh jat bơta sồr lam duh khoai gen 
rgơi sa gơ. 

14 Jơh ală phan tòm Israel neh ơn is sàng goh Yàng Jehôwa in gen gơrê bal mơ 
mê. 

15Kòn tơnhoa bol mê dê, bulah la kòn mơnus hala phan poan jơng dê, la phan 
neh ơn Yàng Jehôwa in gen gơrê bal mơ bol mê. Mơya mê pal tơwài wơl kòp nă 
kòn klau tơnhoa mơ kòp nơm phan poan jơng dam ò goh deh sơnròp. 

16Tòm tŭ gơ neh geh tơl dô nam, mê pal tơwài gơ wơl jat khà priă lơh nền la 
pram sieklơ, jat sieklơ tiah sàng goh dê, kơr geh bàr jơt gera. 

17Mơya mê bañ tơwài wơl kơnrồ kòn deh sơnròp, belàt hala be, bol gơ la phan 
goh. Rsìh tĕ mhàm gơ hơđang cơnòng ơn phan duh khoai mơ chu dơngi bol 
gơlơh gơs dô nơm phan ơn duh khoai chu pơrguc, gơs ƀô bơlhu niam nùs Yàng 
Jehôwa. 

18Poac rơp gơrê bal mơ mê, kung be ntơh phan ơn duh khoai tơyài mơ bơnô đah 
ma gơrê bal mơ mê. 

19Jơh ală phan sàng goh mơ ală cau Israel ơn Yàng Jehôwa in gen Añ ai mê mơ 
ală kòn klau kòn ùr mê in lơh gơs pơnah tòm phan òs tòmpà mê in. Hơ̆ la dô bơta 
ho bal mơ boh gam sùm sùm mê in mơ kòn sau mê in di đap Yàng Jehôwa.” 

20Yàng Jehôwa đơs mơ Arôn lah: “Mê ò gơs sre brê tòm lơgar bol khai dê mơ mê 
kung ò gơs pơnah lơi digùl bol khai; Añ la pơnah gơrê bal mơ mê mơ la sre brê 
mê dê digùl ală cau Israel. 

21 Añ ai ală cau Lebi in jơh ală pơnah jơt tòm Israel lơh gơs sre brê bol khai dê, 
tơm wơl bơh ală broă bol khai neh lơh tòm tŭ duh broă tòm Sàl Tòm Mat. 

22Bơh ngai do jơl hìng nau, cau Israel bañ tus rềp di Sàl Tòm Mat, rngòt bol khai 
pal gơkòl lơh glài mơ pal chơt. 

23Mơya ală cau Lebi la cau lơh ală broă tòm Sàl Tòm Mat kong àñ glài bơh ală 
bơta lơh tìs bol khai dê tòmdră mơ gơ. Hơ̆ la dô bơta ho bal gam sùm sùm ală 
cau in tòm ală rài rơp tus. Bol khai ò dòp geh sre brê lơi digùl ală cau Israel. 

24Mơya Añ ai ală cau Lebi in ală pơnah jơt mơ ală cau Israel ơn lơh gơs phan ơn 
duh khoai Yàng Jehôwa in lơh gơs sre brê bol khai dê. Gen tàng Añ neh đơs bơh 
bol khai lah: ‘Bol khai rơp ò gơs sre brê digùl ală cau Israel.’” 

25Yàng Jehôwa đơs mơ Môise lah: 

26“Yal tĕ ală cau Lebi in mơ đơs mơ bol khai lah: ‘Tòm tŭ bol mê dòp bơh di ală 
cau Israel ală pơnah jơt mơ Añ ai bol mê in lơh gơs sre brê, gen bol mê pal ơn dô 
pơnah jơt bơh di pơnah jơt hơ̆ lơh gơs phan ơn duh khoai Yàng Jehôwa in. 

27Phan ơn duh khoai bol mê dê rơp geh kòp bol mê in be la kòi mbo bơh di làn 
jă kòi hala dà pat bơh di mpal pat plai ño. 

28Behơ̆ bol mê kung rơp ơn dô nơm phan ơn duh khoai Yàng Jehôwa in bơh di 
jơh ală pơnah jơt mơ bol mê dòp bơh di ală cau Israel. Bơh di ală pơnah jơt hơ̆, 
bol mê pal ơn pơnah Yàng Jehôwa dê Arôn in la cau gơnoar ơn phan duh khoai. 

29Mê pal ơn Yàng Jehôwa in pơnah niam rlau jơh mơ sàng goh rlau jơh tòm jơh 
ală phan neh ai bol mê in.’ 

30Đơs tĕ mơ ală cau Lebi lah: ‘Tŭ lơi bol mê ơn pơnah niam rlau jơh, gơ rơp geh 
kòp la phan ơn bol mê dê kung be phan gơlik gơs bơh di làn jă kòi hala bơh di 
mpal pat plai ño. 

31Bol mê mơ ală cau tòm hìu nhă bol mê dê rơp sa pơnah gam wơl gơ dê tiah lơi 
di lơm, bơh hơ̆ la jền tơngai bol mê dê bơh broă bol mê lơh tòm Sàl Tòm Mat. 

32Tòm tŭ ơn pơnah niam rlau jơh gơ dê bol mê rơp ò kong glài bơh bơta hơ̆, gen 
bol mê ò lơh ƀơ̆ ƀơl ală phan ơn duh khoai sàng goh ală cau Israel dê, mơ bol mê 
rơp ò chơt.’” 

Khà Làng Bol 19 

Pơjum ơn kơnrồ me pơrhê 
1Yàng Jehôwa đơs mơ Môise mơ Arôn lah: 

2“Do la dô bơta pal lơh tòm bơta boh lam mơ Yàng Jehôwa neh sồr: ‘Sồr tĕ ală 
cau Israel cèng tus bol mê in dô nơm kơnrồ dra pơrhê ò gơs tềl sồt mơ òhềt tui 
yô. 

3Ai tĕ gơ Eleajar cau gơnoar ơn phan duh khoai in; gơ pal kong tề tus hơ đah 
bơdìh sàl ơm mơ tơnchơt di đap khai. 

4Lồc behơ̆ Eleajar cau gơnoar ơn phan duh khoai rơp ai ràs tê khai dê mơ iurŭ 
tòm mhàm gơ mơ rsìh gơ poh dơ̆ wèt hơ đah Sàl Tòm Mat. 

5Tòm tŭ khai rmê sền, kơnrồ dra pal kong chu tòm ồs, gơltau gơ, poac, mhàm 
mơ pròc klung. 

6Cau gơnoar ơn phan duh khoai rơp ai dô êt chi mpàn nho rề, nha biap ƀô, mơ 
brài sơnò belàt dà gur mơ sơrbì hơđang kơnrồ dra ồs sa. 

7Tơnơ̆ mơ hơ̆ cau gơnoar ơn phan duh khoai pal pìh ồi ào khai dê mơ um tòm 
dà. Gen khai rgơi mut tòm sàl ơm mơya khai rơp kong kòp la ò goh jơl tus di trồ 
mho. 

8Cau chu kơnrồ hơ̆ kung pal pìh ồi ào khai dê mơ um tòm dà, mơ khai kung rơp 
kong kòp la ò goh jơl tus di trồ mho. 

9 Dô nă cau geh kòp la sàng goh rơp khòm bùh kơnrồ dra dê mơ ơn gơtòm dô bă 
tiah geh kòp la sàng goh. Bol khai pal prap bùh hơ̆ mpồl jơnum Israel in nàng 
ngui lơh gơs be dà rào goh; gơ la phan ơn pơdơng tòm bơta lơh goh. 

10Cau tơrgòm bùh kơnrồ dra hơ̆ dê kung pal pìh ồi ào khai dê, mơ khai kung rơp 
kong kòp la ò goh jơl tus di trồ mho. Hơ̆ rơp la dô bơta sồr lam gam sùm sùm ală 
cau Israel in bal mơ ală cau làng bơdìh ơm kis digùl bol khai. 

11Cau lơi ƀư di ƀồc chơt dô nă cau lơi ndai dê rơp kong kòp la ò goh tòm poh 
ngai. 

12Khai pal lơh goh să tòm khai tòm dà tòm ngai dơ̆ pe mơ tòm ngai dơ̆ poh gen 
khai rơp geh goh. Mơya dilah khai ò lơh goh să tòm khai dê tòm ngai dơ̆ pe mơ 
tòm ngai dơ̆ poh, rơp ò geh goh. 

13Cau lơi ƀư dê dô nơm ƀồc dô nă cau lơi ndai dê mơ ò lơh goh să tòm khai gen 
cau hơ̆ lơh ƀơ̆ ƀơl Hìu Ing Duh Khoai Yàng Jehôwa dê. Cau hơ̆ pal kong tă tơlik 
bơh di Israel. Tài bơh dà lơh goh ò rsìh hơđang khai, khai pal kong kòp la ò goh, 
bơta ò goh khai dê gơ ơm hơđang khai. 

14Do la bơta boh lam pal lơh jat tòm tŭ gơs dô nă cau chơt tòm sàl ơm: Cau lơi 
mut tòm sàl ơm mơ cau lơi ơm tòm sàl ơm hơ̆ rơp kong kòp la ò goh tòm poh 
ngai, 

15mơ dô nơm hồp lơi ò gơs bơnap kơt bal mơ gơ rơp kong kòp la ò goh. 

16Cau lơi ơm đah bơdìh mơ ƀư di dô nă cau lơi neh gơkòl sreh tơnchơt mơ đào 
hala dô nă cau lơi neh chơt jat bơta òs cau dê, hala cau lơi neh ƀư di dô nơm 
ntìng ƀồc kòn mơnus dê hala dô nơm bơtô ƀồc, gen cau hơ̆ pal kong kòp la ò goh 
tòm poh ngai. 

17Tài bơh dô nă cau ò goh, ơn tĕ dô êt bùh phan ơn duh khoai lơh goh dê tòm dô 
nơm yang mơ tuh dà hơđang bùh hơ̆. 

18Gen dô nă cau goh rơp ai “nha biap ƀô” iurŭ gơtòm dà mơ rsìh hơđang sàl ơm 
mơ jơh ală phan ngui mơ làng bol tòm hơ̆. Khai kung pal rsìh hơđang cau lơi neh 
ƀư di dô nơm ntìng ƀồc kòn mơnus dê hala dô nơm bơtô ƀồc hala dô nă cau lơi 
neh chơt jat bơta òs kòn mơnus dê. 

19Cau geh kòp la goh rơp rsìh dà hơđang cau ò goh tòm ngai dơ̆ pe mơ ngai dơ̆ 
poh, mơ tòm ngai dơ̆ poh khai pal lơh goh khai in. Cau neh goh pal pìh ală ồi ào 
khai dê mơ um tòm dà, mơ tòm trồ mho ngai hơ̆ khai rơp geh goh. 

20Mơya dilah cau ò goh ò lơh goh să tòm khai dê, khai pal kong tă sang bơh di 
mpồl jơnum làng bol dê, tài bơh khai neh lơh ƀơ̆ ƀơl tiah sàng goh Yàng Jehôwa 
dê. Dà lơh goh ò gŏ rsìh hơđang khai, mơ khai gam ò goh. 

21Hơ̆ la dô bơta sồr lam gam sùm sùm bol khai in. Cau neh rsìh dà lơh goh kung 
pal pìh ală ồi ào khai dê, mơ cau lơi ƀư di dà lơh goh rơp kong kòp la ò goh jơl 
tus di trồ mho. 

22Phan lơi mơ cau ò goh ƀư di gơ gen rơp gơlik gơs la phan ò goh, cau lơi ƀư di 
gơ rơp gơlik gơs ò goh jơl tus di trồ mho.’” 

Khà Làng Bol 20 

Bơta chơt Miriam dê 
1Tòm kơnhai dùl, jơh dô mpồl jơnum cau Israel tus hơ ƀlàng ngềt ngơt Jin, mơ 
bol khai ơm dơh wơl tòm Kades. Tềng hơ̆ Miriam chơt mơ geh tơp. 

Dà gơlik bơh di lŭ klềr tòm Meriba 
(Lik Ejiptơ 17:1-7) 

2 Mơ tai, ò gơs dà mpồl jơnum in, mơ làng bol pơjum bal tòmdră mơ Môise mơ 
Arôn. 

3Bol khai tòmlah mơ Môise mơ đơs lah: “Niam rlau la bol hi neh chơt tòm tŭ oh 
mi bol hi dê gơpừ chơt di đap Yàng Jehôwa! 

4Ñchi bơh tài ồng cèng mpồl jơnum Yàng Jehôwa dê tus tòm ƀlàng ngềt ngơt 
nàng bol hi mơ mpồl phan poan jơng bol hi dê pal chơt tềng do taih? 

5Ñchi bơh tài ồng cèng bol hi lik lòt bơh di Ejiptơ tus hơ tiah iơh rmơh do taih? 
Tềng do ò gơs kòi mbo hala plai chi ƀal, plai ño hala plai lừu. Mơ ò gơs dà nàng 
hùc!” 

6Môise mơ Arôn lòt bơh di mpồl jơnum tus hơ mpồng mut Sàl Tòm Mat dê mơ 
tơmbic să blup mat tòm ù, mơ bơta gơklŏ Yàng Jehôwa dê tơlik mơ bol khai. 

7Yàng Jehôwa đơs mơ Môise lah: 

8“At tĕ gai jra, gen mê mơ Arôn bi mê dê hòi mpồl jơnum pơjum bal. Đơs tĕ mơ 
lŭ ne di đap bol khai mơ gơ rơp gơlik dà. Mê rơp cèng dà gơlik bơh di lŭ klềr 
mpồl jơnum in tồ bol khai mơ mpồl phan poan jơng bol khai in hùc.” 

9Behơ̆ Môise ai gai jra bơh di đap Yàng Jehôwa, tòm toh jat be Kơnràñ neh sồr 
khai. 

10Khai mơ Arôn hòi mpồl jơnum pơjum bal di đap pơnai lŭ, mơ Môise đơs mơ 
bol khai lah: “Ơ ală cau jak tòmdră, dan ơm iat do: Bol hi pal cèng bol mê in dà 
gơlik bơh pơnai lŭ do sơl ơ?” 

11Gen Môise yò tơwòr tê mơ ai gai jra khai dê pòng pơnai lŭ tòm bàr dơ̆. Dà hòr 
lik, mơ mpồl jơnum bal mơ mpồl phan poan jơng bol khai dê hùc. 

12Mơya Yàng Jehôwa đơs mơ Môise mơ Arôn lah: “Tài bơh bol mê ò dòn kơnòm 
di Añ, nàng ràng tơlik Añ la sàng goh di đap ală cau Israel, bol mê ò cèng mpồl 
jơnum do mut tòm lơgar Añ ai bol khai in.” 

13Hơ̆ la tòm dà Meriba la tiah cau Israel tòm pơndang mơ Yàng Jehôwa, mơ la 
tiah Kơnràñ neh ràng tơlik să tòm Kơnràñ sàng goh digùl bol khai. 

Edôm ò ai Israel lòt gan 
14Môise sồr ală cau kong sồr lòt bơh di Kades tus hơ bơtau Edôm mơ đơs lah: 
“Israel oh bơtau dê đơs be do: Bơtau git jơh ală bơta bòl glar kalke neh gơtơntus 
hơđang bol hi. 

15Ală ồng pàng bol hi dê neh mù tòm Ejiptơ, mơ bol hi neh ơm tềng hơ̆ jŏ sơnam. 
Cau Ejiptơ gơwèt iơh mơ bol hi mơ ală ồng pàng bol hi dê, 

16mơya tòm tŭ bol hi hòi driau mơ Yàng Jehôwa, Kơnràñ neh kơno jơnau hòi 
driau bol hi dê mơ sồr dô nă cau gơnrơh cèng bol hi lik bơh di Ejiptơ. Tŭ do bol 
hi ơm tòm Kades la dô nơm ƀòn dờng ơm lồi di nhàr ù tiah bơtau dê. 

17Dan ai bol hi in lòt gan lơgar bơtau dê. Bol hi rơp ò lòt gan ƀlàng sre hala suơn 
ño lơi, hala hùc dà bơh di tơrlung lơi. Bol hi rơp lòt jat gùng dờng mơ ò dah đah 
ma hala đah kiau jơl tus di tŭ bol hi neh lòt gan lơgar bơtau dê.” 

18Mơya Edôm ho wơl lah: “Bol mê ò di lòt gan tềng do; dilah bol mê pơnđơl lòt 
gen bol hi rơp lik lòt mơ ai đào brồ lơh bol mê.” 

19Cau Israel ho wơl lah: “Bol hi rơp lòt jat gùng dờng, mơ dilah bol hi hala mpồl 
phan poan jơng bol hi dê hùc dà lơi bơtau dê gen bol hi rơp tơm jền dà hùc hơ̆. 
Bol hi kòñ mìng lòt gan mơ jơng lơm, ò kòñ bơta lơi ndai.” 

20Bol khai ho wơl tai lah: “Bol mê ò di lòt gan.” Gen cau Edôm lik lòt mơ dô mpồl 
ling dờng mơ pràn kơldang ngan tòmdră mơ Israel. 

21Tài bơh cau Edôm ò ai cau Israel in lòt gan lơgar bol khai dê gen cau Israel 
pơrlac wơl bơh di bol hơ̆. 

Arôn sang rài 
22Jơh dô mpồl jơnum cau Israel dê lik lòt bơh di Kades mơ tus hơ mơnơm Hôr. 

23Di mơnơm Hôr, rềp di nhàr lơgar Edôm, Yàng Jehôwa đơs mơ Môise mơ Arôn 
lah: 

24“Arôn rơp geh cèng tus bal mơ ồng pàng khai dê. Khai rơp ò mut tòm lơgar Añ 
ai cau Israel in, tài bơh bàr nă bol mê tòmdră mơ jơnau sồr Añ jê tòm dà Meriba. 

25Ai tĕ Arôn mơ Eleajar kòn klau khai dê mơ lam bol khai guh hơ mơnơm Hôr. 

26Hồ tĕ ồi ào Arôn dê mơ tơnsoh Eleajar in la kòn klau khai dê, bơh Arôn rơp geh 
tă cèng ơm bal mơ ồng pàng khai dê; khai rơp chơt tềng hơ̆.” 

27Môise lơh jat tòm toh be jơnau Yàng Jehôwa neh sồr: Bol khai guh hơ mơnơm 
Hôr di đap mat jơh dô mpồl jơnum. 

28 Môise hồ ală ồi ào Arôn dê mơ tơnsoh Eleajar in la kòn klau Arôn dê. Mơ Arôn 
chơt tềng hơ̆, hơđang bồ mơnơm. Gen Môise mơ Eleajar mù bơh mơnơm, 

29mơ tòm tŭ jơh dô mpồl jơnum neh git la Arôn neh chơt rau, jơh dô hìu Israel 
ñìm rac bơh khai tòm pe jơt ngai. 

Khà Làng Bol 21 

Làng bol Israel pha rlau mơ bơtau Arat 
1 Tòm tŭ cau bơtau Kanaan tòm Arat ơm tòm Negep kơno lah cau Israel lòt gùng 
tus hơ Atharim, khai brồ lơh cau Israel mơ kup cèng dô êt nă cau. 

2Gen Israel srat să ho nền jơnau do mơ Yàng Jehôwa: “Dilah Kơnràñ jào làng bol 
do tòm tê bol hi, bol hi rơp tơnroh jơh hir ală ƀòn dờng bol khai dê.” 

3Yàng Jehôwa iat jơnau hòi dan cau Israel dê mơ jào cau Kanaan tòm tê cau 
Israel. Cau Israel tơnroh jơh hir cau Kanaan mơ ală ƀòn dờng bol khai dê; behơ̆ 
tiah hơ̆ geh sơnđan la Horma. 

Bơs kòng 
4 Bol khai lik lòt bơh di mơnơm Hôr, jat gùng lòt tus hơ Dàlềng Pơrhê, mơ lòt gùt 
dar Edôm. Mơya làng bol gơplơ̆ nùs tòm tŭ lòt gùng; 

5 Bol khai đơs tòmdră mơ Yàng Tom Trồ mơ Môise, mơ đơs lah: “Ñchi bơh tài 
ồng cèng bol hi lik bơh di Ejiptơ nàng chơt tòm ƀlàng ngềt ngơt taih? Tềng do ò 
gơs piang lă! Ò gơs dà! Mơ bol hi neh làp dil phan sa iơh rmơh do!” 

6Gen Yàng Jehôwa sồr ală bơs bih khih tus digùl bol khai; gơ kap làng bol mơ oă 
cau Israel neh chơt. 

7Làng bol tus hơ Môise mơ đơs lah; “Bol hi neh tìs glài tòm tŭ bol hi đơs tòmdră 
mơ Yàng Jehôwa mơ tòmdră mơ ồng. Dan hòi dan mơ Yàng Jehôwa tă sang ală 
bơs bơh di bol hi.” Behơ̆ Môise hòi dan làng bol in. 

8Yàng Jehôwa đơs mơ Môise lah: “Lơh gơs tĕ dô nơm bơs khih mơ yồng gơ 
hơđang dô nơm jrong; cau lơi neh bơs kap tơnggòr sền di gơ gen geh kis.” 

9 Behơ̆ Môise lơh gơs dô nơm bơs mơ kòng yồng hơđang dô nơm jrong. Gen tòm 
tŭ cau lơi neh bơs kap mơ tơnggòr sền di bơs kòng gen khai geh kis. 

Lòt gùng tus hơ Môap 
10Cau Israel lik lòt mơ bơtào sàl tòm Ôbôt. 

11Lồc behơ̆ bol khai lik lòt bơh di Ôbôt mơ bơtào sàl ơm tòm Iye Abarim, tòm 
ƀlàng ngềt ngơt wèt hơ Môap đah mattơngai lik. 

12Bơh hơ̆ bol khai lik lòt tus mơ bơtào sàl ơm tòm Thòng Jeret. 

13Bol khai lik lòt bơh hơ̆ mơ bơtào sàl ơm rò gah Arnôn, tòm ƀlàng ngềt ngơt 
ơnàng tus hơ nhàr lơgar Amôrit. Hiòng Arnôn la nhàr làng bol Môap dê, digùl 
Môap mơ Amôrit. 

14Tài bơh hơ̆ tàng Sră ală Bơta Tòmlơh Yàng Jehôwa dê gơs cih lah: “Wahep tòm 
Supha mơ ală thòng, hiòng Arnôn, 

15mơ ală tiah kơh ală thòng lam tus hơ Ar mơ rò gah nhàr Môap.” 

16Bơh hơ̆ bol khai pơnjat lòt tus Beer, tơrlung dà mơ Yàng Jehôwa neh đơs mơ 
Môise lah: “Pơjum tĕ làng bol dô bă bal, mơ Añ rơp ai bol khai in dà.” 

17Gen Israel đơs chò bơta đơs chò do: “Ơ tơrlung dà, hòr lik tĕ! Đơs chò tĕ bơh 
gơ, 

18tơrlung dà ală cau at bồ, ală cau ryŭ ryơm neh tò mơ ală gai gơnoar mơ gai jra.” 
Bơh ƀlàng ngềt ngơt tus hơ Mattana. 

19Bơh Mattana tus hơ Nahaliel, bơh Nahaliel tus hơ Bamôt, 

20mơ bơh Bamôt tus hơ thòng Môap, mơ bơh bồ mơnơm Pisga cau rgơi sền gŏ 
ƀlàng ngềt ngơt. 

Tòmlơh pha mơ Sihôn mơ Ôk 
21Israel sồr ală cau kong sồr nàng đơs mơ Sihôn bơtau làng bol Amôr lah: 

22“Lòi tĕ bol hi lòt gan lơgar bơtau dê. Bol hi ò wèt ma kiau nàng mut tòm ƀlàng 
sre lơi hala suơn ño lơi, hala hùc dà bơh di tơrlung lơi. Bol hi rơp lòt jat gùng me 
jơl tus di tŭ bol hi neh lòt gan lơgar bơtau rau.” 

23Mơya Sihôn ò bài ai Israel lòt gan lơgar khai dê. Khai pơjum jơh mpồl ling khai 
dê mơ lik lòt tus tòm ƀlàng ngềt ngơt nàng tòmlơh mơ Israel. Tòm tŭ khai neh 
tus di Jahas, khai tòmlơh mơ Israel. 

24Bulah behơ̆, Israel tơnchơt khai mơ ai lơgar khai dê bơh di Arnôn tus hơ Jabok, 
mơya mìng tus di cau Ammôn lơm, tài bơh nhàr lơgar khai dê geh rcang gàr kơ̆ 
cê. 

25Israel tòmpìt ai jơh ală ƀòn dờng cau Amôrit dê mơ mut ơm tòm hơ̆, tơrgòm 
bal Hesbôn mơ jơh ală ƀòn gùt dar gơ. 

26Hesbôn la ƀòn dờng Sihôn bơtau Amôrit dê, la cau neh tòmlơh tòmdră mơ cau 
bơtau yau Môap dê, mơ neh tòmpìt ai bơh di khai jơh lơgar khai dê, ngài tus di 
Arnôn. 

27Tài bơh hơ̆ tàng ală cau jak cih jơnau pơnđik đơs lah: “Tus tĕ hơ Hesbôn mơ 
lòi tĕ geh bơt bơtào wơl; lòi tĕ ƀòn dờng Sihôn dê geh bơt bơtào wơl. 

28 Ồs neh lik bơh di Hesbôn, dô nơm ồs hơng lik bơh di ƀòn dờng Sihôn. Gơ sa 
roh Ar Môap dê, ală làng bol ơm tòm ală tiah jơnhoa Arnôn dê. 

29Bòl glar mê in, Ơ Môap! Bol mê neh kong tơnroh, ơ làng bol Kemôs! Khai neh 
lòi ală kòn klau khai dê lòt nrah nring, mơ ală kòn ùr khai dê kong kup cèng 
pơrdô Sihôn bơtau Amôrit dê. 

30Mơya bol hi neh tòmlơh pha rlau mơ bol khai, Hesbôn neh kong tơnroh jơh hir 
jơl tus di Dibôn. Bol hi neh phà tơnroh jơh bol khai ngài tus di Nôpha, ồs neh sa 
rò tus hơ Medeba.” 

31Behơ̆ Israel ơm tòm lơgar cau Amôrit dê. 

32Tơnơ̆ mơ tŭ Môise neh sồr ală cau rwang sền lơgar tus hơ Jajer, cau Israel 
tòmpìt ai ală ƀòn ơm gùt dar mơ ting bơtrơh cau Amôrit neh ơm tềng hơ̆. 

33Gen bol khai wơlke mơ guh jat gùng lòt hơ Basan, mơ Ôk bơtau Basan dê mơ 
jơh mpồl ling khai dê lik lòt tòmlơh mơ bol khai di tiah Edrei. 

34Yàng Jehôwa đơs mơ Môise lah: “Bañ rngòt di khai, bơh Añ neh jào khai tòm tê 
mê dê, bal mơ jơh mpồl ling mơ lơgar khai dê. Lơh tĕ khai in bơta mê neh lơh di 
Sihôn bơtau cau Amôrit dê neh at bồ tòm Hesbôn.” 

35Behơ̆ bol khai tơnchơt khai bal mơ ală kòn klau khai dê mơ jơh mpồl ling khai 
dê, ò lòi dô nă cau lơi gam kis. Mơ bol khai tòmpìt ai lơgar khai dê. 

Khà Làng Bol 22 

Pah tơngai kis tòm ƀlàng ngềt ngơt Môap 
(22:1 – 36:13) 

Balak sồr jà Balaam 
1Gen cau Israel lòt gùng tus hơ ƀlàng ring Môap mơ bơtào sàl ơm rò gah Jordan, 
tòm toh mơ Jerikô. 

2Mơ tai, Balak kòn klau Jippor neh gŏ jơh ală bơta mơ Israel neh lơh di cau 
Amôrit, 

3mơ Môap rngòt rơm să tài bơh làng bol Israel la gal ngan. Ngan, Môap gơs bềng 
bơta rngòt di ală cau Israel. 

4Ală cau Môap đơs mơ ală cau kwang kra Midian lah: “Làng bol do rơp sa loan 
jơh ală bơta gùt dar bol he kung be dô nơm kơnrồ sa loan jơh ñhơt tòm ƀlàng 
behơ̆ sơl.” Behơ̆ Balak kòn klau Jippor, la bơtau Môap tòm tŭ hơ̆, 

5 sồr ală cau kong sồr lòt tus hơ Balaam kòn klau Beôr ơm tòm Pethor, rềp di 
Hiòng Ơphrat, ù tiah cau Amao dê. Balak đơs lah: “Dô nơm làng bol neh lik bơh 
di Ejiptơ; bol khai ơm làm hơđang ù tiah, mơ neh tus rềp ơm di gah mê. 

6Tŭ do dan tus mơ srat sơntơm làng bol do, tài bơh bol khai la pràn rlau mơ añ. 
Gen digơlan añ rơp lơh alah mơ ting bơtrơh bol khai bơh di lơgar. Bơh añ git lah 
cau lơi mê ai lơngai gen geh lơngai, mơ cau lơi mê srat sơntơm gen kòl srat 
sơntơm.” 

7Ală cau kwang kra Môap dê lik lòt, cèng bal jền tơngai ai cau bơjơu in. Tòm tŭ 
bol khai neh tus hơ Balaam, bol khai yal khai in ală jơnau Balak neh đơs. 

8Balaam đơs mơ bol khai lah: “Dan ơm bic mang tềng do, mơ añ rơp ai bol mê in 
jơnau ho wơl mơ Yàng Jehôwa rơp ai añ in.” Behơ̆ ală cau kwang Môap dê ơm 
wơl mơ khai. 

9Yàng Tom Trồ tus mơ Balaam mơ lùp khai lah: “Ală cau ơm mơ mê la ñcau taih?” 

10Balaam đơs mơ Yàng Jehôwa lah: “Balak kòn klau Jippor bơtau Môap pơyoa añ 
in jơnau do: 

11‘Dô nơm làng bol neh lik bơh di Ejiptơ ơm làm hơđang ù tiah. Tŭ do dan tus 
mơ srat sơntơm bol khai añ in. Digơlan añ rơp rgơi tòmlơh mơ bol khai mơ 
bơtrơh bol khai.’” 

12Mơya Yàng Tom Trồ đơs mơ Balaam: “Bañ lòt mơ bol khai. Mê ò di srat sơntơm 
làng bol do tài bơh bol khai neh geh ai lơngai.” 

13Àng drim hìng Balaam guh bic mơ đơs mơ ală cau kwang dờng Balak dê lah: 
“Rê wơl tĕ hơ lơgar tòm ală ồng dê, bơh Yàng Jehôwa neh ò ai gơnoar añ lòt mơ 
ală ồng.” 

14Behơ̆ ală cau kwang dờng Môap dê rê wơl mơ đơs mơ Balak lah: “Balaam ò bài 
lòt mơ bol hi.” 

15Gen Balak sồr ală cau kwang dờng ndai, oă rlau mơ màng ryŭ rlau mơ ală cau 
neh sồr lài. 

16Bol khai tus mơ Balaam mơ đơs lah: “Balak kòn klau Jippor dê đơs be do: ‘Bañ 
lòi bơta lơi kơryan ồng lòt tus mơ añ, 

17tài bơh añ rơp ai phan ƀàn ồng in di pal ngan mơ lơh jat jơh ală jơnau ồng đơs. 
Dan tus mơ srat sơntơm làng bol do añ in.’” 

18Mơya Balaam ho wơl bol khai lah: “Bulah Balak ai añ in hìu gơlang khai dê bềng 
mơ màh mơ priă, añ ò rgơi lơh bơta lơi dờng hala dềt rlau mơ jơnau sồr Yàng 
Jehôwa dê la Yàng Tom Trồ añ jê. 

19Tŭ do ơm tĕ tềng do kung be ală cau lài neh ơm, mơ añ rơp jòi git ñchi jơnau 
tai Yàng Jehôwa rơp sồr añ.” 

20Tòm mang hơ̆ Yàng Jehôwa tus mơ Balaam mơ đơs lah: “Bơh ală cau do neh 
tus nàng jà mê, lòt tĕ mơ bol khai, mơya mìng lơh tĕ bơta lơi Añ sồr mê lơh.” 

Alàng Balaam dê 
21Balaam guh gòñ àng drim, kơt ừn alàng khai dê mơ lòt bal mơ ală cau kwang 
dờng Môap dê. 

22Mơya Yàng Tom Trồ gơjrañ ngan tòm tŭ khai lòt, mơ cau gơnrơh Yàng Jehôwa 
dê ntào tòm gùng nàng kơryan khai. Balaam hào alàng khai dê, mơ bàr nă cau 
duh broă khai dê lòt bal mơ khai. 

23Tòm tŭ alàng gŏ cau gơnrơh Yàng Jehôwa dê ntào di gùng tòm tê at dô nơm 
đào neh tă bơh di sơmprồm, alàng pleh bơh di gùng mơ lòt tòm ƀlàng sre. Balaam 
pù gơ nàng at gơrê wơl tòm gùng. 

24Gen cau gơnrơh Yàng Jehôwa dê ntào di dô nơm gùng hat digùl bàr nơm suơn 
ño, gơs dơrñang di bàr đah. 

25Tòm tŭ alàng gŏ cau gơnrơh Yàng Jehôwa dê gen gơ pleh rềp di gah dơrñang, 
gơjơlềt jơng Balaam di dơrñang. Behơ̆ khai pù tai alàng. 

26Gen cau gơnrơh Yàng Jehôwa di lòt lài mơ ntào di dô bă tiah hat ngan, ò tang 
gơs tiah nàng pơrlac ma hala kiau. 

27Tòm tŭ alàng gŏ cau gơnrơh Yàng Jehôwa dê, gơ bic di tiah hơđơm jơng Balaam 
dê, khai gơjrañ ngan mơ pù gơ mơ gai jra khai dê. 

28Gen Yàng Jehôwa pò bơr alàng, mơ gơ đơs mơ Balaam lah: “Ñchi añ neh lơh di 
ồng mơ ồng neh pù lơh añ tòm pe dơ̆ behơ̆ taih?” 

29Balaam ho wơl mơ alàng lah: “Hơ̆ la tài bơh mê neh sền òsơp di añ. Dilah añ 
gơs dô nơm đào tòm tê, añ sreh tơnchơt mê mo tŭ do.” 

30Alàng đơs mơ Balaam lah: “Añ ò di la alàng tòm ồng dê mơ ồng neh hào sùm 
sùm jơl tus di ngai do ò ơ? Añ neh gơs bơta òs mòng lơh behơ̆ ồng in sơl ơ?” 
Balaam đơs lah: “Ò.” 

31Gen Yàng Jehôwa pò mat Balaam, mơ khai gŏ cau gơnrơh Yàng Jehôwa dê ntào 
tòm gùng at đào tòm tê. Behơ̆ khai kun bồ mơ tơmbic să blup mat tòm ù. 

32Cau gơnrơh Yàng Jehôwa dê lùp khai lah: “Ñchi bơh tài mê neh pù alàng mê dê 
tòm pe dơ̆ taih? Añ neh tus tềng do nàng kơryan mê tài bơh gùng lòt mê dê la dô 
nơm gùng roh rui di đap mê. 

33Alàng neh gŏ añ mơ neh pleh bơh di añ tòm pe dơ̆ do. Dilah gơ ò pleh bơh di 
añ gen ngan la añ neh sreh tơnchơt mê rau, mơya añ neh lòi gơ in kis.” 

34Balaam đơs mơ cau gơnrơh Yàng Jehôwa dê lah: “Añ neh tìs glài. Añ ò đal git 
Kơnràñ ntào tòm gùng nàng kơryan añ. Tŭ do dilah Kơnràñ ò niam nùs, añ rơp 
rê wơl.” 

35Cau gơnrơh Yàng Jehôwa dê đơs mơ Balaam lah: “Lòt tĕ mơ ală cau do, mơya 
mìng đơs jơnau lơi Añ sồr mê lơm.” Behơ̆ Balaam lòt bal mơ ală cau kwang dờng 
Balak dê. 

36Tòm tŭ Balak kơno lah Balaam rơp lòt tus gen khai lik lòt nàng wă rò Balaam 
tòm dô nơm ƀòn dờng Môap dê di nhàr Arnôn, di tiah lồi ù tiah lơgar khai dê. 

37Balak đơs mơ Balaam lah: “Añ ò di neh sồr jà ồng tus mhar ò ơ? Ñchi bơh tài 
ồng ò tus mơ añ taih? Ngan la añ ò rgơi ai phan ƀàn ồng in sơl ơ?” 

38Balaam ho wơl lah: “Di rau, tŭ do añ neh tus hơ bơtau rau, mơya añ rgơi đơs 
khat gơboh sơl ơ? Añ pal đơs mìng ală jơnau Yàng Tom Trồ ơn tòm bơr añ lơm.” 

39Lồc behơ̆, Balaam lòt bal mơ Balak tus hơ Kiriat Hujôt. 

40Balak ơn pơdơng kơnrồ mơ belàt mơ pà Balaam in mơ ală cau kwang dờng in 
neh lòt bal mơ Balaam. 

41Àng drim hìng, Balak lam Balaam guh hơ Bamôt Baal, mơ bơh tềng hơ̆ khai sền 
gŏ dô pơnah mpồl làng bol Israel dê. 

Khà Làng Bol 23 

Jơnau đơs hwơr sơnròp ngan Balaam dê 
1Balaam đơs lah: “Bơt tĕ añ in poh nơm cơnòng duh khoai tềng do, mơ rcang añ 
in poh nơm kơnrồ dam mơ poh nơm belàt dam.” 

2Balak lơh jat be jơnau Balaam đơs, mơ bàr nă bol khai ơn dô nơm kơnrồ dam 
mơ dô nơm belàt dam hơđang kòp nơm cơnòng duh khoai. 

3Lồc behơ̆ Balaam đơs mơ Balak lah: “Ơm tĕ tềng do, di gah phan ơn duh khoai 
bơtau dê tòm tŭ añ lòt đah ne. Digơlan Yàng Jehôwa rơp tus mơ tìp mat mơ añ. 
Jơnau lơi Kơnràñ yal tơlik añ in gen añ rơp yal wơl bơtau in.” Gen khai lik lòt tus 
hơ dô bă tiah hơđang. 

4Yàng Tom Trồ tơlik mat mơ Balaam mơ khai đơs lah: “Añ neh rcang sir poh 
nơm cơnòng duh khoai, mơ hơđang kòp nơm cơnòng duh khoai añ neh ơn dô 
nơm kơnrồ dam mơ dô nơm belàt dam.” 

5Yàng Jehôwa ơn dô jơnau sồr tòm bơr Balaam dê mơ đơs lah: “Rê wơl tĕ mơ 
Balak mơ yal khai in git jơnau sồr do.” 

6Behơ̆ Balaam rê wơl hơ Balak, mơ gŏ Balak ntào di gah phan ơn duh khoai khai 
dê, bal mơ jơh ală cau kwang dờng Môap dê. 

7Gen Balaam đơs ală jơnau đơs hwơr do: “Balak neh cèng añ tus bơh di Aram, 
bơtau Môap neh tus bơh di ală mơnơm đah Mattơngai lik. Khai đơs lah: ‘Tus tĕ 
srat sơntơm Jakôp añ in; tus tĕ yă wơn Israel.’ 

8Mbe añ rgơi srat sơntơm ală cau mơ Yàng Tom Trồ ò srat sơntơm taih? Mbe añ 
rgơi yă wơn ală cau mơ Yàng Tom Trồ ò yă wơn taih? 

9Bơh hơđang bồ mơnơm lŭ, añ sền gŏ bol khai; bơh di hơđang ală dòr añ neh gŏ 
bol khai. Añ gŏ dô nơm làng bol ơm kis cah is, mơ ò kòp să tòm bol khai la dô 
nơm làng bol tòm ală làng bol. 

10Ñcau rgơi kòp thul ơmul Jakôp dê, mơ kòp khà dô pơnah poan Israel dê taih? 
Lòi tĕ añ in chơt kung be cau song ring chơt, mơ dan bơta lồi dut añ jê gơlơh 
ndròm bal kung be bol khai dê!” 

11Balak đơs mơ Balaam lah: “Ñchi mê lơh di añ taih? Añ neh cèng mê tus nàng 
srat sơntơm ală cau sò tơm di añ, mơya mê ò lơh bơta lơi rlau mơ ai lơngai bol 
khai in!” 

12Balaam ho wơl lah: “Añ ò di pal đơs ală jơnau mơ Yàng Jehôwa neh ơn tòm bơr 
añ jê ò ơ?” 

Jơnau đơs hwơr dơ̆ bàr Balaam dê 
13Gen Balak đơs mơ Balaam lah: “lòt tĕ mơ añ tus hơ dô bă tiah ndai mơ mê rgơi 
sền gŏ bol khai; mê rơp gŏ dô pơnah lơm mơya ò di jơh tơl nă bol khai ò. Mơ bơh 
tềng hơ̆, mê srat sơntơm tĕ bol khai añ in.” 

14Behơ̆, Balak cèng Balaam tus hơ ƀlàng sre Sôphim dê, hơđang bồ mơnơm 
Pisga, mơ tềng hơ̆ khai bơt bơtào poh nơm cơnòng duh khoai mơ ơn dô nơm 
kơnrồ dam mơ dô nơm belàt dam hơđang kòp nơm cơnòng duh khoai. 

15Balaam đơs mơ Balak lah: “Dan bơtau ơm wơl tềng do, di gah phan ơn duh 
khoai bơtau dê tòm tŭ añ tìp mat mơ Yàng Jehôwa đah ne.” 

16Yàng Jehôwa tìp mơ Balaam mơ ơn dô jơnau đơs hwơr tòm bơr khai dê mơ 
đơs lah: “Rê wơl tĕ hơ Balak mơ yal khai in jơnau đơs hwơr do.” 

17Behơ̆ Balaam rê wơl hơ Balak mơ gŏ khai ntào di gah phan ơn duh khoai khai 
dê bal mơ ală cau kwang dờng Môap dê. Balak lùp Balaam lah: “Ñchi jơnau Yàng 
Jehôwa neh đơs taih?” 

18Gen Balaam đơs ală jơnau đơs hwơr do: “Ơ Balak, guh tĕ mơ ơm iat; ơ kòn klau 
Sippôr dê, iat tĕ añ. 

19Yàng Tom Trồ ò di la cau mơ rgơi đơs blac, kung ò di la kòn mơnus tòmgơl nùs 
kơlôi Kơnràñ dê. Kơnràñ đơs mơ ò lơh sơl ơ? Kơnràñ neh hơ pơgon mơ ò lơh 
jat sơl ơ? 

20Añ neh dòp dô jơnau gơnoar sồr nàng ai lơngai; Kơnràñ neh ai lơngai, mơ añ 
ò rgơi tòmgơl bơta hơ̆. 

21Ò jòi gŏ bơta tồi glài tòm Jakôp, ò jòi bàn bơta dồn sa rƀah tòm Israel. Jehôwa 
Yàng Tom Trồ bol khai dê ơm bal mơ bol khai; jơnau driau dờng jòng ro Bơtau 
ơm digùl bol khai. 

22Yàng Tom Trồ neh cèng bol khai lik klàs bơh di Ejiptơ; bol khai gơs bơta pràn 
kơldang kơnrồ brê dê. 

23Ò gơs bơta juh proh tòmdră mơ Jakôp, ò gơs bơta sền dà tòmdră mơ Israel. Tŭ 
do rơp đơs bơh Jakôp mơ bơh Israel lah: ‘Sền tĕ ñchi bơta Yàng Tom Trồ neh 
lơh!’ 

24Làng bol ñă ntào kung be dô nơm klìu triă me; bol khai tơngguh is bol khai dê 
kung be dô nơm klìu triă gơ ò bài bic rlô jơl tus di tŭ gơ neh sa loan phan gơ neh 
kup mơ hùc mhàm ală phan gơ neh kup geh.” 

25Gen Balak đơs mơ Balaam lah: “Bañ srat sơntơm bol khai dô jơnau lơi mơ kung 
bañ ai lơngai bol khai in dô êt lơi!” 

26Balaam ho lah: “Añ ò di neh đơs mơ bơtau lah añ pal lơh jat bơta lơi Yàng 
Jehôwa đơs ò ơ?” 

Jơnau đơs hwơr dơ̆ pe Balaam dê 
27Gen Balak đơs mơ Balaam lah: “Tus tĕ, lòi añ lam mê tus hơ dô bă tiah ndai. 
Digơlan Yàng Tom Trồ rơp niam nùs lòi mê srat sơntơm bol khai tềng hơ̆.” 

28Mơ Balak lam Balaam guh hơ bồ Pheor, sền gŏ làm ƀlàng ngềt ngơt. 

29Balaam đơs lah: “Bơtào tĕ añ in poh nơm cơnòng duh khoai tềng do, mơ rcang 
gơs poh nơm kơnrồ dam mơ poh nơm belàt dam añ in.” 

30Balak lơh jat be jơnau Balaam neh đơs, mơ ơn dô nơm kơnrồ dam mơ dô nơm 
belàt dam hơđang kòp cơnòng duh khoai. 

Khà Làng Bol 24 

Jơnau đơs hwơr dơ̆ pe Balaam dê 
1Mơ tai, tòm tŭ Balaam neh gŏ Yàng Jehôwa niam nùs ai lơngai Israel in, khai ò 
kơnòm di bơta juh proh tai kung be ală dơ̆ lài, mơya wèt mat khai dê hơ đah 
ƀlàng ngềt ngơt. 

2Tòm tŭ Balaam tơnggòr sền mơ gŏ Israel bơtào sàl ơm jat jơi bơtiàn bol khai 
dê, Hwềng Yàng Tom Trồ dê tus hơđang khai 

3mơ khai đơs ală jơnau đơs hwơr khai dê lah: “Do la jơnau đơs hwơr Balaam 
kòn klau Beor dê, jơnau đơs hwơr dô nă cau gơs mat sền gŏ loh làng, 

4jơnau đơs hwơr dô nă cau neh kơno ală jơnau đơs Yàng Tom Trồ dê, la cau neh 
gŏ bơta gơtơnggŏ bơh di Bơtau Gơnoar Dờng Làm Jơh, la cau neh tơmbic să cùn 
khoai, mơ mat khai dê neh geh pò. 

5Ơ Jakôp, ală sàl ơm mê dê la hàng mơnĕ ò git nđò! Ơ Israel, ală tiah ơm mê dê 
la mơnĕ mơnài ò git nđò! 

6Bol gơ geh bơtào dờng ơnàng kung be ală thòng, be ală suơn di gah hiòng dà, be 
ală chi kơlhô geh tam bơh Yàng Jehôwa, be ală chi pơnàng di gah ală dà. 

7Dà rơp hòr lik bơh ală thùng ơn dà khai dê, mơ gar sơntìl khai dê rơp tơngkah 
tơngkañ dà, Bơtau at bồ bol khai dê rơp la dờng rlau mơ Agak; lơgar bol khai dê 
rơp geh yò tơngguh hơđang. 

8Yàng Tom Trồ neh cèng bol khai lik klàs bơh di Ejiptơ; Bol khai gơs bơta pràn 
kơldang kung be dô nơm kơnrồ brê. Bol khai sa loan ală làng bol, dơrkă rpot rpet 
ală ntìng ală làng bol dê. 

9 Bol khai rlô să mơ bic kung be dô nơm klìu triă, kung be dô nơm klìu triă me, 
ñcau khin pơrlai gơ taih? Lơngai ală cau lơi in ai lơngai bol mê in, mơ ală cau srat 
sơntơm bol mê gen rơp kong srat sơntơm!” 

10Gen Balak gơhào gơjrañ ngan di Balaam. Khai tàp tê khai dê mơ đơs mơ 
Balaam lah: “Añ sồr jà mê tus nàng srat sơntơm ală cau sò tơm di añ, mơya mê 
neh ai lơngai bol khai in neh pe dơ̆ do rau. 

11Tŭ do, lik lòt tĕ mơ rê hìu! Añ neh đơs lah añ rơp ai phan ƀàn dờng mê in, mơya 
Yàng Jehôwa neh kơryan mê dòp geh phan ƀàn.” 

12Balaam ho wơl Balak lah: “Añ ò di neh đơs mơ ală cau kong sồr mơ bơtau neh 
sồr lòt tus hơ añ lah: 

13‘Bulah Balak ai añ in hìu gơlang khai dê bềng lìu priă mơ màh, añ ò rgơi lơh 
bơta lơi niam hala iơh jat nùs tòm añ jê rlau mơ jơnau sồr Yàng Jehôwa dê, mơ 
añ pal đơs mìng jơnau lơi Yàng Jehôwa đơs ò ơ’? 

14Tŭ do añ rê wơl hơ làng bol añ jê mơya tus tĕ, lòi añ yal lài bơtau in bơh bơta 
làng bol do rơp lơh di làng bol bơtau dê tòm ală ngai rơp tus.” 

Jơnau đơs hwơr dơ̆ poan Balaam dê 
15Gen khai đơs jơnau đơs hwơr khai dê lah: “Jơnau đơs hwơr Balaam kòn klau 
Beor dê, jơnau đơs hwơr dô nă cau gơs mat sền gŏ loh làng, 

16jơnau đơs hwơr dô nă cau kơno ală jơnau đơs Yàng Tom Trồ dê, la cau gơs 
bơta git wă bơh di Bơtau Hơđang Rlau Jơh, la cau neh gơs bơta gơtơnggŏ bơh di 
Bơtau Gơnoar Dờng Rlau Jơh, la cau neh tơmbic să cùn khoai, mơ gơs gar mat 
geh pò: 

17Añ gŏ Kơnràñ, mơya ò di tŭ do; Añ tơnggòr sền Kơnràñ, mơya ò di rềp. Dô nơm 
sơmañ rơp lik bơh di Jakôp; dô nơm gai gơnoar rơp tơngguh bơh di Israel. 
Kơnràñ rơp pòng bơcah ală bìng liang Môap dê, mơ ală sơgơn bơtau ală kòn klau 
Set dê. 

18Edôm rơp kong tòmpìt ai; Seir, cau sò tơm khai dê, rơp kong tòmpìt ai, mơya 
Israel rơp gơlik dờng pràn kơldang. 

19Dô nă bơtau at bồ rơp lik bơh di Jakôp mơ tơnroh ală cau gam kis tòm ƀòn 
dờng.” 

Jơnau đơs hwơr lồi dut Balaam dê 

20Lồc behơ̆ Balaam sền gŏ Amalek mơ đơs jơnau đơs hwơr khai dê lah: “Amalek 
la khà dùl digùl ală làng bol, mơya lồi dut gơ rơp kong roh rui.” 

21Gen khai gŏ ală cau Kenit mơ đơs jơnau đơs hwơr khai dê lah: “Tiah ơm sùm 
mê dê la kơ̆ cê, Rsòn mê dê neh ơm hơđang lŭ klềr; 

22mơya ală cau Kenit bol mê dê rơp kong tơnroh tòm tŭ Assur kup cèng bol mê.” 

23Gen khai đơs jơnau đơs hwơr khai dê lah: “Ơ hơh, ñcau rgơi kis tòm tŭ Yàng 
Tom Trồ lơh gơlik gơs bơta do taih? Ñcau la ală cau pơjum tơrgòm đah đang 
taih? 

24Ală ơhò rơp tus bơh di ală gah dàlềng Kittim dê; bol gơ rơp at bồ hơđang Assur 
mơ Eber, mơya bol khai kung rơp kong roh rui.” 

25Lồc behơ̆, Balaam ñă ntào rê hìu mơ Balak lòt tòm gùng khai dê. 

Khà Làng Bol 25 

Môap pơrlồm ơniai Israel 
1Tòm tŭ Israel ơm tòm Sittim, ală cau klau rơp sơntòm tìs glài rềs àr mơ ală cau 
ùr Môap. 

2Ală cau ùr hơ̆ neh jà bol khai sa ală phan ơn duh khoai ală yàng bol khai dê. Làng 
bol neh sa mơ cùn khoai di đap ală yàng hơ̆. 

3Behơ̆ Israel lơh gơs dô bă bal tòm bơta duh khoai Baal Pheor dê. Mơ bơta gơhào 
gơjrañ Yàng Jehôwa dê gơhào khuh tòmdră mơ bol khai. 

4Yàng Jehôwa đơs mơ Môise lah: “Kup tĕ jơh ală cau kwang at bồ làng bol do dê, 
tơnchơt bol khai mơ yồng ƀồc bol khai tòm bơta àng mattơngai dê di đap Yàng 
Jehôwa tồ bơta gơjrañ dờng Kơnràñ dê digơlan rơp geh rài bơh di Israel.” 

5Behơ̆, Môise đơs mơ ală cau kwang cahrña Israel dê lah: “Kòp nă tòm bol mê 
pal tơnchơt ală cau gơp bơtiàn he la ală cau tui yô bal tòm bơta duh khoai Baal 
Pheor dê.” 

6Tŭ hơ̆, dô nă cau klau Israel cèng tơmut tòm hìu nhă khai dê dô nă cau ùr Midian 
di đap mat Môise mơ jơh dô mpồl jơnum Israel dê, tòm tŭ bol khai ơm ñìm rac 
di tiah mpồng mut Sàl Tòm Mat dê. 

7Tòm tŭ Phineas kòn klau Eleajar, la sau Arôn cau gơnoar ơn phan duh khoai 
neh gŏ bơta hơ̆, khai sang lòi mpồl jơnum, at dô nơm tà tòm tê khai dê, 

8mơ lòt jat cau Israel mut tòm sàl ơm. Khai ai tà srơp bluh bàr nă bol hơ̆, srơp 
bluh cau Israel mơ bluh să jan cau ùr dê. Gen bơta kòp jê pluh plàng tơnroh cau 
Israel dơh wơl. 

9Mơya ntum khà cau neh chơt tòm bơta pluh plàng hơ̆ la bàr jơt poan rbô nă. 

10Yàng Jehôwa đơs mơ Môise lah: 

11“Phineas kòn klau Eleajar, sau Arôn cau gơnoar ơn phan duh khoai, neh lơh Añ 
in rài bơta gơjrañ dờng bơh di cau Israel, khai kung duh hul be Añ bơh bơta ryŭ 
ryơm Añ jê digùl bol khai, tài behơ̆ tòm bơta duh hul Añ jê Añ ò gŏ tơnroh bol 
khai. 

12Gen tàng, yal tĕ khai in lah Añ bơtào bơta ho bal ring lơngai Añ jê mơ khai 

13Khai mơ ală kòn sau khai dê rơp gơs dô bơta ho bal gam sùm sùm tòm gơnoar 
broă ơn phan duh khoai, tài bơh khai neh duh hul bơh bơta ryŭ ryơm Yàng Tom 
Trồ khai dê, mơ neh lơh gơs bơta tơwài glài cau Israel in.” 

14Sơnđan mat cau Israel neh gơkòl tơnchơt bal mơ cau ùr Midian la Jimri kòn 
klau Salu, cau kwang at bồ dô hìu nhă cau Simeôn. 

15Mơ sơnđan mat cau ùr Midian neh gơkòl tơnchơt la Kôsbi kòn ùr Jur, dô nă cau 
kwang at bồ jơi bơtiàn hìu nhă Midian dê. 

16Yàng Jehôwa đơs mơ Môise lah: 

17“Gơwèt tĕ hơ cau Midian kung be cau sò tơm mơ tơnchơt tĕ bol khai, 

18tài bơh bol khai gơwèt hơ bol mê kung be cau sò tơm tòm tŭ bol khai pơrlồm 
ơniai bol mê tòm broă Pheor dê mơ bi ùr bol khai dê la Kôsbi, kòn ùr dô nă cau 
kwang at bồ Midian, hơ̆ la cau ùr neh kòl tơnchơt tòm tŭ bơta kòp jê pluh plàng 
gơlik gơs tài bơh Pheor.” 

Khà Làng Bol 26 

Kòp khà làng bol dơ̆ bàr 
1 Tơnơ̆ mơ bơta kòp jê pluh plàng Yàng Jehôwa đơs mơ Môise mơ Eleajar kòn 
klau Arôn, cau gơnoar ơn phan duh khoai lah: 

2“Kòp tĕ khà jơh mpồl jơnum Israel dê jat ală hìu nhă, jơh ală cau bàr jơt nam 
hala dờng rlau, la cau rgơi duh broă tòm mpồl ling Israel dê.” 

3Behơ̆ tòm ală ƀlàng ring Môap dê di gah Jordan đah ne Jerikô, Môise mơ Eleajar 
cau gơnoar ơn phan duh khoai đơs mơ bol khai mơ lah: 

4“Kòp tĕ khà ală cau klau bàr jơt nam hala dờng rlau jat be jơnau Yàng Jehôwa 
neh sồr Môise.” Do la ală cau Israel neh lik lòt bơh di Ejiptơ: 

5Ală kòn klau Ruben kòn klau tơnhoa Israel dê la: bơh Hanôk gơs mpồl hìu nhă 
Hanôk; bơh Phallu gơs mpồl hìu nhă Phallu; 

6bơh Hesrôn gơs mpồl hìu nhă Hesrôn; bơh Karmi gơs mpồl hìu nhă Karmi; 

7Hơ̆ la ala mpồl hìu nhă Ruben dê, ntum khà bol khai la poan jơt pe rbô poh 
rhiang pe jơt nă. 

8Kòn klau Phallu la Eliap, 

9mơ ală kòn klau Eliap la Nemuel, Dathan mơ Abiram. Hơ̆ la Dathan mơ Abiram 
la ală cau kwang at bồ mpồl jơnum làng bol neh tòmdră mơ Môise mơ Arôn mơ 
ơm bal mơ ală cau jat Kôra tòm tŭ bol khai tòmdră mơ Yàng Jehôwa. 

10Ù tiah neh ha bơr gơ dê mơ sa loan bol khai bal mơ Kôra, ală cau jat Kôra kong 
chơt tòm tŭ ồs sa bàr rhiang pram jơt nă cau klau. Mơ bol khai lơh gơs dô nơm 
tềl bơto pơhìn. 

11Bulah behơ̆, jơi bơtiàn Kôra ò chơt jơh hir. 

12Ală kòn sau Simeôn jat mpồl hìu nhă bol khai dê la: bơh di Nemuel gơs mpồl 
hìu nhă Nemuel; bơh di Jamin gơs mpồl hìu nhă Jamin; bơh Jakin gơs mpồl hìu 
nhă Jakin; 

13bơh di Jerah gơs mpồl hìu nhă Jerah; bơh di Sol gơs mpồl hìu nhă Sol. 

14Hơ̆ la ală mpồl hìu nhă Simeôn dê; gơs bàr jơt bàr rbô bàr rhiang nă. 

15Ală kòn sau Gat jat mpồl hìu nhă bol khai dê gơs: bơh di Jephôn gơs mpồl hìu 
nhă Jephôn; bơh di Hakgi gơs mpồl hìu nhă Hakgi; bơh di Suni gơs mpồl hìu nhă 
Suni; 

16bơh di Ôsni gơs mpồl hìu nhă Ôsni; bơh di Eri gơs mpồl hìu nhă Eri; 

17bơh di Arôdi gơs mpồl hìu nhă Arôdi; bơh di Areli gơs mpồl hìu nhă Areli. 

18Hơ̆ la ală mpồl hìu nhă Gat dê; ntum khà bol khai dê la poan jơt rbô mơ pram 
rhiang nă. 

19Er mơ Ônan, la ală kòn klau Juda dê, mơya bol khai chơt tòm Kanaan. 

20Ală kòn sau Juda jat mpồl hìu nhă bol khai dê la: bơh di Selah gơs mpồl hìu nhă 
Selah; bơh di Pheres gơs mpồl hìu nhă Pheres; bơh di Jerah gơs mpồl hìu nhă 
Jerah. 

21Ală kòn sau Pheres la: bơh di Hesrôn gơs mpồl hìu nhă Hesrôn; bơh di Hamul 
gơs mpồl hìu nhă Hamul. 

22Hơ̆ la ală mpồl hìu nhă Juda dê; ntum khà bol khai la poh jơt prau rbô pram 
rhiang nă. 

23Ală kòn sau Issaka jat mpồl hìu nhă bol khai dê la: bơh di Tôla gơs mpồl hìu 
nhă Tôla; bơh di Phuah gơs mpồl hìu nhă Phuah; 

24bơh di Jasup gơs mpồl hìu nhă Jasup; bơh di Simrôn gơs mpồl hìu nhă Simrôn. 

25Hơ̆ la ală mpồl hìu nhă Issaka dê; ntum khà bol khai la prau jơt poan rbô pe 
rhiang nă. 

26Ală kòn sau Jebulun jat mpồl hìu nhă bol khai dê la: bơh di Seret gơs mpồl hìu 
nhă Seret; bơh di Elôn gơs mpồl hìu nhă Elôn; bơh di mpồl Jahleel gơs mpồl hìu 
nhă Jahleel. 

27Hơ̆ la ală mpồl hìu nhă Jebulun; ntum khà bol khai dê la prau jơt rbô mơ pram 
rhiang nă. 

28Ală kòn sau Jôsep jat mpồl hìu nhă bơh di Manase mơ Epraim la: 

29Ală kòn sau Manase bơh di Makir gơs mpồl hìu nhă Makir (Makir la bèp 
Galaat); bơh di Galaat gơs mpồl hìu nhă Galaat. 

30Do la ală kòn sau Galaat: bơh di Iejer gơs mpồl hìu nhă Iejer; bơh di Helek gơs 
mpồl hìu nhă Helek; 

31bơh di Asriel gơs mpồl hìu nhă Asriel; bơh di Sicem gơs mpồl hìu nhă Sicem; 

32bơh di Semida gơs mpồl hìu nhă Semida; bơh di Hepher gơs mpồl hìu nhă 
Hepher. 

33(Jelôphehat kòn klau Hepher ò gơs ală kòn klau; khai gơs mìng ală kòn ùr 
sơnđan mat la Mahlah, Nôah, Hôglah, Milkah mơ Tirjah.) 

34Hơ̆ la ală mpồl hìu nhă Manase dê; ntum khà bol khai dê la pram jơt bàr rbô 
poh rhiang nă. 

35Do la ală kòn sau Epraim jat mpồl hìu nhă bol khai dê: bơh di Suthelah gơs 
mpồl hìu nhă Suthelah; bơh di Beker gơs mpồl hìu nhă Beker; bơh di Thahan gơs 
mpồl hìu nhă Thahan. 

36Do la ală kòn sau Suthelah: bơh di Eran gơs mpồl hìu nhă Eran. 

37Hơ̆ la ală mpồl hìu nhă Epraim dê; ntum khà bol khai dê la pe jơt bàr rbô pram 
rhiang nă. Hơ̆ la ală kòn sau Jôsep dê jat mpồl hìu nhă bol khai dê. 

38Ală kòn sau Benjamin jat mpồl hìu nhă bol khai dê la: bơh di Bela gơs mpồl hìu 
nhă Bela; bơh di Asbel gơs mpồl hìu nhă Asbel; bơh di Ahiram gơs mpồl hìu nhă 
Ahiram; 

39bơh di Supham gơs mpồl hìu nhă Supham; bơh di Hupham gơs mpồl hìu nhă 
Hupham. 

40Ală kòn sau Bela bơh di Ar mơ Naaman la: bơh di Ar gơs mpồl hìu nhă Ar; bơh 
di Naaman gơs mpồl hìu nhă Naaman. 

41Hơ̆ ală mpồl hìu nhă Benjamin dê; ntum khà bol khai dê la poan jơt pram rbô 
prau rhiang nă. 

42Do la ală kòn sau Dan dê jat ală mpồl hìu nhă bol khai dê: bơh di Suham gơs 
mpồl hìu nhă Suham. Hơ̆ la ală mpồl hìu nhă Dan dê: 

43Jơh tơl nă bol khai la cau tòm mpồl hìu nhă Suham dê; mơ ntum khà bol khai 
dê la prau jơt poan rbô poan rhiang nă. 

44Ală kòn sau Aser dê jat ală mpồl hìu nhă bol khai dê gơs: bơh di Imnah gơs 
mpồl hìu nhă Imnah; bơh di Isbi gơs mpồl hìu nhă Isbi; bơh di Beriah gơs mpồl 
hìu nhă Beriah; 

45mơ bơh di ală kòn sau Beriah gơs: bơh di Heber gơs mpồl hìu nhă Heber; bơh 
di Malkiel gơs mpồl hìu nhă Malkiel. 

46(Aser neh gơs dô nă kòn ùr sơnđan la Serah.) 

47Hơ̆ la ală mpồl hìu nhă Aser dê; ntum khà bol khai dê la pram jơt pe rbô poan 
rhiang nă. 

48Ală kòn sau Neptali jat ală mpồl hìu nhă bol khai dê la: bơh di Jahjeel gơs mpồl 
hìu nhă Jahjeel dê; bơh Guni gơs mpồl hìu nhă Guni dê; 

49bơh di Jejer gơs mpồl hìu nhă Jejer dê; bơh di Sillem gơs mpồl hìu nhă Sillem 
dê. 

50Hơ̆ la ală mpồl hìu nhă Neptali dê; ntum khà bol khai dê la poan jơt pram rbô 
poan rhiang nă. 

51Ntum khà jơh mơ jơh cau Israel dê la prau rhiang mơ dùl rbô poh rhiang pe jơt 
nă. 

52 Yàng Jehôwa đơs mơ Môise lah: 

53“Ù tiah pal geh tòmpà bol khai in lơh gơs sre brê jat ntum khà sơnđan mat bol 
khai dê. 

54Jơi bơtiàn lơi gơs oă cau gen ai tĕ sre brê dờng, mơ jơi bơtiàn lơi dô êt cau gen 
ai tĕ sre brê dềt; kòp mpồl pal dòp geh sre brê jat ntum khà ală cau neh geh cih 
sơnđan tòm sră. 

55Lơh tĕ nền lah ù tiah pal geh tòmpà jat bơta tă khà. Sre brê kòp mpồl rơp dòp 
geh jat be ală sơnđan mat jơi bơtiàn ồng pàng dê. 

56Kòp sre brê pal geh tòmpà jat bơta tă khà digùl ală mpồl oă cau rlau mơ ală 
mpồl êt cau rlau.” 

57Do la ală cau Lebi neh geh kòp khà jat mpồl hìu nhă bol khai dê: bơh di Gersôn 
gơs mpồl hìu nhă Gersôn; bơh di Kôhat gơs mpồl hìu nhă Kôhat; bơh di Merari 
gơs mpồl hìu nhă Merari. 

58Tơnơ̆ do kung la ală mpồl hìu nhă Lebi dê; mpồl hìu nhă Lipni, mpồl hìu nhă 
Hebrôn, mpồl hìu nhă Mali, mpồl hìu nhă Musi, mpồl hìu nhă Kôra. Kôhat la ồng 
pàng Amram; 

59sơnđan mat bau ùr Amram la Jôkebet, dô nă tòm kòn sau Lebi dê, neh geh deh 
tòm Ejiptơ. Bơh di Amram, Jôkebet deh Arôn, Môise mơ ruh bol khai dê la 
Miriam. 

60 Arôn la bèp Nadap mơ Abihu, Eleajar mơ Ithamar. 

61 Mơya Nadap mơ Abihu neh chơt tòm tŭ bol khai ơn dô nơm phan ơn duh khoai 
mơ ồs ò geh gơnoar ơn di đap Yàng Jehôwa. 

62Ntum khà jơh ală kòn klau Lebi dê gơs dô kơnhai hala dờng rlau la bàr jơt pe 
rbô nă. Bol khai ò geh kòp khà bal mơ ală cau Israel ndai tài bơh bol khai ò dòp 
geh sre brê digùl bol hơ̆. 

63Hơ̆ la ală cau neh geh kòp khà bơh Môise mơ Eleajar cau gơnoar ơn phan duh 
khoai tòm tŭ bol khai kòp khà cau Israel tòm ală ƀlàng ring Môap rò gah Jordan 
đah ne Jerikô. 

64Ò gơs dô nă cau lơi tòm bol khai ơm digùl ală cau neh geh kòp khà bơh Môise 
mơ Arôn cau gơnoar ơn phan duh khoai tòm tŭ bàr nă ồng hơ̆ kòp khà cau Israel 
tòm ƀlàng ngềt ngơt Sinai. 

65 Bơh Yàng Jehôwa neh đơs mơ ală cau Israel hơ̆ lah bol khai ngan la rơp chơt 
tòm ƀlàng ngềt ngơt, mơ ò gơs dô nă cau lơi tòm bol khai gam lòi wơl, lòi mìng 
Kalep kòn klau Jephune mơ Jôsue kòn klau Nun lơm. 

Khà Làng Bol 27 

Ală kòn ùr Selôphehat dê 
1Ală kòn ùr Selôphehat kòn klau Hepher, sau Galaat, se Makir, set Manase dê, 
gơrê bal mơ mpồl hìu nhă Manase kòn klau Jôsep. Sơnđan mat ală kòn ùr hơ̆ la 
Mahlah, Nôah, Hôglah, Milkah mơ Tirjah. 

2Bol khai tus rềp di tiah mut Sàl Tòm Mat, mơ ntào di đap Môise, Eleajar cau 
gơnoar ơn phan duh khoai, ală cau kwang at bồ jơh dô mpồl jơnum làng bol dê, 
mơ đơs lah: 

3“Bèp bol hi dê neh chơt tòm ƀlàng ngềt ngơt. Khai ò di ơm digùl ală cau jat Kôra 
neh dô nùs bal tòmdră mơ Yàng Jehôwa, mơya khai neh chơt bơh tồi glài să tòm 
khai dê mơ ò gŏ lòi wơl ală kòn klau. 

4Ñchi bơh tài sơnđan mat bèp bol hi dê pal kong roh thit bơh di mpồl hìu nhă 
khai dê tài bơh khai ò gơs kòn klau taih? Dan ai bol hi in sre brê digùl ală cau gơp 
bơtiàn bèp bol hi dê.” 

5Behơ̆ Môise cèng jơnau bol hơ̆ dê tus di đap Yàng Jehôwa 

6mơ Yàng Jehôwa đơs mơ khai lah: 

7 “Jơnau ală kòn ùr Selôphehat neh đơs la di. Ngan, mê pal ai bol khai in ù tiah 
lơh gơs sre brê digùl ală gơp bơtiàn bèp bol khai dê, mơ jào bol khai in sre brê 
bèp bol khai dê. 

8Đơs tĕ mơ ală cau Israel lah: ‘Dilah dô nă cau klau chơt mơ ò lòi dô nă kòn klau 
lơi gen jào tĕ sre brê khai dê kòn ùr khai in. 

9Dilah cau hơ̆ ò gơs kòn ùr gen ai tĕ sre brê khai dê ală oh mi khai in. 

10Dilah cau hơ̆ ò gơs oh mi gen ai tĕ sre brê khai dê ală oh mi bèp khai in. 

11Dilah bèp khai ò gơs oh mi gen ai tĕ sre brê khai dê cau gơp bơtiàn rềp rlau jơh 
tòm mpồl hìu nhă khai dê nàng khai dòp geh gơlơh gơs phan tòm. Bơta hơ̆ rơp 
la dô jơnau pal lơh, jat bơta boh lam cau Israel dê mơ Yàng Jehôwa neh sồr 
Môise.’” 

Jôsue pơrdòn gơnoar broă Môise dê 
12 Gen Yàng Jehôwa đơs mơ Môise lah: “Guh tĕ hơđang mơnơm Abarim do mơ 
sền gŏ ù tiah Añ neh ai ală cau Israel in. 

13Tơnơ̆ mơ tŭ mê neh sền gŏ gơ rau, mê kung geh cèng brê ơm bal mơ ồng pàng 
mê dê, kung be Arôn la bi mê dê, 

14bơh tòm tŭ mpồl jơnum làng bol tòmdră tòm ƀlàng ngềt ngơt Jin bơh dà, bàr 
nă bol mê neh ò dòn bơr lơh jat jơnau sồr Añ jê nàng bơtào Añ sàng goh di đap 
mat bol khai.” (Hơ̆ la dà Meriba Kades tòm ƀlàng ngềt ngơt Jin.) 

15Môise đơs mơ Yàng Jehôwa lah: 

16“Dan Jehôwa la Yàng Tom Trồ la tòm ryas jơh ală jơi geh bơta kis dê, pồ bơtào 
dô nă cau hơđang mpồl jơnum làng bol do 

17 nàng lik mut di đap bol khai, la dô nă cau rơp tề lam bol khai lik mơ mut tồ 
làng bol Yàng Jehôwa dê rơp ò gơlik gơs kung be belàt ò gơs cau ê sền gàr.” 

18 Behơ̆ Yàng Jehôwa đơs mơ Môise lah: “Ai tĕ Jôsue kòn klau Nun, la cau gơs 
Hwềng Yàng ơm bal, mơ ơn tê mê dê hơđang khai. 

19Sồr khai ntào di đap Eleajar cau gơnoar ơn phan duh khoai mơ jơh dô mpồl 
jơnum làng bol, mơ bơtào jào broă khai in di đap mat bol khai. 

20Ai tĕ khai in dô pơnah tòm gơnoar at bồ mê dê tồ jơh dô mpồl jơnum làng bol 
rơp dòn bơr khai. 

21 Khai pal ntào di đap Eleajar cau gơnoar ơn phan duh khoai, la cau rơp dòp geh 
jơnau lơh nền bơh khai kơnòm di bơta hòi lùp Urim di đap Yàng Jehôwa. Jat 
jơnau gơnoar sồr khai dê mơ khai mơ jơh dô mpồl jơnum làng bol cau Israel dê 
rơp lik lòt, mơ kung jat jơnau gơnoar sồr khai dê mơ bol khai rơp mut wơl.” 

22Môise lơh jat tòm toh be jơnau Yàng Jehôwa neh sồr khai. Khai ai Jôsue mơ sồr 
ntào di đap Eleajar cau gơnoar ơn phan duh khoai mơ di đap jơh dô mpồl jơnum 
làng bol dê. 

23 Gen khai ơn tê hơđang Eleajar mơ pồ bơtào jào broă khai in, jat be Yàng 
Jehôwa neh bơto tơnggit bơh Môise. 

Khà Làng Bol 28 

Ală phan ơn duh khoai kòp ngai 
1Yàng Jehôwa đơs mơ Môise lah: 

2“Ai tĕ jơnau sồr do cau Israel in mơ đơs mơ bol khai lah: ‘Tòm tŭ bol mê cèng 
ơn Añ in phan sa lơh gơs phan ơn chu pơrguc gơs ƀô bơlhu niam nùs Añ.’ 

3Đơs tĕ mơ bol khai lah: ‘do la phan ơn duh khoai chu tòm ồs mơ bol mê ơn Yàng 
Jehôwa in: bàr nơm belàt gơs dô nam, ò tềl sồt, lơh gơs phan ơn chu pơrguc jat 
be òs kòp ngai. 

4Rcang gơs dô nơm belàt tòm àng drim mơ dô nơm ndai tòm trồ mho, 

5bal mơ dô nơm phan ơn mơ kòi mbo la dô pơnah jơt epha kơmbuh phe rhền 
bơcă bal mơ dô pơnah poan hin mơñà ôlibe. 

6Hơ̆ la phan ơn duh khoai chu pơrguc òs ơn neh bơtào gơs tòm mơnơm Sinai 
gơs ƀô bơlhu niam nùs, la dô nơm phan ơn duh khoai chu tòm ồs ơn Yàng Jehôwa 
in.’ 

7Phan ơn pơdơng pơnjat bal la dô pơnah poan hin phan hùc gơs kañ bal mơ kòp 
nơm belàt. Tuh tĕ phan ơn pơdơng duh khoai Yàng Jehôwa in tòm Tiah Sàng 
Goh. 

8Rcang gơs dô nơm belàt dơ̆ bàr tòm trồ mho, pơnjat bal phan ơn duh khoai mơ 
kòi mbo mơ phan ơn pơdơng duh khoai ndròm bal be neh rcang ơn tòm àng 
drim. Hơ̆ la dô nơm phan ơn chu tòm ồs gơs ƀô bơlhu niam nùs Yàng Jehôwa.” 

Ală phan ơn duh khoai tòm ngai Saƀat 
9“Tòm ngai Saƀat, rcang tĕ dô nơm phan ơn duh khoai gơs bàr nơm belàt dô 
nam, ò sồt rmàñ, bal mơ dô nơm phan ơn pơdơng duh khoai mơ dô nơm phan 
ơn mơ kòi mbo gơs bàr pơnah jơt epha kơmbuh phe rhền bơcă bal mơ mơñà. 

10Hơ̆ la phan ơn chu pơrguc tòm kòp ngai Saƀat, pơnjat bal mơ phan ơn chu 
pơrguc òs ơn mơ phan ơn pơdơng gơ dê.” 

Ală phan ơn duh khoai kòp kơnhai 
11“Tòm ngai dùl kòp kơnhai dê, ơn tĕ Yàng Jehôwa in dô nơm phan duh khoai 
chu pơrguc gơs bàr nơm kơnrồ gam dềt, dô nơm belàt dam mơ poh nơm belàt 
dam dô nam, jơh ală phan hơ̆ pal ò gơs tềl sồt. 

12Bal mơ kòp nơm kơnrồ dam, gen pal gơs dô nơm phan ơn mơ kòi mbo la pe 
pơnah jơt epha kơmbuh phe rhền bơcă bal mơ mơñà, bal mơ belàt dam pal ơn 
dô nơm phan ơn mơ kòi mbo la bàr pơnah jơt epha kơmbuh phe rhền bơcă bal 
mơ mơñà; 

13mơ bal mơ kòp nơm belàt kòn pal ơn dô nơm phan ơn mơ kòi mbo gơs dô 
pơnah jơt epha kơmbuh phe rhền bơcă bal mơ mơñà. Hơ̆ la dô nơm phan ơn chu 
pơrguc ƀô bơlhu, dô nơm phan ơn chu pơrguc ơn Yàng Jehôwa in. 

14Bal mơ kòp nơm kơnrồ dam gen pal ơn dô nơm phan ơn pơdơng duh khoai 
gơs nggùl hin tơrnòm ño; bal mơ belàt dam, dô pơnah pe hin; mơ bal mơ kòp 
nơm belàt kòn dô pơnah poan hin dê. Hơ̆ la phan ơn duh khoai chu pơrguc kòp 
kơnhai ơn tòm kòp ngai dùl lik tòm nam. 

15Bal mơ phan ơn chu pơrguc òs ơn bal mơ phan ơn pơdơng duh khoai, dô nơm 
be dam kung pal ơn Yàng Jehôwa in lơh gơs phan ơn duh khoai tơwài glài.” 

Ngai wèr lòt gan 
16 “Di di ngai jơt poan kơnhai dùl gen pal pơjum sa Ngai wèr Lòt Gan. 

17 Di di ngai jơt pram kơnhai do gen gơs bơta pơjum sa; tòm poh ngai pal sa 
piang lă ò gơs kañ. 

18Tòm ngai dùl gen hòi pơjum tĕ dô bơta pơjum ơn is sàng goh mơ bañ lơh broă 
òs gơ dê. 

19Ơn tĕ Yàng Jehôwa in dô nơm phan duh khoai chu tòm ồs, dô nơm phan ơn chu 
pơrguc mơ bàr nơm kơnrồ dam gam dềt, dô nơm belàt dam dờng mơ poh nơm 
belàt dam dô nam, jơh ală bol gơ pal ò gơs tềl sồt. 

20Bal mơ kòp nơm kơnrồ dam pal rcang gơs dô nơm phan ơn mơ kòi mbo la pe 
pơnah jơt epha kơmbuh phe rhền bơcă bal mơ mơñà; bal mơ belàt dam gen pal 
gơs bàr pơnah jơt epha, 

21bal mơ kòp nơm tòm poh nơm belàt kòn pal gơs dô pơnah jơt epha. 

22Ơn tĕ bal dô nơm be dam lơh gơs phan ơn tơwài glài mê in. 

23Rcang tĕ gơs ală phan hơ̆ bal mơ phan ơn duh khoai chu pơrguc òs ơn kòp àng 
drim. 

24Kung behơ̆, rcang tĕ phan sa bơh phan ơn duh khoai chu tòm ồs kòp ngai tòm 
poh ngai gơs ƀô bơlhu niam nùs Yàng Jehôwa, hơ̆ la pal rcang gơs pơnjat bal mơ 
phan ơn duh khoai chu pơrguc òs ơn mơ phan ơn pơdơng duh khoai gơ dê. 

25Tòm ngai dơ̆ poh gen hòi tĕ dô bơta pơjum ơn is sàng goh mơ bañ lơh broă òs 
lơh gơ dê.” 

Pơjum sa ală poh 

26 “Tòm ngai ală plai bồ sơnam, tòm tŭ bol mê ơn Yàng Jehôwa in dô nơm phan 
ơn duh khoai mơ gar pa tòm tŭ pơjum sa ală poh, hòi tĕ dô bơta pơjum ơn is 
sàng goh mơ bañ lơh broă òs lơh gơ dê. 

27Ơn tĕ dô nơm phan ơn duh khoai chu pơrguc mơ bàr nơm kơnrồ gam dềt, dô 
nơm belàt dam dờng mơ poh nơm belàt dam dô nam lơh gơs ƀô bơlhu niam nùs 
Yàng Jehôwa. 

28Bal mơ kòp nơm kơnrồ dam gen pal gơs dô nơm phan ơn duh khoai mơ kòi 
mbo la pe pơnah jơt epha kơmbuh phe rhền bơcă bal mơ mơñà; bal mơ belàt 
dam gen pal ơn bàr pơnah jơt epha; 

29bal mơ kòp nơm tòm poh nơm belàt, ơn tĕ dô pơnah jơt epha. 

30Ơn bal tĕ dô nơm be dam lơh gơs phan ơn duh khoai tơwài glài mê in. 

31Rcang tĕ ală phan do bal mơ ală phan ơn pơdơng hùc, bơtơl hơđang phan ơn 
duh khoai chu pơrguc òs ơn mơ phan ơn duh khoai mơ kòi mbo. Lơh nền tĕ lah 
ală phan poan jơng pal ò gơs tềl sồt.” 

Khà Làng Bol 29 

Pơjum sa ală kơlwòk 
1“Di di ngai sơnròp kơnhai poh, bol mê bơtào tĕ dô bơta pơjum ơn is sàng goh 
mơ bañ lơh broă òs lơh. Hơ̆ la dô ngai ơn is bol mê in nàng uh ală kơlwòk. 

2Ơn tĕ Yàng Jehôwa in phan ơn duh khoai gơs ƀô bơlhu niam nùs Kơnràñ gen 
rcang tĕ dô nơm phan ơn duh khoai chu pơrguc mơ dô nơm kơnrồ gam dềt, dô 
nơm belàt dam mơ poh nơm belàt kòn gơs dô nam, jơh ală bol gơ pal ò gơs tềl 
sồt. 

3Bal mơ kơnrồ dam gen rcang gơs tĕ dô nơm phan ơn duh khoai mơ kòi mbo la 
pe pơnah jơt epha kơmbuh phe rhền bơcă bal mơ mơñà; bal mơ belàt dam gen 
bàr pơnah jơt; 

4bal mơ kòp nơm tòm poh nơm belàt kòn gen dô pơnah jơt. 

5Ơn bal tĕ dô nơm be dam lơh gơs phan ơn duh khoai tơwài glài mê in. 

6Ală phan do la phan ơn bơtơl mơ phan ơn duh khoai chu pơrguc kòp kơnhai 
mơ kòp ngai bal mơ ală phan ơn duh khoai mơ kòi mbo mơ ală phan ơn pơdơng 
duh khoai jat be neh lơh nền. Hơ̆ la ală phan ơn duh khoai chu pơrguc ơn Yàng 
Jehôwa in gơs ƀô bơlhu niam. 

Ngai ơn phan duh khoai tơwài glài 
7 Tòm ngai jơt kơnhai poh do hòi pơjum tĕ dô bơta pơjum ơn is sàng goh. Bol mê 
pal pơndang sang să he mơ bañ lơh dô nơm broă òs lơh lơi. 

8Ơn tĕ gơs ƀô bơlhu niam nùs Yàng Jehôwa in dô nơm phan ơn duh khoai chu 
pơrguc mơ dô nơm kơnrồ dam gam dềt, dô nơm belàt dam mơ poh nơm belàt 
dam gơs dô nam, jơh ală phan hơ̆ pal ò gơs sồt rmàñ. 

9Bal mơ kơnrồ dam gen rcang gơs tĕ dô nơm phan ơn duh khoai mơ kòi mbo la 
pe pơnah jơt epha kơmbuh phe rhền bơcă bal mơ mơñà; bal mơ belàt dam gen 
ơn tĕ bàr pơnah jơt; 

10bal mơ kòp nơm tòm poh nơm belàt kòn gen ơn tĕ dô pơnah jơt. 

11Ơn tĕ dô nơm be dam lơh gơs phan ơn tơwài glài bơtơl hơđang phan ơn tơwài 
glài nàng tơwài glài mơ phan ơn chu pơrguc òs ơn bal mơ phan ơn mơ kòi mbo, 
mơ ală phan ơn ñô. 

Ngai wèr Sàl Ing 
12 Tòm ngai jơt pram kơnhai poh, pơjum tĕ dô bơta pơjum ơn is sàng goh mơ 
bañ lơh broă òs lơh. Pơjum sa tĕ dô ngai pơjum sa Yàng Jehôwa in tòm poh ngai. 

13Ơn tĕ dô nơm phan ơn duh khoai chu tòm ồs lơh gơs ƀô bơlhô niam nùs Yàng 
Jehôwa in, dô nơm phan ơn duh khoai chu pơrguc mơ jơt pe nơm kơnrồ dam 
gam dềt bàr nơm belàt dam dờng mơ jơt poan nơm belàt dam dô nam mơ ò gơs 
tềl sồt. 

14Bal mơ kòp nơm tòm jơt poan nơm kơnrồ dam gen rcang gơs tĕ dô nơm phan 
ơn mơ kòi mbo gơs pe pơnah jơt epha kơmbuh phe rhền bơcă bal mơ mơñà; bal 
mơ kòp nơm tòm bàr nơm belàt dam gen ơn bàr pơnah jơt; 

15bal mơ kòp nơm tòm jơt poan nơm belàt kòn gen ơn dô pơnah jơt. 

16Kung ơn tĕ bal mơ dô nơm be dam lơh gơs phan ơn tơwài glài, bơtơl hơđang 
phan ơn chu pơrguc òs ơn bal mơ phan ơn mơ kòi mbo mơ phan ơn pơdơng hùc. 

17Tòm ngai bàr gen rcang gơs tĕ jơt bàr nơm kơnrồ dam gam dềt, bàr nơm belàt 
dam mơ jơt poan nơm belàt kòn gơs dô nam, jơh bol gơ pal ò gơs tềl sồt. 

18Bal mơ ală kơnrồ dam, ală be dam mơ ală belàt kòn gen rcang gơs tĕ ală phan 
ơn mơ kòi mbo, mơ ală phan ơn pơdơng jat be ntum khà neh lơh nền gơ dê. 

19Kung ơn tĕ dô nơm be dam lơh gơs phan ơn tơwài glài, bơtơl hơđang phan ơn 
chu pơrguc òs ơn bal mơ phan ơn kòi mbo, mơ phan ơn pơdơng hùc. 

20Tòm ngai pe, rcang gơs tĕ jơt dùl nơm kơnrồ dam, bàr nơm belàt dam mơ jơt 
poan nơm belàt kòn dam dô nam, jơh bol gơ ò gơs tềl sồt rmàñ. 

21Bal mơ ală kơnrồ dam, ală belàt dam mơ ală belàt kòn, rcang gơs tĕ ală phan 
ơn mơ kòi mbo mơ ală phan ơn pơdơng jat ntum khà neh lơh nền. 

22Ơn bal tĕ dô nơm be dam lơh gơs phan ơn tơwài glài, bơtơl hơđang phan ơn 
chu pơrguc òs ơn bal mơ phan ơn kòi mbo mơ phan ơn pơdơng hùc. 

23Tòm ngai dơ̆ poan, rcang tĕ gơs jơt poan nơm kơnrồ dam, bàr nơm belàt dam 
mơ jơt poan nơm belàt dam dô nam, jơh ală bol gơ ò gơs tềl sồt, 

24bal mơ ală kơnrồ dam, ală belàt dam mơ ală belàt kòn gen rcang gơs tĕ ală 
phan ơn mơ kòi mbo mơ phan ơn pơdơng hùc bol gơ dê jat be ntum khà neh lơh 
nền. 

25Ơn bal tĕ dô nơm be dam lơh gơs phan ơn tơwài glài, bơtơl hơđang phan ơn 
chu pơrguc òs ơn bal mơ phan ơn mơ kòi mbo mơ phan ơn pơdơng hùc. 

26Tòm ngai pram, gen rcang tĕ sin nơm kơnrồ dam, bàr nơm belàt dam mơ jơt 
poan nơm belàt kòn dô nam, jơh ală bol gơ ò gơs tềl sồt. 

27Bal mơ ală kơnrồ dam, ală belàt dam mơ ală belàt kòn gen rcang tĕ ală phan 
ơn kòi mbo mơ phan ơn pơdơng hùc bol gơ dê jat be ntum khà neh lơh nền. 

28Ơn bal tĕ dô nơm be dam lơh gơs phan ơn tơwài glài, bơtơl hơđang phan ơn 
chu pơrguc òs ơn bal mơ phan ơn mơ kòi mbo mơ phan ơn pơdơng hùc. 

29Tòm ngai prau gen rcang gơs tĕ phàm nơm kơnrồ dam, bàr nơm belàt dam mơ 
jơt poan nơm belàt kòn gơs dô nam, jơh ală bol gơ pal ò gơs sồt. 

30Bal mơ ală kơnrồ dam, ală belàt dam mơ ală belàt kòn gen rcang tĕ ală phan 
ơn kòi mbo mơ phan ơn pơdơng hùc bol gơ dê jat be ntum khà neh lơh nền. 

31Ơn bal tĕ dô nơm be dam lơh gơs phan ơn tơwài glài, bơtơl hơđang phan ơn 
chu pơrguc òs ơn bal mơ phan ơn kòi mbo mơ phan ơn pơdơng hùc. 

32Tòm ngai poh gen rcang tĕ gơs poh nơm kơnrồ dam, bàr nơm belàt dam mơ 
jơt poan nơm belàt kòn dô nam, jơh ală bol gơ ò gơs tềl sồt rmàñ. 

33Bal mơ ală kơnrồ dam, ală belàt dam mơ ală belàt kòn gen rcang gơs tĕ ală 
phan ơn kòi mbo mơ phan ơn pơdơng hùc bol gơ dê jat be ntum khà neh lơh 
nền. 

34Ơn bal tĕ dô nơm be dam lơh gơs phan ơn tơwài glài, bơtơl hơđang phan ơn 
chu pơrguc òs ơn bal mơ phan ơn kòi mbo mơ phan ơn pơdơng hùc. 

35Tòm ngai dơ̆ phàm, gen ơn is dô bơta pơjum mơ bañ lơh broă òs lơh. 

36Ơn tĕ dô nơm phan ơn duh khoai chu tòm ồs lơh gơs ƀô bơlhu niam nùs Yàng 
Jehôwa in, mơ jơt pe nơm kơnrồ dam gam dềt, bàr nơm belàt dam mơ jơt poan 
nơm belàt dam dô nam mơ ò gơs tềl sồt rmàñ lơh gơs dô nơm phan ơn duh khoai 
chu pơrguc. 

37Bal mơ kơnrồ dam, belàt dam mơ ală belàt kòn gen rcang gơs tĕ ală phan ơn 
mơ kòi mbo mơ phan ơn pơdơng hùc bol gơ dê jat be ntum khà neh lơh nền. 

38Ơn bal tĕ dô nơm be dam lơh gơs phan ơn tơwài glài, bơtơl hơđang phan ơn 
chu pơrguc òs ơn bal mơ phan ơn kòi mbo mơ phan ơn pơdơng hùc. 

39Bơtơl tĕ hơđang jơnau bol mê neh srat să ho nền, mơ ală phan ơn jat nùs kòñ 
bol mê dê gen rcang tĕ ală bơta do Yàng Jehôwa in tòm ală bơta pơjum sa neh 
bơtào gơs: ală phan ơn chu pơrguc, ală phan ơn mơ kòi mbo, ală phan ơn pơdơng 
hùc mơ ală phan ơn ring lơngai.” 

40Môise yal wơl ală cau Israel in jơh ală jơnau Yàng Jehôwa neh sồr khai. 

Khà Làng Bol 30 

Ală jơnau ho pơgon 
1Môise đơs mơ ală cau kwang at bồ ală jơi bơtiàn Israel lah: “Do la ală jơnau sồr 
Yàng Jehôwa dê: 

2Tòm tŭ dô nă cau klau gơs dô jơnau ho pơgon mơ Yàng Jehôwa, hala srat să 
tòmkơt să khai tòm dô jơnau ho nền, gen khai ò rgơi sang lòi jơnau đơs khai dê, 
mơya khai pal lơh jat jơh ală jơnau khai neh đơs. 

3Tòm tŭ dô nă cau ơruh gam ơm tòm hìu bèp khai dê mơ khai neh ho pơgon mơ 
Yàng Jehôwa, hala khai neh srat să tòmkơt să khai tòm dô jơnau ho nền, 

4 mơ bèp khai neh kơno bơh jơnau khai ho pơgon hala jơnau khai neh srat să ho 
nền mơya bèp khai ò gŏ đơs jơnau lơi mơ khai, gen pal prap gàr jơh ală jơnau ho 
pơgon mơ kòp jơnau srat să ho nền neh kơt di să tòm khai. 

5Mơya dilah bèp khai bơkơ̆u khai tòm tŭ neh kơno ală jơnau hơ̆ gen jơh ală jơnau 
ho pơgon mơ jơnau srat să ho nền neh kơt di să tòm khai rơp ò gam tai; Yàng 
Jehôwa rơp hồ toh khai tài bơh bèp khai neh bơkơ̆u. 

6Dilah khai tòmbau tơnơ̆ mơ tŭ khai neh gơs jơnau ho pơgon hala tơnơ̆ mơ tŭ 
sơndồi khai neh sơrbac sơrbang ho pơgon dô jơnau gơtòmkơt di să tòm khai, 

7mơ bau klau khai kơno bơh jơnau hơ̆ mơya ò đơs jơnau lơi mơ khai, gen ală 
jơnau ho pơgon khai dê hala ală jơnau srat să ho nền mơ khai neh kơt di să tòm 
khai pal prap gàr. 

8Mơya dilah bau klau khai bơkơ̆u khai tòm tŭ bau klau khai neh kơno bơh jơnau 
hơ̆, gen bau klau khai neh tơnroh jơnau ho pơgon neh kơt di bau ùr khai hala 
jơnau ho pơgon sơrbac sơrbang neh kơt di bau ùr khai dê, mơ Yàng Jehôwa rơp 
hồ toh khai. 

9Jơnau ho pơgon lơi hala jơnau ho lơi tòmkơt mơ dô nă cau ùr bơnrau hala dô 
nă cau ùr neh tòmlòi bau gen ală jơnau hơ̆ pal prap gàr. 

10Dilah dô nă cau ùr ơm kis mơ bau klau khai dê mơ khai gơs jơnau ho pơgon 
tòmkơt mơ să tòm khai bơh dô jơnau srat să ho nền 

11mơ bau klau khai dê kơno git jơnau hơ̆ mơya ò đơs jơnau lơi mơ khai mơ ò gŏ 
bơkơ̆u khai, gen jơh ală jơnau ho pơgon hala jơnau ho tòmkơt mơ să tòm khai 
pal prap gàr. 

12Mơya dilah bau klau khai dê sang lòi ală jơnau hơ̆ tòm tŭ khai kơno gơ gen ò 
gơs jơnau ho pơgon lơi hala jơnau srat să ho nền lơi neh lik bơh di bơr cau ùr hơ̆ 
rơp gam wơl. 

13Bau klau khai dê rgơi dòp hala sang lòi jơnau ho pơgon lơi bau ùr neh ho hala 
jơnau srat să ho nền lơi nàng pơndang sang să tòm khai dê. 

14Mơya dilah bau klau khai dê ò đơs jơnau lơi mơ khai bơh bơta hơ̆ bơh ngai do 
jơl ngai tơnơ̆ gen khai dòp git jơh ală jơnau ho pơgon bau ùr khai dê hala ală 
jơnau ho nền neh kơt mơ bau ùr khai dê. Khai dòp ală jơnau hơ̆ bơh bơta khai ò 
đơs dô jơnau lơi mơ bau ùr khai dê tòm tŭ khai kơno bơh ală jơnau hơ̆. 

15Bulah behơ̆, dilah bau klau khai sang lòi ală jơnau ho hơ̆ tòm dô êt tŭ tơnơ̆ mơ 
khai neh kơno bơh ală jơnau hơ̆, gen khai gơs broă tòmpal kong bơta tồi glài bau 
ùr khai dê.” 

16Hơ̆ la ală jơnau mơ Yàng Jehôwa neh sồr Môise gơwèt hơ ală bơta ring lơngai 
digùl dô nă cau klau mơ bau ùr khai dê, mơ digùl dô nă bèp mơ kòn ơruh khai 
dê gam ơm tòm hìu khai. 

Khà Làng Bol 31 

Bơta sal tê di cau Midian 
1Yàng Jehôwa đơs mơ Môise lah: 

2“Sal tê tĕ di cau Midian ală cau Israel in. Tơnơ̆ mơ hơ̆ mê rơp geh tă cèng ơm bal 
mơ ồng pàng mê dê.” 

3Behơ̆ Môise đơs mơ làng bol lah: “Rcang tĕ phan tòmlơh ală cau klau bol mê dê 
nàng tòmlơh mơ ală cau Midian, nàng lơh gơlik gơs bơta sal tê Yàng Jehôwa dê 
hơđang bol khai. 

4Sồr dô rbô nă cau klau bơh di kòp jơi bơtiàn Israel nàng lik lòt tòmlơh.” 

5Behơ̆ gơs jơt bàr rbô nă cau klau geh rcang nàng tòmlơh, dô rbô nă bơh di kòp 
jơi bơtiàn geh sồr bơh di ală mpồl hìu nhă Israel dê. 

6Môise sồr bol khai lik lòt tòmlơh, dô rbô nă bơh di kòp jơi bơtiàn lòt jat Phineas 
kòn klau Eleajar cau gơnoar ơn phan duh khoai, khai cèng bal mơ khai ală phan 
ngui tòm hìu duh khoai mơ ală kơlwòk ngui nàng lơh tềl ai jơnau sồr. 

7Bol khai tòmlơh mơ cau Midian jat be jơnau Yàng Jehôwa neh sồr Môise, mơ 
tơnchơt kòp nă cau klau. 

8Digùl ală cau neh gơkòl tơnchơt gơs Ebi, Rekem, Jur, Hur mơ Reba la pram nă 
cau bơtau Midian dê. Bol khai kung ai đào tơnchơt Balaam kòn klau Beô dê. 

9Ală cau Israel kup ală cau ùr, ală kơnòm, mơ tòmpìt ai jơh ală kơnrồ, belàt mơ 
ală phan mơna cau Midian dê. 

10Bol khai chu jơh ală ƀòn dờng la tiah ală cau Midian neh ơm, mơ kung chu jơh 
ală sàl ơm bol khai dê. 

11Bol khai ai jơh ală phan tòmpìt geh, tơrgòm bal làng bol mơ ală phan poan jơng, 

12mơ cèng ală cau mơ ală phan neh kup mơ tòmpìt tus hơ Môise mơ Eleajar cau 
gơnoar ơn phan duh khoai, mơ mpồl jơnum Israel dê di tiah sàl ơm bol khai dê 
tòm ală ƀlàng ring Môap di gah Jordan đah ne Jerikô. 

13Môise, Eleajar cau gơnoar ơn phan duh khoai mơ jơh ală cau kwang at bồ mpồl 
jơnum dê lik lòt tìp mat mơ bol khai di tiah bơdìh sàl ơm. 

14Môise gơhào gơjrañ di ală cau kwang at bồ mpồl ling, la ală cau at bồ dô rbô nă 
mơ at bồ dô rhiang nă cau ling neh rê wơl bơh di tiah tòmlơh. 

15Khai lùp bol hơ̆ lah: “Bol mê neh lòi jơh ală cau ùr in kis ơ? 

16 Bol khai la ală cau neh lơh jat jơnau bơyai Balaam dê, mơ la ală cau neh lơh 
Israel in pơrlac sang Yàng Jehôwa tòm bơta neh gơlik gơs di tiah Pheor, tian gơs 
dô bơta pluh plàng neh tơnchơt làng bol Yàng Jehôwa dê. 

17Tŭ do, tơnchơt tĕ jơh ală kòn klau. Mơ tơnchơt tĕ kòp nă cau ùr neh bic bal mơ 
cau klau, 

18mơya lòi wơl bol mê in kòp nă kòn ùr òhềt bic mơ dô nă cau klau. 

19Jơh ală bol mê la cau neh tơnchơt dô nă cau hala neh ƀư di dô nă cau chơt gen 
pal ơm đah bơdìh sàl ơm tòm poh ngai. Tòm ngai dơ̆ pe mơ ngai dơ̆ poh bol mê 
pal lơh goh să tòm he mơ ală cau mơ bol mê neh kup geh. 

20Kung pal lơh goh tĕ ală ồi ào bal mơ ală phan lơh gơs mơ gơltau, mơ sơnò be 
hala mơ sơnò belàt.” 

21Gen Eleajar cau gơnoar ơn phan duh khoai đơs mơ ală cau ling neh lik lòt 
tòmlơh lah: “Do la jơnau sồr jat bơta boh lam mơ Yàng Jehôwa neh ai Môise in: 

22Màh, priă, kòng, lòs, thiek, trà 

23mơ phan lơi ndai mơ ồs ò sa tơnroh gen pal tơyơr gan ồs, gen gơ rơp geh goh. 
Mơya, gơ kung pal geh lơh goh kơnòm di dà lơh goh. 

24Di dê ngai dơ̆ poh gen pìh tĕ ală ồi ào bol mê dê gen bol mê rơp geh goh. Lồc 
behơ̆, bol mê rgơi geh mut tòm sàl ơm.” 

Tòmpà phan tòmpìt geh 
25Yàng Jehôwa đơs mơ Môise lah: 

26“Mê mơ Eleajar cau gơnoar ơn phan duh khoai mơ ală cau at bồ hìu nhă mpồl 
jơnum dê pal kòp khà jơh ală cau mơ phan poan jơng neh kup tòmpìt geh. 

27Tòmpà tĕ ală phan neh tòmpìt geh ală cau ling in neh geh pơnah tòm bơta 
tòmlơh mơ ală cau ndai tòm mpồl jơnum. 

28Bơh di ală cau ling neh tòmlơh tòm bơta tòmlơh, ơn is tĕ nàng ơn Yàng Jehôwa 
in dô nă tòm pram rhiang nă, bulah la ală kòn mơnus, ală kơnrồ, ală alàng, ală 
belàt hala ală be. 

29Ai tĕ dô pơnah nggùl bơh di ală phan ơn hơ̆ mơ ai Eleajar cau gơnoar ơn phan 
duh khoai in, lơh gơs pơnah ơn Yàng Jehôwa in. 

30Bơh di pơnah nggùl ai Israel in, sac rwah tĕ dô nơm tòm kòp pram jơt nơm, 
bulah la ală kòn mơnus, ală kơnrồ, ală alàng, ală belàt, ală be hala ală phan poan 
jơng ndai. Ai tĕ ală phan hơ̆ ală cau Lebi in la ală cau gơs broă tòm rcang gàr hìu 
duh khoai Yàng Jehôwa dê.” 

31Behơ̆ Môise mơ Eleajar cau gơnoar ơn phan duh khoai neh lơh jat be jơnau sồr 
Yàng Jehôwa dê. 

32Ală phan gam wơl bơh di ală phan mơ ală cau ling neh tòmpìt geh la prau 
rhiang poh jơt pram rbô belàt, 

33poh jơt bàr rbô kơnrồ, 

34prau jơt dùl rbô alàng, 

35mơ pe jơt bàr rbô nă cau ùr òhềt tŭ lơi neh bic mơ dô nă cau klau. 

36Pơnah nggùl ală phan ai ală cau neh tòmlơh tòm bơta tòmlơh la: pe rhiang pe 
jơt poh rbô pram rhiang nơm belàt, 

37bơh di ntum khà hơ̆ gen ơn Yàng Jehôwa in prau rhiang poh jơt pram nơm; 

38pe jơt prau rbô nơm kơnrồ, bơh di ntum khà hơ̆ gen ơn Yàng Jehôwa in poh 
jơt bàr nơm; 

39pe jơt rbô mơ pram rhiang nơm alàng, bơh di ntum khà hơ̆ gen ơn Yàng Jehôwa 
in prau jơt dùl nơm; 

40jơt prau rbô nă cau, bơh di ntum khà hơ̆ gen ơn Yàng Jehôwa in pe jơt bàr nă. 

41Môise jào phan ơn Eleajar cau gơnoar ơn phan duh khoai in lơh gơs pơnah 
Yàng Jehôwa dê, jat be jơnau Yàng Jehôwa neh sồr Môise. 

42Pơnah nggùl gơrê bal mơ ală cau Israel, la phan Môise neh ơn is bơh di ală 
phan ală cau ling tòmlơh dê. 

43Nggùl gơrê bal mơ mpồl jơnum la pe rhiang pe jơt poh rbô pram rhiang nơm 
belàt, 

44pe jơt prau rbô nơm kơnrồ, 

45pe jơt rbô mơ pram rhiang nơm alàng 

46mơ jơt prau rbô nă cau. 

47Bơh di pơnah nggùl ală cau Israel dê, Môise sac rwah dô nă tòm kòp pram jơt 
nă cau mơ phan poan jơng, jat jơnau Yàng Jehôwa neh sồr khai, mơ jào ală phan 
hơ̆ ală cau Lebi in, la ală cau gơs broă tòm rcang gàr Hìu Ing Duh Khoai Yàng 
Jehôwa in. 

48Gen ală cau kwang at bồ hơđang ală mpồl ling, la ală cau at bồ dô rbô nă, mơ 
ală cau kwang at bồ dô rhiang nă lòt tus hơ Môise. 

49Mơ đơs mơ khai lah: “Ală cau duh broă ồng dê neh kòp khà ală cau ling ơm tòm 
tiah gơnoar at bồ bol hi dê, mơ ò siơ̆u dô nă cau lơi. 

50Behơ̆ bol hi cèng tus lơh gơs phan ơn Yàng Jehôwa in ală phan mơ màh mơ kòp 
nă bol hi neh geh, hơ̆ la ală kòng dò di tơwòr tê, kòng dò di ko tê, ală sơmbiat 
ƀang kì, ală bơno blo di tồr mơ ală che rơnjài ngko nàng lơh gơs phan ơn tơwài 
glài să tòm bol hi in di đap Yàng Jehôwa.” 

51Môise mơ Eleajar cau gơnoar ơn phan duh khoai dòp bơh di bol khai màh, mơ 
jơh ală phan bơka să. 

52Jơh ală màh bơh di ală cau kwang at bồ rbô nă cau mơ ală cau kwang at bồ ală 
rhiang nă cau mơ Môise mơ Eleajar cau gơnoar ơn phan duh khoai neh ơn lơh 
gơs phan ơn Yàng Jehôwa in kơr geh jơt prau rbô poh rhiang pram jơt sieklơ. 

53Kòp nă cau ling neh tòmpìt geh phan să tòm bol khai in. 

54Behơ̆ Môise mơ Eleajar cau gơnoar ơn phan duh khoai dòp màh bơh di ală cau 
kwang at bồ rbô nă mơ ală cau kwang at bồ rhiang nă, mơ cèng gơ tus tòm Sàl 
Tòm Mat lơh gơs phan kah kirsơnre ală cau Israel in di đap Yàng Jehôwa. 

Khà Làng Bol 32 

Ală jơi bơtiàn đah ne Jordan 
1Ală cau Ruben mơ ală cau Gat gơs oă ngan mpồl phan poan jơng. Tòm tŭ bol 
khai neh sền gŏ ù tiah Jajer mơ Galaat dê la niam nàng ròng ală phan poan jơng. 

2Behơ̆ bol khai lòt tus hơ Môise mơ Eleajar cau gơnoar ơn phan duh khoai mơ 
ală cau gơnoar at bồ mpồl jơnum, mơ đơs lah: 

3“Atarôt, Dibôn, Jajer, Nimrah, Hesbôn, Elealeh, Sebam, Nebô mơ Beôn 

4ù tiah mơ Yàng Jehôwa neh ơn di đap làng bol Israel, la di nàng ròng ală phan 
poan jơng.” 

5Bol khai đơs tai lah: “Dilah bol hi geh bơta nđàc di đap mat ồng, dan ai ală cau 
duh broă ồng in ù tiah hơ̆ lơh gơs sre brê. Dan bañ sồr bol hi tiă hiòng Jordan.” 

6Môise đơs mơ ală cau Gat mơ ală cau Ruben lah: “Ală cau dô lơgar bal mơ bol 
mê pal lòt tòmlơh ñchi bơh tài bol mê ơm tềng do taih? 

7Ñchi bơh tài bol mê lơh ală cau Israel in gơplơ̆ nùs ò mut tòm tiah Yàng Jehôwa 
neh ai bol khai in taih? 

8 Hơ̆ la bơta mơ ală ồng pàng bol mê neh lơh tòm tŭ añ sồr bol khai bơh di Kades 
Barnea lòt sền rwang lơgar. 

9Tơnơ̆ mơ tŭ bol khai neh guh tus hơ Thòng Eskol mơ sền gŏ lơgar, bol khai lơh 
ală cau Israel in gơplơ̆ nùs ò mut tòm lơgar mơ Yàng Jehôwa neh ai bol khai in. 

10 Bơta gơjrañ Yàng Jehôwa dê gơhào khuh tòm ngai hơ̆ mơ Kơnràñ neh srat să 
ho nền jơnau ho do: 

11‘Tài bơh bol khai ò jơh nùs lòt jat Añ, gen ò gơs dô nă cau klau lơi bàr jơt nam 
hala dờng rlau neh lik bơh di Ejiptơ rơp gŏ ù tiah mơ Añ neh srat să ho nền ai 
Abraham, Isak mơ Jakôp in 

12ò gơs dô nă cau klau lơi, mìng Kalep kòn klau Jephune cau Kenit mơ Jôsue kòn 
klau Nun, bơh bol khai neh lơh nùs lòt jat Yàng Jehôwa.’ 

13Bơta gơjrañ Yàng Jehôwa dê neh gơhào khuh tòmdră mơ Israel mơ Kơnràñ 
neh lơh bol khai in lòt nrah nring tòm ƀlàng ngềt ngơt tòm poan jơt nam, jơl tus 
di tŭ jơh dô rài ală cau neh lơh iơh di đap Kơnràñ neh chơt jơh. 

14Mơ tŭ do bol mê la ală kòn sau jơi bơtiàn cau tồi glài, ntào di tiah ală ồng pàng 
bol mê dê mơ lơh Yàng Jehôwa in sơlo gơjrañ rlau tai di Israel. 

15Dilah bol mê wơlke ò lòt jat Kơnràñ tai, Kơnràñ kung rơp sang lòi jơh làng bol 
do, mơ bol mê la kai lơh bol khai in kong chơt roh.” 

16Gen bol khai lòt tus hơ Môise mơ Arôn mơ đơs lah: “Tềng do bol hi kòñ bơt 
bơtào ală wàng Kơnrồ mơ belàt bol hi dê mơ ală ƀòn dờng ală cau mơ ală kòn 
sau bol hi in. 

17Mơya bol hi neh rcang sir să tòm bol hi dê nàng at phan tòmlơh lòt di đap ală 
cau Israel jơl tus di tŭ bol hi neh cèng bol khai tus di tiah bol khai dê. Kung tòm 
tŭ hơ̆ ală cau ùr mơ ală kòn sau bol hi dê rơp ơm tòm ală ƀòn dờng kơ̆ cê nàng 
geh sền gàr klàs bơh di ală cau ơm tòm lơgar do. 

18Bol hi rơp ò rê wơl hơ ală hìu tòm bol hi dê jơl tus di tŭ kòp nă cau Israel neh 
dòp geh sre brê khai dê. 

19Bol hi rơp ò dòp sre brê lơi bal mơ bol khai đah ne Jordan, tài bơh sre brê bol 
hi dê neh geh dòp đah mattơngai lik Jordan dê.” 

20Gen Môise đơs mơ bol khai lah: “Dilah bol mê rơp lơh behơ̆, dilah bol mê rơp 
at phan tòmlơh bol mê dê di đap Yàng Jehôwa nàng tòmlơh, 

21mơ dilah jơh tơl nă bol mê at phan tòmlơh mơ tiă đah ne Jordan di đap Yàng 
Jehôwa jơl tus di tŭ Kơnràñ neh bơtrơh jơh ală cau sò tơm Kơnràñ dê bơh di đap 
Kơnràñ. 

22Mơ tòm tŭ neh geh lơgar di đap Yàng Jehôwa, gen bol mê rgơi rê wơl mơ geh 
khat gơboh bơh di broă pal lơh bol mê dê gơwèt hơ Yàng Jehôwa mơ gơwèt hơ 
Israel. Mơ lơgar hơ̆ rơp la sre brê bol mê dê di đap Yàng Jehôwa. 

23Mơya dilah bol mê ò lơh jat behơ̆ gen bol mê tìs glài mơ Yàng Jehôwa; mơ bol 
mê git nền ngan lah tồi glài bol mê rơp gơtuh wơl hơđang bồ bol mê dê. 

24Bơt bơtào tĕ ală ƀòn dờng ală cau ùr mơ ală kòn sau bol mê in, mơ ală wàng 
phan poan jơng bol mê in, mơya lơh tĕ jat ală jơnau bol mê neh ho.” 

25Ală cau Gat mơ ală cau Ruben đơs mơ Môise lah: “Bol hi la ală cau duh broă 
ồng dê rơp lơh jat ală jơnau sồr cau tòm at bồ bol hi dê. 

26Ală kòn sau mơ ală bau ùr bol hi dê, ală mpồl kơnrồ mơ belàt bol hi dê rơp ơm 
wơl tềng do tòm ală ƀòn dờng Galaat dê. 

27Mơya ală cau duh broă ồng dê, kòp nă cau klau neh àñ ală phan tòmlơh rơp tiă 
hơ đah ne nàng tòmlơh di đap Yàng Jehôwa tòm toh jat be jơnau cau tòm at bồ 
bol hi dê neh đơs.” 

28 Gen Môise ai ală jơnau sồr bơh broă bol khai, Eleajar cau gơnoar ơn phan duh 
khoai, mơ Jôsue kòn klau Nun in mơ ală cau at bồ hìu nhă ală jơi bơtiàn Israel in. 

29Khai đơs mơ bol khai lah: “Dilah ală cau Gat mơ ală cau Ruben, kòp nă cau klau 
neh àñ ală phan tòmlơh mơ tiă hiòng Jordan bal mơ bol mê di đap Yàng Jehôwa, 
gen tòm tŭ neh tòmpìt ai lơgar di đap bol mê rau gen ai tĕ bol khai ù tiah Galaat 
lơh gơs sre brê bol khai dê. 

30Mơya dilah bol khai ò àñ phan tòmlơh mơ tiă hiòng bal mơ bol mê gen bol khai 
pal dòp sre brê bal mơ bol mê tòm Kanaan.” 

31Ală cau Gat mơ cau Ruben ho wơl lah: “Ală cau duh broă ồng dê rơp lơh jat 
jơnau mơ Yàng Jehôwa neh đơs. 

32Bol hi rơp mă àñ phan tòmlơh mơ tiă hiòng mut tòm Kanaan di đap Yàng 
Jehôwa, mơya sre brê mơ bol hi dòp geh rơp ơm đah do hiòng Jordan.” 

33Gen Môise ai ală cau Gat, ală cau Ruben, mơ nggùl jơi bơtiàn Manase kòn klau 
Jôsep in lơgar bơtau Sihôn dê at bồ cau Amôr, mơ lơgar bơtau Ok dê la cau at bồ 
cau Basan, jơh dô nơm lơgar bal mơ ală ƀòn dờng mơ ù tiah gùt dar. 

34Ală cau Gat bơt bơtào Dibôn, Atarôt, Arôer, 

35Atrôt Sôphan, Jajer, Jokbeha, 

36Bet Nimrah mơ Bet Haran lơh gơs ală ƀòn dờng kơ̆ cê, mơ bơt ală wàng ală 
mpồl belàt bol khai in. 

37Mơ ală cau Ruben bơt bơtào wơl Hesbôn, Eleale mơ Kiriathaim, 

38Kung bơt Nebô mơ Baal Meôn (ală sơnđan do neh tòmgơl) mơ Sipmah. Bol 
khai tơmoh sơnđan ală ƀòn dờng mơ bol khai bơt bơtào wơl. 

39Ală kòn sau Makir kòn klau Manase dê lòt tus hơ Galaat, tòmpìt ai gơ mơ ting 
bơtrơh ală cau Amôr neh ơm tềng hơ̆. 

40Behơ̆ Môise ai Galaat ală cau Makir in la ală kòn sau Manase dê, mơ bol khai 
ơm tơn tềng hơ̆. 

41Jair dô nă kòn sau Manase dê, tòmpìt ai ală tiah jơnum làng bol bol khai dê mơ 
sơnđan bol gơ la Habôt Jair. 

42Mơ Nôba tòmpìt ai Kenat mơ ală ƀòn gùt dar gơ mơ sơnđan gơ la Nôba jat 
sơnđan să tòm khai dê. 

Khà Làng Bol 33 

Ală tiah tòm gùng lòt Israel dê bơh Ejiptơ 
1Do la ală pah tòm gùng lòt ală cau Israel dê tòm tŭ bol khai neh lik lòt bơh di 
Ejiptơ jat ală mpồl hơđơm gơnoar at bồ Môise mơ Arôn dê. 

2Jat jơnau gơnoar sồr Yàng Jehôwa dê gen Môise cih wơl ală pah tòm gùng lòt 
bol khai dê. Do la gùng lòt bol khai dê jat ală pah gơ dê: 

3Ală cau Israel lik lòt bơh di Ramse tòm ngai jơt pram kơnhai dùl, la tơnơ̆ mơ 
ngai pơjum sa Lòt Gan. Bol khai lik lòt dô bă khin cha di đap mat jơh ală cau 
Ejiptơ, 

4tòm tŭ ală cau Ejiptơ ơm tơp ƀồc ală kòn klau tơnhoa bol khai dê, la ală cau mơ 
Yàng Jehôwa neh tơnchơt digùl bol khai; bơh Yàng Jehôwa neh tơndùh bơta 
cahrña hơđang ală yàng bol khai dê. 

5Ală cau Israel lik lòt bơh di Ramse mơ bơtào sàl ơm tòm Sukôt. 

6Bol khai lik lòt bơh di Sukôt mơ bơtào sàl ơm tòm Etham, di gah nhàr ƀlàng ngềt 
ngơt. 

7Bol khai lik lòt bơh di Etham, rê wơl hơ Phi Hahirôt, đah mattơngai lik Baal 
Jephôn, mơ bơtào sàl ơm rềp di Mikdôl. 

8Bol khai lik lòt bơh di Phi Hahirôt mơ lòt gan dàlềng tus hơ ƀlàng ngềt ngơt, mơ 
tòm tŭ bol khai neh lòt gùng tòm pe ngai tòm ƀlàng ngềt ngơt Etham, bol khai 
bơtào sàl ơm di Marah. 

9Bol khai lik lòt bơh di Marah mơ tus hơ Elim, tềng hơ̆ gơs jơt bàr croh dà cat mơ 
poh jơt tòm chi gòl, mơ bol khai bơtào sàl ơm tềng hơ̆. 

10Bol khai lik lòt bơh di Elim mơ bơtào sàl ơm di gah Dàlềng Pơrhê. 

11Bol khai lik lòt bơh Dàlềng Pơrhê mơ bơtào sàl ơm tòm ƀlàng ngềt ngơt Sin. 

12Bol khai lik lòt bơh di ƀlàng ngềt ngơt Sin mơ bơtào sàl ơm tòm Dôpka. 

13Bol khai lik lòt bơh Dôpka mơ bơtào sàl ơm tòm Alus. 

14Bol khai lik lòt bơh di Alus mơ bơtào sàl ơm tòm Rephidim, tềng hơ̆ ò gơs dà 
hùc làng bol in. 

15Bol khai lik lòt bơh di Rephidim mơ bơtào sàl ơm tòm ƀlàng ngềt ngơt Sinai. 

16Bol khai lik lòt bơh di ƀlàng ngềt ngơt Sinai mơ bơtào sàl ơm tòm Kiprôt 
Hathabah, 

17Bol khai lik lòt bơh di Kiprôt Hathabah mơ bơtào sàl ơm tòm Hajerôt. 

18Bol khai lik lòt bơh di Hajerôt mơ bơtào sàl ơm tòm Ritma. 

19Bol khai lik lòt bơh di Ritma mơ bơtào sàl ơm tòm Rimmôn Pheres. 

20Bol khai lik lòt bơh di Rimmôn Pheres mơ bơtào sàl ơm tòm Lipna. 

21Bol khai lik lòt bơh di Lipna mơ bơtào sàl ơm tòm Rissa. 

22Bol khai lik lòt bơh di Rissa mơ bơtào sàl ơm tòm Kehelatha. 

23Bol khai lik lòt bơh di Kehelatha mơ bơtào sàl ơm tòm mơnơm Sepher. 

24Bol khai lik lòt bơh di mơnơm Sepher mơ bơtào sàl ơm tòm Haradah. 

25Bol khai lik lòt bơh di Haradah mơ bơtào sàl ơm tòm Makhelôt. 

26Bol khai lik lòt bơh di Makhelôt mơ bơtào sàl ơm tòm Tahat. 

27Bol khai lik lòt bơh di Tahhat mơ bơtào sàl ơm tòm Terah. 

28Bol khai lik lòt bơh di Terah mơ bơtào sàl ơm tòm Mitka. 

29Bol khai lik lòt bơh di Mitka mơ bơtào sàl ơm tòm Hasmônah. 

30Bol khai lik lòt bơh di Hasmônah mơ bơtào sàl ơm tòm Môserôt. 

31Bol khai lik lòt bơh di Môserôt mơ bơtào sàl ơm tòm Bene Jaakan. 

32Bol khai lik lòt bơh di Bene Jaakan mơ bơtào sàl ơm tòm Hôr Hakgitgat. 

33Bol khai lik lòt bơh di Hôr Hakgitgat mơ bơtào sàl ơm tòm Jôtbatha. 

34Bol khai lik lòt bơh di Jotbathah mơ bơtào sàl ơm tòm Abrônah. 

35Bol khai lik lòt bơh di Abrônah mơ bơtào sàl ơm tòm Ejiôn Geber. 

36Bol khai lik lòt bơh di Ejiôn Geber mơ bơtào sàl ơm tòm Kades, tòm ƀlàng ngềt 
ngơt Jin. 

37Bol khai lik lòt bơh di Kades mơ bơtào sàl ơm tòm mơnơm Hor, di nhàr lơgar 
Edôm. 

38 Jat jơnau gơnoar sồr Yàng Jehôwa dê gen Arôn cau gơnoar ơn phan duh khoai 
lòt guh hơ mơnơm Hor, tềng hơ̆ khai chơt tòm ngai dùl kơnhai pram tòm nam 
dơ̆ poan jơt tơnơ̆ mơ tŭ ală cau Israel neh lik lòt bơh di Ejiptơ. 

39Arôn gơs dô rhiang mơ bàr jơt pe nam tòm tŭ khai sang rài hơđang mơnơm 
Hor. 

40 Cau bơtau Kanaan at bồ Arat ơm đah đơm Kanaan neh kơno bơh ală cau Israel 
lòt tus. 

41Bol khai lik lòt bơh di mơnơm Hor mơ bơtào sàl ơm tòm Jalmônah. 

42Bol khai lik lòt bơh di Jalmônah mơ bơtào sàl ơm tòm Phunôn. 

43Bol khai lik lòt bơh di Phunôn mơ bơtào sàl ơm tòm Ôbôt. 

44Bol khai lik lòt bơh di Ôbôt mơ bơtào sàl ơm tòm Iye Abarim, di nhàr lơgar 
Môap. 

45Bol khai lik lòt bơh di Iyim mơ bơtào sàl ơm tòm Dibôn Gat. 

46Bol khai lik lòt bơh di Dibôn Gat mơ bơtào sàl ơm tòm Almôn Diblathaim. 

47Bol khai lik lòt bơh di Almôn Diblathaim mơ bơtào sàl ơm tòm ală mơnơm 
Abarim rềp di Nebô. 

48Bol khai lik lòt bơh di ală mơnơm Abarim mơ bơtào sàl ơm tòm ală ƀlàng ring 
Môap di gah Jordan đah do Jerikô. 

49Tềng hơ̆, tòm ală ƀlàng ring Môap bol khai bơtào sàl ơm rò gah hiòng Jordan 
bơh di Bet Jesimôt tus hơ Abel Sittim. 

50Tòm ală ƀlàng ring Môap di gah hiòng Jordan đah do Jerikô Yàng Jehôwa đơs 
mơ Môise lah: 

51“Yal tĕ ală cau Israel in mơ đơs mơ bol khai lah: Tòm tŭ bol mê tiă hiòng Jordan 
mơ mut tòm Kanaan, 

52ting bơtrơh jơh ală cau ơm tòm lơgar di đap bol mê. Tơnroh tĕ jơh ală rùp pac 
sềr mơ ală rùp ràk tŏ duh khoai bol khai dê, mơ tơnroh jơh ală tiah jơnhoa duh 
khoai bol khai dê. 

53Ai tĕ lơgar lơh gơs sre brê mơ ơm tơn tềng hơ̆ bơh Añ neh ai bol mê in lơgar 
lơh gơs sre brê. 

54 Tă khà tòmpà tĕ lơgar jat ală mpồl hìu nhă. Ai tĕ sre brê dờng ală mpồl dờng 
in, mơ ai tĕ ală mpồl dềt in sre brê dềt. Pơnah lơi dờng bol khai tă khà mơ geh 
gen gơrê bal mơ bol khai. Tòmpà tĕ lơgar jat ală jơi bơtiàn ồng pàng bol khai dê. 

55Mơya dilah bol mê ò ting bơtrơh ală cau neh ơm tòm lơgar, ală cau mơ bol mê 
lòi ơm wơl tòm lơgar rơp gơlik gơs kung be lò tòm gar mat bol mê dê mơ kung 

be srồng srơp di wĕ bol mê dê. Bol khai rơp lơh bol mê in bòl glar kalke tòm 
lơgar mơ bol mê rơp mut ơm. 

56Mơ Añ rơp lơh gơwèt mơ bol mê jat be bơta Añ neh lơh nền nàng lơh di bol 
khai.” 

Khà Làng Bol 34 

Nhàr lơgar Kanaan dê 
1Yàng Jehôwa đơs mơ Môise lah: 

2“Ai tĕ jơnau gơnoar sồr ală cau Israel in mơ đơs mơ bol khai lah: ‘Tòm tŭ bol 
mê mut tòm Kanaan, ù tiah rơp tă khà ai bol mê in lơh gơs sre brê rơp gơs ală 
nhàr gơ dê: 

3Đah đơm lơgar bol mê dê rơp tơrgòm bal dô pơnah ƀlàng ngềt ngơt Jin rò gah 
nhàr lơgar Edôm. Đah mattơngai lik, nhàr đah đơm lơgar bol mê dê rơp sơntòm 
bơh di tiah lồi dut Dàlềng Boh, 

4nhàr bol mê pal wèt đah đơm kơh mơnơm Akrapbim, lòt tơn tus hơ Jin mơ lik 
hơ nhàr đah đơm Kades Barnea, gen gơ rơp lòt tus tơn hơ Hajar Atdar mơ tus 
hơ Asmôn, 

5nhàr bơh Asmôn pơdar tus hơ croh dà Ejiptơ, mơ gơ dơh wơl di dàlềng. 

6Nhàr đah mattơngai mut lơgar bol mê dê rơp la gah Dàlềng Dờng. Hơ̆ rơp la 
nhàr lơgar bol mê dê di đah mattơngai mut. 

7Bơh nhàr đah đang lơgar bol mê dê gen lơh tĕ dô nơm gùng bơh di Dàlềng Dờng 
tus hơ mơnơm Hor, 

8mơ bơh di mơnơm Hor tus di Lebô Hamat, mơ tiah lik hơ nhàr lơgar rơp lòt tus 
hơ Jedat, 

9gen nhàr lòt tơn tus hơ Jiprôn mơ dơh wơl di Hajar Enan. Hơ̆ rơp la nhàr đah 
đang lơgar bol mê dê. 

10Bơh nhàr đah mattơngai lik lơgar bol mê dê gen lơh tĕ dô nơm gùng bơh di 
Hajar Enan tus hơ Sepham. 

11Nhàr lơgar rơp bơh di Sepham tus hơ Riplah đah mattơngai lik Ain dê mơ lòt 
tơn rò gah ală kơh mơnơm đah mattơngai lik dàlềng Kineret, 

12mơ nhàr rơp mù tus hơ hiòng Jordan mơ lồi di Dàlềng Boh. Hơ̆ rơp la lơgar bol 
mê dê, bal mơ ală nhàr gơ dê tòm kòp đah.’” 

13 Môise ai jơnau gơnoar sồr ală cau Israel in mơ đơs lah: “Tă khà tòmpà tĕ lơgar 
lơh gơs sre brê. Yàng Jehôwa neh ai jơnau gơnoar sồr lah gơ rơp geh ai sin jơi 
bơtiàn mơ nggùl in, 

14tài bơh ală hìu nhă jơi bơtiàn Ruben, jơi bơtiàn Gat mơ nggùl jơi bơtiàn Manase 
neh dòp geh sre brê bol khai dê rau. 

15Bàr jơi bơtiàn mơ nggùl hơ̆ neh dòp geh sre brê bol khai dê ơm đah ne Jordan 
Jerikô dê, đah mattơngai lik.” 

16Yàng Jehôwa đơs mơ Môise lah: 

17“Do la sơnđan mat ală cau rơp gơs broă tòm tòmpà lơgar bol mê in lơh gơs sre 
brê: Eleajar cau gơnoar ơn phan duh khoai mơ Jôsue kòn klau Nun, 

18mơ pồ bơtào tĕ dô nă cau at bồ tòm kòp nơm jơi bơtiàn nàng dong kòl tòm 
bơta tòmpà lơgar. 

19Do la sơnđan mat bol khai dê: Kalep kòn klau Jephune bơh di jơi bơtiàn Juda; 

20Semuel kòn klau Ammihut bơh di jơi bơtiàn Simeôn; 

21Elidat kòn klau Kislôn bơh di jơi bơtiàn Benjamin; 

22Bukki kòn klau Jogli, cau at bồ bơh di jơi bơtiàn Dan; 

23Hanniel kòn klau Ephot, cau at bồ bơh di jơi bơtiàn Jôsep; 

24Kemuel kòn klau Siptan, cau at bồ bơh di jơi bơtiàn Epraim kòn klau Jôsep; 

25Elijaphan kòn klau Pharnac, cau at bồ bơh di jơi bơtiàn Jebulun; 

26Paltiel kòn klau Asjan, cau at bồ bơh di jơi bơtiàn Isakar, 

27Ahihut kòn klau Selômi, cau at bồ bơh di jơi bơtiàn Aser; 

28Pedahel kòn klau Ammihut, cau at bồ bơh di jơi bơtiàn Neptali.” 

29Hơ̆ la ală cau klau mơ Yàng Jehôwa neh ai jơnau gơnoar sồr tòmpà sre brê ală 
cau Israel in tòm lơgar Kanaan. 

Khà Làng Bol 35 

Ală ƀòn dờng cau Lebi dê 
1 Tòm ală ƀlàng ring Môap di gah Jordan đah do Jerikô Yàng Jehôwa đơs mơ 
Môise lah: 

2“Sồr tĕ ală cau Israel ai ală cau Lebi in ală ƀòn dờng nàng ơm bơh di ală sre brê 
mơ ală cau Israel rơp dòp geh. Mơ ai tĕ bol khai in ală ƀlàng ñhơt ơm gùt dar ală 
ƀòn dờng. 

3Gen bol khai rơp gơs ală ƀòn dờng nàng ơm mơ ală ƀlàng ñhơt ală kơnrồ, belàt 
mơ ală phan poan jơng ndai bol khai in. 

4Ală ƀlàng ñhơt gùt dar ală ƀòn dờng mơ mê ai ală cau Lebi in gơ rơp pò ơnàng 
dô rbô pram rhiang tal bơh di dơrñang ƀòn dờng dê. 

5Đah bơdìh ƀòn dờng was tĕ pe rbô tal đah mattơngai lik, pe rbô tal đah đơm, pe 
rbô tal đah mattơngai mut, mơ pe rbô tal đah đang, gơs ƀòn dờng ơm digùl. Bol 
khai rơp gơs ù tiah hơ̆ lơh gơs ƀlàng ñhơt ală ƀòn dờng in.” 

Ală ƀòn dờng kìng crŭ 
6“Prau nơm tòm ală ƀòn dờng bol mê ai ală cau Lebi in rơp la ală ƀòn dờng kìng 
crŭ, la tiah dô nă cau neh tơnchơt cau rgơi dô tus ơm tềng hơ̆. Ai tĕ bơtơl tai bol 
khai in poan jơt bàr nơm ƀòn dờng ndai tai. 

7Jơh ală ƀòn bol mê pal ai ală cau Lebi in poan jơt phàm nơm ƀòn dờng, bal mơ 
ală ƀlàng ñhơt gơ dê. 

8Ală ƀòn dờng mơ bol mê ai ală cau Lebi in bơh di ù tiah ală cau Israel dòp geh 
la pal ai jat sre brê kòp jơi bơtiàn la dờng hala dềt: Ai tĕ oă bơh di jơi bơtiàn gơs 
oă ƀòn dờng, mơya ai tĕ êt bơh di jơi bơtiàn gơs dô êt.” 

9 Gen Yàng Jehôwa đơs mơ Môise lah: 

10“Yal tĕ ală cau Israel in mơ đơs mơ bol khai lah: ‘Tòm tŭ bol mê tiă hiòng Jordan 
mơ mut tòm Kanaan, 

11gen sac rwah tĕ dô êt ƀòn dờng lơh gơs ƀòn dờng kìng crŭ bol mê dê, la tiah dô 
nă cau neh gơtup gơtơl tơnchơt dô nă cau gen khai rgơi dô tus tềng hơ̆. 

12Ală ƀòn dờng hơ̆ rơp la ală tiah kìng crŭ bơh di cau sal tê wơl, tồ dô nă cau neh 
gơkòl glài tơnchơt cau rgơi klàs chơt lài mơ tŭ khai kong cahrña di đap mpồl 
jơnum. 

13Prau nơm ƀòn dờng bol mê ai rơp la ală ƀòn dờng kìng crŭ bol mê dê. 

14Ai tĕ prau nơm đah do hiòng Jordan dê mơ prau nơm tòm Kanaan lơh gơs ală 
ƀòn dờng kìng crŭ. 

15Prau nơm ƀòn dờng do rơp la dô bă tiah kìng crŭ ală cau Israel in, ală cau ơm 
ing in mơ ală làng bol ndai in ơm kis digùl bol khai, tồ cau lơi neh gơtup gơtơl 
tơnchơt dô nă cau gen khai rgơi dô tus tềng hơ̆. 

16Dilah dô nă cau lơi pòng dô nă cau ndai mơ dô nơm phan ngui mơ lòs tian gơs 
cau hơ̆ chơt, cau pòng hơ̆ la dô nă cau tơnchơt cau; mơ cau tơnchơt cau gen pal 
kong tơnchơt. 

17Hala dilah dô nă cau lơi gơs dô pơnai lŭ tòm tê rgơi tơnchơt cau, mơ khai pòng 
cau lơi ndai tian gơs cau hơ̆ chơt, gen cau pòng hơ̆ la cau tơnchơt cau; cau 
tơnchơt cau pal kong tơnchơt. 

18Hala dilah dô nă cau lơi gơs tòm tê phan ngui mơ chi rgơi tơnchơt cau, mơ khai 
pòng dô nă cau ndai tian gơs cau hơ̆ chơt, gen cau pòng hơ̆ la cau tơnchơt cau; 
cau tơnchơt cau pal kong tơnchơt. 

19Cau sal tê bơh mhàm rơp tơnchơt cau neh tơnchơt cau; tòm tŭ khai tìp cau 
tơnchơt cau hơ̆, khai pal tơnchơt cau hơ̆. 

20Dilah gơs dô nă cau lơi gơs nùs gơjrañ mañ kòñ tơnchơt cau mơ khai chồl tơlo 
dô nă cau ndai hala kòñ tơng phan lơi di cau hơ̆ tian gơs cau hơ̆ chơt 

21hala dilah tòm bơta gơjrañ mañ khai kơndap tê lơh cau hơ̆ chơt, cau hơ̆ pal 
kong tơnchơt; khai la dô nă cau tơnchơt cau. Cau sal tê bơh mhàm rơp tơnchơt 
khai tòm tŭ tìp khai. 

22Mơya dilah gơs dô nă cau ò gơs nùs gơjrañ mañ mơ chồl tơlo dô nă cau ndai 
hala nisơna tơng phan lơi di khai, 

23hala ò gŏ khai mơ tơndùh dô pơnai lŭ hơđang khai rgơi lơh khai in chơt, mơ 
khai chơt, gen tài bơh khai ò di la cau sò tơm mơ tài bơh khai ò gơs nùs kòñ lơh 
iơh di cau hơ̆, 

24mpồl jơnum pal cahrña digùl cau hơ̆ mơ ală cau sal tê bơh mhàm jat ală jơnau 
sồr lam do. 

25Mpồl jơnum pal dong gàr cau kong yă neh tơnchơt cau bơh di cau sal tê bơh 
mhàm mơ sồr cèng brê khai wơl hơ ƀòn dờng kìng crŭ la tiah khai neh dô tus. 
Khai pal ơm tềng hơ̆ jơl tus di tŭ chơt cau gơnoar lam bồ ơn phan duh khoai, la 
cau neh geh bong mơ mơñà sàng goh. 

26Mơya dilah tŭ lơi cau neh kong yă hơ̆ lik lòt đah bơdìh ală nhàr neh lơh nền gùt 
dar ƀòn dờng kìng crŭ la tiah khai neh dô tus 

27mơ cau sal tê bơh mhàm tìp khai đah bơdìh ƀòn dờng, cau sal tê bơh mhàm 
rgơi tơnchơt cau kong yă hơ̆ mơ ò gơkòl glài tơnchơt cau. 

28Cau kong yă pal ơm tòm ƀòn dờng kìng crŭ khai dê jơl tus di tŭ cau gơnoar 
dờng ơn phan duh khoai chơt; mìng tơnơ̆ mơ tŭ chơt cau gơnoar dờng ơn phan 
duh khoai sồng khai rgơi rê wơl hơ sre brê tòm khai dê. 

29Hơ̆ la ală bơta sồr lam jat bơta boh lam mê in mơ jơh ală rài rơp tus in, bulah 
ơm tiah lơi kung behơ̆ sơl. 

30 Cau lơi tơnchơt dô nă cau gen pal kong tơnchơt kung be dô nă cau tơnchơt 
cau mìng jat jơnau lơh cơng ală cau lơh cơng dê. Mơya ò gơs cau lơi rơp kong 
lơh glài tơnchơt dilah gơs jơnau lơh cơng mìng dô nă cau lơh cơng dê lơm. 

31Bañ dòp phan tơwài bơta kis dô nă cau tơnchơt cau, la cau pal kong chơt. Ngan 
la khai pal kong tơnchơt. 

32Bañ dòp phan tơwài bơta kis cau lơi neh dô tus hơ dô nơm ƀòn dờng kìng crŭ 
tồ khai geh gơnoar rê wơl mơ kis tòm lơgar tòm khai dê lài mơ bơta chơt cau 
gơnoar dờng ơn phan duh khoai dê. 

33Bañ lơh ƀơ̆ ƀơl lơgar mê ơm kis. Lơh gơhòr mhàm la lơh ƀơ̆ ƀơl lơgar, mơ phan 
ơn tơwài glài ò rgơi tơwài wơl ù tiah mơ mhàm neh tuh hơđang, lòi mìng mhàm 
cau neh lơh gơtuh mhàm gơ dê, 

34Bañ lơh ƀơ̆ ƀơl lơgar la tiah bol mê ơm mơ la tiah Añ ơm sùm, bơh Añ la Yàng 
Jehôwa ơm sùm digùl ală cau Israel.’” 

Khà Làng Bol 36 

Sre brê ală kòn ùr Jelôphehat dê 
1Ală cau at bồ hìu nhă mpồl hìu nhă Galaat kòn klau Makir dê, sau Manase dê, la 
ală cau bơh di mpồl hìu nhă kòn sau Jôsep dê, lòt tus mơ đơs di đap Môise mơ 
ală cau kwang at bồ, ală cau at bồ hìu nhă ală cau Israel dê. 

2 Bol khai đơs lah: “Tòm tŭ Yàng Jehôwa ai jơnau sồr cau tòm añ jê tă khà tòmpà 
ù tiah lơh gơs sre brê ală cau Israel in, Kơnràñ ai jơnau sồr ồng ai sre brê ală oh 
mi Jelôphehat bol hi dê ală kòn ùr khai in. 

3Mơ tai, dilah bol khai tòmbau mơ ală cau klau bơh di ală jơi bơtiàn ndai tòm 
Israel gen sre brê bol khai dê rơp ai bơh di ală sre brê ồng pàng bol hi dê mơ 
bơtơl tai hơđang sre brê jơi bơtiàn mơ bol khai neh tòmbau. Mơ behơ̆ gen dô 
pơnah sre brê neh tă khà tòmpà bol hi in rơp gơkòl tă tơlik. 

4Tòm tŭ tus Nam Hòn Chò ală cau Israel in gen sre brê bol khai dê rơp geh bơtơl 
hơđang sre brê jơi bơtiàn mơ bol khai neh tòmbau, mơ sre brê bol khai dê rơp 
gơkòl tă tơlik bơh dê sre brê jơi bơtiàn ală ồng pàng bol hi dê.” 

5Gen jat jơnau gơnoar sồr Yàng Jehôwa dê Môise ai jơnau sồr do ală cau Israel 
in: “Jơnau jơi bơtiàn kòn sau Jôsep dê neh đơs la di ngan. 

6Do la jơnau gơnoar sồr Yàng Jehôwa dê ală kòn ùr Jelôphehat in: ‘Bol khai rgơi 
bau mơ cau lơi bol khai kòñ bau, mơya mìng dilah bol khai tòmbau mơ cau tòm 
mpồl jơi bơtiàn ồng pàng bol khai dê. 

7Ò gơs sre brê lơi tòm Israel rgơi tă bơh dê jơi bơtiàn do mơ bơtơl tòm jơi bơtiàn 
ne, bơh kòp nă cau Israel pal prap gàr ù tiah dòp geh bơh dê ồng pàng bol khai 
dê. 

8Kòp nă cau ùr dòp geh ù tiah lơh gơs sre brê tòm jơi bơtiàn Israel lơi pal tòmbau 
mơ dô nă cau tòm jơi bơtiàn ồng pàng khai dê tồ kòp nă cau Israel rơp pơrdòn 
sre brê ală ồng pàng khai dê. 

9Ò gơs sre brê lơi rgơi tă bơh jơi bơtiàn do mơ ai jơi bơtiàn ne in bơh kòp jơi 
bơtiàn Israel dê pal prap gàr ù tiah neh pơrdòn.’” 

10Behơ̆ ală kòn ùr Jelôphehat neh lơh jat be jơnau Yàng Jehôwa neh sồr Môise. 

11Ală kòn ùr Jelôphehat la Mahlah, Tirjah, Hôglah, Milkah mơ Nôah neh tòmbau 
mơ ală kòn mi kòn oh đah bèp bol khai dê. 



327 

 

 
Sră Goh 

© 2018, United Bible Societies. 
  

 

 

12Bol khai tòmbau tòm mpồl kòn sau Manase kòn klau Jôsep dê, mơ sre brê bol 
khai dê gam ơm tòm mpồl jơi bơtiàn bèp bol khai dê. 

13Hơ̆ la ală jơnau sồr mơ ală bơta sồr lam mơ Yàng Jehôwa neh kơnòm di Môise 
mơ ai cau Israel in tòm ală ƀlàng ring Môap rò gah Jordan đah ne Jerikô. 

Yal Wơl 

Yal Wơl 1 

Pe bơta bơto Môise dê 
(1:1 – 30:20) 

Jơnau sồr lik lòt bơh di mơnơm Hôrep 
1Do la ală jơnau Môise neh đơs mơ jơh ală cau Israel tòm ƀlàng ngềt ngơt đah ne 
hiòng Jordan dê, tòm ƀlàng ring tòm toh di đap Sup, digùl Pharan mơ Tôphel, 
Laban Hajerôt mơ Dijahap. 

2(Bơh di gùng lòt jat di mơnơm Seir tòm jơt dùl ngai sồng tus hơ Kades Barnea). 

3Tòm nam dơ̆ poan jơt, tòm ngai dùl kơnhai jơt dùl, Môise bơto yal ală cau Israel 
in jơh ală jơnau mơ Yàng Jehôwa neh sồr khai yal wơl tòm bol khai. 

4 Hơ̆ la tơnơ̆ mơ tŭ khai neh lơh alah Sihôn bơtau cau Amôrit neh at bồ tòm 
Hesbôn, mơ tòm Edrei neh lơh alah Ok bơtau Basan neh at bồ tòm Astarôt. 

5Tòm ù tiah cau Môap đah mattơngai lik hiòng Jordan, Môise yal tơlik bơta boh 
lam do, mơ đơs lah: 

6“Jehôwa Yàng Tom Trồ bol he dê neh đơs mơ bol he tòm tiah Hôrep lah: ‘Bol mê 
neh ơm jŏ ngai rau di mơnơm do. 

7Tă tĕ sàl mơ mut tòm lơgar mơnơm ală cau Amôrit dê; lòt tĕ hơ jơh ală làng bol 
ơm gùt dar tòm Arabah, tòm ală mơnơm, tòm kơnhwàl Sephelah, tòm kơnhwàl 
Negep mơ rò gah dàlềng, tòm lơgar cau Kanaan mơ tòm Lebanon, ngài tus hơ 
hiòng dờng Ơphrat. 

8Sền ne, Añ neh ai bol mê in lơgar do. Mut tĕ mơ dòp ù tiah lơh gơs sre brê mơ 
Yàng Jehôwa neh srat să ho nền ai ală ồng pàng bol mê in la Abraham, Isak mơ 
Jakôp, mơ ală kòn sau bol khai in.’ 

Bơta pồ bơtào ală cau at bồ pa 
9Tòm tŭ hơ̆ añ neh đơs mơ bol mê lah: ‘Bol mê la dô nơm ơnòng kơnjơ̆ ngan, 
mìng dô nă añ ò jai àñ ơnòng. 

10Jehôwa Yàng Tom Trồ bol mê dê neh lơh ntum khà làng bol bol mê dê gơbơtơl 
oă tian gơs ngai do bol mê neh gơlik oă kung be ală sơmañ hơđang trồ. 

11Dan Jehôwa Yàng Tom Trồ ală ồng pàng bol mê dê bơtơl ntum khà bol mê dê 
dô rbô dơ̆ oă rlau, mơ ai lơngai bol mê in jat be Kơnràñ neh ho! 

12Mơya mbe mìng dô nă añ rgơi kong jai jơh ală bơta bòl glar kalke, ală ơnòng 
kơnjơ̆ mơ ală bơta tòmlah tòmring bol mê dê taih? 

13Sac rwah tĕ ală cau jak chài, git wă mơ geh ki ngàm bơh digùl kòp jơi bơtiàn 
bol mê dê, nàng bol khai at bồ hơđang bol mê.’ 

14Bol mê neh ho wơl mơ añ lah: ‘Bơta ồng neh đơs hơ̆ la niam.’ 

15Behơ̆ añ ai ală cau klau lam bồ tòm ală jơi bơtiàn bol mê dê la ală cau jak chài 
mơ geh ki ngàm, mơ pồ bơtào bol khai gơs gơnoar at bồ hơđang bol mê, lơh gơs 
ală cau at bồ ală mpồl dô rbô nă, ală mpồl dô rhiang nă, pram jơt nă mơ jơt nă, 
mơ gơs cau at bồ jơi bơtiàn. 

16Mơ añ neh jào gơnoar ală cau kwang cahrña bol mê dê tòm tŭ hơ̆ mơ đơs mơ 
bol khai lah: ‘Iat tĕ ală bơta tòmlah tòmring digùl ală oh mi bol mê dê mơ cahrña 
song ngan, bulah la bơta tòmlah tòmring digùl ală oh mi cau Israel dê hala digùl 
dô nă tòm bol khai mơ dô nă cau làng bơdìh. 

17Bañ cahrña bơklơn hala dong tò dô đah lơi; iat tĕ cau dềt mơ cau dờng ndròm 
bal. Bañ rngòt dô nă cau lơi, bơh bơta cahrña gơrê bal mơ Yàng Tom Trồ. Cèng 
tĕ tus hơ añ bơta lơi kalke bol mê in cahrña, mơ añ rơp iat ală bơta hơ̆.’ 

18Mơ tòm tŭ hơ̆ añ neh sồr bol mê jơh ală bơta bol mê pal lơh. 

Sồr cau rwang còp lơgar 
19Lồc behơ̆, jat jơnau sồr Jehôwa Yàng Tom Trồ bol he dê, bol he lik bơh di Hôrep 
mơ lòt wèt hơ đah lơgar mơnơm ală cau Amôrit dê, lòt gan ƀlàng ngềt ngơt dờng 
ơnàng mơ rngòt rngơt ngan mơ bol mê neh gŏ, mơ bol he neh tus hơ Kades 
Barnea. 

20Gen añ neh đơs mơ bol mê lah: ‘Bol mê neh tus hơ lơgar mơnơm cau Amôrit 
dê mơ Jehôwa Yàng Tom Trồ bol he dê neh ai bol he in. 

21Sền ne, Jehôwa Yàng Tom Trồ bol mê dê neh ai lơgar bol mê in. Lòt guh tĕ mơ 
dòp sre brê jat be Jehôwa Yàng Tom Trồ ală ồng pàng bol mê dê neh đơs mơ bol 
mê. Bañ rngòt, bañ gơplơ̆ nùs.’ 

22Gen jơh tơl nă bol mê tus hơ añ mơ đơs lah: ‘Bol he sồr tĕ ală cau lòt lài mơ 
rwang còp lơgar bol he in mơ rê wơl yal bol he in git bơh gùng mơ bol he rơp lòt 
mơ ală ƀòn dờng mơ bol he rơp tus.’ 

23Jơnau bơyai hơ̆ gơlơh niam di tồr añ gen añ sac rwah jơt bàr nă cau tòm bol 
mê, dô nă tòm kòp jơi bơtiàn. 

24Bol khai lik lòt mơ tus hơ lơgar kơh mơnơm, mơ tus hơ Thòng Eskôl mơ sền 
sơwì lơgar. 

25Bol khai ai dô êt plai lơgar hơ̆ dê mơ cèng brê tus hơ bol he mơ yal lah: ‘Hơ̆ la 
lơgar niam mơ Jehôwa Yàng Tom Trồ bol he dê neh ai bol he in.’ 

Bơtào tòmdră mơ Yàng Jehôwa 
26 Mơya bol mê ò bài guh; bol mê bơtào tòmdră mơ Jehôwa Yàng Tom Trồ bol 
mê dê. 

27Bol mê yoam joh tòm ală sàl ơm bol mê dê mơ đơs lah: ‘Yàng Jehôwa ò kòñ 
gơboh di bol he, tài behơ̆ Kơnràñ cèng bol he lik lòt bơh di Ejiptơ mơ jào phi bol 
he tòm tê ală cau Amôrit nàng tơnroh bol he. 

28Ntềng đah bol he rgơi lòt taih? Ală oh mi bol he dê neh lơh bol he in gơplơ̆ nùs. 
Bol khai đơs lah: Ală làng bol tềng hơ̆ la pràn kơldang mơ jơnhoa rlau mơ bol he; 
ală ƀòn dờng la dờng ngan, ală dơrñang la jòng jơnhoa tus hơđang trồ. Bol hi 
kung neh gŏ ală cau Anakim ơm tềng hơ̆.’ 

29Gen Yàng Jehôwa neh đơs mơ bol mê lah: ‘Bañ rơm să; bañ rngòt di bol khai. 

30Jehôwa Yàng Tom Trồ bol mê dê rơp lòt lài di đap bol mê, Kơnràñ rơp tòmlơh 
ala bol mê kung be Kơnràñ neh lơh bol mê in tòm Ejiptơ di đap gar mat bol mê 
dê, 

31 mơ tòm ƀlàng ngềt ngơt. Tềng hơ̆ bol mê neh gŏ mbe Jehôwa Yàng Tom Trồ 
bol mê dê neh kơnđu bol mê, kung be dô nă bèp kơnđu kòn klau khai dê, tòm jơh 
gùng lòt bol mê dê jơl tus di tŭ bol mê neh tus di tiah do.’ 

32 Bulah neh gơs jơh ală bơta hơ̆, bol mê kung ò dòn kơnòm di Jehôwa Yàng Tom 
Trồ bol mê dê, 

33la Bơtau neh lòt lài di đap bol mê tòm gùng lòt bol mê dê, trồ mang tòm jrong 
ồs mơ trồ ngai tòm dô puk mhwal, nàng jòi bol mê in ală tiah nàng bơtào sàl ơm, 
mơ sơnio bol mê in gùng bol mê pal lòt. 

34 Tòm tŭ Yàng Jehôwa kơno ală jơnau bol mê neh đơs, Kơnràñ gơhào gơjrañ mơ 
srat să lah: 

35‘Ò gơs dô nă cau lơi tòm jơi bơtiàn iơh bơsak do rơp gŏ lơgar niam mơ Añ neh 
srat să ho ai ală ồng pàng bol mê in, 

36mìng Kalep kòn Jephune. Khai rơp gŏ lơgar hơ̆, mơ Añ rơp ai khai in mơ ală 
kòn sau khai in lơgar mơ khai neh jă jơng hơđang, tài bơh khai neh jơh nùs lòt 
jat Yàng Jehôwa.’ 

37Tài bơh bol mê Yàng Jehôwa kung gơhào gơjrañ di añ mơ đơs lah: ‘Mê kung 
rơp ò geh mut tòm lơgar hơ̆. 

38Mơya cau dong broă mê la Jôsue kòn klau Nun rơp mut tềng hơ̆. Chồl nùs khai 
pràn kơldang tài bơh khai rơp lam Israel dòp gơlơh gơs sre brê. 

39Mơ ală kòn dềt mơ mê neh đơs lah rơp kong kup cèng gơs dĭ, ală kòn sau bol 
mê dê la ală kòn dềt òhềt git bơta niam mơ bơta iơh, bol khai rơp mut tòm lơgar 
hơ̆. Añ rơp ai gơ bol khai in mơ bol khai rơp dòp geh gơlơh gơs sre brê. 

40Mơya đah mơ bol mê, wơlke wèt tĕ mơ lik lòt hơ đah ƀlàng ngềt ngơt, jat gùng 
lòt hơ Dàlềng Pơrhê.’ 



331 

 

 
Sră Goh 

© 2018, United Bible Societies. 
  

 

 

41Gen bol mê ho lah: ‘Bol hi neh tìs glài mơ Yàng Jehôwa. Bol hi rơp guh mơ 
tòmlơh jat be Jehôwa Yàng Tom Trồ bol hi dê neh sồr bol hi.’ Behơ̆ kòp nă bol 
mê mă àñ ală phan tòmlơh, kơlôi lah ƀuơn soh nàng lòt guh hơ lơgar kơh 
mơnơm. 

42Mơya Yàng Jehôwa đơs mơ añ lah: ‘Yal tĕ bol khai in lah: Bañ guh mơ tòmlơh, 
tài bơh Añ ò ơm bal mơ bol mê. Bol mê rơp kong ală cau sò tơm lơh alah.’ 

43Behơ̆ añ neh yal bol mê in, mơya bol mê ò bài iat. Bol mê bơtào tòmdră mơ 
jơnau sồr Yàng Jehôwa dê mơ tòm bơta pơnhừ să bol mê lòt guh hơ lơgar 
mơnơm. 

44Ală cau Amôrit ơm tòm ală mơnơm hơ̆ lik lòt tòmlơh mơ bol mê; bol khai ting 
jat bol mê kung be dô mpồl lơwe mơ lơh alah bol mê tòm gùng bơh di Seir jơl 
tus hơ Horma. 

45Bol mê rê wơl mơ ñìm di đap Yàng Jehôwa, mơya Kơnràñ ò kơlôi wèt hơ bơta 
ñìm rac bol mê dê mơ sềt tồr ò bài iat bol mê. 

46Behơ̆ bol mê pal ơm wơl tòm Kades Barnea tòm jŏ ngai, jơh ală tŭ tơngai bol 
mê ơm tềng hơ̆ jŏ ngan.” 

Yal Wơl 2 

Lòt nrah nring tòm ƀlàng ngềt ngơt 
1 “Lồc behơ̆ bol he wơlke mơ lik lòt wèt hơ đah ƀlàng ngềt ngơt rò jat gùng lòt 
hơ Dàlềng Pơrhê, jat bơta Yàng Jehôwa neh tề lam añ. Tòm jŏ ngai, bol hi lòt gùt 
dar kơnhwàl mơnơm Seir dê. 

2Gen Yàng Jehôwa đơs mơ añ lah: 

3‘Mê neh lòt gùt dar lơgar kơh mơnơm do jŏ ngai rau, tŭ do pơrlac wèt tĕ mơ lòt 
hơ đah đang. 

4 Ai tĕ làng bol in jơnau sồr do: Bol mê rơp lòt gan lơgar ală oh mi bol mê dê la 
ală kòn sau Esau dê ơm tòm Seir. Bol khai rơp rngòt di bol mê, mơya pal kơrhia 
tĕ. 

5Bañ bơrcek bol khai tòmlơh, bơh Añ ò ai bol mê in ù tiah lơi bol khai dê, bulah 
dô pet dềt tơl ơn dô mpàng jơng kung ò sơl. Añ neh ai Esau in mơnơm Seir lơh 
gơs lơgar tòm khai dê. 

6Bol mê pal rwat nàng geh phan sa mơ dà hùc bơh di bol khai. 

7Jehôwa Yàng Tom Trồ bol mê dê neh ai lơngai bol mê in tòm jơh ală broă tê bol 
mê neh lơh. Kơnràñ neh sền gàr gùng dà bol mê dê lòt gan ƀlàng ngềt ngơt dờng 
ơnàng do. Tòm poan jơt nam do Jehôwa Yàng Tom Trồ bol mê dê neh ơm bal mơ 
bol mê, mơ bol mê ò siơ̆u phan lơi ò.’ 

8Behơ̆ bol hi kư̆ lòt gùng mơ pleh bơh dê ù tiah ală oh mi bol hi dê la ală kòn sau 
Esau ơm tòm Seir. Bol hi pơrlac bơh di gùng Arabah la gùng lòt guh hơ Elat mơ 
Ejiôn Geber, mơ lòt jat rò gah gùng ƀlàng ngềt ngơt Môap dê. 

9 Gen Yàng Jehôwa đơs mơ añ lah: ‘Bañ lơh pơnjê di cau Môap hala bơrcek bol 
khai tòmlơh, bơh Añ ò ai bol mê in dô pơnah lơi tòm ù tiah bol khai dê. Añ neh 
ai Ar ală kòn sau Lot in lơh gơs sre brê.’ 

10(Bơh lài ală cau Emim òs ơm tềng hơ̆, bol khai la dô nơm làng bol pràn kơldang 
mơ gal ngan, dờng jơnhoa kung be ală cau Anakim. 

11Kung be ală cau Anakim, ală cau Emim kung geh kòp la ală cau Rephaim, mơya 
ală cau Môap sơnđan bol khai la cau Emim. 

12Ală cau Hôrim òs ơm tòm Seir, mơya ală kòn sau Esau dê neh ting bơtrơh jơh 
bol hơ̆. Bol khai tơnroh ală cau Hôrim bơh di đap bol khai mơ mut ơm sùm tòm 
tiah bol hơ̆ dê, be Israel neh lơh tòm lơgar mơ Yàng Jehôwa neh ai bol khai in 
lơh gơs sre brê.) 

13Mơ Yàng Jehôwa đơs lah: ‘Tŭ do guh tĕ mơ lòt gan thòng Jeret.’ Behơ̆ bol hi lòt 
gan thòng hơ̆. 

14 Pe jơt phàm nam neh rlau bơh di tŭ bol hi lik lòt bơh di Kades Barnea jơl tus 
di tŭ bol hi lòt gan thòng Jeret. Tus di tŭ hơ̆ gen jơh dô rài ală cau klau jak tòmlơh 
neh roh jơh bơh di sàl ơm jat be Yàng Jehôwa neh srat să mơ bol khai. 

15Tê Yàng Jehôwa neh tòmdră mơ bol khai jơl tus di tŭ Kơnràñ neh tơnroh jơh 
hir bol khai bơh di sàl ơm. 

16Mơ tai, tòm tŭ ală cau klau jak tòmlơh digùl làng bol neh chơt, 

17gen Yàng Jehôwa đơs mơ añ lah: 

18‘Ngai do mê rơp lòt gan kơnhwàl Môap tòm Ar. 

19 Tòm tŭ mê tus hơ ală cau Ammônit, bañ lơh bòl glar kalke di bol khai hala 
bơrcek bol khai tòmlơh, bơh Añ rơp ò ai bol mê in ù tiah lơi gơrê bal mơ cau 
Ammôn nàng lơh gơs sre brê bol mê dê. Añ neh ai lơgar hơ̆ ală kòn sau Lot in.’ 

20(Hơ̆ kung kòp la dô nơm lơgar gơrê bal mơ cau Rephaim neh òs ơm tềng hơ̆; 
mơya cau Ammôn sơnđan bol khai la cau Jamjummim. 

21Bol khai la dô nơm làng bol pràn kơldang mơ gal ngan, mơ dờng jơnhoa kung 
be ală cau Anakim. Yàng Jehôwa neh tơnroh bol khai bơh di đap ală cau Ammôn, 
ală cau do neh ting bơtrơh bol khai mơ mut ơm ala tòm tiah bol khai dê. 

22Yàng Jehôwa kung neh lơh behơ̆ ală kòn sau Esau in ơm tòm Seir, tòm tŭ 
Kơnràñ tơnroh ală cau Hôrim bơh di đap bol khai. Bol khai ting bơtrơh bol hơ̆ 
mơ neh ơm tòm tiah bol khai dê jơl tus di ngai do. 

23Mơ đah pơnah mơ cau Abim ơm tòm ală ƀòn ngài tus di Gaja gen ală cau 
Kaptôrim lik lòt bơh di Kaptôr tơnroh bol khai mơ ơm tòm tiah bol khai dê.) 

24‘Tŭ do ñă ntào tĕ mơ tiă croh dà Arnôn. Do, Añ neh jào tòm tê bol mê bơtau 
Sihôn cau Amôrit tòm Hesbôn, mơ lơgar khai dê. Sơntòm tĕ ai lơgar lơh gơs sre 
brê, mơ rcang tòmlơh mơ khai. 

25Tòm ngai do Añ rơp sơntòm tơndùh bơta rơm să mơ rngòt rngơt bơh bol mê 
hơđang jơh ală làng bol ơm hơđang plai ù. Bol khai rơp kơno ală jơnau yal bơh 
bol mê mơ bol khai rơp rơm să mơ kơlôi rngòt tài bơh bol mê.’” 

Tòmlơh alah bơtau Sihôn 
26“Bơh di ƀlàng ngềt ngơt Kedemôt Añ neh sồr ală cau kong sồr lòt tus hơ Sihôn 
bơtau Hesbôn dê nàng jòi bơta ring lơngai mơ đơs lah: 

27‘Lòi tĕ bol hi lòt gan lơgar bol mê dê. Bol hi rơp ơm tòm gùng me; bol hi rơp ò 
wèt đah ma hala đah kiau. 

28Tac tĕ bol hi in phan nàng sa mơ dà nàng hùc jat khà priă gơ dê. Mìng lòi bol hi 
lòt gan lơgar bol mê dê lơm, 

29kung be ală kòn sau Esau ơm tòm Seir, mơ ală cau Môap ơm tòm Ar neh lơh 
bol hi in, jơl tus di tŭ bol hi tiă Jordan mơ mut tòm lơgar mơ Jehôwa Yàng Tom 
Trồ bol hi dê ai bol hi in.’ 

30Mơya Sihôn bơtau Hesbôn ò bài lòi bol hi lòt gan lơgar khai dê. Bơh Jehôwa 
Yàng Tom Trồ bol mê dê neh lơh hwềng khai tòmdră mơ nùs khai kră kơldang 
tồ jào khai tòm tê bol mê dê tòm toh jat be Kơnràñ neh lơh rau. 

31Yàng Jehôwa đơs mơ añ lah: ‘Do, Añ rơp sơntòm jào Sihôn mơ lơgar khai dê 
mê in. Tŭ do tòmlơh tĕ mơ dòp geh lơgar khai dê.’ 

32Tòm tŭ Sihôn mơ jơh dô mpồl ling khai dê lik lòt mơ tòmlơh mơ bol hi tòm 
Jahas, 

33Jehôwa Yàng Tom Trồ bol mê dê neh jào khai hi in; mơ bol hi neh tơnchơt khai 
bal mơ ală kòn klau khai dê mơ jơh dô mpồl ling khai dê. 

34Tòm tŭ hơ̆, bol hi tòmpìt ai jơh ală ƀòn dờng khai dê mơ tơnroh bol khai jơh 
hir, jơh ală cau klau, cau ùr mơ cau kơnòm. Bol hi ò lòi dô nă cau lơi gam kis. 

35Mơya ală phan poan jơng mơ ală phan tòmpìt geh bơh di ală ƀòn dờng mơ bol 
hi neh tòmpìt ai gen bol hi tă cèng să tòm bol hi in. 

36Bơh di Arôer di gah thòng Arnôn, mơ bơh di ƀòn dờng tòm thòng, tus tơn hơ 
Galaat, ò gơs dô nơm ƀòn dờng lơi la pràn kơldang rlau mơ bol hi. Jehôwa Yàng 
Tom Trồ bol he dê neh ai jơh ală bơta bol he in. 

37Mơya jat be jơnau gơnoar sồr Jehôwa Yàng Tom Trồ bol hi dê, bol mê ò di tus 
rềp di ù tiah lơi gơrê bal mơ cau Ammôn, kung ò di tus rềp di lơgar ơm rò gah 
hiòng Japbok hala ù tiah gùt dar ală ƀòn dờng ơm hơđang ală kơh mơnơm.” 

Yal Wơl 3 

Tòmlơh pha mơ bơtau Ok mơ Basan 
1Tơnơ̆ mơ hơ̆, bol hi wèt wơl mơ lòt guh hơ gah gùng lòt hơ Basan. Ok bơtau 
Basan bal mơ jơh dô mpồl ling khai dê lik lòt tòmlơh mơ bol hi tòm Edrei. 

2Yàng Jehôwa đơs mơ añ lah: “Bañ rngòt di khai, bơh Añ neh jào khai tòm tê mê 
bal mơ jơh dô mpồl ling khai dê mơ lơgar khai dê. Lơh tĕ di khai kung be mê neh 
lơh Sihôn bơtau Amôrit at bồ tòm Hesbôn.” 

3Behơ̆ Jehôwa Yàng Tom Trồ bol hi dê kung neh jào tòm tê bol hi Ok bơtau Basan 
mơ jơh dô mpồl ling khai dê. Bol hi tơnchơt khai, ò lòi dô nă cau lơi gam kis. 

4Tòm tŭ hơ̆ bol hi tòmpìt ai jơh ală ƀòn dờng khai dê. Ò gơs ƀòn dờng lơi tòm 
prau jơt nơm ƀòn dờng mơ bol hi ò tòmpìt ai bơh di bol khai, hơ̆ la jơh dô 
kơnhwàl Argôp, lơgar Ôk la bơtau Basan dê. 

5Jơh ală ƀòn dờng hơ̆ la ală ƀòn dờng kơ̆ cê gơs dơrñang jòng jơnhoa mơ mpồng 
dờng gơs kai kal wơl, mơ kung gơs oă ƀòn ò gơs dơrñang gùt dar sơl. 

6Bol hi tơnroh jơh hir bol khai kung be bol hi neh lơh Sihôn in la bơtau Hesbôn 
dê, tơnroh jơh ală ƀòn dờng, ală cau klau, ală cau ùr mơ ală cau kơnòm. 

7Mơya ală mpồl phan poan jơng mơ ală phan tòmpìt geh bơh di ală ƀòn dờng bol 
khai dê gen bol hi tă cèng be phan tòmpìt geh bol hi in. 

8Behơ̆ tòm tŭ hơ̆ bol hi neh tòmpìt ai bơh di bàr nă bơtau Amôrit dê ù tiah đah 
mattơngai lik Jordan, bơh thòng Arnôn tus di mơnơm Hermôn. 

9(Cau Sidôn sơnđan mơnơm Hermôn la Siriôn; ai cau Amôrit sơnđan la Senir.) 

10Bol hi tòmpìt ai jơh ală ƀòn dờng tòm tiah ƀlàng ring, mơ jơh Galaat, mơ jơh 
Basan tus hơ Salekah mơ Edrei, ală ƀòn dờng lơgar bơtau Ôk tòm Basan. 

11(Mìng Ôk bơtau Basan gam wơl bơh di kòn sau Rephaim. Cơnòng bic khai dê 
lơh mơ lòs mơ gơs rlau mơ jơt pe tal jòng mơ prau tal ơnàng. Cơnòng hơ̆ gam 
tòm Rapbah cau Ammônit dê.) 

Bơta tòmpà lơgar 
12Bơh di ù tiah mơ bol hi neh tòmpìt geh tòm tŭ hơ̆, añ ai cau Ruben mơ cau Gat 
ù tiah đah đang Arôer di gah thòng Arnôn, tơrgòm bal nggùl lơgar mơnơm Galaat 
dê, bal mơ ală ƀòn dờng gơ dê. 

13Pơnah gam wơl Galaat dê bal mơ jơh Basan lơgar bơtau Ôk dê gen añ ai nggùl 
jơi bơtiàn Manase in. (Jơh dô kơnhwàl Argôp tòm Basan òs geh kòp la ù tiah cau 
Rephaim dê. 

14Jair, dô nă kòn sau Manase dê neh ai jơh dô kơnhwàl Argôp, ngài tus hơ nhàr 
lơgar cau Gesurit mơ cau Makathit; gơ geh tơmoh sơnđan jat sơnđan khai dê, 
tian gơs tus di ngai do Basan geh sơnđan la Habôt Jair.) 

15Mơ añ ai Galaat Makir in. 

16Mơya đah pơnah cau Ruben mơ cau Gat gen añ ai ù tiah gơ lòt bơh di Galaat 
mù tus hơ thòng Arnôn (digùl thòng la nhàr lơgar) mơ tus hơ hiòng Jabbôk la 
nhàr lơgar cau Ammônit dê. 

17Nhàr đah mattơngai mut gơ dê la ƀlàng ring Jordan, bơh di Kinneret tus hơ 
Dàlềng Arabah, la Dàlềng Chơt, hơđơm gah mơnơm Pisga. 

18 Tòm tŭ hơ̆ añ ai jơnau sồr bol mê lah: “Jehôwa Yàng Tom Trồ bol mê dê neh ai 
bol mê in lơgar do lơh gơs sre brê. Mơya jơh ală cau klau rgơi lòt tòmlơh pal mă 
àñ phan tòmlơh mơ tiă hiòng Jordan lài mơ ală oh mi Israel bol mê dê. 

19Bulah behơ̆, ală bau ùr bol mê dê, ală kòn sau bol mê dê mơ ală mpồl phan poan 
jơng bol mê dê (añ git bol mê gơs oă mpồl phan poan jơng) rgơi ơm wơl tòm ală 
ƀòn dờng mơ añ neh ai bol mê in, 

20jơl tus di tŭ Yàng Jehôwa neh ai bơta rlô lơngai ală oh mi bol mê in kung be 
Kơnràñ neh ai bol mê in, mơ bol khai kung pal dòp geh lơgar mơ Jehôwa Yàng 
Tom Trồ bol mê dê ai bol khai in, đah ne Jordan. Tơnơ̆ mơ hơ̆, kòp nă bol mê rgơi 
rê wơl hơ sre brê mơ añ neh ai bol mê in.” 

Môise ò geh gơnoar tiă Jordan 
21Tòm tŭ hơ̆ añ neh ai jơnau sồr Jôsue in lah: “Mê neh sền gŏ mơ mat tòm mê dê 
jơh ală bơta mơ Yàng Jehôwa neh lơh gơwèt hơ bàr nă cau bơtau ne. Yàng 
Jehôwa kung rơp lơh behơ̆ gơwèt mơ jơh ală lơgar ală cau bơtau ơm đah ne la 
tiah bol mê rơp lòt tus. 

22Bañ rngòt di bol khai; să tòm Jehôwa Yàng Tom Trồ bol mê dê rơp tòmlơh bol 
mê in.” 

23 Tòm tŭ hơ̆ añ rac dan mơ Yàng Jehôwa lah: 

24“Khoai Yàng Jehôwa la Bơtau At Bồ Hơđang Rlau Jơh, Kơnràñ neh sơntòm yal 
tơlik cau duh broă Kơnràñ in bơta dờng ryŭ mơ tê pràn kơldang Kơnràñ dê. Bơh 
hơđang trồ hala tòm ù gơs yàng lơi gơs broă lơh mơ lơh ală broă gơnap gơnoar 
be Kơnràñ neh lơh sơl ơ? 

25Dan ai añ in tiă mơ sền gŏ lơgar niam đah ne Jordan la lơgar mơnơm mơ Liban 
hàng mơnĕ.” 

26Mơya tài bơh bol mê mơ Yàng Jehôwa gơhào gơjrañ di añ mơ ò dòp jơnau añ. 
Yàng Jehôwa đơs lah: “Kàr hơ̆ la tơl rau, bañ đơs tai mơ Añ bơh bơta do. 

27Lòt guh tĕ hơđang bồ mơnơm Pisga, mơ wèt sền đah mattơngai mut mơ đah 
đang, đah đơm mơ đah mattơngai lik. Sền gŏ tĕ lơgar mơ mat tòm mê dê, tài bơh 
mê rơp ò tiă Jordan do. 

28Mơya ai tĕ jơnau gơnoar sồr Jôsue in, mơ chồl tĕ nùs khai khin cha mơ lơh tĕ 
khai in pràn kơldang, bơh khai rơp lam làng bol do tiă đah ne mơ lơh bol khai in 
dòp geh lơgar mơ mê rơp gŏ lơh gơs sre brê.” 

29Behơ̆ bol hi ơm wơl tòm thòng tòm toh dê Bet Pheor. 

Yal Wơl 4 

Jơnau gơnoar sồr pal dòn bơr 
1Ơ Israel, tŭ do iat tĕ ală bơta lơh nền mơ ală bơta boh lam mơ añ rơp bơto bol 
mê. Lơh jat ală bơta hơ̆ tồ bol mê geh kis mơ rgơi mut mơ dòp geh lơgar Jehôwa 
Yàng Tom Trồ ală ồng pàng bol mê dê ai bol mê in. 

2 Bañ bơtơl jơnau lơi hơđang ală jơnau mơ añ sồr bol mê mơ kung bañ pơndut 
jơnau lơi bơh di ală jơnau hơ̆, mơya prap gàr tĕ ală jơnau sồr Jehôwa Yàng Tom 
Trồ bol mê dê mơ añ ai bol in. 

3 Mat bol mê neh gŏ ală bơta mơ Yàng Jehôwa neh lơh tòm broă Baal Pheor. 
Jehôwa Yàng Tom Trồ bol mê dê neh tơnroh bơh digùl bol mê jơh ală cau jat Baal 
Pheor, 

4mơya ală bol mê la cau dòn song mơ Jehôwa Yàng Tom Trồ bol mê dê gen gam 
kis tus di ngai do. 

5Sền tĕ, añ neh bơto bol mê in git ală bơta lơh nền mơ ală bơta boh lam mơ 
Jehôwa Yàng Tom Trồ añ jê neh sồr añ, tồ bol mê rgơi lơh jat tòm lơgar bol mê 
rơp mut mơ dòp lơh gơs sre brê. 

6Kơrhia tĕ prap gàr ală bơta hơ̆, bơh ală bơta hơ̆ rơp sơnio bơta jak chài mơ git 
wă bol mê dê ală làng bol in, bol khai rơp kơno bơh jơh ală bơta lơh nền do mơ 
đơs lah: “Di ngan làng bol dờng do la dô nơm làng bol jak chài mơ git wă.” 

7Bơh gơs làng bol dờng lơi ndai gơs dô nă yàng bol khai dê ơm rềp mơ bol khai 
be Jehôwa Yàng Tom Trồ bol he dê ơm rềp mơ bol he tòm tŭ bol he hòi dan mơ 
Kơnràñ sơl ơ? 

8Mơ gơs làng bol lơi ndai dờng geh ală bơta lơh nền mơ ală bơta boh lam song 
ring be jơh tơl bơta boh lam mơ añ ơn di đap bol mê tòm ngai do sơl ơ? 

9Mìng pal kơrhia mơ sền gàr nền cê să tòm bol mê dê tồ bol mê ò hŭi ală bơta 
mơ mat bol mê neh sền gŏ, hala sang lòi ală bơta hơ̆ bơh di nùs tồr bol mê tòm 

jơh rài kis bol mê dê. Bơto ală bơta hơ̆ ală kòn sau bol mê in, mơ ală kòn sau tơnơ̆ 
mơ bol khai tai. 

10Kah tĕ ngai mơ bol mê neh ntào di đap Jehôwa Yàng Tom Trồ bol mê dê tòm 
Hôrep, tòm tŭ Kơnràñ đơs mơ añ lah: “Hòi pơjum tĕ làng bol di đap Añ nàng iat 
ală jơnau Añ đơs tồ bol khai rgơi bơtê duh rngòt di Añ tòm jơh rài bol khai kis 
tòm lơgar mơ rgơi bơto ală bơta hơ̆ ală kòn sau bol khai in.” 

11 Bol mê neh tus rềp mơ ntào di jơng mơnơm tòm tŭ hơđang mơnơm gơcrà tus 
hơ ală tap trồ. Bal mơ mhwal jù mơ bơta klam jơngo cik. 

12Gen Yàng Jehôwa neh đơs mơ bol mê bơh digùl ồs. Bol mê neh kơno sap đơs 
mơya ò gŏ rùp să lơi; gơs mìng sap đơs lơm. 

13 Kơnràñ neh yal tơlik bol mê in bơta ho bal Kơnràñ dê, Jơt Bơta Sồr Lam mơ 
Kơnràñ ai jơnau gơnoar sồr bol mê pal lơh jat, lồc behơ̆ neh cih ală bơta hơ̆ 
hơđang bàr nơm mpàn mơ lŭ. 

14 Mơ Yàng Jehôwa sồr añ bơto bol mê in git ală bơta lơh nền mơ ală bơta boh 
lam mơ bol mê pal lơh jat tòm lơgar mơ bol mê rơp tiă Jordan nàng dòp geh lơh 
gơs sre brê. 

Bơkơ̆u duh khoai rùp ràk 
15Tài bơh bol mê ò gŏ dô nơm rùp să lơi tòm ngai Yàng Jehôwa neh đơs mơ bol 
mê tòm Hôrep bơh digùl lơmpiat ồs, gen tàng kơrhia hàñ tĕ să tòm bol mê, 

16 tồ bol mê ò gơlik gơs ƀơ̆ iơh mơ lơh să tòm bol mê in dô nơm rùp ràk, dô nơm 
rùp duh khoai dờng hala dềt, gơlơh kung be dô nă cau klau hala dô nă cau ùr, 

17 hala gơlơh be dô nơm phan poan jơng hơđang ù hala dô nơm sềm par hơđang 
trồ, 

18hala be dô nơm phan neh geh crơng gơs lòt wañ hơđang ù tiah hala dô nơm ka 
lơi tòm dà hơđơm ù. 

19Mơ tòm tŭ bol mê tơnggòr sền hơđang trồ mơ gŏ mattơngai, mat kơnhai mơ 
ală sơmañ, jơh ală gơnap gơnoar hơđang trồ, gen bañ gơkòl ơniai mơ kun bồ 
duh khoai ală phan mơ Jehôwa Yàng Tom Trồ bol mê dê neh tòmpà jơh ală làng 
bol in ơm hơđang ù. 

20 Mơya đah pơnah mơ bol mê gen Yàng Jehôwa neh tă tơlik bol mê bơh di bơnhă 
ồs gơm lề lòs, lik bơh di Ejiptơ nàng gơs dô nơm làng bol gơrê is mơ Kơnràñ 
kung be neh gơs tòm ngai do. 

21 Yàng Jehôwa neh gơhào gơjrañ dê añ tài bơh bol mê, mơ Kơnràñ neh srat să 
hơ nền kràñ cê lah añ rơp ò geh lòt gan Jordan mơ mut tòm lơgar niam mơ 
Jehôwa Yàng Tom Trồ bol mê dê ai bol mê in lơh gơs sre brê. 

22Añ rơp chơt tòm lơgar do, añ rơp ò tiă Jordan ò; mơya bol mê rơp tiă đah ne 
mơ dòp geh ù tiah niam hơ̆ lơh gơs phan tòm. 

23Kơrhia hàñ bañ hŭi bơta ho bal Jehôwa Yàng Tom Trồ bol mê dê mơ Kơnràñ 
neh bơtào gơs mơ bol mê; bañ lơh să tòm bol mê in dô nơm rùp ràk gơlơh kung 
be phan lơi mơ Jehôwa Yàng Tom Trồ bol mê dê neh bơkơ̆u. 

24 Bơh Jehôwa Yàng Tom Trồ bol mê dê la dô nơm ồs sa pơrguc, dô nă Yàng Tom 
Trồ ƀoah pơrñat. 

25Tơnơ̆ mơ tŭ bol mê neh gơs ală kòn mơ ală sau mơ neh ơm tòm lơgar jŏ rau, 
dilah tòm tŭ hơ̆ bol mê gơlik gơs ƀơ̆ iơh tài bơh lơh rùp ràk lơi nàng duh khoai, 
lơh bơta iơh bơsak di đap mat Jehôwa Yàng Tom Trồ bol mê dê mơ bơrcek 
Kơnràñ gơhào gơjrañ, 

26Añ hòi trồ mơ tiah lơh cơng tòmdră mơ bol mê tòm ngai do la bol mê rơp kong 
roh rui mhar bơh di ù tiah mơ bol mê neh tiă Jordan nàng dòp lơh gơs sre brê. 
Bol mê rơp ò kis jŏ tòm lơgar hơ̆ mơ ngan la rơp kong tơnroh. 

27 Yàng Jehôwa rơp rsìh bol mê digùl ală làng bol, mơ mìng dô pơnah dềt tòm bol 
mê rơp gam kis digùl ală làng bol mơ Yàng Jehôwa rơp cèng bol mê tus. 

28Tềng hơ̆, bol mê rơp duh khoai ală yàng bơh tê cau mòn gơs mơ chi, mơ lŭ, la 
ală yàng ò rgơi gŏ, ò rgơi kơno, ò rgơi sa hala ƀô. 

29 Mơya bơh tềng hơ̆ bol mê rơp jòi jat Jehôwa Yàng Tom Trồ bol mê dê, bol mê 
rơp jòi bàn Kơnràñ dilah bol mê jơh nùs jơh hwềng soàn jòi jat Kơnràñ. 

30Tòm tŭ bol mê gơs bơta bòl glar kalke mơ jơh ală bơta do gơlik gơs di bol mê, 
gen tòm ală ngai lồi dut bol mê rơp rê wơl hơ Jehôwa Yàng Tom Trồ bol mê dê 
mơ dòn bơr Kơnràñ. 

31Bơh Jehôwa Yàng Tom Trồ bol mê dê la Yàng Tom Trồ gơs nùs nđàc sơngit, 
Kơnràñ rơp ò sang lòi hala tơnroh bol mê hala lòi hŭi bơta ho bal mơ ală ồng 
pàng bol mê dê mơ Kơnràñ neh srat sa ho bal nàng lơh nền. 

Jehôwa la Yàng Tom Trồ 
32Tŭ do lùp tĕ bơh ală ngai yau òr, jŏ jòng lài mơ pah rài bol mê dê, bơh ngai Yàng 
Tom Trồ neh crơng gơs kòn mơnus hơđang plai ù; lùp tĕ bơh dê jơng ală tap trồ 
do tus hơ đah ne. 

33Gơs bơta lơi dờng behơ̆ neh gơlik gơs, hala gơs bơta lơi ndròm bal behơ̆ neh 
kơno cau yal sơl ơ? Gơs làng bol lơi neh kơno sap Yàng Tom Trồ đơs bơh tòm ồs 
be bol mê neh kơno mơ gam kis sơl ơ? 

34Gơs yàng lơi ndai neh lòng tă tơlik khai in dô nơm làng bol bơh di dô nơm làng 
bol ndai kơnòm di bơta pơrlòng, ală bơta krơi tềl is, bơta tòmlơh, bơh dô nơm 
tê gơnoar pràn mơ tơwòr tê pò ơnàng, hala bơh ală broă dờng mơ pal rngòt 

rngơt, be jơh ală bơta Yàng Tom Trồ bol mê dê neh lơh bol mê in tòm Ejiptơ di 
đap mat tòm bol mê dê sơl ơ? 

35 Ală bơta hơ̆ neh ràng tơlik bol mê in sền gŏ tồ bol mê rgơi git lah Jehôwa la 
Yàng Tom Trồ; rlau mơ Kơnràñ ò gơs yàng lơi ndai. 

36Bơh hơđang trồ, Kơnràñ neh ai bol mê in kơno sap đơs Kơnràñ dê tồ bơto 
pơniam wơl bol mê. Hơđang ù Kơnràñ neh ràng tơlik bol mê in sền gŏ ồs dờng 
Kơnràñ dê, mơ bol mê neh kơno ală jơnau đơs Kơnràñ dê bơh tòm ồs. 

37Tài bơh Kơnràñ kòñ gơboh ală ồng pàng bol mê dê mơ neh sac rwah ală kòn 
sau tơnơ̆ mơ bol khai, Kơnràñ neh cèng bol mê lik bơh di Ejiptơ kơnòm di Bơta 
Gơs Mat Kơnràñ dê, bơh gơnap gơnoar dờng Kơnràñ dê, 

38tồ bơtrơh tơlik bơh di đap bol mê ală làng bol dờng rlau mơ pràn rlau mơ bol 
mê mơ cèng bol mê mut tòm lơgar bol khai dê nàng ai bol mê in lơh gơs sre brê 
be neh gơs tòm ngai do. 

39Gen tàng tòm ngai do, đal git tĕ mơ prap gàr tĕ tòm nùs lah Jehôwa la Yàng 
Tom Trồ hơđang trồ ne mơ hơđơm plai ù do. Ò gơs yàng lơi ndai tai be Kơnràñ. 

40Prap gàr tĕ ală bơta lơh nền mơ ală bơta sồr lam Kơnràñ dê mơ añ ai bol mê 
in tòm ngai do, tồ ală bơta rơp gơlik gơs niam bol mê in mơ ală kòn sau bol mê 
in tơnơ̆ mơ bol mê, nàng bol mê rgơi geh kis jŏ jòng tòm lơgar mơ Jehôwa Yàng 
Tom Trồ bol mê dê ai bol mê in gam sùm sùm. 

Ală ƀòn dờng kìng crŭ 
41 Lồc behơ̆ Môise ơn is pe nơm ƀòn dờng đah mattơngai lik Jordan dê, 

42nàng cau lơi neh tơnchơt cau rgơi dô ơm tềng hơ̆, gơs cau lơi gơtup gơtơl di 
tơnchơt cau ơm rềp mơ khai, ò gơs nùs gơjrañ hala kòñ tơnchơt. Khai rgơi dô 
tus hơ dô nơm tòm ală ƀòn dờng do nàng kìng crŭ să tồ geh kis. 

43Ală ƀòn dờng hơ̆ la: Bejer tòm ƀlàng ring ngềt ngơt ală cau Ruben in; Ramôt 
tòm Galaat ală cau Gat in, mơ Gôlan tòm Basan ală cau Manase in. 

Yal tơnggit lài bơh bơta Boh Lam 
44Do la bơta boh lam mơ Môise neh ơn di đap ală cau Israel. 

45Hơ̆ la ală sơnoa rnoas, ală bơta lơh nền mơ ală bơta boh lam mơ Môise neh ai 
bol khai in tòm tŭ bol khai lik lòt bơh di Ejiptơ 

46mơ neh ơm tòm thòng rềp di Bet Pheor đah mattơngai lik Jordan dê, tòm lơgar 
Sihôn bơtau cau Amôrit dê, la bơtau at bồ tòm Hesbôn mơ neh kong ală cau 
Israel mơ Môise lơh alah tòm tŭ bol khai lik bơh di Ejiptơ. 

47Bol khai ai lơgar khai dê mơ lơgar Ok bơtau Basan dê lơh gơs sre brê, hơ̆ la bàr 
nă cau bơtau Amôrit ơm đah mattơngai lik Jordan dê. 



340 

 

 
Sră Goh 

© 2018, United Bible Societies. 
  

 

 

48Lơgar do gơ lòt ngài bơh di Arôer hơđang gah thòng Arnôn tus hơ mơnơm 
Siriôn, 

49bal mơ gơ jơh Arabah đah mattơngai lik Jordan, ngài tus di dàlềng kơnhwàl 
Arabah, hơđơm jơng mơnơm Pisgah. 

Yal Wơl 5 

Jơt Bơta Boh Lam 
(Lik Ejiptơ 20:1-17) 

1Môise pơjum jơh Israel mơ đơs lah: “Ơ Israel, iat tĕ ală bơta lơh nền mơ ală bơta 
boh lam mơ añ bơto yal tòm tồr bol mê tòm ngai do. Bơtê tĕ mơ lơh nền lơh jat 
ală bơta hơ̆. 

2Jehôwa Yàng Tom Trồ bol he dê neh lơh dô bơta ho bal mơ bol he tòm Hôrep. 

3Yàng Jehôwa ò di lơh bơta ho bal mơ ală ồng pàng bol he dê mơya Yàng Jehôwa 
neh lơh bơta ho bal do mơ bol he, la ală cau gam kis tòm ngai do. 

4Yàng Jehôwa neh đơs mơ bol mê mat tòm toh mat bơh tòm ồs hơđang mơnơm. 

5(Tòm tŭ hơ̆ añ ntào digùl Yàng Jehôwa mơ bol mê nàng bơto yal bol mê in jơnau 
đơs Yàng Jehôwa dê, tài bơh bol mê rngòt di ồs mơ ò guh hơđang mơnơm.) Mơ 
Kơnràñ đơs lah: 

6‘Añ la Jehôwa Yàng Tom Trồ bol mê dê, la Bơtau neh tă cèng bol mê lik bơh di 
Ejiptơ, bơh di lơgar bol mê ơm dĭ. 

7Bol mê bañ gơs ală yàng lơi ndai tai di đap Añ. 

8 Bol mê bañ lơh să tòm he in dô nơm rùp duh khoai lơi gơs rùp să kung be phan 
lơi hơđang trồ, hala hơđơm ù, hala tòm dà jrô. 

9 Bol mê bañ cùn khoai bol gơ hala duh khoai bol gơ; bơh Añ la Jehôwa Yàng Tom 
Trồ bol mê dê, la Yàng Tom Trồ ƀoah pơrñat, lơh glài kòn sau bơh tồi glài ală ồng 
pàng tus di pe poan rài cau lơi pơndang sang Añ, 

10mơya ràng tơlik bơta kòñ gơboh rbô rài ală cau in kòñ gơboh di Añ mơ prap 
gàr ală bơta sồr lam Añ jê. 

11 Bol mê ò di ngui khat gơboh sơnđan Jehôwa Yàng Tom Trồ bol mê dê, bơh 
Yàng Jehôwa rơp ò lòi cau lơi ngui tìs sơnđan Kơnràñ dê la cau ò gơs glài. 

12 Kah prap tĕ ngai Saƀat lơh gơs ngai sàng goh jat be Jehôwa Yàng Tom Trồ bol 
mê dê neh sồr bol mê. 

13 Bol mê rơp lơh broă tòm prau ngai mơ lơh tĕ jơh ală broă bol mê dê, 

14mơya ngai poh la ngai Saƀat Jehôwa Yàng Tom Trồ bol mê dê. Tòm ngai hơ̆ bol 
mê ò di lơh broă lơi, bol mê, kòn klau hala kòn ùr bol mê dê, cau klau duh broă 
hala cau ùr duh broă bol mê dê, kơnrồ, alàng hala phan poan jơng lơi ndai bol 

mê dê, hala cau nac crih tòm hìu bol mê dê, nàng cau klau duh broă mơ cau ùr 
duh broă bol mê dê rgơi ơm rlô kung be bol mê. 

15Kah tĕ lah bol mê neh ơm dĭ tòm Ejiptơ mơ hơ̆ la Jehôwa Yàng Tom Trồ bol mê 
dê neh ngui mpàng tê gơnoar pràn mơ tơwòr tê pò tơlik nàng cèng bol mê lik 
klàs bơh di tiah hơ̆. Gen tàng Jehôwa Yàng Tom Trồ bol mê dê neh sồr bol mê 
prap gàr ngai Saƀat. 

16 Dòn duh tĕ mè bèp bol mê dê jat be jơnau Jehôwa Yàng Tom Trồ bol mê dê 
neh sồr bol mê, tồ bol mê rgơi kis jŏ mơ bol mê rgơi geh lơngai tòm lơgar mơ 
Jehôwa Yàng Tom Trồ bol mê dê ai bol mê in. 

17 Bol mê bañ tơnchơt cau. 

18 Bol mê bañ tìs glài rềs àr bơrnàn. 

19 Bol mê bañ ntung kơñau. 

20 Bol mê bañ lơh cơng blac tòmdră mơ cau ơm rềp bol mê dê. 

21 Bol mê bañ hàm kòñ bau cau ơm rềp di bol mê. Bol mê bañ gơs nùs hàm hà 
hìu ơm hala ù tiah khai dê, cau klau duh broă hala cau ùr duh broă khai dê, kơnrồ 
hala alàng khai dê, hala phan lơi gơrê bal mơ cau ơm rềp di bol mê.’ 

22 Hơ̆ la ală bơta sồr lam mơ Yàng Jehôwa neh ai sap đơs dờng bơto yal jơh mpồl 
jơnum bol mê dê tềng hơ̆ hơđang mơnơm bơh di ồs, mhwal mơ bơta klam jơngo 
cik; mơ Kơnràñ ò gŏ đơs bơtơl jơnau lơi ndai tai. Lồc behơ̆ Kơnràñ neh cih ală 
jơnau hơ̆ hơđang bàr nơm mpàn lŭ mơ ai añ in. 

23Tòm tŭ bol mê neh kơno sap đơs lik bơh di bơta klam jơngo tòm tŭ mơnơm 
gơs ồs sa hơng gen jơh ală cau at bồ jơh ală jơi bơtiàn bol mê dê mơ ală cau 
kwang kra bol mê dê lòt tus hơ añ, 

24mơ bol mê đơs lah: ‘Jehôwa Yàng Tom Trồ bol hi dê neh ràng tơlik bol hi in 
bơta gơklŏ mơ bơta ryŭ ryơm Kơnràñ dê, mơ bol hi neh kơno sap đơs Kơnràñ 
dê bơh tòm ồs. Ngai do, bol hi neh gŏ lah dô nă cau rgơi gam kis bulah Yàng Tom 
Trồ đơs mơ bol khai. 

25Mơya tŭ do ñchi bơh tài bol hi pal chơt taih? Ồs dờng do rơp sa roh bol hi, mơ 
bol hi rơp chơt dilah bol hi gam kơno jŏ tai sap đơs Jehôwa Yàng Tom Trồ bol hi 
dê. 

26Bơh tŭ lơi gơs kòn mơnus lơi neh kơno sap đơs Yàng Tom Trồ kis gam sùm 
sùm đơs bơh tòm ồs kung be bol hi neh kơno mơ gam kis taih? 

27Să tòm ồng, tus tĕ rềp mơ ơm iat jơh ală jơnau mơ Jehôwa Yàng Tom Trồ bol 
hi dê đơs. Lồc behơ̆ yal wơl bol hi in ală jơnau lơi mơ Yàng Tom Trồ bol hi dê 
đơs mơ ồng. Bol hi rơp ơm iat mơ dòn bơr.’ 

28Yàng Jehôwa neh kơno bol mê tòm tŭ bol mê đơs mơ añ, mơ Yàng Jehôwa đơs 
mơ añ lah: ‘Añ neh kơno ñchi jơnau làng bol do neh đơs mơ mê. Jơh ală jơnau 
bol khai neh đơs la niam. 

29Dilah làng bol do gơs nùs duh rngòt di Añ sùm, mơ òs prap gàr jơh ală jơnau 
sồr Añ jê, behơ̆ sồng khai mơ kòn sau bol khai rơp geh lơngai sùm sùm! 

30Lòt tĕ yal bol khai in mơ sồr bol khai rê wơl hơ sàl ơm bol khai dê. 

31Mơya mê ơm wơl tềng do bal mơ Añ nàng Añ ai mê in jơh ală jơnau sồr, ală 
bơta lơh nền mơ ală bơta boh lam mơ mê rơp bơto bol khai lơh jat tòm lơgar Añ 
rơp ai bol khai in dòp geh lơh gơs phan tòm.’ 

32Behơ̆ kơrhia tĕ lơh jat ală bơta mơ Jehôwa Yàng Tom Trồ bol mê dê neh sồr 
bol mê; bañ pơrlac wèt đah ma hala đah kiau. 

33Lòt tĕ tòm jơh ală gùng dà mơ Jehôwa Yàng Tom Trồ bol mê dê neh sồr bol mê 
tồ bol mê in geh kis, geh bơtoah bơtoài mơ geh ơm jŏ jòng tòm lơgar mơ bol mê 
rơp dòp geh.” 

Yal Wơl 6 

Kòñ gơboh Jehôwa Yàng Tom Trồ bol mê dê 
1Do la ală gơnoar sồr, ală bơta lơh nền mơ ală bơta boh lam mơ Jehôwa Yàng 
Tom Trồ bol mê dê neh sồr añ bơto bol mê prap gàr tòm lơgar mơ bol mê rơp 
tiă Jordan mơ dòp geh, 

2nàng bol mê, ală kòn sau bol mê dê mơ ală kòn sau bol khai dê tơnơ̆ mơ bol khai 
rơp duh rngòt di Jehôwa Yàng Tom Trồ bol mê dê tòm jơh rài kis bol mê dê, bơh 
bơta prap gàr jơh ală bơta lơh nền mơ ală gơnoar sồr mơ añ neh ai bol mê in tồ 
bol mê rơp geh kis jŏ. 

3Ơ Israel, ơm iat tĕ mơ kơrhia dòn bơr lơh jat nàng jơh ală bơta rơp gơlik niam 
bol mê in, mơ bol mê rơp gơlik gơs rơ̆sơmpài ràipơjềng tòm lơgar lìu làc dà toh 
mơ dà lơwe tòm toh kung be Jehôwa Yàng Tom Trồ ală ồng pàng bol mê dê neh 
ho mơ bol mê. 

4 Ơ Israel, ơm iat tĕ; Jehôwa Yàng Tom Trồ bol he dê la Jehôwa gơs mìng dô nă. 

5 Oh mi pal jơh nùs, jơh hwềng soàn, jơh pràn, mơ kòñ gơboh di Jehôwa la Yàng 
Tom Trồ oh mi dê. 

6 Ală bơta sồr lam do mơ añ ai bol mê in tòm ngai do pal prap tĕ tòm nùs bol mê 
dê. 

7Yal wơl tĕ ală bơta hơ̆ ală kòn sau bol mê in, đơs tĕ bơh ală bơta hơ̆ tòm tŭ bol 
mê nggui tòm hìu mơ tòm tŭ bol mê lòt rò gùng, tòm tŭ bol mê bic rlô mơ tòm tŭ 
bol mê guh. 

8Kơt tĕ ală bơta hơ̆ lơh gơs rùp sơnio di ală mpàng tê bol mê dê mơ di bìng liang 
bol mê dê. 

9Cih tĕ ală bơta hơ̆ di ală jrong mpồng hìu ơm bol mê dê mơ di ală mpồng ƀòn 
bol mê dê. 

Rcang sir dòn bơr 
10 Tòm tŭ Jehôwa Yàng Tom Trồ bol mê dê cèng bol mê mut tòm lơgar mơ 
Kơnràñ neh srat să ai ală ồng pàng bol mê dê la Abraham, Isak mơ Jakôp rơp ai 
bol mê in, dô nơm lơgar gơs ală ƀòn dờng pas sơm ngan mơ bol mê ò gŏ bơt 
bơtào, 

11ală hìu bềng lìu ală phan niam mơ bol mê ò rcang, ală tơrlung dà mơ bol mê ò 
tò, ală suơn ño mơ suơn ôlibe bol mê ò tam; gen tòm tŭ bol mê sa hòm lai, 

12gen bol mê kơrhia tĕ nàng ò lòi hŭi Yàng Jehôwa la Bơtau neh tă tơlik bol mê 
bơh di Ejiptơ, bơh di lơgar ơm dĭ. 

13 Rngòt tĕ di Jehôwa Yàng Tom Trồ bol mê dê, duh broă mìng dô nă Kơnràñ lơm 
mơ ai sơnđan Kơnràñ dê srat să ho pơgon. 

14Bañ lòt jat ală yàng ndai la ală yàng ală làng bol ơm gùt dar bol mê dê; 

15bơh Jehôwa Yàng Tom Trồ bol mê dê, Bơtau ơm digùl bol mê, la Yàng Tom Trồ 
ƀoah pơrñat mơ bơta gơjrañ dờng Kơnràñ dê rơp gơhào khuh tòmdră mơ bol 
mê, mơ Kơnràñ rơp tơnroh bol mê bơh di hơđang ù. 

16 Bañ lòng Jehôwa Yàng Tom Trồ bol mê dê kung be bol mê neh lơh tòm Masa. 

17Lơh nền tĕ prap gàr ală jơnau sồr Jehôwa Yàng Tom Trồ bol mê dê mơ ală 
sơnoa rnoas mơ jơnau lơh nền mơ Kơnràñ neh ai bol mê in. 

18Lơh tĕ bơta lơi dimơ niam di đap Yàng Jehôwa, nàng ală bơta rơp gơlik niam 
bol mê in, mơ bol mê rgơi mut mơ dòp geh lơgar niam mơ Yàng Jehôwa neh srat 
să ho ai ală ồng pàng bol mê in, 

19ting bơtrơh tơlik jơh ală cau sò tơm di đap bol mê jat be Yàng Jehôwa neh đơs. 

20Tòm ală ngai tơnơ̆, tòm tŭ kòn klau bol mê dê lùp bol mê lah: “Ñchi jơnau gơtha 
bơh ală sơnoa rnoas, ală bơta lơh nền mơ ală bơta boh lam mơ Jehôwa Yàng Tom 
Trồ bol he dê neh sồr mè bèp taih?” 

21Gen đơs tĕ mơ khai lah: “Bol hi neh ơm dĭ duh broă Pharaôn tòm Ejiptơ, mơya 
Yàng Jehôwa neh ngui tê gơnoar pràn tă cèng bol hi lik bơh Ejiptơ. 

22Yàng Jehôwa neh lơh gơs ală bơta krơi tềl is dờng mơ pal rngòt rngơt ngan 
hơđang Ejiptơ mơ Pharaôn mơ jơh hìu nhă khai dê. 

23Mơya Kơnràñ neh tă bol hi lik bơh tềng hơ̆ mơ cèng bol hi mut tềng do mơ ai 
bol hi in lơgar mơ Kơnràñ neh srat să ho ai ală ồng pàng bol hi in. 

24Yàng Jehôwa neh ai jơnau gơnoar sồr bol hi pal prap gàr jơh ală jơnau lơh nền 
do, mơ rngòt di Jehôwa Yàng Tom Trồ bol hi dê, tồ bol hi rơp geh bơtoah bơtoài 
sùm sùm mơ geh kis kung be tòm ngai do. 

25Mơ dilah bol hi kơrhia dòn bơr lơh jat jơh bơta boh lam do di đap Jehôwa Yàng 
Tom Trồ bol hi dê, be Kơnràñ neh sồr bol hi, gen bol hi neh lơh bơta di ngan.” 

Yal Wơl 7 

Ting bơtrơh ală làng bol 
1 Tòm tŭ Jehôwa Yàng Tom Trồ bol mê dê cèng bol mê tus di lơgar mơ bol mê 
rơp mut mơ dòp geh mơ ting bơtrơh bơh di đap bol mê oă làng bol, hơ̆ la ală cau 
Hetit, Girgas, Amôr, Kanaan, Pheris, Heb mơ Jebusit, jơh ală la poh làng bol dờng 
rlau mơ pràn kơldang rlau mơ bol mê, 

2mơ tòm tŭ Jehôwa Yàng Tom Trồ bol mê dê neh jào bol khai bol mê in mơ bol 
mê neh lơh alah bol khai, gen bol mê pal tơnroh jơh hir bol khai. Bañ bơtào jơnau 
tòmho bal lơi mơ bol khai, mơ bañ gơs bơta nđàc sơngit dê bol khai. 

3Bañ lap klau tòmbau ùr mơ bol khai. Bañ ai ală kòn ùr bol mê dê bau mơ ală kòn 
klau bol khai dê hala ai ală kòn ùr bol khai dê bau mơ ală kòn klau bol mê dê, 

4bơh bol khai rơp pơrlac ngài ală kòn sau bol mê dê ò lòt jat Añ tai; mơ rơp duh 
khoai ală yàng ndai, mơ bơta gơjrañ Yàng Jehôwa dê rơp gơhào khuh tòmdră 
mơ bol mê mơ rơp tơnroh bol mê mhar ngan. 

5 Bol mê pal lơh gơwèt hơ bol khai be do: Sòr tơrlah ală cơnòng duh khoai bol 
khai dê, jan bơcah ală lŭ duh khoai bol khai dê, koh tơnroh ală jrong duh khoai 
Asera bol khai dê mơ chu ală rùp ràk bol khai dê tòm ồs. 

6 Bơh bol mê la dô nơm làng bol ơn is sàng goh Jehôwa Yàng Tom Trồ bol mê in. 
Jehôwa Yàng Tom Trồ bol mê dê neh sac rwah bol mê bơh digùl jơh ală làng bol 
ơm hơđang plai ù nàng lơh gơs làng bol Kơnràñ dê, lơh gơs phan tòm kas màng 
Kơnràñ dê. 

7Yàng Jehôwa ò di neh kòñ gơboh di bol mê mơ sac rwah bol mê tài bơh bol mê 
la dô nơm làng bol dờng rlau mơ ală làng bol ndai, bơh bol mê la dô nơm làng 
bol gơs dô êt cau rlau mơ jơh ală làng bol ndai. 

8Mơya hơ̆ la tài bơh Yàng Jehôwa neh kòñ gơboh di bol mê mơ prap gàr jơnau 
srat să ho nền mơ ală ồng pàng bol mê dê mơ Kơnràñ neh ngui tê gơnoar pràn 
tă tơlik bol mê mơ dong tơwài bol mê bơh di lơgar ơm dĭ, klàs bơh di gơnoar 
pràn Pharaôn bơtau Ejiptơ dê. 

9 Gen tàng, dòp git tĕ Jehôwa Yàng Tom Trồ bol mê dê la Yàng Tom Trồ: Kơnràñ 
la Yàng Tom Trồ lơh jat jơnau ho Kơnràñ dê, prap gàr bơta ho bal kòñ gơboh 
Kơnràñ dê tus di rbô rài ală cau in kòñ gơboh di Kơnràñ mơ prap gàr ală bơta 
sồr lam Kơnràñ dê. 

10Mơya cau lơi gơjrañ di Kơnràñ, gen Kơnràñ rơp tơm wơl bơta roh rui mo di 
đap mat bol khai; Kơnràñ rơp ò lơh òbat tòm bơta tơm wơl mo di đap mat bol 
khai ală cau gơjrañ di Kơnràñ. 

11Gen tàng, ngac ngar lơh jat tĕ ală jơnau gơnoar sồr, ală bơta lơh nền mơ ală 
bơta boh lam añ ai bol mê in tòm ngai do. 

12 Dilah bol mê ơn nùs tồr dê ală bơta boh lam do mơ kơrhia lòt jat ală bơta hơ̆ 
gen Jehôwa Yàng Tom Trồ bol mê dê rơp prap gàr bơta ho bal bơh bơta kòñ 
gơboh mơ bol mê tòm toh jat be Kơnràñ neh srat să ho nền mơ ală ồng pàng bol 
mê dê. 

13Kơnràñ rơp kòñ gơboh di bol mê mơ ai lơngai bol mê in mơ lơh jơi bơtiàn bol 
mê dê gơbơtơl oă. Kơnràñ rơp ai lơngai plai đo hìu kòn bol mê dê, cồng nha ù 
tiah bol mê dê, hơ̆ la kòi mbo, tơrnòm pa mơ mơñà, ală kơnrồ tòm ală mpồl phan 
poan jơng bol mê dê mơ ală belàt kòn tòm ală mpồl belàt bol mê dê tòm lơgar 
mơ Kơnràñ neh srat să ho nền mơ ală ồng pàng bol mê dê ai bol mê in. 

14Bol mê rơp geh lơngai rlau mơ jơh ală làng bol ndai; ò gơs cau klau cau ùr lơi 
tòm bol mê rơp ò gơs kòn, ală phan poan jơng tòm ală mpồl bol mê dê kung rơp 
ò siơ̆u ală kòn dềt. 

15Yàng Jehôwa rơp sền gàr bol mê klàs bơh di ală bơta kòp jê. Kơnràñ rơp ò 
pơnjê bol mê bơh ală bơta kòp jê iơh rmơh mơ bol mê neh git làm tòm Ejiptơ, 
mơya Kơnràñ rơp tơndùh ală bơta kòp jê hơ̆ hơđang jơh ală cau gơjrañ kơuềng 
di bol mê. 

16Bol mê pal tơnroh jơh ală làng bol mơ Yàng Jehôwa jào tòm tê bol mê dê. Bañ 
gơs nùs nđàc sơngit di bol khai mơ bañ duh khoai ală yàng bol khai dê, bơh bơta 
hơ̆ rơp kung be dô nơm dă bol mê in. 

17Bol mê digơlan rơp đơs is mơ să tòm he lah: “Ală làng bol do la pràn kơldang 
rlau mơ bol hi. Mbe bol hi rgơi ting bơtrơh bol khai taih?” 

18Mơya bañ rngòt di bol khai; kah tĕ nền cê ală bơta mơ Jehôwa Yàng Tom Trồ 
bol mê dê neh lơh di Pharaôn mơ jơh ală cau Ejiptơ. 

19Bol mê neh sền gŏ mơ mat tòm bol mê dê ală bơta pơrlòng dờng ngan, ală bơta 
krơi tềl is, tê gơnoar pràn pò dờng mơ Jehôwa Yàng Tom Trồ bol mê dê neh ngui 
nàng cèng bol mê lik lòt bơh hơ̆. Jehôwa Yàng Tom Trồ bol mê dê kung rơp lơh 
behơ̆ gơwèt mơ jơh ală làng bol mơ tŭ do bol mê rngòt. 

20Rlau mơ hơ̆, Jehôwa Yàng Tom Trồ bol mê dê rơp sồr ală òng tus digùl bol khai 
jơl tus di tŭ tơnroh jơh ală cau gam kis neh ntoat dô bơh di bol mê. 

21Bañ rngòt rngơt di bol khai bơh Jehôwa Yàng Tom Trồ bol mê dê la Bơtau ơm 
digùl bol mê la dờng mơ pal rngòt ngan. 

22Jehôwa Yàng Tom Trồ bol mê dê rơp rhòi rhòi ting bơtrơh ală làng bol hơ̆ bơh 
di đap bol mê. Bol mê ò geh gơnoar tơnroh jơh hir bol khai tòm dô dơ̆ lĕ, rngòt 
ală phan poan jơng tòm brê rơp gơbơtơl oă gùt dar bol mê. 

23Mơya Jehôwa Yàng Tom Trồ bol mê dê rơp jào bol khai tòm tê bol mê dê, mơ 
sang bol khai tòm bơta rngòt rngơt dờng ngan, jơl tus di tŭ bol khai gơkòl tơnroh 
jơh. 

24Kơnràñ rơp ơn ală cau bơtau bol khai dê tòm tê bol mê, mơ bol mê rơp jùt jơh 
ală sơnđan bol khai bơh di ù tiah hơđơm trồ. Ò gơs cau lơi rgơi ñă ntào tòmdră 
mơ bol mê, bol mê rơp tơnroh bol khai. 

25Ală rùp duh khoai ală yàng bol khai dê, bol mê pal chu jơh tòm ồs. Bañ hàm hà 
priă mơ màh di bol gơ, mơ bañ ai gơ să tòm bol mê in, rngòt bol mê rơp gơkòl 
yar dă gơ dê, bơh gơ la cù kìr di đap Jehôwa Yàng Tom Trồ bol mê dê. 

26Bañ cèng brê dô nơm phan cù kìr tus tòm hìu bol mê dê, rngòt bol mê rơp kong 
ơn is nàng tơnroh kung be gơ. Cù kìr mơ sang lòi tĕ gơ bơh gơ neh kòl ơn is nàng 
tơnroh. 

Yal Wơl 8 

Bañ hŭi Yàng Jehôwa 
1Kơrhia tĕ lơh jat kòp jơnau gơnoar sồr mơ añ ai bol mê in tòm ngai do, tồ bol 
mê geh kis, geh bơtơl oă mơ rgơi mut dòp geh lơgar mơ Yàng Jehôwa neh srat 
să mơ ală ồng pàng bol mê dê ai bol mê in. 

2Kah tĕ mbe Jehôwa Yàng Tom Trồ bol mê dê neh tề lam bol mê tòm jơh gùng dà 
tòm ƀlàng ngềt ngơt tòm poan jơt nam neh rlau, nàng tơnliah să bol mê, lòng bol 
mê nàng git ñchi bơta neh gơs tòm nùs bol mê dê, sền bol mê rơp prap gàr ală 
jơnau gơnoar sồr Kơnràñ dê hala ò. 

3 Kơnràñ tơnliah bol mê, lơh bol mê in kong jơgloh lồc behơ̆ siam bol mê mơ 
mana mơ bol mê hala ồng pàng bol mê dê kung òhềt tŭ lơi git, nàng bơto bol mê 
in git lah kòn mơnus ò di kis bơh piang lă lơm ò, mơya bơh kòp jơnau neh đơs 
bơh bơr Yàng Jehôwa dê. 

4Ală ồi ào bol mê dê ò gŏ klar sèt mơ jơng bol mê dê ò as tòm pah tŭ tơngai poan 
jơt nam hơ̆. 

5Gen git tĕ tòm nùs bol mê dê lah, kung be dô nă cau lơh glài tơmàl kòn khai dê 
gen Jehôwa Yàng Tom Trồ bol mê dê kung lơh glài tơmàl bol mê behơ̆ sơl. 

6Gen tàng, prap gàr lơh jat ală jơnau gơnoar sồr Jehôwa Yàng Tom Trồ bol mê 
dê, lòt tĕ tòm ală gùng dà Kơnràñ dê mơ duh rngòt di Kơnràñ. 

7Bơh Jehôwa Yàng Tom Trồ bol mê dê gam cèng bol mê mut tòm dô nơm lơgar 
niam, dô nơm lơgar gơs ală croh dà mơ ală tơrlung dà, gơs ală dà croh gơhòr 
tòm ală thòng mơ ală mơnơm dềt, 

8dô nơm lơgar gơs kòi mi mơ kòi brà, tòm ño mơ tòm chi ƀal, plai lừu, mơñà 
ôlibe mơ dà lơwe, 

9dô nơm lơgar mơ piang lă, lơgar hơ̆ mê rơp sa piang lă wil tơl, ò siơ̆u dô bơta 
lơi. Lŭ lơgar hơ̆ dê la lòs, bol mê rơp tă kòng bơh mơnơm. 

10Behơ̆, bol mê rơp sa hòm lai, mơ jòng ro Jehôwa Yàng Tom Trồ bol mê dê. Tài 
bơh lơgar hàng mơnĕ mơ Kơnràñ neh ai bol mê in. 

11 Kơrhia tĕ nàng bol mê ò hŭi Jehôwa Yàng Tom Trồ bol mê dê mơ prap gàr lơh 
jat ală jơnau gơnoar sồr Kơnràñ dê, ală bơta boh lam Kơnràñ dê mơ ală bơta lơh 
nền Kơnràñ dê mơ añ ai bol mê in tòm ngai do. 

12Gơsơlơ̆u wơl, tòm tŭ bol mê sa mơ geh hòm lai, tòm tŭ bol mê bơt bơtào ală 
hìu niam mơ ơm lơngai, 

13mơ tòm tŭ ală mpồl kơnrồ mơ belàt bol mê dê gơlik gơs dờng, màh priă bol 
mê dê gơbơtơl lìu làc, mơ jơh ală phan bol mê gơlik gơs oă, 

14gen nùs bol mê dê gơlik pơnhừ să mơ bol mê rơp lòi hŭi Jehôwa Yàng Tom Trồ 
bol mê dê la Bơtau neh cèng bol mê lik bơh di Ejiptơ, bơh di lơgar ơm dĭ. 

15Kơnràñ neh tề lam bol mê lòt gan ƀlàng ngềt ngơt cù kìr ngan, ù tiah tơhìr dà 
mơ ro rañ hơ̆, gơs ală bơs bih khih mơ diang. Kơnràñ neh lơh dà gơcat bơh di 
pơnai lŭ kră bol mê in hùc. 

16Kơnràñ neh ai bol mê in mana nàng sa tòm ƀlàng ngềt ngơt, hơ̆ la phan sa mơ 
ală ồng pàng bol mê dê òhềt git, nàng tơnliah bol mê, mơ lòng bol mê tồ tus di lồi 
dut gơ rgơi gơlik gơs niam bol mê in. 

17Bañ đơs is lah: “Gơnap gơnoar añ jê mơ bơta pràn kơldang ală tê añ jê neh lơh 
gơs añ in ală phan mơna do.” 

18Mơya kah tĕ Jehôwa Yàng Tom Trồ bol mê dê, bơh hơ̆ Kơnràñ la Bơtau ai bol 
mê in bơta chài rgơi nàng lơh gơlik phan mơna, mơ behơ̆ Kơnràñ lơh nền bơta 
ho bal Kơnràñ dê mơ Kơnràñ neh srat să ho nền mơ ală ồng pàng bol mê dê be 
neh gơs tòm ngai do. 

19Dilah tŭ lơi bol mê lòi hŭi Jehôwa Yàng Tom Trồ bol mê dê mơ lòt jat ală yàng 
ndai, duh khoai mơ tơmbic să di đap bol gơ, añ yal tơnggit kràñ cê mơ bol mê 
tòm ngai do lah bol mê ngan rơp kong tơnroh. 

20Kung be ală làng bol neh kong Yàng Jehôwa tơnroh di đap bol mê gen bol mê 
kung rơp kong tơnroh behơ̆ sơl bơh ò dòn bơr Jehôwa Yàng Tom Trồ bol mê dê. 

Yal Wơl 9 

Ò di tài bơh bơta song ring Israel dê 
1Ơ Israel, iat tĕ, ngai do bol mê rơp tiă Jordan nàng tòmpìt ai ală lơgar dờng rlau 
mơ pràn rlau mơ bol mê, gơs ală ƀòn dờng ơnàng ơm tòm ală dơrñang kơ̆ cê 
jơnhoa tus hơ trồ. 

2Làng bol pràn kơldang mơ jòng jơnhoa, hơ̆ la ală kòn sau cau Anakim dê! Bol 
mê git bơh làng bol hơ̆ mơ neh kơno đơs lah: “Ñcau rgơi ntào jai tòmdră mơ ală 
cau Anakim taih?” 

3Mơya git nền tĕ tòm ngai do lah Jehôwa Yàng Tom Trồ bol mê dê la Bơtau tiă 
lài mơ bol mê kung be ồs sa hơng. Kơnràñ rơp tơnroh bol khai; Kơnràñ rơp kup 
bol khai dòn duh di đap bol mê. Mơ bol mê rơp ting bơtrơh bol khai mơ tơnroh 
jơh hir bol khai dô bă mhar jat be jơnau Yàng Jehôwa neh ho mơ bol mê. 

4Tơnơ̆ mơ tŭ Jehôwa Yàng Tom Trồ bol mê dê neh ting bơtrơh bol khai bơh di 
đap bol mê. Gen bañ đơs is lah: “Yàng Jehôwa neh cèng añ tus ting do nàng dòp 
geh lơgar do tài bơh bơta song ring añ jê.” Ò di ò, mơya hơ̆ la tài bơh bơta iơh 
bơsak ală làng bol do dê mơ Yàng Jehôwa rơp ting bơtrơh bol khai bơh di đap 
bol mê. 

5Hơ̆ ò di la tài bơh bơta song ring hala bơta song ngan bol mê dê mơ bol mê rơp 
dòp geh lơgar bol khai dê; mơya hơ̆ la tài bơh bơta iơh bơsak ală làng bol do dê 
mơ Jehôwa Yàng Tom Trồ bol mê dê rơp ting bơtrơh bol khai bơh di đap bol mê, 
nàng lơh gơlik gơs jơnau mơ Kơnràñ neh srat să ho mơ ală ồng pàng bol mê dê 
la Abraham, Isak mơ Jakôp. 

6Gen, git wă tĕ lah hơ̆ ò di la tài bơh bơta song ring mơ Jehôwa Yàng Tom Trồ 
bol mê dê ai bol mê in lơgar niam do nàng dòp geh lơh gơs phan tòm, bơh bol 
mê la dô nơm làng bol kơldang bồ. 

Rùp tŏ kơnrồ kòn mơ màh 
7Kah tĕ bơta do mơ bañ gơs tŭ lơi hŭi mbe bol mê neh bơrcek Jehôwa Yàng Tom 
Trồ bol mê dê gơhào gơjrañ tòm ƀlàng ngềt ngơt. Bơh di ngai bol mê lik bơh 
Ejiptơ jơl tus di tŭ bol mê tus hơ tiah do, bol mê kư̆ bơtào tòmdră mơ Yàng 
Jehôwa sùm. 

8Tòm Hôrep bol mê neh lơh Yàng Jehôwa in gơhào gơjrañ dờng tian gơs Kơnràñ 
neh rcang sir nàng tơnroh bol mê. 

9 Tòm tŭ añ guh hơđang mơnơm nàng dòp ală mpàn lŭ, ală mpàn bơta ho bal mơ 
Yàng Jehôwa neh bơtào mơ bol mê, añ ơm hơđang mơnơm poan jơt ngai mơ 
poan jơt mang; añ ò sa piang lă mơ ò hùc dà. 

10Yàng Jehôwa neh ai añ in bàr nơm mpàn lŭ gơs jơnau cih tòm hơ̆ bơh ràs tê 
Yàng Tom Trồ dê. Hơđang ală mpàn lŭ hơ̆ la jơh ală jơnau gơnoar sồr mơ Yàng 

Jehôwa neh ai bol mê in hơđang mơnơm bơh tòm gùl ồs tòm ngai pơjum mpồl 
jơnum dê. 

11Tus di lồi poan jơt ngai mơ poan jơt mang gen Yàng Jehôwa neh ai añ in bàr 
nơm mpàn lŭ, la ală mpàn lŭ bơta ho bal dê. 

12Yàng Jehôwa neh sồr añ lah: “Mù tĕ mo bơh tềng do, tài bơh làng bol mê dê mơ 
mê neh cèng lik bơh di Ejiptơ neh gơlik gơs iơh rmơh. Bol khai neh mhar pơrlac 
bơh di ală jơnau Añ neh sồr bol khai mơ bol khai neh tŏ rùp ràk bol khai in.” 

13Mơ Yàng Jehôwa đơs mơ añ lah: “Añ neh gŏ làng bol do, mơ bol khai ngan la 
dô nơm làng bol kơldang bồ! 

14Lòi tĕ Añ in nàng Añ tơnroh bol khai mơ jùt sang sơnđan bol khai dê bơh di 
hơđơm trồ. Mơ Añ rơp lơh mê in gơlik gơs dô nơm làng bol pràn kơldang rlau 
mơ oă rlau mơ bol khai.” 

15Behơ̆ añ rê wơl mơ mù bơh hơđang mơnơm tòm tŭ gơ gam ồs sa hơng. Mơ bàr 
nơm mpàn lŭ bơta ho bal gam tòm tê añ. 

16Tòm tŭ añ sền gen ngan añ gŏ bol mê neh tìs glài tòmdră mơ Jehôwa Yàng Tom 
Trồ bol mê dê, bol mê neh lơh să tòm bol mê in dô nơm rùp ràk tŏ be dô nơm 
kơnrồ. Bol mê neh mhar wơlke bơh di gùng mơ Yàng Jehôwa neh sồr bol mê lòt 
jat. 

17Behơ̆ añ neh ai bàr nơm mpàn lŭ mơ sang sơrbì gơ bơh di tê añ, jan bơcah rpot 
rpet bol gơ di đap mat bol mê. 

18Lồc behơ̆, dô dơ̆ tai añ cùn khoai di đap Yàng Jehôwa tòm poan jơt ngai mơ 
poan jơt mang; añ ò sa piang lă kung ò hùc dà sơl, tài bơh jơh ală bơta tồi glài 
mơ bol mê neh lơh tìs, lơh bơta iơh bơsak di đap mat Yàng Jehôwa mơ bơrcek 
Kơnràñ gơhào gơjrañ. 

19 Añ neh rngòt di bơta gơhào gơjrañ mơ bơta gơjrañ dờng Yàng Jehôwa dê, tài 
bơh Kơnràñ neh gơhào gơjrañ di bol mê tian gơs kòñ tơnroh bol mê. Mơya dô 
dơ̆ tai Yàng Jehôwa neh iat añ. 

20Mơ Yàng Jehôwa kung neh gơjrañ di Arôn tian gơs kòñ tơnroh khai, mơya tòm 
tŭ hơ̆ añ neh hòi dan Arôn in. 

21Añ kung neh ai phan bơta tồi glài bol mê dê la kơnrồ kòn mơ bol mê neh lơh 
gơs mơ chu gơtòm ồs. Lồc behơ̆ añ neh jan bơcah gơ mơ tơnlề gơlik kơmbuh 
rhền kung be thul mơ tuh thul hơ̆ tòm croh dà gơhòr mù bơh di mơnơm. 

22 Bol mê kung neh lơh Yàng Jehôwa in gơhào gơjrañ tòm Tabera, Masa mơ 
Kiprôt Hathaba. 

23 Mơ tòm tŭ Yàng Jehôwa neh sồr bol mê lik lòt bơh di Kades Barnea, Kơnràñ 
neh đơs lah: “Guh tĕ mơ ai lơgar Añ neh ai bol mê in lơh gơs phan tòm bol mê 

dê.” Mơya bol mê bơtào tòmdră mơ jơnau gơnoar sồr Jehôwa Yàng Tom Trồ bol 
mê dê. Bol mê ò dòn kơnòm di Kơnràñ, kung ò dòn bơr Kơnràñ sơl. 

24Bol mê sùm sùm bơtào tòmdră mơ Yàng Jehôwa bơh di ngai añ mòng git mơ 
bol mê. 

25Añ cùn khoai di đap Yàng Jehôwa tòm poan jơt ngai mơ poan jơt mang hơ̆, tài 
bơh Yàng Jehôwa neh đơs lah Kơnràñ rơp tơnroh bol mê. 

26Añ hòi dan mơ Yàng Jehôwa mơ đơs lah: Ơ Yàng Jehôwa At Bồ Hơđang Rlau 
Jơh, dan bañ tơnroh làng bol Kơnràñ dê la sre brê Kơnràñ dê mơ Kơnràñ neh 
tơwài bơh gơnap gơnoar dờng Kơnràñ dê mơ cèng bơh di Ejiptơ kơnòm di tê 
gơnoar pràn Kơnràñ dê. 

27Dan Kơnràñ kah wơl ală cau duh broă Yàng dê la Abraham, Isak mơ Jakôp. Dan 
sang lòi bơta kơldang bồ làng bol do dê, bơta iơh bơsak mơ bơta tồi glài bol khai 
dê. 

28Dilah ò behơ̆, lơgar mơ bơh tềng hơ̆ Kơnràñ neh tă cèng bol hi rơp đơs lah: 
“Tài bơh Yàng Jehôwa ò rgơi cèng bol khai mut tòm lơgar Kơnràñ neh ho ai bol 
khai in, mơ tài bơh Kơnràñ gơjrañ kơuềng di bol khai gen Kơnràñ neh cèng bol 
khai nàng tơnchơt bol khai tòm ƀlàng ngềt ngơt.” 

29Mơya bol khai la làng bol Kơnràñ dê, la sre brê Kơnràñ dê mơ Kơnràñ neh ngui 
gơnap gơnoar dờng, tơwòr tê pò dờng Kơnràñ dê mơ cèng bol khai lik bơh hơ̆. 

Yal Wơl 10 

Ală mpàn lŭ dơ̆ bàr 
1Tòm tŭ hơ̆ Yàng Jehôwa đơs mơ añ lah: “Phàt tĕ bàr pang mpàn lŭ ndròm bal 
be ală mpàn lŭ lài mơ guh tĕ hơ Añ hơđang mơnơm. Mơ kung lơh tĕ dô nơm đài 
mơ mpàn chi. 

2Añ rơp cih hơđang ală mpàn lŭ ală jơnau neh gơs tòm ală mpàn lŭ lài mơ mê 
neh jan bơcah. Gen mê pal ơn bol gơtòm đài.” 

3Behơ̆ añ neh lơh Đài Bơta Ho Bal mơ mpàn chi nho rề mơ phàt bàr pang mpàn 
lŭ ndròm bal kung be ală mpàn lŭ lài, mơ añ guh hơđang mơnơm gơs bàr pang 
mpàn lŭ tòm tê añ. 

4Yàng Jehôwa cih hơđang ală pang mpàn lŭ hơ̆ ală jơnau Kơnràñ neh cih lài, hơ̆ 
la Jơt Bơta Boh Lam mơ Kơnràñ neh yal bol mê in git hơđang mơnơm, bơh tòm 
ồs tòm ngai pơjum mpồl jơnum. Mơ Yàng Jehôwa ai añ in ală mpàn lŭ hơ̆. 

5Gen añ mù rê wơl bơh hơđang mơnơm mơ ơn ală mpàn lŭ tòm đài mơ añ neh 
lơh gơs, tòm toh jat be jơnau Yàng Jehôwa neh sồr añ, mơ tŭ do gơ ơm tòm hơ̆. 

6 (Ală cau Israel lòt bơh di ală tơrlung dà Beerôt Bene Jaakan tus hơ Môsera. Tềng 
hơ̆ Arôn sang rài mơ geh tơp, mơ Eleajar kòn klau khai pơrdòn khai lơh gơs cau 
gơnoar ơn phan duh khoai. 

7Bơh hơ̆ bol khai lòt tus hơ Gutgôdah mơ kư̆ lòt tai tus hơ Jôtbatha la dô nơm 
lơgar gơs oă croh dà. 

8 Tòm tŭ hơ̆ Yàng Jehôwa ơn is jơi bơtiàn Lebi nàng tùng Đài Bơta Ho Bal Yàng 
Jehôwa dê, nàng ntào di đap Yàng Jehôwa duh broă mơ ai lơngai tòm sơnđan 
Kơnràñ dê kung be bol khai gam lơh jơl tus ngai do. 

9Hơ̆ la ñchi bơh tài ală cau Lebi ò gơs pơnah sre brê lơi digùl ală oh mi bol khai 
dê; Yàng Jehôwa la sre brê bol khai dê, tòm toh jat be Jehôwa Yàng Tom Trồ bol 
mê dê neh yal bol khai in.) 

10 Mơ tai, añ neh ơm hơđang mơnơm poan jơt ngai mơ mang kung be añ neh ơm 
dơ̆ lài, mơ Yàng Jehôwa kung neh iat jơnau añ tòm tŭ hơ̆ sơl. Ò di nùs kòñ Kơnràñ 
la kòñ tơnroh bol mê ò. 

11Kơnràñ đơs mơ añ lah: “Lòt tĕ mơ tề lam làng bol tòm gùng dà bol khai dê tồ 
bol khai rgơi mut mơ dòp geh lơgar mơ Añ neh srat să ho nền mơ ală ồng pàng 
bol khai dê ai bol khai in.” 

Rngòt di Yàng Jehôwa 
12Mơ tŭ do, ơ Israel, bơta Jehôwa Yàng Tom Trồ bol mê dê jòi lùp bol mê la duh 
rngòt di Yàng Jehôwa, lòt tòm jơh ală gùng dà Kơnràñ dê, kòñ gơboh di Kơnràñ, 
mơ jơh nùs, jơh hwềng soàn duh broă Jehôwa Yàng Tom Trồ bol mê dê, 

13mơ prap gàr lơh jat ală jơnau gơnoar sồr mơ ală bơta lơh nền Kơnràñ dê mơ 
añ ai bol mê in tòm ngai do nàng să tòm bol mi in geh lơngai. 

14Bơh ngan, trồ mơ ală tap trồ hơđang jòng rlau jơh gơrê bal mơ Jehôwa Yàng 
Tom Trồ bol mê dê. 

15Bulah behơ̆ Yàng Jehôwa wèt nùs kòñ gơboh Kơnràñ mìng di ală ồng pàng bol 
mê dê, mơ neh sac rwah bol khai mơ kòn sau bol khai dê bơh digùl ală làng bol, 
be neh gŏ tòm ngai do. 

16Gen tàng, siat gơltau tĕ nùs bol mê, mơ bañ kơldang bồ tai. 

17 Bơh Jehôwa Yàng Tom Trồ bol mê dê la Yàng Tom Trồ dờng, gơs gơnoar pràn 
mơ pal rngòt, Kơnràñ ò cah is cau lơi, ò dòp phan loă. 

18Kơnràñ dong tò ală cau kòn đòi mơ ală cau ùr bơnrau, kòñ gơboh làng bol 
bơdìh, ai khai in phan sa mơ ào soh. 

19Mơ bol mê kung pal kòñ gơboh di ală cau làng bơdìh bơh să tòm bol mê neh la 
cau làng bơdìh tòm Ejiptơ. 

20Duh rngòt tĕ Jehôwa Yàng Tom Trồ bol mê dê mơ duh broă Kơnràñ. Đềt mềr 
tĕ mơ Kơnràñ mơ srat să tòm sơnđan Kơnràñ dê. 

21Kơnràñ la bơta jòng ro bol mê dê, Kơnràñ la Yàng Tom Trồ bol mê dê, Kơnràñ 
neh lơh gơs ală bơta krơi is pal rngòt mơ bol mê neh gŏ mơ mat tòm bol mê dê. 

22 Ntum khà jơh ală ồng pàng bol mê dê neh mù tòm Ejiptơ la poh jơt nă, mơ tŭ 
do Jehôwa Yàng Tom Trồ bol mê dê neh lơh bol mê in gơlik gơs gal ngan kung 
be ală sơmañ hơđang trồ. 

Yal Wơl 11 

Kòñ gơboh mơ dòn bơr Yàng Jehôwa 
1Kòñ gơboh tĕ Jehôwa Yàng Tom Trồ bol mê dê mơ prap gàr ală gơnoar broă 
Kơnràñ jào, ală bơta lơh nền Kơnràñ dê, ală bơta boh lam Kơnràñ dê mơ ală 
jơnau sồr Kơnràñ dê. 

2Kah tĕ tòm ngai do lah ală kòn sau bol mê dê ò di la ală cau neh gŏ mơ git làm 
bơta lơh glài tơmàl Jehôwa Yàng Tom Trồ bol mê dê; mơya bol mê la ală cau pal 
dòp git bơta dờng ryŭ Kơnràñ dê, mpàng tê gơnap gơnoar Kơnràñ dê, tơwòr tê 
pò tơlik Kơnràñ dê, 

3 ală tềl is mơ ală broă Kơnràñ neh lơh tòm Ejiptơ tòmdră mơ Pharaôn bơtau 
Ejiptơ mơ jơh lơgar khai dê; 

4 bơta Kơnràñ neh lơh di mpồl ling Ejiptơ, di ală ơseh mơ ală rơndeh lòs tòmlơh 
gơ dê, mbe Kơnràñ tơnkram bol khai tòm Dàlềng Pơrhê tòm tŭ bol khai ting jat 
bol mê, mơ mbe Yàng Jehôwa neh tơndùh bơta tơnroh bol khai tus ngai do. 

5Ò di la ală kòn sau bol mê dê neh sền gŏ ală bơta mơ Kơnràñ neh lơh bol mê in 
tòm ƀlàng ngềt ngơt jơl tus di tŭ bol mê neh tus tòm tiah do, 

6 mơ bơta Kơnràñ neh lơh di Dathan mơ Abiram, ală kòn klau Eliap sau Ruben 
dê, tòm tŭ ù ha bơr sa loan bol khai bal mơ hìu nhă bol khai dê, ală sàl ơm bol 
khai dê bal mơ jơh ală phan kis gơrê bal mơ bol khai di đap mat jơh ală cau Israel. 

7Mơ hơ̆ la mat tòm bol mê dê neh gŏ jơh ală broă dờng mơ Yàng Jehôwa neh lơh. 

8Gen tàng, prap gàr mơ lơh jat jơh ală jơnau sồr mơ añ ai bol mê in tòm ngai do, 
tồ bol mê rgơi gơs bơta pràn kơldang nàng mut mơ dòp lơgar mơ bol mê rơp tiă 
Jordan nàng dòp leng, 

9tồ bol mê rgơi kis jŏ tòm lơgar mơ Yàng Jehôwa neh srat să mơ ală ồng pàng bol 
mê dê, ai bol khai in mơ ală kòn sau bol khai in; hơ̆ la dô nơm lơgar hòr lik dà 
toh mơ dà lơwe. 

10Lơgar mơ bol mê rơp mut mơ tòmpìt ai ò di be lơgar Ejiptơ la tiah bơh tềng hơ̆ 
bol mê lik lòt, la tiah mơ bol mê neh sih gar mơ ngui jơng tuh dà kung be dô nơm 
suơn biap. 

11Mơya lơgar mơ bol mê tiă hiòng Jordan nàng dòp geh lơh gơs phan tòm la dô 
nơm lơgar gơs oă mơnơm mơ thòng geh tuh dà mìu bơh đang trồ, 

12dô nơm lơgar mơ Jehôwa Yàng Tom Trồ bol mê dê rcang gàr. Mat Jehôwa Yàng 
Tom Trồ bol mê dê sền gàr gơ sùm, bơh di ngai bồ sơnam jơl tus di ngai lồi 
sơnam. 

13 Behơ̆ dilah bol mê dòn song lơh jat ală jơnau sồr mơ añ ai bol mê in ngai do, 
hơ̆ la kòñ gơboh di Jehôwa Yàng Tom Trồ bol mê dê mơ jơh nùs jơh hwềng soàn 
duh broă Kơnràñ, 

14gen Kơnràñ rơp dùh mìu hơđang lơgar bol mê dê di kơnhai sơnam gơ dê, mìu 
tòm kơnhai jrùh nha mơ mìu tòm kơnhai bơkào chi che tồ bol mê rgơi toès prap 
kòi mbo, tơrnòm pa mơ mơñà bol mê dê. 

15Kơnràñ rơp rcang gơs ñhơt tòm ală ƀlàng ală phan poan jơng bol mê in, mơ 
bol mê rơp sa mơ geh hòm lai. 

16Kơrhia tĕ, rngòt bol mê rơp gơkòl ơniai mơ wèt duh broă ală yàng ndai mơ cùn 
khoai di đap bol gơ. 

17Gen bơta gơjrañ Yàng Jehôwa dê rơp gơhào khuh tòmdră mơ bol mê, mơ 
Kơnràñ rơp til ală tap trồ tồ gơ ò dùh mìu mơ ù tiah ò gơlik plai đo, mơ bol mê 
rơp mhar roh rui bơh di lơgar niam mơ Yàng Jehôwa ai bol mê in. 

18 Kah prap tĕ ală jơnau añ đơs do tòm nùs mơ tòm dơngoh bol mê, kơt tĕ gơ di 
tê bol mê dê mơ tap gơ di bìng liang bol mê dê lơh gơs ală tềl bơto tơngkah. 

19Bơto ală jơnau hơ̆ ală kòn sau bol mê in, đơs tĕ bơh ală jơnau hơ̆ tòm tŭ bol mê 
nggui tòm hìu mơ tòm tŭ bol mê lòt rò gùng, tòm tŭ bol mê bic rlô mơ tòm tŭ bol 
mê guh. 

20Cih tĕ ală jơnau hơ̆ hơđang ală jrong mpồng hìu bol mê dê mơ hơđang ală 
mpồng dờng lik mut bol mê dê, 

21tồ rài bol mê dê mơ rài ală kòn sau bol mê dê rgơi geh kis jŏ jòng tòm lơgar mơ 
Yàng Jehôwa neh srat să ai ală ồng pàng bol mê in, jŏ jòng kung be ală tap trồ 
hơđang plai ù. 

22Dilah bol mê kơrhia prap gàr jơh ală jơnau gơnoar sồr do mơ añ ai bol mê in 
nàng lơh jat, hơ̆ la kòñ gơboh di Jehôwa Yàng Tom Trồ bol mê dê, lòt jat jơh ală 
gùng dà Kơnràñ dê mơ đềt mềr mơ Kơnràñ, 

23gen Yàng Jehôwa rơp ting bơtrơh jơh ală làng bol do di đap bol mê, mơ bol mê 
rơp tơnroh ală làng bol dờng rlau mơ pràn rlau mơ bol mê. 

24 Tiah lơi mpàng jơng bol mê jă gen rơp gơrê bal mơ bol mê. Ù tiah bol mê dê 
rơp bơh di ƀlàng ngềt ngơt tus hơ Liban, mơ bơh di hiòng Ơphrat tus hơ dàlềng 
đah mattơngai mut. 

25Ò gơs cau lơi rgơi ntào tòmdră mơ bol mê; jat be jơnau Jehôwa Yàng Tom Trồ 
bol mê dê neh ho gen Kơnràñ rơp dùh bơta rơm să mơ rngòt rngơt bơh bol mê 
hơđang jơh lơgar lơi mơ bol mê rơp tus. 

26Sền tĕ, tòm ngai do añ neh ơn di đap bol mê dô bơta lơngai mơ dô bơta srat 
sơntơm, 

27bơta lơngai dilah bol mê dòn bơr lơh jat ală jơnau gơnoar sồr Jehôwa Yàng 
Tom Trồ bol mê dê mơ añ ai bol mê in tòm ngai do, 

28bơta srat sơntơm dilah bol mê ò dòn bơr lơh jat ală jơnau gơnoar sồr Jehôwa 
Yàng Tom Trồ bol mê dê, mơ wèt ngkòi wơl bơh di gùng mơ añ sồr bol mê lòt jat 
tòm ngai do mơ lòt jat ală yàng ndai mơ bol mê òhềt git. 

29 Tòm tŭ Jehôwa Yàng Tom Trồ bol mê dê neh cèng bol mê tus tòm lơgar mơ 
bol mê rơp mut nàng dòp leng, bol mê rơp ơn bơta ai lơngai hơđang mơnơm 
Gerijim, mơ bơta srat sơntơm hơđang mơnơm Ebal. 

30Be bol mê git, ală mơnơm do ơm đah ne Jordan, đah mattơngai mut gùng lòt, 
rềp di tòm chi dờng Môre, tòm lơgar cau Kanaan ơm tòm Arabah tòm toh mơ 
Gilgal. 

31Bol mê rơp tiă Jordan nàng mut mơ dòp geh ù tiah Jehôwa Yàng Tom Trồ bol 
mê dê ai bol mê in lơh gơs phan tòm. Tòm tŭ bol mê neh dòp geh gơ rau mơ ơm 
kis tềng hơ̆, 

32lơh nền tĕ la bol mê dòn bơr lơh jat jơh ală jơnau lơh nền mơ ală bơta boh lam 
mơ añ ơn di đap bol mê tòm ngai do. 

Yal Wơl 12 

Mìng dô bă tiah duh khoai 
1Do la ală jơnau lơh nền mơ ală bơta boh lam mơ bol mê pal kơrhia lơh jat tòm 
pah rài mơ bol mê kis tòm lơgar mơ Jehôwa Yàng Tom Trồ ală ồng pàng bol mê 
dê, neh ai bol mê in dòp geh lơh gơs phan tòm. 

2Tơnroh jơh hir ală tiah hơđang ală mơnơm jòng, hơđang ală mơnơm dềt mơ 
hơđơm ală tòm chi gơs mƀur dờng la tiah ală làng bol duh khoai ală yàng bol 
khai dê mơ bol mê rơp tơnroh. 

3 Pòng tơrlah ală cơnòng duh khoai bol khai dê, jan bơcah ală pơnai lŭ duh khoai 
bol khai dê, mơ chu tòm ồs ală jrong duh khoai Asera bol khai dê; koh sang ală 
rùp ràk ală yàng bol khai dê mơ jùt jơh ală sơnđan bol gơ dê bơh di ală tiah hơ̆. 

4Bol mê ò di duh khoai Jehôwa Yàng Tom Trồ bol mê dê jat gùng bol khai dê. 

5Mơya bol mê pal jòi jat tiah mơ Jehôwa Yàng Tom Trồ bol mê dê rơp sac rwah 
bơh digùl jơh ală jơi bơtiàn bol mê dê nàng ơn sơnđan Kơnràñ dê tềng hơ̆ lơh 
gơs tiah ơm sùm Kơnràñ dê. Bol mê pal lòt tus tiah hơ̆; 

6tềng hơ̆ bol mê cèng ală phan ơn chu pơrguc mơ ală phan ơn duh khoai, ală 
pơnah jơt mơ ală phan ơn ndai, bơta bol mê neh ho ơn mơ ală phan ơn jat nùs 
kòñ mơ kòn tơnhoa tòm ală mpồl kơnrồ mơ ală mpồl belàt bol mê dê. 

7Tềng hơ̆, di đap mat Jehôwa Yàng Tom Trồ bol mê dê, bol mê mơ ală hìu nhă 
bol mê dê rơp sa mơ rơp hòn chò bơh jơh ală phan mơ tê bol mê neh lơh gơs, tài 
bơh Yàng Jehôwa neh ai lơngai bol mê in. 

8Bol mê bañ lơh kung be bol he lơh tềng do tòm ngai do, kòp nă jat bơta hàm kòñ 
is khai dê, 

9bơh bol mê òhềt tus di tiah ơm rlô mơ sre brê Jehôwa Yàng Tom Trồ bol mê dê 
ai bol mê in. 

10Mơya bol mê rơp tiă Jordan, mơ ơm tòm lơgar mơ Jehôwa Yàng Tom Trồ bol 
mê dê ai bol mê in lơh gơs sre brê, Kơnràñ rơp ai bol mê in rlô bơh di jơh ală cau 
sò tơm gùt dar bol mê tồ bol mê in rơp kis ring lơngai. 

11Gen gơwèt hơ tiah mơ Jehôwa Yàng Tom Trồ bol mê dê rơp sac rwah lơh gơs 
tiah ơm sùm sơnđan Kơnràñ dê, bol mê rơp cèng tus tềng hơ̆ jơh ală phan mơ 
añ sồr bol mê: hơ̆ la ală phan ơn chu pơrguc mơ ală phan ơn duh khoai, ală phan 
pơnah jơt mơ phan ơn jat nùs kòñ, mơ jơh ală phan is bol mê sac rwah neh ho 
pơgon ơn Yàng Jehôwa in. 

12Mơ tềng hơ̆ hòn chò tĕ di đap Jehôwa Yàng Tom Trồ bol mê dê, bol mê, ală kòn 
klau mơ kòn ùr bol mê dê, ală cau klau cau ùr duh broă bol mê dê, mơ ală cau 
Lebi bơh di ală ƀòn dờng bol mê dê, la ală cau ò geh tòmpà ù tiah hala sre brê 
lơh gơs phan tòm bol khai dê. 

13Kơrhia tĕ bañ ơn ală phan ơn chu pơrguc bol mê dê tòm tiah lơi bol mê kòñ 
ơn. 

14Ơn tĕ ală phan ơn hơ̆ di tiah mơ Yàng Jehôwa rơp sac rwah bơh di dô bă tiah 
tòm ală jơi bơtiàn bol mê dê, mơ tềng hơ̆ prap gàr lơh jat jơh ală bơta añ sồr bol 
mê. 

15Bulah behơ̆, bol mê rgơi sreh chơt ală phan poan jơng bol mê dê tòm dô nơm 
ƀòn dờng digùl ală ƀòn dờng bol mê dê mơ sa poac gơ kàr lơi bol mê kòñ sa, 
kung be sa poac jùn hala il, jat bơta lơngai lơngò mơ Yàng Jehôwa ai bol mê in. 
Ală cau neh geh goh jat bơta boh lam duh khoai dê bal mơ cau ò geh kung rgơi 
sa gơ. 

16 Mơya bol mê ò di sa mhàm; tuh tĕ gơtòm ù kung be tuh dà. 

17Bol mê ò di sa tòm ală ƀòn tòm bol mê dê ală phan ơn pơnah jơt bơh kòi mbo 
bol mê dê, tơrnòm pa mơ mơñà, hala kòn tơnhoa mpồl kơnrồ mơ belàt bol mê 
dê, hala phan lơi mơ bol mê neh ho ơn, hala ală phan ơn jat nùs kòñ hala ală phan 
ơn ndai, 

18Gơpơrlơ̆ wơl, bol mê pal sa ală phan hơ̆ di đap mat Jehôwa Yàng Tom Trồ bol 
mê dê tòm dô bă tiah mơ Jehôwa Yàng Tom Trồ bol mê dê rơp sac rwah, bol mê, 
ală kòn klau mơ ală kòn ùr bol mê dê, ală cau klau mơ ală cau ùr duh broă bol 
mê dê, mơ ală cau Lebi bơh di ală ƀòn dờng bol mê dê, mơ bol mê rơp hòn chò 
di đap Jehôwa Yàng Tom Trồ bol mê dê bơh jơh ală phan mơ tê bol mê neh lơh 
gơs. 

19Kơrhia tĕ bañ lòi hŭi ală cau Lebi tòm jơh ală tŭ tơngai mơ bol mê gam kis tòm 
lơgar. 

20Tòm tŭ Jehôwa Yàng Tom Trồ bol mê dê neh pò ơnàng lơgar bol mê dê jat be 
Kơnràñ neh ho mơ bol mê, mơ bol mê kòñ sa poac mơ đơs lah: “Añ kòñ sa poac,” 
Gen bol mê rgơi sa jat nùs bol mê kòñ sa. 

21Dilah tiah mơ Jehôwa Yàng Tom Trồ bol mê dê sac rwah nàng ơn sơnđan 
Kơnràñ la ngài ir bơh di tiah bol mê ơm, bol mê rgơi lơh poac ală phan poan jơng 
bơh di ală mpồl kơnrồ mơ ală mpồl belàt mơ Yàng Jehôwa neh ai bol mê in, tòm 
toh be jơnau añ neh sồr bol mê, mơ tòm ƀòn tòm bol mê dê bol mê rgơi sa jat 
nùs bol mê kòñ. 

22Sa tĕ ală phan hơ̆ be bol mê sa jùn hala il. Cau ò geh goh jat bơta sồr lam duh 
khoai mơ cau geh goh rgơi sa gơ. 

23 Mơya lơh nền tĕ lah bol mê bañ sa mhàm, tài bơh mhàm la bơta kis, gen bol 
mê bañ sa poac bal mơ bơta kis. 

24Bol mê ò di sa mhàm; tuh tĕ gơtòm ù kung be tuh dà. 

25Bañ sa gơ tồ ală bơta rơp gơlik niam bol mê in mơ ală kòn sau tus tơnơ̆ mơ bol 
mê, tài bơh bol mê pal lơh bơta di ngan di đap mat Yàng Jehôwa. 

26Mơya ai tĕ ală phan neh ơn is sàng goh bol mê dê mơ phan lơi bol mê neh ho 
ơn Yàng in, mơ lòt tus hơ tiah mơ Yàng Jehôwa rơp sac rwah. 

27Ơn tĕ ală phan ơn chu pơrguc bol mê dê hơđang cơnòng duh khoai Jehôwa 
Yàng Tom Trồ bol mê dê, poac bal mơ mhàm. Mhàm phan ơn duh khoai bol mê 
dê pal tuh di gah cơnòng duh khoai Jehôwa Yàng Tom Trồ bol mê dê, mơya bol 
mê rgơi sa poac. 

28Kơrhia tĕ dòn bơr lơh jat jơh ală bơta sồr lam do mơ añ ai bol mê in tồ ală bơta 
rgơi gơlik gơs niam sùm sùm bol mê in mơ ală kòn sau tơnơ̆ mơ bol mê, tài bơh 
bol mê rơp pal lơh bơta niam mơ di ngan di đap mat Jehôwa Yàng Tom Trồ bol 
mê dê. 

29Jehôwa Yàng Tom Trồ bol mê dê rơp tơnroh di đap bol mê ală lơgar mơ bol mê 
rơp tòmpìt mơ tơnroh. Mơya tòm tŭ bol mê neh ting bơtrơh bol khai mơ mut 
ơm tòm lơgar bol khai dê, 

30mơ tơnơ̆ mơ tŭ bol khai neh kong tơnroh bơh di đap bol mê, kơrhia tĕ nàng ò 
yar dă bơh bơta jòi lùp ală yàng bol khai dê mơ lah: “Ală làng bol do duh broă ală 
yàng bol khai dê mbe lơi taih? Bol he kung rơp lơh ndròm bal behơ̆ sơl.” 

31Bol mê ò di duh khoai Jehôwa Yàng Tom Trồ bol mê dê jat gùng bol khai dê, tài 
bơh tòm tŭ duh khoai ală yàng bol khai dê gen bol khai kung lơh jơh ală bơta cù 
kìr iơh rmơh mơ Yàng Jehôwa gơjrañ. Bol khai chu ală kòn klau kòn ùr bol khai 
dê tòm ồs lơh gơs phan ơn ală yàng bol khai in. 

32 Bol mê kơrhia tĕ lơh jat jơh ală jơnau añ sồr bol mê; bañ bơtơl jơnau lơi hala 
tă pơndut jơnau lơi bơh di gơ. 

Yal Wơl 13 

Duh khoai ală yàng ndai 
1Dilah digùl oh mi gơs dô nă cau gơnoar hwơr, hala dô nă cau đơs lài kơnòm di 
ală bơta mpau, tơlik mat digùl bol mê mơ bơto yal bol mê in dô nơm tềl is hala 
bơta krơi, 

2mơ dilah tềl is hala bơta krơi mơ khai neh đơs gơlik gơs di ngan, mơ khai đơs 
lah: “Bol he lòt tĕ jat ală yàng ndai” (la ală yàng mơ bol mê ò git), “mơ bol he duh 
khoai tĕ bol gơ,” 

3gen bol mê ò di iat ală jơnau cau gơnoar hwơr hala cau mpau hơ̆. Bơh Jehôwa 
Yàng Tom Trồ bol mê dê kòñ lòng bol mê nàng git bol mê jơh nùs mơ jơh hwềng 
soàn kòñ gơboh di Kơnràñ hala ò. 

4Jehôwa Yàng Tom Trồ la Bơtau bol mê pal lòt jat, mìng Kơnràñ bol mê pal rngòt, 
gơnoar sồr Kơnràñ dê bol mê pal prap, jơnau đơs Kơnràñ dê bol mê pal dòn bơr, 
bol mê rơp duh broă Kơnràñ, mơ ơm kơ̆ mơ Kơnràñ. 

5Cau gơnoar hwơr hala cau gơs mpau hơ̆ pal kong tơnchơt, tài bơh khai bơto 
tòmdră mơ Jehôwa Yàng Tom Trồ bol mê dê, la Bơtau neh tă cèng bol mê lik bơh 
di Ejiptơ mơ tơwài bol mê bơh di lơgar ơm dĭ, khai neh lòng pơrlac bol mê bơh 
di gùng Jehôwa Yàng Tom Trồ bol mê dê neh sồr bol mê lòt jat. Bol mê pal tă 
sang bơta iơh bơsak bơh digùl bol mê. 

6Dilah oh mi tòm bol mê dê, hala kòn klau kòn ùr bol mê dê, hala bau ùr mê kòñ 
gơboh, hala cau bơyô đềt mềr rlau jơh bol mê dê ơniai òm bol mê mơ đơs lah: 
“Bol he lòt tĕ duh khoai ală yàng ndai,” la ală yàng mơ bol mê mơ ală ồng pàng 
bol mê dê kung ò git, 

7ală yàng ală làng bol ơm gùt dar bol mê, bulah ơm rềp hala ơm ngài, bơh đah do 
nhàr tus hơ đah ne nhàr lơgar, 

8bañ lòt jat khai hala iat jơnau khai dê. Bañ yal tơlik bơta kòñ nđàc di khai. Bañ 
pơlai khai hala sền gàr khai. 

9Ngan la bol mê pal tơnchơt khai. Tê bol mê dê rơp lài ngan tơnchơt khai, lồc 
behơ̆ tus di tê jơh làng bol. 

10Cơm tĕ lŭ tơnchơt khai, tài bơh khai neh lòng pơrlac bol mê sang Jehôwa Yàng 
Tom Trồ bol mê dê la Bơtau neh tă cèng bol mê lik lòt bơh di Ejiptơ, bơh di lơgar 
ơm dĭ. 

11Gen jơh Israel rơp kơno mơ rngòt, mơ ò gơs dô nă cau lơi digùl bol mê rơp lơh 
dô bơta iơh behơ̆ tai. 

12Dilah bol mê kơno jơnau yal bơh dô nơm tòm ală ƀòn dờng mơ Jehôwa Yàng 
Tom Trồ bol mê ai bol mê in kis tòm hơ̆, 

13la neh gơs ală cau iơh bơsak bơtào tơngguh digùl bol mê, mơ neh tề lam làng 
bol ƀòn dờng bol khai dê lòt tìs nrah bơh đơs lah: “Bol he lòt lă mơ duh khoai ală 
yàng ndai,” la ală yàng bol mê ò git, 

14gen bol mê pal jòi lùp mơ sền sơwì nền cê. Mơ dilah jơnau hơ̆ la ngan mơ neh 
gơs cơng tàng la bơta iơh rmơh cù kìr hơ̆ neh lơh gơs digùl bol mê, 

15gen ngan la bol mê pal sreh tơnchơt jơh ală cau ơm tòm ƀòn dờng hơ̆. Tơnroh 
tĕ jơh hir làng bol mơ phan poan jơng bol khai dê. 

16Pơjum tơrgòm jơh ală phan tòmpìt geh tòm ƀlàng pơjum làng bol mơ ai ồs chu 
tơnroh jơh hir ƀòn dờng bal mơ jơh ală phan tòmpìt geh gơ dê lơh gơs dô nơm 
phan ơn chu pơrguc Jehôwa Yàng Tom Trồ bol mê in. Ƀòn dờng do pal sang lòi 
tơrlah tơrling gam sùm sùm, ò gơs tŭ lơi geh bơt bơtào wơl. 

17Ò gơs dô nơm phan lơi tòm ală phan neh gơkòl sang lòi tơnroh geh jòi bàn tòm 
tê bol mê dê tồ Yàng Jehôwa rơp tòmgơl bơta gơjrañ dờng Kơnràñ dê mơ 
Kơnràñ rơp yal tơlik bơta nđàc bol mê in, gơs nùs kòñ nđàc di bol mê mơ lơh 
khà làng bol bol mê dê geh gơbơtơl oă tòm toh jat be Kơnràñ neh ho pơgon mơ 
ală ồng pàng bol mê dê, 

18tài bơh bol mê dòn bơr Jehôwa Yàng Tom Trồ bol mê dê, prap gàr jơh ală jơnau 
sồr Kơnràñ dê mơ añ ai bol mê in tòm ngai do mơ lơh bơta di ngan di đap mat 
Kơnràñ dê. 

Yal Wơl 14 

Phan sa goh mơ ò goh 
1 “Bol mê la kòn sau Jehôwa Yàng Tom Trồ bol mê dê. Bañ koh să tòm bol mê dê 
hala koah đah đap bồ bol mê dê bơh cau neh chơt, 

2 bơh bol mê la dô nơm làng bol goh Jehôwa Yàng Tom Trồ bol mê in. Yàng 
Jehôwa neh sac rwah bol mê bơh digùl jơh ală làng bol hơđang plai ù nàng lơh 
gơs phan tòm kas màng Kơnràñ dê. 

3Bañ sa phan lơi ƀơ̆ ƀơl cù kìr. 

4Do la ală phan poan jơng mơ bol mê rgơi sa poac: kơnrồ, belàt, be, 

5jùn, il, be brê, belàt brê. 

6Bol mê rgơi sa poac phan poan jơng lơi gơs nđias sơmbah mơ bàr pơnah wil tơl 
mơ tơrging wơl. 

7Bulah behơ̆, tòm mpồl ală phan poan jơng tơrging wơl mơ gơs nđias cah bàr wil 
tơl, gen bol mê ò di sa poac làkđa, tơrpài ròng tòm hìu hala tơrpài tòm brê. Bulah 
bol gơ tơrging wơl, bol gơ ò gơs nđias cah bàr; bol gơ la ò goh bol mê in jat bơta 
sồr lam duh khoai dê. 

8Sur kung ò goh bulah gơ gơs nđias cah bàr, gơ ò tơrging wơl. Bol mê ò di sa poac 
bol gơ hala ƀư di ƀồc chơt gơ dê. 

9Bơh jơh ală phan neh geh crơng gơs ơm kis tòm dà, bol mê rgơi sa poac phan 
lơi gơs sơnòr mơ ngkàp. 

10Mơya phan lơi ò gơs sơnòr mơ ngkàp gen bol mê ò di sa poac; gơ la ò goh bol 
mê in. 

11Bol mê rgơi sa poac sềm lơi goh. 

12Mơya do la ală jơi sềm mơ bol mê ò di sa poac: klàng, klàng bung, klàng bung 
jù, 

13klàng pơrhê, klàng jù, mơ ală jơi klàng ndai, 

14ală jơi kơnđà, 

15klàng bơkào, klàng sơnò be ngke, ală jơi klàng sa iar, 

16klàng dềt, klàng dờng, klàng kò, 

17klàng tòm ƀlàng ngềt ngơt, klàng đàr ka, 

18klàng jòng ngko, ală jơi klàng ndai, mơ rềt. 

19Jơh ală tu rhài gơ par la ò goh bol mê in, bañ sa poac gơ. 

20Mơya ală phan par neh geh crơng gơs la goh gen bol mê rgơi sa poac gơ. 

21 Bañ sa phan lơi bol mê bàn neh chơt rau. Bol mê rgơi ai gơ dô nă cau làng 
bơdìh in ơm tòm dô nơm ƀòn dờng bol mê dê, mơ khai rgơi sa poac gơ, hala bol 
mê rgơi tac gơ mơ dô nă cau làng bơdìh. Mơya bol mê la dô làng bol sàng goh 
Jehôwa Yàng Tom Trồ bol mê in. Bañ gơm dô nơm be kòn tòm dà toh mè gơ dê.” 

Ală phan ơn pơnah jơt 
22 Lơh nền tĕ ơn is dô pơnah jơt tòm jơh phan gơlik gơs bơh di ƀlàng sre bol mê 
dê kòp nam. 

23Sa tĕ pơnah jơt ală kòi mbo bol mê dê, tơrnòm pa mơ mơñà, mơ kòn tơnhoa 
tòm ală mpồl kơnrồ mơ ală mpồl belàt bol mê dê di đap mat Jehôwa Yàng Tom 

Trồ bol mê dê, tòm tiah Kơnràñ rơp sac rwah lơh gơs tiah ơm sơnđan Kơnràñ 
dê, nàng bol mê rgơi bơtê duh rngòt Jehôwa Yàng Tom Trồ bol mê dê sùm sùm. 

24Mơya dilah tòm tŭ Jehôwa Yàng Tom Trồ neh ai lơngai bol mê in, mơ tiah hơ̆ 
la ngài ir ò rgơi cèng pơnah jơt bol mê dê, tài bơh tiah mơ Yàng Jehôwa neh sac 
rwah nàng ơn sơnđan Kơnràñ dê la ngài ir bơh di bol mê, 

25gen tòmgơl tĕ pơnah jơt bol mê dê gơlik priă, mơ cèng priă hơ̆ bal mơ bol mê 
mơ lòt tus hơ tiah Jehôwa Yàng Tom Trồ bol mê dê rơp sac rwah. 

26Ngui priă hơ̆ nàng blơi phan lơi bol mê kòñ: phan poan jơng, belàt, tơrnòm 
hala phan ñô ndai gơs kañ hala phan lơi bol mê kòñ blơi. Lồc behơ̆ bol mê mơ 
hìu nhă bol mê dê rơp sa tềng hơ̆ mơ hòn chò di đap mat Jehôwa Yàng Tom Trồ 
bol mê dê. 

27Bañ lòi hŭi ală cau Lebi ơm tòm ală ƀòn dờng bol mê dê, bơh bol khai ò geh 
phan tă khà tòmpà hala sre brê lơh gơs phan tòm bol khai dê. 

28Tòm tŭ kòp pe nam gen cèng tĕ jơh ală pơnah jơt bơh ală phan neh gơs tòm 
nam hơ̆ mơ prap gàr tòm ală ƀòn dờng bol mê dê, 

29tồ ală cau Lebi, bơh bol khai la ală cau ò geh tòmpà ù tiah hala sre brê lơh gơs 
phan tòm bol khai dê, mơ ală cau làng bơdìh, ală kòn đòi mơ ală cau ùr bơnrau 
ơm kis tòm ală ƀòn dờng bol mê dê rgơi tus mơ sa mơ geh hòm lai, mơ geh 
Jehôwa Yàng Tom Trồ bol mê dê ai lơngai bol mê in tòm jơh ală broă tê bol mê 
lơh. 

Yal Wơl 15 

Nam toh ală dồs 
1“Tòm tŭ lồi kòp poh nam gen bol mê pal toh ală dồs cau in. 

2Do la bơta pal lơh: Kòp nă cau ai càn rơp toh dồs oh mi cau Israel khai in. Khai 
rơp ò lùp dồs cau Israel hala oh mi khai dê, tài bơh tŭ tơngai Yàng Jehôwa dê bơh 
bơta toh ală dồs neh geh yal tơlik. 

3Bol mê rgơi lùp dồs di dô nă cau làng bol bơdìh, mơya bol mê pal toh dồs lơi mơ 
oh mi bol mê dê neh kòl mơ oh mi. 

4Bulah behơ̆, rơp ò gơs cau rƀah lơòi digùl bol mê, tài bơh Jehôwa Yàng Tom Trồ 
bol mê dê ngan rơp ai lơngai bol mê in tòm lơgar mơ Yàng Tom Trồ bol mê dê 
neh ai bol mê in dòp lơh gơs sre brê, 

5mìng dilah bol mê dòn bơr Jehôwa Yàng Tom Trồ bol mê dê dô bă wil tơl, mơ 
kơrhia lơh jat jơh ală jơnau gơnoar sồr mơ añ neh ai bol mê in tòm ngai do. 

6Bơh Jehôwa Yàng Tom Trồ bol mê dê rơp ai lơngai bol mê in jat be Kơnràñ neh 
ho, mơ bol mê rơp ai oă làng bol in càn mơya bol mê rơp ò càn mơ làng bol lơi. 

Bol mê rơp at bồ hơđang oă làng bol mơya ò gơs làng bol lơi rơp at bồ hơđang 
bol mê. 

7 Dilah digùl oh mi gơs dô nă cau rƀah lơòi tòm ƀòn dờng, tòm lơgar mơ Jehôwa 
Yàng Tom Trồ bol mê dê ai bol mê in, gen bañ lơh kơldang nùs hala oañ kơnềs 
sềt pơniă gơwèt hơ oh mi rƀah lơòi bol mê dê. 

8Mơya pò tĕ tê mơ ai khai in càn jat be phan lơi khai pal càng. 

9Kơrhia tĕ bañ prap bơta kơlôi sơnơng iơh do: ‘Nam dơ̆ poh la nam toh jơh ală 
dồs rơp tus rềp,’ mơ bol mê ò yal tơlik nùs iơh gơwèt hơ oh mi siơ̆u siar bol mê 
dê mơ ò dong bol khai phan lơi. Bol khai rơp hòi lùp Yàng Jehôwa tòmdră mơ 
bol mê mơ bol mê rơp gơkòl àñ glài. 

10Ai tĕ khai in dô bă sơrmah sơrmài mơ bañ sềt nùs tòm tŭ lơh bơta hơ̆; tài bơh 
bơta hơ̆ Jehôwa Yàng Tom Trồ bol mê dê rơp ai lơngai bol mê in tòm jơh ală bơta 
mơ tòm jơh ală broă tê bol mê lơh. 

11 Rơp gơs sùm ală cau rƀah lơòi tòm lơgar. Gen tàng añ ai jơnau sồr bol mê pal 
pò tê gơwèt hơ ală oh mi bol mê dê, mơ gơwèt hơ ală cau rƀah siơ̆u siar tòm 
lơgar bol mê dê.” 

Hồ toh khat gơboh ală cau duh broă 
12 “Dilah dô nă oh mi cau Hebrơ, cau klau hala cau ùr, tac să tòm khai dê bol mê 
in mơ duh broă bol mê tòm prau nam, tòm nam dơ̆ poh bol mê pal hồ toh khai 
in geh khat gơboh. 

13Mơ tòm tŭ bol mê hồ toh khai, bañ lòi khai lik lòt mpàng tê gòi. 

14Ai tĕ khai in bơh tòm mpồl phan poan jơng, bơh tòm làn jă kòi bol mê dê hala 
bơh di mpal pat tơrnòm ño bol mê dê jat be khai pal càng. Ai tĕ khai in kung be 
Jehôwa Yàng Tom Trồ bol mê neh ai lơngai bol mê in. 

15Kah tĕ lah bol mê la cau ơm dĭ tòm Ejiptơ mơ Jehôwa Yàng Tom Trồ bol mê dê 
neh dong tơwài bol mê. Tài bơh hơ̆ tàng añ ai bol mê in jơnau gơnoar sồr do tòm 
ngai do. 

16Mơya dilah cau duh broă bol mê dê đơs mơ bol mê lah: ‘Añ ò bài sang lòi ồng,’ 
tài bơh khai kòñ gơboh di bol mê mơ hìu nhă bol mê dê mơ neh niam nùs ơm 
duh broă bol mê, 

17gen ai tĕ dô nơm nsồc cuh bluh tồr khai di mpồng hìu, mơ khai gơlik gơs cau 
duh broă bol mê dê jơl jơh rài kis khai dê. Lơh tĕ ndròm bal behơ̆ gơwèt hơ cau 
ùr duh broă bol mê dê. 

18Bañ sền be kalke tòm tŭ bol mê hồ toh khat gơboh dô nă cau duh broă bol mê 
dê, tài bơh bơta khai duh broă bol mê in tòm prau nam la màng rlau bàr dơ̆ mơ 
jền tơngai ơpah dô nă cau lơh broă. Mơ Jehôwa Yàng Tom Trồ bol mê dê rơp ai 
lơngai bol mê in tòm jơh ală broă lơh bol mê dê.” 

Ală kòn tơnhoa phan poan jơng dê 
19 “Ơn is tĕ Jehôwa Yàng Tom Trồ bol mê in kòp nơm kòn tơnhoa dam tòm ală 
mpồl kơnrồ mơ ală mpồl belàt bol mê dê. Bañ kup ală kòn tơnhoa ală kơnrồ bol 
mê dê lơh broă, mơ bañ siat sơnò kòn tơnhoa belàt bol mê dê. 

20Kòp nam bol mê mơ hìu nhă bol mê dê pal sa bol gơ di đap Jehôwa Yàng Tom 
Trồ bol mê dê, di tiah mơ Kơnràñ rơp sac rwah. 

21Dilah dô nơm phan poan jơng gơs tềl sồt, pă jơng hala jơngo mat, hala gơs tềl 
sồt rmàñ lơi kơnjơ̆ gen bol mê bañ ơn gơ Jehôwa Yàng Tom Trồ bol mê in. 

22Bol mê pal sa gơtòm ƀòn tòm bol mê dê. Ală cau ò goh mơ ală cau goh rgơi sa 
gơ, kung be sa poac il hala jùn. 

23 Mơya bol mê bañ sa mhàm; tuh tĕ tòm ù kung be tuh dà.” 

Yal Wơl 16 

Pơjum sa Lòt Gan 
1 Prap gàr tĕ kơnhai Abip mơ pơjum sa tĕ Bơta Pơjum Sa Lòt Gan Jehôwa Yàng 
Tom Trồ bol mê dê, tài bơh tòm kơnhai Abip Kơnràñ neh tă cèng bol mê lik bơh 
di Ejiptơ tòm trồ mang. 

2Ơn tĕ phan ơn pơdơng Jehôwa Yàng Tom Trồ bol mê in dô nơm phan poan jơng 
bơh tòm mpồl kơnrồ hala belàt bol mê dê, di tiah Yàng Jehôwa rơp sac rwah lơh 
gơs tiah ơm sùm sơnđan Kơnràñ dê. 

3Bañ sa gơ mơ piang lă gơs kañ, mơya tòm poh ngai sa tĕ piang lă ò gơs kañ, la 
piang lă bòl glar jê sồt, tài bơh bol mê sang lòi Ejiptơ dô bă sơrbac sơrbang, tồ 
tòm jơh rài kis bol mê dê bol mê rgơi kah wơl tŭ jơ bol mê lik lòt bơh di Ejiptơ. 

4Bañ lòi kañ tòm ală phan mơna bol mê dê tòm jơh lơgar bol mê dê tòm poh ngai. 
Bañ lòi gam wơl jơl tus diàng hìng dô pet poac lơi bol mê ơn tòm mho ngai 
sơnròp. 

5Bol mê ò di ơn phan ơn Lòt Gan tòm dô nơm ƀòn dờng lơi mơ Jehôwa Yàng Tom 
Trồ bol mê dê ai bol mê in, 

6mìng ơn di tiah Kơnràñ rơp sac rwah lơh gơs tiah ơm sùm sơnđan Kơnràñ dê. 
Tềng hơ̆ bol mê pal ơn phan ơn Lòt Gan tòm trồ mho, tòm tŭ mattơngai mut, tòm 
ngai kah wơl ngai lik lòt bơh di Ejiptơ, 

7Buh tĕ gơ mơ sa gơ di tiah Jehôwa Yàng Tom Trồ bol mê dê rơp sac rwah. Gen 
tòm àng drim hìng rê wơl hơ ală sàl ơm bol mê dê. 

8Bơh tòm prau ngai sa piang lă ò gơs kañ mơ tòm ngai dơ̆ poh gen pơjum tĕ dô 
bơta pơjum bal Jehôwa Yàng Tom Trồ bol mê in mơ bañ lơh broă lơi. 

Pơjum sa ală poh 

9 Kòp tĕ poh nơm poh bơh di ngai bol mê rơp sơntòm ngui mơ̆ toès kòi. 

10Gen pơjum sa chò hòp tĕ Ngai Pơjum sa ală poh Jehôwa Yàng Tom Trồ bol mê 
dê mơ bơh nùs kòñ ơn Kơnràñ in dô nơm phan ơn duh khoai jat be ală bơta 
lơngai lơngò mơ Jehôwa Yàng Tom Trồ bol mê dê neh ai bol mê in. 

11Mơ hòn chò tĕ di đap Jehôwa Yàng Tom Trồ bol mê dê di tiah Kơnràñ rơp sac 
rwah lơh gơs tiah ơm sùm sơnđan Kơnràñ dê; bol mê, ală kòn klau mơ ală kòn 
ùr bol mê dê, ală cau klau mơ ală cau ùr duh broă bol mê dê, ală cau Lebi ơm tòm 
ală ƀòn dờng bol mê dê, ală cau làng bol bơdìh, ală cau kòn đòi mơ ală cau ùr 
bơnrau ơm kis digùl bol mê. 

12Kah tĕ lah bol mê neh la cau dĭ tòm Ejiptơ mơ kơrhia lơh jat tĕ ală bơta lơh nền 
do. 

Pơjum sa Sàl Ing 
13 Pơjum tĕ ngai pơjum sa ală Sàl Ing tòm poh ngai tơnơ̆ mơ tŭ bol mê neh pơjum 
tơrgòm ală phan neh gơs di làn jă kòi mơ di mpal pat tơrnòm ño bol mê dê. 

14Chò hòp tĕ tòm ngai pơjum sa bol mê dê, bol mê, ală kòn klau kòn ùr bol mê 
dê, ală cau klau cau ùr duh broă bol mê dê, ală cau Lebi, ală cau làng bơdìh, ală 
cau kòn đòi, mơ ală cau ùr bơnrau ơm kis tòm ală ƀòn dờng bol mê dê. 

15Tòm poh ngai, pơjum tĕ Ngai pơjum sa Jehôwa Yàng Tom Trồ bol mê dê di tiah 
mơ Yàng Jehôwa rơp sac rwah. Bơh Jehôwa Yàng Tom Trồ bol mê dê rơp ai 
lơngai lơngò bol mê in tòm jơh ală phan bol mê rơp toès mơ tòm jơh ală broă 
bol mê neh lơh, mơ bơta hòn chò bol mê dê rơp geh wil tơl. 

16Kòp nam pe dơ̆, jơh ală cau klau bol mê dê pal gơs mat di đap Jehôwa Yàng 
Tom Trồ bol mê dê di tiah Kơnràñ rơp sac rwah; di ngai pơjum sa Piang Lă Ò 
Gơs Kañ, ngai pơjum sa Ală Poh mơ ngai pơjum sa Sàl Ing. Bañ gơs cau lơi tus di 
đap Yàng Jehôwa mơ mpàng tê gòi. 

17Kòp nă bol mê pal cèng dô nơm phan ơn tòm toh jat be Jehôwa Yàng Tom Trồ 
bol mê dê neh ai lơngai bol mê in. 

Ală cau kwang cahrña 
18Pồ bơtào tĕ ală cau kwang cahrña mơ ală cau kwang at bồ kòp jơi bơtiàn bol 
mê in tòm kòp nơm ƀòn dờng mơ Jehôwa Yàng Tom Trồ bol mê dê ai bol mê in, 
mơ bol khai rơp cahrña làng bol dô bă song ring. 

19 Bañ lơh ò tòm toh mơ bơta song ring hala dong tò dô đah lơi. Bañ dòp phan 
loă, bơh phan loă lơh jơngo mat cau jak chài mơ lơh rkwet rkwe ală jơnau cau 
song ring dê. 

20Lơh jat bơta song ring mơ mìng bơta song ring lơm, tồ bol mê rgơi ơm kis mơ 
dòp geh lơgar Jehôwa Yàng Tom Trồ bol mê dê ai bol mê in lơh gơs phan tòm. 

Bơta duh khoai ală yàng ndai 

21 Bañ bơtào gơs jrong mơ chi nàng duh khoai Asera di gah cơnòng duh khoai 
mơ bol mê bơtào Jehôwa Yàng Tom Trồ bol mê in. 

22 Mơ bañ bơt bơtào mơ ơn is sàng goh dô pơnai lŭ duh khoai, bơh Jehôwa Yàng 
Tom Trồ bol mê dê gơjrañ kơuềng di bơta hơ̆. 

Yal Wơl 17 

1“Bol mê bañ ơn Jehôwa Yàng Tom Trồ bol mê in dô nơm kơnrồ hala dô nơm 
belàt gơs tềl sồt hala gơs dô bơta lơi ò niam, bơh bơta hơ̆ la dô bơta cù kìr Kơnràñ 
in. 

2Dilah dô nă cau klau hala dô nă cau ùr ơm kis digùl bol mê tòm dô nơm ƀòn 
dờng mơ Yàng Jehôwa neh ai bol mê in gơkòl kup bơh neh lơh dô bơta iơh bơsak 
di đap Jehôwa Yàng Tom Trồ lơh tìs mơ bơta ho bal Kơnràñ dê, 

3 duh khoai ală yàng ndai, mơ cùn khoai bol gơ hala mattơngai hala mat kơnhai 
hala ală sơmañ hơđang trồ, la ală bơta añ ò sồr, 

4mơ bơta hơ̆ neh gơs cau yal tus hơ mê gen mê pal sền sơwì nền cê bơta hơ̆. 
Dilah bơta hơ̆ la gơs ngan mơ neh gơs cơng tàng bơh bơta iơh rmơh cù kìr hơ̆ 
neh lơh gơlik gơs tòm Israel, 

5gen kup tĕ cau klau hala cau ùr neh lơh bơta iơh bơsak hơ̆ mơ cèng khai tus hơ 
mpồng ƀòn dờng dê mơ cơm lŭ tơnchơt khai. 

6 Jat jơnau lơh cơng bàr hala pe nă cau dê gen sồng rgơi lơh glài tơnchơt dô nă 
cau, mơya bañ gơs cau lơi kong lơh glài tơnchơt tài bơh gơs mìng dô nă cau lơh 
cơng lơm. 

7 Tê cau lơh cơng pal sơnròp ngan cơm lŭ tơnchơt cau hơ̆, lồc behơ̆ tus di tê jơh 
làng bol. Bol mê pal tă sang bơta iơh bơsak bơh digùl bol mê. 

8Dilah gơs ală bơta yă wơn cèng tus di đap ală tiah cahrña bol mê dê la ală bơta 
kalke oă ir nàng cahrña, bulah la bơta lơh gơhòr mhàm, bơta yă wơn bơh broă 
ndai hala bơta tòmlơh bal gen cèng tĕ ală bơta hơ̆ mo tus hơ tiah Jehôwa Yàng 
Tom Trồ bol mê dê rơp sac. 

9Lòt tĕ tus hơ ală cau gơnoar ơn phan duh khoai la ală cau Lebi, mơ tus hơ cau 
kwang cahrña gơs gơnoar cahrña tòm tŭ hơ̆. Hòi lùp tĕ bol khai mơ bol khai rơp 
cahrña bol mê in. 

10Bol mê pal lơh jat tòm toh mơ ală bơta lơh nền bol khai ai bol mê in tòm tiah 
Yàng Jehôwa rơp sac rwah. Kơrhia tĕ lơh jat kòp bơta bol khai sồr bol mê lơh. 

11Lơh jat tĕ bơta boh lam bol khai bơto bol mê mơ ală bơta lơh nền bol khai ai 
bol mê in. Bañ pơrlac đah ma hala đah kiau bơh di ală bơta bol khai yal bol mê 
in. 

12Cau lơi tòmdră ò dòn bơr cau kwang cahrña hala cau gơnoar ơn phan duh 
khoai ơm ntào tềng hơ̆ duh broă Jehôwa Yàng Tom Trồ bol mê dê gen cau hơ̆ pal 
kong tơnchơt. Bol mê pal tă sang bơta iơh bơsak bơh di Israel. 

13Jơh làng bol rơp kơno mơ rngòt, mơ ò khin jòng să tai.” 

Cau bơtau 
14 “Tòm tŭ bol mê mut tòm lơgar mơ Jehôwa Yàng Tom Trồ bol mê dê, ai bol mi 
in lơh gơs sre brê mơ ơm tơn tềng hơ̆, mơ bol mê đơs lah: ‘Bol he bơtào tĕ dô nă 
cau bơtau at bồ hơđang bol he kung be jơh ală làng bol ndai ơm gùt dar bol he,’ 

15gen kơrhia lơh nền tĕ pồ bơtào cau bơtau mơ Jehôwa Yàng Tom Trồ bol mê dê 
rơp sac rwah. Khai pal la cau bơh digùl ală oh mi tòm bol mê dê. Bañ bơtào dô 
nă cau làng bơdìh hơđang bol mê, la dô nă cau ò di la oh mi tòm Israel. 

16 Rlau mơ hơ̆, cau bơtau ò di bơt bơtào he in dô mpồl gal ngan ơseh hala sồr 
làng bol rê wơl hơ Ejiptơ nàng jòi bơtơl tai ơseh, bơh Yàng Jehôwa neh đơs mơ 
bol mê lah: ‘Bol mê ò di rê wơl gùng hơ̆ tai.’ 

17 Cau bơtau ò di gơs oă bau ùr, rngòt nùs khai dê rơp wèt hơ bơta tìs nrah. Khai 
ò di pơjum tơrgòm oă priă mơ màh. 

18Tòm tŭ khai nggui hơđang sơbàn lơgar khai dê, khai pal cih wơl tòm dô nơm 
sră pồt să tòm khai in bơta boh lam do bơh di ală cau gơnoar ơn phan duh khoai 
la ală cau Lebi. 

19Pồt sră hơ̆ pal ơm mơ khai, mơ khai pal sền sră pồt hơ̆ tòm jơh ală ngai rài kis 
khai dê nàng khai rgơi bơtê duh rngòt di Jehôwa Yàng Tom Trồ bol khai dê mơ 
kơrhia lơh jat jơh ală jơnau bơta boh lam do mơ ală bơta lơh nền gơ dê, 

20mơ ò di sền să tòm khai la niam rlau mơ ală oh mi khai dê, wèt ma kiau mơ 
sang bơta boh lam. Behơ̆ khai mơ kòn sau khai dê rơp at bồ jŏ jòng hơđang lơgar 
khai dê tòm Israel.” 

Yal Wơl 18 

Gơnoar krơi is cau gơnoar ơn phan duh khoai mơ ală cau Lebi in 
1Ală cau gơnoar ơn phan duh khoai la ală cau Lebi, jơh dô jơi bơtiàn cau Lebi di 
rơp ò gơs tă khà tòmpà ù tiah lơh gơs sre brê bal mơ Israel. Bol khai rơp sa ală 
phan ơn pơdơng gơrê mơ Yàng Jehôwa. 

2 Bol khai rơp ò gơs sre brê digùl ală oh mi bol khai dê, Yàng Jehôwa la sre brê 
bol khai dê jat be Kơnràñ neh ho mơ bol khai. 

3Do la pơnah gơrê mơ ală cau gơnoar ơn phan duh khoai bơh di làng bol la cau 
ơn dô nơm kơnrồ hala dô nơm belàt: pơnì, ală kàng, mơ ală phan dơlam. 

4Bol mê pal ai bol khai in ală plai bồ sơnam kòi mbo bol mê dê, tơrnòm pa mơ 
mơñà, mơ sơnò belàt siat dơ̆ sơnròp bơh di belàt bol mê dê, 

5bơh Jehôwa Yàng Tom Trồ bol mê dê neh sac rwah bol khai mơ ală kòn sau bol 
khai dê bơh di jơh ală jơi bơtiàn nàng bol khai ai sơnđan Yàng Jehôwa ntào duh 
broă di đap Kơnràñ sùm sùm. 

6Dilah dô nă cau Lebi tă cèng hìu khai dê bơh di dô nơm tòm ală ƀòn dờng bol 
mê dê tòm Israel la tiah khai ơm kis, mơ jơh nùs kòñ tus hơ tiah mơ Yàng Jehôwa 
rơp sac rwah. 

7Gen khai rgơi duh broă tòm sơnđan Jehôwa Yàng Tom Trồ bol khai dê kung be 
jơh ală oh mi cau Lebi khai dê ơm duh broă tềng hơ̆ di đap Yàng Jehôwa. 

8Khai rơp dòp geh pơnah phan sa ring bal bơh tòm ală phan ơn is bol khai in, ò 
kòp jền priă neh tac ală phan mơna gơrê bal mơ hìu nhă. 

Bơkơŭ bơta juh proh, sền dà 
9Tòm tŭ bol mê mut tòm lơgar mơ Jehôwa Yàng Tom Trồ bol mê dê ai bol mê in, 
bañ bơtê đòm jat ală gùng dà iơh rmơh ală làng bol tềng hơ̆ dê. 

10 Bañ gơs cau lơi digùl bol mê ơn kòn klau hala kòn ùr he dê tòm ồs, sền tê, sền 
dà 

11 tă khà, sền nha hala gơs gru bơjơu, hala hòi lùp hwềng cau chơt. 

12Cau lơi lơh ală bơta do la iơh rmơh cù kìr di đap Yàng Jehôwa, mơ tài bơh ală 
broă lơh iơh rmơh cù kìr hơ̆ mơ Yàng Tom Trồ bol mê rơp ting bơtrơh ală làng 
bol do di đap bol mê. 

13 Bol mê pal ò gơs tiah geh lah pơrhơng di đap Jehôwa Yàng Tom Trồ bol mê dê. 

Cau gơnoar hwơr 
14Ală làng bol mơ bol mê rơp ting bơtrơh la ală làng bol dòn jat ală cau gru bơjơu 
hala cau sền dà. Mơya đah mơ bol mê, Jehôwa Yàng Tom Trồ bol mê dê ò ai 
gơnoar bol mê in lơh jat behơ̆. 

15 Jehôwa Yàng Tom Trồ bol mê dê rơp bơtào tơngguh bol mê in dô nă cau 
gơnoar hwơr tòm toh kung be añ bơh digùl ală oh mi tòm bol mê dê. Bol mê pal 
iat jơnau khai dê. 

16Bơh do la bơta mơ bol mê neh dan mơ Jehôwa Yàng Tom Trồ bol mê dê tòm 
Hôrep tòm ngai pơjum dờng tòm tŭ bol mê neh đơs lah: “Bañ lòi bol hi ơm iat 
sap đơs Jehôwa Yàng Tom Trồ bol hi dê hala sền gŏ ồs dờng do tai, rngòt bol hi 
rơp chơt mòn!” 

17Yàng Jehôwa neh đơs mơ añ lah: “Bơta bol khai đơs la niam. 

18Añ rơp bơtào tơngguh bol khai in dô nă cau gơnoar hwơr tòm toh kung be mê 
bơh digùl ală oh mi bol khai dê; Añ rơp ơn ală jơnau đơs Añ jê tòm bơr khai dê, 
mơ khai rơp yal bol khai in kòp jơnau Añ sồr khai. 

19 Dilah gơs cau lơi ò iat ală jơnau đơs Añ jê mơ cau gơnoar hwơr ai sơnđan mơ 
đơs, gen să tòm Añ rơp kup glài cau hơ̆. 

20Mơya dô nă cau gơnoar hwơr lơi ai sơnđan mơ đơs jơnau lơi Añ ò sồr khai đơs, 
hala dô nă cau gơnoar hwơr lơi ai sơnđan ală yàng ndai mơ đơs gen pal kong 
tơnchơt.” 

21Digơlan bol mê rơp đơs is mơ să tòm bol mê lah: “Mbe rgơi bol hi git tòm tŭ 
gơs jơnau bơto yal ò đơs bơh Yàng Jehôwa taih?” 

22Dilah jơnau dô nă cau gơnoar hwơr ai sơnđan Yàng Jehôwa mơ bơto yal mơ 
jơnau hơ̆ ò gơlik gơs hala ò gơlik di ngan, hơ̆ la jơnau bơto yal mơ Jehôwa Yàng 
Tom Trồ ò gŏ đơs. Cau gơnoar hwơr hơ̆ neh đơs jat nùs is khai dê. Bañ rngòt di 
khai. 

Yal Wơl 19 

Ală ƀòn dờng kìng crŭ 
1 “Tòm tŭ Jehôwa Yàng Tom Trồ bol mê dê neh tơnroh ală làng bol mơ ai bol mê 
in ù tiah, mơ bol mê neh ting bơtrơh bol khai mơ mut ơm tòm ală ƀòn dờng mơ 
hìu bol khai dê, 

2gen lòi is tĕ bol mê in pe nơm ƀòn dờng ơm digùl ù tiah mơ Yàng Jehôwa neh ai 
bol mê in. 

3Pò ală gùng lòt tus hơ ală ƀòn dờng hơ̆, mơ tòmpà gơs pe pơnah ù tiah mơ 
Jehôwa Yàng Tom Trồ bol mê dê neh ai bol mê in lơh gơs sre brê, tồ cau lơi 
tơnchơt cau rgơi dô tus tềng hơ̆. 

4Do la bơta sồr lam bơh dô nă cau tơnchơt cau ntoat dô tus tềng hơ̆ nàng dong 
klàs bơta kis khai dê, la cau ò gơs nùs kòñ tơnchơt cau ơm rềp di khai, ò gơs bơta 
kơlôi sơnơng gơjrañ kơuềng lài. 

5Đơs pơnyơu kung be dô nă cau lòt tòm brê bal mơ cau ơm rềp di khai nàng koh 
lòng, mơ tòm tŭ khai yò sùng nàng kơl chi, mat sùng gơ sơntă bơh di ngkơr mơ 
gơ par tus di di să cau ơm rềp mơ khai mơ cau hơ̆ chơt. Khai rgơi dô tus hơ dô 
nơm tòm ală ƀòn dờng hơ̆ nàng dong klàs bơta kis khai dê. 

6Dilah ò behơ̆, cau sal tê bơh mhàm rgơi ting jat bàn khai tài bơh bơta gơjrañ, 
dilah gùng ntoat dô la ngài ngan, mơ tơnchơt khai bulah khai ò di pal kong 
tơnchơt, tài bơh khai lơh bơta hơ̆ ò di bơh nùs kơlôi lài kòñ tơnchơt. 

7Gen tàng añ sồr bol mê ơn is bol mê in pe nơm ƀòn dờng. 

8Dilah Jehôwa Yàng Tom Trồ bol mê dê pò ơnàng ù tiah lơgar bol mê dê, tòm toh 
jat be Kơnràñ neh srat să mơ ală ồng pàng bol mê dê, mơ ai bol mê in jơh dô nơm 
lơgar Kơnràñ neh ho mơ bol khai, 

9tài bơh bol mê neh kơrhia lơh jat jơh ală bơta boh lam mơ añ ai bol mê in tòm 
ngai do, hơ̆ la kòñ gơboh di Jehôwa Yàng Tom Trồ bol mê dê mơ sùm sùm lòt jat 
gùng dà Kơnràñ dê, gen bol mê pal ơn is pe nơm ƀòn dờng tai. 

10Lơh tĕ bơta do tồ mhàm ò gơs glài hơ̆ rơp ò gơtuh tòm lơgar bol mê dê la lơgar 
mơ Jehôwa Yàng Tom Trồ bol mê dê neh ai bol mê in lơh gơs sre brê, tồ bol mê 
rơp ò gơkòl glài bơh bơta lơh gơhòr mhàm. 

11Mơya dilah dô nă cau gơjrañ kơuềng di cau ơm rềp mơ khai, kơp mòc nàng lơh 
mơ tơnchơt cau hơ̆, lồc behơ̆ ntoat dô tus hơ dô nơm tòm ală ƀòn dờng do, 

12gen ală cau kwang kra tòm ƀòn dờng do rơp sồr cau kup khai, cèng brê khai 
wơl bơh di ƀòn dờng, mơ jào khai cau sal tê bơh mhàm in nàng tơnchơt. 

13Bañ nđàc di khai, bol mê pal rào goh glài lơh gơhòr mhàm ò gơs glài bơh di 
Israel, tồ ală bơta gơlik niam bol mê in. 

14 Bañ ntròn pơnai lŭ nhàr ù tiah neh bơtào bơh ală cau neh ơm lài mơ bol mê, 
tòm sre brê mơ bol mê neh dòp geh, tòm lơgar mơ Jehôwa Yàng Tom Trồ bol mê 
dê ai bol mê in. 

Ală cau lơh cơng tàng 
15 Dô nă cau lơh cơng gen ò tơl nàng cahrña lơh nền glài dô nă cau gơkòl yă bơh 
dô nơm glài lơi hala dô bơta lơh tìs lơi mơ khai neh kòl. Dô bơta yă wơn pal geh 
cahrña lơh nền bơh jơnau lơh cơng bàr hala pe nă cau lơh cơng dê. 

16Dilah dô nă cau lơh cơng blac ñă ntào yă dô nă cau ndai bơh dô bơta tìs glài, 

17gen bàr nă cau hơ̆ pal ntào di đap mat Yàng Jehôwa mơ di đap ală cau gơnoar 
ơn phan duh khoai mơ ală cau kwang cahrña gơs gơnoar broă tòm tŭ hơ̆, 

18Ală cau kwang cahrña pal sền sơwì nền, mơ dilah cau lơh cơng la cau lơh cơng 
blac, yă blac tòmdră mơ oh mi khai dê, 

19gen lơh tĕ di khai tòm toh be khai kòñ lơh di oh mi khai dê. Bol mê pal tă sang 
bơta iơh bơsak bơh digùl bol mê. 

20Jơh ală cau ndai rơp kơno bơh bơta do gen rngòt, mơ bơta iơh bơsak behơ̆ rơp 
ò gơs tŭ lơi gơlik gơs tai digùl bol mê. 

21 Bañ yal tơlik bơta nđàc; bơta kis tơm bơta kis, mat tơm mat, sề tơm sề, tê tơm 
tê, jơng tơm jơng.” 

Yal Wơl 20 

Lòt tòmlơh 
1“Tòm tŭ bol mê lòt tòmlơh mơ ală cau sò tơm bol mê dê, mơ gŏ ală ơseh, ală 
rơndeh ơseh mơ dô mpồl ling dờng rlau mơ mpồl ling bol mê dê, bañ rngòt di 

bol khai, tài bơh Jehôwa Yàng Tom Trồ bol mê dê la Bơtau neh tă bol mê lik bơh 
di Ejiptơ rơp ơm bal mơ bol mê. 

2Tòm tŭ bol mê rcang lòt tòmlơh gen cau gơnoar ơn phan duh khoai rơp lòt tus 
di đap mơ tòmbơhbơr mơ mpồl ling. 

3Khai rơp đơs lah: ‘Ơ Israel, iat tĕ do, ngai do bol mê rơp lik lòt tòmlơh mơ ală 
cau sò tơm bol mê dê. Bañ gơdô nùs hala rngòt; bañ rngòt rngơt mơ rơm să di 
đap bol khai. 

4Bơh Jehôwa Yàng Tom Trồ bol mê dê la Bơtau lòt bal mơ bol mê, nàng tòmlơh 
bol mê in tòmdră mơ ală cau sò tơm bol mê dê mơ ai bol mê in bơta pha lin rlau.’ 

5Ală cau kwang at bồ ling rơp đơs mơ mpồl ling lah; ‘Gơs cau lơi bơt dô nơm hìu 
pa mơ òhềt sa mut hìu pa sơl? Lòi tĕ khai rê hơ hìu khai, rngòt khai chơt tòm 
bơta tòmlơh mơ gơs cau lơi ndai rơp sa mut hìu pa hơ̆. 

6Gơs cau lơi pa tam dô nơm suơn ño mơ òhềt sa plai gơ sơl? Lòi tĕ khai rê hìu, 
rngòt khai chơt tòm tiah tòmlơh mơ gơs cau lơi ndai rơp sa gơ. 

7Gơs cau lơi neh tòmho bau mơ dô nă cau ùr mơ òhềt bau mơ khai sơl? Lòi tĕ 
khai in rê hìu, rngòt khai chơt tòm tiah tòmlơh mơ gơs cau ndai bau mơ ùr hơ̆.’ 

8Lồc behơ̆, ală cau kwang dờng at bồ ling rơp đơs bơtơl lah: ‘Gơs cau lơi rngòt 
mơ gơdô nùs sơl? Lòi tĕ khai in rê hìu, tồ ală oh mi khai kung rơp ò gơdô nùs 
sơl.’ 

9Tòm tŭ ală cau kwang dờng at bồ mpồl ling neh đơs mơ mpồl ling rau, gen bol 
khai rơp pồ bơtào ală cau kwang at bồ ling. 

10Tòm tŭ bol mê lòt tus brồ lơh dô nơm ƀòn dờng, lài ngan ai tĕ làng bol hơ̆ gơs 
tŭ nàng bơtào bơta ho bal ring lơngai. 

11Dilah bol khai dòp jơnau mơ pò ală mpồng ƀòn dờng bol khai dê gen jơh làng 
bol tòm ƀòn dờng hơ̆ pal kong duh broă mơ lơh dĭ bol mê in. 

12Dilah bol khai ò bài lơh bơta ho bal ring lơngai mơ bol khai lòi bol mê tòmlơh 
gen gơrwàng tĕ ƀòn dờng hơ̆. 

13Tòm tŭ Jehôwa Yàng Tom Trồ bol mê dê jào ƀòn dờng hơ̆ tòm tê bol mê gen ai 
đào tơnchơt jơh ală cau klau tòm hơ̆. 

14Ai đah mơ ală cau ùr, ală cau kòn, ală phan poan jơng mơ jơh ală phan ndai 
tòm ƀòn dờng gen bol mê rgơi cèng bol mê in lơh gơs phan tòmpìt geh tòm bơta 
tòmlơh. 

15Hơ̆ la bơta mơ bol mê pal lơh jat gơwèt mơ jơh ală ƀòn dờng ơm ngài bơh di 
bol mê mơ ò gơrê bal mơ ală làng bol ơm tềng do. 

16Bulah behơ̆, tòm ală ƀòn dờng gơrê bal mơ ală làng bol mơ Jehôwa Yàng Tom 
Trồ bol mê dê ai bol mê in lơh gơs sre brê gen bañ lòi kis dô nơm phan lơi tă 
nhơm. 

17Tơnroh tĕ jơh hir bol khai tòm toh jat be Jehôwa Yàng Tom Trồ bol mê dê neh 
sồr bol mê, hơ̆ la ală cau Hetit, cau Amôrit, cau Kanaan, cau Pherijit, cau Hibit, 
mơ cau Jebusit. 

18Behơ̆ bol khai rơp ò bơto bol mê lơh jat jơh ală bơta iơh rmơh cù kìr mơ bol 
khai lơh tòm bơta duh khoai ală yàng bol khai dê, mơ bol mê rơp tìs glài tòmdră 
mơ Jehôwa Yàng Tom Trồ bol mê dê. 

19Tòm tŭ bol mê gơrwàng gùt dar dô nơm ƀòn dờng tòm jŏ ngai, tòmlơh tòmdră 
mơ gơ mơ tòmpìt ai tĕ gơ, gen bañ ai sùng koh tơnroh ală chi che gơ dê, tài bơh 
bol mê rgơi sa plai gơ dê. Bañ koh tơnroh bol gơ. Ală chi che tòm ƀlàng ò di la 
kòn mơnus mơ bol mê pal gơrwàng bol gơ. 

20Bulah behơ̆, bol mê mìng kơl ală chi mơ bol mê git ò di chi sa plai, mơ kơl gơ 
ngui lơh gơs phan bơt bơtào gơrwàng tòmdră mơ ƀòn lơh kơlìn mơ bol mê, jơl 
tus di tŭ gơtơrlơm jơh.” 

Yal Wơl 21 

Phan ơn tơwài glài bơh bơta tơnchơt cau mơ ò git cau tơnchơt 
1“Dilah jòi bàn dô nơm ƀồc cau tơnchơt lòi tòm ƀlàng gơrê bal mơ ù tiah Jehôwa 
Yàng Tom Trồ bol mê dê ai bol mê in lơh gơs phan tòm, mơ ò git ñcau neh 
tơnchơt cau hơ̆, 

2gen ală cau kwang kra mơ ală cau kwang cahrña bol mê dê rơp lik lòt mơ was 
bơh di ƀồc tus hơ ală ƀòn dờng gùt dar. 

3Gen ală cau kwang kra ƀòn dờng rềp rlau jơh di ƀồc rơp kup dô nơm kơnrồ dra 
òhềt tŭ lơi lơh broă mơ òhềt tŭ lơi buh yô, 

4mơ tề gơ tus hơ dô nơm thòng ò gŏ lơòr hala tùc tam phan lơi mơ tềng hơ̆ gơs 
dô nơm croh dà hòr. Tòm croh dà hơ̆ bol khai pal tơrpă ngko kơnrồ hơ̆. 

5Ală cau gơnoar ơn phan duh khoai, ală kòn klau Lebi rơp cơnđòa lòt hơđap, bơh 
Jehôwa Yàng Tom Trồ bol mê dê neh sac rwah bol khai nàng duh broă mơ ai 
sơnđan Yàng Jehôwa mơ ai lơngai, mơ lơh nền jơh ală bơta tòmlah tòmlơh. 

6Gen jơh ală cau kwang kra ƀòn dờng ơm rềp rlau jơh di ƀồc rơp rào tê bol khai 
hơđang kơnrồ dra neh tơrpă ngko tòm thòng, 

7mơ bol khai rơp yal tơlik lah: ‘Tê bol hi dê ò gŏ lơh gơhòr mhàm do, mơ gar mat 
bol hi kung ò sền gŏ mbe neh gơlik gơs bơta hơ̆. 

8Ơ Yàng Jehôwa, dan dòp phan ơn tơwài glài do bơh Israel la làng bol Kơnràñ dê 
mơ Kơnràñ neh tơwài, mơ bañ kup glài làng bol Kơnràñ dê bơh mhàm dô nă cau 
ò gơs glài.’ Mơ bơta lơh gơhòr mhàm geh toh. 

9Behơ̆ bol mê pal tă sang bơh di să tòm bol mê dê bơta tồi glài lơh gơhòr mhàm 
ò gơs glài, bơh bol mê pal lơh bơta di ngan di đap mat Yàng Jehôwa.” 

Tòmbau mơ cau ùr gơkòl kup 
10“Tòm tŭ bol mê lòt tòmlơh mơ ală cau sò tơm bol mê dê mơ Jehôwa Yàng Tom 
Trồ bol mê dê jào phi bol khai tòm tê bol mê mơ bol mê kup cèng bol khai, 

11dilah tòm bol mê jòi gŏ digùl ală cau gơkòl kup gơs dô nă cau ùr hàng mơnĕ 
mơ kòñ gơboh di khai, gen cau hơ̆ rgơi bau mơ khai. 

12Lam khai tus tòm hìu mê dê mơ koah sŏ di bồ khai dê, koh nđias tê khai dê, 

13mơ tă sang ồi ào khai neh soh tòm tŭ gơkòl kup cèng. Tòm tŭ khai neh kis tòm 
hìu mê dê mơ ñìm rac bơh mè bèp khai tòm jơh dô kơnhai, gen mê rgơi tus hơ 
khai mơ lơh gơs bau klau khai dê, mơ khai lơh gơs bau ùr mê dê. 

14Dilah mê ò niam nùs di khai gen lòi tĕ khai lik lòt tiah lơi khai kòñ. Mê ò di tac 
khai hala gơwèt mơ khai kung be dô nă cau dĭ, tài bơh mê neh bau mơ khai.” 

Gơnoar kòn tơnhoa dê 
15“Dilah dô nă cau klau gơs bàr nă bau ùr, mơ khai kòñ gơboh bau ùr do mơ ò 
kòñ gơboh di bau ùr ne, mơ jơh bàr nă deh kòn klau khai in mơya kòn klau 
tơnhoa la kòn klau bau ùr khai ò kòñ gơboh, 

16tòm tŭ khai tòmpà sre brê khai dê ală kòn klau khai in, khai ò di ai gơnoar kòn 
tơnhoa dê kòn klau bau ùr khai kòñ gơboh in ala kòn klau tơnhoa ngan la kòn 
klau bau ùr mơ khai ò kòñ gơboh. 

17Khai pal dòp kòn klau bau ùr khai ò kòñ gơboh la kòn klau tơnhoa mơ ai khai 
in bàr pơnah tòm jơh ală phan mơna khai gơs. Kòn klau hơ̆ la tềl sơnròp bơh 
bơta pràn kơldang bèp khai dê. Gơnoar kòn tơnhoa gơrê bal mơ khai.” 

Dô nă kòn klau jak tòmdră 
18“Dilah dô nă cau klau gơs dô nă kòn klau kơldang bồ mơ jak tòmdră, ò dòn bơr 
mè bèp khai, mơ rơp ò iat bol khai tòm tŭ bol khai lơh glài tơmàl khai, 

19gen mè bèp khai rơp kup khai mơ cèng khai tus hơ ală cau kwang kra di mpồng 
ƀòn dờng dê. 

20Bol khai rơp đơs mơ ală cau kwang kra lah: ‘Kòn klau do bol hi dê la dô nă kòn 
kơldang bồ mơ jak tòmdră. Khai ò dòn bơr bol hi. Khai la dô nă kòn klau ơm 
gơlềng gơlàng jròk ñô sa.’ 

21Gen jơh ală cau klau tòm ƀòn dờng khai dê rơp cơm lŭ tơnchơt khai. Bol mê 
pal tă sang bơta iơh bơsak bơh digùl bol mê. Jơh Israel rơp kơno bơta hơ̆ mơ 
rngòt.” 

Ală bơta boh lam ndai 
22“Dilah dô nă cau tìs glài pal kong tơnchơt mơ ƀồc khai dê gam yồng hơđang dô 
nơm jrong, 

23 gen bol mê bañ lòi ƀồc khai dê hơđang chi mang àng. Lơh nền tĕ tơp khai tòm 
ngai hơ̆, tài bơh dô nă cau kong yồng hơđang jrong la ơm hơđơm bơta srat 
sơntơm Yàng Tom Trồ dê. Bol mê bañ lơh ƀơ̆ ƀơl ù tiah mơ Jehôwa Yàng Tom 
Trồ bol mê dê ai bol mê in lơh gơs sre brê.” 

Yal Wơl 22 

Sền dờng màng di phan mơna cau ndai 
1 “Dilah bol mê gŏ kơnrồ oh mi he dê lòt lềng làng, bañ sang lòi gơ mơya pal tề 
cèng gơrê wơl hơ cau tòm gơ dê. 

2Dilah cau tòm gơ ò ơm rềp mơ bol mê, hala bol mê ò git khai gen tề cèng gơ tus 
tòm hìu bol mê mơ sền gàr gơ jơl tus di tŭ khai tus jòi gơ. Gen jào tĕ gơ wơl khai 
in. 

3Bol mê kung pal lơh behơ̆ dilah bol mê bàn alàng gơrê bal mơ oh mi bol mê dê, 
hala ào jrùh khai dê, hala phan lơi cau gơp ƀòn mê neh lơh roh mơ mê neh bàn, 
mê bañ lơh be ò git. 

4Dilah bol mê gŏ alàng hala kơnrồ khai dê gơpừ tòm gùng, bañ sang lòi gơ, mê 
pal dong tĕ gơ ntào wơl. 

5Dô nă cau ùr ò di soh ồi ào cau klau, cau klau kung ò di soh phan cau ùr, bơh 
Jehôwa Yàng Tom Trồ bol mê dê ai lơh cù kìr di cau lơi lơh bơta hơ̆. 

6Dilah bol mê bàn dô nơm rsòn sềm, gơs sềm me krơm kòn hala krơm ală tap gơ 
dê, bañ kup sềm mè bal mơ ală sềm kòn. 

7Bol mê rgơi kup ală sềm kòn mơya lơh nền tĕ lah bañ kup sềm mè tồ ală bơta 
gơlik gơs niam bol mê in mơ bol mê rgơi geh kis jŏ jòng. 

8Tòm tŭ bol mê bơt bơtào dô nơm hìu pa, lơh tĕ rơng hìu gùt dar rkàng hìu bol 
mê dê tồ bol mê ò cèng tus bơta gơkòl glài bơh lơh gơtuh mhàm hơđang hìu bol 
mê dê, dilah gơs cau lơi dùh bơh hơđang rkàng hìu. 

9 Bañ tam bàr jơi gar sơntìl tòm suơn ño bol mê dê; dilah bol mê tam behơ̆ gen ò 
di mìng ală phan bol mê toès geh bơh phan neh tam lơm, mơya plai đo suơn ño 
gơ dê rơp gơrê hơ tiah sàng goh. 

10Bañ lơòr sre mơ dô nơm kơnrồ mơ dô nơm alàng tui bal dô nơm yô. 

11Bañ soh ồi ào mơ sơnò belàt tàñ bal mơ che brài. 

12 Kơt tĕ ală mbrùi tiang ào di poan mum ào jrùh bol mê soh.” 

Ală bơta tìs tòm bơta tòmbau 
13“Dilah dô nă cau klau gơs bau ùr mơ tơnơ̆ mơ tŭ neh ơm mơ khai rau gen ò 
gơboh di khai tai, 

14đơs ò niam bơh khai mơ lơh sơnđan khai in gơlik ƀơ̆ iơh, mơ đơs lah: ‘Añ neh 
bau mơ cau ùr do, mơya tòm tŭ añ bic mơ khai, añ ò jòi bàn cơng tàng khai la cau 
gam ơruh,’ 

15gen mè bèp cau ùr rơp ràng tơlik cơng tàng bơh khai la cau gam ơruh, ală cau 
kwang kra ƀòn dờng in di mpồng ƀòn dờng. 

16Bèp cau ùr hơ̆ rơp đơs mơ ală cau kwang kra lah: ‘Añ neh ai kòn ùr añ jê 
tòmbau mơ cau klau do, mơya cau klau do ò gơboh di kòn ùr añ. 

17Tŭ do khai đơs iơh di kòn ùr añ mơ đơs lah: “Añ ò gŏ kòn ùr ồng dê gam ơruh.” 
Mơya do la cơng tàng bơh kòn ùr añ jê gam ơruh.’ Lồc behơ̆ mè bèp cau ùr hơ̆ 
rơp ràng tơlik ồi ào kòn ùr khai dê di đap ală cau kwang kra ƀòn dờng dê, 

18mơ ală cau kwang kra ƀòn dờng rơp kup cau klau hơ̆ mơ lơh glài khai. 

19Bol khai rơp lơh glài cau klau hơ̆ dô rhiang sieklơ priă mơ ai priă hơ̆ bèp cau 
ùr hơ̆ in, tài bơh cau klau hơ̆ neh đơs iơh sơnđan dô nă cau ơruh Israel dê. Cau 
ùr hơ̆ rơp gam la bau ùr cau klau hơ̆ dê; khai ò di sang lòi bau ùr khai dê tòm ală 
tŭ tơngai khai gam kis. 

20Bulah behơ̆, dilah bơta yă hơ̆ la ngan mơ ò gŏ jòi bàn cơng tàng bơh cau ùr hơ̆ 
gam ơruh, 

21gen pal lam khai tus di mpồng hìu bèp khai dê mơ tềng hơ̆ ală cau klau ƀòn 
dờng khai dê rơp cơm lŭ tơnchơt khai. Khai neh lơh dô bơta ƀàssìl ƀàsso tòm 
Israel bơh neh tìs glài rềs àr tòm tŭ khai gam ơm tòm hìu bèp khai dê. Bol mê pal 
tă sang bơta iơh bơsak bơh digùl Israel. 

22Dilah dô nă cau klau gơkòl cau kup tòm tŭ bic mơ bau ùr cau ndai di, gen bàr 
nă cau ùr mơ cau klau hơ̆ pal chơt. Behơ̆ bol mê rơp tă sang bơta iơh bơsak bơh 
Israel. 

23Tòm tŭ dô nă kòn ơruh òhềt ròm mơ cau klau lơi mơ neh ho bau mơ dô nă cau, 
mơ gơs dô nă cau ndai tìp khai tòm gùng ƀòn dờng mơ bic mơ khai. 

24Gen bol mê rơp cèng bàr nă bol khai tus hơ mpồng dờng ƀòn dê mơ cơm lŭ 
tơnchơt bol khai; cau ơruh tài bơh khai ò driau dờng hòi cau dong kòl, mơ cau 
klau tài bơh khai neh lơh iơh di bau ùr dô nă cau ndai dê. Bol mê pal tă sang bơta 
iơh bơsak bơh digùl bol mê. 

25Mơya dilah đah bơdìh ƀòn, dô nă cau klau nisơna tìp dô nă cau neh ho bau mơ 
bic bơklơn mơ khai, gen mìng dô nă cau klau neh lơh bơta hơ̆ rơp chơt. 

26Bañ lơh bơta lơi di cau ơruh, khai ò tìs glài lơi pal chơt. Bơta hơ̆ la kung be dô 
nă cau lơi hơ̆ neh brồ lơh mơ tơnchơt cau ơm rềp mơ khai, 

27bơh cau klau neh bàn cau ơruh đah bơdìh ƀòn, mơ bulah cau ơruh neh ho bau 
hơ̆ hòi driau dờng kung ò gơs cau lơi nàng dong klàs khai. 

28 Dilah dô nă cau nisơna tìp dô nă cau ơruh òhềt ho bau mơ bic bơklơn mơ khai 
mơ cau jòi git bơta hơ̆, 

29gen khai pal tơm bèp kòn ùr hơ̆ in pram jơt sieklơ priă. Khai pal bau mơ kòn 
ùr hơ̆ bơh khai neh lơh iơh di kòn ùr hơ̆. Khai ò gơs tŭ lơi rgơi sang lòi bau ùr hơ̆ 
tòm nđò jŏ khai gam kis. 

30 Dô nă cau ò di bau mơ bau ùr bèp khai dê, khai lơh behơ̆ la sền òsơp bèp khai 
dê.” 

Yal Wơl 23 

ă sang bơh di mpồl jơnum 
1Ò gơs cau lơi neh kriau bơh neh bơcah hala neh koh rgơi geh mut tòm mpồl 
jơnum Yàng Jehôwa dê. 

2Ală cau lơi deh bơh mè bèp ò tòmbau hala kòn sau khai dê ò geh mut tòm mpồl 
jơnum Yàng Jehôwa dê, bulah tus di rài dơ̆ jơt kung ò sơl. 

3 Ò gơs cau Ammôn lơi hala cau Môap lơi rgơi geh mut tòm mpồl jơnum Yàng 
Jehôwa dê, bulah tus di rài dơ̆ jơt kung ò sơl. 

4 Bơh bol khai neh ò cèng piang lă mơ dà hùc tus dong kòl bol mê tòm tŭ bol mê 
lik lòt bơh di Ejiptơ, mơ bol khai neh ơpah Balaam kòn klau Beor bơh Phethor 
tòm Aram Naharaim nàng srat sơntơm bol mê. 

5 Bulah behơ̆, Jehôwa Yàng Tom Trồ bol mê dê ò bài iat Balaam mơya Kơnràñ 
pơrlac bơta srat sơntơm gơlik gơs bơta ai lơngai bol mê in, tài bơh Jehôwa Yàng 
Tom Trồ bol mê dê kòñ gơboh di bol mê. 

6Jơl jơh rài kis bol mê dê bañ tŭ lơi jòi bơta ring lơngai mơ bol khai, hala lơh bơta 
gơs kwơ bol khai in. 

7Bañ cù kìr di dô nă cau Edôm tài bơh khai la oh mi bol mê dê. Bañ cù kìr di dô 
nă cau Ejiptơ, tài bơh bol mê neh ơm ing tòm lơgar khai dê. 

8Kòn sau rài dơ̆ pe bol khai dê rgơi geh mut tòm mpồl jơnum Yàng Jehôwa dê. 

Bơta ò goh tòm sàl ơm 
9Tòm tŭ bol mê sơntơp sàl ơm tòmlơh mơ cau sò tơm bol mê dê, kơrmap gàr tĕ 
să he bơh di ală phan ò goh. 

10Dilah dô nă cau tòm bol mê gơlik ò goh tài bơh mpau trồ mang mơ gơlik să, 
gen khai pal lik đah bơdìh sàl mơ ơm tềng hơ̆. 

11Mơya tus di mho khai pal um să tòm dà, mơ tòm tŭ mattơngai neh mut gen 
khai rgơi rê wơl tòm sàl ơm. 

12Lơh nền lòi is dô bă tiah nàng lòt jă brê. 

13Tòm ală phan ngui bol mê cèng bal gen pal gơs dô nơm phan nàng tò trồm, mơ 
tòm tŭ bol mê lòt jă brê gen tò dô nơm trồm mơ bồr wơl. 

14Bơh Jehôwa Yàng Tom Trồ bol mê dê lòt digùl tiah sơntơp sàl ơm bol mê dê 
nàng sền gàr bol mê mơ jào phi ală cau sò tơm bol mê dê bol mê in. Tiah sơntơp 
sàl ơm bol mê dê pal gơs sàng goh tồ Kơnràñ ò gŏ phan lơi ò goh digùl bol mê 
mơ pơrlac bơh di bol mê. 

Ală bơta boh lam ndai 
15Dilah dô nă cau dĭ dô pồn tòm hìu bol mê gen bañ jào khai wơl mơ cau tòm 
khai dê. 

16Lòi tĕ khai ơm digùl bol mê tòm tiah khai kòñ mơ tòm ƀòn dờng lơi khai sac 
rwah, bañ rồn bơklơn khai. 

17 Bañ gơs cau klau hala cau ùr Israel lơi gơlik gơs cau dri tòm hìu bơmồng duh 
khoai. 

18Bol mê bañ cèng jền cau ùr dri hala cau klau dri lơh gơs mơ tơmut gơtòm hìu 
Jehôwa Yàng Tom Trồ bol mê dê nàng tơm dô jơnau srat să ho nền lơi, tài bơh 
Jehôwa Yàng Tom Trồ bol mê dê cù kìr di bàr bơta jền tơngai hơ̆. 

19 Bañ sa jền cồng bơh di oh mi bol mê dê, bulah la bơh di jền priă hala phan sa 
hala bơh di phan lơi ndai mơ bol mê rgơi sa jền cồng. 

20Bol mê rgơi sa jền cồng di cau làng bơdìh, mơya bañ sa jền cồng di dô nă oh mi 
cau Israel, tồ Jehôwa Yàng Tom Trồ bol mê dê rgơi ai lơngai bol mê in tòm jơh 
ală bơta mơ bol mê ơn tê hơđang tòm lơgar mơ bol mê rơp mut nàng dòp geh 
lơh gơs sre brê. 

21 Dilah bol mê srat să ho nền dô jơnau lơi mơ Jehôwa Yàng Tom Trồ bol mê dê, 
gen bañ lơh òbat tơm wơl, bơh ngan la Jehôwa Yàng Tom Trồ bol mê dê rơp lùp 
bơta hơ̆ bơh di bol mê mơ bol mê gơkòl tòm bơta tìs glài. 

22Mơya dilah bol mê ò srat să ho nền gen bol mê ò gơkòl tìs glài. 

23Jơnau lơi gơlik bơh bơr sơndồi bol mê dê gen bol mê pal kơrmap gàr mơ lơh 
gơs, bơh bol mê neh srat să ho nền bơh nùs kòñ mơ Jehôwa Yàng Tom Trồ bol 
mê dê bơh di bơr tòm bol mê dê. 

24Dilah bol mê mut tòm suơn ño cau ơm rềp di bol mê, bol mê rgơi sa jơh ală plai 
ño bol mê kòñ, mơya bañ ơn plai lơi tòm bài bol mê dê. 

25Dilah bol mê mut tòm sre cau ơm rềp bol mê dê, bol mê rgơi ai tê dòñ ală gar 
kòi rung tòm ù, mơya bol mê ò di ai mơ̆ siat kòi gam ntào tòm sre. 

Yal Wơl 24 

Bơta boh lam bơta tòmlòi bau 
1 Dilah dô nă cau klau neh tòmbau mơ dô nă cau ùr, tơnơ̆ hơ̆ khai ò niam nùs tài 
bơh khai neh gŏ bơta lơi ò di pal bơh di cau ùr hơ̆, gen khai cih dô pang sră lòi 
bau, ai sră hơ̆ bau ùr khai in mơ bơtrơh tơlik khai bơh di hìu, 

2mơ dilah tơnơ̆ mơ tŭ khai neh lik bơh di hìu bau klau khai dê rau mơ khai gơlik 
gơs bau ùr dô nă cau ndai dê. 

3Mơ bau klau dơ̆ bàr khai dê ò kòñ gơboh di khai tai mơ cih sră lòi bau, ai khai 
in mơ bơtrơh khai bơh di hìu bau klau khai dê, hala dilah bau klau chơt, 

4gen bau klau dơ̆ dùl la cau neh lòi khai, ò geh gơnoar bau wơl mơ khai tai tơnơ̆ 
mơ tŭ cau ùr hơ̆ neh gơlik gơs ƀơ̆ ƀơl rau. Bơta bau wơl behơ̆ rơp la dô bơta iơh 
rmơh cù kìr tòm gar mat Yàng Jehôwa dê. Bañ cèng bơta tồi glài tus hơđang ù 
tiah mơ Jehôwa Yàng Tom Trồ bol mê dê ai bol mê in lơh gơs sre brê. 

5Dilah dô nă cau klau pa tòmbau, khai ò di lòt tòmlơh hala sồr khai pal lơh broă 
lơi ndai. Khai geh khat gơboh tòm dô nam ơm tòm hìu khai dê mơ cèng tus bơta 
lơngai bau ùr khai in la cau khai neh bau. 

6Bañ tă prap mpal lŭ tơnlề kòi hala lŭ mpal hơđang lơh gơs phan cơng tàng ai 
càn priă, bơh lơh behơ̆ la kung be tă bơta kis dô nă cau dê nàng lơh gơs phan 
cơng tàng. 

7 Dilah dô nă cau gơkòl kup tòm tŭ khai kup òm dô nă oh mi cau Israel khai dê, 
mơ lơh di khai kung be cau dĭ hala tac khai, gen cau kup khai pal kong tơnchơt. 
Bol mê pal tă sang bơta iơh bơsak bơh digùl bol mê. 

8 Dilah gơs bơta kòp dun gen pal kơrhia lơh jat tòm toh be jơnau ală cau gơnoar 
ơn phan duh khoai la ală cau Lebi neh bơto sồr bol mê. Bol mê pal kơrhia lơh jat 
ală bơta añ neh sồr bol khai. 

9 Kah wơl tĕ mbe Jehôwa Yàng Tom Trồ bol mê dê neh lơh di Miriam tòm gùng 
lòt tơnơ̆ mơ tŭ bol mê neh lik bơh di Ejiptơ. 

10 Tòm tŭ bol mê ai cau in ơm rềp di bol mê càn phan lơi, gen bañ mut tòm hìu 
khai dê nàng ai phan lơi lơh gơs phan cơng tàng ai càn. 

11Ntào tĕ đah bơdìh hìu, mơ lòi tĕ cau klau mơ bol mê neh ai càn cèng tơlik phan 
cơng tàng ai càn tus hơ bol mê. 

12Dilah cau klau hơ̆ la cau rƀah, gen bol mê bañ ai phan cơng tàng hơ̆ mơ lòt bic. 

13Ai wơl tĕ ào jrùh khai in tòm tŭ mattơngai mut tồ khai rgơi bic mang tòm ào 
hơ̆. Gen khai rơp kah bơta nđàc bol mê dê, mơ bơta hơ̆ geh kòp la dô nơm broă 
song ring di đap mat Jehôwa Yàng Tom Trồ bol mê dê. 

14 Bañ ngui cau lơh broă ơpah la cau rƀah lơòi mơ siơ̆u siar lơh gơlik cồng nha 
he in, bulah khai la dô nă cau Israel hala dô nă cau làng bơdìh kis tòm dô nơm 
tòm ală ƀòn dờng bol mê dê. 

15Tơm tĕ khai in lài mơ tŭ mattơngai mut ală jền tơngai lơh broă kòp ngai khai 
dê, tài bơh khai rƀah lơòi mơ pal càng jền hơ̆. Dilah ò, khai rơp hòi driau tus di 
Yàng Jehôwa tòmdră mơ bol mê, mơ bol mê rơp gơkòl kòp la gơs glài. 

16 Ală bèp ò di kong lơh glài tơnchơt tài bơh kòn sau bol khai dê, kòn sau kung ò 
di gơkòl lơh glài tơnchơt tài bơh ală bèp bol khai dê; kòp nă pal kong chơt tài 
bơh tồi glài să tòm khai dê. 

17 Bañ gơwèt ò song ring mơ cau làng bơdìh hala cau kòn đòi, hala ai ào jrùh cau 
ùr bơnrau dê nàng lơh gơs phan cơng tàng. 

18Kah tĕ lah bol mê neh la ală cau dĭ tòm Ejiptơ mơ Jehôwa Yàng Tom Trồ bol 
mê dê neh dong tơwài bol mê bơh tềng hơ̆. Tài bơh hơ̆, tàng añ ai jơnau sồr bol 
mê lơh bơta hơ̆. 

19 Tòm tŭ bol mê ơm toès kòi tòm ƀlàng sre bol mê dê mơ bol mê lòi hŭi dô cap 
kòi gen bañ rê wơl nàng ai cap kòi hơ̆. Lòi tĕ gơ cau làng bol bơdìh, cau kòn đòi 
mơ cau ùr bơnrau in, tồ Jehôwa Yàng Tom Trồ bol mê dê rgơi ai lơngai bol mê 
in tòm jơh ală broă tê bol mê lơh. 

20Tòm tŭ bol mê pòng ală tòm chi Ôlibe nàng ai plai gơ gen bañ pòng dơ̆ bàr di 
ală ntê neh pòng rau. Lòi tĕ plai gam wơl ală cau làng bol bơdìh, cau kòn đòi mơ 
cau ùr bơnrau in. 

21Tòm tŭ bol mê pic plai ño tòm suơn ño bol mê dê, bañ rê wơl nàng pic dơ̆ bàr. 
Lòi tĕ ală plai gam wơl cau làng bol bơdìh, cau kòn đòi mơ cau ùr bơnrau in. 

22Kah tĕ lah bol mê la ală cau dĭ tòm Ejiptơ. Tài bơh hơ̆, tàng añ ai jơnau sồr bol 
mê lơh bơta hơ̆. 

Yal Wơl 25 

Ală gơnoar sồr ndai 
1Tòm tŭ bàr đah gơs bơta tòmlah tòmring bal, bol khai pal cèng bơta hơ̆ tus dê 
tiah cahrña mơ ală cau kwang rơp cahrña, dong tò cau ò gơs glài mơ lơh nền glài 
cau tìs glài. 

2Dilah cau tìs glài pal kong pù ơlih, gen cau kwang cahrña rơp sồr khai bic tòm 
tiah mơ sồr cau pù khai di đap mat cau kwang, pù nđò tê jat be khai pal kong pù, 

3 mơya cau kwang ò di pù khai rlau mơ poan jơt tê. Dilah cau oh mi bol mê dê 
kong pù rlau mơ poan jơt tê gen khai rơp kong sền òsơp di đap mat bol mê. 

4 Bañ gla bơr kơnrồ tòm tŭ gơ pơrjòt kòi. 

5 Dilah ală oh mi ơm kis bal tòm dô nơm hìu mơ gơs dô nă chơt mơ ò gơs kòn lòi 
wơl gen cau ùr bơnrau khai dê, ò di bau mơ cau bơdìh hìu nhă bau klau neh chơt 
hơ̆ dê. Oh mi bau klau khai dê rơp bau mơ khai mơ lơh gơlik gơs wil tơl broă 
tòm dô nă cau oh mi bau klau khai dê gơwèt hơ khai. 

6Kòn klau tơnhoa khai deh rơp tơrbŏ sơnđan cau bi neh chơt khai dê, tồ sơnđan 
khai dê rơp ò gơkòl jùt bơh di Israel. 

7 Bulah behơ̆, dilah dô nă cau klau ò bài bau mơ bau ùr bi khai dê gen cau ùr hơ̆ 
rơp lòt tus hơ ală cau kwang kra ơm di mpồng ƀòn dờng mơ đơs lah: “Cau oh 
bau klau añ jê ò bài tơrbŏ sơnđan cau bi khai dê tòm Israel. Khai rơp ò lơh gơlik 
gơs wil tơl broă tòm dô nă cau oh mi bau klau añ jê gơwèt mơ añ.” 

8Gen ală cau kwang kra ƀòn dờng khai dê hòi khai tus mơ tòmbơhbơr mơ khai. 
Dilah khai kư̆ kơ̆ nùs mơ đơs lah; “Añ ò bài bau mơ ùr hơ̆,” 

9gen cau ùr bơnrau bi khai dê rơp lòt tus di đap khai, hồ dô nơm gơltau jă khai 
dê, choh dà diau di mat khai mơ đơs lah: “Do la bơta neh lơh di dô nă cau klau ò 
bài bơt bơtào mpồl hìu nhă oh mi khai dê.” 

10Mpồl hìu nhă cau hơ̆ dê rơp kong pơnro tòm Israel la hìu nhă cau gơkòl hồ 
gơltau jă. 

11Dilah bàr nă cau klau ơm tòmlơh bal, mơ bau ùr dô nă tòm bàr nă hơ̆ dê lòt tus 
nàng dong tă bau klau khai dê bơh di cau lơh khai, mơ cau ùr hơ̆ pò tê mơ kup 
cau klau hơ̆ di di tiah ndơp khai dê, 

12bol mê pal koh tê cau ùr hơ̆ dê. Bañ gơs nùs nđàc sơngit di khai. 

13 Bol mê bañ ơn bàr nơm phan kơr tòm kơldung bol mê dê, dô nơm nggòc mơ 
dô nơm kơnjơ̆. 

14Bol mê bañ ơn tòm hìu bol mê dê bàr nơm phan was, dô nơm dờng mơ dô nơm 
dềt. 

15Bol mê pal gơs ală phan kơr mơ ală phan was tòm toh di sơnoa rnoas mơ song 
ngan tồ bol mê rgơi geh kis jŏ jòng tòm lơgar mơ Jehôwa Yàng Tom Trồ bol mê 
dê ai bol mê in. 

16Bơh Jehôwa Yàng Tom Trồ bol mê dê cù kìr di kòp nă cau lơi lơh lòt ò song 
ngan. 

17 Kah tĕ bơta mơ ală cau Amalek neh lơh di bol mê tòm gùng bol mê lik lòt bơh 
di Ejiptơ. 



379 

 

 
Sră Goh 

© 2018, United Bible Societies. 
  

 

 

18Tòm tŭ bol mê neh bòl glar òsô, bol khai lòt tus tòm mat mơ bol mê rò gùng 
bol mê dê mơ brồ lơh ală cau lòt bơh ngkòi; bol khai ò duh rngòt di Yàng Tom 
Trồ. 

19Tòm tŭ Jehôwa Yàng Tom Trồ bol mê dê ai bol mê in ơm rlô lơngai bơh di jơh 
ală cau sò tơm bol mê dê ơm gùt dar bol mê tòm lơgar bol mê dòp geh lơh gơs 
sre brê, bol mê rơp jùt sang bơta yal yau bơh Amalek bơh hơđơm ală tap trồ. 
Bañ lòi hŭi bơta hơ̆! 

Yal Wơl 26 

Ală plai bồ sơnam mơ ală Phan pơnah jơt 
1Tòm tŭ bol mê neh mut tòm lơgar mơ Jehôwa Yàng Tom Trồ bol mê dê ai bol 
mê in lơh gơs sre brê mơ neh dòp geh lơgar hơ̆ rau mơ ơm tềng hơ̆, 

2 bol mê ai tĕ dô êt plai bồ sơnam bơh di jơh ală phan mơ bol mê neh lơh gơlik 
gơs bơh di ù tiah mơ Jehôwa Yàng Tom Trồ bol mê dê neh ai bol mê in mơ ơn 
gơtòm dô nơm bài. Lồc behơ̆ lòt tĕ tus hơ tiah mơ Jehôwa Yàng Tom Trồ bol mê 
dê rơp sac rwah lơh gơs tiah sơnđan Kơnràñ in ơm. 

3Mơ bol mê pal tus mơ cau gơnoar ơn phan duh khoai duh broă tòm tŭ hơ̆ mơ 
đơs mơ khai lah: “Ngai do, añ yal tơlik mơ Jehôwa Yàng Tom Trồ ồng dê lah añ 
tus di lơgar mơ Yàng Jehôwa neh srat să ho mơ ală ồng pàng bol hi dê rơp ai bol 
hi in.” 

4Cau gơnoar ơn phan duh khoai rơp dòp bài bơh di tê bol mê mơ ơn gơ di đap 
cơnòng duh khoai Jehôwa Yàng Tom Trồ bol mê dê. 

5Lồc behơ̆, bol mê rơp yal tơlik di đap Jehôwa Yàng Tom Trồ bol mê dê lah: “Ồng 
pàng bol hi dê la dô nă cau Aram lòt bơh tiah do tus tiah ne, mơ khai neh mù hơ 
Ejiptơ bal mơ dô êt nă cau ơm tềng hơ̆ mơ neh gơlik gơs dô nơm làng bol dờng, 
gơs gơnoar pràn mơ gơs oă cau. 

6Mơya cau Ejiptơ gơwèt ò niam mơ bol hi mơ lơh pơnjê pơngkồr di bol hi, sồr 
bol hi pal lơh broă kơnjơ̆ bòl glar. 

7Gen bol hi hòi driau mơ Yàng Jehôwa la Yàng Tom Trồ ală ồng pàng bol hi dê, 
mơ Yàng Jehôwa neh kơno jơnau hòi driau bol hi dê mơ sền gŏ bơta dồn sa rƀah, 
bơta lơh broă bòl glar mơ bơta rồn bơklơn mơ bol hi kong. 

8Behơ̆ Yàng Jehôwa neh ngui tê gơnoar pràn mơ tơwòr tê pò ơnàng bal mơ bơta 
rngòt rngơt dờng mơ ală tềl is mơ bơta krơi nàng tă cèng bol hi lik bơh Ejiptơ. 

9Kơnràñ neh cèng bol hi tus di tiah do mơ ai bol hi in lơgar do la lơgar gơs bềng 
lìu dà toh mơ dà lơwe; 

10mơ tŭ do, ơ Yàng Jehôwa, añ cèng ală plai bồ sơnam gơlik gơs bơh di ù tiah do 
mơ Kơnràñ neh ai añ in.” Ơn tĕ bài di đap Jehôwa Yàng Tom Trồ bol mê dê mơ 
cùn khoai di đap Kơnràñ. 

11Gen bol mê bal mơ ală cau Lebi mơ ală cau làng bol bơdìh ơm digùl bol mê rơp 
hòn chò tòm jơh ală bơta niam mơ Jehôwa Yàng Tom Trồ bol mê dê neh ai bol 
mê mơ hìu nhă bol mê in. 

12 Tòm tŭ bol mê neh sir ơn is dô pơnah jơt bơh di jơh ală phan neh gơlik gơs bol 
mê in tòm nam dơ̆ pe rau, hơ̆ la nam ơn phan pơnah jơt, bol mê rơp ai phan hơ̆ 
cau Lebi, cau làng bơdìh, cau kòn đòi mơ cau ùr bơnrau in, tồ bol khai rgơi sa 
tòm ală ƀòn dờng bol mê dê mơ geh hòm lai. 

13Lồc behơ̆ bol mê đơs tĕ mơ Jehôwa Yàng Tom Trồ bol mê dê lah: “Añ neh tă 
bơh di hìu añ jê pơnah ơn is sàng goh mơ neh ai phan hơ̆ cau Lebi, cau làng bơdìh, 
cau kòn đòi mơ cau ùr bơnrau in, tòm toh jat be jơh ală jơnau mơ Kơnràñ neh 
sồr añ. Añ neh ò pơrlac sang bơh ală jơnau sồr Kơnràñ dê hala neh lòi hŭi jơnau 
lơi bơh di ală jơnau hơ̆. 

14Añ neh ò sa phan hơ̆ tòm tŭ añ neh ơm tòm bơta ñìm ƀồc, añ ò tă phan lơi tòm 
tŭ añ ò goh, mơ añ kung ò ơn phan lơi bơh di phan hơ̆ cau chơt in. Añ neh dòn 
bơr Jehôwa Yàng Tom Trồ añ jê; añ neh lơh jat jơh ală bơta mơ Kơnràñ neh sồr 
añ. 

15Dan Kơnràñ sền tơmềt bơh hơđang trồ la tiah ơm sùm sàng goh Kơnràñ dê, 
mơ ai lơngai làng bol Israel in la làng bol Kơnràñ in, mơ ù tiah mơ Kơnràñ ai bol 
hi in tòm toh jat be Kơnràñ neh srat să ho nền mơ ală ồng pàng bol hi dê, la lơgar 
bềng lìu dà toh mơ dà lơwe.” 

Lơh jat jơnau gơnoar sồr Yàng Jehôwa dê 
16Ngai do Jehôwa Yàng Tom Trồ bol mê dê ai jơnau sồr bol mê lơh jat ală bơta 
lơh nền mơ ală bơta boh lam; jơh nùs jơh hwềng soàn kơrhia prap gàr lơh jat tĕ 
ală bơta hơ̆. 

17Ngai do bol mê neh yal tơlik lah Jehôwa Yàng Tom Trồ bol mê dê mơ bol mê 
rơp lòt jat tòm ală gùng dà Kơnràñ dê, mơ bol mê rơp prap gàr lơh jat ală bơta 
lơh nền mơ ală bơta boh lam Kơnràñ dê, mơ bol mê rơp dòn bơr Kơnràñ. 

18 Mơ Yàng Jehôwa neh yal tơlik tòm ngai do lah bol mê la làng bol Kơnràñ dê, la 
phan màng gơrê bal mơ Kơnràñ tòm toh jat be jơnau Kơnràñ neh ho bal, mơ bol 
mê pal prap gàr lơh jat jơh ală jơnau sồr Kơnràñ dê. 

19Kơnràñ neh yal tơlik lah Kơnràñ rơp lơh bol mê in geh jòng ro, geh tiơng pơnro 
mơ geh ki ngàm hơđang rlau mơ jơh ală làng bol mơ Kơnràñ neh lơh gơs, mơ 
bol mê rơp la dô nơm làng bol sàng goh Jehôwa Yàng Tom Trồ bol mê in tòm toh 
be Kơnràñ neh ho pơgon. 

Yal Wơl 27 

Cơnòng duh khoai hơđang mơnơm Ebal 
1Môise bal mơ ală cau kwang kra Israel dê neh ai jơnau sồr làng bol in be do: 
“Prap gàr lơh jat tĕ ală jơnau sồr do mơ añ ai bol mê in tòm ngai do. 

2 Tòm tŭ bol mê neh tiă Jordan mơ mut tòm lơgar mơ Jehôwa Yàng Tom Trồ bol 
mê dê ai bol mê in gen bơtào tĕ dô êt pơnai lŭ dờng mơ ai cùr pih gơ. 

3Cih tĕ hơđang gơ ală jơnau tòm bơta boh lam do tòm tŭ bol mê neh tiă đah ne 
mơ mut tòm lơgar mơ Jehôwa Yàng Tom Trồ bol mê dê ai bol mê in, la dô nơm 
lơgar gơs bềng lìu dà toh mơ dà lơwe, tòm toh jat be Jehôwa Yàng Tom Trồ bol 
mê dê neh ho mơ bol mê. 

4Mơ tòm tŭ bol mê neh tiă Jordan rau, bơtào tĕ ală pơnai lŭ do hơđang mơnơm 
Ebal tòm toh jat be añ sồr bol mê tòm ngai do, mơ pih gơ mơ cùr. 

5 Bơt bơtào tĕ tềng hơ̆ dô nơm cơnòng duh khoai Jehôwa Yàng Tom Trồ bol mê 
in, la dô nơm cơnòng duh khoai bơt mơ ală pơnai lŭ. Bañ ngui phan ngui lơi mơ 
lòs nàng phàt gơ. 

6Bơt bơtào tĕ cơnòng duh khoai Jehôwa Yàng Tom Trồ bol mê dê mơ ală pơnai 
lŭ òhềt phàt, mơ ơn ală phan ơn duh khoai chu pơrguc hơđang gơ Jehôwa Yàng 
Tom Trồ bol mê in. 

7Ơn tĕ ală phan ơn bơta ring lơngai hơđang hơ̆, sa gơ mơ hòn chò tĕ di đap 
Jehôwa Yàng Tom Trồ bol mê dê. 

8Mơ bol mê rơp cih loh làng ngan jơh ală jơnau bơh bơta boh lam do hơđang ală 
pơnai lŭ mơ bol mê neh bơtào.” 

9Lồc behơ̆ Môise mơ ală cau gơnoar ơn phan duh khoai la ală cau Lebi đơs mơ 
jơh ală cau Israel lah: “Ơ Israel, ơm tĕ mŏ mŏ mơ ơm iat! Bol mê tŭ do neh gơlik 
gơs làng bol Jehôwa Yàng Tom Trồ bol mê dê. 

10Gen tàng dòn bơr tĕ Jehôwa Yàng Tom Trồ bol mê dê mơ lơh jat ală jơnau sồr 
mơ ală bơta lơh nền Kơnràñ dê mơ añ ai bol mê in tòm ngai do.” 

Bơta srat sơntơm bơh di mơnơm Ebal 
11Kung tòm ngai hơ̆ Môise ai jơnau sồr làng bol in be do: 

12 “Tòm tŭ bol mê neh tiă Jordan rau, ală jơi bơtiàn do rơp ntào hơđang mơnơm 
Gerijim nàng ai lơngai làng bol in, hơ̆ la: Simeôn, Lebi, Juda, Isakar, Jôsep mơ 
Benjamin. 

13Mơ ală jơi bơtiàn do rơp ntào hơđang mơnơm Ebal nàng yal tơlik jơnau srat 
sơntơm, hơ̆ la: Ruben, Gat, Aser, Jebulun, Dan mơ Neptali. 

14Ală cau Lebi rơp ai sap đơs dờng mơ yal wơl mơ jơh làng bol Israel lah: 

15 ‘Pal srat sơntơm cau lơi pac sềr dô nơm rùp duh khoai hala tŏ dô nơm rùp ràk, 
hơ̆ la dô nơm phan cù kìr di đap Yàng Jehôwa, la broă tê cau pac sềr lơh gơs mơ 
bơtào gơtòm tiah ndơp ndơr.’ Gen jơh làng bol rơp đơs lah: ‘Amen!’ 

16 ‘Pal srat sơntơm cau lơi ò dòn duh bèp hala mè khai dê.’ Gen jơh làng bol rơp 
đơs lah: ‘Amen!’ 

17 ‘Pal srat sơntơm cau lơi tòmgơl tiah sơntơp pơnai lŭ nhàr ù tiah.’ Gen jơh làng 
bol rơp đơs lah: ‘Amen!’ 

18 ‘Pal srat sơntơm cau lơi tề lam cau jơngo mat lòt tìs gùng.’ Gen jơh làng bol 
rơp đơs lah: ‘Amen!’ 

19 ‘Pal srat sơntơm cau lơi ò lơh bơta song ring gơwèt hơ cau làng bơdìh, cau kòn 
đòi hala cau ùr bơnrau.’ Gen jơh làng bol rơp đơs lah: ‘Amen!’ 

20 ‘Pal srat sơntơm cau lơi bic mơ bau ùr bèp khai dê, bơh khai ò ki ngàm di 
cơnòng bic bèp khai dê.’ Gen jơh làng bol rơp đơs lah: ‘Amen!’ 

21 ‘Pal srat sơntơm cau lơi bic mơ dô nơm phan poan jơng lơi.’ Gen jơh làng bol 
rơp đơs lah: ‘Amen!’ 

22 ‘Pal srat sơntơm cau lơi bic mơ bi ùr khai dê, la kòn ùr bèp khai dê hala kòn ùr 
mè khai dê.’ Gen jơh làng bol rơp đơs lah: ‘Amen!’ 

23 ‘Pal srat sơntơm cau lơi bic mơ po me khai dê.’ Gen jơh làng bol rơp đơs lah: 
‘Amen!’ 

24‘Pal srat sơntơm cau lơi tơnchơt dô bă ndơp ndơr cau ơm rềp mơ khai.’ Gen 
jơh làng bol rơp đơs lah. ‘Amen!’ 

25‘Pal srat sơntơm cau lơi dòp ai phan loă nàng tơnchơt dô nă cau ò gơs glài.’ 
Gen jơh làng bol rơp đơs lah: ‘Amen!’ 

26 ‘Pal srat sơntơm cau lơi ò prap gàr ală jơnau bơta boh lam do nàng lơh jat.’ 
Gen jơh làng bol rơp đơs lah: ‘Amen!’” 

Yal Wơl 28 

Ală bơta lơngai lơngò bơh bơta dòn bơr 
1 Dilah bol mê dòn bơr wil tơl Jehôwa Yàng Tom Trồ bol mê dê mơ kơrhia lơh 
jat jơh ală jơnau sồr Kơnràñ dê mơ añ ai bol mê in tòm ngai do, gen Jehôwa Yàng 
Tom Trồ bol mê dê rơp bơtào bol mê hơđang jơh ală làng bol ndai tòm plai ù. 

2Jơh ală bơta lơngai lơngò do rơp tus hơđang bol mê mơ lòt jat bol mê dilah bol 
mê dòn bơr Jehôwa Yàng Tom Trồ bol mê dê: 

3Bol mê rơp geh lơngai tòm ƀòn dờng mơ geh lơngai tòm ƀlàng sre. 

4Plai đo să jan bol mê dê rơp geh lơngai, mơ plai đo tòm ù tiah bol mê dê mơ ală 
kòn dềt mpồl phan poan jơng bol mê dê, hơ̆ la ală mpồl kơnrồ mơ ală belàt bol 
mê dê geh bơtơl oă tai. 

5Bài ơn piang lă mơ kơnac kơmbuh phe mi bol mê dê rơp geh lơngai. 

6Bol mê rơp geh lơngai tòm tŭ mut tòm hìu mơ geh lơngai tòm tŭ bol mê lik di 
tiah. 

7Yàng Jehôwa rơp lơh alah di đap bol mê ală cau sò tơm bơtào tơngguh sòdră 
mơ bol mê. Bol khai rơp bơh dô đah gùng lòt tus hơ bol mê mơ bol khai rơp ntoat 
dô tòm poh đah gùng. 

8Yàng Jehôwa rơp ai dô bơta lơngai lơngò hơđang ală đam jàr bol mê dê mơ 
hơđang jơh ală broă tê bol mê lơh. Jehôwa Yàng Tom Trồ bol mê dê rơp ai lơngai 
bol mê in tòm lơgar mơ Kơnràñ neh ai bol mê in. 

9Yàng Jehôwa rơp bơt bơtào kơ̆ bol mê lơh gơs làng bol sàng goh Kơnràñ dê, tòm 
toh be Kơnràñ neh srat să ho pơgon mơ bol mê dilah bol mê prap gàr ală jơnau 
sồr Jehôwa Yàng Tom Trồ bol mê dê mơ lòt jat ală gùng dà Kơnràñ dê. 

10Gen jơh ală làng bol hơđang plai ù rơp gŏ la bol mê neh geh hòi sac bơh sơnđan 
Yàng Jehôwa, mơ bol khai rơp rngòt di bol mê. 

11Yàng Jehôwa rơp ai bol mê in geh bơtoah bơtoài tơngkah tơngkañ tòm ù tiah 
Kơnràñ neh srat să mơ ală ồng pàng bol mê dê ai bol mê in, hơ̆ la plai đo hìu kòn 
bol mê dê, kòn dềt tòm mpồl phan poan jơng bol mê dê, mơ kòi mbo tòm ù tiah 
bol mê dê. 

12Yàng Jehôwa rơp pò ală tap trồ la đam jàr lìu làc Kơnràñ dê nàng tơndùh mìu 
hơđang ù tiah bol mê dê di di kơnhai mơ nàng ai lơngai hơđang jơh ală broă tê 
bol mê lơh. Bol mê rơp ai oă làng bol in càn mơya bol mê rơp ò càn bơh di dô 
nơm lơgar lơi. 

13Yàng Jehôwa rơp lơh bol mê in gơlik gơs bồ, ò di tiang. Dilah bol mê kơrhia lơh 
jat ală jơnau sồr Jehôwa Yàng Tom Trồ bol mê dê mơ añ ai bol mê in tòm ngai do 
mơ kơrhia lòt jat gơ gen bol mê rơp ơm di bồ hơđang, ò gơs tŭ lơi ơm di tiang 
hơđơm, 

14mơ dilah bol mê pơrlac sang bơh di jơnau sồr lơi tòm ală jơnau sồr mơ añ ai 
bol mê in tòm ngai do mơ sĕ đah ma hala đah kiau, lòt jat ală yàng ndai mơ duh 
broă bol gơ. 

Jơnau srat sơntơm bơh ò dòn bơr 
15Mơya dilah bol mê ò dòn bơr Jehôwa Yàng Tom Trồ bol mê dê mơ ò kơrhia lòt 
jat jơh ală jơnau sồr mơ bơta lơh nền Kơnràñ dê mơ añ ai bol mê in tòm ngai do, 
gen jơh ală jơnau srat sơntơm do rơp tus hơđang bol mê mơ kup sơmbat bol mê: 

16Bol mê rơp kong srat sơntơm tòm ƀòn dờng mơ kong srat sơntơm tòm ƀlàng 
sre. 

17Bài ơn kơmbuh phe mơ kơnac kơmbuh phe bol mê dê rơp kong srat sơntơm. 

18Plai đo hìu kòn bol mê dê rơp kong srat sơntơm, plai đo ù tiah bol mê dê mơ 
ală kơnrồ kòn tòm ală mpồl phan poan jơng bol mê dê mơ ală belàt kòn rơp kong 
srat sơntơm. 

19Bol mê rơp kong srat sơntơm tòm tŭ bol mê mut tòm hìu mơ tòm tŭ bol mê lik 
di tiah. 

20Yàng Jehôwa rơp đùh bơta srat sơntơm hơđang bol mê bal mơ bơta sơlồng 
sơlàng mơ bơta lah pơrhơng tòm jơh ală phan mơ bol mê ơn tê hơđang jơl tus 
di tŭ bol mê kong tơnroh mơ kong bơta roh rui nisơna gơtơntus tài bơh bơta iơh 
bơsak mơ bol mê neh lơh, tài bơh bol mê neh sang lòi Kơnràñ. 

21Yàng Jehôwa rơp đùh ală bơta kòp jê jơl tus di tŭ Kơnràñ neh tơnroh bol mê 
bơh di ù tiah mơ bol mê neh mut mơ dòp geh. 

22Yàng Jehôwa rơp đùh bơta kòp jê chơt roh hơđang bol mê, kòp bơsiă reh jòr 
mơ kòp pŭ, bơta kòp prơm mơ chơt pluh, gơs bơta jơgloh rung mơ bơta prang 
duh trơàl, ro rañ mơ dà tŭ but bơsềt, ală bơta hơ̆ rơp ting jat bol mê jơl tus di tŭ 
bol mê roh rui. 

23Ală tap trồ hơđang bồ bol mê rơp gơlik kung be kòng, ù tiah hơđơm bol mê 
rơp gơlik gơs kung be lòs. 

24Yàng Jehôwa rơp lơh mìu hơđang lơgar bol mê gơlik gơs kung be thul mơ 
kơmbuh ù; gơ rơp dùh bơh đang trồ jơl tus di tŭ bol mê neh kong tơnroh jơh. 

25Yàng Jehôwa rơp lòi bol mê kong alah di đap ală cau sò tơm bol mê dê. Bol mê 
rơp bơh dô đah brồ lơh bol khai mơya rơp ntoat dô tòm poh đah, mơ bol mê rơp 
gơlik gơs dô nơm phan cù kìr di đap jơh ală lơgar hơđang ù. 

26Ƀồc chơt bol mê dê rơp gơlik gơs phan sa jơh ală sềm in tòm pah gòi mơ ală 
phan poan jơng in tòm ù, mơ rơp ò gơs cau lơi ting bơtrơh bol gơ. 

27Yàng Jehôwa rơp tơndùh hơđang bol mê bơta kòp jê toh kiat lơgar Ejiptơ dê 
bal mơ kòp as kràng lơu, toh mồr, kùh mơ bol mê ò rgơi geh sơmbòi. 

28Yàng Jehôwa rơp lơh bòl glar di bol mê bơh bơta sơnrang sơnrồng, jơngo mat 
mơ roh dơngoh jak. 

29Tòm trồ ngai, bol mê rơp tơbư kung be cau jơngo mat ơm tòm bơta klam jơngo. 
Bol mê rơp ò geh bơtoah bơtoài tòm kòp nơm broă bol mê lơh; ngai do tus hơ 
ngai ne bol mê rơp kong rồn bơklơn mơ kong cau tòmpìt sơmbrơt mơ ò gơs cau 
lơi dong tă bol mê. 

30Bol mê rơp ho bau mơ dô nă cau ùr, mơya dô nă cau ndai rơp bau mơ bic mơ 
khai. Bol mê rơp bơt dô nơm hìu mơya bol mê rơp ò ơm tòm hìu hơ̆. Bol mê rơp 
tam dô nơm suơn ño mơya bol mê kung rơp ò geh sơntòm chò hòp bơh plai gơ 
dê. 

31Kơnrồ dam bol mê dê rơp kong sreh lơh poac di đap mat bol mê, mơya bol mê 
ò geh sa dô êt poac lơi gơ dê. Ơseh alàng bol mê dê rơp kong cau ngui pràn tòmpìt 
ai gơ mơ rơp ò tơm wơl bol mê in. Belàt bol mê dê rơp kong tòmpà ai ală cau sò 
tơm di bol mê mơya ò gơs cau lơi dong tă gơ. 

32Ală kòn klau kòn ùr bol mê dê rơp kong jào phi tòm tê dô nơm làng bol lơgar 
ndai, mơ gar mat bol mê dê rơp kơrlu kơrli kơp gơn bol khai bơh ngai do tus hơ 
ngai ne, ò tơl pràn nàng pò dô đah tê. 

33Dô nơm làng bol mơ bol mê ò git rơp sa phan bơh tê mơ ù tiah bol mê neh lơh 
broă bòl glar nàng gơlik gơs, mơ bol mê ò geh bơta lơi rlau mơ bơta kong rồn 
bơklơn iơh rmơh tòm jơh rài kis bol mê dê. 

34Ală bơta bol mê rơp gŏ gơ rơp lơh bol mê in sơnrang sơnrồng. 

35Yàng Jehôwa rơp ngui toh kiat jê sồt ngan gơlơh bòl glar di gơltang mơ jơng 
bol mê mơ bol mê ò geh sơmbòi, gơ rơp sa rì bơh di kơndòl jơng bol mê dê tus 
hơ cồng bồ bol mê dê. 

36Yàng Jehôwa rơp ting bơtrơh bol mê mơ cau bơtau mơ bol mê neh bơtào 
hơđang bol mê tus di dô nơm lơgar mơ bol mê bal mơ ală ồng pàng bol mê dê 
òhềt git. Tềng hơ̆ bol mê rơp duh khoai ală yàng ndai, la ală yàng mơ chi mơ lŭ. 

37Bol mê rơp gơlik gơs dô nơm phan rngòt cù kìr mơ dô nơm tơnggume lah 
pơrhơng mơ dơñŏ tơnhial jơh ală ƀòn lơgar in mơ Yàng Jehôwa neh bơtrơh bol 
mê tus. 

38Bol mê rơp sih oă gar kòi tòm ƀlàng sre mơya bol mê rơp toès mìng dô êt lơm 
tài bơh ală srah nting rơp sa loan gơ. 

39Bol mê rơp tam ală suơn ño mơ sền gàr gơ mơya bol mê rơp ò ñô hala pic plai 
ño, tài bơh ală tu rơp sa gơ. 

40Bol mê rơp gơs ală chi Ôlibe tòm làm jơh lơgar mơya bol mê rơp ò ngui mơñà 
gơ, tài bơh ală plai ôlibe rơp rung roh jơh. 

41Bol mê rơp gơs ală kòn klau mơ ală kòn ùr mơya bol mê rơp ò prap gàr bol 
khai tài bơh bol khai rơp kong kup cèng. 

42Ală mpồl srah nting rơp sa roh jơh ală chi che bal mơ kòi mbo lơgar bol mê dê. 

43Cau làng bơdìh ơm kis digùl bol mê rơp bơtào tơngguh sơlo ngai sơlo jơnhoa 
rlau hơđang bol mê, mơya bol mê rơp gơ mù sơlo ơm sơlo liah rlau. 

44Khai rơp ai bol mê in càn mơya bol mê rơp ò ai khai in càn. Khai rơp la bồ, 
mơya bol mê rơp la tiang. 

45Jơh ală jơnau srat sơntơm do rơp dùh hơđang bol mê. Bol gơ rơp ting jat bol 
mê mơ bàn bol mê jơl tus di tŭ bol mê neh kong tơnroh jơh, tài bơh bol mê neh 
ò dòn bơr Jehôwa Yàng Tom Trồ bol mê dê mơ prap gàr lơh jat ală jơnau gơnoar 
sồr mơ ală bơta lơh nền mơ Kơnràñ neh ai bol mê in. 

46Bol gơ rơp lơh gơs dô nơm tềl mơ dô bơta krơi bol mê in mơ ală kòn sau bol 
mê in jơl tus sùm sùm. 

47Tài bơh bol mê ò duh broă Jehôwa Yàng Tom Trồ bol mê dê dô bă hòn chò mơ 
chò hòp tòm tơngai bơtoah bơtoài, 

48gen tàng tòm ngai jơgloh mơ tơhìr, ơm kuh mơ dồn sa rƀah, bol mê rơp duh 
broă ală cau sò tơm mơ Yàng Jehôwa neh sồr tus tòmdră mơ bol mê. Kơnràñ rơp 
ơn dô nơm yô mơ lòs di ngko bol mê dê jơl tus di tŭ Kơnràñ neh tơnroh bol mê. 

49Yàng Jehôwa rơp cèng tus dô nơm làng bol bơh di tiah ngài lòt tus tòmdră mơ 
bol mê, bơh di ală tiah lồi plai ù, kung be dô nơm sềm klàng bung bơh đang par 
mù tus hơđơm, dô nơm làng bol mơ bol mê ò git wă jơnau đơs bol khai dê, 

50dô nơm làng bol gơs muh mat jàñ bơsak, ò ki ngàm di cau kra hala nđàc sơngit 
di cau pơnu. 

51Bol khai rơp sa loan ală kòn dềt phan poan jơng bol mê dê, mơ ală kòi mbo ù 
tiah bol mê dê jơl tus di tŭ bol mê neh kong tơnroh. Bol khai rơp ò lòi bol mê in 
gar kòi mbo lơi tơrnòm pa hala mơñà lơi, hala kơnrồ kòn lơi bơh di ală mpồl 
kơnrồ, belàt lơi bơh di ală mpồl belàt bol mê dê jơl tus di tŭ bol mê neh kong roh 
rui jơh. 

52Bol khai rơp gòm gơrwàng gùt dar jơh ală ƀòn dờng tòm làm jơh lơgar bol mê 
dê jơl tus di tŭ ală dơrñang jơnhoa kơ̆ cê mơ bol mê dòn kơnòm rơp tơrlah jơh. 

53Tòm tŭ bol mê gơkòl ală cau sò tơm gòm gơrwàng mơ lơh bol mê in kong bơta 
jơgloh tơhìr, bol mê rơp sa plai đo kơndul bol mê dê, hơ̆ la poac să ală kòn klau 
kòn ùr mơ Jehôwa Yàng Tom Trồ bol mê dê neh ai bol mê in. 

54Bulah cau gơs nùs niam lơnhơn mơ git jơnau rlau jơh digùl bol mê kung rơp ò 
nđàc di oh mi tòm khai dê hala di bau ùr khai kòñ gơboh hala di ală kòn sau gam 
kis bol khai dê, 

55mơ khai rơp ò tòmpà mơ dô nă tòm bol khai dô êt lơi poac kòn sau khai dê mơ 
khai ơm sa. Hơ̆ rơp la jơh ală phan gam wơl khai dê tài bơh bơta jê sồt bòl glar 
mơ cau sò tơm rơp lơh di bol mê tòm tŭ gòm gơrwàng jơh ală ƀòn dờng bol mê 
dê. 

56 Cau ùr niam lơnhơn mơ git jơnau rlau jơh digùl bol mê, git jơnau mơ niam 
lơnhơn tian gơs ò jă di ù mơ kơndòl jơng khai dê, khai rơp jròk sa gơwèt mơ bau 
klau khai kòñ gơboh bal mơ kòn klau kòn ùr tòm khai dê, 

57ò lòi wơl tian gơs phan lik bơh digùl bàr đah bơnô khai dê tơnơ̆ mơ tŭ khai deh 
kòn, bal mơ kòn khai neh deh, tài bơh khai neh sa òm ală phan hơ̆ tòm tŭ dồn sa 
rƀah ò gam phan lơi tai, tòm bơta sang să mơ cau sò tơm cèng tus hơđang bol 
mê tòm ală ƀòn dờng bol mê dê. 

58Dilah bol mê ò kơrhia lòt jat jơh ală jơnau bơta boh lam do, la jơnau neh cih 
tòm sră do, mơ ò ki ngàm di sơnđan gơklŏ mơ pal rngòt rngơt do, hơ̆ la Jehôwa 
Yàng Tom Trồ bol mê dê, 

59gen Yàng Jehôwa rơp đùh oă bơta rung rài pal rngòt rngơt hơđang bol mê mơ 
hơđang ală kòn sau bol mê dê, ală bơta rung rài kơnjơ̆ ngan mơ gơ ơm jŏ jòng 
ngan, ală bơta kòp jê pal rngòt rngơt gơ ơm tòm jŏ ngai. 

60Kơnràñ rơp đùh hơđang bol mê jơh ală bơta kòp jê Ejiptơ dê mơ bol mê rngòt 
rngơt, mơ bol gơ rơp gơđềt di bol mê. 

61Yàng Jehôwa kung rơp đùh hơđang bol mê ală bơta kòp jê mơ rung rài ò gơs 
cih tòm Sră bơta Boh lam do, jơl tus di tŭ bol mê neh kong tơnroh. 

62Bol mê la làng bol gơs ntum khà cau gal ngan kung be ală sơmañ hơđang trồ, 
bol mê rơp gam wơl khà mìng dô êt lơm, tài bơh bol mê ò dòn bơr Jehôwa Yàng 
Tom Trồ bol mê dê. 

63Kung be Yàng Jehôwa neh niam nùs lơh bol mê in gơlik gơs rơ̆sơmpài 
ràipơjềng gen Kơnràñ kung rơp niam nùs lơh bol mê in roh rui mơ tơnroh bol 
mê. Bol mê rơp kong tă tơlik bơh lơgar mơ bol mê neh mut nàng dòp geh. 

64Gen Yàng Jehôwa rơp rsìh bol mê digùl jơh ală làng bol, bơh jơng trồ do tus hơ 
jơng trồ ne. Tềng hơ̆ bol mê rơp duh khoai ală yàng ndai, la ală yàng mơ chi mơ 
lŭ mơ bol mê hala ală ồng pàng bol mê dê kung ò tŭ lơi git. 

65Digùl ală làng bol hơ̆ bol mê rơp ò jòi bàn bơta ơm lơngai, ò gơs tiah kơndòl 
jơng hala jơng bol mê in ơm rlô. Tềng hơ̆ Yàng Jehôwa rơp lơh dơngoh jak bol 
mê dê kơlôi rcang, gar mat bol mê dê siar roh bơh kơp gơn, mơ nùs bol mê dê 
gơplơ̆ moat jrùng. 

66Bol mê rơp kis tòm bơta kơp gơn sùm sùm, bềng lìu bơta kơlôi rngòt ngai mơ 
mang, ò tŭ lơi git nền bơh bơta kis bol mê dê. 

67Tòm trồ àng drim bol mê rơp đơs lah: “Kơp kòñ dilah trồ neh mho rau!” mơ 
tòm tŭ trồ mho bol mê rơp đơs lah: “Kơp kòñ dilah trồ la àng drim!” tài bơh nùs 
bol mê gơs bềng lìu bơta rngòt rngơt mơ tài bơh ală bơta mơ mat bol mê rơp 
sền gŏ. 

68Yàng Jehôwa rơp lòi bol mê hào ơhò mơ rê wơl hơ Ejiptơ tòm dô nơm gùng lòt 
mơ Kơnràñ đơs lah bol mê rơp ò tŭ lơi lòt tai. Tềng hơ̆ bol mê rơp tac să tòm bol 
mê dê ală cau sò tơm bol mê in nàng lơh gơs ală cau dĭ klau mơ dĭ ùr, mơya ò gơs 
cau lơi rơp blơi bol mê. 

Yal Wơl 29 

Lơh pa wơl bơta ho bal 
1Do la ală jơnau lơh nền tòm bơta ho bal mơ Yàng Jehôwa neh sồr ồng Môise 
bơtào mơ ală cau Israel tòm Môap, rlau mơ bơta ho bal Yàng neh bơtào gơs mơ 
bol khai tòm Hôrep. 

2Môise hòi pơjum bal jơh ală cau Israel mơ đơs mơ bol khai lah: “Mat bol mê neh 
gŏ jơh ală broă mơ Yàng Jehôwa neh lơh tòm Ejiptơ di Pharaôn, di jơh ală cau 
kwang duh broă khai mơ jơh ù tiah lơgar khai dê. 

3Mat tòm bol mê neh gŏ ală broă gơlòng bòl glar dờng hơ̆, ală tềl is crih crài mơ 
ală bơta krơi dờng. 

4Mơya jơl tus di tŭ do Yàng Jehôwa òhềt ai bol mê in dơngoh jak nàng git wă hala 
ală gar mat nàng sền gŏ hala ală trồm tồr nàng kơno. 

5Kơnràñ đơs lah: ‘Añ neh tề lam bol mê tòm poan jơt nam tòm ƀlàng ngềt ngơt, 
ồi ào di să bol mê dê ò sèt, mơ khŏ jă di jơng bol mê dê kung ò siar sơl. 

6Bol mê ò sa piang lă, kung ò ñô tơrnòm hala phan ñô gơs kañ. Añ neh lơh behơ̆ 
nàng bol mê git Añ la Jehôwa Yàng Tom Trồ bol mê dê.’ 

7 Tòm tŭ bol mê tus tềng do, Sihôn bơtau Hesbôn dê mơ Ôk bơtau Basan dê lik 
lòt nàng tòmlơh mơ bol he, mơya bol he neh pha rlau mơ bol khai. 

8 Bol he neh tòmpìt ai ù tiah lơgar bol khai dê mơ ai gơlơh gơs sre brê ală cau 
Ruben in, cau Gat in mơ nggùl jơi bơtiàn Manase in. 

9Kơrhia tĕ lơh jat ală bơta lơh nền tòm bơta ho bal do tồ bol mê rgơi geh bơtoah 
bơtoài tòm jơh ală broă bol mê lơh. 

10Jơh tơl nă bol mê ntào tòm ngai do di đap mat Jehôwa Yàng Tom Trồ bol mê 
dê, di đap ală cau kwang lam bồ mơ ală cau kwang at bồ bol mê dê, ală cau kwang 
kra, mơ jơh ală cau klau tòm Israel, 

11bal mơ ală kòn sau mơ ală bau ùr bol mê dê, mơ ală cau làng bơdìh ơm kis digùl 
ală sàl ơm bol mê dê la ală cau koh lòng ơnòng dà bol mê in, 

12nàng mut tòm bơta ho bal Jehôwa Yàng Tom Trồ bol mê dê, mơ jơnau srat să 
ho nền mơ Jehôwa Yàng Tom Trồ neh bơtào mơ bol mê tòm ngai do; 

13nàng ngai do dòp git bol mê la làng bol Kơnràñ dê, Kơnràñ la Yàng Tom Trồ 
bol mê dê be Kơnràñ neh ho mơ bol mê mơ kung be Kơnràñ neh srat să ho nền 
mơ ală ồng pàng bol mê dê la Abraham, Isak mơ Jakôp. 

14Añ bơtào gơs bơta ho bal do bơh dô jơnau ho nền, ò di mìng mơ bol mê la ală 
cau ơm ntào tềng do bal mơ bol hi tòm ngai do di đap mat Jehôwa Yàng Tom Trồ 
bol he dê lơm ò, 

15mơya kung bal mơ ală cau ò gơs mat tềng do mơ bol he tòm ngai do sơl. 

16Bol mê git mbe bol he neh kis tòm lơgar Ejiptơ, mơ mbe bol he neh lòt gan ală 
lơgar rò gùng bol he lòt tus hơ do. 

17Bol mê neh gŏ digùl bol khai gơs ală rùp duh khoai mơ ală rùp ràk cù kìr bol 
khai dê lơh gơs mơ chi mơ lŭ mơ priă mơ màh. 

18 Lơh nền tĕ tòm ngai do lah ò gơs cau klau hala cau ùr, hìu nhă hala jơi bơtiàn 
lơi digùl bol mê tòmgơl nùs, sang lòi Jehôwa Yàng Tom Trồ bol mê dê mơ lòt duh 
khoai ală yàng làng bol hơ̆ dê. Lơh nền tĕ nàng digùl bol mê ò gơs ryas gơtơnggơs 
phan bih khih mơ plai bơtang. 

19Jơh ală cau kơno ală jơnau srat să ho nền do, hừh nùs mơ kơlôi sơnơng is tòm 
nùs lah: ‘Añ rơp geh lơngap lơngai bulah añ kư̆ kơldang nùs lòt jat gùng is añ jê.’ 
Bơta hơ̆ rơp cèng tus bơta rung rài hơđang ù tiah sùh kung be hơđang ù tiah ro 
rañ. 

20Yàng Jehôwa rơp ò tŭ lơi kòñ toh glài khai; bơh bơta gơjrañ dờng mơ bơta duh 
hul Kơnràñ dê rơp chu pơrguc tòmdră mơ bol khai. Jơh ală jơnau srat sơntơm 
neh cih tòm sră do rơp dùh hơđang bol khai, mơ Yàng Jehôwa rơp jùt sang 
sơnđan mat bol khai dê bơh hơđơm trồ. 

21Yàng Jehôwa rơp cah is bol khai bơh di jơh ală jơi bơtiàn Israel, nàng kong bơta 
rung rài jat be jơh ală jơnau srat sơntơm bơta ho bal be neh cih tòm Sră bơta 
boh lam. 

22Ală kòn sau rài tơnơ̆ pơnjat bol mê mơ ală cau làng bol bơdìh neh tus bơh di 
ală lơgar ngài rơp gŏ ală bơta rung rài dùh hơđang ù tiah mơ ală bơta pluh plàng 
mơ Yàng Jehôwa neh tơndùh hơđang gơ. 

23 Jơh dô nơm lơgar rơp gơlik kung be dô bă tiah sang lòi gòi bơh neh ồs sa, gơs 
mìng boh mơ siau, ò tùc tam, ò phan lơi hòn lik, ò chi che biap nha lơi hòn tềng 
hơ̆. Gơ rơp gơlik gơs kung be bơta tơnroh Sôdôm mơ Gômôrơ, Atma mơ Sebôim 
mơ Yàng Jehôwa neh tơnroh tòm bơta gơjrañ dờng Kơnràñ dê. 

24Jơh ală làng bol rơp lùp lah: ‘Ñchi bơh tài Yàng Jehôwa neh lơh bơta do lơgar 
hơ̆ in taih? Ñchi bơh tài gơs bơta gơjrañ dờng mơ sa roh behơ̆ taih?’ 

25Mơ jơnau ho wơl lah: ‘Hơ̆ la tài bơh làng bol do neh sang lòi bơta ho bal mơ 
Jehôwa Yàng Tom Trồ la Yàng Tom Trồ ală ồng pàng bol khai dê, la bơta ho bal 

mơ Kơnràñ neh bơtào mơ bol khai tòm tŭ Kơnràñ neh cèng bol khai lik bơh di 
Ejiptơ. 

26Bol khai neh sang lòi mơ duh khoai ală yàng ndai mơ cùn khoai di đap bol gơ 
la ală yàng mơ bol khai ò git, ală yàng mơ Kơnràñ ò ai bol khai in.’ 

27Gen tàng bơta gơjrañ Yàng Jehôwa dê gơhào khuh be ồs tòmdră mơ ù tiah do, 
tian gơs Kơnràñ neh dùh hơđang gơ jơh ală jơnau srat sơntơm neh cih tòm sră 
do. 

28Tòm bơta gơjrañ dờng mơ gơhào khuh Kơnràñ dê, Yàng Jehôwa neh dus tă bol 
khai bơh di ù tiah bol khai dê mơ sang sơrbì bol khai tòm dô nơm lơgar ndai be 
neh gơs tòm ngai do.” 

29Ală bơta ndơp ndơr gơrê bal mơ Jehôwa Yàng Tom Trồ bol he dê, mơya ală 
bơta neh ràng tơlik gơrê bal mơ bol he mơ kòn sau bol he dê gam sùm sùm, tồ 
bol he lơh jat jơh ală jơnau neh cih tòm bơta boh lam do. 

Yal Wơl 30 

Bơta lơngai lơngò cau rê wơl hơ Yàng Jehôwa 
1Tòm tŭ jơh ală bơta do neh gơlik gơs di bol mê, bơta lơngai mơ ală bơta srat 
sơntơm mơ añ neh ơn di đap bol mê, dilah bol mê kah wơl gơtòm tŭ bol mê gam 
ơm tòm ală lơgar mơ Jehôwa Yàng Tom Trồ bol mê dê neh bơtrơh bol mê, 

2mơ rê wơl hơ Jehôwa Yàng Tom Trồ bol mê dê, bol mê mơ ală kòn sau bol mê 
dê dòn bơr Kơnràñ jơh nùs jơh hwềng soàn, jat be kòp bơta añ neh sồr bol mê 
tòm ngai do, 

3gen Jehôwa Yàng Tom Trồ bol mê dê rơp tơm wơl phan mơna bol mê dê, mơ 
gơs nùs nđàc sơngit di bol mê, mơ pơjum tơrgòm bol mê bơh di ală lơgar mơ 
Kơnràñ neh rsìh bol mê. 

4Bulah dilah bol mê neh kong cèng pơrdô tus hơ tiah lồi dut plai ù, bơh tềng hơ̆ 
Jehôwa Yàng Tom Trồ bol mê dê rơp pơjum tơrgòm, mơ cèng bol mê rê wơl bơh 
tềng hơ̆. 

5Kơnràñ rơp cèng bol mê tus hơ lơgar gơrê bal mơ ală ồng pàng bol mê dê, mơ 
bol mê rơp dòp geh lơgar hơ̆ lơh gơs sre brê; Kơnràñ rơp lơh bol mê in geh pas 
gơs mơ rơ̆sơmpài ràipơjềng rlau mơ ală ồng pàng bol mê dê. 

6Jehôwa Yàng Tom Trồ bol mê dê rơp siat gơltau nùs bol mê dê mơ nùs ală kòn 
sau bol mê dê, tồ bol mê rơp jơh nùs mơ jơh hwềng soàn kòñ gơboh di Jehôwa 
Yàng Tom Trồ bol mê dê, nàng bol mê in geh kis. 

7Jehôwa Yàng Tom Trồ bol mê dê rơp tơndùh jơh ală jơnau srat sơntơm hơđang 
ală cau sò tơm, mơ hơđang ală cau sòdră bol mê dê, mơ kup kơryan bol mê. 

8Bol mê rơp dòn bơr Yàng Jehôwa tai, mơ lơh jat jơh ală jơnau sồr Kơnràñ dê 
mơ añ ai bol mê in tòm ngai do, 

9gen Jehôwa Yàng Tom Trồ bol mê dê rơp lơh bol mê in geh pas gơs tơngkah 
tơngkañ rlau tai tòm jơh ală broă tê bol mê lơh mơ ală plai đo hìu kòn bol mê dê, 
ală kòn phan poan jơng bol mê dê mơ ală plai đo ù tiah bol mê dê. Yàng Jehôwa 
rơp hừh nùs lơh pas sơm oh mi in tai be Kơnràñ neh hừh nùs lơh pas sơm ồng 
pàng bol mê in, 

10dilah bol mê dòn bơr Jehôwa Yàng Tom Trồ bol mê dê mơ prap gàr ală jơnau 
gơnoar sồr mơ ală bơta lơh nền Kơnràñ dê be neh cih tòm sră bơta boh lam mơ 
jơh nùs jơh hwềng soàn rê wơl hơ Jehôwa Yàng Tom Trồ bol mê dê. 

Jơnau sồr sac rwah bơta kis 
11Tŭ do, jơnau gơnoar sồr añ ai bol mê in tòm ngai do ò di la kalke oă ir bol mê 
in hala rlau mơ pràn bol mê dê. 

12 Gơ ò di ơm hơđang trồ tian gơs bol mê pal lùp lah: “Ñcau rơp guh hơđang trồ 
nàng cèng gơ bol hi in nàng bol hi kơno mơ lơh jat taih?” 

13Kung ò di la gơ ơm đah ne dàlềng mơ bol mê pal đơs lah: “Ñcau rơp tiă đah ne 
dàlềng bol hi in mơ cèng gơ bol hi in tồ bol hi in kơno mơ lơh jat gơ taih?” 

14Ò di, jơnau hơ̆ gơ ơm rềp ngan mơ bol mê; gơ ơm tòm bơr mơ gơ ơm tòm nùs 
bol mê dê tồ bol mê rgơi lơh jat. 

15Sền tĕ, ngai do añ ơn di đap bol mê bơta kis mơ bơta pas sơm, bơta chơt mơ 
bơta rung rài. 

16Dilah bol mê dòn bơr jơnau gơnoar sồr Jehôwa Yàng Tom Trồ bol mê mơ añ 
sồr bol mê tòm ngai do, mơ kòñ gơboh Jehôwa Yàng Tom Trồ bol mê dê, lòt tòm 
gùng dà Kơnràñ dê, mơ lơh jat ală jơnau gơnoar sồr Kơnràñ dê, ală bơta sồr lam, 
mơ ală bơta boh lam Kơnràñ dê, gen bol mê rơp geh kis mơ geh gơbơtơl oă, mơ 
Jehôwa Yàng Tom Trồ bol mê dê rơp ai lơngai bol mê in tòm lơgar mơ bol mê 
rơp mut nàng lơh gơs sre brê. 

17Mơya dilah nùs bol mê gơpơrlac ngài mơ bol mê ò kòñ iat, mơya bol mê gơkòl 
tìs nrah cùn khoai ală yàng ndai mơ duh broă bol gơ, 

18Añ yal loh bol mê in tòm ngai do bol mê pal kong roh rui; bol mê rơp ò kis jŏ 
jòng tòm lơgar mơ bol mê rơp tiă Jordan nàng mut mơ dòp geh sre brê. 

19Ngai do añ hòi trồ mơ tiah lơh cơng tòmdră mơ bol mê lah añ neh ơn di đap 
bol mê bơta kis mơ bơta chơt, ală bơta lơngai lơngò mơ ală bơta srat sơntơm. 
Sac rwah tĕ bơta kis nàng bol mê mơ ală kòn sau bol mê dê geh kis, 

20 kòñ gơboh tĕ Jehôwa Yàng Tom Trồ bol mê dê, dòn bơr Kơnràñ mơ ntào kơ̆ 
tòm Kơnràñ; hơ̆ la bơta kis bol mê in mơ ală ngai jŏ jòng tồ bol mê in kis tòm 

lơgar mơ Yàng Jehôwa neh srat să ai ală ồng pàng bol mê in la Abraham, Isak mơ 
Jakôp. 

Yal Wơl 31 

Jơnau tơngac mơ bơta chơt Môise dê 
(31:1 – 34:12) 

Jôsue pơrdòn gơnoar broă Môise dê 
1Lồc behơ̆ Môise tơlik mat mơ đơs ală jơnau do mơ jơh Israel: 

2 “Tŭ do añ neh dô rhiang bàr jơt nam mơ añ ò rgơi tề lam bol mê tai. Yàng 
Jehôwa neh đơs mơ añ lah: ‘Mê rơp ò tiă Jordan ò.’ 

3Să tòm Jehôwa Yàng Tom Trồ bol mê dê rơp tiă lài mơ bol mê. Kơnràñ rơp 
tơnroh ală làng bol do di đap bol mê, mơ bol mê rơp dòp geh lơgar bol khai dê 
lơh gơs sre brê tòm bol mê dê. Jôsue kung rơp tiă đah ne lài mơ bol mê jat be 
Yàng Jehôwa neh đơs. 

4 Mơ Yàng Jehôwa rơp lơh di bol khai tòm toh kung be Kơnràñ neh lơh di Sihôn 
mơ Ok la ală cau bơtau cau Ammôn dê mơ Kơnràñ neh tơnroh bal mơ ù tiah 
lơgar bol khai dê. 

5Yàng Jehôwa rơp jào bol khai tòm tê bol mê, mơ bol mê pal lơh di bol khai jat 
be jơh ală jơnau gơnoar sồr mơ añ neh sồr bol mê. 

6Lơh tĕ pràn kơldang mơ khin cha. Bañ rngòt cù kìr tài bơh bol khai, bơh Jehôwa 
Yàng Tom Trồ bol mê dê lòt bal mơ bol mê, Kơnràñ rơp ò tŭ lơi sang bol mê hala 
lòi bol mê.” 

7Lồc behơ̆ Môise hòi Jôsue mơ đơs mơ khai di đap mat jơh Israel lah: “Lơh tĕ 
pràn kơldang mơ khin cha, bơh mê pal lòt bal mơ làng bol do mut tòm lơgar mơ 
Yàng Jehôwa neh srat să mơ ală ồng pàng bol mê dê nàng ai bol khai in, mơ bol 
mê pal tòmpà gơ digùl bol khai nàng lơh gơs sre brê bol khai dê. 

8 Să tòm Yàng Jehôwa rơp lòt di đap bol mê mơ rơp ơm bal mơ bol mê, Kơnràñ 
rơp ò tŭ lơi sang bol mê hala lòi bol mê. Bañ rngòt; bañ gơplơ̆ nùs.” 

Sền sră bơta boh lam 
9Behơ̆ Môise cih bơta boh lam do mơ ai gơ ală cau gơnoar ơn phan duh khoai in, 
la ală cau tùng Đài Bơta Ho Bal Yàng Jehôwa dê, mơ kung ai gơ jơh ală cau kwang 
kra Israel in. 

10 Lồc behơ̆ Môise ai jơnau gơnoar sồr khai lah: “Di di tŭ lồi kòp poh nam, tòm 
nam toh dồs, tòm tŭ pơjum sa Ngai wèr Sàl Ing dê, 

11tòm tŭ jơh Israel lòt tus pơjum di đap Jehôwa Yàng Tom Trồ bol mê dê di tiah 
mơ Kơnràñ rơp sac rwah, bol mê pal sền bơta boh lam do di đap jơh Israel nàng 
bol khai in iat. 

12Hòi pơjum tĕ làng bol, ală cau klau, ală cau ùr mơ ală cau kơnòm, ală cau làng 
bơdìh ơm kis tòm ală ƀòn dờng bol mê dê, tồ bol khai rgơi ơm iat mơ bơtê duh 
rngòt di Jehôwa Yàng Tom Trồ bol mê dê mơ kơrhia lơh jat jơh ală jơnau bơta 
boh lam do dê, 

13gen tàng kòn sau bol khai dê la ală cau ò git bơta boh lam do, bol khai rgơi iat 
mơ bơtê nàng duh rngòt di Jehôwa Yàng Tom Trồ bol mê dê, nđò jŏ bol mê gam 
kis tòm lơgar mơ bol mê rơp tiă Jordan nàng dòp geh.” 

Môise mơ Jôsue dòp gơnoar broă Yàng Tom Trồ dê 
14Yàng Jehôwa đơs mơ Môise lah; “Ngai chơt mê dê neh rềp rau. Hòi tĕ Jôsue mơ 
să tòm mê pal lòt tus ntào tòm Sàl Tòm Mat, la tiah Añ rơp ai jơnau gơnoar sồr 
khai in.” Behơ̆ Môise mơ Jôsue lòt tơlik mat să tòm bol khai tòm Sàl Tòm Mat, 

15mơ Yàng Jehôwa tơlik mat tòm Sàl tòm dô puk mhwal; mơ puk mhwal gơ ơm 
di mpồng mut tòm Sàl. 

16Yàng Jehôwa đơs mơ Môise lah: “Tŭ do mê rơp bic mơ ală ồng pàng mê dê. Ai 
làng bol do rơp lơh dri tơlàr mơ ală yàng lơgar bơdìh tòm lơgar mơ bol mê rơp 
mut, bol khai rơp sang lòi Añ mơ ò prap gàr jơnau ho bal mơ Añ neh bơtào mơ 
bol khai. 

17Tòm ngai hơ̆ Añ rơp gơhào gơjrañ di bol khai. Añ rơp sang lòi bol khai mơ Añ 
rơp pồn mat Añ bơh di bol khai; mơ bol khai rơp gơlik gơs phan ƀuơn kòl tơnroh, 
mơ oă bơta rung rài bòl glar kalke rơp tus hơđang bol khai. Tòm ngai hơ̆ bol khai 
rơp đơs lah: ‘Ò di ală bơta rung rài bòl glar kalke tus hơđang bol hi la tài bơh 
Yàng Tom Trồ bol he dê ò ơm bal mơ bol he ò ơ?’ 

18Tòm ngai hơ̆ ngan Añ rơp pồn mat Añ jê tài bơh jơh ală bơta tồi glài iơh bơsak 
tòm bơta wèt mat hơ ală yàng ndai. 

19Tŭ do cih tĕ mê in jơnau đơs chò do, mơ bơto ală cau Israel in; mơ sồr bol khai 
đơs chò jơnau hơ̆ tồ gơlik gơs dô jơnau lơh cơng tòmdră mơ làng bol Israel. 

20Tòm tŭ Añ neh cèng bol khai mut tòm lơgar bềng lìu dà toh mơ dà lơwe, la 
lơgar Añ neh ho mơ srat să mơ ală ồng pàng bol khai dê, mơ tòm tŭ bol khai neh 
sa hòm mơ lơmă rau, gen bol khai wèt mat hơ ală yàng ndai mơ duh khoai bol 
gơ, sền òsơp dê Añ mơ sang lòi bơta ho bal Añ jê. 

21Mơ tòm tŭ gơs oă bơta rung rài bòl glar gơtơntus di bol khai gen bơta đơs chò 
do rơp lơh cơng tòmdră mơ bol khai tài bơh ală kòn sau bol khai dê rơp ò hŭi 
bơta đơs chò do. Bơh Añ git lài rau ñchi bơta bol khai rơp lơh tòm tŭ Añ cèng bol 
khai mut tòm lơgar mơ Añ neh ho ai bol khai in.” 

22Behơ̆ Môise neh cih jơnau bơta đơs chò do tòm ngai hơ̆ mơ bơto ală cau Israel 
in. 

23 Yàng Jehôwa ai jơnau gơnoar sồr do Jôsue in kòn klau Nun dê mơ đơs lah: 
“Lơh tĕ pràn kơldang mơ khin cha bơh mê rơp cèng ală cau Israel mut tòm lơgar 
mơ Añ neh ho ai bol khai in, mơ Añ rơp ơm bal mơ mê.” 

24Tòm tŭ Môise neh cih sir tòm dô nơm sră pồt ală jơnau bơta boh lam do bơh 
sơnròp tus di lồi dut, 

25gen khai ai jơnau gơnoar sồr do ală cau Lebi in la cau tùng Đài Bơta Ho Bal 
Yàng Jehôwa dê mơ đơs lah: 

26“Ai tĕ Sră Bơta Boh lam do mơ ơn gơ di gah Đài Bơta Ho Bal Jehôwa Yàng Tom 
Trồ bol mê dê. Tềng hơ̆ gơ rơp ơm kung be dô nơm cơng tàng tòmdră mơ bol 
mê. 

27Bơh añ git bol mê la dô nơm làng bol jak tòmdră mơ kơldang bồ. Dilah bol mê 
neh bơtào tòmdră mơ Yàng Jehôwa tòm tŭ añ gam kis digùl oh mi, tơ ài lah tơnơ̆ 
mơ tŭ añ neh chơt rau gen bol mê rơp bơtào tòmdră oă rlau tai! 

28Hòi pơjum tĕ di đap añ jơh ală cau kwang kra ală jơi bơtiàn bol mê dê mơ jơh 
ală cau kwang duh broă bol mê dê nàng añ rgơi đơs mơ bol khai tòm tồr bol khai 
dê, mơ hòi trồ mơ tiah lơh cơng tòmdră mơ bol khai. 

29Bơh añ git lah tơnơ̆ mơ tŭ añ neh chơt rau gen ngan la bol mê gơlik gơs iơh 
rmơh mơ pơrlac sang gùng dà mơ añ neh bơto sồr bol mê. Tòm ală ngai rơp tus, 
oă bơta rung rài rơp dùh hơđang bol mê tài bơh bol mê rơp lơh bơta iơh bơsak 
di đap mat Yàng Jehôwa mơ bơrcek Kơnràñ gơhào gơjrañ bơh ală broă tê bol mê 
neh lơh.” 

Bơta đơs chò Môise dê 
30Gen Môise đơs ală jơnau bơta đơs chò do, bơh sơnròp tus di lồi jơh mpồl jơnum 
Israel in ơm iat: 

Yal Wơl 32 

1“Ơ ală tap trồ, ơm iat tĕ, mơ añ rơp đơs; Ơ plai ù, ai tồr iat tĕ ală jơnau đơs bơr 
añ jê. 

2Dan jơnau bơto sồr añ jê gơdùh be mìu, mơ ală jơnau đơs añ jê gơ mù be dà 
mơryuh, kung be mìu nhàc hơđang ñhơt pa hòn, kung be mìu dờng hơđang ƀlàng 
ñhơt. 

3Añ rơp bơto yal sơnđan Yàng Jehôwa dê, bơta dờng ryŭ gơrê hơ Yàng Tom Trồ 
bol he dê! 

4Kơnràñ la Pơnai Lŭ, broă lơh Kơnràñ dê la wil tơl, mơ jơh ală gùng dà Kơnràñ 
dê la song ring. Yàng Tom Trồ Bơtau dòn song, ò blac pơrlồm, Kơnràñ la Bơtau 
song ngan mơ song ring; 

5mơ ală kòn sau neh lơh blac pơrlồm gơwèt mơ Kơnràñ, dô jơi bơtiàn kră 
kơldang mơ lac lèo, 

6Ơ làng bol bơrngơl gơla mơ ò kwơ, bol mê tơm wơl Yàng Jehôwa in behơ̆ ơ?” 
Kơnràñ ò di la Bèp bol mê dê la Bơtau Crơng gơs, Bơtau mòn gơs mơ bơtào gơs 
bol mê ò ơ? 

7Kah wơl tĕ ală ngai yau òr, kơlôi tĕ bơh ală rài neh rlau jŏ rau. Lùp tĕ bèp bol 
mê dê mơ khai rơp yal bol mê in, Lùp tĕ ală cau kwang kra bol mê dê gen bol 
khai rơp yal tơlik bol mê in. 

8 Tòm tŭ Bơtau Hơđang Rlau Jơh tòmpà ală làng bol lơh gơs sre brê, tòm tŭ 
Kơnràñ cah is ală jơi kòn mơnus, Kơnràñ bơtào gơs ală nhàr lơgar ală làng bol 
in Jat ntum khà ală kòn klau Israel dê. 

9Bơh pơnah gơrê bal mơ Yàng Jehôwa la làng bol Kơnràñ dê. Jakôp la sre brê 
neh tă khà ai Kơnràñ in. 

10Tòm tiah ƀlàng ngềt ngơt dê Kơnràñ neh jòi bàn khai, tòm ƀlàng sang gòi mìng 
gơs càl khồm, ò gơs chi che. Kơnràñ jơm gòm khai kơlôi rcang bơh khai. Kơnràñ 
sền gàr khai kung be kòn mat Kơnràñ dê, 

11kung be dô nơm sềm klàng bung phà tơrlah rsòn gơ dê, mơ par hơđang kòn 
dềt gơ dê, gơ pò đar gơ dê nàng đo bol gơ, mơ cèng bol gơ hơđang đar gơ dê. 

12Mìng Yàng Jehôwa tề lam khai; ò gơs yàng làng bơdìh ơm mơ khai. 

13Kơnràñ lơh khai in hào hơđang ală tiah jơnhoa ù tiah dê, mơ ròng khai bơh 
plai đo ală ƀlàng sre dê. Kơnràñ siam khai mơ dà lơwe bơh di pơnai lŭ, Mơ mơñà 
bơh di tiah dàng lŭ kră kơldang dê; 

14dơngi dà toh mơ dà toh bơh di mpồl kơnrồ mơ belàt, mơ bơh ală belàt kòn mơ 
ală be lơmă, bơh ală belàt sac rwah Basan dê mơ ală gar kòi mi niam rlau jơh. Mê 
hùc tơrnòm ño bơkah bơh dà bơsơt plai ño dê. 

15Jesurun sơlo pas sơm mơya pơrlơ̆ dră; khai gơlik gơs dờng mơ lơmă, Khai sang 
lòi Yàng Tom Trồ la Bơtau neh crơng gơs khai mơ sền òsơp Pơnai Lŭ Bơtau Dong 
klàs khai dê. 

16Bol khai lơh Kơnràñ in ƀoah pơrñat bơh ală yàng lơgar ndai, mơ lơh Kơnràñ 
in gơjrañ mañ bơh ală broă iơh rmơh. 

17 Bol khai ơn phan duh khoai chu pơrguc ală cà in, ò di la Yàng Tom Trồ, la ală 
yàng mơ bol khai òhềt git, ală yàng pa tơlik mat, ală yàng mơ ală ồng pàng bol 
mê dê ò duh rngòt. 

18Bol mê ò ơn nùs kơlôi di Pơnai Lŭ neh tơnggơs bol mê; bol mê neh hŭi Yàng 
Tom Trồ la Bơtau neh deh bol mê. 



396 

 

 
Sră Goh 

© 2018, United Bible Societies. 
  

 

 

19Yàng Jehôwa neh gŏ bơta hơ̆ mơ ƀoah pơrñat, Kơnràñ sang lòi ală kòn klau mơ 
ală kòn ùr Kơnràñ dê. 

20Kơnràñ đơs lah: “Añ rơp pồn mat Añ bơh di bol khai, Añ rơp sền ñchi bơta rơp 
gơlik gơs lồi dut bol khai dê; bơh bol khai la dô jơi bơtiàn kơldang bồ, hơ̆ la ală 
kòn sau ò gơs bơta dòn song. 

21 Bol khai lơh Añ in ƀoah pơrñat bơh bơta ò di la yàng, mơ bơrcek Añ gơjrañ 
bơh ală rùp ràk bol khai dê. Behơ̆ Añ rơp lơh bol khai in ƀoah pơrñat bơh dô làng 
bol ò di la làng bol, bơrcek bol khai gơjrañ bơh dô làng bol tùl gơla. 

22Bơh dô nơm ồs neh sa hơng bơh bơta gơjrañ dờng Añ jê, mơ chu pơrguc tus di 
tiah jrô lơgar làng ƀồc; gơ sa loan plai ù mơ ală phan gơlik bơh gơ, mơ chu tòm 
ồs ală mơnàng ală mơnơm dê. 

23Añ rơp bơtơl gơnru ală bơta rung rài hơđang bol khai, mơ pañ ală kam Añ jê 
tòmdră mơ bol khai. 

24Añ rơp sồr bơta jơgloh rung tơnroh bol khai, bơta duh trơàl chu pơrguc bol 
khai, rung rài bơh bơta pluh plàng. Añ rơp sồr sề gơnèng phan poan jơng tòm 
brê tòmdră mơ bol khai, bal mơ bơta bih khih ală phan wìn nsròng tòm ù lơh iơh 
bol khai. 

25Tòm gùng kong tơnroh bơh đào, mơ tòm dơlam hìu gơs bơta rngòt rngơt, cau 
pơnu mơ cau ơruh, kòn gam pô mơ cau kra sŏ kò kung behơ̆ sơl. 

26Añ neh đơs lah Añ rơp rsìh bol khai mơ jùt sang bơta kirsơnre bol khai dê bơh 
di jơi kòn mơnus, 

27mơya Añ kìr ơmìr jơnau chồl bơchồt cau sò tơm dê, kìr ơmìr di cau sò tơm bol 
khai dê kơlôi tìs mơ đơs lah: ‘Tê bol hi dê neh pha lin rlau; Yàng Jehôwa neh ò 
lơh ală bơta hơ̆.’ 

28Bol khai la dô nơm làng bol siơ̆u bơta jak chài; ò gơs bơta git wă tòm bol khai. 

29Dilah bol khai la jak chài gen bol khai pal git wă bơta do; bol khai pal git loh 
làng bơh bơta lồi dut bol khai dê la mbe lơi! 

30Dô nă cau mbe rgơi ting bơtrơh dô rbô nă, hala bàr nă cau mbe rgơi ting bơtrơh 
jơt rbô nă ntoat dô; mìng dilah Pơnai Lŭ bol khai dê neh tac bol khai, mơ Yàng 
Jehôwa neh sang lòi bol khai? 

31Bơh Pơnai Lŭ bol khai dê ò di be Pơnai Lŭ bol he dê, ală cau sò tơm bol he dê 
la bơrngơl gơla. 

32Chi ño bol khai dê tus bơh tòm ño Sôdôm, bơh di ală suơn ño Gômôrơ dê. Ală 
plai ño bol khai dê la plai bih khih, mơ ală dơrkum plai ño bol khai dê sràt bơtang. 

33Ală tơrnòm bol khai dê la bih khih bơs dê, la bơta bih khih tơnchơt cau bơs tur 
dê. 

34Añ ò di neh prap gàr bơta hơ̆ tòm tiah prap lòi mơ prap kơ̆ bơta hơ̆ tòm tiah 
prap phan ò ơ? 

35 Bơta sal tê gơrê mơ Añ, Añ rơp tơm wơl, bơh tŭ jơng bol khai rơp ntiar; tài 
bơh ngai rung rài bol khai dê neh tus rềp, mơ khà lơh nền rài kis bol khai dê neh 
tus mhar.” 

36 Ngan Yàng Jehôwa rơp cahrña làng bol Kơnràñ dê, mơ gơs nùs nđàc sơngit di 
ală cau duh broă Kơnràñ dê, tòm tŭ Kơnràñ gŏ bơta pràn kơldang bol khai dê ò 
gam tai, bulah cau dĭ hala cau khat gơboh kung ò gam wơl. 

37Kơnràñ rơp đơs lah: “Tŭ do ntềng đah ală yàng bol khai dê, mơ ntềng đah pơnai 
lŭ mơ bol khai kìng crŭ, 

38la ală yàng neh sa dơngi ală phan ơn duh khoai chu pơrguc bol khai dê mơ ñô 
tơrnòm ño ơn duh khoai bol khai dê taih? Lòi tĕ bol khai guh mơ dong kòl bol 
mê! Lòi tĕ bol khai gơlik gơs tiah kìng crŭ bol mê in! 

39Sền tĕ tŭ do, Añ la Bơtau hơ̆! Ò gơs yàng lơi ndai rlau mơ Añ. Añ tơnchơt mơ 
lơh kis wơl, Añ lơh sồt jê mơ rơp sơmbòi wơl; ò gơs cau lơi rgơi dong tă bơh di 
tê Añ. 

40Bơh Añ pò tê Añ jê hơđang trồ mơ srat să: Be Añ kis gam sùm sùm, 

41tòm tŭ Añ tồl mat đào àng gơcrà Añ jê mơ tê Añ at gơtòm bơta cahrña; Añ rơp 
sal wơl di ală cau sò tơm di Añ mơ tơm wơl di ală cau gơjrañ kơuềng di Añ. 

42Añ rơp lơh ală kam àtak Añ jê bơñul bơh mhàm, tòm tŭ đào Añ jê sa loan poac: 
mhàm ală cau kong koh tơnchơt mơ ală cau kong kup cèng, mơ bồ ală cau kwang 
cau sò tơm dê.” 

43 Hòn chò tĕ, ơ ală lơgar bal mơ làng bol Kơnràñ dê bơh Kơnràñ rơp sal wơl bơh 
mhàm ală cau duh broă Kơnràñ dê; Kơnràñ rơp sal wơl di ală cau sò tơm Kơnràñ 
mơ lơh gơs bơta tơwài glài lơgar làng bol Kơnràñ in. 

44Môise lòt tus bal mơ Jôsue kòn klau Nun dê mơ đơs jơh ală jơnau tòm bơta đơs 
chò do làng bol in iat. 

45Tòm tŭ Môise neh sir đơs jơh ală jơnau do jơh Israel in, 

46khai đơs mơ bol khai lah: “Prap gàr tĕ tòm nùs bol mê dê jơh ală jơnau mơ añ 
neh yal tơlik bol mê in tòm ngai do dô bă kràñ cê ngan, tồ bol mê rgơi sồr kòn 
sau bol mê dê kơrhia dòn bơr jơh ală jơnau tòm bơta boh lam do. 

47Gơ ò di mìng la ală jơnau đơs gòi bol mê in, gơ la bơta kis bol mê dê. Kơnòm di 
gơ bol mê rơp kis jŏ jòng tòm lơgar mơ bol mê rơp tiă Jordan nàng dòp geh.” 

Môise sàng rài hơđang mơnơm Nebô 
48 Kung tòm ngai hơ̆, Yàng Jehôwa neh đơs mơ Môise lah: 

49“Guh tĕ hơđang mơnơm Abarim, di bồ mơnơm Nebô tòm Môap đah ne Jerikô 
mơ sền gŏ Kanaan la lơgar mơ Añ ai ală cau Israel in lơh gơs sre brê tòm bol khai 
dê. 

50Tềng hơ̆, hơđang mơnơm mơ mê neh guh, mê rơp chơt mơ geh pơjum tơrgòm 
mơ gơp bơtiàn mê dê, kung be bi mê dê la Arôn neh chơt hơđang mơnơm Hôr 
mơ neh geh cèng brê hơ ồng pàng khai dê. 

51Hơ̆ la tài bơh bàr nă bol mê ò dòn Añ di đap ală cau Israel tòm tiah dà Meriba 
Kades tòm ƀlàng ngềt ngơt Jin, mơ tài bơh mê ò bơtào dờng màng bơta sàng goh 
Añ jê digùl ală cau Israel. 

52Gen tàng mê mìng sền gŏ lơgar bơh di tiah ngài; mê rơp ò mut tềng hơ̆ tòm 
lơgar mơ Añ rơp ai làng bol Israel in.” 

Yal Wơl 33 

Môise ai lơngai ală jơi bơtiàn Israel in 
1Do la bơta lơngai mơ Môise cau Yàng Tom Trồ dê neh ai lơngai cau Israel in lài 
mơ tŭ khai chơt. 

2Khai neh đơs lah: “Yàng Jehôwa neh bơh di Sinai, mơ tus hơđang bol khai bơh 
di Seir; Kơnràñ gơcrà àng bơh mơnơm Pharan. Kơnràñ neh tus bal mơ rbô 
rhiang cau sàng goh; tòm tê ma Kơnràñ dê gơlik ồs bơta boh lam bol khai in. 

3Di ngan Kơnràñ kòñ gơboh di làng bol; jơh ală cau sàng goh ơm tòm tê Kơnràñ 
dê; di jơng Kơnràñ jơh tơl nă bol khai cùn khoai, mơ bơh di Kơnràñ bol khai dòp 
geh jơnau bơto tơnggit. 

4Hơ̆ la bơta boh lam mơ Môise neh ai bol hi in, la sre brê mpồl jơnum Jakôp dê. 

5Tềng hơ̆ gơs dô bơtau geh bơtào tòm Jesurun tòm tŭ ală cau kwang lam bồ làng 
bol di pơjum bal mơ ală jơi bơtiàn Israel dê. 

6Lòi tĕ Ruben geh kis, mơ ò chơt, bulah ntum khà bol khai dê gơs mìng dô êt.” 

7Mơ do la jơnau khai neh đơs bơh Juda: “Ơ Yàng Jehôwa, dan iat jơnau hòi dan 
Juda dê; Dan cèng khai hơ làng bol khai dê; lơh pràn kơldang tê khai in, mơ dong 
kòl khai tòmdră mơ ală cau sò tơm khai dê!” 

8 Bơh Lebi khai neh đơs lah: “Thumim dan ai Lebi in, mơ ai Urim cau Kơnràñ kòñ 
gơboh. Kơnràñ neh lòng khai tòm Masa; Kơnràñ neh tòm pơndang mơ khai tòm 
dà Meriba; 

9khai neh đơs bơh bèp mơ bơh mè khai dê lah: ‘Añ ò sền bol khai dờng màng;’ 
khai ò đal git ală oh mi khai dê, hala dòp git ală kòn sau tòm khai dê. Bơh khai 
lơh jat jơnau Kơnràñ dê, mơ prap gàr bơta ho bal Kơnràñ dê. 

10Khai bơto ală jơnau sồr Kơnràñ dê Jakôp in mơ bơto bơta boh lam Kơnràñ dê 
Israel in; khai chu kơlhô di đap Kơnràñ, mơ ơn wil tơl ală phan ơn duh khoai chu 
pơrguc hơđang cơnòng ơn phan duh khoai Kơnràñ dê. 

11Ơ Yàng Jehôwa, dan ai lơngai hơđang jơh ală bơta chài rgơi khai dê, mơ dan 
niam nùs di broă tê khai lơh. Dan pòng pă but cau sò tơm di khai, ală cau gơjrañ 
khai tồ bol khai ò guh tai.” 

12Bơh Benjamin khai neh đơs lah: “Dan lòi cau kòñ gơboh di Yàng Jehôwa ơm 
rlô ring lơngai, Yàng Tom Trồ Hơđang Rlau Jơh jơm gòm khai jơh ngai mang, cau 
kòñ gơboh geh rlô digùl pơnì Kơnràñ dê.” 

13Bơh Jôsep khai neh đơs lah: “Dan Yàng Jehôwa ai lơngai lơgar khai in bơh dà 
mơryuh kwơ màng bơh đang trồ ai pà, mơ bơh ală dà tòm tiah jrô hơđơm; 

14bơh bơta plai chi bơkah rlau jơh mattơngai dê, mơ bơta tơnggơs pas sơm ală 
kơnhai dê; 

15bơh ală phan niam rlau jơh tơnggơs bơh ală mơnơm rài yau dê, mơ bơta lìu 
làc bơh ală kơh gam sùm sùm dê; 

16bơh ală phan pà niam rlau jơh plai ù dê mơ bơta bềng lìu gơ dê, mơ bơta nđàc 
bơtau ơm tòm hơđang Sinai. Lòi tĕ jơh ală bơta do ơm hơđang bồ Jôsep, mơ 
hơđang bìng liang cau at bồ digùl ală oh mi khai dê. 

17Tòm bơta ryŭ ryơm gen khai kung be dô nơm kơnrồ dam tơnhoa; ală ngke khai 
dê la ală ngke dô nơm kơnrồ dam brê. Kơnòm di ală ngke, khai gĕ ală làng bol, 
bơtrơh bol khai tus di ală làng bol ơm tòm ală tiah lồi dut plai ù. Hơ̆ la jơt rbô 
Epraim dê; hơ̆ la rbô Manase dê.” 

18Bơh Jebulun khai neh đơs lah: “Ơ Jebulun, hòn chò tĕ tòm tŭ mê lik lòt, mơ 
Isakar, hòn chò tĕ tòm ală sàl mê dê. 

19Bol khai rơp pơjum ală làng bol hơđang mơnơm mơ tềng hơ̆ rơp ơn ală phan 
duh khoai chu pơrguc bơta song ring dê; bol khai rơp ñô sa dờng bơh bơta lìu 
làc ală dàlềng dê, bơh ală phan màng pồn ndơp tòm bràs.” 

20Bơh Gat khai neh đơs lah: “Lơngai cau in pò ơnàng lơgar Gat dê! Gat ơm kis 
kung be dô nơm klìu triă, crè tơwòr tê mơ gơltau bồ. 

21Khai neh sac rwah ù tiah niam rlau jơh să tòm khai in; pơnah ơn is ală cau 
kwang at bồ in neh geh prap lòi khai in. Tòm tŭ ală cau at bồ làng bol pơjum bal, 
khai lơh jat nùs kòñ song ring Yàng Jehôwa dê, mơ ală bơta cahrña Kơnràñ dê 
gơwèt mơ Israel.” 

22Bơh Dan khai neh đơs lah: “Dan la dô nơm klìu triă kòn, sơnđoh bơh di Basan.” 

23Bơh Neptali khai neh đơs lah: “Neptali geh bềng lìu bơta nđàc Yàng Jehôwa dê, 
mơ geh bềng bơta lơngai lơngò Yàng Jehôwa dê; dòp geh đah mattơngai mut mơ 
đah đơm.” 

24Bơh Aser khai neh đơs lah: “Ală cau geh lơngai lơngò rlau jơh ală kòn klau Aser 
dê lòi tĕ khai geh bơta nđàc bơh di ală oh mi khai dê, mơ lòi tĕ khai rào jơng khai 
dê tòm mơñà. 

25Ală kai mpồng dờng mê dê rơp lơh mơ lòs mơ kòng, rài kis mê jŏ kàr lơi, gen 
bơta pràn kơldang mê dê rơp dròm kàr hơ̆.” 

26“Ò gơs yàng lơi ndai kung be Yàng Tom Trồ Jesurun dê, Kơnràñ hào hơđang 
ală tap trồ nàng dong kòl mê, mơ hơđang ală mhwal tòm bơta ryŭ ryơm Kơnràñ 
dê. 

27Yàng Tom Trồ gam kis sùm sùm la tiah kìng crŭ mê dê, mơ hơđơm tiah hơ̆ gơs 
ală tơwòr tê gam sùm sùm. Kơnràñ rơp ting bơtrơh cau sò tơm mê dê bơh di 
đap mê, mơ đơs lah: ‘Tơnroh tĕ khai!’ 

28Behơ̆ Israel rơp kis tòm bơta lơngap lơngai, Jakôp kis tòm bơta lơngap lơngai 
tòm lơgar gơs kòi mbo mơ tơrnòm, la tiah ală tap trồ dùh dà mơryuh. 

29Ơ Israel, lơngai lơngò mê in! Ñcau ndròm be mê la dô nơm làng bol geh Yàng 
Jehôwa dong klàs, Kơnràñ la khèl đo mơ la bơta dong kòl mê dê, mơ la đào bơta 
pha lin mê dê. Ală cau sò tơm mê dê rơp cùn khoai di đap mê, mơ mê rơp jă 
hơđang ngkòi bol khai dê.” 

Yal Wơl 34 

Bơta chơt Môise dê 
1Lồc behơ̆ Môise guh hơđang mơnơm Nebô bơh di ƀlàng ring Môap tus hơđang 
bồ Phisga, đah ne Jerikô. Tềng hơ̆ Yàng Jehôwa sơnio khai in sền gŏ jơh dô nơm 
lơgar, bơh di Galaat tus hơ Dan, 

2jơh ù tiah Neptali, ù tiah Epraim mơ Manase, jơh ù tiah Juda dê, ngài tus hơ 
Dàlềng Đah Mattơngai Mut, 

3Negep mơ jơh tòm dô kơnhwàl bơh di thòng Jerikô, Ƀòn Dờng ală Tòm chi Gòl 
ngài tus di Joar. 

4 Lồc behơ̆ Yàng Jehôwa đơs mơ khai lah: “Hơ̆ la lơgar mơ Añ neh srat să ho mơ 
Abraham, Isak mơ Jakôp tòm tŭ Añ đơs lah: ‘Añ rơp ai gơ ală kòn sau mê in.’ Añ 
neh lòi mê sền gŏ gơ mơ mat tòm mê dê, mơya mê rơp ò lòt gan mơ mut tòm 
hơ̆.” 

5Mơ Môise, cau duh broă Yàng Jehôwa dê chơt tềng hơ̆ tòm Môap, tòm toh jat be 
Yàng Jehôwa neh đơs. 

6Kơnràñ neh tơp khai tòm Môap, tòm thòng tòm toh đah ne mơ Bet Pheor, mơya 
jơl tus di ngai do ò gơs cau lơi git ntềng đah bơtô ƀồc khai dê. 

7Môise neh dô rhiang bàr jơt nam tòm tŭ khai chơt, bulah behơ̆ mat khai ò lu li 
bơta pràn kơldang khai dê ò roh. 

8Cau Israel ñìm ƀồc Môise dê tòm ƀlàng Môap tòm pe jơt ngai, jơl tus di tŭ tơngai 
ñìm mơ rac ròc neh rlau. 

9Mơ tai, Jôsue kòn klau Nun dê neh geh bềng lìu hwềng bơta jak chài dê tài bơh 
Môise neh ơn tê hơđang khai. Behơ̆ ală cau Israel neh iat jơnau khai mơ neh lơh 
jat bơta Yàng Jehôwa neh sồr Môise. 

10 Bơh ngai hơ̆, ò gơs cau gơnoar hwơr lơi geh tơngguh tòm Israel tòm toh be 
Môise, la cau mơ Yàng Jehôwa neh git mat tòm toh mat.  

11La cau neh lơh gơs jơh ală bơta krơi tềl is mơ Yàng Jehôwa neh sồr khai lơh 
tòm Ejiptơ di đap Pharaôn, di đap jơh ală cau kwang at bồ khai dê, mơ di đap jơh 
dô nơm lơgar khai dê.  

12Bơh ò gơs cau lơi neh gơs tŭ lơi git gơnap gơnoar dờng pràn rlau jơh hala neh 
lơh ală broă pal rngòt rngơt mơ Môise neh lơh di đap mat jơh Israel. 

Jôsue 

Jôsue 1 

Tòmpìt ai lơgar Kanaan 
(1:1 – 12:24) 

Yàng Tom Trồ jào gơnoar broă Jôsue in 
1Tơnơ̆ mơ tŭ Môise cau duh broă Yàng Jehôwa dê neh chơt, Yàng Jehôwa đơs 
mơ Jôsue kòn klau Nun, cau dong broă Môise dê lah: 

2“Môise, cau duh broă Añ jê neh chơt; tŭ do mê mơ jơh làng bol do guh tĕ, tiă 
hiòng Jordan mơ mut tòm lơgar mơ Añ rơp ai làng bol Israel in. 

3 Tiah lơi jơng mê jă gen Añ rơp ai bol mê in, be Añ neh ho mơ Môise. 

4Bơh ƀlàng ngềt ngơt mơ tiah Liban do jơl tus di hiòng dờng, la hiòng Ơphrat, 
mơ jơh ù tiah làng bol Hetit dê, tus di Dàlềng Dờng đah mattơngai mut la ù tiah 
bol mê dê. 

5 Ò gơs cau lơi rgơi tòmdră jai mơ mê tòm jơh ală ngai tòm rài kis mê dê, Añ neh 
ơm mơ Môise be lơi gen Añ kung rơp ơm mơ mê behơ̆ sơl. Añ rơp ò tŭ lơi sang 
mê, kung ò tŭ lơi lòi mê. 

6 Lơh tĕ pràn kơldang mơ khin cha, bơh mê rơp ơn làng bol do tòm lơgar Añ ai 
bol khai in lơh gơs sre brê jat be Añ neh srat să ho nền mơ ală ồng pàng bol khai 
dê. 

7Mìng lơh tĕ pràn kơldang mơ khin cha, kơrhia lơh jat jơh ală bơta boh lam mơ 
Môise la cau duh broă Añ jê neh sồr mê; bañ wèt hơ đah ma hala đah kiau tồ tiah 
lơi mê lòt kung rơp gơlik cồng nha. 

8Sră bơta boh lam do bañ ngài bơh di bơr mê, kơlôi sơnơng tĕ gơ ngai mơ mang, 
nàng kơrhia lơh jat jơh ală bơta neh cih tòm hơ̆; behơ̆ sồng mê rơp geh bơtoah 
tòm gùng dà mê dê mơ gơlik cồng nha. 

9Añ do neh ai jơnau gơnoar sồr mê in: Lơh tĕ pràn kơldang mơ khin cha. Bañ 
rơm să rngòt; bañ rngòt rngơt, bơh Jehôwa Yàng Tom Trồ mê dê rơp ơm bal mơ 
mê tiah lơi mê lòt.” 

Rcang tòmpìt lơgar 
10Gen Jôsue ai jơnau gơnoar sồr ală cau kwang làng bol in lah: 

11“Lòt tĕ làm ală sàl làng bol dê mơ sồr bol khai: ‘Rcang sir tĕ phan ngui sa bol 
mê dê. Tòm pe ngai tai ală bol mê rơp tiă hiòng Jordan do, nàng lòt dòp lơgar mơ 
Jehôwa Yàng Tom Trồ bol mê dê ai bol mê in lơh gơs phan tòm.’” 

12 Mơya gơwèt mơ ală cau jơi bơtiàn Ruben, jơi bơtiàn Gat mơ nggùl jơi bơtiàn 
cau Manase, gen Jôsue đơs mơ bol khai lah: 

13“Kah tĕ jơnau Môise cau duh broă Yàng Jehôwa dê neh nting sồr bol mê lah: 
‘Jehôwa Yàng Tom Trồ bol mê dê neh rcang ai bol mê in dô bă tiah nàng rlô mơ 
rơp ai lơgar do bol mê in.’ 

14Ală bau ùr, ală kòn, bal mơ ală phan poan jơng bol mê dê rơp ơm wơl tòm lơgar 
mơ Môise neh ai bol mê in đah ne hiòng Jordan. Mơya jơh ală cau ling digùl bol 
mê pal tiă lài mơ ală oh mi bol mê dê nàng dong kòl bol khai, 

15jơl tus di tŭ Yàng Jehôwa ai ală oh mi bol mê in bơta rlô lơngai kung be neh ai 
bol mê in, mơ bol khai kung dòp geh sre brê mơ Jehôwa Yàng Tom Trồ ai bol 
khai in. Gen bol mê rơp rê wơl hơ ù tiah bol mê dê mơ dòp sre brê gơ dê, ù tiah 
mơ Môise cau duh broă Yàng Jehôwa dê neh ai bol mê in đah mattơngai lik hiòng 
Jordan.” 

16Bol khai ho Jôsue lah: “Bol hi rơp lơh jơh ală bơta lơi ồng sồr bol hi lơh, mơ lòt 
tiah lơi ồng sồr bol hi lòt. 

17Be bol hi neh dòn bơr Môise tòm jơh ală bơta, gen bol hi kung rơp dòn bơr ồng 
behơ̆ sơl. Mìng dan Jehôwa Yàng Tom Trồ ồng dê ơm bal mơ ồng kung be Kơnràñ 
neh ơm bal mơ Môise. 

18Cau lơi tòmdră mơ gơnoar sồr ồng dê, mơ ò lơh jat jơnau sồr ồng dê, gen cau 
hơ̆ rơp kong tơnchơt. Mìng lơh tĕ pràn kơldang mơ khin cha!” 

Jôsue 2 

Jôsue sồr cau lòt sền òm ƀòn Jerikô 
1 Gen Jôsue kòn klau Nun dê, sồr bàr nă cau bơh Sittim lòt sền òm lơgar, mơ đơs 
lah: “Lòt tĕ sền òm làm lơgar, oă rlau jơh la Jerikô.” Behơ̆, bol khai lòt mơ mut 
tòm hìu dô nă cau ùr dri, sơnđan la Rahap mơ ơm mang tềng hơ̆. 

2Gơs cau yal mơ bơtau Jerikô lah: “Gơs cau Israel neh tus tềng do mang ti nàng 
sền òm lơgar.” 

3Gen cau bơtau ƀòn Jerikô sồr đơs mơ Rahap lah: “Cèng tơlik tĕ ală cau neh tus 
mut ơm tòm hìu ai dê, bơh bol khai neh tus mìng nàng sền òm làm jơh lơgar.” 

4Mơya cau ùr hơ̆ neh cèng pồn bàr nă bol khai, mơ khai đơs lah: “Ngan, gơs ală 
cau klau neh tus mơ añ, mơya añ ò git bol khai neh tus bơh tiah lơi. 

5Tŭ trồ mho, tòm tŭ mòr til mpồng ƀòn, bol khai neh lik lòt mơ añ ò git ntềng đah 
bol khai lòt. Ting jat tĕ bol khai mhar, bơh bol mê rơp jat bàn bol khai.” 

6Mơya, Rahap neh lam bàr nă bol hơ̆ guh hơđang rkàng hìu, mơ neh pồn bol hơ̆ 
hơđơm gơnru che dơmài mơ khai neh pràng hơđang hơ̆. 

7Behơ̆ ală cau klau geh sồr ting jat bàr nă cau sền òm lơgar tòm gùng lòt hơ ală 
tiah thòl hiòng Jordan dê. Tòm tŭ ală cau ting jat neh lik bơh ƀòn gen mpồng ƀòn 
neh til. 

8Lài mơ tŭ ală cau sền òm lơgar òhềt bic, Rahap guh hơ bol khai hơđang rkàng 
hìu, 

9mơ đơs lah: “Añ git lah Yàng Jehôwa neh ai ală ồng in lơgar do, bơta rngòt ală 
ồng neh dùh hơđang bol hi, tian gơs jơh ală cau tòm lơgar do rngòt gơdô nùs di 
đap ală ồng. 

10 Bol hi neh kơno Yàng Jehôwa neh lơh Dàlềng Pơrhê gơlik rañ rsơh di đap ală 
ồng tòm tŭ ală ồng lik bơh lơgar Ejiptơ, mơ mbe ală ồng neh lơh mơ bàr nă bơtau 
làng bol Amôr ơm đah mattơngai lik hiòng Jordan la Sihôn mơ Ok, mơ ală ồng 
neh tơnroh jơh bol khai. 

11Dơ̆ bol hi kơno ală bơta hơ̆ gen nùs bol hi gơlề lac jơh, ò gơs cau lơi digùl bol 
hi gam khin cha tai di đap ală ồng, ngan behơ̆, Jehôwa Yàng Tom Trồ ală ồng dê 
la Yàng Tom Trồ ơm hơđang trồ ne mơ tòm ù do. 

12Behơ̆ tŭ do, bơh añ neh gơwèt niam mơ bàr nă ồng gen dan bàr nă ồng ai 
sơnđan Yàng Jehôwa mơ srat să ho nền mơ añ lah ală ồng kung rơp gơwèt niam 
wơl mơ hìu nhă añ. Dan ai añ in dô nơm tềl bơh bơta dòn song 

13la ală ồng rơp lòi wơl mè bèp ruh lŏ añ, bal mơ jơh ală cau gơrê bal mơ bol 
khai, mơ dong bol hi klàs bơh bơta chơt.” 

14Bàr nă bol hơ̆ ho khai lah: “Bơta kis bol hi dê rơp ala bơta kis ai dê; dilah ai ò 
yal tơlik broă bol hi dê, gen bol hi rơp gơwèt niam mơ dòn song mơ ai tòm tŭ 
Yàng Jehôwa ai bol hi in lơgar.” 

15Behơ̆ Rahap ai dô dang che mơ tơmù bol khai bơh di mpồng dềt, bơh hìu khai 
ơm rềp di dơrñang ƀòn mơ khai ơm đah dơlam gơ. 

16Khai đơs mơ bol khai lah: “Lòt tĕ hơ lơgar kơh mơnơm tồ ală cau ting jat ò bàn 
ală ồng, ơm pồn tĕ tềng hơ̆ pe ngai jơl tus di tŭ ală cau ting jat neh rê wơl, tơnơ̆ 
hơ̆ ală ồng lòt tĕ gùng ală ồng dê.” 

17Bàr nă bol khai đơs mơ Rahap lah: “Bol hi rơp prap gàr jơnau srat să mơ ai neh 
sồr bol hi ho nền. 

18Dilah tòm tŭ bol hi mut tòmpìt lơgar mơ ai ò kơt che pơrhê do di mpồng dềt ai 
neh tơmù bol hi, mơ ai ò pơjum tơrgòm tòm hìu ai dê mè bèp ruh lŏ mơ jơh ală 
cau tòm hìu nhă ai dê. 

19Dilah gơs cau lơi tòm bol ai lik bơh di mpồng hìu ai dê mơ lòt tòm gùng, gen 
bol khai rơp kong is bơh bơta chơt bol khai dê, mơ bol hi ò gơs glài; mơya dilah 
gơs cau lơi ai tê lơh iơh di cau lơi ơm tòm hìu ai, gen bol hi rơp kong bơh bơta 
chơt bol khai dê. 

20Mơya dilah ai yal bơh broă bol hi do mơ cau lơi in, gen bol hi rơp lik klàs bơh 
jơnau srat să ho nền mơ ai.” 

21Gen Rahap đơs lah: “Lơh jat tĕ tòm toh be jơnau ală ồng neh đơs hơ̆.” Gen khai 
lòi bàr nă bol hơ̆ in lòt, mơ bol khai lik lòt. Gen cau ùr kơt che pơrhê di mpồng 
dềt. 

22Bàr nă bol khai lòt tus hơ lơgar kơh mơnơm, mơ ơm tềng hơ̆ pe ngai, jơl tus 
ală cau ting jat neh rê. Bol hơ̆ neh jòi bol khai làm ală gùng mơya ò bàn. 

23Gen bàr nă bol khai mù wơl bơh lơgar kơh mơnơm. Bol khai tiă hiòng Jordan 
mơ tus hơ Jôsue kòn klau Nun dê, mơ yal wơl Jôsue in jơh ală bơta neh gơlik gơs 
mơ bol khai. 

24Bol khai đơs mơ Jôsue lah: “Di ngan Yàng Jehôwa neh jào jơh lơgar tòm tê bol 
he dê; jơh làng bol tòm lơgar neh gơdô nùs rngòt di đap bol he.” 

Jôsue 3 

Làng bol Israel tiă hiòng Jordan 
1Rìng àng drim, Jôsue guh bal mơ jơh làng bol Israel lik bơh Sitim mơ lòt tus hơ 
hiòng Jordan, bol khai bơtào sàl tềng hơ̆ lài mơ tŭ tiă hiòng. 

2Tơnơ̆ mơ pe ngai, ală cau at bồ lòt làm tiah sàl ơm, 

3mơ ai jơnau sồr làng bol lah: “Tòm tŭ bol mê gŏ ală cau gơnoar ơn phan duh 
khoai bal mơ ală cau Lebi tùng Đài Bơta Ho Bal Jehôwa Yàng Tom Trồ bol mê dê, 
gen bol mê pal tă sàl bol mê dê mơ lòt jat gơ, 

4nàng bol mê in git gùng pal lòt, bơh bol mê òhềt lòt gùng do bơh lài. Mơya digùl 
bol mê mơ Đài Bơta Ho Bal pal gơs dô pah ngài pơgap sin rhiang met; bañ lòt 
rềp ir di gơ.” 

5Gen Jôsue đơs mơ làng bol lah: “Lơh tĕ să tòm bol mê in sàng goh, bơh ngai hìng 
Yàng Jehôwa rơp lơh ală bơta crih crài digùl bol mê.” 

6Jôsue đơs mơ ală cau gơnoar ơn phan duh khoai lah: “Tùng tĕ Đài Bơta Ho Bal 
lòt lài mơ làng bol.” Behơ̆, bol khai tùng Đài Bơta Ho Bal mơ lòt lài mơ làng bol. 

7Mơ Yàng Jehôwa đơs mơ Jôsue lah: “Ngai do Añ rơp sơntòm lơh mê in geh sền 
dờng màng di đap jơh Israel, nàng bol khai in git lah Añ ơm bal mơ mê kung be 
Añ neh ơm bal mơ Môise sơl. 

8Mê la cau pal sồr ală cau gơnoar ơn phan duh khoai tùng Đài Bơta Ho Bal lah: 
‘Tòm tŭ bol mê tus di gah hiòng Jordan, gen pal ơm ntào tĕ tòm hiòng hơ̆.’” 

9Gen Jôsue đơs mơ làng bol Israel lah: “Tus tĕ rềp tềng do mơ iat jơnau Jehôwa 
Yàng Tom Trồ bol mê dê. 

10Bơh bơta do bol mê rơp git Yàng Tom Trồ la Bơtau kis gam sùm sùm ơm digùl 
bol mê, mơ ngan la Kơnràñ rơp ting bơtrơh bơh di đap bol mê làng bol Kanaan, 

làng bol Hetit, làng bol Hebit, làng bol Pherijit, làng bol Girgasit, làng bol Amôrit 
mơ làng bol Jebusit: 

11Đài Bơta Ho Bal Yàng Jehôwa dê la Bơtau at bồ jơh dunnia rơp lòt lài mơ bol 
mê tòm hiòng Jordan. 

12Behơ̆ tŭ do sac rwah tĕ jơt bàr nă cau bơh ală jơi bơtiàn Israel dê, kòp jơi bơtiàn 
dô nă. 

13Tòm tŭ ală cau gơnoar ơn phan duh khoai tùng Đài Bơta Ho bal Yàng Jehôwa 
dê la Yàng jơh dunnia dê, ơn mpàng jơng bol khai dê tòm dà hiòng Jordan gen dà 
tòm hiòng hòr bơh tồ rơp kòl cah bàr đah, mơ gơ ơm dơh wơl lơh gơs kung be 
dô nơm gơnru.” 

14Behơ̆ tòm tŭ làng bol lik bơh ală sàl bol khai dê nàng tiă hiòng Jordan, gen ală 
cau gơnoar ơn phan duh khoai tùng Đài Bơta Ho Bal mơ lòt di đap làng bol. 

15Tŭ hơ̆, dà Jordan tih dờng bam jơh bàr gah hiòng jơh tòm kơnhai toès. Mơya 
tòm tŭ ală cau gơnoar ơn phan duh khoai tùng Đài Bơta Ho Bal tus di hiòng 
Jordan mơ tòm tŭ mpàng jơng bol khai dê jă di gah dà, 

16gen dà bơh tồ gơ ơm dơh wơl ò hòr tai; gơlơh gơs kung be dô nơm gơnru ngài 
tus di Adam la ƀòn dờng ơm di gah Jarethan; tòm tŭ dà hòr hơ dàlềng Arabah la 
Dàlềng Chơt, gen gơkòl soat jơh. Behơ̆ gen làng bol lòt gan tòm toh di đap ƀòn 
Jerikô. 

17Ală cau gơnoar ơn phan duh khoai tùng Đài Bơta Ho Bal Yàng Jehôwa dê ntào 
kơ̆ hơđang ù rañ rsơh digùl hiòng Jordan, jơl tus tŭ jơh làng bol Israel lòt gan 
hơđang ù rañ rsơh jơl tus di tŭ jơh làng bol neh tiă hiòng Jordan sir rau. 

Jôsue 4 

Jơt bàr pơnai lŭ 
1Tòm tŭ jơh làng bol neh tiă hiòng Jordan rau, gen Yàng Jehôwa đơs mơ Jôsue 
lah: 

2“Sac rwah tĕ jơt bàr nă cau klau bơh digùl làng bol, kòp jơi bơtiàn dô nă, 

3mơ sồr bol khai lah: ‘Ai tĕ jơt bàr pơnai lŭ bơh digùl hiòng Jordan, di tiah ală 
cau gơnoar ơn phan duh khoai neh ntào, mơ cèng gơ bal mơ mê, ơn gơ di tiah 
mơ bol mê rơp bơtào sàl mang do.’” 

4Behơ̆ Jôsue hòi jơt bàr nă cau klau neh geh sac rwah bơh di làng bol Israel, kòp 
jơi bơtiàn dô nă, 

5mơ đơs mơ bol khai lah: “Lòt gan tĕ di đap Đài Bơta Ho Bal Jehôwa Yàng Tom 
Trồ bol mê dê digùl hiòng Jordan. Kòp nă bol mê tui tĕ dô pơnai lŭ hơđang pơnì, 
dô pơnai lŭ kòp jơi bơtiàn làng bol Israel dê, 

6nàng lơh dô nơm tềl digùl bol mê. Tòm ngai tơnơ̆, tòm tŭ kòn sau bol mê dê lùp 
bol mê lah: ‘Ală pơnai lŭ do gơs jơnau gơtha lơi taih?’ 

7Gen bol mê rơp ho bol khai lah dà hiòng Jordan gơkòl cah bàr đah di đap Đài 
Bơta Ho Bal Yàng Jehôwa dê. Tòm tŭ Đài Bơta Ho Bal tiă gan hiòng Jordan, gen 
dà hiòng gơkòl cah bàr đah. Ală pơnai lŭ do rơp lơh Israel in gơs dô bơta kah 
kirsơnre gam sùm sùm.” 

8Behơ̆ làng bol Israel lơh jat jơnau sồr Jôsue dê. Bol khai tă jơt bàr pơnai lŭ bơh 
digùl hiòng Jordan, jat be khà jơi bơtiàn làng bol Israel dê, be Yàng Jehôwa neh 
sồr Jôsue mơ cèng gơ tus di tiah bơtào sàl mơ ơn gơ tềng hơ̆, jat be jơnau Yàng 
Jehôwa neh sồr Jôsue. 

9(Jôsue rơndap jơt bàr pơnai lŭ neh tă bơh digùl hiòng Jordan, di tiah jơng ală 
cau gơnoar ơn phan duh khoai tùng Đài Bơta Ho Bal neh ntào. Ală lŭ hơ̆ gam tềng 
hơ̆ jơl tus di ngai do.) 

10Ală cau gơnoar ơn phan duh khoai tùng Đài Bơta Ho Bal neh ơm digùl hiòng 
Jordan jơl tus di tŭ làng bol neh lơh sir jơh ală bơta mơ Yàng Jehôwa neh sồr 
Jôsue yal wơl làng bol in, jat jơh ală bơta Môise neh nting sồr Jôsue. Làng bol tiă 
hiòng sơrbac sơrbang. 

11Tòm tŭ jơh làng bol neh tiă gan hiòng rau, gen Đài Bơta Ho Bal Yàng Jehôwa dê 
mơ ală cau gơnoar ơn phan duh khoai kung lòt gan di đap làng bol. 

12Cau Ruben, cau Gat mơ nggùl jơi bơtiàn cau Manase at phan tòmlơh mơ tiă 
hiòng di đap làng bol Israel, jat be Môise neh nting sồr bol khai. 

13Gơs pơgap poan jơt rbô nă cau at phan tòmlơh tiă hiòng di đap Yàng Jehôwa 
tus hơ ƀlàng ring Jerikô nàng tòmlơh. 

14Tòm ngai hơ̆ Yàng Jehôwa yò tơngguh Jôsue di đap jơh làng bol Israel mơ bol 
khai ki ngàm di Jôsue, be bol khai neh ki ngàm di Môise tòm jơh rài kis khai dê. 

15Gen Yàng Jehôwa đơs mơ Jôsue lah: 

16“Sồr tĕ ală cau gơnoar ơn phan duh khoai tùng Đài Bơta Ho Bal guh bơh di 
hiòng Jordan.” 

17Behơ̆ Jôsue sồr ală cau gơnoar ơn phan duh khoai lah: “Guh tĕ bơh di hiòng 
Jordan.” 

18Gen ală cau gơnoar ơn phan duh khoai tùng Đài Bơta Ho Bal Yàng Jehôwa dê 
guh bơh hiòng. Tòm tŭ mpàng jơng bol khai dê jă hơđang ù rañ rsơh, gen dà 
hiòng Jordan gơhòr rê wơl hơ tiah yau gơ dê mơ hòr bam ngơr wơl jơh ală đah 
be lài. 

Làng bol bơtào sàl tòm Gilgal 

19Tòm ngai jơt kơnhai dùl, làng bol guh bơh hiòng Jordan mơ bol khai bơtào sàl 
tòm Gilgal di nhàr đah mattơngai lik ƀòn Jerikô dê. 

20Jơt bàr pơnai lŭ mơ bol khai neh tă bơh hiòng Jordan, gen Jôsue neh bơtào tòm 
Gilgal. 

21Khai đơs mơ làng bol Israel lah: “Tòm ngai rơp tus, tŭ kòn sau bol mê lùp bèp 
bol khai lah: ‘Ală lŭ do gơs jơnau gơtha lơi taih?’ 

22Gen bol mê yal tĕ bol khai in lah: ‘Làng bol Israel neh tiă hiòng Jordan hơđang 
ù rañ rsơh.’ 

23Bơh Jehôwa Yàng Tom Trồ bol mê dê neh lơh soat dà hiòng Jordan bol mê in 
jơl tus di tŭ bol mê neh tiă rau. Jehôwa Yàng Tom Trồ bol mê dê neh lơh hiòng 
Jordan kung be Kơnràñ neh lơh mơ Dàlềng Pơrhê, hơ̆ la Kơnràñ lơh rañ rsơh jơl 
tus di tŭ bol he neh tiă gan rau. 

24Behơ̆ tồ jơh ală làng bol tòm dunnia in git lah tê Yàng Jehôwa dê gơs gơnoar 
dờng, mơ tồ bol mê in duh rngòt di Jehôwa Yàng Tom Trồ bol mê dê sùm sùm.” 

Jôsue 5 

Lơh bơta siat gơltau làng bol Israel 
1Tòm tŭ jơh ală bơtau làng bol Amôr ơm đah mattơngai mut hiòng Jordan dê, 
bal mơ jơh ală bơtau cau Kanaan ơm rò gah dàlềng, kơno bơh bơta Yàng Jehôwa 
neh lơh rañ rsơh dà hiòng Jordan di đap làng bol Israel jơl tus di tŭ bol khai neh 
tiă hiòng, gen ală cau bơtau hơ̆ gơdô nùs jơh, mơ hwềng nùs tòm bol khai ò gam 
tai, tài bơh làng bol Israel. 

2Tŭ hơ̆ Yàng Jehôwa đơs mơ Jôsue lah: “Lơh tĕ pềs mơ lŭ tơrneh, mơ siat gơltau 
làng bol Israel in dơ̆ bàr.” 

3Gen Jôsue lơh pềs mơ lŭ tơrneh siat gơltau làng bol Israel tòm Gibea Haralôt. 

4 Jôsue neh siat gơltau làng bol in la tài bơh bơta do: Jơh ală cau klau tòm làng 
bol neh lik bơh di lơgar Ejiptơ la ală cau ling jak tòmlơh, neh chơt tòm tŭ lòt gùng 
tòm ƀlàng ngềt ngơt tơnơ̆ mơ tŭ neh lik bơh lơgar Ejiptơ. 

5Bulah jơh làng bol lik bơh lơgar Ejiptơ neh siat gơltau rau; mơya jơh ală cau 
neh deh tòm tŭ lòt gùng tòm ƀlàng bràs, tơnơ̆ mơ tŭ lik bơh lơgar Ejiptơ, gen 
òhềt siat gơltau. 

6Làng bol Israel neh lòt gùng poan jơt nam tòm ƀlàng ngềt ngơt jơl tus di tŭ jơh 
ală cau klau la cau ling lik bơh lơgar Ejiptơ neh chơt jơh, tài bơh bol khai ò dòn 
bơr Yàng Jehôwa. Bơh Yàng Jehôwa neh srat să ho nền mơ bol khai lah, Kơnràñ 
ò ai bol khai in sền gŏ lơgar mơ Kơnràñ neh srat să ho nền mơ ồng pàng bol khai 
dê la rơp ai bol he in, hơ̆ la lơgar hòr dà toh mơ dà lơwe. 

7Gen tàng Kơnràñ neh bơtào tơngguh kòn sau bol khai nàng ala bol khai in. Hơ̆ 
la ală kòn sau do mơ Jôsue neh siat gơltau, tài bơh bol khai òhềt siat gơltau tòm 
tŭ lòt gùng. 

8Tòm tŭ jơh làng bol neh lơh sir bơta siat gơltau rau, gen bol khai ơm tòm sàl bol 
khai dê jơl tus di tŭ bol khai geh bòi. 

Prap gàr ngai pơjum sa Lòt Gan 
9Tŭ hơ̆ Yàng Jehôwa đơs mơ Jôsue lah: “Ngai do Añ neh tă tơlik bơh di bol mê 
bơta ƀàssìl lơgar Ejiptơ dê.” Gen tàng cau sơnđan tiah hơ̆ la Gilgal jơl tus di ngai 
do. 

10 Làng bol Israel neh bơtào sàl tòm Gilgal, bol khai prap gàr bơta pơjum sa lòt 
gan tòm ƀlàng ring Jerikô, tòm mho ngai jơt poan kơnhai hơ̆. 

11Ngai tơnơ̆ mơ ngai pơjum sa Lòt Gan, ngai hơ̆ bol khai sa phan gơlik bơh tòm 
lơgar, piang lă ò gơs kañ mơ gar ceh. 

12 Mana dơh wơl tòm ngai bol khai neh sa phan gơlik bơh ù tiah, mơ làng bol 
Israel ò gam gơs mana tai, bol khai neh sa phan tòm lơgar Kanaan tòm nam hơ̆. 

Jôsue gơs bơta gơtơnggŏ 
13Tòm tŭ Jôsue ơm rềp di ƀòn Jerikô, khai pò mat mơ sền, gen khai gŏ dô nă cau 
klau at đào tòm tê ntào di đap khai. Jôsue lòt tus hơ khai mơ lùp lah: “Mê la cau 
bal mơ bol hi hala cau bal mơ cau sò tơm bol hi dê taih?” 

14Khai ho lah: “Ò bal mơ đah lơi, tŭ do añ tus lơh gơs cau at bồ mpồl ling Yàng 
Jehôwa dê.” Gen Jôsue tơmbic să blup mat di ù, duh khoai mơ lùp lah: “Ơ Yàng 
añ jê, ñchi jơnau Yàng sồr cau duh broă Kơnràñ dê taih?” 

15Cau at bồ mpồl ling Yàng Jehôwa dê đơs mơ Jôsue lah: “Hồ tĕ khŏ bơh di jơng 
mê, tài bơh tiah mê ntào la tiah sàng goh.” Gen Jôsue lơh behơ̆. 

Jôsue 6 

Tòmpìt ai ƀòn Jerikô 
1Mơ tai, ƀòn Jerikô neh til mpồng đah dơlam mơ đah bơdìh tài bơh làng bol 
Israel, ò gơs cau lơi lik hala mut. 

2Yàng Jehôwa đơs mơ Jôsue lah: “Sền ne, Añ neh jào tòm tê mê ƀòn Jerikô bal mơ 
cau bơtau mơ jơh mpồl ling gơ dê. 

3Bol mê pal lòt gùt dar ƀòn dô ngai dô dơ̆ bal mơ jơh ală cau ling. Bol mê pal lòt 
tĕ behơ̆ tòm prau ngai, 

4mơ poh nă cau gơnoar ơn phan duh khoai at poh nơm kơlwòk ngke belàt dam 
lòt hơđap Đài Bơta Ho Bal. Tòm ngai poh bol mê lòt tĕ gùt dar ƀòn tòm poh dơ̆, 
mơ ală cau gơnoar ơn phan duh khoai uh kơlwòk. 

5Tòm tŭ bol mê kơno ntas kơlwòk ală cau gơnoar ơn phan duh khoai neh uh sap 
jòng, gen jơh làng bol pal driau dô sap dờng; mơ dơrñang ƀòn rơp tơrlơm lề jơh, 
mơ jơh làng bol kòp nă rơp guh song hơđap.” 

6Behơ̆ Jôsue kòn klau Nun hòi ală cau gơnoar ơn phan duh khoai mơ đơs mơ bol 
khai lah: “Tùng tĕ Đài Bơta Ho Bal Yàng Jehôwa dê mơ gơs poh nă cau gơnoar 
ơn phan duh khoai at poh nơm kơlwòk ngke belàt dam lòt hơđap Đài Yàng 
Jehôwa dê.” 

7Khai kung đơs mơ làng bol lah: “Lòt tĕ hơđap mơ lòt gùt dar ƀòn, gơs ală cau 
ling at phan tòmlơh lòt hơđap Đài Yàng Jehôwa dê.” 

8Tòm tŭ Jôsue neh đơs mơ làng bol rau, gen poh nă cau gơnoar ơn phan duh 
khoai at poh nơm kơlwòk ngke belàt dam lòt hơđap uh kơlwòk ndang, mơ Đài 
Bơta Ho Bal Yàng Jehôwa dê jat bơh tơnơ̆. 

9Ală cau ling at phan tòmlơh lòt hơđap ală cau gơnoar ơn phan duh khoai uh 
kơlwòk, ai ală cau ling sền gàr đah ngkòi lòt jat tơnơ̆ Đài, tòm tŭ kơlwòk gen kư̆ 
pơnjat uh sùm. 

10Jôsue neh ai jơnau gơnoar sồr làng bol lah: “Bol mê bañ driau dờng, bañ lòi cau 
kơno sap đơs bol mê dê, kung bañ đơs dô jơnau lơi jơl tus di ngai añ sồr bol mê 
driau, gen tŭ hơ̆ bol mê rơp driau.” 

11Behơ̆, Đài Yàng Jehôwa dê geh tùng gùt dar ƀòn dô dơ̆, gen bol khai rê wơl mơ 
bic mang tòm sàl. 

12Jôsue guh gòñ bơh àng drim mơ ală cau gơnoar ơn phan duh khoai tùng Đài 
Yàng Jehôwa dê. 

13Poh nă cau gơnoar ơn phan duh khoai at poh nơm kơlwòk ngke belàt dam lòt 
lài mơ Đài Yàng Jehôwa dê, lòt ndang uh kơlwòk ndang. Ală cau ling at phan 
tòmlơh lòt lài mơ bol khai, mơ ală cau ling sền gàr bơh ngkòi lòt jat tơnơ̆ Đài 
Yàng Jehôwa dê tòm tŭ ală kơlwòk kư̆ uh sùm. 

14Behơ̆ tòm ngai bàr bol khai lòt gùt dar ƀòn dô dơ̆, gen rê wơl hơ sàl. Bol khai 
lơh behơ̆ tòm prau ngai. 

15Tòm ngai poh bol khai guh bơh rìng àng, mơ lòt behơ̆ gùt dar ƀòn poh dơ̆, mìng 
tòm ngai hơ̆ bol khai lòt gùt dar ƀòn poh dơ̆. 

16Tòm dar lòt dơ̆ poh, tòm tŭ ală cau gơnoar ơn phan duh khoai neh uh kơlwòk, 
gen Jôsue ai jơnau sồr làng bol lah: “Driau dờng tĕ! Bơh Yàng Jehôwa neh ai ƀòn 
bol mê in. 

17Ƀòn dờng bal mơ jơh ală phan tòm hơ̆ pal phi ơn Yàng Jehôwa in nàng tơnroh 
jơh. Mìng lòi dô nă Rahap la cau ùr dri bal mơ jơh ală cau ơm mơ khai tòm hìu 
khai dê geh kis, tài bơh khai neh pồn ală cau geh sồr lòt mơ bol he neh sồr lòt. 

18Mơya đah mơ bol mê, ơm ngài tĕ bơh di ală phan pal tơnroh do, dilah hàm kòñ 
mơ bol mê ai ală phan ơn is nàng tơnroh hơ̆, gen bol mê rơp lơh sàl Israel dê pal 
kong bơta tơnroh mơ cèng bơta bòl glar hơđang gơ. 

19Mơya jơh ală priă, màh mơ jơh ală phan ngui lơh mơ kòng mơ lòs rơp ơn is lơh 
gơs sàng goh Yàng Jehôwa in, mơ tơmut jơh phan hơ̆ tòm đam jàr Yàng Jehôwa 
dê.” 

20 Behơ̆, làng bol driau dờng, mơ ntas sap ală kơlwòk neh uh; Tòm tŭ làng bol 
kơno ntas kơlwòk gen bol khai driau dô sap dờng ngan, mơ dơrñang ƀòn tơrlah 
lề jơh; behơ̆ kòp nă brồ mut song di đap mơ tòmpìt ai ƀòn. 

21Bol khai ơn jơh ală phan tòm ƀòn dờng bơta tơnroh in, ai đào tơnchơt jơh cau 
klau mơ cau ùr, cau kơnòm mơ cau kra, kơnrồ, belàt mơ alàng. 

22Jôsue đơs mơ bàr nă cau sền òm lơgar lah: “Mut tĕ tòm hìu cau ùr dri, mơ lam 
khai lik bal mơ jơh ală cau ơm mơ khai, jat be jơnau bol mê neh srat să ho nền 
mơ khai.” 

23Behơ̆ bàr nă cau pơnu neh lòt sền òm lơgar mut tòm hìu mơ lam Rahap lik bal 
mơ mè bèp oh mi mơ jơh ală cau bal mơ khai. Bol khai lam jơh ală cau tòm hìu 
nhă Rahap mơ ơn bol khai hơ bơdìh sàl Israel dê. 

24Gen bol khai chu jơh ƀòn dờng bal mơ jơh ală phan tòm hơ̆; mìng priă, màh mơ 
ală phan ngui lơh mơ kòng mơ lòs gen bol khai ơn tòm đam jàr hìu Yàng Jehôwa 
dê. 

25 Mơya Rahap la cau ùr dri bal mơ hìu nhă khai dê, mơ jơh ală cau bal mơ khai, 
gen Jôsue lòi kis, hìu nhă khai dê gam ơm digùl Israel jơl tus ngai do; tài bơh khai 
neh pồn ală cau geh sồr lòt mơ Jôsue neh sồr lòt sền òm ƀòn Jerikô. 

26 Gen Jôsue đơs jơnau srat sơntơm lah: “Cau lơi bơt bơtào wơl ƀòn dờng Jerikô 
do gen rơp kòl srat sơntơm di đap Yàng Jehôwa. Kòn tơnhoa khai dê pal chơt, tŭ 
khai bơt ală mơnàng gơ dê; kòn put khai pal chơt, tŭ khai bơtào ală mpồng ƀòn 
gơ dê.” 

27Behơ̆ Yàng Jehôwa ơm bal mơ Jôsue, mơ khai geh tiơng pơnro tòm làm lơgar. 

Jôsue 7 

Làng bol Israel kong alah di đap ƀòn Ahi 
1Mơya làng bol Israel neh tìs glài ò dòn song gơwèt mơ ală phan kòl tơnroh; Akan 
kòn klau Karmi, sau Japdi, se Jerah, gơrê bal mơ jơi bơtiàn Juda, neh ai dô êt phan 
tơnroh hơ̆; mơ bơta gơjrañ Yàng Jehôwa dê gơhào tòmdră mơ làng bol Israel. 

2Jôsue sồr cau lòt bơh Jerikô tus hơ Ahi rềp Bet Aben đah mattơngai lik Betel dê, 
mơ đơs mơ bol khai lah: “Guh tĕ sền òm ù tiah hơ̆.” Gen ală cau hơ̆ guh sền òm 
ƀòn Ahi. 

3Tòm tŭ bol khai rê wơl hơ Jôsue gen yal lah: “Ò càng jơh làng bol guh hơ Ahi, 
mìng bàr hala pe rbô nă cau klau lơm pal lòt nàng brồ lơh ƀòn hơ̆; tài bơh bol 
khai gơs mìng dô êt cau lơm ơm tềng hơ̆, bañ lơh jơh làng bol in bòl glar guh tềng 
hơ̆.” 

4Behơ̆, pơgap pe rbô nă cau tòm làng bol neh guh tềng hơ̆; mơ bol khai ntoat dô 
bơh di đap cau Ahi. 

5Cau Ahi tơnchơt pơgap pe jơt prau nă cau tòm bol khai, mơ ting jat bol khai bơh 
đah bơdìh mpồng ƀòn jơl tus hơ Sebarim, mơ tơnchơt bol khai tòm tŭ mù kơh. 
Gen nùs làng bol lề lac kung be dà. 

6Gen Jôsue crè ào khai mơ tơmbic să blup mat tòm ù di đap Đài Yàng Jehôwa dê 
jơl tus mho; khai bal mơ ală cau kwang kra Israel dê; mơ bol khai rsìh thul 
hơđang bồ bol khai dê. 

7Gen Jôsue đơs lah: “Ơ Jehôwa Yàng Tom Trồ, ñchi bơh tài Kơnràñ neh cèng jơh 
làng bol do tiă hiòng Jordan nàng jào bol hi tòm tê làng bol Amôr tơnroh bol hi 
taih? Digơlan niam rlau bol hi neh lơh nền ơm wơl đah ne hiòng Jordan! 

8Ơ Yàng Jehôwa, ñchi añ rgơi đơs tòm tŭ cau Israel neh wèt ngkòi bol khai di đap 
cau sò tơm bol khai dê taih? 

9Làng bol Kanaan mơ jơh ală làng bol ơm tòm lơgar rơp kơno bơh ală bơta hơ̆, 
mơ bol khai rơp gơrwàng bol hi mơ tơnroh sơnđan bol hi bơh di ù; gen ñchi 
Kơnràñ rơp lơh mơ sơnđan dờng Kơnràñ dê taih?” 

Tồi glài Akan dê mơ bơta lơh glài khai 
10Yàng Jehôwa đơs mơ Jôsue lah: “Ñă tĕ, ñchi mê lơh blup mat di ù behơ̆ taih? 

11Israel neh tìs glài; bol khai neh lơh tìs mơ bơta ho bal Añ jê mơ Añ neh sồr bol 
khai pal prap. Bol khai neh ai phan pal phi ơn; bol khai neh kơñau, neh lơh bơta 
blac pơrlồm mơ neh ơn ală phan hơ̆ bal mơ ală phan tòm bol khai dê. 

12Gen tàng làng bol Israel ò rgơi ntào tòmdră di đap cau sò tơm bol khai dê. Bol 
khai wèt ngkòi di đap ală cau sò tơm bol khai dê, tài bơh bol khai neh gơlik gơs 
phan pal phi ơn nàng tơnroh să tòm bol khai dê. Añ rơp ò ơm bal mơ bol mê tai, 
dilah bol mê ò tơnroh phan pal phi ơn hơ̆ bơh digùl bol mê. 

13Guh tĕ, lơh sàng goh làng bol in, mơ đơs mơ bol khai lah: ‘Bol mê lơh tĕ să tòm 
he sàng goh tòm ngai hìng, bơh do la jơnau Jehôwa Yàng Tom Trồ Israel dê đơs 
lah: “Ơ Israel, ală phan pal tơnroh gam ơm digùl bol mê: bol mê ò rgơi tòmdră 
jai mơ ală cau sò tơm bol mê dê jơl tus di tŭ bol mê neh tă sang ală phan pal 
tơnroh hơ̆ bơh digùl bol mê.” 

14Gen tàng drim hìng kòp jơi bơtiàn bol mê rơp tơlik mat di đap Yàng Jehôwa, 
jơi bơtiàn lơi mơ Yàng Jehôwa sơnio gen kòp mpồl tòm jơi bơtiàn hơ̆ rơp lòt tus 
hơđap, mpồl lơi mơ Yàng Jehôwa sơnio, gen kòp nơm hìu nhă tòm mpồl hơ̆ pal 

lòt tus hơđap, mơ hìu nhă lơi mơ Yàng Jehôwa sơnio, gen kòp nă cau klau tòm 
hìu nhă hơ̆ pal lòt tus hơđap. 

15Cau lơi kòl sơnio neh gơs ală phan pal tơnroh gen rơp kong chu tòm ồs bal mơ 
jơh ală phan gơrê bal mơ khai, tài bơh khai neh lơh tìs mơ bơta ho bal Yàng 
Jehôwa dê, mơ neh lơh dô bơta tràl sơrbil tòm Israel.’” 

16Behơ̆ Jôsue guh gòñ bơh drim, khai sồr kòp jơi bơtiàn Israel lòt tus hơđap, mơ 
jơi bơtiàn Juda kòl sơnio. 

17Kòp mpồl tòm jơi bơtiàn Juda lòt tus hơđap, mơ mpồl Jerah kòl sơnio. Kòp hìu 
nhă tòm mpồl Jerah lòt tus hơđap, mơ hìu nhă Japdi kòl sơnio. 

18Jôsue sồr kòp nă cau klau tòm hìu nhă Japdi lòt tus hơđap, gen Akan kòn klau 
Karmi, sau Japdi, se Jerah tòm jơi bơtiàn Juda, kòl sơnio. 

19Gen Jôsue đơs mơ Akan lah: “Ơ kòn klau añ jê, lơh gơklŏ tĕ Jehôwa Yàng Tom 
Trồ Israel dê, mơ yal glài tĕ mơ Kơnràñ; tŭ do yal tĕ añ in ñchi mê neh lơh, bañ 
pồn bơta hơ̆ bơh di añ.” 

20Mơ Akan ho lah: “Ngan, añ la cau neh tìs glài mơ Jehôwa Yàng Tom Trồ Israel 
dê, mơ do la bơta añ neh lơh: 

21Tòm tŭ añ gŏ tòm phan phà kup gơs dô nơm ào jrùh hàng mơnĕ bơh Sinar, bàr 
rhiang sieklơ priă, mơ dô pơnai màh kơnjơ̆ pram jơt sieklơ, añ neh hàm kòñ ală 
phan hơ̆ mơ neh ai gơ. Tŭ do ală phan hơ̆ neh pồn tòm ù tòm dơlam sàl añ jê, bal 
mơ priă ơm hơđơm.” 

22Behơ̆ Jôsue sồr cau lòt mơ bol khai ntoat tus hơ sàl, gŏ ală phan hơ̆ pồn tòm sàl 
khai dê bal mơ priă ơm hơđơm. 

23Bol khai ai ală phan hơ̆ bơh di sàl mơ cèng tus hơ Jôsue mơ jơh làng bol Israel, 
mơ bol khai ràng ală phan hơ̆ di đap Yàng Jehôwa. 

24Gen Jôsue mơ jơh Israel kup Akan la kòn sau Jerah bal mơ priă, ào jrùh, pơnai 
màh, ală kòn klau mơ ală kòn ùr khai dê, kơnrồ, alàng mơ belàt khai dê, sàl khai 
dê mơ jơh ală phan khai gơs mơ cèng tus hơ Thòng Akôr. 

25Jôsue đơs lah: “Ñchi bơh tài mê cèng bơta bòl glar hơđang bol hi taih? Yàng 
Jehôwa rơp cèng bơta bòl glar hơđang mê tòm ngai do.” Gen jơh Israel cơm lŭ 
tơnchơt khai, mơ chu bol khai tòm ồs, sơrbì lŭ hơđang bol khai. 

26Mơ rơndap lŭ dô gơnru dờng hơđang ƀồc Akan, gam tus ngai do. Gen Yàng 
Jehôwa rài bơta gơjrañ duh hơng Kơnràñ dê. Gen tàng, tiah hơ̆ geh sơnđan la 
thòng Akôr jơl tus di ngai do. 

Jôsue 8 

Tòmpìt ai ƀòn Ahi 

1Gen Yàng Jehôwa đơs mơ Jôsue lah: “Mê bañ rngòt, bañ gơplơ̆ nùs; lam tĕ jơh 
cau ling tòmlơh bal mơ mê, mơ guh tus hơ Ahi, bơh Añ neh jào tòm tê mê bơtau 
Ahi dê, bal mơ làng bol, ƀòn dờng mơ lơgar khai dê. 

2Mê rơp lơh di Ahi mơ bơtau gơ dê kung be mê neh lơh di Jerikô mơ bơtau gơ 
dê; mìng bơh ală phan phà kup bal mơ phan poan jơng gơ dê bol mê rơp ai be 
phan phà kup să tòm bol mê in. Ơn dô mpồl kơp òm tòmdră bơh ngkòi ƀòn 
dờng.” 

3Behơ̆ Jôsue mơ jơh ală cau ling tòmlơh rcang lik lòt tòmlơh mơ ƀòn Ahi. Jôsue 
sac rwah pe jơt rbô nă cau jak tòmlơh, sồr bol khai lik lòt tòm trồ mang, 

4mơ ai jơnau sồr lah: “Bol mê kơp mòc tĕ đah ngkòi ƀòn; bañ lòt ngài ir bơh ƀòn, 
mơya jơh tơl nă bol mê ơm ngac mat. 

5Ai añ mơ jơh ală cau bal mơ añ rơp tus rềp hơ ƀòn. Tòm tŭ bol khai lik bơh ƀòn 
nàng tòmdră mơ bol hi be dơ̆ lài, bol hi rơp dô bơh di bol khai. 

6Bol khai rơp ting jat bol hi jơl tus bol hi neh lam bol khai ngài bơh di ƀòn dờng; 
bơh bol khai rơp đơs, ‘bol khai dô bơh di bol he kung be dơ̆ lài.’ Tòm tŭ bol hi dô 
bơh di bol khai, 

7bol mê pal guh bơh di tiah bol mê ơm kơp òm mơ tòmpìt ai ƀòn; bơh Jehôwa 
Yàng Tom Trồ bol mê dê rơp jào gơtòm tê bol mê. 

8Mơ tòm tŭ bol mê neh ai geh ƀòn rau, gen bol mê pal chu gơ. Lơh tĕ jat be jơnau 
Yàng Jehôwa neh sồr. Sền tĕ, añ neh ai jơnau sồr bol mê.” 

9Gen Jôsue sồr bol khai lik lòt; bol khai lòt tus di tiah ơm kơp òm mơ bol khai ơm 
kơp digùl Betel mơ Ahi, đah mattơngai mut Ahi dê; ai Jôsue ơm mang hơ̆ digùl 
làng bol tòm sàl. 

10Rìng àng, Jôsue guh gòñ pơjum làng bol mơ lik lòt; bal mơ ală cau kwang kra 
Israel dê, di đap làng bol tus hơ ƀòn Ahi. 

11Jơh ală cau ling tòmlơh ơm bal mơ khai lik lòt tus rềp di đap ƀòn mơ lơh sàl 
đah đang Ahi, gơs dô nơm croh digùl bol khai mơ Ahi. 

12Jôsue ai pram rbô nă cau ling, sồr bol khai kơp òm digùl Betel mơ Ahi, đah 
mattơngai mut ƀòn dê. 

13Bol khai rơndap ală cau ling nàng tòmlơh, mpồl lơh sàl đah đang ƀòn dê mơ 
mpồl sền gàr kơp òm bơh ngkòi đah mattơngai mut ƀòn dê. Mơya mang hơ̆ Jôsue 
ơm tòm thòng. 

14Tòm tŭ bơtau Ahi gŏ bơta hơ̆ gen khai mơ jơh ală làng bol khai dê, la ală cau 
ơm tòm ƀòn sơrbac sơrbang lik lòt gòñ bơh àng drim tus di tiah neh lơh nền tòm 
toh di đap Arabah nàng tòmlơh mơ cau Israel. Mơya khai ò git gơs cau kơp òm 
nàng tòmlơh mơ khai đah ngkòi ƀòn. 

15Jôsue mơ jơh Israel lơh be alah di đap bol khai mơ dô hơ đah ƀlàng ngềt ngơt. 

16Behơ̆ jơh làng bol tòm ƀòn hòi bal mơ gơp nàng ting jat bol khai, mơ bol khai 
ting jat Jôsue, bol khai neh kòl lam lòt ngài bơh di ƀòn. 

17Ò gơs dô nă cau klau lơi gam ơm wơl tòm Ahi hala Betel mơ ò lik ting jat Israel; 
bol khai lòi ƀòn ơm pò gòi, mơ ting jat Israel. 

18Gen Yàng Jehôwa đơs mơ Jôsue lah: “Yơr tĕ đào mê at tòm tê wèt hơ ƀòn Ahi, 
bơh Añ rơp jào gơtòm tê mê dê.” Mơ Jôsue yơr đào khai at tòm tê wèt hơ ƀòn 
Ahi. 

19Tòm tŭ khai yơr tê khai dê gen mpồl ơm kơp òm guh mhar bơh di tiah bol khai 
ơm kơp mơ brồ tus hơđap. Bol khai mut tòm ƀòn, tòmpìt ai gơ mơ chu gơ mơ ồs 
mo. 

20Ală cau Ahi wơlke sền gŏ ñhŭ bơh ƀòn guh hơ trồ; mơya bol khai ò rgơi dô hơ 
đah do hala đah ne, tài bơh cau Israel neh dô đah ƀlàng ngềt ngơt tơrwơl lơh ală 
cau ting jat bol khai. 

21Tòm tŭ Jôsue mơ jơh cau Israel gŏ ală cau kơp òm neh tòmpìt ai ƀòn mơ gŏ 
ñhŭ guh bơh ƀòn, gen bol khai rê wơl lơh cau Ahi. 

22Ală cau neh kơp òm kung lik bơh ƀòn mơ lơh cau Ahi sơl; bol khai kòl gơrwàng 
gùt dar, cau Israel tơnchơt bol khai jơl tus di tŭ ò gam dô nă cau lơi kis hala dô 
nă cau lơi dô klàs. 

23Mơya bol khai kup bơtau Ahi gam kis mơ cèng khai tus hơ Jôsue. 

24Tòm tŭ cau Israel neh sir tơnchơt jơh cau ƀòn Ahi tòm ƀlàng ngềt ngơt la tiah 
bol khai ting jat bol hơ̆, mơ tòm tŭ jơh tơl nă tòm bol khai jơl tus di cau lồi dut 
neh gơplơ̆ chơt bơh đào, jơh cau Israel rê wơl hơ Ahi mơ brồ lơh gơ mơ đào. 

25Jơh ală cau neh gơplơ̆ chơt tòm ngai hơ̆, ală cau klau, ală cau ùr la jơh ală làng 
bol Ahi, jơt bàr rbô nă. 

26Bơh Jôsue ò tơmù tê khai dê, bơh khai neh pò tơlik đào khai dê jơl tus di tŭ 
khai neh tơnroh jơh ală cau tòm ƀòn Ahi. 

27Mìng ală phan poan jơng mơ ală phan phà geh bơh ƀòn hơ̆, cau Israel ai lơh 
gơs be phan phà kup să tòm bol khai in, jat be Yàng Jehôwa neh nting sồr Jôsue. 

28Behơ̆ Jôsue neh chu ƀòn Ahi, mơ neh lơh gơ in gơlik dô gơnru tơrlah tơrlơm 
gam sùm sùm, be gơ gơs tus di ngai do. 

29Khai yồng bơtau Ahi hơđang dô nơm chi jơl tus di mho; tŭ mattơngai mut, 
Jôsue ai jơnau sồr tơmù ƀồc khai bơh di chi mơ sơrbì gơ di mpồng ƀòn, mơ bol 
khai rơndap lŭ dô gơnru dờng hơđang gơ gam tềng hơ̆ tus di ngai do. 

Lơh pa wơl bơta ho bal hơđang mơnơm Ebal 

30 Gen Jôsue bơt bơtào hơđang mơnơm Ebal dô nơm cơnòng duh khoai Jehôwa 
Yàng Tom Trồ Israel in, 

31 kung be Môise cau duh broă Yàng Jehôwa dê neh bơto sồr cau Israel, be neh 
cih tòm Sră Bơta Boh Lam Môise dê: “dô nơm cơnòng duh khoai bơt mơ lŭ òhềt 
phàt mơ òhềt ngui pơnhàt lòs.” Hơđang hơ̆ bol khai ơn phan duh khoai chu 
pơrguc Yàng Jehôwa in, mơ ơn phan duh khoai bơta ring lơngai dê. 

32Tềng hơ̆, di đap cau Israel, Jôsue pac hơđang lŭ bơta boh lam Môise dê mơ khai 
neh cih. 

33 Jơh Israel, cau làng bơdìh mơ cau làng tòm bal mơ ală cau kwang kra bol khai 
dê, ală cau kwang at bồ mơ ală cau kwang cahrña ntào bàr gah Đài Bơta Ho Bal 
Yàng Jehôwa dê, di đap ală cau gơnoar ơn phan duh khoai tòm jơi bơtiàn Lebi, 
la ală cau tùng Đài Bơta Ho Bal Yàng Jehôwa dê, nggùl tòm bol khai ơm di đap 
mơnơm Gerijim, mơ nggùl ơm di đap mơnơm Ebal, jat be Môise cau duh broă 
Yàng Jehôwa dê neh sồr dơ̆ sơnròp, mơ bol khai pal ai lơngai làng bol Israel in. 

34Tơnơ̆ mơ hơ̆, Jôsue sền jơh ală jơnau cih bơh bơta boh lam, bơta lơngai mơ 
bơta srat sơntơm, jat be neh cih tòm Sră Bơta Boh Lam. 

35Ò gơs dô jơnau lơi tòm jơh ală jơnau Môise nting sồr mơ Jôsue ò sền di đap 
mpồl jơnum Israel dê, gơs ală cau ùr, cau kơnòm, mơ cau làng bơdìh ơm digùl 
bol khai. 

Jôsue 9 

Cau Gabaôn ngui kai gơrmơ̆i nàng lơh bơta tòmho bal mơ Israel 
1Tòm tŭ ală cau bơtau ơm đah ne hiòng Jordan dê, ơm tòm lơgar kơh mơnơm, 
mơ tòm tiah liah rò gah Dàlềng Dờng hơ đah Liban, la bơtau làng bol Hetit, 
Amôrit, Kanaan, Pherijit, Hebit mơ Jebusit, kơno bơh bơta do, 

2bol khai pơjum bal nàng tòmlơh mơ Jôsue mơ Israel. 

3Mơya tòm tŭ làng bol ơm tòm Gabaôn kơno bơta Jôsue neh lơh di Jerikô mơ 
Ahi, 

4gen bol khai bơyai pal lơh blac pơrlồm: Bol khai lòt rcang phan ngui sa ơn tòm 
kơldung yau kơt hơđang alàng, ơn tơrnòm tòm nhồng gơltau sèt neh tơmbồl 
wơl. 

5Bol khai jă gơltau jă neh siar sèt mơ kơt wơl, mơ bol khai soh ồi ào yau. Jơh ală 
phan sa bol khai dê neh ro rañ mơ but bơsềt. 

6Bol khai lòt tus hơ Jôsue di tiah lơh sàl tòm Gilgal mơ đơs mơ khai mơ jơh ală 
cau Israel lah: “Bol hi neh tus bơh dô nơm lơgar ngài, dan lơh tĕ dô bơta tòmho 
bal mơ bol hi.” 

7 Cau Israel đơs mơ ală cau Hebit lah: “Digơlan bol mê ơm rềp mơ bol hi; behơ̆ 
gen mbe bol hi rgơi lơh bơta tòmho bal mơ bol mê taih?” 

8Bol hơ̆ đơs mơ Jôsue lah: “Bol hi la cau duh broă ồng dê.” Mơya Jôsue đơs mơ 
bol khai lah: “Bol mê la ñcau? Bol mê tus bơh lơi taih?” 

9Bol hơ̆ ho lah: “Ală cau duh broă ồng dê neh tus bơh dô nơm lơgar ngài ngan, 
tài bơh bol hi neh kơno sơnđan Jehôwa Yàng Tom Trồ ồng dê. Bol hi neh kơno 
cau yal bơh Kơnràñ, mơ jơh ală bơta Kơnràñ neh lơh tòm lơgar Ejiptơ, 

10 mơ jơh ală bơta Kơnràñ neh lơh di bàr nă cau bơtau Amôrit ơm đah mattơngai 
lik hiòng Jordan dê, hơ̆ la Sihôn bơtau Hesbôn mơ Ok bơtau Basan at bồ tòm 
Astarôt. 

11Behơ̆ ală cau kwang kra bal mơ jơh làng bol tòm lơgar bol hi dê đơs mơ bol hi 
lah: ‘Cèng tĕ phan ngui sa nàng lòt gùng tus hơ làng bol hơ̆, mơ đơs mơ bol khai 
lah: “Bol hi la cau duh broă ală ồng dê; dan lơh tĕ dô bơta tòmho bal mơ bol hi.”’ 

12Do la piang lă bol hi dê; la phan sa lòt gùng gơ gam duh tòm ngai bol hi lik bơh 
hìu bol hi dê nàng tus hơ ală ồng, mơya tŭ do, sền tĕ gơ neh ro rañ mơ but bơsềt 
tai sơl. 

13Ală nhồng gơltau do gam tơrme tòm tŭ bol hi tuh bềng tơrnòm, mơya sền tĕ 
gơ neh klar sèt ngan ò git lơh. Ală ồi ào bol hi dê neh sut sèt mơ gơltau jă neh 
siar lơho tài bơh lòt gùng ngài.” 

14Cau Israel sền sơwì ală phan ngui sa bol hơ̆ dê mơ ò hòi lùp Yàng Jehôwa. 

15Gen Jôsue lơh dô bơta tòmho ring lơngai mơ bol hơ̆, mơ lòi bol khai in kis, mơ 
ală cau kwang at bồ mpồl jơnum Israel dê srat să tòmho mơ bol hơ̆. 

16Mơya pe ngai tơnơ̆ mơ tŭ neh lơh bơta tòmho bal mơ bol khai, cau Israel kơno 
lah bol hơ̆ la cau lơgar ơm rềp mơ bol khai. 

17Behơ̆ cau Israel ñă lòt gùng tòm pe ngai mơ tus hơ ală ƀòn dờng bol hơ̆ dê la 
Gabaôn, Kephirah, Beerôt mơ Kiriat Jearim, 

18mơya làng bol Israel ò lơh bol hơ̆ tài bơh ală cau kwang at bồ mpồl jơnum 
Israel dê neh ai sơnđan Jehôwa Yàng Tom Trồ Israel dê mơ srat să ho nền mơ 
bol hơ̆ rau. Jơh dô mpồl jơnum Israel dê yoam tòmdră di ală cau kwang at bồ, 

19mơya ală cau kwang at bồ đơs mơ mpồl làng bol lah: “Bol hi neh ai sơnđan 
Jehôwa Yàng Tom Trồ Israel dê mơ srat să ho nền mơ làng bol hơ̆ mơ tŭ do bol 
he ò rgơi ƀư di bol khai. 

20Do la bơta bol he rơp lơh gơwèt mơ bol hơ̆: bol he rơp lòi bol khai in kis nàng 
bơta gơjrañ dờng hơ̆ ò tuh hơđang bol he, tài bơh bol he ò prap gàr jơnau srat să 
ho nền mơ bol khai.” 

21Ală cau kwang at bồ đơs pơnjat tai lah: “Lòi bol khai in kis, mơya bol khai pal 
koh lòng ơnòng dà jơh mpồl jơnum Israel in.” Behơ̆, jơnau srat să tòmho ală cau 
kwang at bồ dê neh geh prap gàr. 

22Gen Jôsue hòi làng bol Gabaôn mơ đơs mơ bol khai lah: “Ñchi bơh tài bol mê 
neh pơrlồm bol hi mơ đơs lah: ‘Bol hi ơm ngài ngan bơh di ală ồng,’ mơya bol mê 
ngan la ơm rềp mơ bol hi behơ̆ taih? 

23Tŭ do bol mê gơkòl srat rma. Bol mê pal gơs cau koh lòng ơnòng dà tòm hìu 
Yàng Tom Trồ añ jê sùm sùm.” 

24Bol khai đơs mơ Jôsue lah: “Ală cau duh broă ồng dê neh kơno loh làng mbe 
Jehôwa Yàng Tom Trồ ồng dê neh ai jơnau gơnoar sồr Môise in la cau duh broă 
Kơnràñ dê, nàng ai ồng in jơh lơgar do mơ tơnroh jơh ală làng bol tòm lơgar bơh 
di đap ồng. Behơ̆ bol hi rngòt roh bơta kis bol hi dê tòm tê ồng, gen tàng bol hi 
neh lơh bơta hơ̆. 

25Tŭ do bol hi ơm tòm tê ồng, lơh tĕ di bol hi bơta lơi ồng kơlôi la niam mơ di.” 

26Behơ̆ Jôsue dong bol khai klàs bơh di cau Israel mơ cau Israel ò tơnchơt bol 
khai. 

27Tòm ngai hơ̆, Jôsue lơh di bol khai gơs cau koh lòng ơnòng dà mpồl jơnum in 
mơ cơnòng duh khoai Yàng Jehôwa in tòm tiah Kơnràñ rơp sac rwah; mơ bol 
khai lơh behơ̆ jơl tus di ngai do. 

Jôsue 10 

Mattơngai ơm dơh wơl 
1Tòm tŭ Adônijedek la bơtau Jerusalem dê, kơno lah Jôsue neh tòmpìt ai ƀòn Ahi, 
mơ neh tơnroh gơ jơh hir, lơh di ƀòn Ahi mơ bơtau gơ dê kung be khai neh lơh 
di ƀòn Jerikô mơ bơtau gơ dê; mơ mbe làng bol Gabaôn neh lơh dô bơta tòmho 
bal mơ làng bol Israel mơ ơm bal mơ bol khai, 

2gen bơtau mơ làng bol khai dê gơlik rngòt rngơt dờng ngan, tài bơh Gabaôn la 
dô nơm ƀòn dờng, kung be dô nơm tòm ală ƀòn dờng bơtau dê, dờng rlau mơ 
ƀòn Ahi, mơ jơh ală cau klau gơ dê la cau ling jak tòmlơh. 

3Gen tàng Adônijedek la bơtau Jerusalem sồr cau lòt tus hơ Hôham la bơtau 
Hebrôn, Phiram la bơtau Jarmut, Japhia la bơtau Lakis, mơ Debir la bơtau Eglôn 
mơ đơs lah: 

4“Guh tĕ tus hơ do dong añ nàng tòmlơh mơ Gabaôn; tài bơh gơ neh lơh bơta 
tòmho bal mơ Jôsue mơ làng bol Israel.” 

5Gen pram nă cau bơtau làng bol Amôr dê, hơ̆ la ală bơtau Jerusalem, Hebrôn, 
Jarmut, Lakis mơ Eglôn pơjum jơh ală mpồl ling bol khai dê. Bol khai guh bal mơ 
jơh ală mpồl ling bol khai dê mơ bơtào sàl nàng tòmdră mơ brồ lơh cau Gabaôn. 

6Cau Gabaôn sồr cau lòt yal mơ Jôsue ơm tòm tiah sàl tòm Gilgal mơ đơs lah: 
“Dan bañ sang ală cau duh broă ồng dê, mhar guh tus hơ bol hi mơ dong tă bol 
hi, tài bơh jơh ală bơtau làng bol Amôr bơh di lơgar kơh mơnơm neh pơjum bal 
tòmsò mơ bol hi.” 

7Behơ̆ Jôsue guh bơh Gilgal bal mơ jơh mpồl ling khai dê, bal mơ jơh ală cau ling 
tòmlơh jak. 

8Yàng Jehôwa đơs mơ Jôsue lah: “Bañ rngòt di bol khai, Añ neh jào bol khai tòm 
tê mê; ò gơs cau lơi tòm bol khai rgơi ntào jai di đap mê.” 

9Behơ̆ Jôsue bơh Gilgal lòt mang àng mơ nisơna brồ lơh bol hơ̆. 

10Yàng Jehôwa lơh bol hơ̆ in gơnsràng rngòt mơ kong alah di đap Israel. Cau 
Israel geh pha dờng ngan tòm Gabaôn mơ ting jat bol hơ̆ tòm gùng kơh Bet 
Hôrôn mơ tơnchơt bol khai rò gùng jơl tus di Ajekah mơ Makedah. 

11Tòm tŭ bol hơ̆ ntoat dô bơh di đap Israel tòm gùng mù kơh bơh Bet Hôrôn tus 
hơ Ajekah, gen Yàng Jehôwa tơndùh hơđang bol khai mìu lŭ dờng bơh đang trồ, 
mơ khà cau chơt bơh mìu lŭ la oă rlau mơ khà cau kòl Israel tơnchơt mơ đào. 

12Tòm ngai Yàng Jehôwa jào phi làng bol Amôr cau Israel in, gen Jôsue đơs mơ 
Yàng Jehôwa di đap Israel lah: “Ơ mattơngai, ơm dơh wơl tĕ hơđang Gabaôn; Ơ 
mat kơnhai, ơm dơh wơl tĕ hơđang thòng Aijalôn.” 

13 Mattơngai ơm wơl, mơ mat kơnhai ơm dơh wơl, jơl tus di tŭ làng bol neh sal 
wơl di cau sò tơm bol khai dê, Bơta do ò di neh geh cih tòm sră Jasar ơ? 
Mattơngai ơm dơh wơl digùl trồ mơ ò ñơp pơgap jơh dô ngai. 

14Bơh yau òr jơl tus di ngai do ò gŏ tŭ lơi gơs dô ngai lơi be ngai hơ̆, la ngai mơ 
Yàng Jehôwa neh dòp jơnau hòi dan dô nă kòn mơnus dê. Ngan la Yàng Jehôwa 
neh tòmlơh làng bol Israel in. 

15Lồc behơ̆ Jôsue mơ jơh Israel rê wơl hơ tiah lơh sàl tòm Gilgal. 

Pram nă cau bơtau kòl tơnchơt 
16Mơ tai, pram nă cau bơtau neh dô mơ pồn să bol khai tòm rgồng lŭ tòm 
Makedah. 

17Gơs cau yal Jôsue in lah: “Cau neh bàn pram nă cau bơtau hơ̆ pồn să tòm rgồng 
lŭ tòm Makedah,” 

18gen khai sồr lah: “Pơrlă tĕ ală lŭ dờng lềt bơr rgồng lŭ mơ ơn dô êt nă cau kơp 
gàr gơ. 

19Mơya bol mê bañ ơm wơl! Ting jat tĕ cau sò tơm, brồ lơh bơh tơnơ̆ bol khai, 
mơ bañ lòi bol khai mut tòm ală ƀòn dờng bol khai dê; bơh Jehôwa Yàng Tom 
Trồ bol mê dê neh jào phi bol khai tòm tê bol mê.” 

20Tòm tŭ Jôsue mơ ală cau Israel neh sir tơnchơt oă ngan cau tòm bol khai, jơl 
tus neh tơnchơt goh jơh, mơ tòm tŭ ală cau gam kis neh mut tòm ală ƀòn kơ̆ cê, 

21jơh mpồl làng bol rê wơl lơngap lơngai hơ Jôsue tòm tiah lơh sàl tòm Makedah, 
ò gơs dô nă cau lơi khin đơs dô jơnau tòmdră mơ cau Israel. 

22Jôsue đơs lah: “Pò tĕ bơr rgồng lŭ mơ lam pram nă cau bơtau hơ̆ lòt tus hơ añ.” 

23Gen bol khai lam pram nă cau bơtau hơ̆ lik lòt tus hơ Jôsue, hơ̆ la ală bơtau 
Jerusalem, Hebrôn, Jarmut, Lakis mơ Eglôn. 

24Tòm tŭ cau lam pram nă bơtau hơ̆ tus hơ Jôsue, gen Jôsue hòi pơjum jơh ală 
cau Israel mơ đơs mơ ală cau kwang at bồ ling neh lòt bal mơ khai lah: “Tus tĕ 
hơ do mơ jă jơng bol mê dê di ngko ală cau bơtau do.” Gen bol khai tus hơđap 
mơ jă jơng di ngko ală cau bơtau hơ̆. 

25Jôsue đơs mơ bol khai lah: “Bañ rngòt, bañ gơplơ̆ nùs. Gơs tĕ pràn kơldang mơ 
khin cha. Do la bơta mơ Yàng Jehôwa rơp lơh di jơh ală cau sò tơm mơ bol mê 
rơp tòmlơh.” 

26Lồc behơ̆ Jôsue tơnchơt ală bơtau hơ̆ mơ yồng bol khai hơđang pram nơm chi, 
mơ pram nă bơtau hơ̆ kong yồng tềng hơ̆ tus di mho. 

27Tòm tŭ mattơngai mut, Jôsue ai gơnoar sồr cau tơmù ală ƀồc hơ̆ bơh di ală chi 
mơ sơrbì bol khai tòm rgồng lŭ la tiah bol khai neh pồn să bơh lài. Bol khai dap 
ală lŭ dờng gam jơl tus di ngai do. 

28Tòm ngai hơ̆, Jôsue tòmpìt ai Makedah. Khai ai đào tơnroh ƀòn bal mơ bơtau 
gơ dê. Khai tơnroh jơh ală cau tòm hơ̆, ò lòi dô nă cau lơi gam kis. Khai lơh di cau 
bơtau Makedah kung be khai neh lơh di cau bơtau Jerikô. 

Tòmpìt ală ƀòn đah đơm 
29Gen Jôsue bal mơ jơh Israel lòt bơh Makedah tus hơ Lipna mơ tòmlơh mơ gơ. 

30Yàng Jehôwa kung jào phi ƀòn dờng hơ̆ bal mơ bơtau gơ dê tòm tê Israel. Jôsue 
ai đào tơnroh ƀòn dờng hơ̆ bal mơ jơh ală cau ơm tòm gơ; ò lòi dô nă cau lơi gam 
kis. Khai lơh di bơtau gơ dê kung be khai neh lơh di bơtau Jerikô. 

31Tơnơ̆ hơ̆ Jôsue bal mơ jơh Israel lòt bơh Lipna tus hơ Lakis, khai rơndap mpồl 
ling mơ brồ lơh gơ. 

32Yàng Jehôwa jào phi Lakis tòm tê Israel mơ Jôsue ai ƀòn hơ̆ tơnơ̆ mơ bàr ngai 
tòmlơh. Khai ai đào tơnroh ƀòn dờng hơ̆ bal mơ jơh ală cau tòm gơ kung be khai 
neh lơh di Lipna. 

33Tòm tŭ hơ̆ Hôram la cau bơtau Gejer neh guh nàng dong kòl Lakis, mơya Jôsue 
lơh alah khai bal mơ mpồl ling khai dê tian gơs ò gam dô nă cau lơi kis. 

34Gen Jôsue bal mơ jơh Israel lòt bơh Lakis tus hơ Eglôn. Bol khai rơndap mpồl 
ling mơ brồ lơh gơ. 

35Tòm dô ngai hơ̆ bol khai tòmpìt ai ƀòn mơ ai đào tơnroh jơh tơl nă cau tòm gơ 
kung be khai neh lơh di Lakis. 

36Gen Jôsue bal mơ jơh Israel guh bơh Eglôn tus hơ Hebrôn mơ brồ lơh gơ. 

37Bol khai tòmpìt ai ƀòn mơ ai đào tơnroh gơ bal mơ bơtau gơ dê mơ ală ƀòn gơ 
dê bal mơ jơh tơl nă cau tòm gơ, ò lòi dô nă cau lơi gam kis. Khai tơnroh jơh ƀòn 
bal mơ ală cau tòm hơ̆ kung be khai neh lơh di Eglôn. 

38Lồc behơ̆, Jôsue bal mơ jơh Israel rê wơl mơ brồ lơh Debir. 

39Khai tòmpìt ai ƀòn dờng, bơtau gơ dê mơ ală ƀòn gơ dê, mơ ai đào tơnroh jơh; 
bol khai tơnchơt jơh ală cau ơm tòm gơ, ò lòi dô nă cau lơi gam kis. Be khai neh 
lơh di Hebrôn mơ kung be khai neh lơh di Lipna mơ bơtau gơ dê, kung behơ̆ khai 
neh lơh di Debir mơ bơtau gơ dê sơl. 

40Behơ̆ Jôsue tòmpìt ai jơh dô kơnhwàl hơ̆, la hơđang mơnơm, tiah Negep, ală 
tiah jơng mơnơm đah mattơngai mut mơ ală kơh mơnơm, bal mơ jơh ală bơtau 
bol gơ dê, khai ò lòi dô nă cau lơi gam kis. Khai tơnroh jơh ală phan tă nhơm jat 
be jơnau gơnoar sồr Jehôwa Yàng Tom Trồ Israel dê. 

41Jôsue neh tòmlơh pha rlau mơ bol khai bơh Kades Barnea tus Gaja mơ bơh jơh 
dô kơnhwàl lơgar Gôsen tus hơ Gabaôn. 

42Jôsue tòmlơh pha rlau mơ jơh ală cau bơtau do mơ tòmpìt ai jơh ală lơgar bol 
khai dê tòm dô dơ̆ lòt tòmlơh, tài bơh Jehôwa Yàng Tom Trồ Israel dê neh tòmlơh 
Israel in. 

43Gen Jôsue bal mơ jơh Israel rê wơl hơ tiah lơh sàl tòm Gilgal. 

Jôsue 11 

Jôsue tòmlơh pha rlau mơ ală cau bơtau đah đang 
1Tòm tŭ Jabin la bơtau Hajor kơno bơh bơta do, gen khai pơyoa jơnau tus hơ 
Jôbap la bơtau Madôn dê, hơ ală bơtau Simrôn mơ Aksap dê, 

2mơ tus hơ ală bơtau ơm đah đang lơgar kơh mơnơm, tòm Arabah đah đơm 
Kineret, ơm di jơng mơnơm đah mattơngai mut mơ ơm tòm Naphôt Dôr đah 
mattơngai mut, 

3tus hơ làng bol Kanaan ơm đah mattơngai lik mơ đah mattơngai mut, tus hơ ală 
làng bol Amôrit, Hetit, Pherijit mơ Jebusit ơm tòm lơgar kơh mơnơm, hơ làng 
bol Hebit ơm di jơng mơnơm Hermôn tòm kơnhwàl lơgar Mispa. 

4Bol khai lik lòt bal mơ jơh ală mpồl ling dờng bol khai dê, khà gal ngan be bràs 
di gah dàlềng, bal mơ oă ngan ơseh mơ rơndeh lòs tòmlơh. 

5Jơh ală bơtau do pơjum dô bă bal jơh ală mpồl ling bol khai dê mơ lơh sàl bal di 
gah dà Merôm, nàng tòmlơh mơ Israel. 

6Yàng Jehôwa đơs mơ Jôsue lah: “Bañ rngòt di bol khai bơh di jơ do ngai hìng, 
Añ rơp jào phi jơh bol khai tòm tê Israel dê nàng tơnchơt; mê rơp koh kơjòn ală 
ơseh bol khai dê, mơ chu ală rơndeh lòs tòmlơh bol khai dê tòm ồs.” 

7Gen Jôsue mơ jơh dô mpồl ling khai dê nisơna tus hơ bol khai di gah dà Merôm 
mơ brồ lơh bol khai. 

8Mơ Yàng Jehôwa jào phi bol khai tòm tê Israel. Israel lơh bol hơ̆ mơ ting jat bol 
khai tus di lồi gùng lòt hơ Sidôn Dờng, mơ Misrephôt Maim, mơ hơ thòng Mispa 
tòm đah mattơngai lik, bol khai tơnchơt jơh ò lòi dô nă lơi gam kis. 

9Jôsue lơh di bol khai jat be jơnau Yàng Tom Trồ neh sồr khai lơh; khai koh kơjòn 
ală ơseh bol hơ̆ dê mơ chu ală rơndeh lòs tòmlơh bol khai dê tòm ồs. 

10Tŭ hơ̆ Jôsue rê wơl tòmpìt ai ƀòn Hajor mơ ai đào tơnchơt bơtau gơ dê; Bơh 
lài Hajor la bồ hơđang jơh ală lơgar bơtau ne. 

11Bol khai ai đào tơnchơt jơh ală cau ơm tòm hơ̆, ò lòi dô nơm phan tă nhơm lơi 
gam kis, mơ khai chu ƀòn Hajor mơ ồs. 

12Mơ jơh ală ƀòn dờng ală bơtau hơ̆ dê, bal mơ ală cau bơtau bol gơ dê. Jôsue 
tòmpìt ai ƀòn, ngui đào tơnchơt jơh jat be Môise la cau duh broă Yàng Jehôwa dê 
neh sồr. 

13Mơya cau Israel ò chu ƀòn dờng lơi ơm hơđang ală mơnơm, mìng Hajor lơm; 
Jôsue neh chu ƀòn hơ̆. 

14Ală phan tòmpìt geh bal mơ jơh ală phan poan jơng ală ƀòn hơ̆ di cau Israel lơh 
gơs phà kup bol khai dê; mơya jơh ală làng bol, gen bol khai tơnchơt mơ đào, ò 
lòi dô nơm phan tă nhơm lơi gam kis. 

15Be Yàng Jehôwa neh sồr Môise la cau duh broă Kơnràñ dê, gen Môise kung neh 
sồr Jôsue behơ̆ sơl, mơ Jôsue neh lơh jat jơh; tòm jơh ală jơnau sồr mơ Yàng 
Jehôwa neh sồr Môise, gen Jôsue ò sang lòi dô jơnau lơi. 

16Behơ̆ Jôsue tòmpìt ai jơh lơgar hơ̆, lơgar kơh mơnơm, tiah Negep, jơh ù tiah 
Gôsen, ală tiah jơng mơnơm, Arabah mơ tiah lơgar kơh mơnơm Israel dê mơ ală 
tiah liah gơ dê, 

17bơh mơnơm Halak guh hơ đah Seir, tus hơ Baal Gat tòm thòng Liban di jơng 
mơnơm Hermôn. Khai kup jơh ală bơtau bol gơ dê pòng lơh mơ tơnchơt jơh bol 
khai. 

18Jôsue tòmlơh mơ ală bơtau hơ̆ tòm jŏ ngai. 

19Ò gơs ƀòn lơi lơh bơta tòmho ring lơngai mơ cau Israel, mìng cau Hibit, la cau 
ơm tòm Gabaôn. Jơh ală tiah hơ̆ neh tòmpìt geh tòm bơta tòmlơh. 

20 Bơh Yàng Jehôwa neh lơh bol khai in kơldang nùs, nàng bol khai tus tòmdră 
mơ Israel tòm bơta lơh kơlìn, tồ bol khai pal kong tơnroh jơh, mơ ò rgơi dòp 
bơta nđàc; mơya pal tơnroh jơh jat be Yàng Jehôwa neh sồr Môise. 

21Tòm tŭ hơ̆ Jôsue lòt tơnroh cau Anak ơm tiah lơgar kơh mơnơm, bơh Hebrôn, 
Debir, mơ Anap, bơh jơh ală tiah kơh mơnơm Juda dê, mơ bơh jơh ală tiah kơh 
mơnơm Israel dê. Jôsue tơnroh bol khai jơh hir bal mơ ală ƀòn dờng bol khai dê. 

22Ò gơs dô nă cau Anak lơi gam tòm lơgar cau Israel dê, mìng gam tòm Gaja, tòm 
Gat mơ tòm Asdôt. 

23Behơ̆ Jôsue tòmpìt ai jơh lơgar jat be jơh ală jơnau Yàng Jehôwa neh đơs mơ 
Môise, mơ ai lơgar hơ̆ Israel in lơh gơs sre brê jat be bơta tă khà ală jơi bơtiàn 
bol khai dê. Mơ lơgar ơm rlô bơh bơta kơlìn. 

Jôsue 12 

Sơnđan ală cau bơtau gơkòl alah 
1 Do la ală cau bơtau tòm lơgar mơ làng bol Israel neh lơh alah, la ală lơgar đah 
mattơngai lik hiòng Jordan, bơh thòng Arnôn tus hơ mơnơm Hermôn, bal mơ 
ală tiah đah mattơngai lik Arabah dê: 

2Sihôn la bơtau cau Amôr ơm tòm Hesbôn, mơ at bồ bơh Arôer, la tiah rò gah 
thòng Arnôn, mơ bơh digùl thòng ngài tus tơn hơ hiòng Jabok, la nhàr lơgar cau 
Ammôn dê, hơ̆ la nggùl lơgar Galaat dê. 

3Mơ bơh Arabah tus hơ dàlềng đah mattơngai lik Kineret dê, mơ song di tiah Bet 
Jesimôt tus hơ Dàlềng Arabah dê, Dàlềng Chơt, đah đơm di jơng tiah mù kơh 
Pisgah dê. 

4Mơ bơtau Ok lơgar Basan dê, la dô nă cau gam wơl bơh làng bol Rephaim, khai 
ơm tòm Astarôt mơ Edrei, 

5mơ at bồ mơnơm Hermôn, Salekah, jơh lơgar Basan jơl tus hơ nhàr làng bol 
Gesur mơ Maakat, mơ hơđang nggùl lơgar Galaat tus hơ nhàr lơgar bơtau Sihôn 
tòm Hesbôn. 

6 Môise cau duh broă Yàng Jehôwa dê bal mơ làng bol Israel neh tòmlơh pha rlau 
mơ bol khai, mơ Môise cau duh broă Yàng Jehôwa dê neh ai lơgar bol khai dê cau 
Ruben, cau Gat mơ nggùl jơi bơtiàn cau Manase in lơh gơs sre brê tòm. 

Ală bơtau kong alah bơh Jôsue 
7Do la ală bơtau at bồ ală lơgar mơ Jôsue mơ làng bol Israel neh lơh alah đah 
mattơngai mut hiòng Jordan dê, bơh Baal Gat tòm thòng Liban tus hơ mơnơm 
Halak tiah guh hơ Seir. Jôsue ai lơgar bol khai dê cau Israel in nàng lơh gơs sre 
brê tòm, jat be bơta tòmpà ală jơi bơtiàn bol khai dê, 

8tiah lơgar kơh mơnơm, tiah jơng mơnơm, tiah Arabah, tiah mù kơh, tiah ƀlàng 
ngềt ngơt, tiah Negep la lơgar làng bol Hetit, Amôrit, Kanaan, Pherijit, Hebit, mơ 
Jebusit: 

9bơtau Jerikô, bơtau Ahi ơm rềp Betel, 

10bơtau Jerusalem, bơtau Hebrôn, 

11bơtau Jarmut, bơtau Lakis, 

12bơtau Eglôn, bơtau Gejer, 

13bơtau Debir, bơtau Geder, 

14bơtau Hôrmah, bơtau Arak, 

15bơtau Lipna, bơtau Adulam, 

16bơtau Makedah, bơtau Betel, 

17bơtau Thapuah, bơtau Hepher, 

18bơtau Aphek, bơtau Lasarôn, 

19bơtau Madôn, bơtau Harsô, 

20bơtau Simrôn Merôn, bơtau Aksap, 

21bơtau Thaanak, bơtau Megidô, 

22bơtau Kedes, bơtau Jôkneam tòm Karmel, 

23bơtau Dor tòm Naphôt Dor, bơtau Gôim tòm Gilgal, 

24bơtau Tirjah; jơh ală la pe jơt dùl nă cau bơtau. 

Jôsue 13 

Bơta tòmpà lơgar Kanaan 
(13:1 – 24:33) 

Ală kơnhwàl lơgar òhềt tòmpìt 
1Tòm tŭ Jôsue neh kra gen Yàng Jehôwa đơs mơ khai lah: “Mê neh să kra sơnam 
jòng mơ gam oă ù tiah pal tòmpìt lơh gơs sre brê. 

2Do la ù tiah gam òhềt tòmpìt ai: jơh dô kơnhwàl lơgar làng bol Philistin mơ làng 
bol Gesurit. 

3Bơh hiòng Sihor đah mattơngai lik lơgar Ejiptơ tus di nhàr đah đang Ekrôn dê, 
jơh ù tiah hơ̆ la gơrê bal mơ làng bol Kanaan (gơs pram nă bơtau at bồ làng bol 
Philistin dê, hơ̆ la bơtau Gaja, Asdôt, Askalôn, Gat, mơ Ekrôn la ù tiah làng bol 
Abim dê), 

4đah đơm jơh lơgar làng bol Kanaan dê, mơ Mearah gơrê bal mơ làng bol Sidôn 
tus hơ Aphek tus hơ nhàr làng bol Amôr dê, 

5mơ lơgar làng bol Gebalit, mơ jơh Liban tus hơ đah mattơngai lik, bơh Baal Gat 
ơm hơđơm mơnơm Hermôn tus di Lebô Hamat, 

6 jơh ală làng bol ơm tòm tiah lơgar kơh mơnơm bơh Liban tus hơ Misrephôt 
Maim, bal mơ jơh làng bol Sidôn. Să tòm Añ rơp ting bơtrơh bol khai bơh di đap 
làng bol Israel; mơ mê tòmpà tĕ ù tiah do làng bol Israel in lơh gơs sre brê jat be 
Añ neh sồr mê. 

7Behơ̆ tŭ do tòmpà tĕ ù tiah do sin jơi bơtiàn in mơ nggùl jơi bơtiàn Manase in 
nàng lơh gơs sre brê.” 

Tòmpà ù tiah đah mattơngai lik hiòng Jordan 
8 Cau Ruben, cau Gat mơ nggùl jơi bơtiàn Manase dê neh dòp sre brê mơ Môise 
tòmpà đah mattơngai lik hiòng Jordan jat be Môise cau duh broă Yàng Jehôwa 
dê neh ai bol khai in. 

9Ù tiah hơ̆ gơ lòt bơh Arôer di gah thòng Arnôn, bơh ƀòn dờng hơ̆ ơm digùl 
thòng, bal mơ jơh tiah kơh mơnơm Medeba tus hơ Dibôn; 

10mơ jơh ală ƀòn dờng bơtau làng bol Amôr la Sihôn, khai at bồ bơh Hesbôn tus 
hơ nhàr lơgar làng bol Amôrit dê; 

11mơ Galaat, mơ kơnhwàl làng bol Gesur, mơ làng bol Maakat dê, mơ jơh mơnơm 
Hermôn, mơ jơh Basan jơl tus hơ Salekah; 

12hơ̆ la làm jơh lơgar bơtau Ok dê tòm Basan, khai at bồ tòm Astarôt mơ tòm 
Edrei, dô nă khai la cau lồi dut gam wơl bơh làng bol Rephaim dê. Ală làng bol 
do Môise neh lơh alah mơ bơtrơh tơlik bol khai. 

13Mơya làng bol Israel òhềt bơtrơh làng bol Gesur mơ làng bol Maakat; gen tàng 
cau Gesur mơ cau Maakat gam ơm digùl cau Israel jơl tus di ngai do. 

14 Gơwèt mơ jơi bơtiàn Lebi gen Môise ò ai sre brê bol khai in; ală phan pơdơng 
chu duh khoai mơ ồs ơn Jehôwa Yàng Tom Trồ Israel in la sre brê bol khai dê, be 
Kơnràñ neh đơs mơ bol khai. 

Kơnhwàl lơgar cau Ruben dê 
15Môise neh tòmpà sre brê jơi bơtiàn Ruben in jat kòp mpồl hìu nhă bol khai dê. 

16Ù tiah bơh Arôer ơm di gah thòng Arnôn, mơ bơh ƀòn dờng hơ̆ ơm digùl thòng 
bal mơ jơh kơh mơnơm Medeba dê; 

17bal mơ Hesbôn mơ jơh ală ƀòn dờng gơ ơm tòm tiah kơh mơnơm, tơrgòm bal 
mơ Dibôn, Bamôt Baal, Bet Baal Meôn, 

18Jahas, Kedemôt, Mephaat, 

19Kiriathaim, Sipmah, Jeret Sahar ơm hơđang dòr thòng dê, 

20Bet Pheor, ală tiah mù kơh Pisga, Bet Jesimôt, 

21Jơh ală ƀòn dờng tòm tiah kơh mơnơm mơ jơh lơgar bơtau Sihôn la bơtau làng 
bol Amôr at bồ tòm Hesbôn. Môise neh lơh alah khai bal mơ ală cau at bồ Midian, 
Ebi, Rekem, Jur, Hur, mơ Reba la ală bơtau lơh gơs dô bă bal mơ Sihôn. 

22Bal mơ ală cau neh kòl làng bol Israel tơnchơt tòm tŭ tòmlơh, gơs Balaam, kòn 
klau Beô, khai la cau juh proh. 

23Nhàr ù tiah cau Ruben dê la hiòng Jordan mơ tiah rò gah hiòng. Hơ̆ la sre brê 
jơi bơtiàn Ruben dê jat hìu nhă bol khai dê bal mơ ală ƀòn dờng mơ ƀòn dềt. 

24Môise neh tòmpà sre brê jơi bơtiàn Gat in jat kòp mpồl hìu nhă bol khai dê. 

25Ù tiah bol khai dê la Jajer, mơ jơh ală ƀòn dờng Galaat, mơ nggùl lơgar làng bol 
Ammôn jơl tus hơ Arôer hơ đah mattơngai Rabah, 

26mơ bơh Hesbôn tus hơ Ramat Mispa mơ Betônim, mơ bơh Mahanaim tus hơ 
kơnhwàl lơgar Debir dê; 

27mơ tòm thòng Bet Haram, Bet Nimrah, Sukôt, Japhôn bal mơ tiah gam wơl tòm 
lơgar bơtau Sihôn tòm Hesbôn dê, hiòng Jordan mơ tiah rò gah hiòng, ngài tus 
tơn hơ tiah liah lồi dut dàlềng Kineret dê, đah mattơngai lik hiòng Jordan dê. 

28Ală ƀòn dờng do bal mơ ală ƀòn dềt bol gơ dê la sre brê jơi bơtiàn Gat dê, jat 
kòp mpồl hìu nhă bol khai dê. 

Kơnhwàl lơgar nggùl jơi bơtiàn Manase dê 
29Môise neh tòmpà sre brê nggùl jơi bơtiàn Manase in; gơ neh geh jào nggùl jơi 
bơtiàn kòn sau Manase in jat kòp mpồl hìu nhă bol khai dê. 

30Ù tiah bol khai dê bơh Mahanaim mơ làm jơh Basan, làm jơh lơgar bơtau Ok 
cau Basan dê, jơh ală tiah bơt ƀòn làng bol Jair dê tòm Basan, prau jơt nơm ƀòn 
dờng, 

31nggùl tiah Galaat mơ Astarôt, mơ Edrei, la ƀòn bơtau Ok tòm Basan. Hơ̆ la ù 
tiah neh jào cau Makir la kòn klau Manase dê jat kòp mpồl hìu nhă bol khai dê, 
mơ nggùl cau Makir dê. 

32Hơ̆ la sre brê mơ Môise neh tòmpà tòm tŭ khai ơm tòm ƀlàng Môap, đah ne 
hiòng Jordan, đah mattơngai lik Jerikô dê. 

33 Mơya gơwèt mơ jơi bơtiàn Lebi gen Môise ò ai sre brê lơi; bơh Jehôwa Yàng 
Tom Trồ Israel dê la sre brê bol khai dê, jat be Kơnràñ neh ho mơ bol khai. 

Jôsue 14 

Tòmpà ù tiah đah mattơngai mut hiòng Jordan 



427 

 

 
Sră Goh 

© 2018, United Bible Societies. 
  

 

 

1Do la sre brê mơ làng bol Israel neh dòp geh tòm lơgar Kanaan mơ Eleajar cau 
gơnoar ơn phan duh khoai, Jôsue kòn klau Nun, bal mơ ală cau kwang at bồ ală 
mpồl hìu nhă tòm jơi bơtiàn Israel dê neh tòmpà bol khai in. 

2 Sre brê bol khai dê neh geh tă khà jat be Yàng Jehôwa neh sồr Môise ai sin jơi 
bơtiàn mơ nggùl in. 

3 Bơh Môise neh ai bàr jơi bơtiàn mơ nggùl in sre brê đah ne hiòng Jordan; mơya 
gơwèt mơ cau Lebi gen Môise ò ai sre brê bol khai in. 

4Bơh jơi bơtiàn Jôsep gơs bàr jơi bơtiàn la Manase mơ Epraim; mơ cau Lebi ò 
geh pơnah sre brê tòm lơgar, mìng geh ală ƀòn dờng nàng ơm, bal mơ ƀlàng ñhơt 
ală mpồl belàt mơ phan poan jơng bol khai dê. 

5Behơ̆ làng bol Israel tòmpà lơgar jat be jơnau Yàng Jehôwa neh sồr Môise. 

Kalep dòp geh Hebrôn 
6 Tŭ hơ̆ cau Juda tus hơ Jôsue tòm Gilgal, mơ Kalep kòn klau Jephune la cau Kenit, 
đơs mơ khai lah: “Ồng git ñchi jơnau Yàng Jehôwa neh đơs mơ Môise la cau Yàng 
Tom Trồ dê tòm Kades Barnea bơh añ mơ ồng. 

7 Añ neh poan jơt nam tòm tŭ Môise cau duh broă Yàng Jehôwa dê sồr añ lòt bơh 
Kades Barnea nàng sền òm lơgar. Añ neh cèng khai in dô jơnau yal broă niam 
song ngan. 

8Mơya tòm mpồl añ jê la ală cau neh guh bal mơ añ neh lơh làng bol in gơplơ̆ 
nùs; bulah behơ̆, añ lòt jat Jehôwa Yàng Tom Trồ añ jê dô bă jơh nùs. 

9 Tòm ngai hơ̆ Môise srat să mơ ho nền lah: ‘Ngan, ù tiah jơng mê neh jă rơp la 
sre brê mê dê bal mơ kòn sau mê dê gam sùm sùm, tài bơh mê neh jơh nùs dòn 
song jat Jehôwa Yàng Tom Trồ añ jê.’ 

10Behơ̆ tŭ do, be ồng neh gŏ, Yàng Jehôwa neh sền gàr bơta kis añ jê, be jơnau 
Kơnràñ neh đơs, neh poan jơt pram nam bơh di tŭ Yàng Jehôwa neh đơs jơnau 
do mơ Môise, tòm tŭ Israel lòt tòm ƀlàng ngềt ngơt; mơ tềng do, ngai do añ neh 
phàm jơt pram nam. 

11Ngai do añ gam pràn kơldang kung be tòm ngai Môise neh sồr añ lòt, bơta pràn 
añ gơs tŭ do la kung be bơta pràn añ neh gơs tŭ hơ̆, nàng lòt tòmlơh, mơ nàng 
lòt mơ rê wơl. 

12Behơ̆, ai tĕ añ in tiah kơh mơnơm do mơ Yàng Jehôwa neh ho mơ añ tòm ngai 
hơ̆; bơh ồng neh kơno tòm ngai hơ̆ mbe cau Anakim neh ơm tềng hơ̆ mơ ală ƀòn 
dờng kơ̆ cê bol khai dê, hơ̆ digơlan Yàng Jehôwa neh ơm bal mơ añ, mơ añ rơp 
bơtrơh tơlik bol khai, be Yàng Jehôwa neh đơs.” 

13Gen Jôsue ai lơngai khai in, mơ ai tiah Hebrôn Kalep kòn klau Jephune in, lơh 
gơs sre brê. 

14Behơ̆ Hebrôn gơlik gơs sre brê Kalep kòn klau Jephune cau Kenit dê bơh di 
ngai hơ̆, tài bơh khai neh jơh nùs jat Jehôwa Yàng Tom Trồ Israel dê. 

15Lài òr cau sơnđan Hebrôn la Kiriat Arba; Arba do la cau dờng màng rlau jơh 
tòm làng bol Anakim. Behơ̆ lơgar ơm rlô bơh bơta kơlìn gơtoă. 

Jôsue 15 

Pơnah sre brê jơi bơtiàn Juda dê 
1Bơta tă khà jơi bơtiàn cau Juda in jat mpồl hìu nhă bol khai dê, mù hơ đah đơm 
nhàr lơgar Edôm dê, tus hơ ƀlàng ngềt ngơt Jin tòm tiah ngài rlau jơh đah đơm 
dê. 

2Nhàr đah đơm bol khai dê bơh tiah lồi Dàlềng Chơt dê, bơh ù tiah rềp di gah 
kwil dàlềng wèt hơ đah đơm; 

3gơ lòt lik hơ đah đơm bơh kơh Akrabim, lòt tơn tus hơ Jin mơ gan đah đơm 
Kades Barnea, tus tơn hơ Hesrôn, guh hơ Atda mơ gơrê wơl tus hơ Karka, 

4gơ lòt tơn hơ Asmôn, lik hơ croh Ejiptơ mơ tus di tiah lồi di gah dàlềng gơ dê; 
hơ̆ la nhàr đah đơm bol mê dê. 

5Nhàr đah mattơngai lik la Dàlềng Chơt tus di bơr hiòng Jordan. Mơ nhàr đah 
đang gơ bơh ù tiah di gah dàlềng di bơr hiòng Jordan 

6guh tus hơ Bet Hôglah, mơ lòt tơn đah đang Bet Arabah mơ tus hơ Lŭ tòm 
Bôhan, kòn klau Ruben dê, 

7mơ nhàr gơguh tus hơ Debir bơh Thòng Akôr mơ rê wơl đah đang tus hơ Gilgal, 
tòm toh di kơh Adummim ơm đah đơm thòng. Mơ nhàr gơ lòt tơn rò gah dà En 
Semes mơ lồi di En Rôgel. 

8Bơh tềng hơ̆ nhàr gơguh tus hơ Thòng Ben Hinôm rò kơh đah đơm ƀòn dờng 
Jebusit (hơ̆ la Jerusalem). Bơh nhàr hơ̆ gơguh tus hơ bồ mơnơm tòm toh di thòng 
Hinôm dê, đah đang mattơngai mut, tus đah đang lồi di thòng Rephaim; 

9Nhàr bơh bồ mơnơm hơ̆ tus di croh dà Nepthôah, mơ bơh tềng hơ̆ tus hơ ală 
ƀòn dờng mơnơm Eprôn dê mơ mù tus hơ nhàr Baalah (hơ̆ la Kiriat Jearim). 

10Mơ bơh hơ̆ gơ lòt gùt dar đah mattơngai mut bơh Baalah tus hơ mơnơm Seir, 
lòt tơn hơ đah đang mơnơm Jearim (hơ̆ la Kesalôn), mơ mù tus hơ Bet Semes 
bơh Thimna. 

11Nhàr gơ lòt tus hơ kơh mơnơm đah đang Ekrôn, gen lòt wơl hơ đah Sikerôn, 
lòt gan rò gah mơnơm Baalah mơ tus hơ Japneel. Nhàr gơ lồi di dàlềng. 

12Nhàr đah mattơngai mut lòt rò gah Dàlềng Dờng. Hơ̆ la nhàr lơgar gùt dar làng 
bol Juda jat ală mpồl hìu nhă bol khai dê. 

Kalep dòp geh pơnah sre brê 



429 

 

 
Sră Goh 

© 2018, United Bible Societies. 
  

 

 

13 Jat be jơnau gơnoar sồr Yàng Jehôwa dê, gen Jôsue ai Kalep kòn klau Jephune 
in dô pơnah ù tiah digùl làng bol Juda la Kiriat Arba, hơ̆ la Hebrôn, (Arba la bèp 
Anak dê). 

14Kalep ting bơtrơh bơh Hebrôn pe nă kòn klau Anak di la Sesai, Ahiman mơ 
Thalmai. 

15Bơh tềng hơ̆ khai lòt tòmlơh mơ cau ơm tòm (Debir la Kiriat Sepher). 

16Kalep đơs lah: “Cau lơi tòmlơh pha mơ Sepher mơ tòmpìt geh gơ, añ rơp ai 
khai in bau mơ kòn ùr añ jê.” 

17Gen Ôtniel kòn klau Kenas, kòn bi Kalep dê, tòmpìt ai ƀòn hơ̆; behơ̆ Kalep ai 
Ôtniel in bau mơ Aksah kòn ùr khai dê. 

18Tòm tŭ Aksah rê mơ Ôtniel, gen khai chồl Ôtniel dan mơ Kalep dô bă ƀlàng sre. 
Tòm tŭ Aksah mù bơh alàng khai dê, Kalep lùp khai lah: “Ñchi kòn kòñ taih?” 

19Khai ho lah: “Dan bèp ai kòn in dô nơm phan pà; tài bơh bèp neh ai kòn in ù 
tiah tòm tiah Negep gen kung dan ai kòn in ală croh dà tơn.” Gen Kalep ai khai in 
ală croh dà hơđang mơ hơđơm. 

Ală ƀòn dờng Juda dê 
20Do la sre brê ală jơi bơtiàn cau Juda dê jat kòp mpồl hìu nhă bol khai dê. 

21Ală ƀòn dờng gơrê mơ jơi bơtiàn Juda dê ơm lồi tiah Negep wèt hơ nhàr Edôm 
dê la: Kapseel, Eder, Jagur, 

22Kinah, Dimônah, Adadah, 

23Kedes, Itnan, 

24Jip, Telem, Bealôt, 

25Hajor Hadathah, Kiriôt Hesrôn (hơ̆ la Hajor), 

26Amam, Sema, Môladah, 

27Hajar Gadah, Hesmôn, Bet Phelet, 

28Hajar Sual, Beerseba, Bijiôthiah, 

29Baalah, Iim, Ejem, 

30Elthôlat, Kesil, Hôrmah, 

31Jiklak, Matmanah, Sansanah, 

32Lebaôt, Silhim, Ain mơ Rimmôn: jơh ală la bàr jơt sin nơm ƀòn dờng bal mơ 
ală ƀòn dềt bol gơ dê. 

33Tòm tiah jơng mơnơm gơs: Esthaôl, Jôrah, Asnah, 

34Janôah, En Gannim, Thappuah, Enam, 

35Jarmut, Adulam, Sôkôh, Ajekah, 

36Saaraim, Adethaim, Gederah, hala Gederôthaim: jơt poan nơm ƀòn dờng bal 
mơ ală ƀòn dềt bol gơ dê. 

37Jenan, Hadasah, Mikdalgat, 

38Dilan, Mispa, Jôktheel, 

39Lakis, Bôskat, Eglôn, 

40Kapbôn, Lamam, Kitlis, 

41Gederôt, Bet Dagôn, Naamah, mơ Makedah: jơt prau nơm ƀòn dờng bal mơ ală 
ƀòn dềt bol gơ dê. 

42Lipna, Ether, Asan, 

43Ipthah, Asnah, Nejip, 

44Keilah, Akjip, mơ Maresa: sin nơm ƀòn dờng bal mơ ală ƀòn dềt bol gơ dê. 

45Ekrôn bal mơ ală tiah jơnum làng bol ơm gùt dar mơ ală ƀòn dềt bol gơ dê; 

46Bơh Ekrôn tus hơ dàlềng rềp mơ Asdôt bal mơ ală ƀòn dềt gơ dê. 

47Asdôt, mơ ală ƀòn dờng gơ dê bal mơ ală ƀòn dềt gơ dê, Gaja bal mơ ală ƀòn 
dờng mơ ală ƀòn dềt gơ dê, tus hơ croh dà Ejiptơ mơ rò gah Dàlềng Dờng. 

48Hơđang tiah lơgar kơh mơnơm gơs: Samir, Jathir, Sôkôh, 

49Danah, Kiriat Sannah, (hơ̆ la Debir), 

50Anap, Ethemôh, Anim, 

51Gôsen, Hôlôn, Gilôh: jơl dùl nơm ƀòn dờng bal mơ ală ƀòn dềt bol gơ dê. 

52Arap, Duma, Esan, 

53Janim, Bet Thappuah, Aphekah, 

54Humtah, Kiriat Arba (hơ̆ la Hebrôn), mơ Jiôr: sin nơm ƀòn dờng bal mơ ală ƀòn 
dềt bol gơ dê. 

55Maôn, Karmel, Jip, Jutah, 

56Getreel, Jôkdeam, Sanôah, 

57Kain, Gibeah, mơ Thimna: jơt nơm ƀòn dờng bal mơ ală ƀòn dềt gơ dê. 

58Halhul, Bet Jur, Gedôr, 

59Maarat, Bet Anôt, mơ Elthekôn: prau nơm ƀòn dờng bal mơ ală ƀòn dềt bol gơ 
dê. 

60Kiriat Baal (hơ̆ la Kiriat Jearim), mơ Rabah: Bàr nơm ƀòn dờng bal mơ ală ƀòn 
dềt bol gơ dê. 

61Tòm ƀlàng ngềt ngơt gơs Bet Arabah, Midin, Sekakah, 

62Nipsan, Ƀòn Dờng Boh mơ Engedi: prau nơm ƀòn dờng bal mơ ală ƀòn dềt bol 
gơ dê. 

63 Làng bol Juda ò rgơi ting bơtrơh làng bol Jebusit ơm tòm Jerusalem, gen tàng 
làng bol Jebusit gam ơm tềng hơ̆ mơ làng bol Juda jơl tus di ngai do. 

Jôsue 16 

Pơnah sre brê Epraim mơ Manase dê 
1Pơnah sre brê tòmpà jơi bơtiàn Jôsep in gơ lòt bơh hiòng Jordan rềp di Jerikô, 
đah mattơngai lik ală dà Jerikô dê, guh bơh Jerikô mut tòm ƀlàng ngềt ngơt tus 
hơ tiah lơgar kơh mơnơm Betel dê. 

2Bơh Betel lòt hơ Lus, lòt tơn hơ Atarôt ù tiah làng bol Arkit dê; 

3bơh tềng hơ̆ gơ mù đah mattơngai mut tus hơ ù tiah làng bol Japlet, tus di 
kơnhwàl đah đơm Bet Hôrôn, gen lòt tus hơ Gejer, mơ lồi di dàlềng. 

4Behơ̆ jơi bơtiàn Jôsep la Manase mơ Epraim dòp geh sre brê bol khai dê. 

5Ù tiah Epraim di jat kòp mpồl jơi bơtiàn bol khai dê be do: Nhàr sre brê bol khai 
dê gơ lòt bơh Atarôt Adar đah mattơngai lik tus hơ Bet Hôrôn Đah Đang, 

6mơ nhàr gơ lòt tơn tus hơ dàlềng. Bơh Mikmethat đah đang, nhàr đah 
mattơngai lik tus hơ Thaanat Silô, mơ lòt gan tus hơ Janôah đah mattơngai lik. 

7Gen gơ mù bơh Janôah tus hơ Atarôt mơ Naarah, tìp Jerikô mơ lồi di hiòng 
Jordan. 

8Bơh Tappuah nhàr lơgar gơ lòt đah mattơngai mut tus hơ croh dà Kanah, mơ 
lồi di dàlềng. Hơ̆ la sre brê jơi bơtiàn Epraim dê jat be kòp mpồl hìu nhă bol khai 
dê. 

9Bal mơ ală ƀòn dờng la pơnah neh lòi is jơi bơtiàn Epraim in ơm digùl sre brê 
jơi bơtiàn Manase dê, jơh ală ƀòn dờng bal mơ ală ƀòn dềt gơ dê. 

10 Bol khai ò ting bơtrơh làng bol Kanaan ơm tòm Gejer: gen tàng làng bol 
Kanaan gam ơm digùl làng bol Epraim jơl tus ngai do; mơya bol khai pal kong 
duh broă bòl glar. 

Jôsue 17 

Nggùl jơi bơtiàn Manase dê 

1Do la sre brê tòmpà jơi bơtiàn Manase in, bơh khai la kòn tơnhoa Jôsep dê, ai 
Makir kòn tơnhoa Manase dê, la bèp Galaat dê, la cau neh dòp geh Galaat mơ 
Basan; tài bơh cau Makir la ală cau ling jak tòmlơh. 

2Behơ̆ bơta tòmpà do ai cau gam wơl tòm jơi bơtiàn Manase, jat ală mpồl hìu nhă 
bol khai dê la Abiejer, Helek, Ariel, Sicem, Hepher mơ Semida; hơ̆ la ală cau klau 
tòm jơi bơtiàn Manase kòn Jôsep dê, jat ală mpồl hìu nhă bol khai dê. 

3Tŭ hơ̆ Jelôphehat kòn klau Hepher, sau Galaat, se Makir, set Manase dê, khai ò 
gơs kòn klau, mìng gơs kòn ùr lơm; sơnđan bol khai la Malah, Nôah, Hôglah, 
Milkah mơ Tirjah. 

4 Bol khai lòt tus hơ Eleajar cau gơnoar ơn phan duh khoai, hơ Jôsue kòn klau 
Nun, hơ ală cau kwang at bồ mơ đơs lah: “Yàng Jehôwa neh sồr Môise ai bol hi 
in dô pơnah sre brê digùl ală cau klau oh mi bol hi dê.” Behơ̆, jat jơnau gơnoar 
sồr Yàng Jehôwa dê mơ Jôsue ai bol khai in dô pơnah sre brê digùl ală cau klau 
oh mi bèp bol khai dê. 

5Sre brê gơrê mơ Manase jơt pơnah, ò kòp Galaat mơ Basan ơm đah mattơngai 
lik hiòng Jordan; 

6tài bơh ală kòn ùr Manase dê dòp geh sre brê gơrê mơ ală kòn klau khai dê. Ù 
tiah Galaat gơrê bal mơ ală cau gam wơl jơi bơtiàn Manase dê. 

7Ù tiah Manase dê gơ lòt bơh Aser tus hơ Mikmethat ơm đah mattơngai lik Sicem 
dê. Nhàr gơ mù tơn hơ đah đang hơ làng bol ơm tòm En Tappuah. 

8Ù tiah Tappuah gơrê hơ cau Manase, mơya ƀòn Tappuah ơm di nhàr ù tiah 
Manase, gen gơrê bal mơ kòn sau Epraim dê. 

9Bơh tềng hơ̆, nhàr do mù đah đơm tus hơ thòng Kanah. Ală ƀòn dờng tềng do 
tus hơ đah đang croh digùl ală ƀòn dờng cau Manase dê gơrê bal mơ Epraim, gen 
nhàr Manase gơ lòt tơn hơ đah đang croh mơ gơ lồi di dàlềng. 

10Ù tiah đah đơm gơrê bal mơ Epraim mơ ù đah đang gơrê bal mơ Manase. Ù 
tiah Manase dê gơ lòt tus hơ gah dàlềng mơ rò gah đah đang ù tiah Aser dê, mơ 
đah mattơngai lik ù tiah Isakar dê. 

11Tòm ù tiah Isakar mơ Aser, Manase kung gơs ƀòn dờng Bet San, Ipleam mơ ală 
làng bol Dôr, Endôr, Thaanat mơ Megidô bal mơ ală tiah jơnum làng bol gùt dar 
bol gơ dê (ƀòn dờng dơ̆ pe la Naphôt). 

12 Mơya ală cau Manase ò rgơi tòmpìt ai ală ƀòn dờng hơ̆; tài bơh làng bol Kanaan 
lơh nền kư̆ ơm tòm ù tiah hơ̆. 

13Mơya tòm tŭ làng bol Israel neh gơlik pràn kơldang gen bol khai kup cau 
Kanaan duh broă bòl glar, mơya ò ting bơtrơh jơh bol khai. 

14Kòn sau Jôsep đơs mơ Jôsue lah: “Ñchi bơh tài ồng neh ai bol hi in mìng dô 
pơnah ù tiah nàng lơh gơs sre brê taih? Ntum khà bol hi la gal ngan mơ Yàng 
Jehôwa neh ai lơngai bol hi in dô bă lìu làc.” 

15Jôsue ho lah: “Dilah ntum khà bol mê la gal ngan behơ̆, gen guh tĕ hơ tiah dơr 
brê, mơ lơh goh ù tềng hơ̆ bol mê in tòm ù tiah cau Pherijit cau Rephaim mơ 
dilah lơgar mơnơm Epraim la hat hal bol mê in.” 

16Kòn sau Jôsep ho lah: “Tiah mơnơm la ò tơl bol hi in, tài bơh jơh ală cau Kanaan 
ơm tòm ƀlàng gơs ală rơndeh tòmlơh mơ lòs, jơh mơ cau ơm tòm Betsean mơ 
ală ƀòn dềt gơ dê, bal mơ ală cau ơm tòm thòng Jejreel.” 

17Mơya Jôsue đơs mơ hìu Jôsep hơ̆ la Epraim mơ Manase lah: “Ntum khà bol mê 
la oă mơ gơs pràn ngan; bol mê ò di mìng dòp geh dô pơnah lơm, 

18mơya ù tiah mơnơm kung rơp la bal mơ bol mê tai sơl; bulah gơ la brê dơr, bol 
mê mus wàs tĕ mơ lơh tĕ jơh ù tiah hơ̆ gơlik gơs phan tòm bol mê dê, bulah cau 
Kanaan gơs rơndeh lòs tòmlơh mơ bulah bol khai gơs pràn, bol mê rơp ting 
bơtrơh bol khai bơh hơ̆ sơl.” 

Jôsue 18 

Bơta tòmpà ù tiah gam wơl 
1Gen jơh mpồl jơnum làng bol Israel pơjum bal tòm Silô mơ bơtào Sàl Tòm Mat 
tềng hơ̆. Jơh lơgar neh ơm hơđơm gơnoar at bồ bol khai dê. 

2Mơya gam poh jơi bơtiàn digùl Israel òhềt dòp geh pơnah sre brê bol khai dê. 

3Behơ̆ Jôsue đơs mơ làng bol Israel lah: “Nđò jŏ bol mê gam òbat bơh bơta mut 
tòmpìt ai sre brê tòm lơgar mơ Jehôwa Yàng Tom Trồ ală ồng pàng bol mê dê 
neh ai bol mê in taih? 

4Rcang tĕ pe nă cau klau bơh tòm kòp jơi bơtiàn, gen añ rơp sồr bol khai lòt làm 
lơgar cih rùp lơgar gơ dê mơ sền sơwì sre brê bol khai; gen rê wơl hơ añ. 

5Bol khai rơp tòmpà lơgar tòm poh pơnah. Juda rơp ơm tòm ù tiah bol khai dê 
tòm đah đơm, mơ hìu Jôsep rơp ơm tòm ù tiah bol khai dê tòm đah đang. 

6Tơnơ̆ mơ tŭ bol mê neh cih rùp yal loh bơh poh pơnah lơgar rau, gen cèng tĕ añ 
in tềng do; añ rơp tă khà bol mê in di đap Jehôwa Yàng Tom Trồ bol mê dê tềng 
do. 

7Cau Lebi ò geh dô pơnah digùl bol mê, bơh gơnoar broă ơn phan duh khoai Yàng 
Jehôwa in la sre brê bol khai dê; mơ jơi bơtiàn Gat, Ruben, mơ nggùl jơi bơtiàn 
Manase neh dòp geh sre brê đah mattơngai lik hiòng Jordan mơ Môise cau duh 
broă Yàng Jehôwa dê neh ai bol khai in.” 

8Behơ̆ ală cau klau hơ̆ sơntòm lòt gùng, gen Jôsue ai gơnoar sồr bol khai la cau 
lik lòt nàng cih rùp ù tiah, mơ đơs lah: “Lòt tĕ sền sơwì làm lơgar mơ cih rùp gơ, 
gen rê wơl hơ añ; añ rơp tă khà bol mê in di đap Yàng Jehôwa tềng do tòm Silô.” 

9Behơ̆ ală cau hơ̆ ñă lòt làm lơgar mơ cih rùp gơtòm dô pồt sră, cih bơh kòp ƀòn 
tòm poh pơnah; gen bol khai rê wơl hơ Jôsue tòm sàl ơm tòm Silô, 

10gen Jôsue tă khà bol khai in tòm Silô di đap Yàng Jehôwa, mơ tềng hơ̆ khai 
tòmpà ù tiah làng bol Israel in jat kòp jơi bơtiàn bol khai dê. 

Pơnah ù tiah Benjamin dê 
11Pơnah tă khà di dê jơi bơtiàn Benjamin jat kòp mpồl bol khai dê neh guh, mơ 
ù tiah jào bol khai in gơ ơm digùl jơi bơtiàn Juda mơ jơi bơtiàn Jôsep. 

12Nhàr ù tiah bol khai đah đang gơ rơp sơntòm bơh hiòng Jordan; gen lòt guh 
đah hơđang kơh mơnơm Jerikô, gen guh hơ lơgar kơh mơnơm đah mattơngai 
mut; mơ lồi dut tòm ƀlàng ngềt ngơt Bet Aben. 

13Bơh tềng hơ̆ nhàr gơ lòt gan đah đơm kơh mơnơm Lus dê (hơ̆ la Betel), mơ mù 
tus hơ Atarôt Adar hơđang mơnơm đah đơm tiah liah Bet Hôrôn. 

14Bơh mơnơm di đap Bet Hôrôn đah mattơngai mut, nhàr lơgar gơwèt wơl đah 
đơm, gơ lòt jat đah mattơngai mut mơ tus di Kiriat Baal (hơ̆ la Kiriat Jearim), la 
dô nơm ƀòn dờng gơrê bal mơ làng bol Juda. Hơ̆ la nhàr đah mattơngai mut. 

15Nhàr đah đơm gơ rơp sơntòm bơh tiah bơdìh Kiriat Jearim đah mattơngai mut 
mơ gơ lòt tus hơ Ephrôn, tus hơ croh dà Neptôah; 

16Gen nhàr gơ mù tus hơ jơng mơnơm di đap thòng Ben Hinnôm ơm đah đang 
thòng Rephaim dê. Gơ lòt pơnjat tai mơ mù tus hơ thòng kòn klau Hinôm, jat rò 
gah đah đơm kơh mơnơm ƀòn dờng cau Jebusit dê mơ mù tus hơ En Rôgel. 

17Gen nhàr gơ lòt wơl hơ đah đang tus hơ En Semes, kư̆ lòt tus hơ Gelilot ơm 
hơđap kơh Adummim; lồc behơ̆ gơ mù tus hơ Lŭ Bôhan, kòn klau Ruben dê. 

18Gơ kư̆ pơnjat lòt tus hơ kơh mơnơm đah đang Bet Arabah mơ gơ mù tus hơ 
Arabah. 

19Gen gơ lòt tai tus di kơh mơnơm Bet Hôglah; mơ gơ lồi di đah đang gah Dàlềng 
Chơt, di bơr đah đơm hiòng Jordan. Do la nhàr đah đơm. 

20Hiòng Jordan lơh gơs nhàr lơgar đah mattơngai lik. Do la sre brê jơi bơtiàn 
Benjamin, jat kòp hìu nhă, bơh nhàr do tus hơ nhàr ne làm jơh gùt dar. 

21Ală ƀòn dờng gơrê mơ jơi bơtiàn Benjamin dê jat kòp mpồl hìu nhă la: Jerikô, 
Bet Hôglah, Emek Kesis, 

22Bet Arabah, Jemaraim, Betel, 

23Abim, Parah, Ôprah, 

24Kephar Amôni, Ôpni, mơ Geba jơt bàr nơm ƀòn dờng bal mơ ală ƀòn dềt bol 
gơ dê. 

25Gabaôn, Ramah, Beerôt, 

26Mispa, Kephirah, Môsah, 

27Rekem, Irpeel, Taralah, 

28Jelah, Haelep, ƀòn dờng cau Jebusit dê (hơ̆ la Jerusalem), Gibeah, mơ Kiriat 
Jearim jơt poan nơm ƀòn dờng bal mơ ală ƀòn dềt bol gơ dê. Hơ̆ la ù tiah sre brê 
jơi bơtiàn Benjamin dê jat ală mpồl hìu nhă bol khai dê. 

Jôsue 19 

Pơnah ù tiah Simeôn dê 
1Pơnah ù tiah tă khà dơ̆ bàr di di jơi bơtiàn Simeôn, jat kòp mpồl hìu nhă bol khai 
dê. Ù tiah bol khai dê ơm tòm dơlam sre brê jơi bơtiàn Juda dê. 

2 Sre brê jơi bơtiàn Simeôn dê la: Beerseba, Seba, Moladah, 

3Hajar Sual, Balah, Ejem, 

4Elthôlat, Bethul, Hôrmah, 

5Jiklak, Bet Markabôt, Hajar Susah, 

6Bet Lebaôt mơ Saruhen jơt pe nơm ƀòn dờng bal mơ ală ƀòn dềt bol gơ dê. 

7Ain, Rimmôn, Ether mơ Asan — poan nơm ƀòn dờng bal mơ ală ƀòn dềt bol gơ 
dê, 

8mơ jơh ală ƀòn dềt ơm gùt dar ală ƀòn dờng hơ̆ jơl tus di Baalat Beer la Ramah 
tòm Negep. Hơ̆ la sre brê jơi bơtiàn Simeôn dê jat kòp mpồl hìu nhă bol khai dê. 

9Sre brê jơi bơtiàn Simeôn dê ơm tòm pơnah ù tiah cau Juda dê; tài bơh pơnah 
jơi bơtiàn cau Juda dê la dờng ơnàng rlau ir bol khai in; behơ̆ cau Simeôn dòp 
geh sre brê bol khai dê tòm gùl ù tiah cau Juda dê. 

Pơnah ù tiah Jebulun dê 
10Pơnah ù tiah tă khà dơ̆ pe di dê jơi bơtiàn Jebulun jat kòp mpồl hìu nhă bol 
khai dê. Nhàr ù tiah bol khai dê ngài tus hơ Sarit; 

11Gen gơ lòt hơ đah mattơngai lik tus hơ Maralah, tìp Dabeset mơ pò ơnàng tus 
hơ thòng rềp Jôkneam. 

12Bơh Sarit gơ lòt song hơ đah mattơngai lik tus hơ nhàr Kislôt Thabôr, kư̆ 
pơnjat tus hơ Daberat mơ guh hơ Japhia. 

13Bơh tềng hơ̆ gơ lòt tơn hơ đah mattơngai lik tus hơ Gat Hepher mơ Et Kajin; 
gen gơlik bơh Rimmôn mơ wèt hơ Neah. 

14Nhàr gơ lòt wơl bơh đah đang tus hơ Hanathôn mơ gơ lồi di thòng Ipthah El; 

15mơ Kattat, Nahalal, Simrôn, Idalah, mơ Betlehem; gơs jơt bàr nơm ƀòn dờng 
bal mơ ală ƀòn dềt bol gơ dê. 

16Do la sre brê jơi bơtiàn Jebulun dê jat kòp mpồl hìu nhă bol khai dê, bal mơ ală 
ƀòn dờng mơ ală ƀòn dềt gơ dê. 

Pơnah ù tiah Isakar dê 
17Pơnah ù tiah tă khà dơ̆ poan di di Isakar jat kòp mpồl hìu nhă bol khai dê. 

18Ù tiah bol khai dê tơrgòm jơh Jejreel, Kesulôt, Sunem, 

19Hapharaim, Siôn, Anaharat, 

20Rabit, Kisiôn, Ebes, 

21Remet, En Gannim, En Hadah, mơ Betpasses. 

22Nhàr gơ tus di Thabôr, Sahasumah mơ Bet Semet, mơ nhàr gơ lồi di hiòng 
Jordan. Gơs jơt prau nơm ƀòn dờng bal mơ ală ƀòn dềt bol gơ dê. 

23Hơ̆ la sre brê jơi bơtiàn Isakar dê jat kòp mpồl bol khai dê. 

Pơnah ù tiah Aser dê 
24Pơnah ù tiah tă khà dơ̆ pram di dê jơi bơtiàn Aser jat kòp mpồl hìu nhă bol khai 
dê. 

25Pơnah ù hơ̆ tơrgòm Hekat, Hali, Beten, Aksap, 

26Alhammelek, Amad, mơ Misal. Tòm đah mattơngai mut nhàr gơ tus di Karmel 
mơ Sihor Lipnat. 

27Gen gơwèt hơ đah mattơngai lik mơ lòt hơ Bet Dagôn, tus di Jebulun mơ thòng 
Iptha El, gen gơ lòt đah đang tus Bet Emek mơ Neiel; lòt gan Kabul ơm đah kiau. 

28Gơ lòt tus hơ Ebrôn, Rehôp, Hammôn mơ Kanah, jơl tus hơ ƀòn Sidôn Dờng. 

29Nhàr gơ wơl hơ Ramah, lòt tus hơ ƀòn dờng kơ̆ cê Tirơ, gen nhàr gơwèt hơ 
Hôsah, mơ gơ tus hơ dàlềng tòm kơnhwàl Akjip. 

30Ummah, Aphek, mơ Rehôp. Gơs bàr jơt bàr nơm ƀòn dờng bal mơ ală ƀòn dềt 
bol gơ dê. 

31Ală ƀòn dờng do bal mơ ală ƀòn dềt bol gơ dê la sre brê jơi bơtiàn Aser, jat kòp 
mpồl hìu nhă bol khai dê. 

Pơnah ù tiah Neptali dê 
32Pơnah ù tiah tă khà dơ̆ prau di dê jơi bơtiàn Neptali, jat kòp mpồl hìu nhă bol 
khai dê. 

33Nhàr gơ lòt bơh Helep, bơh tòm chi dờng ơm tòm Jaanannim, lòt gan Adami 
Nekep mơ Japneel tus hơ Lakkum, mơ gơ lồi di hiòng Jordan. 

34Nhàr gơ lòt hơ đah mattơngai mut gan Asnô Thabôr, mơ tus hơ Hukkôk. Gơ lòt 
tus hơ Jebulun tòm đah đơm, Aser đah mattơngai mut, mơ Juda đah mattơngai 
lik hiòng Jordan. 

35Ală ƀòn dờng kơ̆ cê la Jidim, Jer, Hamat, Rakkat, Kineret. 

36Adamah, Ramah, Hajor, 

37Kedes, Edrei, En Hajor, 

38Irôn, Mikdal El, Hôrem, Bet Anak mơ Bet Semes, gơs jơt sin ƀòn dờng bal mơ 
ală ƀòn dềt bol gơ dê. 

39Ală ƀòn dờng bal mơ ală ƀòn dềt do la sre brê Neptali dê jat kòp mpồl hìu nhă 
bol khai dê. 

Pơnah ù tiah Dan dê 
40Pơnah ù tiah tă khà dơ̆ poh di di jơi bơtiàn Dan jat kòp mpồl hìu nhă bol khai 
dê. 

41Ù tiah sre brê bol khai dê tơrgòm: Jôrah, Estaôl, Ir Semes, 

42Saalabbin, Aijalôn, Ithlah, 

43Elôn, Thimna, Ekrôn, 

44Elthekeh, Gipbethôn, Baalak, 

45Jehut, Bene Berat, Gat Rimmôn, 

46Me Jarkôn mơ Rakkôn, bal mơ kơnhwàl di đap Jôppa. 

47 Tòm tŭ ù tiah làng bol Dan neh gơkòl roh, gen bol khai guh tòmlơh mơ Lesem, 
tơnơ̆ mơ tŭ tòmpìt ai gơ bol khai ngui đào tơnchơt làng bol gơ dê mơ ai gơlơh 
gơs sre brê bol khai dê. Bol khai ơm tềng hơ̆ mơ sơnđan tiah hơ̆ la Lesem, Dan 
jat sơnđan ồng pàng bol khai dê. 

48Ală ƀòn dờng hơ̆ bal mơ ală ƀòn dềt bol gơ dê lơh gơs sre brê jơi bơtiàn Dan 
dê jat kòp mpồl hìu nhă bol khai dê. 

Pơnah ù tiah Jôsue dê 
49Tòm tŭ bol khai neh sir tòmpà lơgar jat ală pơnah be neh tă khà, làng bol Israel 
ai Jôsue kòn klau Nun in dô pơnah sre brê digùl bol khai, 

50jat jơnau gơnoar sồr Yàng Jehôwa dê. Bol khai tòmpà Jôsue in ƀòn dờng mơ 
khai neh dan, hơ̆ la Thimnat Serah ơm tòm tiah mơnơm Epraim. Khai bơt bơtào 
ƀòn hơ̆ mơ ơm tềng hơ̆. 

51Hơ̆ la ală pơnah ù tiah mơ Eleajar cau gơnoar ơn phan duh khoai, Jôsue kòn 
klau Nun mơ ală cau kwang at bồ ală mpồl Israel dê neh tă khà mơ tòmpà di Sàl 
Tòm Mat di đap Yàng Jehôwa tòm Silô. Behơ̆ bol khai lơh sir bơta tòmpà lơgar. 

Jôsue 20 

Ală ƀòn kìng crŭ 
1 Yàng Jehôwa đơs mơ Jôsue lah: 

2“Sồr tĕ làng bol Israel lơh nền sac rwah ală ƀòn kìng crŭ jat be Añ neh kơnòm 
di Môise sồr mê, 

3nàng dilah gơs cau lơi gơtup gơtơl tơnchơt cau ò di bơh nùs khai kòñ, gen cau 
hơ̆ rgơi ntoat dô ơm tềng hơ̆ mơ geh sền gàr klàs bơh di cau sal tê mhàm dê. 

4Tòm tŭ khai ntoat dô tus hơ dô nơm tòm ală ƀòn hơ̆, khai ntào di mpồng ƀòn 
mơ yal wơl bơta neh gơlik gơs hơ̆ ală cau kwang kra at bồ ƀòn hơ̆ in. Gen ală cau 
kwang kra hơ̆ rơp cèng khai mut tòm ƀòn, mơ rơp ai khai in dô bă tiah nàng kis 
digùl bol khai. 

5Dilah cau sal tê mhàm dê ting jat khai, gen ală cau kwang kra bañ jào cau 
tơnchơt cau hơ̆ tài bơh khai neh tơnchơt cau gơp ƀòn khai, ò di la bơh khai kòñ 
tơnchơt, mơ bơh lài kung ò gơs bơta gơjrañ mañ di cau hơ̆. 

6Khai pal ơm tòm ƀòn hơ̆ jơl tus di tŭ kong cahrña di đap mpồl jơnum, mơ jơl 
tus di tŭ chơt cau gơnoar dờng lam bồ ơn phan duh khoai tòm tŭ hơ̆. Tơnơ̆ mơ 
hơ̆, gen cau hơ̆ rơp rê wơl hơ hìu tòm khai dê tòm ƀòn mơ khai lơh gơlik bơta 
hơ̆.” 

7Behơ̆, làng bol Israel ơn is ƀòn Kades tòm Galile tòm tiah mơnơm Neptali, Sicem 
tòm tiah mơnơm Epraim, mơ Kiriat Arba (hơ̆ la Hebrôn) tòm ù tiah kơh mơnơm 
Juda. 

8Đah mattơngai lik hiòng Jordan ƀòn Jerikô dê, bol khai lơh nền sac rwah ƀòn 
Bejer tòm ƀlàng ngềt ngơt tòm tiah jơnhoa gơrê bal mơ jơi bơtiàn Ruben; ƀòn 
Ramôs tòm Galaat tòm jơi bơtiàn Gat mơ Gôlan tòm Basan gơrê mơ jơi bơtiàn 
Manase. 

9Hơ̆ la ală ƀòn lơh nền sac rwah jơh ală làng bol Israel in, bal mơ ală cau nac ơm 
ing digùl bol khai, nàng tòm tŭ gơs cau lơi gơtup gơtơl tơnchơt cau gen khai rgơi 
dô ơm tềng hơ̆, tồ klàs di cau sal tê mhàm dê, lài mơ tŭ khai kong cahrña di đap 
mpồl jơnum. 

Jôsue 21 

Ală ƀòn dờng tòmpà ai cau Lebi in 
1Tŭ hơ̆ ală cau at bồ ală hìu nhă cau Lebi dê tus hơ Eleajar cau gơnoar ơn phan 
duh khoai, hơ Jôsue kòn klau Nun mơ tus hơ ală cau at bồ ală hìu nhă ală jơi 
bơtiàn Israel dê, 

2 bol khai tus hơ Silô tòm Kanaan mơ đơs mơ bol khai lah: “Yàng Jehôwa neh ai 
gơnoar sồr Môise hơ̆ la ai bol hi in ală ƀòn dờng nàng ơm, bal mơ ală ƀlàng ñhơt 
nàng ròng siam phan poan jơng bol hi dê.” 

3Behơ̆, jat gơnoar sồr Yàng Jehôwa dê làng bol Israel ai ală ƀòn dờng be tơnơ̆ do 
bal mơ ală ƀlàng ñhơt tòmpà lơh gơs sre brê ală cau Lebi in. 

4Bơta tă khà jat kòp hìu nhă ală cau Kôhat in. Bơh ală cau Lebi la kòn sau Arôn 
cau gơnoar ơn phan duh khoai tă khà dòp jơt pe ƀòn dờng bơh tòm ală jơi bơtiàn 
cau Juda, Simeôn, mơ Benjamin. 

5Ai ală kòn sau gam wơl Kôhat dê tă khà dòp jơt nơm ƀòn dờng bơh di ală hìu 
nhă jơi bơtiàn Epraim, Dan mơ nggùl jơi bơtiàn Manase. 

6Ală kòn sau Gersôn tă khà dòp jơt pe nơm ƀòn dờng bơh di ală hìu nhă ală jơi 
bơtiàn Isakar, Aser, Neptali mơ nggùl jơi bơtiàn Manase ơm tòm Basan. 

7Ală kòn sau Merari jat ală hìu nhă bol khai dê dòp jơt bàr nơm ƀòn dờng bơh di 
ală jơi bơtiàn Ruben, Gat mơ Jebulun. 

8Ală ƀòn dờng bal mơ ală ƀlàng ñhơt hơ̆ cau Israel neh tă khà tòmpà cau Lebi in, 
jat be Yàng Jehôwa neh ai gơnoar sồr Môise. 

9Bơh ală jơi bơtiàn Juda mơ Simeôn, bol khai tòmpà ală ƀòn dờng gơs sơnđan be 
tơnơ̆ do bol khai in, 

10ală ƀòn dờng do neh ai kòn sau Arôn in bơh tòm hìu nhă Kôhat gơrê mơ jơi 
bơtiàn Lebi dê, bơh di tŭ tă khà dơ̆ sơnròp di di bol khai: 

11Bol khai geh tòmpà Kiriat Arba (Arba la bèp Anak dê), hơ̆ la Hebrôn, ơm tòm 
tiah kơh mơnơm Juda dê, bal mơ ală ƀlàng ñhơt gùt dar. 

12Mơya ală ƀlàng sre bal mơ ală ƀòn dềt gùt dar ƀòn dờng gen neh ai Kalep kòn 
klau Jephune in lơh gơs sre brê. 

13Bol khai ai kòn sau Arôn in la cau gơnoar lam bồ ơn phan duh khoai ƀòn 
Hebrôn, ƀòn kìng crŭ cau tơnchơt cau in, Lipna, 

14Jattir bal mơ ƀlàng ñhơt gơ dê, Estemoa bal mơ ƀlàng ñhơt gơ dê, 

15Hôlôn bal mơ ƀlàng ñhơt gơ dê, Debir bal mơ ƀlàng ñhơt gơ dê, 

16Ain bal mơ ƀlàng ñhơt gơ dê, Juttah bal mơ ƀlàng ñhơt gơ dê mơ Bet Semes bal 
mơ ƀlàng ñhơt gơ dê; jơh ală la sin nơm ƀòn dờng bơh di bàr jơi bơtiàn hơ̆. 

17Bơh jơi bơtiàn Benjamin cau ai bol khai in Gabaôn bal mơ ƀlàng ñhơt gơ dê, 
Geba bal mơ ƀlàng ñhơt gơ dê, 

18Anatôt bal mơ ƀlàng ñhơt gơ dê mơ Almôn bal mơ ƀlàng ñhơt gơ dê; jơh ală la 
poan nơm ƀòn dờng. 

19Jơh ală ƀòn dờng tòmpà ai ală cau gơnoar ơn phan duh khoai kòn sau Arôn dê, 
la jơt pe nơm ƀòn dờng bal mơ ală ƀlàng ñhơt bol gơ dê. 

20Ală mpồl hìu nhă Kôhat cau Lebi gam wơl gơrê bal mơ ală hìu nhă Kôhat tòm 
jơi bơtiàn Lebi dê, ală ƀòn dờng tòmpà bol khai in lik bơh jơi bơtiàn Epraim. 

21Tòmpà tiah Sicem cau Epraim in, ƀòn kìng crŭ cau tơnchơt cau in, bal mơ ƀlàng 
ñhơt gơ dê tòm lơgar kơh mơnơm, mơ Gejer bal mơ ƀlàng ñhơt gơ dê, 

22Kipjaim bal mơ ƀlàng ñhơt gơ dê mơ Bet Hôrôn bal mơ ƀlàng ñhơt gơ dê; jơh 
ală la poan nơm ƀòn dờng. 

23Bơh di jơi bơtiàn Dan, bol khai dòp geh Eltekeh bal mơ ƀlàng ñhơt gơ dê, 
Gibethôn bal mơ ƀlàng ñhơt gơ dê, 

24Aijalôn bal mơ ƀlàng ñhơt gơ dê mơ Gat Rimmôn bal mơ ƀlàng ñhơt gơ dê, jơh 
ală la poan nơm ƀòn dờng. 

25Bơh di nggùl jơi bơtiàn Manase, bol khai dòp geh Taanak bal mơ ƀlàng ñhơt 
gơ dê, Gat Rimôn bal mơ ƀlàng ñhơt gơ dê, jơh ală la bàr nơm ƀòn dờng. 

26Jơh jơt nơm ƀòn dờng do bal mơ ală ƀlàng ñhơt gùt dar gơ, neh ai ală hìu nhă 
gam wơl cau Kôhat in. 

27Bơh di nggùl jơi bơtiàn Manase cau kung tă ai ală mpồl Gersôn cau Lebi in ƀòn 
dờng Gôlan tòm Basan la ƀòn kìng crŭ cau tơnchơt cau in mơ Be Esterah, bal mơ 
ală ƀlàng ñhơt gùt dar ƀòn; jơh ală la bàr nơm ƀòn dờng. 

28Bơh di jơi bơtiàn Isakar: Gơs Kisiôn, Daberat, 

29Jarmut mơ En Gannim, bal mơ ală ƀlàng ñhơt bol gơ dê; jơh ală la poan nơm 
ƀòn dờng. 

30Bơh di jơi bơtiàn Aser, bol khai ai Misal, Apdôn, 

31Helkat bal mơ ƀlàng ñhơt gơ dê, mơ Rehôp bal mơ ƀlàng ñhơt gơ dê; poan nơm 
ƀòn dờng. 

32Bơh di jơi bơtiàn Neptali, bol khai ai Kedes tòm Galile bal mơ ƀlàng ñhơt gơ 
dê, ƀòn kìng crŭ cau tơnchơt cau in, Hammôt Dôr bal mơ ƀlàng ñhơt gơ dê mơ 
Kartan bal mơ ƀlàng ñhơt gơ dê, pe nơm ƀòn dờng. 

33Jơh ală ƀòn dờng ală mpồl cau Gersôn la jơt pe nơm, bal mơ ală ƀlàng ñhơt gùt 
dar. 

34Jơh ală cau gam wơl tòm jơi bơtiàn Lebi, mpồl Merari, geh bơh jơi bơtiàn 
Jebulun, Jôkneam bal mơ ală ƀlàng ñhơt gơ dê, Kartan bal mơ ală ƀlàng ñhơt gơ 
dê, 

35Dimnah bal mơ ală ƀlàng ñhơt gơ dê mơ Nahalal bal mơ ală ƀlàng ñhơt gơ dê; 
poan nơm ƀòn dờng. 

36Bơh di jơi bơtiàn Ruben, bol khai ai Besjer bal mơ ală ƀlàng ñhơt gơ dê, Jahjah 
bal mơ ală ƀlàng ñhơt gơ dê, 

37Kedemôt bal mơ ală ƀlàng ñhơt gơ dê mơ Mephaat bal mơ ală ƀlàng ñhơt gơ 
dê; poan nơm ƀòn dờng. 

38Bơh di jơi bơtiàn Gat, bol khai ai Ramôt tòm Galaat bal mơ ală ƀlàng ñhơt gơ 
dê, ƀòn kìng crŭ ală cau tơnchơt cau in, Mahanaim bal mơ ală ƀlàng ñhơt gơ dê, 

39Hesbôn bal mơ ală ƀlàng ñhơt gơ dê mơ Jaser bal mơ ală ƀlàng ñhơt gơ dê; jơh 
ală la poan nơm ƀòn dờng. 

40Jơh ală ƀòn dờng tòmpà ai ală mpồl hìu nhă cau Merari in la ală cau gam wơl 
tòm jơi bơtiàn Lebi, geh tòmpà bol khai in jơt bàr nơm ƀòn dờng. 

41Ală ƀòn dờng cau Lebi dê ơm digùl ù tiah làng bol Israel dê, jơh ală la poan jơt 
phàm nơm ƀòn dờng bal mơ ală ƀlàng ñhơt gơ dê. 

42Kòp nơm ƀòn dờng hơ̆ gơs ƀlàng ñhơt gùt dar; jơh ală ƀòn dờng hơ̆ neh gơs 
behơ̆. 

43Behơ̆ Yàng Jehôwa neh ai Israel in jơh ù tiah mơ Kơnràñ neh srat să ho nền mơ 
ală ồng pàng bol khai dê, mơ Kơnràñ ai bol khai in lơh gơs sre brê mơ ơm tềng 
hơ̆. 

44Mơ Yàng Jehôwa ai bol khai in rlô bơh ală đah jat be Kơnràñ neh srat să ho nền 
mơ ală ồng pàng bol khai dê. Ò gơs dô nă cau sò tơm lơi rgơi ntào jai di đap bol 
khai. Bơh Yàng Jehôwa neh jào jơh ală cau sò tơm tòm tê bol khai. 

45Tòm jơh ală jơnau ho pơgon niam mơ Yàng Jehôwa neh bơtào mơ hìu Israel, ò 
gơs jơnau lơi ò gơlik gơs; jơh ală neh gơlik di ngan lơm. 

Jôsue 22 

Ală jơi bơtiàn đah mattơngai lik rê wơl hơ ù tiah bol khai dê 
1Gen Jôsue hòi pơjum cau Ruben, cau Gat mơ nggùl cau Manase, 

2 mơ đơs mơ bol khai lah: “Bol mê neh lơh jat jơh ală jơnau gơnoar sồr Môise dê 
la cau duh broă Yàng Jehôwa, mơ bol mê neh dòn bơr jơh ală jơnau añ neh sồr 
bol mê 

3Bơh bol mê ò sang lòi oh mi bol mê bơh jŏ ngai tus di tŭ do, mơya bol mê neh 
kơrhia prap gàr lơh ală broă mơ Jehôwa Yàng Tom Trồ bol mê dê neh ai bol mê 
in. 

4Tŭ do Jehôwa Yàng Tom Trồ bol mê dê neh ai ală oh mi bol mê in bơta rlô lơngai 
jat be Kơnràñ neh ho pơgon. Gen tàng rê tĕ hơ sàl bol mê dê tòm ù tiah gơs sre 
brê bol mê dê la tiah Môise cau duh broă Yàng Jehôwa dê, neh ai bol mê in đah 
ne hiòng Jordan. 

5Mơya kơrhia tĕ prap gàr bơta sồr lam mơ bơta boh lam mơ Môise, cau duh broă 
Yàng Jehôwa dê, neh ai bol mê in, kòñ gơboh Jehôwa Yàng Tom Trồ bol mê dê, 
lòt tòm jơh ală gùng dà Kơnràñ dê, dòn bơr lơh jat jơh ală jơnau gơnoar sồr 
Kơnràñ dê, đềt mềr mơ Kơnràñ mơ jơh nùs jơh hwềng soàn duh broă Kơnràñ.” 

6Gen Jôsue ai lơngai bol khai in mơ lòi bol khai rê, gen bol khai rê tòm sàl bol 
khai dê. 

7Tŭ hơ̆ Môise neh ai nggùl jơi bơtiàn Manase in dô pơnah sre brê tòm Basan; 
mơya nggùl jơi bơtiàn ne Jôsue neh ai dô pơnah sre brê di gah oh mi Israel bol 
khai tòm ù tiah đah mattơngai mut hiòng Jordan. Mơ tòm tŭ Jôsue sồr bol khai 
rê hơ sàl bol khai dê, gen ai lơngai bol khai in, 

8mơ đơs lah: “Rê tĕ hơ sàl bol mê dê bal mơ oă phan mơna mơ oă ngan phan 
poan jơng, bal mơ priă, màh, kòng, lòs, mơ oă ồi ào. Tòmpà tĕ ală phan neh pìt 
geh bơh di cau sò tơm bol mê dê oh mi bol mê in.” 

9Behơ̆, cau Ruben, cau Gat bal mơ nggùl jơi bơtiàn cau Manase rê wơl hơ hìu bol 
khai dê, cah is bơh cau Israel tòm Silô, hơ̆ la tòm lơgar Kanaan, nàng rê hơ ù tiah 
Galaat la lơgar tòm bol khai dê mơ bol khai neh dòp sre brê jat jơnau gơnoar sồr 
Yàng Jehôwa dê neh sồr Môise. 

Bơt cơnòng duh khoai đah mattơngai lik di gah hiòng Jordan 
10Tòm tŭ bol khai tus hơ Gêlilôt rềp hiòng Jordan tòm lơgar Kanaan gen cau 
Ruben, cau Gat, mơ nggùl jơi bơtiàn cau Manase bơt bơtào dô nơm cơnòng duh 
khoai dờng ngan di gah hiòng Jordan. 

11Mơ tòm tŭ làng bol Israel kơno lah bol hơ̆ neh bơt bơtào dô nơm cơnòng duh 
khoai dê nhàr lơgar Kanaan, tòm Gêlilôt, rềp hiòng Jordan, gơrê bal mơ Israel, 

12Tòm tŭ làng bol Israel kơno bơta hơ̆, gen pơjum bal jơh Israel tòm Silô, nàng 
lòt tòmlơh mơ bol hơ̆. 

13Behơ̆ làng bol Israel sồr Phineas, kòn klau cau gơnoar ơn phan duh khoai 
Eleajar, lòt tus hơ cau Ruben, cau Gat, mơ nggùl jơi bơtiàn cau Manase tòm lơgar 
Galaat. 

14Kung gơs jơt nă cau kwang at bồ, kòp jơi bơtiàn Israel dô nă; kòp nă tòm bol 
hơ̆ la cau at bồ dô mpồl hìu nhă tòm ală jơi bơtiàn Israel dê. 

15Tòm tŭ bol khai tus hơ cau Ruben, cau Gat, mơ nggùl jơi bơtiàn cau Manase 
tòm ù tiah Galaat, gen đơs mơ bol hơ̆ lah: 

16 “Jơh mpồl jơnum Yàng Jehôwa dê đơs lah: ‘Ñchi bơta bol mê ò dòn song do mơ 
bol mê neh tòmdră mơ Yàng Tom Trồ Israel dê, sang lòi ò lòt jat Yàng Jehôwa 
tòm ngai do, mơ bơt bơtào bol mê in dô nơm cơnòng duh khoai ndai ngai do 
nàng tòmdră mơ Yàng Jehôwa taih? 

17 Bơta tồi glài tòm Pheor ò tơl bol he in nàng lơh goh să tòm bol he ò ơ? Mơ bơh 
hơ̆ bơta rung rài neh dùh hơđang mpồl jơnum Yàng Jehôwa dê, 

18mơ ngai do bol mê pal sang lòi ò lòt jat Yàng Jehôwa! Dilah ngai do bol mê 
tòmdră mơ Yàng Jehôwa, gen Kơnràñ rơp gơhào gơjrañ di jơh mpồl jơnum Israel 
tòm ngai hìng. 

19Mơya tŭ do, dilah ù tiah bol mê dòp geh neh gơlik gơs ƀơ̆ ƀơl, gen tiă tĕ tus hơ 
ù tiah Yàng Jehôwa dê, la tiah gơs Hìu Ing Duh Khoai Yàng Jehôwa dê, mơ dòp 
dô pơnah sre brê bol mê dê digùl bol hi. Mơya bañ tòmdră mơ Yàng Jehôwa, hala 
tòmdră mơ bol hi mơ bơt bơtào bol mê in dô nơm cơnòng duh khoai ndai rlau 
mơ cơnòng duh khoai Jehôwa Yàng Tom Trồ bol he dê. 

20 Ò di Akan kòn klau Jerah neh ò dòn song gơwèt mơ phan pal phi ơn, mơ bơta 
gơjrañ dờng Yàng Jehôwa dê neh dùh hơđang mpồl jơnum Israel dê ò ơ? Mơ ò 
di mìng dô nă khai neh kong chơt tài bơh tồi glài khai dê ò!’” 

21Gen cau Ruben, cau Gat, mơ nggùl jơi bơtiàn cau Manase ho wơl mơ ală cau at 
bồ ală mpồl hìu nhă Israel dê lah, 

22“Jehôwa la Yàng Tom Trồ ală yàng dê! Jehôwa la Yàng Tom Trồ ală yàng dê! 
Kơnràñ git; mơ lòi tĕ Israel in git! Dilah gơs bơta tòmdră hala bơta ò dòn bơr 
Yàng Jehôwa gen bañ lòi bol hi in kis tòm ngai do. 

23Dilah bol hi bơt dô nơm cơnòng duh khoai is bol hi in nàng sang lòi Yàng 
Jehôwa; hala dilah bol hi lơh behơ̆ nàng ơn phan duh khoai chu pơrguc, hala ơn 
phan duh khoai mơ kòi mbo, hala ơn phan duh khoai ring lơngai hơđang hơ̆, gen 
dan să tòm Yàng Jehôwa lơh glài bol hi. 

24Ò di behơ̆ ò, bol hi lơh bơta hơ̆ la tài bơh bol hi rngòt tòm ngai tơnơ̆ ală kòn 
sau oh mi dê rơp đơs mơ kòn sau bol hi lah: ‘Ñchi bơta bol mê neh lơh gơwèt mơ 
Jehôwa Yàng Tom Trồ Israel dê taih? 

25Yàng Jehôwa neh ai hiòng Jordan lơh gơs nhàr digùl bol hi mơ bol mê. Ơ kòn 
sau Ruben, kòn sau Gat, bol mê ò gơs pơnah lơi tòm Yàng Jehôwa ò.’ Behơ̆ ală 
kòn sau oh mi dê rơp lơh ală kòn sau bol hi dê ò gam duh khoai Yàng Jehôwa. 

26Tài bơh hơ̆ tàng bol hi neh đơs lah: ‘Bol he bơt tĕ dô nơm cơnòng duh khoai, ò 
di nàng ơn phan duh khoai chu pơrguc hala ơn ală phan ơn duh khoai.’ 

27Mơya, hơ̆ la nàng lơh cơng digùl bol hi mơ oh mi, digùl ală kòn sau tòm ală rài 
tơnơ̆ lah bol hi rơp duh khoai Yàng Jehôwa mơ ơn phan duh khoai chu pơrguc, 
phan ơn duh khoai mơ phan ơn duh khoai ring lơngai tòm hìu duh khoai Kơnràñ 
dê. Gen tòm ngai tơnơ̆ ală kòn sau oh mi dê rơp ò tŭ lơi đơs mơ ală kòn sau bol 
hi dê lah: ‘Bol mê ò gơs pơnah lơi tòm Yàng Jehôwa.’ 

28Mơ bol hi đơs lah: ‘Dilah tŭ lơi bol khai đơs bơta hơ̆ mơ bol hi hala mơ kòn sau 
bol hi dê, gen bol hi rơp ho lah: Sền tĕ rùp să cơnòng duh khoai Yàng Jehôwa dê, 
mơ ồng pàng bol hi neh bơt, hơ̆ ò di bơt nàng ơn phan duh khoai chu pơrguc hala 

nàng ơn phan ơn duh khoai ò, mơya nàng lơh gơs dô nơm phan lơh cơng digùl 
bol hi mơ oh mi.’ 

29Bol hi ò gơs tŭ lơi kòñ tòmdră mơ Yàng Jehôwa mơ sang lòi Kơnràñ tòm ngai 
do mơ bơt dô nơm cơnòng duh khoai ndai nàng ơn phan duh khoai chu pơrguc, 
ơn phan ơn duh khoai mơ kòi mbo, hala ơn phan ơn duh khoai, rlau mơ cơnòng 
duh khoai Jehôwa Yàng Tom Trồ bol he dê ơn di đap Hìu Ing Duh Khoai Kơnràñ 
dê.” 

30Tòm tŭ cau gơnoar ơn phan duh khoai Phineas, ală cau kwang at bồ mpồl 
jơnum, mơ ală cau at bồ ală mpồl Israel kơno jơnau cau Ruben, cau Gat, mơ cau 
Manase đơs, gen gơlơh niam nùs bol khai. 

31Gen Phineas, kòn klau cau gơnoar ơn phan duh khoai Eleajar đơs mơ cau 
Ruben, cau Gat, mơ cau Manase lah: “Ngai do bol hi git lah Yàng Jehôwa ơm bal 
mơ bol he, tài bơh oh mi ò lơh dô bă ò dòn song gơwèt mơ Yàng Jehôwa tòm 
bơta do; behơ̆ oh mi neh dong làng bol Israel klàs bơh di tê Yàng Jehôwa.” 

32Gen Phineas, kòn klau cau gơnoar ơn phan duh khoai Eleajar, bal mơ ală cau 
kwang at bồ lik bơh bơta pơjum mơ cau Ruben, mơ cau Gat tòm Galaat, rê wơl 
hơ Kanaan, mơ yal wơl làng bol Israel in ală bơta neh gơlik gơs. 

33Bol khai yal wơl ală jơnau yal niam nùs cau Israel mơ jòng ro Yàng Tom Trồ. 
Mơ bol khai ò đơs bơh bơta tòmlơh tai nàng tơnroh ù tiah cau Ruben mơ cau Gat 
ơm. 

34Behơ̆ cau Ruben mơ cau Gat sơnđan cơnòng duh khoai hơ̆ la: “Dô bơta Lơh 
Cơng digùl bol hi mơ Jehôwa la Yàng Tom Trồ.” 

Jôsue 23 

Jơnau tơngac Jôsue dê mơ ală cau kwang at bồ 
1Tơnơ̆ mơ jŏ tơngai rau, tòm tŭ Yàng Jehôwa neh ai Israel in ơm rlô lơngap 
lơngai, bơh di jơh ală cau sò tơm ơm gùt dar bol khai, mơ Jôsue neh kra jòng 
sơnam, 

2gen Jôsue hòi pơjum jơh Israel, jơh ală cau kwang kra mơ ală cau kwang at bồ, 
ală cau kwang cahrña mơ ală cau kwang ling bol khai dê mơ đơs mơ bol khai lah: 
“Tŭ do añ să neh kra sơnam neh jòng rau; 

3mơ să tòm bol mê neh gŏ jơh ală bơta Jehôwa Yàng Tom Trồ bol mê dê neh lơh 
di ală làng bol do tài bơh bol mê; hơ̆ la Jehôwa Yàng Tom Trồ bol mê dê neh 
tòmlơh bol mê in. 

4Añ neh jào bol mê in pơnah sre brê jơi bơtiàn bol mê in jơh ală lơgar gam wơl, 
bal mơ ală lơgar añ neh tòmpìt ai bơh di hiòng Jordan tus hơ Dàlềng Dờng đah 
mattơngai mut. 

5Să tòm Jehôwa Yàng Tom Trồ bol mê dê rơp chồl tơlik bol khai bơh di đap bol 
mê, mơ bơtrơh bol khai bơh di đap mat bol mê; mơ bol mê rơp dòp lơgar bol 
khai dê lơh gơs phan tòm jat be Jehôwa Yàng Tom Trồ bol mê dê neh ho mơ bol 
mê. 

6Gen tàng kơ̆ nùs tĕ sền sơwì mơ dòn bơr lơh jat jơh ală bơta neh cih tòm Sră 
Bơta Boh lam Môise dê, bañ wèt đah ma hala đah kiau. 

7Bañ tòmbơcă bal mơ ală làng bol gam wơl ơm digùl bol mê, bañ kơlôi tus di ală 
yàng bol khai dê hala ai sơnđan ală yàng hơ̆ mơ srat să tòmho. Bol mê bañ duh 
broă bol gơ hala cùn khoai di đap bol gơ; 

8mơya bol mê pal đềt mềr mơ Jehôwa Yàng Tom Trồ bol mê dê kung be bol mê 
neh lơh tus di ngai do. 

9Bơh Yàng Jehôwa neh ting bơtrơh bơh di đap bol mê ală làng bol dờng mơ pràn 
kơldang, ò gơs cau lơi rgơi ntào jai di đap bol mê jơl tus ngai do. 

10 Dô nă tòm bol mê ting bơtrơh dô rbô nă, tài bơh Jehôwa Yàng Tom Trồ bol mê 
dê tòmlơh bol mê in tòm toh be jơnau Kơnràñ neh ho pơgon mơ bol mê. 

11Gen tàng, kơrhia tĕ nàng kòñ gơboh di Jehôwa Yàng Tom Trồ bol mê dê. 

12Mơya dilah bol mê wèt wơl mơ lơh gơtòmsòr bal mơ ală làng bol do gam kis 
mơ ơm digùl bol mê, mơ dilah bol mê lap klau tòmbau ùr mơ bol khai mơ lơh 
gơs dô bă bal mơ bol khai, 

13gen bol mê rơp git nền lah Jehôwa Yàng Tom Trồ bol mê dê rơp ò tai ting 
bơtrơh ală làng bol do bơh di đap bol mê; mơya bol khai rơp kung be dă pơt mơ 
bơtơng dang kup bol mê, kung be gai pù di ngkòi bol mê, mơ kung be lò tòm gar 
mat bol mê, jơl tus di tŭ bol mê gơkòl tơnroh bơh di lơgar hàng mơnĕ do mơ 
Jehôwa Yàng Tom Trồ bol mê dê neh ai bol mê in. 

14Tŭ do añ rơp lòt gùng mơ jơh dunnia pal lòt. Bol mê git tòm nùs tòm hwềng 
bol mê dê, tòm jơh ală jơnau ho pơgon niam mơ Jehôwa Yàng Tom Trồ bol mê 
dê neh ai bol mê in, ò gơs dô jơnau lơi ò gơlik tòm toh. Kòp jơnau ho pơgon neh 
gơlik di ngan bol mê in, ò gơs jơnau lơi ò gơlik tòm toh. 

15Mơya kung be kòp jơnau ho pơgon niam Jehôwa Yàng Tom Trồ bol mê dê neh 
gơlik di ngan bol mê in, gen Yàng Jehôwa kung rơp tơndùh hơđang bol mê jơh 
ală bơta iơh mơ Kơnràñ neh đơs pơhìn bol mê, jơl tus di tŭ Kơnràñ neh tơnroh 
bol mê bơh di lơgar niam do mơ Jehôwa Yàng Tom Trồ bol mê dê neh ai bol mê 
in. 

16Dilah bol mê lơh tìs mơ bơta ho bal Jehôwa Yàng Tom Trồ bol mê dê mơ 
Kơnràñ neh ai jơnau gơnoar sồr bol mê in, mơ lòt duh broă ală yàng ndai mơ 
cùn khoai di đap bol gơ, gen bơta gơjrañ dờng Yàng Jehôwa dê rơp gơhào khuh 

di bol mê, mơ bol mê rơp gơkòl tơnroh mhar bơh di lơgar niam mơnĕ mơ 
Kơnràñ neh ai bol mê in.” 

Jôsue 24 

Lơh pa wơl bơta ho bal tòm Sicem 
1Gen Jôsue pơjum bal jơh ală jơi bơtiàn Israel dê tòm Sicem. Khai hòi jơh ală cau 
kwang kra, ală cau kwang at bồ, ală cau kwang cahrña, mơ jơh ală cau kwang 
ling Israel dê, mơ bol khai tus pơjum bal di đap Yàng Tom Trồ. 

2 Jôsue đơs mơ jơh làng bol lah: “Jehôwa Yàng Tom Trồ Israel dê đơs be do lah: 
‘Neh jŏ jòng ngan, ồng pàng bol mê dê la Terah bèp Abraham mơ Nahôr dê, bol 
khai ơm kis đah ne hiòng Ơphrat, mơ duh khoai ală yàng ndai. 

3 Mơ Añ neh tă tơlik ồng pàng bol mê dê la Abraham bơh lơgar đah ne hiòng mơ 
lam khai làm lơgar Kanaan, mơ ai khai in gơs oă kòn sau. Añ neh ai khai in Isak, 

4 mơ bơh Isak Añ ai Jakôp mơ Esau. Añ neh ai Esau in lơgar mơnơm Seir nàng 
lơh phan tòm, mơya Jakôp mơ ală kòn khai dê neh mù hơ Ejiptơ. 

5 Gen Añ neh sồr Môise mơ Arôn, Añ neh đùh bơta pluh plàng hơđang cau Ejiptơ 
bơh ală broă Añ neh lơh tềng hơ̆, mơ Añ neh lam bol mê lik bơh hơ̆. 

6 Tòm tŭ Añ neh lam ală ồng pàng bol mê dê lik bơh Ejiptơ, bol mê neh tus hơ 
dàlềng pơrhê, mơ ală cau Ejiptơ neh ting jat ồng pàng bol mê dê mơ rơndeh lòs 
tòmlơh mơ ală cau ling hào ơseh tus hơ Dàlềng Pơrhê. 

7Mơya bol khai hòi dan Yàng Jehôwa dong kòl, gen Kơnràñ ơn bơta klam jơngo 
digùl bol mê mơ cau Ejiptơ; Kơnràñ sồr dàlềng bồr bol khai. Bol mê neh gŏ mơ 
mat tòm bol mê dê bơh ală bơta Añ neh lơh cau Ejiptơ in. Tơnơ̆ mơ tŭ bol mê 
neh ơm jŏ jòng tòm ƀlàng ngềt ngơt. 

8 Añ neh lam bol mê tus tòm lơgar làng bol Amôrit ơm đah ne hiòng Jordan. Bol 
hơ̆ neh tòmlơh mơ bol mê, mơya Añ neh jào bol khai tòm tê bol mê dê. Añ neh 
tơnroh bol khai bơh di đap bol mê, mơ bol mê neh ai lơgar bol khai dê lơh gơs 
sre brê bol mê in. 

9 Gen bơtau Balak kòn klau Jippor, bơtau Môap dê, rcang tòmlơh mơ Israel; khai 
sồr cau lòt jà Balaam, kòn klau Beôr, nàng srat sơntơm bol mê. 

10Mơya Añ ò bài iat Balaam; gen tàng khai neh ai lơngai bol mê in oă dơ̆, mơ Añ 
neh dong tă bol mê klàs bơh di tê khai. 

11 Lồc behơ̆ bol mê neh tiă hiòng Jordan mơ tus hơ Jerikô. Làng bol Jerikô tòmlơh 
mơ bol mê, kung be ală làng bol Amôrit, Pherijit, Kanaan, Hetit, Girgasit, Hebit 
mơ Jebusit, mơ Añ neh jào bol khai tòm tê bol mê dê. 

12 Añ neh sồr òng lòt lài mơ bol mê nàng ting bơtrơh bol khai bơh di đap bol mê, 
bal mơ bàr nă cau bơtau Amôrit dê; hơ̆ ò di bơh đào bol mê dê hala àtak bol mê 
dê. 

13 Añ neh ai bol mê in dô nơm lơgar mơ bol mê ò kong bòl glar nàng gơs, ală ƀòn 
dờng mơ bol mê ò bơt, bol mê neh ơm tềng hơ̆ mơ sa ală suơn ño mơ ală suơn 
ôlibe mơ bol mê neh ò tam.’ 

14Behơ̆ gen tàng duh rngòt tĕ dê Yàng Jehôwa, mơ duh broă tĕ Kơnràñ dô bă jơh 
nùs dòn song, sang tĕ ngài bơh di bol mê ală yàng mơ ală ồng pàng bol mê neh 
duh broă đah ne hiòng mơ tòm lơgar Ejiptơ; duh broă tĕ Yàng Jehôwa. 

15Dilah bol mê ò bài duh broă Yàng Jehôwa, gen bol mê sac rwah tĕ tòm ngai do 
yàng lơi mơ bol mê rơp duh broă, ală yàng ală ồng pàng bol mê dê neh duh broă 
đah ne hiòng Ơphrat, hala ală yàng làng bol Amôrit dê tòm lơgar bol mê ơm. 
Mơya añ mơ hìu nhă añ jê, bol hi rơp duh broă Yàng Jehôwa.” 

16Gen làng bol ho lah: “Ò gơs tŭ lơi bol hi sang lòi Yàng Jehôwa nàng duh broă 
ală yàng ndai! 

17Bơh hơ̆ la să tòm Jehôwa Yàng Tom Trồ bol hi dê neh cèng bol hi mơ ală ồng 
pàng bol hi dê lik bơh Ejiptơ, bơh di lơgar bol hi ơm dĭ, mơ neh lơh ală bơta krơi 
di đap bol hi, Kơnràñ neh sền gàr bol hi tòm jơh gùng lòt bol hi dê, mơ digùl ală 
làng bol mơ bol hi neh lòt gan. 

18Yàng Jehôwa neh ting bơtrơh bơh di đap bol hi jơh ală làng bol, làng bol Amôrit 
ơm tòm lơgar. Behơ̆ bol hi kung rơp duh broă Yàng Jehôwa, tài bơh Kơnràñ la 
Yàng Tom Trồ bol hi dê.” 

19Jôsue đơs mơ làng bol lah: “Bol mê ò rgơi duh broă Yàng Jehôwa. Kơnràñ la 
Yàng Tom Trồ sàng goh; Kơnràñ la Yàng Tom Trồ gơjrañ di rùp ràk. Kơnràñ rơp 
ò toh bơta lơh tìs mơ bơta tồi glài bol mê dê. 

20Dilah bol mê sang lòi Yàng Jehôwa mơ duh broă ală yàng lơgar bơdìh dê, 
Kơnràñ rơp tơrwơl mơ đùh bơta rung rài mơ tơnroh bol mê tơnơ̆ mơ tŭ Kơnràñ 
neh lơh niam bol mê in.” 

21Mơya làng bol đơs mơ Jôsue lah: “Bol hi ò lơh behơ̆ ò, bol hi rơp duh broă Yàng 
Jehôwa.” 

22Gen Jôsue đơs mơ làng bol lah: “Bol mê la ală cau lơh cơng să tòm he in lah bol 
mê neh sac rwah duh broă Yàng Jehôwa.” Bol khai đơs lah: “Ngan, bol hi la ală 
cau lơh cơng bơh bơta hơ̆.” 

23Gen Jôsue đơs lah: “Behơ̆, tŭ do sang tĕ ală yàng lơgar bơdìh bơh digùl bol mê, 
mơ ơn nùs bol mê Yàng Jehôwa in la Yàng Tom Trồ Israel dê.” 

24Làng bol đơs mơ Jôsue lah: “Bol hi rơp duh broă Jehôwa Yàng Tom Trồ bol hi 
dê mơ bol hi rơp dòn bơr Kơnràñ.” 

25Behơ̆, tòm ngai hơ̆ Jôsue bơtào dô bơta ho bal mơ làng bol, mơ bơtào gơs ală 
bơta lơh nền mơ ală bơta boh lam bol khai in tòm Sicem. 

26Mơ Jôsue cih ală jơnau hơ̆ tòm Sră Bơta Boh Lam Yàng Tom Trồ dê. Gen khai 
ai dô pơnai lŭ dờng mơ bơtào gơ hơđơm tòm cha rềp di tiah sàng goh Yàng 
Jehôwa dê. 

27Gen Jôsue đơs mơ làng bol lah: “Sền tĕ, pơnai lŭ do rơp lơh cơng bol he in. Gơ 
neh kơno jơh ală jơnau Yàng Jehôwa neh đơs mơ bol he. Gơ rơp lơh cơng tòmdră 
di bol mê dilah bol mê ò ơm song mơ Yàng Tom Trồ bol mê dê.” 

28Gen Jôsue ai làng bol in rê, kòp nă rê hơ sre brê tòm he dê. 

Bơta chơt Jôsue mơ Eleajar 
29Tơnơ̆ mơ ală bơta hơ̆, Jôsue kòn klau Nun, cau duh broă Yàng Jehôwa dê, chơt 
tòm tŭ neh dô rhiang jơt sơnam. 

30 Cau tơp khai tòm ù tiah sre brê khai dê tòm Thimnat Serah tòm lơgar kơh 
mơnơm Epraim dê, đah đang mơnơm Gaas. 

31Làng bol Israel duh broă Yàng Jehôwa jơl jơh rài Jôsue dê, mơ tòm jơh rài ală 
cau kwang kra kis jŏ rlau mơ Jôsue mơ neh git ală broă Yàng Jehôwa neh lơh 
Israel in. 

32 Ntìng ƀồc Jôsep dê mơ làng bol Israel neh cèng bơh Ejiptơ, gen cau neh tơp 
gơtòm Sicem, tòm pơnah ù mơ Jakôp neh blơi mơ dô rhiang pet priă bơh ală kòn 
klau Hemôr bèp Sicem dê. Tiah hơ̆ gơlik gơs sre brê ală kòn sau Jôsep dê. 

33Eleajar, kòn klau Arôn chơt mơ geh tơp tòm Gibeah la ù tiah neh tòmpà ai 
Phineas, kòn klau khai in, tòm lơgar kơh mơnơm Epraim dê. 

Ală Kwang Cahrña 

Ală Kwang Cahrña 1 

Jơnau wàs Gùng 
(1:1 – 3:6) 

Làng bol Israel tòmlơh tòmpìt ală ù tiah pa 
1Tơnơ̆ mơ tŭ Jôsue chơt, làng bol Israel lùp Yàng Jehôwa lah: “Ñcau tòm bol hi 
rơp guh lài nàng tòmlơh mơ làng bol Kanaan taih?” 

2Yàng Jehôwa ho lah: “Cau Juda pal guh lài; Añ neh jào lơgar tòm tê bol khai dê.” 

3Gen cau Juda đơs mơ cau Simeôn oh mi khai lah: “Guh tĕ mơ bol hi tòm ù tiah 
neh tòmpà ai bol hi in nàng tòmlơh mơ cau Kanaan; gen bol hi kung rơp lòt bal 
mơ bol mê mut tòm pơnah ù tiah oh mi dê.” Behơ̆, cau Simeôn lòt bal mơ bol 
khai. 

4Tòm tŭ cau Juda brồ lơh, Yàng Jehôwa jào phi cau Kanaan mơ cau Pheres tòm 
tê bol khai dê; bol khai tơnchơt jơt rbô nă cau tòm Bejek. 

5Bol khai tus hơ Adôni Bejek tòm Bejek, mơ tòmlơh mơ geh pha rlau mơ cau 
Kanaan bal mơ cau Pheris. 

6Adôni Bejek dô; mơya bol khai ting jat mơ kup geh khai, koh ràs tê me mơ ràs 
jơng me khai dê. 

7Gen Adôni Bejek đơs lah: “Poh jơt nă cau bơtau neh kong koh jơh ràs tê me mơ 
ràs jơng me, dòñ sa phan hơđơm cơnòng añ jê, Yàng Tom Trồ neh sal wơl bơta 
añ neh lơh.” Bol khai lam bơtau hơ̆ tus hơ Jerusalem mơ khai chơt tềng hơ̆. 

8Gen cau Juda brồ lơh Jerusalem mơ ai gơ, tơnchơt làng bol mơ đào mơ chu ƀòn 
mơ ồs. 

9Tơnơ̆ mơ hơ̆, cau Juda mù nàng tòmlơh mơ cau Kanaan ơm tòm tiah kơh 
mơnơm, tiah Negep mơ tiah jơng mơnơm đah mattơngai mut. 

10Bol khai lòt tòmlơh mơ cau Kanaan ơm tòm Hebrôn (lài òr sơnđan la Kiriat 
Arba); mơ pha rlau mơ Sesai, Ahiman mơ Thalmai. 

11Bơh tềng hơ̆, bol khai lòt tòmlơh mơ làng bol ơm tòm Debir (lài òr sơnđan la 
Kiriat Sepher). 

12Gen Kalep đơs lah: “Cau lơi brồ lơh mơ tòmpìt ai Kiriat Sepher, gen añ rơp ai 
khai in bau mơ Aksah kòn ùr añ jê.” 

13Mơ Ôtniel kòn klau Kenas, oh Kalep di, tòmpìt ai ƀòn hơ̆; gen Kalep ai Aksah 
kòn ùr khai dê Ôtniel in bau. 

14Tòm tŭ khai neh tus mơ Ôtniel rau, khai chồl Ôtniel dan mơ bèp khai dô bă sre. 
Tòm tŭ khai mù bơh alàng gen Kalep lùp khai lah: “Ñchi ai kòñ taih?” 

15Khai ho lah: “Dan ai añ in dô nơm phan pà; bèp neh ai añ in ù tiah tòm Negep, 
gen kung dan ai tĕ añ in ală croh dà Gullotmayim.” Gen Kalep ai khai in ală croh 
dà hơđang mơ hơđơm. 

16Jơi bơtiàn Hôbap cau Kenit, hơ̆ la kòn sau po bèp Môise dê; bơh ƀòn Gòl tơô 
guh bal mơ cau Juda nàng ơm digùl làng bol tòm ƀlàng ngềt ngơt, tòm tiah Negep 
rềp mơ Arat. Gen bol khai lòt mơ ơm bal mơ cau Amalek. 

17Gen cau Juda lòt bal mơ oh mi bol khai la cau Simeôn mơ brồ lơh cau Kanaan 
ơm tòm Jephat, mơ bol khai tơnroh jơh hir ƀòn dờng hơ̆; gen tàng cau sơnđan 
tiah la Hôrmah. 

18Cau Juda kung tòmpìt ai Gaja bal mơ ù tiah gơ dê, Askalôn mơ ù tiah gơ dê, 
Ekrôn bal mơ ù tiah gơ dê. 

19Yàng Jehôwa ơm bal mơ cau Juda. Bol khai tòmpìt ai tiah lơgar kơh mơnơm 
lơh gơs sre brê, mơya bol khai ò rgơi ting bơtrơh làng bol ơm tòm tiah ƀlàng 
ring; tài bơh bol hơ̆ gơs rơndeh lòs tòmlơh. 

20 Hebrôn neh ai Kalep jat be Môise neh ho, mơ khai neh ting bơtrơh pe nă kòn 
klau Anak bơh di ƀòn hơ̆. 

21 Mơya, cau Benjamin ò rgơi ting bơtrơh cau Jebusit ơm tòm Jerusalem; gen 
tàng cau Jebusit gam ơm tềng hơ̆ bal mơ cau Benjamin jơl tus di ngai do. 

22Jơi bơtiàn Jôsep kung guh brồ lơh ƀòn Betel; mơ Yàng Jehôwa ơm bal mơ bol 
khai. 

23Tòm tŭ jơi bơtiàn Jôsep sồr cau sền rwang Betel (lài òr sơnđan la Lus). 

24Ală cau sền rwang lơgar gŏ dô nă cau klau lik bơh ƀòn dờng gen bol khai đơs 
mơ khai lah: “Dan sơnio bol hi in gùng mut tòm ƀòn dờng, gen bol hi rơp gơwèt 
niam mơ mê.” 

25Behơ̆ khai sơnio bol khai in gùng mut tòm ƀòn; bol khai ai đào tơnroh ƀòn, 
mơya bol khai lòi cau hơ̆ jơh hìu nhă khai dê kis. 

26Cau klau hơ̆ lòt tus hơ lơgar cau Hetit mơ bơt bơtào dô nơm ƀòn dờng tềng hơ̆, 
tơmoh sơnđan la Lus, mơ gam sơnđan behơ̆ jơl tus di ngai do. 

27 Mơya cau Manase ò ting bơtrơh làng bol ơm tòm Bet San, Thaanak, Dor, 
Ipleam, Megidô bal mơ ală tiah jơnum làng bol gùt dar ală ƀòn dờng hơ̆, bơh cau 
Kanaan kư̆ kis tòm lơgar. 

28Tòm tŭ Israel gơlik pràn kơldang, gen bol khai kup làng bol Kanaan duh broă, 
mơya ò tŭ lơi ting bơtrơh jơh bol khai. 

29 Cau Epraim kung ò ting bơtrơh cau Kanaan ơm tòm Gejer; mơya cau Kanaan 
kư̆ ơm tềng hơ̆ bal mơ bol khai. 

30Cau Jebulun kung ò ting bơtrơh cau Kanaan ơm tòm Kitrôn mơ Nahalôl; bol hơ̆ 
gam ơm wơl digùl bol khai, mơ bol khai kup bol hơ̆ duh broă bòl glar. 

31Cau Aser kung ò ting bơtrơh làng bol ơm tòm Akô, Sidôn, Alap, Arsip, Helbah, 
Aphik, Rehôp; 

32mơ tài bơh hơ̆ làng bol Aser ơm digùl cau Kanaan tòm lơgar. 

33Cau Neptali kung ò ting bơtrơh làng bol ơm tòm Bet Semes mơ Bet Anat, mơya 
cau Neptali kung ơm bal mơ cau Kanaan tòm lơgar; mơ ală cau ơm tòm Bet 
Semes mơ Bet Anat gơlik gơs cau duh broă bol khai in. 

34Cau Amôr lòi cau Dan in ơm tòm lơgar mơnơm; ò ai bol khai mù ơm tòm tiah 
ƀlàng. 

35Cau Amôr kung lơh nền kư̆ ơm kơ̆ tòm mơnơm Heres, Aijalôn mơ Saalbim; 
mơya tê hìu Jôsep dê klơn kơnjơ̆ hơđang bol khai, mơ bol khai gơlik cau pal kong 
duh broă bòl glar. 

36Nhàr lơgar cau Amôr bơh kơh mơnơm Akrabim, bơh Sela mơ lòt guh rlau tai. 

Ală Kwang Cahrña 2 

Cau gơnrơh Yàng Jehôwa dê tơlik mat tòm Bôkim 
1Cau gơnrơh Yàng Jehôwa dê guh bơh Gilgal tus hơ Bôkim mơ đơs lah: “Añ neh 
tă cèng bol mê lik bơh Ejiptơ mơ lam bol mê mut tòm lơgar Añ neh ho ai ồng 
pàng bol mê in. Añ neh đơs ‘Añ rơp ò tŭ lơi sang lòi bơta ho bal mơ bol mê. 

2 Đah mơ bol mê bañ lơh bơta ho bal mơ ală cau ơm tòm lơgar do, sòr tơrlah tĕ 
ală cơnòng duh khoai bol khai dê.’ Mơya bol mê ò dòn bơr Añ. Sền tĕ ñchi bơta 
bol mê neh lơh! 

3Behơ̆ tàng Añ đơs lah Añ rơp ò ting bơtrơh bol khai bơh di đap bol mê; mơya 
bol khai rơp gơlik gơs cau sò tơm bol mê dê, ală yàng bol khai dê rơp be dô nơm 
dă bol mê in.” 

4Tòm tŭ cau gơnrơh Yàng Jehôwa dê neh sir đơs ală jơnau hơ̆ mơ jơh cau Israel 
gen làng bol nggà ñìm dờng, 

5behơ̆ bol khai sơnđan tiah hơ̆ la Bôkim. Tềng hơ̆ bol khai ơn phan duh khoai 
Yàng Jehôwa in. 

Bơta chơt Jôsue dê 
6Tòm tŭ Jôsue neh ai làng bol in rê; Jơh ală cau Israel lòt tus hơ sre brê tòm bol 
khai dê nàng ai ù tiah lơh gơs phan tòm. 

7Làng bol duh khoai Yàng Jehôwa jơl jơh rài kis Jôsue dê, mơ jơh ală cau kwang 
kra gam kis tơnơ̆ mơ Jôsue, la ală cau neh gŏ jơh ală broă dờng mơ Yàng Jehôwa 
neh lơh Israel in. 

8Jôsue kòn klau Nun, cau duh broă Yàng Jehôwa dê chơt tòm tŭ khai neh dô 
rhiang jơt nam. 

9 Cau tơp khai tòm ù tiah sre brê khai dê tòm Thimnat Heres, tòm tiah kơh 
mơnơm Epraim, đah đang mơnơm Gaas. 

10Tơnơ̆ mơ tŭ jơh ală cau tòm rài hơ̆ neh chơt rê hơ ồng pàng bol khai dê rau; 
gen dô rài ndai geh tơngguh, bol khai ò git Yàng Jehôwa mơ kung ò git ală broă 
Kơnràñ neh lơh Israel in. 

11Behơ̆ làng bol Israel lơh bơta iơh bơsak di đap Yàng Jehôwa mơ duh broă ală 
yàng Baal. 

12Bol khai sang Jehôwa Yàng Tom Trồ ală ồng pàng bol khai dê, la Bơtau neh 
cèng bol khai lik bơh Ejiptơ. Bol khai lòt jat mơ duh khoai ală yàng ndai la yàng 
ală làng bol ơm gùt dar bol khai. Bol khai lơh Yàng Jehôwa in gơjrañ. 

13Bol khai neh sang lòi Yàng Jehôwa mơ duh broă ală yàng Baal mơ Astarte. 

14Behơ̆, bơta gơjrañ Yàng Jehôwa dê neh gơhào khuh tòmdră mơ Israel, Kơnràñ 
lòi bol khai gơkòl phà kơñau tòm tê ală cau phà kơñau bol khai, mơ tac bol khai 
tòm gơnoar ală cau sò tơm ai phan mơna bol khai dê. Kơnràñ tac bol khai tòm 
gơnoar ală cau sò tơm ơm gùt dar bol khai; gen tàng bol khai ò rgơi ntào jai 
tòmdră mơ ală cau sò tơm bol khai dê. 

15Tŭ lơi bol khai lik lòt tòmlơh, gen tê Yàng Jehôwa tòmdră mơ bol khai mơ cèng 
bơta rung rài hơđang bol khai, jat be jơnau Yàng Jehôwa neh yal tơnggit mơ neh 
srat să mơ bol khai; gen bol khai gơtìp tòm bơta bòl glar dờng ngan. 

16Gen Yàng Jehôwa bơtào tơngguh ală cau kwang cahrña nàng dong tă bol khai 
bơh di tê ală cau phà kơñau bol khai. 

17Bulah behơ̆, bol khai ò iat ală cau kwang cahrña bol khai dê, bơh bol khai hàm 
kòñ jat ală yàng ndai mơ cùn khoai bol gơ. Bol khai mhar ngan sang gùng ală ồng 
pàng bol khai neh lòt, la ală cau lơh jat ală jơnau gơnoar sồr Yàng Jehôwa dê, bol 
khai ò đòm krơh ală ồng pàng bol khai dê. 

18Tŭ lơi Yàng Jehôwa bơtào tơngguh bol khai in dô nă cau kwang cahrña, Kơnràñ 
ơm bal mơ cau kwang cahrña hơ̆ tòm jơh rài kis khai dê nàng dong Israel lik bơh 
di tê cau sò tơm bol khai dê; bơh Yàng Jehôwa gơs nùs nđàc sơngit di bol khai 
tòm tŭ bol khai rơnđơh, bơh ală cau kup kơryan mơ rồn bơklơn bol khai. 

19Mơya tòm tŭ cau kwang cahrña chơt gen làng bol rê wơl tòm ală gùng iơh rlau 
mơ gùng ală ồng pàng bol khai dê, lòt jat ală yàng ndai, duh broă mơ duh khoai 
bol gơ. Bol khai ò bài sang lòi broă iơh bol khai dê mơ gùng kră kơldang. 

20Tài bơh hơ̆ tàng Yàng Jehôwa gơjrañ ngan di Israel mơ đơs lah: “Tài bơh làng 
bol do neh tìs mơ bơta ho bal mơ Añ neh lơh mơ ală ồng pàng bol khai dê, mơ ò 
iat jơnau Añ; 

21gen Añ rơp ò tai bơtrơh bơh di đap bol khai ală làng bol lơi mơ Jôsue neh lòi 
wơl tòm tŭ khai neh chơt. 

22Añ rơp ngui ală làng bol hơ̆ nàng lòng Israel, tồ sền gŏ dilah bol khai prap gàr 
gùng dà Yàng Jehôwa dê mơ lòt tòm gùng hơ̆ kung be ală ồng pàng bol khai dê 
hala ò.” 

23Yàng Jehôwa lòi ală làng bol hơ̆ gam wơl, Kơnràñ ò ting bơtrơh bol khai tòm 
dô dơ̆ lĕ mơ ò jào phi bol khai tòm tê Jôsue dê. 

Ală Kwang Cahrña 3 

Ală làng bol gam wơl tòm lơgar 
1Do la ală làng bol mơ Yàng Jehôwa neh lòi wơl nàng lòng cau Israel òhềt git làm 
bơta tòmlơh lơi tòm Kanaan 

2(Kơnràñ mìng lơh bebơ̆ nàng kòn sau Israel in git bơta tòmlơh, la ală cau òhềt 
git làm bơta tòmlơh bơh lài): 

3Pram nă cau kwang at bồ cau Philistin, mơ jơh ală cau Kanaan, ală cau Sidôn, 
mơ làng bol Hebit ơm tòm mơnơm Liban, bơh mơnơm Baal Hermôn tus hơ Lebô 
Hamat. 

4Bol khai la bơta nàng lòng Israel, tồ git dilah bol khai kòñ lơh jat jơnau gơnoar 
sồr mơ Yàng Jehôwa neh ai ală ồng pàng bol khai in kơnòm dê Môise. 

5Behơ̆ làng bol Israel ơm digùl làng bol Kanaan, làng bol Hetit, làng bol Amôrit, 
làng bol Pherijit, làng bol Hebit mơ làng bol Jebusit. 

6Bol khai bau mơ ală kòn ùr làng bol hơ̆, mơ bol khai tòmbau ală kòn ùr bol khai 
dê mơ ală kòn klau làng bol hơ̆ dê, mơ duh khoai ală yàng bol hơ̆ dê. 

Ală kwang cahrña Israel dê 
(3:7 – 16:31) 

Kwang cahrña Ôtniel 
7Làng bol Israel lơh bơta iơh bơsak di đap Yàng Jehôwa, hŭi Jehôwa Yàng Tom 
Trồ bol khai dê, mơ duh khoai ală yàng Baal mơ yàng Asera. 

8Gen tàng, bơta gơjrañ dờng Yàng Jehôwa dê gơhào khuh tòmdră mơ Israel, mơ 
Kơnàñ neh tac bol khai tòm tê cau bơtau Aram Naharaim la Kusan Risathaim, 
mơ Israel duh broă bơtau hơ̆ tòm phàm nam. 

9Mơya tòm tŭ bol khai rac dan mơ Yàng Jehôwa, gen Kơnràñ tơngguh Israel in 
dô nă cau dong tă la Ôtniel kòn klau Kenas, oh Kalep dê dong tă bol khai. 

10Hwềng Yàng Jehôwa dê tus hơđang khai, khai cahrña Israel; mơ khai lik lòt 
tòmlơh. Yàng Jehôwa jào Kusan Risathaim bơtau Aram tòm tê Ôtniel; mơ tê khai 
geh pha lin rlau. 

11Behơ̆ lơgar ơm rlô ring lơngai tòm poan jơt nam jơl tus di tŭ Ôtniel kòn klau 
Kenas chơt. 

Kwang cahrña Ehut 
12Làng bol Israel lơh ală bơta iơh bơsak tai di đap Yàng Jehôwa, gen Yàng Jehôwa 
lơh Eglôn bơtau Môap gơlik pràn kơldang tòmdră mơ Israel, tài bơh bol khai neh 
lơh ală bơta iơh bơsak di đap Yàng Jehôwa. 

13Bơtau Eglôn lơh dô bă bal mơ làng bol Ammôn mơ làng bol Amalek, bol khai 
lòt tus brồ lơh Israel mơ tòmpìt ai ƀòn dờng Gòl tơô. 

14Làng bol Israel duh broă Eglôn bơtau Môap tòm jơt phàm nam. 

15Mơya tòm tŭ làng bol Israel rac dan mơ Yàng Jehôwa, gen Kơnràñ tơngguh bol 
khai in dô nă cau dong tă la Ehut, kòn klau Gera, cau Benjamin, mòng tê kiau. 
Làng bol Israel sồr khai cèng phan boh dia Eglôn bơtau Môap in. 

16Ehut neh lơh să tòm khai in dô nơm đào bàr đah mat jòng dô tal; khai triau gơ 
di bơnô đah ma tòm dơlam ào. 

17Gen khai cèng phan boh dia ơn Eglôn in la bơtau Môap, Eglôn la dô nă cau lơmă 
ngan. 

18Tơnơ̆ mơ tŭ Ehut neh sir ơn phan boh dia, gen khai sồr ală cau tùng phan boh 
dia hơ̆ lik lòt. 

19Mơya să tòm khai tòm tŭ neh tus di rùp lŭ pac sềr rềp Gilgal, gen khai rê wơl 
mơ đơs lah: “Ơ bơtau, añ gơs dô jơnau ndơp ndơr kòñ yal is bơtau in.” Bơtau 
sồr: “Ơm tĕ mŏ mŏ!” Gen jơh ală cau duh broă bơtau lik jơh di tiah. 

20Ehut tus hơ bơtau, tŭ hơ̆ khai ơm nggui is tòm ơdŭ mrềt hơđang rkàng hìu ơm 
rlô khai dê. Ehut đơs lah: “Añ gơs dô jơnau bơh Yàng Tom Trồ nàng yal bơtau 
in.” Eglôn ntào bơh di tiah nggui khai dê. 

21Gen Ehut pò tê kiau ai đào bơh di bơnô đah ma mơ srơp di kơndul bơtau dê. 

22Mat đào gơsrơp bluh tus di ngkòi, ngkơr đào gơ mut bal tòm kơndul. Ehut ò tă 
đào, mơ dơngi gơlềt wơl tiah srơp, mơ phan ƀơ̆ ƀơl gơlik hơ bơdìh. 

23Gen Ehut lik lòt bơh mpồng rơng hìu, khai til ală mpồng ơdŭ hơđang rkàng hìu 
mơ kal wơl. 

24Tơnơ̆ mơ tŭ Ehut neh lik lòt rau, gen ală cau duh broă tus gŏ ală mpồng ơdŭ 
hơđang rkàng hìu neh kal. Bol khai đơs lah: “Digơlan bơtau neh lòt rlô bòl tòm 
ơdŭ hơđang rkàng hìu.” 

25Bol khai gơn jơl tus di tŭ ò suk ơm; mơya cau bơtau kung òhềt pò ală mpồng 
ơdŭ hơđang rkàng hìu, gen bol khai ai kai mơ pò jơh ală mpồng; ne cau tòm bol 
khai dê neh bic chơt di tiah. 

26Tòm tŭ bol khai ơm gơn gen Ehut neh dô klàs gan đah ne ală trồm ai lŭ mơ tus 
hơ Seirah. 

27Tòm tŭ khai neh tus tềng hơ̆ rau gen khai uh kơlwòk tòm lơgar mơnơm 
Epraim; làng bol Israel mù bal mơ khai bơh mơnơm mơ khai lơh gơs cau lam bồ. 

28Ehut ai jơnau sồr lah: “Jat tĕ añ, bơh Yàng Jehôwa neh jào tòm tê bol mê ală cau 
sò tơm bol mê dê la làng bol Môap.” Gen bol khai lòt jat Ehut mơ tòmpìt ai ală 
tiah thòl hiòng Jordan dê la gùng lòt hơ Môap, mơ bơkơ̆u ò ai cau lơi lòt gan tềng 
hơ̆. 

29Tŭ hơ̆ làng bol Israel tơnchơt pơgap jơt rbô nă cau Môap, jơh bol hơ̆ la cau 
pràn kơldang, ò gơs dô nă cau klau lơi geh klàs. 

30Tòm ngai hơ̆ làng bol Môap gơkòl ơm hơđơm gơnoar at bồ làng bol Israel dê, 
mơ lơgar geh ơm rlô ring lơngai tòm phàm jơt nam. 

Kwang cahrña Samgar 
31Tơnơ̆ mơ Ehut gen gơs Samgar, kòn klau Anat dê; khai ngui dô nơm gai cok 
kơnrồ mơ tơnchơt prau rhiang nă cau Philistin, mơ khai kung dong tă làng bol 
Israel sơl. 

Ală Kwang Cahrña 4 

Debôra mơ Barak 
1Tơnơ̆ mơ tŭ Ehut neh chơt, gen làng bol Israel lơh tai bơta iơh bơsak di đap 
Yàng Jehôwa. 

2Behơ̆ Yàng Jehôwa tac bol khai tòm tê Jabin bơtau Kanaan at bồ tòm Hajor. Cau 
kwang at bồ mpồl ling khai dê la Sisera ơm tòm Harôset Hagôim. 

3Bơtau Jabin gơs sin rhiang nơm rơndeh lòs tòmlơh mơ khai neh rồn bơklơn 
làng bol Israel dô bă iơh bơsak tòm bàr jơt nam, gen làng bol Israel rac dan mơ 
Yàng Jehôwa dong kòl. 

4Tŭ hơ̆ Debôra, dô nă cau gơnoar hwơr ùr, bau ùr Lapidôt dê, cahrña làng bol 
Israel. 

5Khai òs nggui hơđơm chi gòl tơô Debôra dê, digùl Rama mơ Betel tòm tiah kơh 
mơnơm Epraim dê; làng bol Israel tus hơ khai nàng khai cahrña. 

6Debôra sồr jà Barak kòn klau Abinôam bơh Kades tòm Neptali, mơ đơs mơ khai 
lah: “Yàng Jehôwa la Yàng Tom Trồ Israel dê ai jơnau sồr mê lah: ‘Lòt tĕ, cèng bal 
mơ mê jơt rbô nă cau klau bơh jơi bơtiàn Neptali mơ bơh jơi bơtiàn Jebulun, mơ 
lam bol khai tus di mơnơm Thabôr. 

7Añ rơp chồl Sisera, cau kwang at bồ ling bơtau Jabin dê, bal mơ ală rơndeh lòs 
tòmlơh mơ ală mpồl ling khai dê lòt tus tìp mơ mê di gah croh Kisôn mơ Añ rơp 
jào khai tòm tê mê.’” 

8Barak đơs mơ Debôra lah: “Dilah mò lòt bal mơ añ gen añ rơp lòt; mơya dilah 
mò ò lòt bal mơ añ gen añ rơp ò lòt.” 

9Gen Debôra đơs lah: “Di sơl, añ rơp lòt bal mơ mê, mơya tòm gùng lòt tòmlơh 
do, bơta gơklŏ ò gơrê mơ mê, bơh Yàng Jehôwa rơp jào Sisera tòm tê dô nă cau 
ùr.” Gen Debôra ñă lòt bal mơ Barak tus hơ Kades. 

10Barak pơjum cau Jebulun mơ Neptali tòm Kades; jơt rbô nă cau ling jat khai, 
mơ Debôra kung lòt bal mơ khai sơl. 

11Mơ tai, Heber cau Kenit neh lik bơh làng bol Kenit la kòn sau Hôbap, po bèp 
Môise dê, lơh sàl ngài tus hơ Elôn Bejaananim rềp mơ Kedes. 

12Tòm tŭ cau yal Sisera in git lah Barak kòn klau Abinôam neh guh hơđang 
mơnơm Thabôr, 

13gen Sisera pơjum bal jơh sin rhiang nơm rơndeh lòs tòmlơh khai dê mơ jơh 
ală cau ling ơm bal mơ khai lòt bơh Harôset Hagôim tus hơ croh Kisôn. 

14Debôra đơs mơ Barak lah: “Ñă tĕ! Do la ngai Yàng Jehôwa rơp jào Sisera tòm 
tê mê. Ngan Yàng Jehôwa lòt lài mơ mê!” Gen Barak mù bơh mơnơm Thabôr, gơs 
jơt rbô cau ling lòt jat. 

15Tòm tŭ Barak lòt tus gen Yàng Jehôwa sơrbì Sisera mơ jơh ală rơndeh lòs 
tòmlơh bal mơ jơh mpồl ling khai dê tòm bơta rngòt rngơt di đap Barak; Sisera 
mù bơh rơndeh lòs tòmlơh khai dê mơ ntoat dô mơ jơng. 

16Barak ting jat ală rơndeh lòs tòmlơh bal mơ mpồl ling tus hơ Harôset Hagôim. 
Jơh mpồl ling Sisera dê gơkòl tơnchơt mơ đào, ò gam dô nă cau lơi. 

17Sisera ntoat dô mơ jơng tus hơ sàl Jael, bau ùr Heber cau Kenit dê; tài bơh gơs 
bơta ring lơngai be oh mi digùl Jabin bơtau Hajor dê mơ hìu Heber cau Kenit dê. 

18Jael lik bơh sàl, wă rò Sisera mơ đơs mơ khai lah: “Dah tĕ, ơ yàng, mut tĕ tòm 
sàl, bañ rngòt!” Gen Sisera mut tòm sàl Jael dê, mơ Jael ai dô blah ồi tơntơ̆ khai 
in. 

19Sisera đơs mơ khai lah: “Añ tơhìr, dan ai añ in dô êt dà hùc.” Jael pò kơldung 
gơltau gơs dà toh mơ ai khai in hùc, gen tơntơ̆ ồi wơl khai in. 

20Sisera đơs mơ khai lah: “Ntào tĕ di mpồng sàl, dilah gơs cau lơi tus lùp lah: 
‘Tềng do gơs cau lơi sơl?’ gen ho tĕ: ‘Ò gơs.’” 

21Tòm tŭ Sisera bic lơhă ngan tài bơh bòl glar, gen Jael bau Heber ai dô nơm gai 
jơrmơng sàl dê mơ dô nơm mut, lòt òm tus hơ khai mơ pơng jơrmơng di ping 
mat Sisera bluh tus tòm ù, behơ̆ khai chơt. 

22Barak ting jat Sisera tus tềng hơ̆, gen Jael lik wă rò khai mơ đơs lah: “Tus tĕ, añ 
rơp sơnio ồng in cau ồng jòi.” Gen Barak mut tòm sàl; mơ Sisera neh bic chơt gơs 
jơrmơng pơng bluh ping mat khai dê. 

23Behơ̆ tòm ngai hơ̆ Yàng Tom Trồ lơh Jabin bơtau Kanaan dê, gơkòl alah di đap 
làng bol Israel. 

24Tê làng bol Israel dê sơlo ngai sơlo pràn rlau, tòmdră mơ Jabin bơtau Kanaan, 
jơl tus di tŭ bol khai neh tơnroh bơtau hơ̆. 

Ală Kwang Cahrña 5 

Bơta đơs chò Debôra dê 
1Tòm ngai hơ̆ Debôra mơ Barak kòn klau Abinôam đơs bơta đơs chò do: 

2“Jòng ro Yàng Jehôwa! Tòm tŭ ală cau kwang at bồ tòm Israel lam mpồl ling lòt 
tòmlơh, tòm tŭ làng bol chò nùs ơn să bol khai dê. 

3Iat tĕ do, ơ ală cau bơtau, ai tồr iat tĕ, ơ ală cau kwang at bồ, ơm iat tĕ! Añ rơp 
đơs chò Yàng Jehôwa in, añ rơp đơs chò; Añ rơp đơs chò jòng ro Jehôwa Yàng 
Tom Trồ Israel dê. 

4Ơ Yàng Jehôwa, tòm tŭ Kơnràñ lik bơh Seir, tòm tŭ Kơnràñ lik lòt bơh di lơgar 
Edôm, gen ù tiah gơlơnggơr, ală tap trồ dùh mìu dờng, ală mhwal gơtuh dà. 

5 Ală mơnơm gơlơnggơr di đap Yàng Jehôwa, Bơtau Sinai dê, di đap Jehôwa la 
Yàng Tom Trồ Israel dê. 

6Tòm ală ngai Samga kòn klau Anat dê, tòm ală ngai Jael dê, ală gùng dờng ngềt 
ngơt, ală cau lòt gùng lòt jat gùng ƀòn rkwet rkwe. 

7Ală ƀòn dềt tòm Israel gơkòl sang lòi, jơl tus di tŭ añ la Debôra ñă ntào, kung be 
dô nă cau mè tòm Israel. 

8Tòm tŭ bol khai sac rwah ală yàng pa, gen bơta kơlìn gơtoă tus di mpồng ƀòn, 
mơ cau ò gŏ dô nơm khèl hala dô nơm tà digùl poan jơt rbô nă cau tòm Israel. 

9Nùs añ ơm bal mơ ală cau kwang dờng at bồ Israel bal mơ ală cau tòm làng bol 
chò nùs ơn să. Pal jòng ro Yàng Jehôwa! 

10Kơlôi sơnơng tĕ! Ală bol mê la cau hào alàng kò, nggui hơđang ừn lă ồi tu ña; 
Ơ ală bol mê la cau lòt jơng tòm gùng me. 

11Bơh ală sap đơs ală cau đơs chò dê tòm ală tiah bơ̆ dà, bol khai yal wơl bơta 
pha lin Yàng Jehôwa dê, bơta pha lin ală cau lơh broă tùc tam tòm Israel. Gen 
làng bol Yàng Jehôwa dê mù tus di ală mpồng ƀòn dờng. 

12Guh tĕ, guh tĕ, ơ Debôra! Guh tĕ, guh tĕ, đơs dô bơta đơs chò! Guh tĕ, ơ Barak! 
Kup tĕ ală cau kong alah mê dê, ơ kòn klau Abinôam dê. 

13Gen ală cau màng ryŭ gam wơl mù tus, làng bol Yàng Jehôwa dê mù tus mơ añ 
nàng tòmdră mơ ală cau gơnoar pràn. 

14Bơh Epraim gơs ală cau tòm ryas bol khai bơh Amalek, Benjamin lòt jat mê bal 
mơ oh mi mê. Ală kwang at bồ ling mù tus bơh Makir, ală cau at gai gơnoar at bồ 
tus bơh Jebulun. 

15Ală cau kwang dờng at bồ Isakar dê lòt bal mơ Debôra; Isakar dòn song mơ 
Barak, bol khai brồ tus tòm thòng mơ kơndòl jơng, Digùl kòn sau Ruben, gơs oă 
bơta kơlôi sơwì tòm nùs. 

16Ñchi bơh tài mê ơm dơh wơl digùl wàng belàt, nàng iat sap tơliă hòi mpồl belàt 
sơl ơ? Digùl jơi bơtiàn Ruben dê, gơs oă bơta kơlôi sơwì tòm nùs. 

17Galaat ơm đah ne hiòng Jordan; mơ Dan, ñchi bơh tài khai ơm wơl bal mơ ală 
ơhò? Aser ơm nggui wơl di gah dàlềng, ơm tòm ală ù tiah khai dê. 

18Làng bol Jebulun sền òsơp di bơta chơt, Làng bol Neptali kung lơh behơ̆ 
hơđang ală tiah jơnhoa ƀlàng sre dê. 

19Ală cau bơtau neh tus, bol khai neh tòmlơh; gen ală cau bơtau Kanaan dê 
tòmlơh tòm Thaanak di gah dà Megidô; bol khai ò tòmpìt geh priă hala phan 
ndai. 

20Ală sơmañ bơh hơđang trồ neh tòmlơh bơh di ală gùng lòt bol gơ dê, bol 
gơtòmlơh mơ Sisera. 

21Hiòng dà Kisôn neh cèng pơrdô bol khai, hơ̆ la hiòng dà Kisôn bơh yau. Ơ 
hwềng soàn añ jê, gơs tĕ bơta pràn kơldang mơ lòt tus tĕ! 

22Gen jơng ơseh nggồr ntoat mhar, ală ơseh jak tòmlơh khai dê ơkhok mhar 
ngan. 

23Cau gơnrơh Yàng Jehôwa dê đơs lah: ‘Srat rma tĕ Merô, srat rma tĕ làng bol gơ 
dê dô bă sràt bơtang, tài bơh bol khai ò tus dong Yàng Jehôwa, dong Yàng Jehôwa 
tòmlơh mơ ală cau pràn kơldang.’ 

24Lơngai rlau jơh digùl ală cau ùr la Jael, bau Heber cau Kenit, digùl ală cau ùr 
ơm tòm sàl, khai gơs lơngai rlau jơh. 

25Sisera dan dà, Jael ai khai in dà toh; khai ngui jơrlŭ màng mơ ai khai in dơngi 
dà toh. 

26Tê khai at gai sơntơp sàl, tê ma khai at mut cau chài lơh broă, khai pơng Sisera, 
khai pơng bơcah bồ Sisera dê, Khai pơng bluh ping mat khai dê. 

27Sisera gơplơ̆ di jơng Jael; khai gơpừ, ơm bic tềng hơ̆. Di jơng Jael, khai gơplơ̆, 
khai gơpừ; Di tiah khai gơplơ̆, khai gơpừ chơt. 

28Mè Sisera ơm sền bơh di mpồng dềt, bơh đah ngkòi kơrnìng mpồng khai hòi 
dờng lah: ‘Ñchi bơh tài rơndeh ơseh tòmlơh khai dê òbat tus?’ Ñchi bơh tài ntas 
ală rơndeh ơseh tòmlơh khai dê òbat tus taih? 

29Ală cau jak chài rlau jơh tòm ală cau ùr khai dê ho wơl, ngan khai kung ho wơl 
să tòm khai in lah: 

30‘Ò di bol khai tòmpìt geh mơ tòmpà phan tòmpìt geh ò ơ? Dô nă bàr nă cau 
ơruh kòp nă cau klau in, Phan tòmpìt geh mơ bài ñòm Sisera in, phan tòmpìt geh 
mơ bài ñòm jing bơka bàr pang bài ñòm jing bơka nàng war di ngko añ in be 
phan tòmpìt geh?’ 

31Ơ Yàng Jehôwa, dan jơh ală cau sò tơm di Kơnràñ gơkòl tơnroh behơ̆. Mơya 
dan ală cau kòñ gơboh di Kơnràñ gen gơlơh kung be mattơngai tòm tŭ gơ àng 
gơcrà!” Gen lơgar gơs ring lơngai tòm poan jơt nam. 

Ală Kwang Cahrña 6 

Gideôn dong tă Israel 
1Làng bol Israel lơh bơta iơh bơsak tai di đap Yàng Jehôwa, gen Kơnràñ jào bol 
khai tòm tê làng bol Midian tòm poh nam. 

2Tê cau Midian dê pha rlau mơ Israel, tài bơh cau Midian gen cau Israel lơh he in 
ală tiah pồn să tòm ală trồm lŭ tòm mơnơm, ală bơtô mơ ală theng kơ̆ cê. 

3Tŭ lơi làng bol Israel neh sih kòi, gen làng bol Midian mơ làng bol Amalek, bal 
mơ ală làng bol đah mattơngai lik guh tòmlơh mơ Israel. 

4Bol khai lơh sàl tòm lơgar mơ tơnroh jơh ală phan tùc tam, jơl tus hơ tiah ơm 
rềp Gaja, mơ ò lòi dô nơm phan sa lơi tòm Israel, bulah belàt, kơnrồ hala alàng. 

5Bơh bol khai guh cèng bal phan poan jơng mơ sàl bol khai dê, tus oă kung be 
srah nting; bol khai mơ làkđa bol khai dê oă ngan ò jai kòp; bol khai tòmpìt lơgar 
mơ tơnroh. 

6Làng bol Midian lơh Israel in gơkòl rƀah dồn sa, gen bol khai rac dan Yàng 
Jehôwa dong kòl. 

7Tòm tŭ làng bol Israel rac dan mơ Yàng Jehôwa bơh làng bol Midian, 

8gen Yàng Jehôwa sồr dô nă cau gơnoar hwơr tus mơ đơs lah: “Jehôwa Yàng Tom 
Trồ Israel dê đơs be do lah: ‘Añ neh lam bol mê lik bơh di lơgar Ejiptơ, lik bơh di 
lơgar bol mê ơm dĭ, 

9Añ neh tă tơlik bol mê bơh tê cau Ejiptơ dê mơ bơh di tê jơh ală cau rồn bơklơn 
bol mê. Añ neh ting bơtrơh bol khai bơh di đap bol mê, mơ ai bol mê in lơgar bol 
khai dê. 

10Añ neh đơs mơ bol mê lah: “Añ la Jehôwa Yàng Tom Trồ bol mê dê, bol mê bañ 
duh khoai ală yàng ală làng bol Amôr dê tòm lơgar lơi bol mê ơm,” mơya bol mê 
ò bài ơn tồr iat jơnau Añ jê.’” 

Bơta hòi sac Gideôn 

11Tŭ hơ̆ cau gơnrơh Yàng Jehôwa dê tus nggui di tòm cha tòm Ôphra gơrê bal 
mơ Jôas cau Abiejrit, kòn klau khai dê la Gideôn ơm pòng kòi tòm tiah pat 
tơrnòm nàng pồn gơ bơh di làng bol Midian. 

12Cau gơnrơh Yàng Jehôwa dê tơlik mat mơ khai, mơ đơs lah: “Ơ cau ling jak 
pràn kơldang, Yàng Jehôwa ơm bal mơ mê.” 

13Gideôn đơs lah: “Mơya ơ ồng, dilah Yàng Jehôwa ơm bal mơ bol hi gen ñchi 
bơh tài ală bơta do neh gơ tus di bol hi taih? Ntềng đah ală bơta crih crài Kơnràñ 
dê mơ ală ồng pàng bol hi dê neh yal wơl mơ lah: ‘Hơ̆ ò di la Yàng Jehôwa neh 
cèng bol hi lik bơh lơgar Ejiptơ ò ơ?’ Mơya tŭ do Yàng Jehôwa neh sang lòi bol hi 
mơ neh jào phi bol hi tòm tê làng bol Midian.” 

14Yàng Jehôwa wơlke mơ đơs mơ khai lah: “Lòt tĕ mơ ngui bơta pràn kơldang 
mê gơs nàng dong tă Israel bơh di tê Midian; do Añ sồr mê lòt.” 

15Gideôn lùp lah: “Mơya ơ Kơnràñ, mbe añ rgơi dong tă Israel taih? Mpồl añ la 
lơbơn òsô rlau jơh tòm jơi bơtiàn Manase, mơ añ la dềt rlau jơh tòm hìu nhă añ 
jê.” 

16Yàng Jehôwa ho wơl mơ khai lah: “Añ rơp ơm bal mơ mê, mơ mê rơp lơh alah 
jơh ală cau Midian.” 

17Gideôn ho wơl lah: “Dilah añ geh bơta nđàc di đap Kơnràñ, dan ai añ in dô nơm 
tềl sơnio lơh cơng la Kơnràñ neh đơs mơ añ. 

18Dan Kơnràñ bañ lik lòt bơh di tiah do jơl tus di tŭ añ rê wơl mơ cèng bal phan 
ơn añ jê mơ ơn di đap Kơnràñ.” Yàng Jehôwa đơs lah: “Añ rơp gơn tềng do jơl 
tus di tŭ mê rê wơl.” 

19Behơ̆, Gideôn mut tòm hìu mơ lơh poac dô nơm be kòn, ai dô thùng kơmbuh 
phe mơ lơh ală piang lă dềt ò gơs kañ. Khai ơn poac tòm bài mơ dà poac tòm 
glah, lồc behơ̆ khai cèng ơn ală phan hơ̆ Kơnràñ in di tòm cha. 

20Cau gơnrơh Yàng Tom Trồ dê đơs mơ khai lah: “Ai tĕ poac mơ ală piang lă ò 
gơs kañ mơ ơn hơđang lŭ do, lồc behơ̆ tuh dà poac hơđang gơ.” Gideôn lơh jat 
behơ̆. 

21Gen cau gơnrơh Yàng Jehôwa dê yơr cồng gai jra Kơnràñ at tòm tê mơ tup di 
poac mơ ală piang lă ò gơs kañ. Ồs gơlik bơh di pơnai lŭ, sa pơrguc poac mơ ală 
piang lă ò gơs kañ; chòp cau gơnrơh Yàng Jehôwa dê roh thit bơh di đap mat 
khai. 

22Gideôn đal git hơ̆ la cau gơnrơh Yàng Jehôwa dê, gen khai đơs lah: “Ơ Jehôwa 
Yàng Tom Trồ, dan dong kòl añ! Bơh añ neh gŏ tòm toh mat cau gơnrơh Yàng 
Jehôwa dê.” 

23Mơya Yàng Jehôwa đơs mơ khai lah: “Kơ̆ tĕ nùs, bañ rngòt, mê rơp ò chơt.” 

24Gen Gideôn bơt bơtào tềng hơ̆ dô nơm cơnòng duh khoai Yàng Jehôwa in, mơ 
tơmoh sơnđan la Jehôwa Salom. Tòm Ôphra ƀòn cau Abiejrit dê cơnòng duh 
khoai hơ̆ gam tus di ngai do. 

25Tòm mang hơ̆, Yàng Jehôwa đơs mơ Gideôn lah: “Kup tĕ kơnrồ dam dơ̆ bàr tòm 
mpồl phan poan jơng bèp mê dê, hơ̆ la kơnrồ gơs poh nam, sòr tơrlah cơnòng 
duh khoai Baal tòm hìu bèp mê dê, mơ pòng dơrpă jrong duh khoai Asera di gah 
gơ. 

26Gen bơt tĕ dô nơm cơnòng duh khoai di pal Yàng Jehôwa in la Yàng Tom Trồ 
mê dê hơđang tiah jơnhoa do: lồc behơ̆ ngui jrong duh khoai Asera lơh lòng mơ 
mê neh pòng dơrpă nàng chu kơnrồ dam dơ̆ bàr lơh gơs phan ơn chu pơrguc 
duh khoai.” 

27Gen Gideôn ngui jơt nă cau tòm mpồl cau duh broă khai dê mơ lơh jat bơta 
Yàng Jehôwa neh sồr khai lơh. Mơya tài bơh rngòt di hìu nhă khai dê mơ di ală 
làng bol tòm ƀòn dờng, gen khai ò lơh bơta hơ̆ tòm trồ ngai mơya lơh gơs tòm 
trồ mang. 

Gideôn tơnroh cơnòng duh khoai Baal dê 
28Tòm tŭ làng bol tòm ƀòn dờng guh bic àng drim, bol khai gŏ cơnòng duh khoai 
Baal dê neh tơrlah, jrong duh khoai Baal dê neh tơrlah, jrong duh khoai Asera di 
gah neh gơkòl pòng dơrpă, kơnrồ dơ̆ bàr neh ơn lơh gơs phan ơn chu pơrguc 
hơđang cơnòng duh khoai pa bơt bơtào. 

29Bol khai lùp bal lah: “Ñcau neh lơh bơta do taih?” Tơnơ̆ mơ tŭ bol khai lùp 
sơwì, gen cau đơs mơ bol khai lah, “Gideôn kòn klau Jôas neh lơh bơta hơ̆.” 

30Gen ală cau klau tòm ƀòn dờng đơs mơ Jôas lah: “Lam tơlik tĕ kòn klau mê dê, 
khai pal chơt tài bơh khai neh sòr tơrlah cơnòng duh khoai Baal dê mơ neh pòng 
dơrpă jrong duh khoai Asera ơm di gah gơ.” 

31Mơya Jôas ho mơ mpồl ală cau tòmdră mơ khai lah: “Bol mê kòñ dong tò Baal 
ơ? Bol mê kòñ dong klàs gơ sơl ơ? Cau lơi bơh gơ mơ tòmlơh gen rơp kòl tơnchơt 
lài mơ tŭ àng drim. Dilah Baal la dô nă yàng gen lòi gơ dong is să gơtòm tŭ gơs 
cau lơi lơh tơrlah cơnòng duh khoai gơ dê.” 

32Behơ̆ tòm ngai hơ̆ bol khai sơnđan Gideôn la “Jerubaal” mơ đơs lah: “Lòi tĕ 
Baal tòmlơh mơ khai,” tài bơh Gideôn neh sòr tơrlah cơnòng duh khoai Baal dê. 

33Tŭ hơ̆ jơh ală cau Midian, cau Amalek mơ ală cau đah mattơngai lik pơjum bal, 
tiă hiòng Jordan mơ lơh sàl tòm thòng Jejreel. 

34Mơya Hwềng Yàng Jehôwa dê mù hơđang Gideôn; khai uh kơlwòk hòi pơjum 
cau Abiejrit lòt jat khai. 

35Khai sồr cau kong sồr lòt làm lơgar Manase, hòi bol hơ̆ lòt tus nàng tòmlơh. 
Gideôn kung sồr cau lòt tus hơ cau Aser, Jebulun mơ Neptali nàng bol hơ̆ guh tus 
mơ lơh gơs dô bă bal mơ bol khai. 

Tềl sơnio bơh sơnò belàt 
36Gen Gideôn đơs mơ Yàng Tom Trồ lah: “Nàng sền gŏ gơs Yàng rơp dong tă 
Israel kơnòm di tê añ, be jơnau Kơnràñ neh đơs, 

37gen añ rơp lòt lă dô nơm gơltau sơnò belàt di làn jă kòi; dilah gơs dà mơryuh 
mìng hơđang gơltau sơnò, ai ù gùt dar rañ rsơh gen añ rơp git lah Kơnràñ rơp 
ngui tê añ nàng dong tă Israel jat be Kơnràñ neh đơs.” 

38Gen gơlik gơs tòm toh behơ̆. Tòm tŭ Gideôn guh gòñ bơh àng drim mơ pat 
gơltau sơnò belàt, gen gơs bềng dô jơrlŭ dà mơryuh. 

39Gideôn đơs tai mơ Yàng Tom Trồ lah: “Dan Yàng bañ gơhào gơjrañ di añ. Dan 
lòi añ in dan mìng dô dơ̆ do tai. Dan ai gơnoar añ lòng dô dơ̆ tai mơ gơltau sơnò 
belàt do. Dơ̆ do, dan ai mìng gơltau sơnò belàt rañ rsơh, mơya dà mơryuh gen 
gơs làm ù gùt dar.” 

40Tòm mang hơ̆ Yàng Tom Trồ lơh behơ̆. Mìng gơltau sơnò belàt ơm rañ rsơh, 
mơya làm ù gùt dar gen gơs dà mơryuh. 

Ală Kwang Cahrña 7 

Gideôn pha rlau mơ làng bol Midian 
1Gen Jerubaal, hơ̆ la Gideôn, bal mơ jơh ală mpồl ling jat guh bơh drim, lơh sàl di 
gah croh dà Harôt; mơ sàl cau Midian dê ơm đah đang bol khai, tòm thòng di gah 
dòr Môre. 

2Yàng Jehôwa đơs mơ Gideôn lah: “Ală cau ơm bal mơ mê la gal ir Añ in nàng Añ 
jào làng bol Midian tòm tê bol khai, bơh Israel rơp ò dòn kơnòm di Añ, mơ đơs 
lah: ‘Tê tòm añ dê neh dong tă añ.’ 

3 Gen tàng, tŭ do yal tơnggit tĕ jơnau do di tồr mpồl ling in lah: ‘Cau lơi rngòt rơm 
să gen lòi tĕ khai rê hìu!’” Behơ̆ Gideôn neh nggum bol khai. Bàr jơt bàr rbô nă 
cau rê hìu mơ jơt rbô nă gam wơl. 

4Yàng Jehôwa đơs mơ Gideôn lah: “Khà cau gam oă ir, lam tĕ bol khai mù di gah 
dà, gen Añ rơp lòng bol khai tềng hơ̆. Dilah cau lơi Añ đơs mơ mê lah: ‘Khai lòt 
tĕ mơ mê,’ gen khai rơp lòt mơ mê. Ai cau lơi Añ đơs mơ mê lah: ‘Khai ò di lòt 
mơ mê,’ gen cau hơ̆ rơp ò geh lòt.” 

5Behơ̆ Gideôn lam mpồl ling mù tus di gah dà. Gen Yàng Jehôwa đơs mơ Gideôn 
lah: “Ală cau liap dà mơ lơmpiat, be so liap, gen ơn is tĕ bol khai dô đah; ală cau 
cùn gơltang ai tê bơ̆ dà cèng tus di bơr nàng hùc, gen mê pal ơn is dô đah ndai.” 

6Khà ală cau ai tê bơ̆ dà hùc la pe rhiang nă, ai jơh ală cau ndai gen cùn gơltang 
mơ hùc. 

7Gen Yàng Jehôwa đơs mơ Gideôn lah: “Bơh pe rhiang nă neh ai tê bơ̆ dà liap Añ 
rơp dong tă mê, mơ Añ rơp jào cau Midian tòm tê mê. Lòi tĕ jơh ală cau ndai rê 
hìu bol khai dê.” 

8Behơ̆ Gideôn tă ală gri, mơ ală kơlwòk bơh di tê ală cau ling, mơ sồr jơh ală cau 
Israel gam wơl rê hơ sàl bol khai dê; mơya pe rhiang nă cau ne gen ơm wơl. Mơ 
sàl cau Midian dê ơm tòm thòng hơđơm khai. 

9Kung tòm mang hơ̆ Yàng Jehôwa đơs mơ Gideôn lah: “Guh tĕ, brồ lơh sàl Midian 
dê; bơh Añ neh jào gơtòm tê mê. 

10Mơya dilah mê rngòt brồ lơh gơ, gen mù tĕ hơ tiah lơh sàl bal mơ Phura cau 
duh broă mê dê, 

11mơ mê rơp kơno jơnau bol khai đơs. Tơnơ̆ hơ̆ tê mê rơp geh pràn kơldang 
nàng brồ lơh sàl bol khai dê.” Behơ̆ khai mơ Phura cau duh broă khai dê mù hơ 
tiah sơnròp gơs cau ling kơp gàr sàl cau Midian dê. 

12Làng bol Midian, làng bol Amalek bal mơ ală làng bol bơh đah mattơngai lik 
ơm tòm thòng gal ngan gơlơh kung be srah nting. Làkđa bol khai dê oă ò git nđò, 
ò rgơi kòp kung be bràs di gah dàlềng. 

13Tòm tŭ Gideôn tus tềng hơ̆ di di tŭ gơs dô nă cau yal bơta mpau cau bơyô khai 
in mơ đơs lah: “Añ neh gŏ dô bơta mpau, gơs dô nơm piang lă kòi mac gơpơrlă 
tus di tiah sàl Midian dê, gơ tơm mut tòm sàl dô bă pràn kơldang ngan tian gơs 
sàl gơpừ sơrklup mơ tơrlah.” 

14Gen cau bơyô khai ho lah: “Hơ̆ ò gơs bơta lơi ndai rlau mơ đào Gideôn kòn klau 
Jôas dê, cau Israel. Yàng Tom Trồ neh jào làng bol Midian bal mơ jơh mpồl ling 
tòm tê khai dê.” 

15Tòm tŭ Gideôn neh kơno bơh bơta mpau mơ jơnau gơtha gơ dê, gen khai duh 
khoai Yàng Tom Trồ. Lồc behơ̆ khai rê wơl hơ sàl Israel dê mơ đơs lah: “Guh tĕ! 
Bơh Yàng Jehôwa neh jào mpồl ling Midian tòm tê bol mê dê.” 

16Tơnơ̆ mơ tŭ khai neh cah pe rhiang nă cau klau hơ̆ tòm pe mpồl, mơ ơn kơlwòk 
tòm tê kòp nă in, gri gòi mơ sơmpòl ồs tòm kòp nơm gri. 

17Gideôn đơs mơ bol khai lah: “Sền tĕ di añ mơ lơh tòm toh be añ lơh, tòm tŭ añ 
tus hơ bơdìh sàl cau Midian dê gen bol mê lơh tĕ be bơta añ lơh. 

18Tòm tŭ añ mơ ală cau lòt bal mơ añ uh kơlwòk gen bol mê kung uh kơlwòk làm 
gùt dar sàl mơ driau dờng lah: ‘Bơh Yàng Jehôwa mơ bơh Gideôn!’” 

19Behơ̆ Gideôn mơ dô rhiang nă cau ling lòt bal mơ khai tus hơ bơdìh sàl cau 
Midian dê, di tŭ sơntòm kơp gàr nggùl mơnang, tơnơ̆ mơ tŭ pa tòmgơl cau ling 
kơp gàr. Bol khai uh kơlwòk mơ jan bơcah gri tòm tê bol khai dê. 

20Gen pe mpồl ne uh kơlwòk mơ jan bơcah gri. Tê kiau bol khai at gri ồs, mơ tê 
ma bol khai at kơlwòk nàng uh; bol khai driau dờng lah: “Đào Yàng Jehôwa dê 
mơ đào Gideôn dê!” 

21Kòp nă ñă ntào tòm tiah he dê jơh gùt dar sàl, gen jơh ală cau ơm tòm sàl ntoat 
lik, cau Midian nggà driau dờng mơ ntoat dô. 

22Tòm tŭ bol khai neh uh pe rhiang nơm kơlwòk, gen Yàng Jehôwa lơh kòp nă 
tòm mpồl ling Midian dê ai đào tơnchơt gơp he mơ tòmdră wơl mơ jơh mpồl 
ling. Mpồl ling bol khai dê dô tus hơ Betsita đah Jerera jơl tus hơ nhàr Abel 
Mehôla di gah Tabat. 

23Cau Israel geh hòi tus bơh jơi bơtiàn Neptali, Aser mơ Manase, bol khai ting jat 
cau Midian. 

24Gen Gideôn sồr cau kong sồr lòt làm tiah lơgar kơh mơnơm Epraim dê mơ đơs 
lah: “Mù tĕ tòmlơh mơ làng bol Midian mơ tòmpìt ală hiòng dà nàng tòmdră mơ 
bol khai, jơl tus hơ Betbara mơ hiòng Jordan sơl.” Behơ̆ jơh ală cau Epraim geh 
hòi lik lòt ơm kơp bơh hiòng Jordan tus hơ Betbara. 

25Bol khai kup geh bàr nă cau kwang at bồ Midian dê la Ôrep mơ Jeep. Bol khai 
tơnchơt Ôrep di pơnai lŭ Ôrep mơ Jeep di tiah pat tơrnòm Jeep, bol khai ting jat 
làng bol Midian mơ cèng bồ Ôrep mơ Jeep tus hơ Gideôn đah ne hiòng Jordan. 

Ală Kwang Cahrña 8 

Gideôn geh pha mơ sal tê di làng bol Midian - Gideôn chơt 
1Cau Epraim đơs mơ Gideôn lah: “Ñchi bơta mê neh lơh di bol hi taih? Mê ò hòi 
bol hi tòm tŭ mê lòt tòmlơh mơ làng bol Midian taih?” Mơ bol khai đơs iơh di 
khai dô bă kơnjơ̆ ngan. 

2Mơya Gideôn ho bol khai lah: “Ñchi bơta añ neh lơh tồ rgơi pơndròm mơ ală oh 
mi taih? Bơta dòñ plai ño Epraim dê ò di la lin rlau mơ kơnhai pic plai ño Abiejrit 
dê ò ơ? 

3 Yàng Tom Trồ neh jào tòm tê oh mi bàr nă cau at bồ Midian dê la Ôrep mơ Jeep; 
ñchi añ neh rgơi lơh nàng pơndròm mơ oh mi taih?” Tòm tŭ khai đơs behơ̆ gen 
bơta gơjrañ tòmdră bol khai dê gơ mù wơl. 

4Gen Gideôn tus mơ tiă gan hiòng Jordan, khai bal mơ pe rhiang nă cau jat khai, 
bòl glar òsô tai mơ jơgloh ngan. 

5Behơ̆ khai đơs mơ cau Sukôt lah: “Dan pà mpồl ling añ in dô êt piang lă; bol khai 
bòl glar òsô tai; mơ añ gam ting jat Jeba mơ Jalmuna, bàr nă cau bơtau Midian 
dê.” 

6Mơya ală cau kwang ƀòn Sukôt đơs lah: “Mê neh geh Jeba mơ Jalmuna tòm tê 
mê rau sơl? Gen tàng bol hi pal pà piang lă mpồl ling mê in taih?” 

7Gideôn ho bol khai lah: “Di behơ̆, tòm tŭ Yàng Jehôwa neh jào phi Jeba mơ 
Jalmuna tòm tê añ rau, añ rơp ai gai lò tòm ƀlàng bràs mơ pù tac poac bol mê.” 

8Bơh tềng hơ̆ khai guh tus hơ Penuel mơ kung dan behơ̆ mơ bol hơ̆, mơya cau 
Penuel ho khai kung be cau Sukôt neh ho sơl. 

9Behơ̆ khai đơs mơ cau Penuel lah: “Tòm tŭ añ geh pha lin mơ rê wơl, añ rơp lơh 
tơrlah theng do.” 

10Tŭ hơ̆, Jeba mơ Jalmuna ơm tòm Karkôr bal mơ mpồl ling bol khai dê pơgap 
jơt pram rbô nă, hơ̆ la jơh ală cau gam wơl tòm mpồl ling ală cau đah mattơngai 
lik dê: dô rhiang bàr jơt rbô nă cau at phan tòmlơh neh kong tơnchơt. 

11Behơ̆, Gideôn guh jat gùng me ală cau lòt kă bro đah mattơngai lik Nôba mơ 
Jôkbeha dê mơ brồ lơh mpồl ling, bơh mpồl ling bol khai ò gơs cau kơp gàr. 

12Jeba mơ Jalmuna ntoat dô, mơya Gideôn ting jat mơ kup bàr nă bơtau cau 
Midian dê, Jeba mơ Jalmuna bal mơ jơh mpồl ling bol khai dê gơdùh tòm bơta 
rngòt rngơt. 

13Tòm tŭ Gideôn kòn klau Jôas dê rê bơh bơta tòmlơh jat gùng kơh mơnơm 
Heres. 

14Khai kup dô nă cau pơnu ƀòn Sukôt dê, mơ khào lùp khai; mơ cau pơnu hơ̆ cih 
khai in sơnđan poh jơt poh nă ală cau kwang mơ ală cau kwang kra ƀòn Sukôt 
dê. 

15Gen Gideôn tus hơ cau Sukôt mơ đơs lah: “Do la Jeba mơ Jalmuna mơ bol mê 
neh lah sơrpah di añ lah: ‘Mê gơs Jeba mơ Jalmuna tòm tê mê dê rau sơl? Gen 
tàng bol hi pal ai piang lă ală cau bòl glar òsô mê in taih?’” 

16Mơ khai kup ală kwang kra ƀòn dờng dê mơ ai gai lò tòm ƀlàng ngềt ngơt pù 
lơh mơ bơto tơmàl làng bol tòm Sukôt. 

17Khai kung lơh tơrlah theng Penuel mơ tơnchơt ală cau klau ƀòn hơ̆ dê. 

18Gen khai đơs mơ Jeba mơ Jalmuna lah: “Ală cau bol mê neh tơnchơt tòm 
Thabôr la cau mbe lơi taih?” Bol khai ho lah: “Bol khai kung be mê, kòp nă tòm 
bol khai gơlơh be kòn klau bơtau dê.” 

19Gideôn đơs lah: “Bol khai la ală oh mi añ jê, ală kòn klau mè añ jê. Di ngan be 
Yàng Jehôwa kis sùm, dilah bol mê neh lòi bol khai in kis, gen añ rơp ò tơnchơt 
bol mê.” 

20Gen Gideôn đơs mơ Jether kòn tơnhoa khai dê lah: “Tơnchơt tĕ bol khai.” Mơya 
Jether ò tă đào, khai rngòt tài bơh khai gam kơnòm dềt. 

21Jeba mơ Jalmuna đơs lah: “Să tòm mê tus tĕ mơ tơnchơt bol hi; bơh cau be lơi 
gen bơta pràn kơldang khai dê la behơ̆.” Gen Gideôn cơnđòa tus hơđap mơ 
tơnchơt Jeba mơ Jalmuna; khai tă ai glàng rùp mat kơnhai lồi bơh di ngko làkđa 
bol khai dê. 

Ephot Gideôn dê 
22Gen cau Israel đơs mơ Gideôn lah: “At bồ tĕ bol hi, ồng, kòn mơ sau ồng di sơl, 
tài bơh ồng neh dong tă bol hi klàs bơh di làng bol Midian.” 

23Gideôn đơs mơ bol khai lah: “Añ rơp ò at bồ bol mê, kòn klau añ kung ò at bồ 
bol mê sơl. Yàng Jehôwa rơp at bồ bol mê.” 

24Gen Gideôn đơs mơ bol khai lah: “Añ gơs dô bơta kòñ dan mơ bol mê; hơ̆ la 
dan kòp nă tòm bol mê ai tĕ añ in ală bơno tồr mơ bol mê neh phà kup geh.” (Cau 
Ismael gơs bơta òs mòng blo bơno mơ màh). 

25Bol khai ho lah: “Bol hi niam nùs ai ală bơno tồr ồng in.” Behơ̆ bol khai lă dô 
blah ồi mơ kòp nă sơrbì tòm ồi hơ̆ dô nơm bơno mơ bol khai neh tòmpìt geh. 

26Ală bơno mơ màh Gideôn neh dan hơ̆ kơr gơs dô rbô poh rhiang sieklơ màh, ò 
kòp ală phan bơka să, phan wan dê ngko, mơ ồi ào dà gur mơ ală cau bơtau 
Midian òs soh, bal mơ ală grồng yồng di ngko làkđa bol khai dê. 

27Gideôn ai phan hơ̆ lơh dô nơm Ephot, ơn gơtòm Ôphra, ƀòn khai dê. Tềng hơ̆ 
jơh Israel duh khoai gơ, mơ gơ gơlik gơs dô nơm dă Gideôn mơ hìu nhă khai in. 

Gideôn chơt 
28Behơ̆ làng bol Midian pal ơm hơđơm gơnoar at bồ làng bol Israel dê; bol khai 
ò geh pò bồ tai. Behơ̆ lơgar geh ơm rlô lơngai tòm poan jơt nam tòm rài Gideôn. 

29Jerubaal kòn klau Jôas rê ơm tòm hìu tòm khai dê. 

30Khai gơs poh jơt nă kòn klau, tài bơh khai gơs oă bau. 

31Bau cồng khai dê ơm tòm Sicem kung deh khai in dô nă kòn klau, Gideôn 
sơnđan khai la Abimelek. 

32Gideôn kòn klau Jôas chơt kra ngan. Cau tơp khai tòm bơtô ƀồc Jôas bèp khai 
dê tòm ƀòn Ôphra làng bol Abiejrit dê. 

33Dô êt jŏ tơnơ̆ mơ tŭ Gideôn neh chơt, làng bol Israel duh khoai ală Baal wơl, 
mơ bơtào Baal Berit lơh gơs yàng bol khai dê. 

34Bol khai ò kah Jehôwa Yàng Tom Trồ bol khai dê la Bơtau neh dong tă bol khai 
bơh tê ală cau sò tơm ơm làm gùt dar. 

35Bol khai kung ò kah bơta nđàc gơwèt hơ hìu nhă Jerubaal dê (hơ̆ la Gideôn) 
bơh ală bơta niam khai neh lơh gơwèt hơ làng bol Israel. 

Ală Kwang Cahrña 9 

Abimelek tơnchơt oh mi khai dê 
1Abimelek, kòn klau Jerubaal, lòt tus hơ Sicem tus hơ ală oh mi mè khai dê mơ 
jơh ală mpồl hìu nhă mè khai dê, mơ đơs mơ bol khai lah: 

2“Đơs tĕ di tồr jơh ală cau Sicem lah: ‘Ñchi la niam rlau bol mê in: gơs jơh poh jơt 
nă kòn klau Jerubaal at bồ bol mê, hala gơs mìng dô nă lơm at bồ bol mê?’ Kah tĕ 
añ la poac mhàm bol mê dê.” 

3Behơ̆ ală oh mi đah mè khai dê yal wơl ală jơnau hơ̆ cau Sicem in mơ nùs bol 
khai gơsơrkềng đah Abimelek, tài bơh bol khai đơs lah: “Khai la oh mi he dê.” 

4Bol khai ai khai in poh jơt sieklơ priă bơh di hìu duh khoai Baal Berit, Abimelek 
ai priă hơ̆ ơpah cau gơlềng gơlàng lòt jat khai. 

5Gen khai lòt tus hơ hìu bèp khai dê tòm Ôphra, mơ hơđang dô nơm pơnai lŭ 
khai tơnchơt poh jơt nă oh mi khai dê, hơ̆ la ală kòn klau Jerubaal dê. Mơya 
Jôtham, kòn klau put Jerubaal dê klàs chơt tài bơh khai pồn să. 

6Gen jơh làng bol Sicem mơ Bet Milô pơjum bal di gah tòm cha dờng, di jrong lŭ 
kirsơnre ƀòn Sicem dê nàng bơtào Abimelek gơs bơtau. 

7Tòm tŭ cau yal Jôtham in jơnau hơ̆, gen khai guh ntào hơđang bồ mơnơm 
Gerijim mơ đơs dờng lah: “Ơ ală cau Sicem, iat tĕ añ, nàng Yàng Tom Trồ kung 
iat bol mê. 

8Ală chi neh lik lòt bong mơñà dô bơtau bol gơ in, bol gơ đơs mơ chi ôlibe lah: 
‘At bồ tĕ hơđang bol hi.’ 

9Mơya chi ôlibe đơs mơ bol khai lah: ‘Añ rơp sang mơñà kas màng añ jê Bơh gơ 
mơ ală yàng mơ kòn mơnus geh sền dờng màng nàng lòt dung dài hơđang ală 
chi ơ?’ 

10Gen ală chi đơs mơ tòm chi ƀal lah: ‘Tus tĕ at bồ hơđang bol hi!’ 

11Mơya tòm chi ƀal đơs mơ bol gơ lah: ‘Añ rơp sang ală plai niam mơ lơngồt ngan 
añ jê nàng lòt lơh dơrcul hơđang ală chi ơ?’ 

12Gen ală chi đơs mơ tòm ño lah: ‘Tus tĕ at bồ hơđang bol hi!’ 

13Mơya tòm ño đơs mơ bol gơ lah: ‘Añ rơp sang lòi tơrnòm ño añ jê la bơta lơh 
chò hòp ală yàng mơ kòn mơnus in nàng lòt tơnwañ hơđang ală chi ơ?’ 

14Behơ̆, jơh ală chi đơs mơ tòm lò lah: ‘Tus tĕ at bồ hơđang bol hi!’ 

15Tòm lò đơs mơ ală chi lah: ‘Dilah bơh nùs dòn song bol mê kòñ bong mơñà añ 
nàng lơh bơtau hơđang bol mê, gen tus tĕ kìng crŭ tòm mƀur añ, mơya dilah ò 
gen dan ồs lik bơh tòm lò chu jơh ală nho rề Liban dê!’ 

16Gen tàng tŭ do, dilah bol mê neh lơh dô bă di pal mơ bơh nùs song ngan tòm 
tŭ bol mê pồ bơtào Abimelek gơs bơtau, mơ dilah bol mê neh gơwèt niam mơ 
Jerubaal mơ hìu nhă khai dê, mơ dilah bol mê neh lơh khai in jat be bơta khai pal 
dòp, 

17bơh bèp añ neh tòmlơh bol mê in, neh phi să khai mơ dong tă bol mê bơh tê 
làng bol Midian. 

18Mơya ngai do bol mê neh tòmdră mơ hìu nhă bèp añ jê, mơ neh tơnchơt poh 
jơt nă kòn klau khai dê hơđang dô pơnai lŭ, mơ neh pồ bơtào Abimelek kòn klau 
dĭ ùr khai dê, gơs bơtau at bồ làng bol Sicem, tài bơh khai la oh mi bol mê dê. 

19Dilah ngai do bol mê neh lơh dô bă di pal mơ bơh nùs song ngan gơwèt mơ 
Jerubaal mơ hìu nhă khai dê gen dan Abimelek gơlik bơta hòn chò bol mê in, mơ 
dan khai in kung geh hòn chò di bol mê. 

20Mơya dilah ò, dan ồs lik bơh Abimelek chu pơrguc làng bol Sicem mơ Bet Milô, 
mơ dan ồs lik bơh bol mê la làng bol Sicem mơ Bet Milô chu pơrguc Abimelek.” 

21Gen Jôtham dô, lòt tus hơ Beer ơm wơl tềng hơ̆, bơh khai rngòt di bi khai dê la 
Abimelek. 

22Tơnơ̆ mơ tŭ Abimelek neh at bồ tòm Israel pe nam, 

23Yàng Tom Trồ sồr dô nơm hwềng iơh digùl Abimelek mơ cau Sicem; gen làng 
bol Sicem pơrlơ̆ dră di Abimelek. 

24Bơta do neh gơlik gơs, hơ̆ la bơh bơta neh lơh iơh di poh jơt nă kòn klau 
Jerubaal dê pal geh sal wơl, mơ mhàm bol khai dê tuh wơl hơđang bi bol khai dê 
la Abimelek la cau neh tơnchơt bol khai, mơ hơđang làng bol Sicem, la ală cau 
neh lơh pràn tê khai tơnchơt ală oh mi khai dê. 

25Behơ̆, kòñ tòmdră mơ khai, làng bol Sicem sồr cau lòt kơp òm hơđang bồ 
mơnơm nàng phà kơñau jơh ală cau lòt gan gùng hơ̆, mơ bơta hơ̆ geh yal tơnggit 
Abimelek in. 

26Tŭ hơ̆ Gaal kòn klau Ebet, tus bal mơ ală oh mi khai dê mơ mut ơm tòm ƀòn 
Sicem. Làng bol Sicem gơs nùs dòn kơnòm dê khai. 

27Bol khai lik lòt tòm suơn nàng pic plai ño, pat plai ño tòm suơn ño bol khai dê, 
mơ lơh dô bơta ñô sa. Bol khai mut tòm hìu yàng bol khai dê, sa mơ ñô mơ bơrsèl 
tơnhial di Abimelek. 

28Mơ Gaal kòn klau Ebet dê đơs lah: “Abimelek la ñcau, mơ Sicem la ñcau mơ bol 
he pal duh broă khai in taih? Ò di kòn klau Jerubaal, mơ Jebul la cau duh broă ală 

cau klau Hamor bèp Sicem dê taih? Ñchi bơh tài bol he pal duh broă Abimelek 
taih? 

29Dilah mìng gơs làng bol do ơm tòm gơnoar sồr añ jê, gen añ rơp ting bơtrơh 
Abimelek. Añ rơp đơs mơ Abimelek lah: ‘Hòi pơjum bơtơl tĕ mpồl ling mê dê 
nàng lik tòmlơh!’” 

30Tòm tŭ Jebul cau kwang at bồ ƀòn kơno ală jơnau Gaal kòn klau Ebet dê, gen 
gơhào gơjrañ ngan. 

31Gen khai sồr cau kong sồr lòt tus hơ Abimelek mơ đơs lah: “Do Gaal kòn klau 
Ebet mơ ală oh mi khai dê neh tus tòm Sicem mơ bol khai chồl bơtrut ƀòn dờng 
bơtào tòmdră mơ ồng. 

32Behơ̆ tòm mang do, dan ồng mơ ală cau bal mơ ồng ñă lòt tus ơm kơp tòm 
ƀlàng. 

33Àng drim hìng, tòm tŭ mattơngai lik, ntào brồ lơh ƀòn dờng. Tòm tŭ Gaal mơ 
cau khai dê lik tòmlơh mơ ồng gen ồng lơh tĕ di bol khai jat be ồng rgơi lơh.” 

34Behơ̆ Abimelek mơ jơh mpồl ling khai dê ñă tòm mang, cah gơs poan bơnòr, 
mơ lòt kơp tòm ƀlàng rềp ƀòn Sicem. 

35Gaal kòn klau Ebet dê lik ntào dê mpồng mut tòm ƀòn di di tŭ Abimelek mơ 
jơh mpồl ling jat khai lik bơh tiah ơm kơp bol khai dê. 

36Tòm tŭ Gaal gŏ mpồl ling hơ̆, gen khai đơs mơ Jebul lah: “Sền ne gơs cau mù 
bơh di ală bồ mơnơm!” Jebul ho khai lah: “Mê gŏ mƀur ală mơnơm mơ tồnlah 
cau gơ dê.” 

37Mơya Gaal đơs tai lah: “Sền ne, làng bol mù bơh Tabur Eres mơ gơs dô mpồl 
ling mù song bơh di Elôn Meonenim.” 

38Gen Jebul đơs mơ khai lah: “Ntềng đah bơta jòng să mê dê, la cau neh đơs lah: 
‘Abimelek la ñcau mơ bol he pal duh broă khai in taih?’ Mpồl cau do ò di la cau 
mơ mê neh dơñŏ tơnhial ò ơ? Lik tĕ tòmlơh mơ bol khai!” 

39Gen Gaal lam làng bol Sicem lik lòt tòmlơh mơ Abimelek. 

40Abimelek ting jat Gaal, mơ khai dô bơh di đap Abimelek, gơs oă cau kong sồt 
gơplơ̆ tòm gùng guh hơ mpồng ƀòn dờng. 

41Behơ̆ Abimelek ơm tòm Aruma, ai Jebul ting bơtrơh Gaal bal mơ ală oh mi khai 
dê, gen tàng bol khai ò rgơi ơm tòm ƀòn dờng Sicem tai. 

42Ngai hìng làng bol Sicem lik lòt tòm ƀlàng; gơs cau lòt yal Abimelek in git. 

43Behơ̆ khai pơjum mpồl ling khai dê mơ cah gơs pe bơnòr mơ lòt kơp òm tòm 
ƀlàng. Tòm tŭ khai gŏ làng bol lik bơh ƀòn dờng gen khai ñă brồ lơh bol khai. 

44Abimelek mơ ală mpồl ling bal mơ khai lòt tus hơđap mơ ntào di mpồng mut 
tòm ƀòn dờng; ai bàr mpồl ne tòmlơh mơ ală cau tòm ƀlàng mơ tơnchơt bol khai. 

45Tòm jơh dô ngai hơ̆, Abimelek brồ lơh ƀòn dờng tus di tŭ pìt geh gơ mơ 
tơnchơt làng bol ơm tòm hơ̆, lồc behơ̆ khai lơh tơrlah ƀòn dờng mơ rsìh boh 
hơđang gơ. 

46Kơno bơta hơ̆, làng bol ơm tòm theng Sicem mut tòm theng kơ̆ cê hìu duh khoai 
yàng El Berit dê. 

47Tòm tŭ Abimelek neh kơno lah làng bol neh pơjum tơrgòm tềng hơ̆, 

48gen khai mơ jơh ală cau bal mơ khai guh hơđang mơnơm Jalmôn. Khai at dô 
nơm sùng mơ koh dô êt ntê chi mơ tui gơ di pơnì. Khai ai jơnau gơnoar sồr cau 
bal mơ khai lah: “Mhar! Lơh jat tĕ bơta bol mê neh gŏ añ lơh.” 

49Behơ̆ jơh tơl nă koh ntê chi mơ lòt jat Abimelek. Bol khai rơndap ntê chi hơ̆ di 
jơng theng kơ̆ cê mơ ai ồs chu bal mơ ală cau ơm tòm hơ̆. Behơ̆ jơh ală cau ơm 
tòm theng Sicem chơt jơh, pơgap dô rbô nă cau klau mơ cau ùr. 

50Tơnơ̆ mơ hơ̆ Abimelek lòt tus hơ Thebes, sơntơp sàl tòmdră mơ pìt geh gơ. 

51Mơya tòm ƀòn dờng gơs dô nơm theng jơnhoa kơ̆ cê, mơ jơh ală cau klau mơ 
cau ùr tòm ƀòn dờng dô mut tềng hơ̆. Bol khai kal mpồng theng hơ̆ mơ guh 
hơđang rkàng theng. 

52Abimelek tus hơ theng nàng tòmlơh. Mơya tòm tŭ khai tus rềp dê mpồng nàng 
chu gơ, 

53 mơya nisơna gơs dô nă cau ùr sơrbì dô nơm mpal lŭ di di bồ Abimelek, bơcah 
ntìng bồ khai dê. 

54Tŭ hơ̆ mo, khai hòi cau ling at pềs tà khai dê mơ đơs lah: “Tă tĕ đào mê mơ 
tơnchơt añ, nàng cau ò rgơi đơs lah: ‘Dô nă cau ùr neh tơnchơt khai.’” Behơ̆ cau 
duh broă khai dê srơp khai mơ khai chơt. 

55Tòm tŭ cau Israel gŏ Abimelek neh chơt rau gen kòp nă bol khai rê hìu he dê. 

56Behơ̆ Yàng Tom Trồ sal wơl bơta iơh bơsak mơ Abimelek bơh bơta tìs glài khai 
neh tòmdră mơ bèp khai dê, hơ̆ la tơnchơt poh jơt nă oh mi khai dê. 

57Yàng Tom Trồ kung lơh jơh ală bơta iơh bơsak làng bol Sicem dê gơtuh wơl 
hơđang bồ bol khai dê. Bơta srat rma Jôtham kòn klau Jerubaal dê neh gơlik di 
ngan hơđang bol khai. 

Ală Kwang Cahrña 10 

Thôla mơ Jair 

1Tơnơ̆ mơ Abimelek gơs dô nă cau Issaka sơnđan la Thôla, kòn klau Phua, sau 
Dôdô guh nàng dong tă Israel. Khai ơm tòm Samir tòm ù tiah lơgar kơh mơnơm 
Epraim. 

2Khai at bồ Israel tòm bàr jơt pe nam, gen khai chơt mơ tơp tòm Samir. 

3Tơnơ̆ mơ khai gơs Jair cau Galaat lơh gơs cau kwang cahrña Israel tòm bàr jơt 
bàr nam. 

4Khai gơs pe jơt nă kòn klau hào pe jơt nơm alàng, bol khai gơs pe jơt nơm ƀòn 
dờng tòm Galaat, tus dê ngai do gam sơnđan la Habôt Jair. 

5Tòm tŭ Jair chơt gen khai geh tơp tòm Kamôn. 

Jepthe 
6Gen làng bol Israel lơh bơta iơh bơsak tai di đap Yàng Jehôwa. Bol khai duh broă 
ală yàng Baal mơ yàng Astarôt, ală yàng lơgar Aram, ală yàng lơgar Sidôn, ală 
yàng lơgar Môap, ală yàng lơgar Ammôn, mơ ală yàng lơgar Philistin dê. Mơ tài 
bơh làng bol Israel sang lòi Yàng Jehôwa mơ ò duh khoai Kơnràñ. 

7Behơ̆ tàng Kơnràñ gơhào gơjrañ di bol khai, Kơnràñ tac bol khai tòm tê làng bol 
Philistin mơ tòm tê làng bol Ammôn. 

8Tòm nam hơ̆ bol khai rồn bơklơn mơ jă trơm làng bol Israel. Tòm jơt phàm nam 
bol khai rồn bơklơn jơh làng bol Israel ơm đah ne hiòng Jordan, tòm ù tiah cau 
Amôr dê tòm Galaat. 

9Làng bol Ammôn kung tiă hiòng Jordan nàng tòmlơh mơ Juda, mơ Benjamin mơ 
hìu cau Epraim dê. Gen tàng làng bol Israel gơkòl tòm bơta bòl glar kơnjơ̆ ngan. 

10Behơ̆ làng bol Israel rac dan mơ Yàng Jehôwa lah: “Bol hi neh tìs glài tòmdră 
mơ Kơnràñ, tài bơh bol hi neh sang lòi Yàng Tom Trồ bol hi dê, mơ neh duh khoai 
ală yàng Baal.” 

11Gen Yàng Jehôwa ho cau Israel lah: “Añ ò di neh dong tă bol mê bơh tê cau 
Ejiptơ, bơh tê cau Amôr, cau Ammôn, cau Philistin ò ơ? 

12Kung bơh cau Sidôn, cau Amalek, mơ cau Maôn rồn bơklơn bol mê, mơ bol mê 
rac dan mơ Añ, Añ ò di neh dong tă bol mê klàs bơh di tê bol khai ò ơ? 

13Mơya bol mê neh sang lòi Añ mơ neh duh khoai ală yàng ndai, gen tàng Añ ò 
dong tă bol mê tai. 

14Lòt tĕ rac dan mơ ală yàng bol mê neh sac rwah; lòi bol gơ dong tă bol mê tòm 
tŭ gơs bơta bòl glar kalke.” 

15Mơya làng bol Israel đơs mơ Yàng Jehôwa lah: “Bol hi neh tìs glài, dan Yàng lơh 
di bol hi bơta lơi Yàng sền gơlơh niam nùs Kơnràñ dê, mơya tŭ do dan dong tă 
bol hi.” 

16Gen bol khai tă sang ală yàng lơgar bơdìh bơh digùl bol khai mơ duh broă Yàng 
Jehôwa. Kơnràñ ò jai kong tai sền bơta bòl glar Israel dê. 

17Gen cau Ammôn neh hòi pơjum nàng tòmlơh mơ bol khai lơh sàl tòm Galaat, 
mơ làng bol Israel tus dô bă bal mơ lơh sàl tòm Mispa. 

18Ală cau kwang at bồ làng bol tòm Galaat tòm lùp bal lah: “Cau lơi sơntòm brồ 
lơh làng bol Ammôn gen rơp gơs kwang at bồ jơh làng bol Galaat.” 

Ală Kwang Cahrña 11 

Jepthe 
1Jepthe cau Galaat la kòn klau dô nă cau ùr dri, khai la dô nă cau ling pràn 
kơldang ngan. Bèp khai la cau Galaat. 

2Bau ùr Galaat deh khai in ală kòn klau, mơ tòm tŭ ală kòn klau hơ̆ neh dờng, gen 
bol khai bơtrơh Jepthe mơ đơs mơ khai lah: “Mê rơp ò geh pơrdòn pơnah phan 
jơtài lơi tòm hìu nhă bol hi dê, tài bơh mê la kòn klau dô nă cau ùr ndai dê.” 

3Behơ̆ Jepthe dô bơh di ală oh mi khai dê, mơ ơm tòm ƀòn Tôp. Tềng hơ̆ gơs ală 
cau gơlềng gơlàng tus ơm gùt dar Jepthe mơ lòt phà kơñau jat khai. 

4Tơnơ̆ hơ̆, làng bol Ammôn lơh kơlìn tòmlơh mơ Israel, 

5Mơ tòm tŭ cau Ammôn tòmlơh mơ cau Israel, ală cau kwang kra ƀòn Galaat dê 
lòt nàng rò Jepthe bơh ƀòn Tôp, 

6bol khai đơs mơ Jepthe lah: “Tus tĕ lơh kwang at bồ bol hi nàng bol he tòmlơh 
mơ làng bol Ammôn.” 

7Mơya Jepthe đơs mơ cau kwang kra cau Galaat lah: “Ò di bol mê jơh tơl nă neh 
sang añ mơ neh bơtrơh añ bơh di hìu bèp añ jê ơ? Ñchi bơh tài tŭ do bol mê tus 
hơ añ tòm tŭ bol mê gơtìp bơta bòl glar taih?” 

8Ală kwang kra ƀòn Galaat đơs mơ Jepthe lah: “Bulah behơ̆, tŭ do bol hi neh rê 
wơl hơ mê, nàng mê lòt mơ bol hi tòmlơh mơ làng bol Ammôn, mê rơp at bồ 
hơđang jơh làng bol Galaat.” 

9Jepthe đơs mơ ală kwang kra ƀòn Galaat lah: “Dilah bol mê cèng añ rê hìu wơl 
nàng tòmlơh mơ làng bol Ammôn mơ Yàng Jehôwa jào phi bol khai tòm tê añ, 
gen añ rơp at bồ bol mê!” 

10Ală cau kwang kra Galaat ho wơl lah: “Yàng Jehôwa rơp lơh cơng digùl bol he, 
bol hi rơp lơh ngan be mê đơs.” 

11Behơ̆, Jepthe lòt bal mơ ală cau kwang kra Galaat dê, mơ làng bol bơtào khai 
gơs cau at bồ bol khai. Khai đơs wơl ală jơnau neh đơs di đap Yàng Jehôwa tòm 
Mispa. 

12Gen Jepthe sồr cau kong sồr lòt tus hơ bơtau Ammôn mơ lùp lah: “Ñchi jơnau 
gơs digùl mê mơ añ mơ mê neh tus tòmlơh tòmdră mơ lơgar bol hi taih?” 

13Bơtau Ammôn ho wơl mơ cau kong sồr Jepthe dê mơ lah: “Hơ̆ la tài bơh tòm 
tŭ Israel lik bơh lơgar Ejiptơ, bol khai neh pìt ai lơgar añ jê bơh Arnôn tus hơ 
Jabok mơ ai tơn tus hơ Jordan. Tŭ do tơm wơl tĕ tiah hơ̆ añ in dô bă ring lơngai.” 

14Jepthe sồr cau kong sồr lòt tai tus hơ bơtau làng bol Ammôn mơ đơs lah: 

15“Jepthe đơs be do: Israel ò gŏ pìt ai lơgar Môap hala lơgar làng bol Ammôn dê 
ò. 

16Mơya tòm tŭ làng bol Israel lik bơh lơgar Ejiptơ gen bol khai lòt gan ƀlàng ngềt 
ngơt tus hơ Dàlềng Pơrhê, mơ tus hơ Kades. 

17 Tŭ hơ̆ bol khai sồr cau kong sồr lòt tus hơ bơtau Edôm mơ đơs lah: ‘Dan ai bol 
hi in gơnoar lòt gan lơgar bơtau dê.’ Mơya bơtau Edôm ò ai, bol khai kung sồr 
cau kong sồr lòt tus hơ bơtau Môap, mơ khai kung ò ai sơl. Behơ̆ Israel ơm wơl 
tòm Kades. 

18 Gen bol khai lòt tòm ƀlàng ngềt ngơt jat nhàr lơgar Edôm mơ lơgar Môap, lòt 
gan rò gah đah mattơngai lik lơgar Môap dê, mơ lơh sàl đah ne Arnôn. Bol khai 
ò mut tòm tiah Môap, tài bơh Arnôn la nhàr lơgar Môap dê. 

19 Tơnơ̆ tai gen Israel sồr cau kong sồr lòt tus hơ Sihôn la bơtau làng bol Amôr 
at bồ tòm Hesbôn mơ đơs lah: ‘Dan lòi bol hi lòt gan lơgar ồng dê nàng tus hơ 
lơgar bol hi dê.’ 

20Mơya Sihôn ò dòn jơnau Israel dê, mơ ò ai bol khai lòt gan lơgar khai dê. Khai 
pơjum jơh mpồl ling khai dê mơ lòt lơh sàl tòm Jahas nàng tòmlơh mơ Israel. 

21Jehôwa Yàng Tom Trồ Israel dê jào phi Sihôn mơ jơh mpồl ling khai dê tòm tê 
Israel. Israel lơh alah ală bol hơ̆ mơ kup ai jơh lơgar làng bol Amôr dê, 

22bol khai ai jơh lơgar hơ̆ bơh Arnôn tus hơ Jabok mơ bơh ƀlàng ngềt ngơt tus 
hơ Jordan. 

23Behơ̆ tŭ do Jehôwa Yàng Tom Trồ Israel dê neh lơh ơlah làng bol Amôrit bơh 
di ù bol khai dê di đap Israel la làng bol Kơnràñ dê, bol mê kòñ tòmpìt ù tiah bol 
khai dê ngan sơl? 

24Ngan ò di bol mê neh dòp ù tiah bơh Kemôs yàng mê dê neh ai bol mê in ò ơ? 
Ngan ò di bol hi la ală cau pal dòp ală phan mơ Jehôwa Yàng Tom Trồ ai bol hi in 
ò ơ? 

25 Mê gơs pràn rlau mơ Balak kòn klau Jippor bơtau Môap sơl ơ? Gơs tŭ lơi khai 
neh tòmdră mơ Israel mơ gơs tŭ lơi khai neh lòt tòmlơh mơ bol khai sơl ơ? 

26Tòm pe rhiang nam Israel at bồ Hesbôn, Arôer, ală tiah pơjum ƀòn gùt dar bal 
mơ jơh ală ƀòn dờng rò gah dà Arnôn, ñchi bơh tài mê ò ai wơl tòm tŭ hơ̆? 

27Añ ò di la cau neh tìs mơ mê mơya mê neh lơh bơta tìs mơ añ tòm bơta bơtào 
tòmlơh mơ añ. Dan Yàng Jehôwa la Bơtau Cahrña rơp cahrña lơh nền ngai do 
bơh bơta tòmlơh digùl làng bol Israel mơ làng bol Ammôn.” 

28Bulah behơ̆, bơtau làng bol Ammôn ò bài iat jơnau Jepthe sồr đơs mơ khai. 

Jepthe srat să 
29Gen Hwềng Yàng Jehôwa dê tus hơđang Jepthe. Khai lòt làm Galaat mơ Manase, 
tus hơ Mispa tòm Galaat, mơ bơh hơ̆ khai lòt tòmlơh mơ làng bol Ammôn. 

30Jepthe srat să ho pơgon mơ Yàng Jehôwa lah: “Dilah Kơnràñ jào phi làng bol 
Ammôn tòm tê añ, 

31gen tòm tŭ añ geh pha tòmlơh mơ làng bol Ammôn mơ rê hìu, dilah phan lơi 
lik bơh di mpồng hìu añ jê nàng wă rò añ, gen phan hơ̆ rơp gơrê bal mơ Yàng 
Jehôwa, añ rơp ơn phan hơ̆ lơh gơs phan ơn duh khoai chu pơrguc.” 

32Gen Jepthe lòt tus tòmlơh hơ làng bol Ammôn, mơ Yàng Jehôwa jào phi bol hơ̆ 
tòm tê khai. 

33Khai tơnroh bàr jơt nơm ƀòn dờng bơh Arôer tus hơ tiah gùt dar Minnit, ngài 
tus hơ Abel Keramim. Behơ̆ Israel pha rlau mơ làng bol Ammôn. 

34Tòm tŭ Jepthe rê tus di hìu khai dê tòm Mispa; kòn ùr khai dê lik lòt wă rò khai, 
tòmya mơ sơnggơr dềt. Khai la kòn dô nă Jepthe dê, rlau mơ khai Jepthe ò gơs 
kòn klau hala kòn ùr lơi ndai tai ò. 

35 Tòm tŭ Jepthe gŏ kòn ùr khai dê gen khai crè ào tòm khai mơ đơs dờng lah: “Ơ 
hơh! Ơ kòn ùr añ jê, nđàc sơngit añ, ai neh lơh bòl glar moat jrùng ngan añ in, tài 
bơh añ neh srat să ho pơgon mơ Yàng Jehôwa mơ añ ò rgơi tòmgơl jơnau ho 
pơgon hơ̆.” 

36Kòn ùr khai ho wơl lah: “Ơ bèp añ jê, bèp neh pò bơr srat să ho pơgon mơ Yàng 
Jehôwa, dan lơh tĕ añ in jat be jơnau bèp neh ho pơgon, bơh Yàng Jehôwa neh 
sal tê di ală cau sò tơm bèp dê la di làng bol Ammôn.” 

37Khai đơs tai lah: “Mơya dan bèp ai añ in dô bơta añ dan do, dan ai añ in bàr 
kơnhai nàng lòt hơđang mơnơm mơ ñìm bal mơ ală bơyô añ tài bơh añ rơp ò tŭ 
lơi bau.” 

38Jepthe đơs mơ khai lah: “Lòt tĕ!” Gen Jepthe ai khai in lòt bàr kơnhai. Khai mơ 
ală cau ơruh lòt hơđang mơnơm mơ ñìm tài bơh khai rơp ò tŭ lơi bau. 

39Tơnơ̆ mơ bàr kơnhai, khai rê wơl hơ hìu bèp khai, mơ bèp khai lơh di khai jat 
be jơnau neh srat să ho pơgon. Kòn ùr hơ̆ neh ò ròm mơ cau klau lơi. Tài bơh 
bơta hơ̆ gen gơs bơta òs mòng tòm Israel, hơ̆ la 

40tòm kòp nam ală cau ơruh Israel dê lòt ñìm rac tòm poan ngai nàng kah wơl 
kòn ùr Jepthe dê la cau Galaat. 

Ală Kwang Cahrña 12 

Jepthe mơ Epraim 
1Ală cau klau Epraim pơjum mpồl ling, bol khai tiă tus hơ Japhôn mơ đơs mơ 
Jepthe lah: “Ñchi bơh tài mê tiă lòt tòmlơh mơ làng bol Ammôn mơ ò hòi bol hi 
lòt bal mơ mê taih? Bol hi rơp chu tơn hìu mê bal mơ mê.” 

2Jepthe ho lah: “Añ mơ làng bol añ jê neh pơgon tòm bơta tòmdră mơ làng bol 
Ammôn la cau neh rồn bơklơn bol hi kơnjơ̆ ngan, mơya tòm tŭ añ hòi bol mê, bol 
mê ò bài dong tă añ klàs bơh di tê bol khai. 

3Tòm tŭ añ gŏ bol mê ò tus nàng dong kòl añ, gen añ phi să mơ lòt tòmlơh mơ 
làng bol Ammôn, mơ Yàng Jehôwa neh ai añ in pha rlau mơ bol khai. Behơ̆ gen 
ñchi bơh tài bol mê tus ngai do nàng tòmlơh mơ añ taih?” 

4Behơ̆ Jepthe pơjum jơh ală cau klau tòm Galaat nàng tòmlơh mơ cau Epraim. 
Cau Galaat lơh alah cau Epraim, tài bơh bol khai neh đơs lah: “Bol mê cau Galaat 
la cau neh dô pleh bơh cau Epraim, ơm crŭ digùl cau Epraim mơ cau Manase.” 

5Gen cau Galaat pìt ai ală tiah thòl hiòng Jordan nàng tòmdră mơ cau Epraim. 
Tòm tŭ gơs dô nă cau Epraim dô klàs tus đơs lah: “Dan ai añ in lòt gan,” gen cau 
Galaat lùp khai lah: “Mê la cau Epraim sơl?” Dilah khai ho: “Ò,” 

6gen cau Galaat sồr khai đơs lah: “Shippulet.” Cau Epraim đơs lah: “Sippulet” tài 
bơh khai ò rgơi đơs tòm toh loh làng jơnau hơ̆. Gen cau Galaat kup khai mơ 
tơnchơt di tiah thòl hiòng Jordan dê. Poan jơt bàr rbô nă cau Epraim gơplơ̆ chơt 
tòm tŭ hơ̆. 

7Jepthe at bồ Israel tòm prau nam. Lồc behơ̆ Jepthe cau Galaat chơt mơ geh tơp 
tòm dô nơm ƀòn dờng khai dê tòm Galaat. 

Ipjan, Elôn mơ Apdôn 
8Tơnơ̆ mơ khai gơs Ipsan cau Betlehem cahrña cau Israel. 

9Khai gơs pe jơt nă kòn klau mơ pe jơt nă kòn ùr. Khai tòmbau ală kòn ùr khai 
dê mơ ală kòn klau tòm mpồl hìu nhă ndai, mơ khai ai pe jơt nă kòn ùr bơh mpồl 
hìu nhă ndai tòmbau mơ ală kòn klau khai dê. Khai cahrña Israel tòm poh nam. 

10Gen Ipsan chơt mơ tơp tòm Betlehem. 

11Tơnơ̆ mơ khai gen gơs Elôn cau Jebulun cahrña Israel tòm jơt nam. 

12Gen Elôn chơt mơ tơp tòm Aijalôn tòm lơgar Jebulun. 

13Tơnơ̆ mơ khai gơs Apdôn, kòn klau Hilel bơh Phirathôn, cahrña Israel. 

14Khai gơs poan jơt nă kòn klau mơ pe jơt nă sau klau, bol khai hào poh jơt nơm 
alàng. Khai cahrña tòm Israel tòm phàm nam. 

15Gen Apdôn kòn klau Hilel cau Phirathôn chơt mơ tơp tòm Phirathôn lơgar 
Epraim, tòm lơgar kơh mơnơm cau Amalek dê. 

Ală Kwang Cahrña 13 

Deh Samsôn 
1Làng bol Israel lơh bơta iơh bơsak tai di đap Yàng Jehôwa, gen Yàng Jehôwa jào 
phi bol khai tòm tê cau Philistin tòm poan jơt nam. 

2Gơs dô nă cau tòm Jôra, sơnđan la Manôa, tòm jơi bơtiàn cau Dan, bau ùr khai 
kơnền ò gơs kòn. 

3Cau gơnrơh Yàng Jehôwa dê tơlik mat mơ cau ùr hơ̆ mơ đơs lah: “Bulah ai la 
kơnền ò deh kòn, mơya ai rơp bun mơ deh dô nă kòn klau. 

4Tŭ do kơrhia tĕ bañ ñô tơrnòm hala alak, mơ kung bañ sa phan lơi ò goh, 

5 tài bơh ai rơp bun mơ deh dô nă kòn klau. Bañ ngui pềs koah nàng koah bồ 
khai, tài bơh kòn dềt hơ̆ rơp gơs cau Najire ơn is Yàng Tom Trồ in bơh di tŭ deh, 
mơ khai rơp sơntòm dong tă làng bol Israel bơh di tê làng bol Philistin.” 

6Gen cau ùr hơ̆ tus yal bau klau khai in lah: “Dô nă cau Yàng Tom Trồ dê neh lòt 
tus hơ añ, muh mat khai gơlơh be dô nă cau gơnrơh Yàng Tom Trồ dê, gơlơh 
rngòt rngơt ngan. Añ ò lùp khai tus bơh lơi mơ khai kung ò yal añ in git sơnđan 
mat khai dê sơl. 

7Mơya khai neh đơs mơ añ lah: ‘Ai rơp bun mơ deh dô nă kòn klau, gen tàng bañ 
ñô tơrnòm hala alak, mơ kung bañ sa phan lơi ò goh, bơh kòn dềt hơ̆ rơp gơs dô 
nă cau Najire Yàng Tom Trồ in, bơh di ngai deh tus di ngai chơt khai dê.’” 

8Gen Manôa hòi dan mơ Yàng Jehôwa lah: “Ơ Yàng Jehôwa, añ dan Kơnràñ ai cau 
Yàng Tom Trồ dê mơ Kơnràñ neh sồr lòt tus mơ bol hi, tus wơl mơ bol hi nàng 
bơto bol hi in git ñchi bol hi pal lơh nàng ròng siam kòn dềt rơp deh hơ̆.” 

9Yàng Tom Trồ dòp jơnau Manôa dê. Cau gơnrơh Yàng Tom Trồ dê tus wơl mơ 
cau ùr hơ̆ tòm tŭ khai ơm tòm ƀlàng sre; mơya Manôa bau klau khai dê ò ơm mơ 
khai tềng hơ̆. 

10Cau ùr sơrbac sơrbang ntoat yal bau klau khai in lah: “Ne, cau neh tơlik mat 
mơ añ tòm ngai lài neh tus tềng do.” 

11Manôa ñă lòt jat bau ùr khai dê. Tòm tŭ khai tus hơ cau hơ̆ gen đơs lah: “Ngan 
sơl ồng la cau neh tòmbơhbơr mơ bau ùr añ?” Khai ho lah: “Ơi, hơ̆ la añ do.” 

12Gen Manôa lùp lah: “Tòm tŭ jơnau ồng gơlik di ngan gen rài kis mơ broă lơh 
kòn dềt hơ̆ di rơp jat bơta sồr lam lơi taih?” 

13Cau gơnrơh Yàng Jehôwa ho lah: “Bau ùr mê dê pal lơh jat jơh ală bơta añ neh 
sồr khai. 



477 

 

 
Sră Goh 

© 2018, United Bible Societies. 
  

 

 

14Khai ò geh sa phan lơi tus bơh tòm ño, kung ò geh ñô tơrnòm hala alak, hala sa 
phan lơi ò goh; khai pal lơh jat jơh ală bơta añ neh sồr khai.” 

15Manôa đơs mơ cau gơnrơh Yàng Jehôwa dê lah: “Dan ồng ơm tềng do jơl tus 
di tŭ bol hi rcang dô nơm be kòn yò sa ồng in.” 

16Cau gơnrơh Yàng Jehôwa dê ho lah: “Bulah mê jà añ ơm wơl, añ rơp ò sa phan 
sa lơi mê dê ò. Mơya dilah mê kòñ rcang dô nơm phan ơn duh khoai chu pơrguc, 
gen ơn tĕ gơ Yàng Jehôwa in.” (Manôa ò đal git hơ̆ la cau gơnrơh Yàng Jehôwa 
dê). 

17Manôa lùp cau gơnrơh Yàng Jehôwa dê lah: “Ñchi sơnđan ồng nàng bol hi jòng 
ro ồng tòm tŭ jơnau ồng dê gơlik gơs di ngan?” 

18 Cau gơnrơh Yàng Jehôwa dê ho lah: “Ñchi bơh tài mê lùp sơnđan añ taih? 
Sơnđan añ crih crài ngan!” 

19Behơ̆ Manôa ai dô nơm be kòn bal mơ phan ơn duh khoai mơ kòi mbo mơ ơn 
gơ hơđang dô nơm pơnai lŭ nàng ơn Yàng Jehôwa in. Mơ Yàng Jehôwa lơh dô 
bơta crih crài tòm tŭ Manôa mơ bau ùr khai dê ơm sền. 

20Tòm tŭ lơmpiat ồs bơh cơnòng duh khoai guh hơđang, gen cau gơnrơh Yàng 
Jehôwa dê guh bal tòm lơmpiat ồs. Gen Manôa mơ bau khai blup mat tòm ù. 

21Tòm tŭ cau gơnrơh Yàng Jehôwa dê ò tơlik mat tai mơ Manôa bal mơ bau ùr 
khai dê, gen Manôa đal git lah hơ̆ la cau gơnrơh Yàng Jehôwa dê. 

22Khai đơs mơ bau ùr khai dê lah: “Ngan bol he rơp chơt tài bơh bol he neh gŏ 
Yàng Tom Trồ.” 

23Mơya bau ùr khai ho lah: “Dilah Yàng Jehôwa kòñ tơnchơt bol he, Kơnràñ ò tŭ 
lơi dòp phan ơn duh khoai chu pơrguc mơ phan ơn duh khoai mơ kòi mbo bơh 
tê bol he, hala sơnio bol he in sền gŏ ală bơta do, hala yal bol he in ală jơnau do.” 

24Cau ùr hơ̆ deh dô nă kòn klau mơ tơmoh sơnđan la Samsôn. Khai rhòi dờng 
mơ Yàng Jehôwa ai lơngai khai in. 

25Hwềng Yàng Jehôwa dê rơp sơntòm chồl bơtrut tòm nùs khai tòm sàl Dan dê, 
digùl Jôra mơ Estaôl. 

Ală Kwang Cahrña 14 

Bơta tòmbau Samsôn dê 
1Samsôn mù hơ Thimna mơ tềng hơ̆ khai gŏ dô nă cau ơruh Philistin. 

2Tòm tŭ khai guh rê gen khai đơs mơ mè bèp khai dê lah: “Añ neh gŏ dô nă cau 
ùr tòm Thimna, tŭ do lùp tĕ añ in cau ùr hơ̆ nàng añ bau.” 

3Mè bèp khai ho lah: “Digùl jơi bơtiàn mê dê hala digùl jơh làng bol bol he dê ò 
gơs dô nă cau ùr lơi, tàng mê pal lòt bau mơ dô nă cau làng bol Philistin ò kong 

siat gơltau ne ơ?” Mơya Samsôn đơs mơ bèp khai lah: “Dan lùp cau ùr hơ̆ añ in; 
khai niam nùs añ ngan.” 

4Mè bèp khai ò git bơta hơ̆ tus bơh Yàng Jehôwa, Kơnràñ jòi kai nàng tòmlơh mơ 
làng bol Philistin, bơh tŭ hơ̆ làng bol Philistin at bồ hơđang Israel. 

5Gen Samsôn mù hơ Thimna bal mơ mè bèp khai. Tòm tŭ bol khai tus rềp hơ ală 
suơn ño Thimna dê, nisơna gơs dô nơm klìu triă ơhùm di khai. 

6Hwềng Yàng Jehôwa dê tus hơđang khai bềng gơnoar pràn tian gơs khai crè gơ 
mơ tê gòi kung be crè dô nơm be kòn behơ̆ sơl. Mơya khai ò yal mè bèp khai in 
ñchi bơta khai neh lơh. 

7Gen khai mù tòmbơhbơr mơ cau ùr hơ̆, mơ cau ùr hơ̆ niam nùs. 

8Dô êt jŏ tơnơ̆, tòm tŭ khai tus wơl nàng tòmbau mơ cau ùr hơ̆, khai dah sền ƀồc 
klìu triă, gơs dô puk sìng lơwe mơ gơs dà lơwe. 

9Khai ai tê kơndrồp dà lơwe hơ̆ mơ sa ndang lòt ndang. Tòm tŭ khai tus mơ mè 
bèp khai gen khai ai dô êt, mơ bol hơ̆ kung sa sơl. Mơya khai ò yal bol hơ̆ in la 
khai neh tă dà lơwe hơ̆ bơh di ƀồc klìu triă. 

10Bèp khai mù tus hơ hìu cau ùr hơ̆, mơ tềng hơ̆ Samsôn yò dô bơta ñô sa jat be 
ală cau pơnu òs lơh. 

11Tòm tŭ làng bol gŏ khai, bol khai cèng pe jơt nă cau pơnu nàng lơh yô mơ khai. 

12Samsôn đơs mơ bol khai lah: “Lòi añ lơh dô jơnau pơnhồr bol mê in, dilah bol 
mê rgơi yal tơlik jơnau gơtha gơ dê tòm poh ngai ñô sa do, gen añ rơp ai bol mê 
in pe jơt nơm ào che dơmài mơ pe jơt yô ồi ào. 

13Mơya dilah bol mê ò rgơi yal tơlik gơtha jơnau pơnhồr hơ̆ gen bol mê rơp ai 
añ in pe jơt nơm ào che dơmài mơ pe jơt yô ồi ào.” Bol hơ̆ đơs lah: “Yal tĕ jơnau 
pơnhồr mê dê nàng bol he in iat.” 

14Khai ho lah: “Phan sa gơlik bơh phan sa phan, phan lơngồt gơlik bơh phan pràn 
kơldang.” Tòm pe ngai bol hơ̆ ò rgơi yal tơlik gơtha jơnau pơnhồr hơ̆ dê. 

15Tus di ngai poan bol khai đơs mơ bau ùr Samsôn lah: “Pơndòm tĕ bau klau ai 
dê nàng khai yal tơlik gơtha jơnau pơnhồr hơ̆ bol hi in; dilah ò gen bol hi rơp chu 
ai mơ hìu bèp ai dê. Bơh ai neh jà bol hi tus tềng do nàng lơh bol hi in gơlik rƀah 
ơ?” 

16Gen bau ùr Samsôn dê ñìm di đap khai, mơ đơs lah: “Mê gơjrañ añ, mê ò kòñ 
gơboh ngan di añ. Mê đơs dô jơnau pơnhồr mơ làng bol añ jê, mơya mê ò yal 
tơlik jơnau gơtha gơ dê añ in.” Samsôn đơs mơ khai lah: “Añ kung ò yal mè bèp 
añ in sơl, ñchi bơh tài añ pal yal ai in taih?” 

17Ùr hơ̆ ñìm di đap khai tòm poh ngai ñô sa hơ̆. Tài bơh ùr hơ̆ yoam lah khai, tòm 
ngai poh khai yal bau ùr khai in. Gen cau ùr hơ̆ yal gơtha jơnau pơnhồr làng bol 
khai in. 

18Ală cau klau tòm ƀòn dờng đơs mơ khai tòm ngai poh, lài mơ tŭ mattơngai mut 
lah: “Phan lơi lơngồt rlau mơ dà kròt? Phan lơi pràn rlau mơ klìu triă?” Samsôn 
đơs mơ bol khai lah: “Dilah bol mê ò lơòr mơ kơnrồ dra añ jê; gen bol mê ò rgơi 
yal tơlik gơtha jơnau pơnhồr añ jê.” 

19Gen Hwềng Yàng Jehôwa dê mù hơđang khai pràn ngan, mơ khai mù hơ 
Askalôn mơ tơnchơt pe jơt nă cau klau tòm ƀòn hơ̆, hồ tă phan mơna bol khai 
dê, mơ cèng ào soh tòm bơta pơjum ai ală cau neh yal tơlik gơtha jơnau pơnhồr 
in. Tòm bơta gơhào gơjrañ, khai rê wơl hơ hìu bèp khai dê. 

20Mơ bau ùr Samsôn dê neh cau tòmbau mơ dô nă cau pơnu la cau dong khai 
tòm bơta tòmbau. 

Ală Kwang Cahrña 15 

Samsôn sal tê di làng bol Philistin 
1Dô êt jŏ tơnơ̆, di di kơnhai toès kòi mi, Samsôn cèng dô nơm be kòn nàng lòt 
còp bau ùr khai dê. Khai đơs lah: “Añ kòñ tus mơ bau ùr añ tòm ơdŭ khai dê.” 
Mơya bèp cau ùr hơ̆ ò ai khai in mut. 

2Khai đơs mơ Samsôn lah: “Añ kơlôi lah mê neh sang khai, gen tàng añ neh 
tòmbau khai mơ cau bơyô mê dê. Oh khai ò di hàng mơnĕ rlau mơ khai ò ơ? Bau 
tĕ mơ khai ala bi khai dê.” 

3Samsôn đơs mơ bol khai lah: “Dơ̆ do añ gơs gơnoar lơh iơh di làng bol Philistin, 
añ rơp ò gơkòl lah pơrhơng.” 

4Behơ̆ Samsôn lòt kup pe rhiang nơm pì, kơt tiang pì bal mơ yô. Khai kơt sơmpòl 
ồs digùl bàr nơm tiang, 

5lồc behơ̆ khai chu ồs di ală sơmpòl mơ lòi ală pì hơ̆ dô tòm sre kòi mi ală cau 
Philistin dê. Khai chu kòi mi neh cap bal mơ kòi mi òhềt toès, ală suơn ño mơ ală 
suơn ôlibe sơl. 

6Gen làng bol Philistin lùp lah: “Ñcau neh lơh bơta do?” Gen cau yal lah: “Samsôn 
bơrtơu cau Thimna dê, tài bơh cau Thimna neh tòmbau bau ùr Samsôn dê mơ 
dô nă cau bơyô khai dê.” Behơ̆ cau Philistin guh mơ chu cau ùr hơ̆ bal mơ bèp 
khai dê. 

7Samsôn đơs mơ bol khai lah: “Tài bơh bol mê lơh behơ̆ gen añ srat să ho nền 
rơp ò ơm dơh wơl jơl tus di tŭ añ neh sal tê hơđang bol mê.” 

8Khai brồ lơh bol hơ̆ mơ tơnchơt oă ngan cau. Gen khai mù ơm tòm rgồng lŭ 
Etam. 

9Làng bol Philistin guh mơ lơh sàl tòm Juda mơ phà kơñau ƀòn Lehi. 

10Cau Juda đơs mơ bol khai lah: “Ñchi bơh tài bol mê guh tòmlơh mơ bol hi taih?” 
Bol khai ho lah: “Bol hi tus nàng kup cap Samsôn mơ lơh di khai kung be khai 
neh lơh di bol hi.” 

11Gen pe rbô nă cau Juda mù tus hơ cìr rgồng lŭ Etam mơ đơs mơ Samsôn lah: 
“Mê ò git lah cau Philistin at bồ hơđang bol he ò ơ? Ñchi mê neh lơh bol hi in 
taih?” Khai ho lah: “Be bơta bol khai neh lơh di añ gen añ lơh di bol khai behơ̆ 
sơl.” 

12Bol hơ̆ đơs mơ khai lah: “Bol hi neh mù nàng cap mê mơ jào mê tòm tê cau 
Philistin.” Samsôn đơs lah: “Srat să tĕ ho nền mơ añ lah să tòm bol mê rơp ò 
tơnchơt añ.” 

13Bol hơ̆ đơs lah: “Di sơl, bol hi mìng cap mê mơ jào mê tòm tê bol khai lơm, bol 
hi rơp ò tơnchơt mê.” Behơ̆, bol hơ̆ ai bàr dang che pa mơ cap khai, mơ lam khai 
lik bơh rgồng lŭ. 

14Tòm tŭ khai neh tus rềp di Lehi, gen làng bol Philistin driau dờng mơ ràn tus 
hơ khai. Hwềng Yàng Jehôwa dê tus hơđang khai pràn ngan. Ală che cap di tê 
khai gơlik kung be jrềng ồs sa, che cap gơrung jơh bơh di tê khai. 

15Gen khai gŏ dô nơm ntìng kàng pa alàng dê, gen khai tus rềp dòñ gơ mơ 
tơnchơt dô rbô nă cau klau mơ ntìng hơ̆. 

16Gen khai đơs lah: “Bơh dô nơm ntìng kàng alàng, añ rơndap gơs oă gơnru, bơh 
dô nơm ntìng kàng alàng, añ neh tơnchơt dô rbô nă cau klau.” 

17Tòm tŭ khai neh đơs sir rau gen khai sơrbì ngài ntìng kàng hơ̆. Cau sơnđan tiah 
hơ̆ la Ramat Lehi. 

18Tơnơ̆ hơ̆ Samsôn tơhìr dà oă ngan, gen khai rac dan mơ Yàng Jehôwa mơ đơs 
lah: “Yàng neh ai cau dĭ gơna Kơnràñ in bơta pha lin dờng do, mơ tŭ do añ pal 
kong chơt tơhìr mơ dùh tòm tê ală cau ò kong siat gơltau sơl ơ?” 

19Gen Yàng Tom Trồ pò dô nơm trồm lŭ tòm Lehi, gơs dà hòr lik bơh dê gơ. Tòm 
tŭ Samsôn neh hùc dà rau, gen hwềng nùs khai gơrê wơl, mơ khai gam kis. Behơ̆, 
cau sơnđan tiah hơ̆ la En Hakkôre, gam tòm Lehi tus di ngai do. 

20Mơ Samsôn cahrña Israel tòm ală tŭ tơngai cau Philistin at bồ tòm bàr jơt nam. 

Ală Kwang Cahrña 16 

Samsôn mơ Delila 
1Gơs dô ngai ne, Samsôn lòt tus hơ Gaja: tềng hơ̆ khai gŏ dô nă cau ùr dri. Khai 
mut mơ bic mang mơ cau ùr hơ̆. 



481 

 

 
Sră Goh 

© 2018, United Bible Societies. 
  

 

 

2Cau yal mơ làng bol Gaja lah: “Samsôn neh tus tềng do.” Gen bol khai gơrwàng 
gùt dar tiah hơ̆ mơ ơm kơp jơh mang di mpồng ƀòn dờng. Bol khai ơm kơp jơh 
mang hơ̆ mơ kơlôi lah: “Bol he kơp tĕ jơl tus àng drim, gen he rơp tơnchơt khai.” 

3Mơya Samsôn mìng bic tềng hơ̆ jơl tus digùl mang. Gen khai guh mơ tă mpồng 
ƀòn dờng bal mơ bàr nơm jrong mpồng, dus tă jơh bal mơ gai kal mpồng, khai 
tui gơ di pơnì mơ cèng tus hơđang bồ mơnơm ơm di đap Hebrôn. 

4Tơnơ̆ hơ̆, khai kòñ gơboh dô nă cau ùr tòm thòng Sôrek, khai sơnđan la Delila. 

5Ală cau kwang at bồ làng bol Philistin tus đơs mơ cau ùr hơ̆ lah: “Pơndòm tĕ 
Samsôn nàng git bơta lơi lơh khai in gơlik pràn kơldang dờng behơ̆, mơ lơh mbe 
lơi nàng hi pha rlau mơ khai, tồ bol hi rgơi cap khai mơ kup khai dòn duh. Kòp 
nă bol hi rơp ai ai in dô rbô dô rhiang pet priă.” 

6Behơ̆ Delila đơs mơ Samsôn lah: “Dan yal añ in git bơta lơi lơh mê in gơlik pràn 
kơldang dờng behơ̆, mơ mbe rgơi cap mê nàng kup mê dòn duh.” 

7Samsôn ho khai lah: “Dilah gơs cau cap añ mơ poh dang che rsiang ris àtak dê, 
gen añ rơp gơlik lơbơn kung be cau ală ndai.” 

8Gen ală cau kwang at bồ làng bol Philistin dê cèng Delila in poh dang che rsiang 
gam ris àtak dê, mơ khai ai gơ nàng cap Samsôn. 

9Neh gơs cau ơm kơp òm tòm ơdŭ dơlam hìu, Delila hòi khai lah: “Ơ Samsôn, cau 
Philistin brồ kup mê!” Mơya Samsôn gơltac che rsiang hơ̆ kung be dô dang che 
jrềng tòm tŭ gơtup dê ồs. Behơ̆ bơta ndơp ndơr bơh bơta pràn kơldang khai dê 
òhềt git. 

10Gen Delila đơs mơ Samsôn lah: “Mê neh bơrsèl añ mơ đơs blac mơ añ. Tŭ do 
dan yal añ in mbe cau rgơi kup cap mê.” 

11Samsôn đơs lah: “Dilah cau cap añ mơ che tơrme òhềt cau ngui, gen añ rơp 
gơlik lơbơn kung be cau ndai.” 

12Gen Delila ai che tơrme mơ cap khai. Neh gơs cau kơp òm tòm ơdŭ dơlam hìu, 
khai hòi lah: “Ơ Samsôn, cau Philistin brồ kup mê!” Mơya Samsôn gơltac ală che 
dờng bơh di tê khai gơlơh kung be dô dang che brài. 

13Gen Delila đơs mơ Samsôn lah: “Jơl tus di tŭ do mê neh bơrsèl añ mơ đơs blac 
mơ añ. Dan yal añ in mbe cau rgơi cap mê.” Samsôn ho khai lah: “Dilah ai tàñ poh 
nơm sŏ car hơđang bồ añ di jrong tàñ ồi mơ ai gai tàñ lơh tat kơ̆ gơ mơ dô nơm 
gai jơrmơng, gen añ rơp gơlik lơbơn kung be cau ndai.” Behơ̆, tòm tŭ khai bic 
lơhă gen Delila ai poh nơm sŏ car hơđang bồ khai dê mơ tàñ di jrong tàñ ồi. 

14Tòm tŭ khai bic lơhă, Delila tàñ poh nơm sŏ car hơđang bồ Samsôn di pơrnồt 
brài hơđang gai jơrmơng jrong tàñ ồi, mơ ai gai kơt kơ̆ wơl, gen hòi lah: “Ơ 
Samsôn, cau Philistin brồ lơh mê gen.” Mơya khai kah rngal, bŭi gai jơrmơng 
jrong tàñ ồi bal mơ pơrnồt brài. 

15Gen Delila đơs mơ khai lah: “Mbe mê rgơi đơs lah: ‘Añ kòñ gơboh di ai,’ tòm tŭ 
nùs mê ò ring lơngai mơ añ? Mê neh bơrsèl añ pe dơ̆ mơ do, mơ ò yal añ in git 
bơta lơi neh lơh mê in gơlik pràn kơldang dờng behơ̆.” 

16Lồi dut, tơnơ̆ mơ tŭ Delila ai jơnau đơs lơh pơnjê Samsôn tòm oă ngai sùm, gen 
khai bòl glar ngan mòr chơt. 

17Behơ̆ khai yal tơlik jơh ală bơta ndơp ndơr khai dê, mơ đơs mơ Delila lah: “Pềs 
koah ò tŭ lơi geh gan hơđang bồ añ, bơh añ la cau Najire Yàng Tom Trồ in bơh 
tòm kơndul mè. Dilah cau koah bồ añ gen bơta pràn kơldang añ rơp lik bơh añ, 
mơ añ rơp gơlik lơbơn kung be cau ndai.” 

18Tòm tŭ Delila gŏ Samsôn neh yal khai in jơh ală bơta ndơp ndơr rau, gen khai 
pơyoa jơnau hòi ală cau kwang at bồ làng bol Philistin, mơ đơs lah: “Tus wơl tĕ 
dô dơ̆ do tai, khai neh yal añ in jơh ală bơta ndơp ndơr khai dê rau.” Gen ală cau 
kwang at bồ cau Philistin rê wơl hơ Delila, mơ cèng priă tòm tê bol khai. 

19Cau ùr hơ̆ pơndòm Samsôn bic di bơnô khai, khai hòi dô nă cau klau mơ khai 
koah jơh poh nơm sŏ car di bồ Samsôn mơ sơntòm lơh bòl glar khai in. Bơta 
pràn kơldang khai dê neh lik bơh khai. 

20Gen cau ùr hơ̆ hòi lah: “Ơ Samsôn, cau Philistin brồ kup mê!” Samsôn kah rngal 
mơ đơs lah: “Añ rơp lik lòt be lài, mơ rtơs să khai lòt khat gơboh.” Mơya khai ò 
git la Yàng Jehôwa neh sang lòi khai. 

21Ală cau Philistin kup khai, kơlwĕ mat khai mơ cèng khai mù hơ Gaja, mơ tơndò 
khai in mơ gơsàng kòng mơ sồr khai pơdar mpal lŭ piah tòm hìu jàm. 

22Mơya sŏ di bồ khai rơp sơntòm hòn wơl tơnơ̆ mơ tŭ cau neh koah. 

Bơta chơt Samsôn dê 
23Tŭ do ală cau kwang at bồ Philistin pơjum bal nàng ơn dô nơm phan ơn duh 
khoai dờng yàng Dagôn bol khai in, nàng lơh chò hòp bal, bơh bol khai đơs lah: 
“Yàng bol he dê neh jào Samsôn cau sò tơm bol he dê tòm tê bol he.” 

24Tòm tŭ làng bol gŏ khai gen bol khai jòng ro yàng bol khai dê mơ đơs lah: “Yàng 
bol he dê neh jào cau sò tơm he dê tòm tê bol he, la cau neh lơh roh gơprah lơgar 
he mơ neh tơnchơt oă cau bol he dê.” 

25Tòm tŭ nùs bol khai hòn chò ngan ò git lơh, gen bol khai driau dờng lah: “Cèng 
tĕ Samsôn nàng khai lơh bơta kơnhơl bol he in.” Behơ̆ bol khai cèng tơlik Samsôn 
bơh dê hìu jàm nàng khai lơh bơta kơnhơl bol khai in. Cau lòi khai ntào digùl ală 
jrong hìu duh khoai; 

26gen Samsôn đơs mơ cau tề di tê khai lah: “Dan mê ơn añ di tiah mơ añ rgơi ƀư 
dê ală jrong sơndră hìu duh khoai.” 

27Mơ tai, hìu duh khoai gơs bềng ală cau klau mơ cau ùr, jơh ală kwang at bồ cau 
Philistin gơs tềng hơ̆, mơ hơđang rkàng hìu gơs pơgap pe rbô nă cau klau mơ 
cau ùr ơm sền Samsôn lơh bơta kơnhơl. 

28Gen Samsôn hòi dan mơ Yàng Jehôwa lah: “Ơ Jehôwa Yàng Tom Trồ dan kah 
wơl añ! Ơ Yàng Tom Trồ dan lơh añ in geh pràn kơldang mìng dô dơ̆ do tai lơm, 
nàng añ in mìng lơh dô dơ̆ bơta sal tê di làng bol Philistin nàng tơm wơl bàr đah 
mat añ jê.” 

29Gen Samsôn pò tê at bàr nơm jrong sơndră digùl hìu duh khoai. Khai ai jơh 
pràn chồl ală jrong hơ̆, tê ma chồl dô nơm mơ tê kiau chồl dô nơm. 

30Samsôn đơs lah: “Dan lòi añ in chơt bal mơ cau Philistin!” Gen khai chồl jơh 
pràn mơ hìu duh khoai gơtơrlơm hơđang jơh ală cau kwang at bồ mơ hơđang 
jơh ală cau ơm tòm hơ̆. Behơ̆ ală cau khai tơnchơt tòm tŭ khai chơt oă rlau mơ 
ală cau khai tơnchơt tòm tŭ khai gam kis. 

31Lồc behơ̆, ală oh mi khai mơ jơh hìu nhă bèp khai dê mù ai ƀồc khai, mơ cèng 
tơp digùl Jôra mơ Estaôl tòm bơtô ƀồc Manôa bèp khai dê. Samsôn neh cahrña 
Israel tòm bàr jơt nam. 

Ală Kwang Cahrña 17 

PƠNAH BƠTƠL 
(17:1 – 21:25) 

Mika mơ rùp ràk khai dê 
1Gơs dô nă cau klau ơm tòm lơgar kơh mơnơm, sơnđan la Mika. 

2Khai đơs mơ mè khai lah: “Dô rbô dô rhiang pet priă mơ cau neh ai bơh mè, bơh 
bơta hơ̆ mè neh srat rma tian gơs jơnau đơs hơ̆ neh kơno tus di tồr añ; priă hơ̆ 
neh gơrê mơ añ, mơya tŭ do añ rơp ai wơl mè in.” Mè khai đơs lah: “Ơ kòn klau 
añ jê, dan Yàng Jehôwa ai lơngai kòn in!” 

3Tòm tŭ Mika tơm wơl dô rbô dô rhiang pet priă mè khai in, gen mè khai đơs 
lah: “Añ ơn is priă do Yàng Jehôwa in bơh tê añ, ai kòn klau añ in, nàng lơh dô 
nơm rùp pac sềr mơ tŏ dô nơm rùp ràk. Añ rơp ai wơl priă hơ̆ kòn in.” 

4Behơ̆ Mika tơm wơl priă hơ̆ mè khai in, gen mè khai ai bàr rhiang pet priă mơ 
tong cau chài tŏ priă in nàng khai lơh dô nơm rùp pac sềr mơ dô nơm rùp ràk 
mơ gơ ơm tòm hìu Mika dê. 

5Gen hìu Mika gơlik dô nơm bơmồng, mơ khai lơh dô nơm Ephot mơ ală rùp ràk, 
mơ bơtào dô nă tòm ală kòn klau khai dê lơh gơs cau gơnoar ơn phan duh khoai. 

6 Tòm rài hơ̆, ò gơs bơtau at bồ tòm Israel, jơh ală cau lơh jat bơta bol khai kơlôi 
la di. 

7Gơs dô nă cau pơnu bơh Betlehem tòm Juda, khai la cau Lebi ơm tềng hơ̆. 

8Cau pơnu hơ̆ lik bơh ƀòn Betlehem tòm Juda mơ lòt jòi dô bă tiah lơi khai nàng 
ơm. Khai tus hơ hìu Mika dê tòm tiah kơh mơnơm Epraim nàng jòi broă lơh. 

9Mika lùp khai lah: “Mbơh mê tus taih?” Khai ho lah: “Añ la cau Lebi bơh 
Betlehem tòm Juda, añ lòt jòi dô bă tiah añ rgơi ơm.” 

10Mika đơs lah: “Ơm tĕ mơ añ mơ lơh gơs bèp mơ cau gơnoar ơn phan duh khoai 
añ jê, kòp nam añ rơp ai mê in jơt pet priă, ồi ào mơ phan ngui sa.” 

11Behơ̆ cau Lebi niam nùs ơm bal mơ Mika, mơ cau pơnu hơ̆ gơwèt mơ khai be 
dô nă kòn klau khai dê. 

12Behơ̆, Mika bơtào cau Lebi hơ̆ lơh gơs cau gơnoar ơn phan duh khoai khai dê, 
mơ ơm tòm hìu khai. 

13Mơ Mika đơs lah: “Tŭ do añ git la Yàng Jehôwa rơp gơwèt niam mơ añ, tài bơh 
cau Lebi do neh gơlik gơs cau gơnoar ơn phan duh khoai añ jê.” 

Ală Kwang Cahrña 18 

Cau Dan tus ơm tòm ƀòn Lais 
1Tòm ală ngai hơ̆ ò gơs bơtau tòm Israel. Mơ kung tòm ală ngai hơ̆ jơi bơtiàn Dan 
lòt jòi ù tiah bol khai in nàng ơm, tài bơh jơl tus di tŭ hơ̆ bol khai òhềt dòp geh 
pơnah ù tiah lơi digùl ală jơi bơtiàn Israel. 

2Behơ̆ cau Dan sồr pram nă cau ling khin cha bơh jơi bơtiàn bol khai dê, bơh Jôra 
mơ bơh Estaôl nàng sền rwang lơgar mơ sền sơwì gơ, mơ bol khai đơs mơ bol 
hơ̆ lah: “Lòt tĕ sền sơwì lơgar.” Bol khai lòt tus hơ tiah kơh mơnơm Epraim, tus 
hơ hìu Mika mơ ơm bic mang tềng hơ̆. 

3Tòm tŭ bol khai ơm tòm hìu Mika, bol khai đal git sap đơs cau pơnu Lebi dê; bol 
khai lòt tus mơ lùp khai lah: “Ñcau neh lam mê tus tềng do? Ñchi broă mê lơh 
tòm tiah do? Ñchi bơh tài mê ơm tềng do taih?” 

4Khai yal bol hơ̆ in bơta Mika neh lơh khai in mơ đơs lah: “Khai neh ơpah añ mơ 
añ neh gơlik gơs cau gơnoar ơn phan duh khoai khai dê.” 

5Gen bol hơ̆ đơs mơ khai lah: “Dan lùp Yàng Tom Trồ nàng git dilah gùng lòt bol 
hi dê rơp gơlik cồng nha sơl.” 

6Cau gơnoar ơn phan duh khoai ho mơ bol khai lah: “Lòt tĕ lơngap lơngai, gùng 
lòt bol mê dê geh Yàng Jehôwa ơm bal.” 

7Behơ̆ pram nă bol hơ̆ lik lòt mơ lòt tus hơ ƀòn Lais; bol khai gŏ làng bol tềng hơ̆ 
ơm ring lơngai kung be làng bol Sidôn, ring ngềt mơ ò kơlôi rcang. Làng bol tềng 
hơ̆ pas gơs ù tiah bol khai dê ò siơ̆u phan lơi; rlau mơ hơ̆ tai, bol khai kung ơm 
ngài bơh di làng bol Sidôn, mơ ò ring lơngai mơ dô nơm làng bol lơi. 

8Tòm tŭ bol khai rê wơl tus hơ oh mi bol khai dê tòm Jôra mơ Estaôl, gen bol 
khai lùp lah: “Mbe bol mê neh sền gŏ ală bơta taih?” 

9Bol khai ho lah: “Guh tĕ, brồ lơh bol khai! Bol hi gŏ lơgar hơ̆ ngan la ù bơkah 
tiah lơngồt. Oh mi rơp ò lơh bơta hơ̆ sơl ơ? Lòt tĕ, bañ lơh òbat, mut tĕ tềng hơ̆ 
mơ pìt ai lơgar. 

10Tòm tŭ oh mi tus tềng hơ̆, oh mi rơp bàn dô nơm làng bol ò kơlôi rcang, dô 
nơm lơgar dờng ơnàng mơ Yàng Tom Trồ neh ơn tòm tê oh mi; hơ̆ la dô bă tiah 
ò siơ̆u dô nơm phan lơi hơđang ù.” 

11Gen prau rhiang nă cau klau bơh mpồl cau Dan at phan tòmlơh mơ lik lòt bơh 
Jôra mơ Estaôl. 

12Tòm gùng lòt bol khai dê, bol khai lơh sàl rềp Kiriat Jearim tòm Juda. Tài behơ̆ 
tàng tiah đah mattơngai mut Kiriat Jearim geh sơnđan la Mahaneh Dan jơl tus di 
ngai do. 

13Bơh tềng hơ̆, bol khai lòt tơn tus hơ tiah kơh mơnơm Epraim dê mơ tus hơ hìu 
Mika. 

14Gen pram nă cau klau neh lòt sền rwang ù tiah Lais đơs mơ oh mi bol khai dê 
lah: “Oh mi git la tòm ală hìu do gơs dô nơm Ephot, rùp ràk ală yàng ndai tòm 
hìu, dô nơm rùp pac sềr, mơ dô nơm rùp tŏ sơl ơ? Tŭ do oh mi git bơta lơi pal 
lơh.” 

15Behơ̆ bol khai dah tềng hơ̆ mơ tus tòm hìu cau pơnu Lebi tòm hìu nhă Mika dê 
mơ còp să khai. 

16Prau rhiang nă cau Dan at phan tòmlơh mơ ntào di gùng mut mpồng dờng. 

17Pram nă neh lòt sền rwang mut tòm hìu mơ pìt ai rùp pac sềr Ephot mơ ală rùp 
ràk yàng ndai tòm hìu mơ rùp tŏ tòm tŭ cau gơnoar ơn phan duh khoai ntào di 
gùng mut mpồng dờng bal mơ prau rhiang nă cau klau at phan tòmlơh. 

18Tòm tŭ pram nă cau hơ̆ mut tòm hìu Mika pìt ai rùp pac sềr, Ephot, rùp ală 
yàng ndai tòm hìu mơ rùp tŏ, gen cau gơnoar ơn phan duh khoai đơs mơ bol khai 
lah: “Ñchi bol mê lơh taih?” 

19Bol khai đơs lah: “Ơm tĕ mŏ mŏ, bañ đơs jơnau lơi! Lòt tĕ bal mơ bol hi mơ lơh 
gơs bèp mơ cau gơnoar ơn phan duh khoai bol hi dê. Lơh gơs cau gơnoar ơn 
phan duh khoai dô jơi bơtiàn mơ dô mpồl tòm Israel dê, hala lơh gơs cau gơnoar 
ơn phan duh khoai mìng dô hìu nhă dô nă cau dê lơm, bơta lơi la niam rlau mê 
in taih?” 

20Gen cau gơnoar ơn phan duh khoai dòp jơnau jà. Khai ai Ephot, rùp ală yàng 
ndai tòm hìu mơ rùp pac sềr mơ lòt jat mpồl hơ̆. 

21Behơ̆ bol khai tơrwơl mơ lik lòt, ơn ală cau kơnòm, ală phan poan jơng mơ ală 
phan mơna lòt lài. 

22Tòm tŭ bol khai neh lòt ngài dô êt bơh di hìu Mika, gen ală cau klau ơm rềp mơ 
Mika geh hòi pơjum bal mơ ting jat bàn ală cau Dan. 

23Bol khai hòi driau mơ ală cau Dan, bol hơ̆ wơlke mơ đơs mơ Mika lah: “Ñchi 
bơta gơlik di mê mơ mê pơjum cau mê dê nàng tòmlơh taih?” 

24Mika ho lah: “Bol mê pìt ai ală yàng añ neh lơh gơs bal mơ cau gơnoar ơn phan 
duh khoai añ jê, mơ cèng lòt. Ñchi phan lơi gam mơ añ taih? Mbe bol mê rgơi lùp 
lah: Ñchi gơlik gơs di mê taih?” 

25Ală cau Dan ho lah: “Niam rlau bañ lòi kơno jơnau đơs mê dê digùl bol hi, rngòt 
gơs cau tòm bol hi gơhào nùs brồ lơh mê, gen mê bal mơ hìu nhă mê dê rơp roh 
bơta kis mòn!” 

26Gen ală cau Dan lòt gùng bol khai dê, tŭ Mika gŏ bol hơ̆ la pràn rlau ir mơ khai 
gen khai tơrwơl mơ rê hìu khai dê. 

27Gen cau Dan ai phan Mika neh lơh gơs bal mơ cau gơnoar ơn phan duh khoai 
khai dê, mơ lòt tus hơ Lais, tòmsò mơ dô nơm làng bol ơm ring ngềt mơ ò pin 
kơlôi bơta lơi. Bol khai ai đào tơnchơt làng bol hơ̆ mơ chu ƀòn dờng bol khai dê. 

28Ò gơs cau lơi dong kòl làng bol Lais, tài bơh bol khai ơm ngài bơh ƀòn dờng 
Sidôn, mơ bol khai ò ring lơngai mơ dô nơm làng bol lơi. Ƀòn dờng hơ̆ ơm tòm 
thòng gơrê bal mơ Bet Rehôp. Bol khai bơt wơl ƀòn dờng mơ ơm tềng hơ̆. 

29Bol khai tơmoh sơnđan ƀòn hơ̆ la Dan jat sơnđan ồng pàng bol khai dê la kòn 
Israel dê; bulah bơh lài ƀòn hơ̆ sơnđan la Lais. 

30Tềng hơ̆ cau Dan bơtào rùp ràk bol khai in. Jônathan kòn klau Gersôn, sau 
Môise dê mơ jơh ală kòn klau khai dê lơh gơs cau gơnoar ơn phan duh khoai jơi 
bơtiàn Dan in, jơl tus dê tŭ bol khai gơkòl kup cèng gơs dĭ. 

31Bol khai kư̆ pơnjat ngui rùp ràk mơ Mika neh lơh tòm jơh ală ngai hìu duh 
khoai Yàng Tom Trồ dê ơm tòm Silô. 

Ală Kwang Cahrña 19 

Cau Dan tus ơm ƀòn Lais 
1Tòm ală ngai hơ̆, ò gơs bơtau tòm Israel. Gơs dô nă cau Lebi ơm tòm dô bă tiah 
ngài tòm tiah kơh mơnơm Epraim, khai gơs bau cồng bơh Betlehem tòm Juda. 

2Mơya bau cồng khai gơjrañ di khai, sang khai mơ rê wơl hơ hìu bèp khai dê hơ 
Betlehem tòm Juda, mơ khai neh ơm tềng hơ̆ poan kơnhai, 

3gen bau klau khai lòt jòi khai, ai jơnau lơbơn niam nàng lam khai rê wơl. Khai 
cèng bal mơ khai dô nă cau duh broă mơ bàr nơm alàng. Tòm tŭ khai tus di hìu 
bèp cau ùr dê, tòm tŭ bèp cau ùr hơ̆ gŏ khai gen chò hòp mơ wă rò khai. 

4Po bèp khai, hơ̆ la bèp cau ùr hơ̆ dê, jà khai ơm wơl, mơ khai ơm mơ po bèp khai 
dê tòm pe ngai, ñô sa mơ bic mang tềng hơ̆. 

5Tòm ngai poan, bol khai guh gòñ bơh drim mơ rcang lòt gùng, mơya bèp cau ùr 
hơ̆ đơs mơ bơrtơu khai dê lah: “Sa tĕ dô êt phan sa nàng lơh pràn mê in, tơnơ̆ hơ̆ 
gen mê rơp lòt.” 

6Behơ̆ bàr nă bol khai nggui ñô sa bal; gen bèp cau ùr hơ̆ đơs lah: “Dan ơm wơl 
tĕ tòm mang do mơ lơh tĕ chò hòp să tòm mê in.” 

7Gen tòm tŭ cau klau guh mơ ñă lòt gen po bèp khai jà bơklơn khai ơm wơl mang 
hơ̆ tai. 

8Tus diàng drim ngai pram, tòm tŭ khai guh nàng lik lòt, bèp cau ùr đơs lah: “Lơh 
tĕ pràn kơldang să tòm mê.” Behơ̆ bàr nă bol khai ơm wơl jơl tus di tơngai wèt 
mơ bàr nă bol khai sào bal. 

9Gen tòm tŭ cau Lebi bal mơ bau cồng mơ cau duh broă khai dê ñă ntào nàng lòt, 
gen po bèp khai dê, hơ̆ la bèp cau ùr hơ̆ dê, đơs mơ khai lah: “Sền ne, trồ neh mho 
rau. Dan ơm wơl mang do; trồ ngai neh mòr jơh. Ơm wơl mơ lơh nùs mê geh hòn 
chò. Rìng àng drim hìng bol mê guh gòñ nàng lòt gùng rê hìu.” 

10Mơya cau klau hơ̆ ò bài ơm wơl dô mang tai, khai ñă lòt hơ đah Jebus (hơ̆ la 
Jerusalem), bal mơ bàr nơm alàng neh kơt ừn mơ bau cồng khai dê. 

11Tòm tŭ bol khai neh tus rềp hơ Jebus mơ trồ neh mho rau, gen cau duh broă 
đơs mơ cau tòmlah: “Bol he ơm dơh wơl tĕ tòm ƀòn cau Jebus dê mơ bic mang.” 

12Cau tòm khai dê ho lah: “Ò di, bol he ò mut tòm dô nơm ƀòn dờng cau làng bol 
bơdìh ò di la làng bol Israel. Bol he rơp lòt tơn tus hơ Gibea.” 

13Khai đơs tai lah: “Bol he pơnđơl tĕ lòt tus hơ Gibea hala Rama mơ bic mang 
tòm dô bă tòm ală tiah hơ̆.” 

14Behơ̆ bol khai kư̆ lòt gùng, mơ mattơngai mut tòm tŭ bol khai tus rềp hơ Gibea 
tòm Benjamin. 

15Gen bol khai ơm dơh wơl nàng bic mang. Bol khai lòt tus nggui tòm ƀlàng ƀòn 
dờng dê, mơya ò gơs cau lơi wă rò bol khai mut tòm hìu nàng bic mang. 

16Mơ tai, tòm mho hơ̆ gơs dô nă ồng kra rê lơh broă bơh ƀlàng sre, khai la dô nă 
cau bơh lơgar kơh mơnơm Epraim neh tus ơm tòm Gibea (cau ơm tềng hơ̆ la cau 
Benjamin). 

17Tòm tŭ ồng kra hơ̆ sền gŏ cau lòt gùng ơm tòm ƀlàng ƀòn dờng gen khai lùp 
lah: “Ntềng đah bol mê lòt? Mbơh bol mê neh tus taih?” 

18Khai ho lah: “Bol hi rê bơh Betlehem tòm Juda, lòt tus hơ tiah ngài tòm tiah kơh 
mơnơm Epraim la tiah añ ơm. Añ neh lòt tus hơ Betlehem tòm Juda mơ tŭ do añ 
lòt tus di hìu Yàng Jehôwa. Ò gơs cau lơi wă rò añ tòm hìu khai dê. 

19Bol hi gơs rhe mơ phan sa ală alàng bol hi dê, piang lă mơ tơrnòm să tòm bol 
hi in la ală cau duh broă ồng dê, hơ̆ la añ, bau ùr añ jê, mơ cau pơnu lòt bal mơ 
bol hi. Bol hi ò siơ̆u phan lơi ò.” 

20Ồng kra đơs mơ bol khai lah: “Lơngap lơngai mê in, añ rơp rcang jơh ală bơta 
pal càng mê in, mìng bañ bic mang tòm ƀlàng ƀòn dê.” 

21Behơ̆ ồng kra lam khai mut tòm hìu mơ ai ală alàng in sa, bol khai rào jơng rau 
gen ñô mơ sa bal. 

22 Tòm tŭ bol khai gơs bơta chò hòp bal, gen gơs ală cau klau iơh bơsak tòm ƀòn 
dờng tus gơrwàng gùt dar hìu. Bol khai tur di mpồng mơ đơs dờng mơ ồng kra 
cau tòm hìu lah: “Cèng tơlik tĕ cau klau neh mut tòm hìu mê dê nàng bol hi bic 
mơ khai.” 

23Cau tòm hìu lik tus hơ bol khai mơ đơs lah: “Ò di, ơ ală oh mi añ jê, bañ lơh 
bơta iơh behơ̆ tài bơh cau do la cau nac tòm hìu añ, bañ lơh bơta ƀàssìl ƀàsso do. 

24Do ală kòn ơruh añ jê, òhềt bau mơ cau lơi, mơ bau cồng cau klau ne dê. Añ rơp 
lam bol khai tus mơ oh mi, oh mi lơh bơta lơi dê bol khai jat nùs oh mi kòñ. Mơya 
gơwèt mơ cau klau do, bañ lơh bơta ƀàssìl ƀàsso behơ̆.” 

25Mơya ală cau klau hơ̆ ò bài iat jơnau ồng kra dê. Behơ̆ cau klau kup bau cồng 
khai dê, lam khai lik dê tiah ai bol hơ̆ in, bol hơ̆ bic bơklơn mơ khai mơ lơh bòl 
glar jê sồt dê khai mang àng; tus dê rìng àng gen bol hơ̆ ai khai in rê. 

26Tòm àng drim cau ùr hơ̆ rê tus hơ hìu la tiah bau klau khai ơm; khai gơpừ di 
bơr mpồng mơ bic tềng hơ̆ jơl tus trồ àng. 

27Tòm tŭ bau klau khai dê guh drim mơ pò mpồng hìu nàng lik lòt gùng; ne khai 
gŏ bau cồng khai dê bic blup di đap mpồng hìu, bàr đah tê ơn di bơr mpồng. 

28Khai đơs mơ bau cồng lah: “Ñă tĕ: bol he lòt lă!” Mơya khai ò ho wơl. Gen khai 
ơn bau cồng khai hơđang alàng mơ lòt gùng rê hìu. 

29 Tòm tŭ khai tus tòm hìu khai dê, khai ai dô nơm pềs mơ koh ƀồc bau cồng khai 
dê jơt bàr pơnah, mơ pơyoa gơ tus hơ jơh ală kơnhwàl Israel dê. 

30Kòp nă cau gŏ bơta hơ̆ gen đơs lah: “Bơta behơ̆ ò tŭ lơi gŏ hala gơlik gơs bơh 
di tŭ làng bol Israel lik bơh lơgar Ejiptơ jơl tus di ngai do. Kơlôi sơnơng tĕ bơh 
bơta hơ̆! Ơn nùs kơlôi tĕ! Yal bol he in git ñchi pal lơh!” 

Ală Kwang Cahrña 20 

Israel tòmlơh mơ Benjamin 

1Gen jơh làng bol Israel lik lòt bơh Dan tus hơ Beerseba, bal mơ ù tiah Galaat, 
mpồl làng bol pơjum bal be dô nă di đap Yàng Jehôwa tòm Mispa. 

2Ală cau kwang at bồ jơh làng bol tòm jơh ală jơi bơtiàn Israel, tơlik mat bol khai 
tòm mpồl jơnum làng bol Yàng Tom Trồ dê; poan rhiang rbô ling lòt jơng at đào. 

3(Cau Benjamin neh kơno la cau Israel neh guh hơ Mispa). Gen làng bol Israel 
đơs lah: “Yal tĕ bol hi in mbe broă tồi glài iơh rmơh do neh gơlik gơs taih?” 

4Behơ̆ cau Lebi, bau klau cau ùr neh gơkòl tơnchơt, ho lah: “Añ bal mơ bau cồng 
añ jê neh tus hơ Gibea tòm Benjamin nàng bic mang tềng hơ̆. 

5Tòm mang hơ̆, ală cau kwang Gibea dê tus tòmdră mơ añ mơ gơrwàng hìu. Bol 
khai kòñ tơnchơt añ, mơ bol khai neh bic bơklơn bau cồng añ jơl chơt. 

6Añ neh at ƀồc bau cồng añ mơ koh oă pơnah, mơ pơyoa tus hơ kòp kơnhwàl 
tòm sre brê Israel dê dô pơnah; tài bơh bol khai neh tìs glài dờng mơ lơh bơta 
tràl sơrbil do tòm Israel. 

7Behơ̆ tŭ do, ơ jơh oh mi la làng bol Israel, đơs tĕ jơnau bơto sơnio mơ bơyai 
broă tềng do.” 

8Jơh làng bol ñă ntào bal kung be dô nă cau mơ đơs lah: “Ò gơs cau lơi tòm bol 
he rơp rê tòm sàl. Ò gơs cau lơi tòm bol he rơp rê tòm hìu khai dê. 

9Mơya tŭ do, do la bơta bol he pal lơh di Gibea: bol he rơp guh tòmlơh mơ bol 
hơ̆ jat bơta tĕ khà. 

10Tòm jơh ală jơi bơtiàn Israel dê, bol he rơp tă jơt nă cau klau tòm dô rhiang nă, 
dô rhiang nă cau klau tòm dô rbô nă, mơ dô rbô nă cau klau tòm dô tơlak nă, 
nàng cèng phan ngui sa mpồl ling tòmlơh in. La ală cau lik lòt nàng sal tê di Gibea 
tòm Benjamin, bơh ală bơta ƀàssìl ƀàsso mơ bol khai neh lơh tòm Israel.” 

11Behơ̆ jơh ală cau klau Israel dê pơjum bal mơ lơh gơs dô bă bal kung be dô nă 
tòmdră mơ ƀòn dờng hơ̆. 

12Ală jơi bơtiàn Israel dê sồr cau lòt làm jơi bơtiàn Benjamin mơ đơs lah: “Bơta 
tồi glài iơh rmơh do neh tìs digùl oh mi la mbe lơi taih? 

13Tŭ do jào tĕ bol hi in ală cau klau iơh bơsak ơlă ơlai Gibea dê nàng bol hi 
tơnchơt bol khai tồ lơh goh bơta iơh bơsak bơh Israel.” Mơya cau Benjamin ò 
bài iat jơnau oh mi bol khai dê la cau Israel. 

14Cau Benjamin lik bal bơh di ală ƀòn dờng tus hơ Gibea nàng tòmlơh mơ cau 
Israel. 

15Tòm ngai hơ̆, cau Benjamin pơjum tơrgòm bàr jơt prau rbô cau ling at phan 
tòmlơh bơh di ală ƀòn dờng bol khai dê, di gah làng bol ơm tòm ƀòn Gibea. 

16Digùl jơh ală cau ling hơ̆ gơs poh rhiang nă geh sac rwah la cau mòng tê kiau; 
kòp nă bol hơ̆ rgơi ngui che sơrbì lŭ di di dô dang che sŏ mơ ò tŭ lơi tìs. 

17Mơ cau Israel, ò kòp cau Benjamin, pơjum tơrgòm gơs poan rhiang rbô nă cau 
klau at đào, jơh tơl nă la cau jak tòmlơh. 

18Làng bol Israel guh hơ Betel mơ hòi lùp Yàng Tom Trồ lah: “Ơ Yàng, ñcau tòm 
bol hi pal guh lài nàng tòmlơh mơ cau Benjamin?” Yàng Jehôwa ho lah: “Juda rơp 
guh lài.” 

19Àng drim hìng làng bol Israel guh mơ lòt lơh sàl rềp di Gibea. 

20Cau Israel lik lòt tòmlơh mơ cau Benjamin, mơ rơndap mpồl ling tòmdră mơ 
cau Benjamin tòm Gibea. 

21Cau Benjamin lik lòt bơh Gibea mơ tòm ngai hơ̆ tơnchơt bàr jơt bàr rbô nă cau 
Israel. 

22Mơya cau Israel tòmchồl nùs bal mơ gơp mơ rơndap mpồl ling dô dơ̆ tai di tiah 
să tòm bol khai neh rơndap tòm ngai sơnròp. 

23Bol khai guh ñìm di đap Yàng Jehôwa jơl tus di mho mơ hòi lùp Yàng Jehôwa 
lah: “Bol hi pal guh tòmlơh tai mơ cau Benjamin la oh mi bol hi dê sơl?” Yàng 
Jehôwa ho lah: “Guh tĕ tòmlơh mơ bol khai.” 

24Gen cau Israel tus rềp nàng tòmlơh mơ cau Benjamin tòm ngai bàr. 

25Dơ̆ do, tòm tŭ cau Benjamin lik bơh Gibea nàng tòmdră mơ cau Israel, bol khai 
tơnchơt tai jơt phàm rbô nă cau Israel, jơh tơl nă la cau at đào tòmlơh. 

26Gen cau Israel, jơh tơl nă guh tus hơ Betel, nggui tềng hơ̆ mơ ñìm di đap Yàng 
Jehôwa. Bol khai ñìm mơ ơt sa tòm ngai hơ̆ jơl tus mho mơ ơn ală phan ơn duh 
khoai chu pơrguc mơ ală phan ơn duh khoai ring lơngai Yàng Jehôwa in. 

27Mơ cau Israel hòi lùp Yàng Jehôwa (tòm pah rài hơ̆ Đài Bơta Ho Bal Yàng Tom 
Trồ dê ơm tềng hơ̆, 

28gơs Phinea kòn Eleajar, sau Arôn duh broă di đap gơ), mơ lah: “Bol hi pal lòt 
tòmlơh tai mơ ală oh mi bol hi dê la cau Benjamin hala bol hi pal ơm taih?” Yàng 
Jehôwa ho lah: “Lòt tĕ, bơh ngai hìng añ rơp jào phi bol khai tòm tê bol mê dê.” 

29Behơ̆ cau Israel rơndap cau kơp òm gùt dar Gibea. 

30Gen bol khai guh tòmlơh mơ cau Benjamin tòm ngai dơ̆ pe, mơ rơndap mpồl 
ling bol khai dê tòmdră mơ Gibea kung be bol khai neh lơh lài. 

31Tòm tŭ cau Benjamin lik tòmlơh mơ cau Israel, bol khai gơkòl pơrlồm lam lòt 
ngài bơh ƀòn. Kung be bol khai rơp sơntòm lơh mơ tơnchơt cau Israel be lài; 
behơ̆ gơs pơgap pe jơt nă cau neh kong tơnchơt tòm ƀlàng mơ tòm ală gùng, dô 
nơm gùng guh hơ Betel mơ dô nơm gùng ndai lòt hơ Gibea. 

32Cau Benjamin kơlôi lah: “Bol khai kòl bol he lơh alah be kung be lài,” gen cau 
Israel đơs lah: “Bol he ruc wơl lă nàng lam pơrlồm bol khai lòt ngài bơh ƀòn mơ 
tus hơ ală gùng me.” 

33Jơh ală cau Israel sang tiah bol khai dê mơ rơndap mpồl ling tus hơ Baal 
Thama, tòm tŭ ală cau Israel neh kơp òm lik bơh di tiah bol khai dê mơ brồ lơh 
bơh đah mattơngai mut Gibea dê. 

34Gen jơt rbô nă cau ling jak tòmlơh Israel dê brồ tus mơ tòmlơh đah hơđap 
Gibea. Bơta kơlìn tòmlơh dờng ngan, mơya ală cau Benjamin ò git đal la bơta 
tơnroh rơp gơdùh hơđang bol khai. 

35Yàng Jehôwa lơh alah cau Benjamin di đap cau Israel; mơ cau Israel neh 
tơnchơt bàr jơt pram rbô dô rhiang nă cau Benjamin tòm ngai hơ̆, jơh tơl nă la 
cau at đào tòmlơh. 

36Behơ̆ cau Benjamin neh gŏ la bol khai neh kong alah. Cau Israel neh ruc wơl di 
đap cau Benjamin tài bơh bol khai kơnòm di mpồl ling kơp òm mơ bol khai neh 
rơndap rềp di Gibea. 

37Mpồl ling kơp òm hơ̆ nisơna brồ tus mơ lơh Gibea. Bol khai lòt làm mơ ngui 
đào tơnchơt jơh ală cau tòm ƀòn. 

38Tŭ do bơta gơs dô nùs bal digùl cau Israel mơ ală cau ơm kơp òm, hơ̆ la tòm tŭ 
bol khai tơlik dô puk ñhŭ guh boh di ƀòn dờng, 

39gen cau Israel neh tơrwơl mut tòm bơta tòmlơh. Mơya cau Benjamin neh 
sơntòm lơh nisơna hơđang cau Israel mơ tơnchơt pơgap pe jơt nă cau tòm bol 
khai. Behơ̆ tàng bol khai kơlôi lah: “Ngan bol khai rơp kòl lơh alah di đap bol he, 
kung be tòm bơta tòmlơh dơ̆ lài.” 

40Mơya tòm tŭ jrong ñhŭ sơntòm guh bơh di ƀòn, cau Benjamin wèt sền bơh 
ngkòi bol khai, mơ gŏ jơh dô ƀòn gơs ñhŭ ồs guh hơ trồ. 

41Gen cau Israel tơrwơl lơh bol khai mơ cau Benjamin nrơt nrơl bơh bol khai gŏ 
bơta tơnroh neh tus rềp hơđang bol khai rau. 

42Gen tàng bol khai tơrwơl ngkòi bơh di cau Israel song hơ đah ƀlàng ngềt ngơt, 
mơya bol khai gơkòl tòm bơta tòmlơh, mơ ală cau Israel lik bơh di ƀòn tơnchơt 
bol khai digùl tềng hơ̆. 

43Cau Israel gơrwàng gùt dar cau Benjamin, ting jat bol khai bơh Noha mơ 
tơnroh bol khai sơlo tus hơ đah mattơngai lik Gibea dê. 

44Jơt phàm rbô nă cau Benjamin kong tơnchơt, jơh tơl nă bol khai la cau jak 
tòmlơh. 

45Tòm tŭ bol khai wơlke mơ dô hơ ƀlàng ngềt ngơt tus hơ lŭ Rimôn, cau Israel 
tơnchơt pram rbô nă rò gah ală gùng me. Bol khai kư̆ ting jat cau Benjamin tus 
hơ Gidôm mơ tơnchơt bàr rbô nă cau tai. 

46Behơ̆ jơh ală cau Benjamin neh gơplơ̆ chơt tòm ngai hơ̆ la bàr jơt pram rbô nă 
cau at đào tòmlơh, jơh tơl nă bol khai la cau jak tòmlơh. 

47Mơya prau rhiang nă cau pleh mơ dô hơ tiah ƀlàng ngềt ngơt tus hơ lŭ Rimôn 
mơ ơm tềng hơ̆ poan kơnhai. 

48Gen cau Israel rê wơl hơ cau Benjamin, ai đào tơnchơt jơh ală cau tòm ƀòn bal 
mơ ală phan poan jơng mơ jơh ală phan lơi gam wơl. Bol khai kung chu jơh ală 
ƀòn dờng mơ ồs. 

Ală Kwang Cahrña 21 

Bơtào wơl jơi bơtiàn Benjamin 
1Tŭ hơ̆ cau Israel neh srat să tòm ƀòn Mispa lah: “Ò gơs cau lơi tòm bol he rơp 
tòmbau kòn ùr khai dê mơ cau Benjamin.” 

2Làng bol lòt tus hơ Betel mơ nggui tềng hơ̆ di đap Yàng Tom Trồ jơl tus di mho, 
ai jơnau dờng mơ ñìm rac sràt bơtang ngan. 

3Bol khai đơs lah: “Ơ Jehôwa la Yàng Tom Trồ Israel dê, ñchi bơh tài bơta do neh 
gơlik ngai do pal kong siơ̆u dô jơi bơtiàn tòm Israel taih?” 

4Ngai tơnơ̆, làng bol guh gòñ bơh drim bơt dô nơm cơnòng duh khoai tềng hơ̆ 
mơ ơn phan duh khoai chu pơrguc mơ phan ơn duh khoai ring lơngai. 

5Gen cau Israel lùp lah: “Ñcau tòm jơh ală jơi bơtiàn Israel dê ò tus pơjum di đap 
Yàng Jehôwa taih?” Bơh neh gơs jơnau srat să kràñ cê ngan gơwèt mơ cau lơi ò 
tus pơjum di đap Yàng Jehôwa tòm Mispa lah: “Cau hơ̆ pal kong tơnchơt.” 

6Mơya làng bol Israel nđàc sơngit bơh oh mi bol khai dê la cau Benjamin, mơ đơs 
lah: “Ngai do dô jơi bơtiàn neh gơkòl tơnroh bơh dê Israel. 

7Mbe bol he pal lơh nàng gơs bau ùr ală cau gam kis in, bơh di tŭ bol he neh ai 
sơnđan Yàng Jehôwa srat să lah bol he rơp ò ai dô nă kòn ùr lơi bol he dê tòmbau 
mơ bol khai?” 

8Gen bol khai lùp lah: “Jơi bơtiàn lơi tòm Israel ò tus pơjum di đap Yàng Jehôwa 
tòm Mispa taih?” Bol khai gŏ ò gơs cau lơi bơh Jabes Galaat tus lơh sàl nàng 
pơjum tềng hơ̆. 

9Bơh tòm tŭ bol khai kòp khà làng bol, ò gŏ dô nă cau lơi tus tềng hơ̆ bơh Jabes 
Galaat. 

10Behơ̆ mpồl jơnum sồr jơt bàr rbô nă cau ling lòt tus tềng hơ̆ mơ sồr lah: “Lòt 
tĕ tơnchơt jơh làng bol ơm tòm Jabes Galaat mơ đào, tơnchơt cau ùr bal mơ ală 
kòn dềt sơl. 

11Do la bơta bol mê pal lơh: ‘Jơh ală cau klau mơ ală cau ùr neh bic mơ dô nă cau 
klau gen bol mê tơnchơt tĕ.’” 

12Mơ bol khai jòi bàn digùl làng bol tòm Jabes Galaat poan rhiang nă cau ơruh 
òhềt tŭ lơi bic mơ cau klau lơi, mơ lam bol khai tus hơ tiah lơh sàl tòm Silô, lơgar 
Kanaan. 

13Gen jơh mpồl jơnum sồr cau lòt hơ cau Benjamin ơm di lŭ Rimôn mơ yal tơlik 
bơta gơtòmsòr bal mơ bol khai. 

14Ală cau Benjamin rê wơl di tŭ hơ̆ mơ bol khai ai bol hơ̆ in bau mơ ală cau ùr 
gam kis digùl ală cau ùr tòm Jabes Galaat. Mơya ò tơl jơh tơl nă bol khai in. 

15Làng bol nđàc sơngit di cau Benjamin, tài bơh Yàng Jehôwa neh lơh siơ̆u tòm 
ală jơi bơtiàn Israel dê. 

16Gen ală cau kwang kra mpồl jơnum dê đơs lah: “Ñchi bơta bol he pal lơh nàng 
gơs bau ùr ală cau gam wơl in, bơh ò gam dô nă cau ùr lơi tòm Benjamin tai taih?” 

17Bol khai đơs lah: “Pal gơs cau tơrbŏ jơi ală cau Benjamin gam wơl in nàng ò 
gơkòl tơnroh dô jơi bơtiàn tòm Israel. 

18Bulah behơ̆, bol he ò rgơi tòmbau ală kòn ùr he dê bol khai in tài bơh bol he 
neh srat să lah: ‘Pal srat rma cau lơi in ai dô nă cau ùr Benjamin in bau.’” 

19Behơ̆ bol khai đơs lah: “Sền tĕ, gơs dô bơta pơjum sa kòp nam Yàng Jehôwa in 
tòm Silô đah hơđang Betel, đah mattơngai lik gùng lòt bơh Betel tus hơ Sicem, 
mơ đah hơđơm Lebôna.” 

20Behơ̆ bol khai nting sồr ală cau Benjamin mơ đơs lah: “Lòt tĕ kơp òm tòm ală 
suơn ño, 

21mơ gơn; tòm tŭ ală cau ơruh Silô lik tòmya tòm bơta tòmya, gen ală oh mi lik 
tĕ mhar bơh di ală suơn ño, mơ kòp nă bol mê kup tĕ dô nă cau ơruh Silô dê nàng 
lơh gơs bau ùr, mơ rê wơl hơ ù tiah cau Benjamin dê. 

22Gen dilah bèp hala bi bol khai dê tus tòmlah mơ bol he, gen bol he rơp đơs mơ 
bol khai lah: ‘Dan ai nùs dờng ơnàng mơ ai gơnoar bol hi in nàng gơs bol khai, 
tài bơh tòm bơta kơlìn gơtoă, bol hi ò kup dô nă bau ùr kòp nă bol khai in, mơ 
oh mi kung ò gơkòl glài, bơh ai kòn ùr oh mi dê bol khai in.’” 

23Gen ală cau Benjamin neh lơh behơ̆; bol khai kup bau ùr kòp nă bol khai in bơh 
ală cau ơruh ơm tòmya, gen bol khai rê wơl hơ ù tiah bol khai dê, bơt wơl ală 
ƀòn dờng mơ ơm tềng hơ̆. 

24Behơ̆ làng bol Israel lòt bơh tiah hơ̆ mơ rê wơl hơ jơi bơtiàn mpồl hìu nhă bol 
khai dê; mơ bol khai lik bơh tiah hơ̆ kòp nă rê hơ ù tiah tòm he dê. 

25 Tòm pah rài hơ̆ ò gơs bơtau tòm Israel, kòp nă lơh jat bơta khai kơlôi la di. 

Rutơ 

Rutơ 1 

Naômi mơ Rutơ 
1Tòm pah rài ală kwang cahrña at bồ, gơs dô bơta jơgloh rung tòm lơgar. Gơs dô 
nă cau klau bơh Betlehem tòm Juda, lam bau ùr mơ bàr nă kòn klau khai dê lòt 
tus ơm tòm lơgar Môap. 

2Khai sơnđan la Elimelek, bau ùr khai sơnđan la Naômi, mơ bàr nă kòn klau khai 
dê sơnđan la Mahlôn mơ Kilaiôn. Bol khai la cau Ephrat ƀòn Betlehem, tòm Juda. 
Bol khai lòt tus hơ lơgar Môap mơ ơm tềng hơ̆. 

3Gen Elimelek bau klau Naômi dê chơt lòi wơl bau ùr bal mơ bàr nă kòn klau 
khai dê. 

4Bàr nă kòn klau hơ̆ bau mơ cau ùr Môap: dô nă sơnđan la Orpa mơ dô nă sơnđan 
la Rutơ. Tơnơ̆ mơ tŭ bol khai neh ơm tềng hơ̆ pơgap jơt nam, 

5gen jơh bàr nă Maklôn mơ Kilaiôn kung chơt, behơ̆ lòi wơl Naômi ò gơs bàr nă 
kòn klau mơ kung ò gơs bau klau sơl. 

6Gen Naômi mơ bàr nă ƀan khai dê sơntòm lik bơh lơgar Môap, bơh khai neh 
kơno lah Yàng Jehôwa neh wèt sền làng bol Kơnràñ dê mơ neh ai bol khai in 
phan sa. 

7Behơ̆ khai lik bơh tiah khai neh ơm, khai bal mơ bàr nă ƀan khai dê lòt gùng rê 
hơ lơgar Juda. 

8Mơya Naômi đơs mơ bàr nă ƀan khai dê lah: “Bol ai rê tĕ hơ hìu mè bol ai dê, 
dan Yàng Jehôwa yal tơlik bơta nđàc gơwèt mơ bol ai kung be bol ai neh gơwèt 
mơ cau chơt mơ gơwèt añ sơl. 

9Dan Yàng Jehôwa ai bol ai in geh bơta ring lơngai tòm hìu bau klau bol ai dê.” 
Lồc behơ̆ Naômi cum bàr nă bol khai mơ bol khai ñìm dờng. 

10Bol khai đơs mơ mò Naômi lah: “Ò, bol hi rơp rê bal mơ mè hơ làng bol mè dê.” 

11Mơya Naômi đơs lah: “Ơ ală kòn ùr añ jê, rê wơl tĕ! Ñchi bơh tài kòñ jat añ? Añ 
rơp gơs ală kòn klau tòm hìu kòn añ jê nàng bau mơ bol ai sơl? 

12Rê hìu tĕ, ơ ală kòn ùr añ jê; rê tĕ tòm gùng bol ai dê, bơh añ neh kra ir nàng 
gơs bau tai. Bulah añ kơlôi la añ gam gơs bơta gơn kơnòm, bulah añ bau mơ dô 
nă cau klau tòm mang do mơ deh ală kòn klau, 

13bol ai rơp gơn jơl tus di tŭ bol khai dờng sơl ơ? Bol ai rơp ò bau nàng gơn bol 
khai sơl ơ? Ò di, ơ ală kòn ùr añ jê! Nùs mè sràt bơtang oă rlau mơ ală kòn, tài 
bơh tê Yàng Jehôwa dê neh tơrwơl tòmdră mơ mè.” 

14Behơ̆ bol khai ñìm tai. Orpa cum tơngac po me khai mơ lòt, mơya Rutơ kư̆ ơm 
bal mơ po me khai dê. 

15Naômi đơs mơ Rutơ lah: “Ne, bi ai neh rê hơ làng bol mơ hơ ală yàng khai dê. 
Ai rê tĕ jat khai.” 

16Mơya Rutơ ho lah: “Bañ bơklơn añ sang lòi mè hala wơlke ò jat mè. Mè lòt tiah 
lơi añ rơp lòt tiah hơ̆, mè ơm tiah lơi añ rơp ơm tềng hơ̆. Làng bol mè dê rơp la 
làng bol añ jê, mơ Yàng Tom Trồ mè dê la Yàng Tom Trồ añ jê. 

17Mè chơt tiah lơi gen añ rơp chơt tiah hơ̆, mơ geh tơp tềng hơ̆ sơl. Dan Yàng 
Jehôwa lơh añ dô bă kơnjơ̆ ngan dilah gơs bơta lơi rlau mơ bơta chơt gơcah is 
añ mơ mè.” 

18Tòm tŭ Naômi đal gŏ Rutơ lơh nền nàng lòt jat khai, gen khai ò đơs jơnau lơi 
tai. 

19Behơ̆, bàr nă bol khai kư̆ lòt jơl tus di tŭ tus hơ Betlehem. Tòm tŭ bol khai tus 
tòm Betlehem gen jơh ală cau tòm ƀòn gơs nggồr nggàc tài bơh bol khai; mơ ală 
cau ùr đơs lah: “Hơ̆ la Naômi ơ?” 

20Naômi đơs mơ bol hơ̆ lah: “Bañ hòi añ la Naômi tai, mơya hòi tĕ añ la Mara tài 
bơh Bơtau Gơnap Gơnoar neh lơh rài kis añ sràt bơtang ngan. 

21Añ lik lòt bềng lìu, mơya Yàng Jehôwa neh lam añ rê wơl tê gòi. Ñchi bơh tài 
hòi añ la Naômi taih? Tòm tŭ Yàng Jehôwa neh lơh dô bă kràñ cê mơ añ, Bơtau 
Gơnap Gơnoar Dờng neh đùh bơta rung rài hơđang añ.” 

22Behơ̆ Naômi rê wơl bal mơ Rutơ cau Môap ƀan khai dê bơh Môap. Bol khai tus 
tòm Betlehem di di kơnhai toès kòi màc. 

Rutơ 2 

Rutơ tìp Bôô 
1Tŭ hơ̆, Naômi gơs dô nă cau gơp bơtiàn đah bau klau khai dê, la dô nă cau pas 
sơm mơ geh pơnro niam, tòm hìu nhă Elimelek sơnđan khai la Bôô. 

2 Rutơ cau Môap đơs mơ Naômi lah: “Dan ai añ in lòt tòm sre nàng dòñ ală sơnyùr 
kòi, bơh ngkòi cau lơi gơs nùs nđàc di añ.” Naômi đơs mơ khai lah: “Lòt tĕ! Ơ kòn 
ùr añ jê.” 

3Behơ̆ khai lòt mơ khai neh tus dòñ kòi tòm ƀlàng sre, jat bơh ngkòi ală cau toès. 
Tŭ hơ̆ khai dòñ kòi tòm sre gơrê bal mơ Bôô, tòm mpồl hìu nhă Elimelek dê. 

4Di di tŭ hơ̆, Bôô pa tus bơh Betlehem. Khai đơs mơ ală cau toès lah: “Dan Yàng 
Jehôwa ơm bal mơ oh mi!” Bol khai ho lah: “Dan Yàng Jehôwa ai lơngai ồng in!” 

5Gen Bôô lùp cau at bồ cau toès lah: “Cau ơruh hơ̆ la gơrê bal mơ ñcau taih?” 



497 

 

 
Sră Goh 

© 2018, United Bible Societies. 
  

 

 

6Cau at bồ cau toès ho lah: “Khai la cau Môap neh rê bal mơ Naômi bơh lơgar 
Môap. 

7Khai neh đơs mơ bol hi lah: ‘Dan ai añ in dòñ kòi rung bơh digùl ală cap kòi đah 
ngkòi ală cau toès.’ Khai tus tòm sre mơ lơh broă ò dơh bơh àng drim tus di tŭ 
do, ò rlô dô êt lơi.” 

8Behơ̆ Bôô đơs mơ Rutơ lah: “Ơ kòn ùr añ jê, iat tĕ añ. Bañ lòt dòñ kòi tòm dô 
nơm sre ndai mơ bañ lik bơh sre do, mơya kư̆ ơm tĕ rềp bal mơ ală dĭ ùr añ jê. 

9Sền tĕ di sre lơi gơs ală cau ơm toès kòi, mơ lòt jat bơh ngkòi bol khai. Añ neh 
sồr ală cau pơnu ò di lơh pơnjê ai. Dilah ai tơhìr dà gen lòt hùc tĕ bơh di gri mơ 
ală cau pơnu neh bơ̆.” 

10Kơno behơ̆, Rutơ tơmbic să blup mat di ù mơ đơs lah: “Ñchi bơh tài añ geh 
bơta nđàc di đap ồng, tian gơs ồng ơn nùs sền añ la dô nă cau làng bol bơdìh?” 

11Bôô ho lah: “Cau neh yal añ in jơh ală bơta mơ ai neh lơh po me ai in bơh di tŭ 
bau ai neh chơt, mbe ai neh sang mè bèp mơ lơgar tòm ai dê mơ tus hơ dô nơm 
làng bol mơ ai òhềt git lài. 

12Dan Yàng Jehôwa tơm wơl ai in jat ală bơta ai neh lơh. Dan ai in dòp geh phan 
ƀàn dờng tus bơh Jehôwa la Yàng Tom Trồ Israel dê, hơđơm pơnđar Bơtau hơ̆ 
ai neh tus kìng crŭ.” 

13Gen Rutơ đơs lah: “Dan añ in pơnjat sùm geh bơta nđàc di đap ồng, bơh ồng 
neh pơndòm pơniang añ mơ đơs jơnau lơbơn niam mơ añ la cau dĭ ùr ồng dê, 
bulah añ ò di la dô nă tòm ală cau dĭ ùr ồng dê.” 

14Tòm tŭ sào gen Bôô đơs mơ Rutơ lah: “Tus tĕ tềng do, sa tĕ piang lă do mơ iurŭ 
gơtòm tơrnòm sràt.” Behơ̆ Rutơ nggui bal mơ ală cau toès, Bôô ai khai in gar ceh. 
Khai sa jơl tus di tŭ hòm mơ khai gam tơngkah ƀà. 

15Tòm tŭ Rutơ ñă lòt dòñ kòi, Bôô ai jơnau sồr ală cau pơnu khai dê lah: “Lòi tĕ 
khai dòñ digùl ală cap kòi mơ bañ lah pơrhơng khai. 

16Bol mê kung tă dô êt sơnyùr bơh di cap mơ lòi khai dòñ; bañ lah khai.” 

17Behơ̆, Rutơ dòñ kòi tòm sre hơ̆ jơl tus di mho. Khai jă rlai kòi khai neh dòñ mơ 
geh pơgap dô epha kòi mac. 

18Gen khai àñ kòi mơ rê wơl tòm ƀòn dờng mơ po me khai gŏ kòi khai neh dòñ 
geh oă ngan. Gen Rutơ tă ai po me khai in phan sa gam tơngkah tơnơ̆ mơ tŭ khai 
neh sa hòm. 

19Po me khai lùp lah: “Ntềng đah ai neh dòñ kòi ngai do taih? Ntềng đah ai neh 
lơh broă taih? Lơngai cau lơi in neh ơn nùs wèt sền ai.” Gen khai yal po me khai 
in git bơh cau khai neh lơh broă, mơ đơs lah: “Sơnđan cau tòm tiah añ lơh broă 
ngai do la Bôô.” 

20 Gen Naômi đơs mơ ƀan khai dê lah: “Dan Yàng Jehôwa ai lơngai khai in! 
Kơnràñ ò sang lòi mơ ai bơta nđàc cau kis mơ cau chơt in sơl.” Khai đơs bơtơl 
tai lah: “Cau hơ̆ la gơp bơtiàn rềp he dê, dô nă cau gơp bơtiàn rềp rlau jơh bol he 
dê.” 

21Gen Rutơ cau Môap đơs lah: “Khai kung đơs mơ añ lah: ‘Ơm tĕ bal mơ ală cau 
lơh broă añ jơl tus di tŭ bol khai toès jơh kòi añ jê.’” 

22Naômi đơs mơ Rutơ ƀan khai dê lah: “Ơ kòn ùr añ jê, hơ̆ la niam rlau ai in nàng 
ơm bal mơ ală dĭ ùr khai dê, bơh tòm sre cau ndai dê, gen ai gơtìp cau lơh pơnjê.” 

23Behơ̆ Rutơ ơm rềp mơ ală dĭ ùr Bôô dê mơ dòñ kòi jơl tus di lồi kơnhai toès 
kòi màc mơ kòi mi. Khai ơm bal mơ po me khai dê. 

Rutơ 3 

Rutơ mơ Bôô ơm tòm làn kòi 
1Naômi po me Rutơ đơs mơ khai lah: “Ơ kòn ùr añ jê, añ pal jòi tiah ring lơngai 
kòn in, nàng bơta hơ̆ rơp niam kòn in. 

2Bôô la cau gơp bơtiàn bol he dê, bal mơ ală dĭ ùr khai dê mơ kòn neh lơh broă. 
Khai rơp tòmpơr kòi màc tòm làn mang do. 

3Tŭ do um tĕ mơ bong mơñà bơlhu tòm să kòn, mơ soh ồi ào niam rlau jơh mơ 
mù hơ làn jă kòi; mơya bañ lòi khai git gơs kòn tềng hơ̆ jơl tus di tŭ khai neh sir 
sa mơ hùc rau. 

4Tòm tŭ khai bic, sền tĕ tiah lơi khai bic, gen tus pò ồi tơ̆ bơh di jơng khai mơ bic 
tềng hơ̆. Khai rơp yal ai in ñchi bơta ai pal lơh.” 

5Rutơ ho lah: “Añ rơp lơh jat jơh ală bơta mè đơs.” 

6Behơ̆ khai mù tus hơ làn jă kòi mơ lơh jat ală bơta po me sồr khai lơh. 

7Tòm tŭ Bôô neh sir sa mơ hùc rau, mơ gơs nùs chò hòp, khai lòt bic di jơng ƀut 
kòi. Rutơ tus òm mơ pò ồi tơ̆ di jơng Bôô mơ bic tềng hơ̆. 

8Tòm gùl mơnang Bôô nrơt mơ pơrlơ̆ să: Khai gŏ gơs dô nă cau ùr bic di jơng 
khai dê. 

9Bôô lùp lah: “Ñcau hơ̆ taih?” Rutơ ho lah: “Añ la Rutơ, cau dĭ ồng dê. Dan ồng 
tơntơ̆ ào bơdìh ồng dê hơđang dĭ gơna ồng, bơh ồng la cau gơp bơtiàn rềp añ jê.” 

10Bôô ho lah: “Ơ kòn ùr añ jê, dan Yàng Jehôwa ai lơngai ai in; bơta dòn song ai 
lơh dơ̆ do la niam rlau mơ bơta neh lơh lài òr: ai ò lòt jat ală cau gam pơnu, bulah 
la cau pas gơs hala cau rƀah lơòi. 

11Tŭ do, ơ kòn ùr añ jê, bañ rngòt. Añ rơp lơh ai in jat jơh ală bơta ai neh dan, 
bơh jơh mpồl làng bol añ jê git ai la dô nă cau ùr kwơ màng. 

12 Mơya tŭ do, bulah ngan añ la cau gơp bơtiàn rềp, gơs dô nă cau gơp bơtiàn rềp 
rlau mơ añ. 

13Ơm tĕ tềng do mang do, tus diàng drim hìng, dilah cau hơ̆ kòñ dong tơwài gen 
niam, lòi khai lơh bơta hơ̆, dilah khai ò bài lơh be dô nă cau tơwài wơl ai in, gen 
kung be Yàng Jehôwa gam kis sùm lah añ rơp lơh bơta hơ̆ be dô nă cau tơwài 
wơl ai in. Ơm bic tĕ jơl tus àng hìng.” 

14Behơ̆ khai ơm bic di jơng Bôô jơl tus àng drim, mơya khai guh gòñ lài mơ tŭ 
gơs cau lơi rgơi đal git. Bôô đơs lah: “Bañ lòi cau in git la gơs cau ùr mut tòm làn 
jă kòi.” 

15Khai kung đơs tai lah: “Cèng tĕ añ in ào jrùh ai soh, mơ đơng kơ̆.” Tòm tŭ Rutơ 
neh đơng gơ, gen Bôô tuh prau khiau kòi màc mơ ơn gơ hơđang ngkòi Rutơ. Gen 
Bôô rê mut tòm ƀòn dờng. 

16Khai rê tus hơ po me khai gen Naômi lùp lah: “Ơ kòn ùr añ jê, mbe gơlơh broă 
hơ̆ taih?” Gen Rutơ yal wơl jơh ală bơta Bôô neh lơh khai in, 

17mơ đơs tai lah: “Khai ai añ in prau khiau kòi màc do mơ khai đơs lah: ‘Bañ rê 
wơl tê gòi hơ po me ai dê.’” 

18Gen Naômi đơs lah: “Ơ kòn ùr añ jê, gơn tĕ jơl tus di tŭ ai git broă hơ̆ gơlik gơs 
mbe lơi, bơh cau klau hơ̆ rơp ò ơm rlô jơl tus di broă geh lơh sir tòm ngai do.” 

Rutơ 4 

Bôô bau mơ Rutơ 
1Tŭ hơ̆ mo, Bôô guh hơ mpồng ƀòn dờng mơ nggui tềng hơ̆, cau gơp bơtiàn gơs 
gơnoar tơwài mơ Bôô neh đơs, kung lòt gan tềng hơ̆. Behơ̆ Bôô đơs lah: “Ơ cau 
bơyô, tus hơ do mơ nggui.” Gen cau hơ̆ tus mơ nggui. 

2Bôô jà jơt nă cau tòm mpồl cau kwang kra ƀòn dờng dê mơ đơs lah: “Dan ală 
ồng nggui tềng do.” Gen bol khai nggui. 

3Gen Bôô đơs mơ cau gơp bơtiàn gơs gơnoar tơwài wơl lah: “Naômi rê bơh Môap 
kòñ tac dô pet ù gơrê mơ Elimelek bi bol he dê. 

4Añ kòñ yal tơnggit bi in mơ kơlôi lah bi pal blơi tĕ gơ di đap ală cau nggui tềng 
do mơ di đap ală cau kwang kra làng bol añ jê. Dilah bi kòñ tơwài gơ gen tơwài 
tĕ, mơya dilah bi ò bài gen yal tĕ añ in git, tài bơh ò gơs cau lơi ndai gơs gơnoar 
tơwài wơl gơ rlau mơ bi, mơ tơnơ̆ mơ bi gen gơnoar hơ̆ gơrê mơ añ.” Cau hơ̆ đơs 
lah: “Añ rơp tơwài wơl gơ.” 

5Gen Bôô đơs lah: “Tòm ngai mơ bi blơi sre bơh di Naômi mơ bơh di Rutơ cau 
Môap gen bi dòp cau ùr bơnrau cau chơt dê nàng tơrbŏ sơnđan cau chơt bal mơ 
sre brê khai dê.” 

6Kơno behơ̆ gen cau tòm gơp bơtiàn gơs gơnoar tơwài wơl đơs lah: “Behơ̆ añ ò 
rgơi tơwài wơl gơ, tài bơh digơlan añ rơp lơh roh gơcoh sre brê añ jê. Să tòm bi 
tơwài wơl tĕ, añ ò rgơi tơwài gơ ò.” 

7 Tòm rài yau tòm Israel, tòm tŭ tơwài hala tac blơi ù tiah sre brê, dilah kòñ lơh 
nền bơta tòmho bal gen cau đah do hồ gơltau jă he dê mơ ai cau đah ne in. Hơ̆ la 
bơta pal lơh nàng lơh nền cê jat bơta boh lam tòm tŭ tòmgơl cau tòm ù tiah sre 
brê dê tòm Israel. 

8Behơ̆ cau gơp bơtiàn gơs gơnoar tơwài wơl đơs mơ Bôô lah: “Să tòm bi blơi tĕ 
gơ.” Gen khai hồ gơltau jă khai dê. 

9Gen Bôô yal tơnggit mơ ală cau kwang kra bal mơ jơh làng bol lah: “Ngai do ală 
ồng la cau lơh cơng lah añ neh blơi bơh di Naômi jơh sre brê Elimelek dê mơ jơh 
sre brê Kilaiôn mơ Mahlôn dê. 

10 Mơ añ kung dòp Rutơ cau Môap, cau ùr bơnrau Mahlôn dê, lơh gơs bau añ, 
nàng tơrbŏ sơnđan cau chơt dê bal mơ sre brê khai dê, nàng sơnđan khai dê ò 
roh bơh digùl hìu nhă khai dê hala bơh dê sră cih sơnđan mat cau tòm ƀòn dờng 
dê. Ngai do ală ồng la cau lơh cơng.” 

11 Gen jơh ală cau kwang kra mơ jơh làng bol ơm di mpồng dờng đơs lah: “Bol hi 
la cau lơh cơng. Dan Yàng Jehôwa lơh cau ùr rơp mut tòm hìu mê gơlik gơs kung 
be Racel mơ Lea la bàr nă cau neh bơtào hìu Israel. Dan mê in geh jòng ro tòm 
Ephrata mơ geh tiơng pơnro tòm Betlehem. 

12 Kơnòm di kòn sau mơ Yàng Jehôwa rơp ai mê in bơh cau ùr do, dan hìu nhă 
mê in gơlik kung be hìu nhă Pheres mơ Thamar neh deh Juda in.” 

Jơi bơtiàn Dabit dê 
13Behơ̆ Bôô bau mơ Rutơ, khai ơm bal mơ bau khai mơ Yàng Jehôwa ai Rutơ in 
bun mơ deh dô nă kòn klau. 

14Ală cau ùr đơs mơ Naômi lah: “Jòng ro Yàng Jehôwa, bơh ngai do Kơnràñ ò 
sang lòi mò bơh neh ai mò in dô nă cau gơp bơtiàn dong tơwài. Dan kòn klau do 
gơlik tiơng pơnro tòm Israel! 

15Khai rơp lơh pa wơl rài kis mò dê, mơ ròng siam mò tòm tŭ kra. Bơh ƀan mò 
dê la cau kòñ gơboh di mò, mơ la kwơ màng mò in rlau mơ poh nă kòn klau, neh 
deh mò in.” 

16Naômi kơnđu kòn dềt hơ̆ mơ tŭ khai dê bơnô he, mơ ròng siam khai. 

17Ală cau ùr gơp ƀòn đơs lah: “Naômi gơs dô nă kòn.” Mơ bol khai tơmoh sơnđan 
kòn dềt hơ̆ la Ôbet: Ôbet la bèp Jese, mơ la ồng Dabit dê. 

18Behơ̆ gen, do la hìu nhă Pheres di: Pheres la bèp Hesrôn,  

19Hesrôn la bèp Ram, Ram la bèp Aminadap:  

20Aminadap la bèp Nasôn, Nasôn la bèp Salmôn,  

21Salmôn la bèp Bôô; Bôô la bèp Ôbet;  

22Ôbet la bèp Jese mơ Jese la bèp Dabit. 

I Samuel 

I Samuel 1 

I. Heli mơ Samuel 
(1:1 – 7:17) 
Deh Samuel 

1Gơs dô nă cau tòm Ramathaim Juphit, bơh di kơnhwàl kơh mơnơm Epraim, gơs 
dô nă cau sơnđan la Elkana, kòn klau Jerôham, sau Helihu, se Tôhu, set Jup cau 
Epraim. 

2Khai gơs bàr nă bau ùr; dô nă sơnđan la Anne, mơ dô nă tai sơnđan la Phenina. 
Phenina gơs kòn, mơya Anne ò gơs kòn. 

3Kòp nam khai òs guh bơh di ƀòn khai dê nàng duh khoai mơ ơn phan duh khoai 
Yàng Jehôwa Gơnap Gơnoar Dờng Làm Jơh in tòm Silô, tềng hơ̆ gơs bàr nă kòn 
klau Heli dê la Hôpni mơ Phineas, la ală cau gơnoar ơn phan duh khoai Yàng 
Jehôwa dê. 

4Tus di ngai Elkana ơn phan duh khoai gen khai ai ală pơnah bau ùr khai in la 
Phenina bal mơ jơh ală kòn ùr, kòn klau khai dê sơl. 

5Mơya gơwèt mơ Anne khai ai dô pơnah bàr dơ̆ oă rlau tài bơh khai kòñ gơboh 
di khai, bơh Yàng Jehôwa neh til hìu kòn khai dê. 

6Cau ƀoah gơjrañ kư̆ bơrcek oă ngan lơh khai in dơrcul, tài bơh Yàng Jehôwa neh 
lơh khai in kơnền. 

7Bơta hơ̆ gơlik gơs bơh nam do tus hơ nam ne. Tŭ lơi Anne guh tus hơ hìu Yàng 
Jehôwa dê, Phenina kư̆ bơrcek khai, tian gơs khai ñìm mơ ò bài sa. 

8Gen Elkana bau klau khai dê đơs mơ khai lah: “Ơ Anne, ñchi bơh tài ai ñìm taih? 
Ñchi bơh tài ai ò sa taih? Ñchi bơh tài nùs ai moat jrùng taih? Añ ò di rlau mơ jơt 
nă kòn klau ai in ò ơ?” 

9Tơnơ̆ mơ tŭ bol khai neh sir ñô sa tòm Silô rau, gen Anne ñă ntào mơ tơlik mat 
di đap Yàng Jehôwa. Tŭ hơ̆, Heli la cau gơnoar ơn phan duh khoai ơm nggui di 
tiah nggui di gah jrong mpồng hìu duh khoai Yàng Jehôwa dê. 

10Anne jê sồt bòl glar khai ñìm sràt bơtang oă ngan mơ hòi dan mơ Yàng Jehôwa. 

11 Khai ho pơgon lah: “Ơ Yàng Jehôwa Gơnap Gơnoar Dờng Làm Jơh, dilah 
Kơnràñ rơp wèt sền di bơta bòl glar moat jrùng cau dĭ ùr Kơnràñ dê mơ kah wơl 
añ, ò hŭi cau dĭ ùr Kơnràñ dê, mơya rơp ai khai in dô nă kòn klau, gen añ rơp ơn 
khai be dô nă cau Najire di đap Kơnràñ, jơl jơh rài kis khai dê. Khai rơp ò ñô 
tơrnòm alak mơ ală phan lơh bơñul, mơ pềs koah rơp ò geh tup di bồ khai.” 

12Tòm tŭ khai ơm hòi dan mơ Yàng Jehôwa, Heli sền sơwì bơr khai dê. 

13Anne ơm hòi dan òm tòm nùs, sơndồi khai dê gơ ơwañ, mơya ò kơno sap đơs 
khai dê; gen tàng Heli kơlôi khai bơñul ñô. 

14Gen Heli đơs mơ khai lah: “Nđò jŏ ai rơp ơm bơñul ñô behơ̆ taih? Lơh rài tĕ 
tơrnòm bơh di ai.” 

15Anne ho lah: “Ò di behơ̆, ơ yàng! Añ la dô nă cau ùr gơs oă ngan bơta bòl glar 
mơ moat jrùng; añ ò ñô tơrnòm hala alak; mơya añ ơm tuh hwềng soàn añ di 
đap Yàng Jehôwa. 

16Bañ sền di cau dĭ ùr ồng dê be dô nă cau ùr ơlă ơlai; bơh añ pal yal tơlik bơta 
dơrcul mơ moat jrùng dờng ngan añ jê tòm tŭ do.” 

17Heli ho lah: “Lòt tĕ lơngap lơngai, dan Yàng Tom Trồ Israel dê ai ai in bơta ai 
neh dan mơ Kơnràñ.” 

18Anne đơs lah: “Dan cau dĭ ùr ồng dê geh bơta nđàc di đap mat ồng.” Gen khai 
lik lòt mơ sa hùc bal mơ bau klau khai dê, muh mat khai ò gam moat jrùng tai. 

19Àng drim hìng, bol khai guh gòñ mơ duh khoai di đap Yàng Jehôwa, gen bol 
khai rê wơl hơ hìu bol khai dê tòm Ramathaim. Elkana ơm bal mơ bau khai la 
Anne, mơ Yàng Jehôwa kah wơl Anne. 

20Tòm ală ngai tơnơ̆ hơ̆, Anne bun mơ deh dô nă kòn klau. Khai tơmoh sơnđan 
kòn hơ̆ la Samuel, mơ đơs lah: “Añ neh dan khai mơ Yàng Jehôwa.” 

Anne ơn Samuel Yàng in 
21Elkana guh bal mơ jơh hìu nhă khai dê nàng ơn phan duh khoai kòp nam Yàng 
Jehôwa in, mơ nàng tơm wơl bơta khai neh ho pơgon, 

22mơya Anne ò guh bal, bơh khai đơs mơ bau klau khai lah: “Tŭ lơi kòn dềt sang 
pô, añ rơp cèng khai mơ tơlik mat di đap Yàng Jehôwa, mơ khai rơp ơm tềng hơ̆ 
sùm sùm, añ rơp ơn khai be dô nă cau Najire jơh rài.” 

23Elkana bau klau khai đơs mơ khai lah: “Lơh tĕ bơta lơi ai kơlôi la niam rlau jơh 
ai in, tus di tŭ ai lòi pô khai; mìng dan Yàng Jehôwa lơh gơlik di ngan jơnau đơs 
Kơnràñ dê.” Behơ̆ cau ùr ơm wơl tòm hìu mơ ròng kòn klau jơl tus di tŭ khai 
sang pô. 

24Tòm tŭ khai neh sang pô rau, gen Anne cèng kòn klau hơ̆ guh bal mơ khai tus 
hơ hìu Yàng Jehôwa dê tòm Silô. Khai cèng bal dô nơm kơnrồ dam pe nam, dô 
thùng kơmbuh phe, mơ dô nhồng gơltau tơrnòm. Khai lam kòn dềt hơ̆ tus hơ hìu 
Yàng Jehôwa, mơ kòn hơ̆ gam dềt ngan. 

25Gen bol khai tơnchơt kơnrồ dam, mơ bol khai lam kòn dềt hơ̆ tus hơ Heli. 

26Mơ Anne đơs mơ Heli lah: “Ơ yàng añ jê, di ngan kung be ồng kis, yàng añ jê, 
añ la cau ùr neh ơm ntào tềng do di đap ồng mơ hòi dan mơ Yàng Jehôwa. 

27Bơh kòn dềt do añ neh hòi dan; mơ Yàng Jehôwa neh ai añ in bơta añ hòi dan 
mơ Kơnràñ. 

28Gen tàng añ dan ơn khai Yàng Jehôwa in; jơh rài kis khai rơp geh ơn jơh Yàng 
Jehôwa in.” Mơ khai lòi kòn dềt tềng hơ̆ Yàng Jehôwa in. 

I Samuel 2 

Jơnau hòi dan Anne dê 
1 Gen Anne hòi dan mơ đơs lah: “Nùs añ hừh hơh tòm Yàng Jehôwa; bơta pràn 
kơldang añ jê geh yò tơngguh tòm Yàng Tom Trồ añ jê. Bơr añ dơñŏ tơnhial di 
ală cau sò tơm añ jê, bơh añ hòn chò tòm bơta pha lin añ jê. 

2Ò gơs cau lơi sàng goh be Yàng Jehôwa, ò gơs cau lơi rlau mơ Kơnràñ; ò gơs 
Pơnai Lŭ lơi ndròm be Yàng Tom Trồ bol he dê. 

3Bañ đơs tai ală jơnau pơnhừ să oă ir, bañ lòi jơnau jòng să lik bơh di bơr mê dê; 
bơh Yàng Jehôwa la Yàng Tom Trồ bơta git wă dê, mơ Kơnràñ kơr ală broă lơh. 

4Ală àtak ală cau pràn kơldang dê neh pă, mơya ală cau òsô geh tơnsoh bơta pràn 
kơldang. 

5Ală cau geh hòm lòt lơh ơpah nàng geh phan sa, mơya ală cau jơgloh geh lơmă 
bơh phan tòmpìt geh. Cau ùr kơnền neh deh poh nă kòn, mơya cau ùr gơs oă kòn 
gen jê sồt moat jrùng. 

6Yàng Jehôwa tơnchơt mơ hòi kis wơl; Kơnràñ cèng tơmù tòm bơtô ƀồc mơ cèng 
tơngguh wơl. 

7Yàng Jehôwa lơh rƀah lơòi mơ ai pas gơs; Kơnràñ tơnliah cau, mơ Kơnràñ yò 
tơngguh cau. 

8Kơnràñ yò tơngguh cau rƀah bơh di kơmbuh ù; Kơnràñ yò tơngguh cau siơ̆u 
siar bơh di gơnru bùh; Kơnràñ ơn bol khai nggui bal mơ ală kòn cau bơtau, mơ 
ai bol khai in pơrdòn dô nơm sơbàn màng ryŭ. Bơh ală jrong plai ù dê la bal mơ 
Yàng Jehôwa, Kơnràñ neh ơn lơgar dunnia hơđang gơ. 

9Kơnràñ rơp sền gàr jơng ală cau sàng goh Kơnràñ dê; mơya ală cau iơh bơsak 
rơp gơkòl tơnroh tòm klam jơngo; hơ̆ ò di bơh bơta pràn kơldang mơ cau geh 
pha lin rlau. 

10Ală cau tòmdră di Yàng Jehôwa rơp kong lề lac; bơh đang trồ Kơnràñ rơp 
tơndùh ntơr kơnàs hơđang bol khai. Yàng Jehôwa rơp cahrña ală tiah lồi dut plai 
ù dê; Kơnràñ rơp ai bơta pràn kơldang cau bơtau Kơnràñ in, mơ yò tơngguh 
gơnoar cau geh bong mơñà Kơnràñ dê.” 

11Gen Elkana rê hìu tòm Rama, mơya cau kơnòm dềt ơm duh broă Yàng Jehôwa, 
di đap mat Heli la cau gơnoar ơn phan duh khoai. 

Ală kòn klau iơh bơsak Heli dê 

12Tŭ hơ̆ ală kòn klau Heli dê la ơlă ơlai; bol khai ò wèt sền di Yàng Jehôwa, 

13hala bơh broă ală cau gơnoar ơn phan duh khoai pal lơh gơwèt mơ làng bol: 
tòm tŭ gơs cau lơi ơn phan pơdơng duh khoai, cau duh broă cau gơnoar ơn phan 
duh khoai dê pal tus, tòm tŭ poac gam gơm, tòm tê at cơnhŏ pe sề; 

14mơ khai jră cơnhŏ pe sề tòm glah, tòm chàng, tòm glah crah, hala glah ƀung; 
mơ cơnhŏ sề kwĕ tơngguh gen poac hơ̆ rơp gơrê bal mơ cau gơnoar ơn phan 
duh khoai. Hơ̆ la bơta bol khai lơh gơwèt mơ jơh làng bol Israel neh tus tềng hơ̆. 

15Mơya, lài mơ tŭ chu dơngi, gen cau duh broă cau gơnoar ơn phan duh khoai dê 
tus đơs mơ cau ơn phan pơdơng lah: “Ai cau gơnoar ơn phan duh khoai in poac 
nàng buh; bơh khai ò dòp poac gơm bơh di mê, mơya mìng poac ris lơm.” 

16Dilah cau hơ̆ đơs mơ khai lah: “Lòi cau chu dơngi gơ dê lài, gen sồng ai tĕ phan 
lơi mê kòñ,” gen cau duh broă đơs lah: “Ò, mê pal ai mo tŭ do, dilah mê ò ai, gen 
añ rơp ngui pràn nàng tòmpìt gơ.” 

17Tồi glài ală cau pơnu do la dờng ngan di đap mat Yàng Jehôwa, bơh bol khai 
sền òsơp di phan ơn duh khoai Yàng Jehôwa dê. 

Kơnòm klau Samuel tòm Silô 
18Samuel duh broă di đap Yàng Jehôwa; khai la dô nă kơnòm klau soh dô nơm 
Ephot mơ bài che dơmài lơbơn. 

19Kòp nam mè khai òs jing khai in dô nơm ào jrùh dềt, mơ cèng ai khai in tòm tŭ 
mò guh bal mơ bau klau nàng ơn phan duh khoai kòp nam. 

20Gen Heli ai lơngai Elkana mơ bau khai in mơ đơs lah: “Dan Yàng Jehôwa ai mê 
in ală kòn bơh cau ùr do nàng ala kòn mơ khai neh ơn Yàng Jehôwa in.” Gen bol 
khai rê wơl hơ hìu bol khai dê. 

21Yàng Jehôwa kah tus di Anne, khai bun mơ deh pe nă kòn klau mơ bàr nă kòn 
ùr. Mơ kơnòm dềt Samuel rhòi dờng di đap Yàng Jehôwa. 

22Tŭ hơ̆ Heli neh kra ngan, khai neh kơno jơh ală bơta ală kòn klau khai dê lơh 
di jơh làng bol Israel, mơ mbe bol khai bic mơ ală cau ùr duh broă di mpồng mut 
hơ Sàl Tòm Mat. 

23Behơ̆ khai đơs mơ bol khai lah: “Ñchi bơh tài bol mê lơh ală bơta behơ̆ taih? 
Añ neh kơno jơh làng bol đơs bơh ală broă iơh bol mê dê. 

24Ò di lơh behơ̆, ơ ală kòn klau añ jê, hơ̆ ò di la jơnau yal niam mơ añ kơno jơnau 
pơnro làm tòm làng bol Yàng Jehôwa dê. 

25Dilah dô nă cau tìs glài tòmdră mơ dô nă cau ndai, gen gơs cau đơs ala cau glài 
hơ̆ mơ Yàng Jehôwa; mơya dilah dô nă cau tìs glài tòmdră mơ Yàng Jehôwa gen 
ñcau rơp đơs ala khai in taih?” Bulah behơ̆, bol khai ò bài iat jơnau bèp bol khai 
dê, bơh hơ̆ la nùs kòñ Yàng Jehôwa dê nàng tơnchơt bol khai. 

26 Tŭ hơ̆ kơnòm dềt Samuel jơh să jan geh dờng mơ geh bơta nđàc gơwèt mơ 
Yàng Jehôwa mơ kòn mơnus sơl. 

Jơnau đơs hwơr tòmdră mơ hìu Heli dê 
27Gơs dô nă cau Yàng Tom Trồ dê tus hơ Heli mơ đơs mơ khai lah: “Yàng Jehôwa 
neh đơs be do: ‘Añ neh yal tơlik să tòm Añ mơ hìu nhă ồng pàng mê dê tòm 
Ejiptơ, tòm tŭ bol khai ơm lơh dĭ hìu Pharaôn in. 

28 Añ neh sac rwah ồng pàng mê dê bơh digùl jơh ală jơi bơtiàn Israel dê nàng 
lơh gơs cau gơnoar ơn phan duh khoai Añ jê, nàng guh hơ cơnòng duh khoai Añ 
jê, nàng chu kơlhô, mơ nàng soh dô nơm ephot di đap mat Añ. Añ kung neh ai 
hìu ồng pàng mê in jơh ală phan ơn duh khoai chu pơrguc bơh di làng bol Israel. 

29Ñchi bơh tài bol mê hàm kòñ sa ală phan ơn duh khoai Añ jê mơ ală phan ơn 
mơ Añ neh sồr ơn taih? Mơ mê ki ngàm di ală kòn klau mê dê rlau mơ Añ, neh 
lơh să tòm bol mê in lơmă bơh sa ală pơnah niam rlau jơh tòm kòp nơm phan 
ơn làng bol Israel Añ jê taih?’ 

30Gen tàng Jehôwa Yàng Tom Trồ Israel dê đơs be do: ‘Añ neh ho lah hìu mê mơ 
hìu ồng pàng mê rơp duh broă di đap Añ sùm sùm.’ Mơya tŭ do Yàng Jehôwa đơs 
lah: ‘Bơta hơ̆ ngài ngan bơh di Añ! Bơh cau lơi ki ngàm di Añ gen Añ rơp ki ngàm 
di bol khai, ai ală cau lơi sền òsơp di Añ gen bol khai rơp kong sền òsơp. 

31Tŭ tơngai rơp tus tòm tŭ Añ rơp tơnroh bơta pràn mê dê mơ bơta pràn hìu 
ồng pàng mê dê, nàng ò gơs dô nă cau lơi tòm hìu mê dê rơp kis tus di kra bồ. 

32Gen tòm bơta gơlòng bòl glar bol mê rơp sền mơ nùs hàm kòñ di jơh ală bơta 
pas gơs rơp geh ai pà hơđang Israel; mơ ò gơs dô nă cau lơi tòm hìu mê rơp kis 
jòng sơnam. 

33Cau lơi tòm hìu mê dê mơ Añ ò tă tơlik bơh di cơnòng duh khoai Añ jê rơp lòi 
gam wơl mìng nàng jùt dà mat, mơ lơh nùs mê in moat jrùng, mơ jơh ală cau tòm 
hìu mê dê rơp chơt bơh đào. 

34 Bơta neh lơh nền rài kis bàr nă kòn klau mê dê, hơ̆ la Hôpni mơ Phineas, rơp 
lơh gơs tềl mê in, bàr nă bol khai rơp chơt bal tòm dô ngai. 

35Añ rơp bơtào tơngguh Añ in dô nă cau gơnoar ơn phan duh khoai dòn song, 
khai rơp lơh ală bơta jat nùs mơ bơta kơlôi Añ jê. Añ rơp bơtào kơ̆ hìu khai dê, 
mơ khai rơp duh broă di đap cau geh bong mơñà Añ jê sùm sùm. 

36Gen kòp nă cau gam wơl tòm hìu mê dê rơp lòt tus cùn khoai di đap khai nàng 
geh dô pet priă mơ dô pet piang lă, mơ rơp đơs lah: “Dan bơtào añ tòm dô nơm 
broă cau ơn phan duh khoai dê, tồ añ geh sa dô pet piang lă.”’” 

I Samuel 3 

Yàng Jehôwa hòi sac Samuel 

1Tŭ hơ̆, kơnòm klau Samuel duh broă Yàng Jehôwa hơđơm gơnoar Heli dê. Jơnau 
Yàng Jehôwa dê ò hwan gơs tòm pah tơngai hơ̆, bơta gơtơnggŏ ò òs gơlik gơs. 

2Tŭ hơ̆ mat Heli sơntòm jơngo gen tàng khai ò rgơi sền gŏ, Heli ơm bic tòm ơdŭ 
khai dê; 

3Đèng Yàng Tom Trồ dê òhềt chơt, mơ Samuel neh ơm bic tòm hìu duh khoai 
Yàng Jehôwa dê, la tiah gơs Đài Bơta Ho Bal Yàng Tom Trồ dê. 

4Gen Yàng Jehôwa hòi: “Ơ Samuel! Samuel!” Khai ho lah: “Do añ.” 

5Mơ khai ntoat tus hơ Heli mơ đơs lah: “Do añ, ồng neh hòi añ.” Mơya Heli đơs 
lah: “Añ ò hòi mê; bic wơl tĕ.” Behơ̆ khai lòt mơ bic wơl. 

6Dô dơ̆ tai Yàng Jehôwa hòi: “Ơ Samuel, Samuel!” Gen Samuel guh, lòt tus hơ Heli 
mơ đơs lah: “Do añ, ồng neh hòi añ.” Mơya Heli đơs lah: “Ơ kòn klau añ jê, añ neh 
ò hòi mê; rê bic wơl tĕ.” 

7Tŭ hơ̆ Samuel òhềt git Yàng Jehôwa, mơ jơnau Yàng Jehôwa dê òhềt geh yal tơlik 
mơ khai. 

8Yàng Jehôwa hòi Samuel dơ̆ pe, mơ Samuel guh lòt tus hơ Heli mơ đơs lah: “Do 
añ, ồng neh hòi añ.” Gen Heli đal git hơ̆ la Yàng Jehôwa neh hòi cau kơnòm klau 
do. 

9Behơ̆ Heli sồr Samuel lah: “Rê bic tĕ, mơ dilah Kơnràñ hòi mê, gen mê pal đơs 
tĕ lah: ‘Ơ Yàng Jehôwa, dan đơs tĕ bơh cau duh broă Kơnràñ dê ơm iat.’” Behơ̆ 
Samuel rê mơ bic wơl di tiah khai dê. 

10Yàng Jehôwa tus ntào tềng hơ̆, hòi kung be ală dơ̆ lài: “Ơ Samuel! Samuel!” Gen 
Samuel đơs lah: “Dan đơs tĕ bơh cau duh broă Kơnràñ dê ơm iat.” 

11Mơ Yàng Jehôwa đơs mơ Samuel lah: “Sền Añ mòr lơh dô êt bơta tòm Israel, 
mơ rơp lơh nggồr jơh bàr đah tồr cau lơi kơno bơta hơ̆. 

12Tòm ngai hơ̆ Añ rơp lơh gơlik wil tơl bơta tòmdră mơ Heli, jơh ală bơta Añ neh 
đơs bơh hìu khai dê, bơh sơnròp tus di lồi dut. 

13Bơh Añ neh đơs mơ khai lah Añ rơp lơh glài hìu nhă khai dê sùm sùm, tài bơh 
tồi glài mơ khai neh git; tài bơh ală kòn klau khai dê neh lơh ală bơta tràl sơrbil 
di Yàng Tom Trồ, mơ khai ò kơryan bol khai. 

14Gen tàng Añ srat să mơ hìu Heli la tồi glài hìu Heli dê rơp ò gơs tŭ lơi geh tơwài 
wơl sùm sùm kơnòm di phan ơn duh khoai hala phan ơn.” 

15Samuel ơm bic jơl tus diàng drim, gen khai pò ală mpồng hìu duh khoai Yàng 
Jehôwa dê. Khai rngòt ò khin yal Heli in bơh bơta gơtơnggŏ. 

16Mơya Heli hòi Samuel mơ đơs lah: “Ơ Samuel, kòn klau añ jê.” Samuel ho lah: 
“Do añ.” 

17Heli lùp lah: “Ñchi bơta Kơnràñ neh đơs mơ mê taih? Bañ pồn bơh di añ. Dan 
Yàng Tom Trồ lơh mê in kung behơ̆ mơ kơnjơ̆ rlau ngan, dilah mê pồn mơ añ 
jơnau lơi Kơnràñ neh đơs mơ mê.” 

18Behơ̆ Samuel yal khai in jơh ală bơta, ò pồn bơta lơi mơ khai. Gen Heli đơs lah: 
“Hơ̆ la Yàng Jehôwa, dan Kơnràñ lơh tĕ bơta lơi gơlơh niam Kơnràñ in.” 

19Samuel sơlo dờng, Yàng Jehôwa ơm bal mơ khai, mơ Kơnràñ ò lòi dô jơnau đơs 
lơi Kơnràñ dê gơlik ò kwơ. 

20Mơ jơh Israel bơh Dan tus Beerseba git Samuel geh bơtào gơlik gơs dô nă cau 
gơnoar hwơr dờng màng Yàng Jehôwa dê. 

21Yàng Jehôwa kư̆ tơlik mat tòm Silô, mơ Kơnràñ neh yal tơlik să tòm Kơnràñ dê 
mơ Samuel tòm Silô bơh jơnau đơs Kơnràñ dê. 

I Samuel 4 

1Mơ jơnau đơs Samuel dê tus mơ jơh Israel. 

Làng bol Philistin tòmpìt cèng Đài Bơta Ho Bal 

Tòm ală ngai hơ̆ cau Philistin pơjum nàng tòmlơh tòmdră mơ làng bol Israel, mơ 
làng bol Israel lik lòt nàng tòmdră mơ bol khai. Cau Israel lơh sàl tòm Ebenejer, 
mơ cau Philistin lơh sàl tòm Ephek. 

2Mpồl ling Philistin rơndap brồ lơh cau Israel; mơ tòm tŭ bơta tòmlơh bal bàr 
đah, gen cau Philistin lơh cau Israel kong alah, mơ cau Philistin neh tơnchơt 
pơgap poan rbô nă cau tòm tiah tòmlơh. 

3Tòm tŭ cau ling tòmlơh rê wơl hơ sàl, gen ală cau kwang kra Israel dê lùp lah: 
“Ñchi bơh tài Yàng Jehôwa neh lòi bol he kong alah tòm ngai do di đap cau 
Philistin taih? Bol he lòt lă cèng Đài Bơta Ho Bal Yàng Jehôwa dê bơh Silô, tồ 
Kơnràñ lòt bal mơ bol he mơ dong klàs bol he bơh bơta pràn ală cau sò tơm bol 
he dê.” 

4 Behơ̆ làng bol sồr cau lòt tus hơ Silô mơ cèng bơh hơ̆ Đài Bơta Ho Bal Yàng 
Jehôwa Gơnap Gơnoar Dờng Làm Jơh dê la Bơtau nggui tòm sơbàn hơđang 
ceruƀim. Bàr nă kòn klau Heli dê la Hôpni mơ Phineas ơm tềng hơ̆, bal mơ Đài 
Bơta Ho Bal Yàng Tom Trồ dê. 

5Tòm tŭ Đài Bơta Ho Bal Yàng Tom Trồ dê neh tus di tiah bơtào sàl, gen jơh Israel 
driau dờng ngan tian gơs ù gơlơnggơr. 

6Tòm tŭ cau Philistin kơno jơnau driau dờng hơ̆, gen bol khai lùp lah: “Ñchi 
gơtha bơh sap driau dờng hơ̆ tòm sàl cau Hebrơ dê taih?” Tòm tŭ cau yal bol khai 
in git la Đài Bơta Ho Bal Yàng Jehôwa dê neh tus tòm sàl, 

7gen cau Philistin rngòt mơ đơs lah: “Yàng Tom Trồ neh tus tòm sàl.” Bol khai 
kung đơs lah: “Bơh òhềt gơs bơta lơi neh gơlik gơs be do bơh lài.” 

8Bòl glar ngan bol he in! Ñcau rơp dong tă bol he bơh di gơnoar ală yàng gơs 
gơnoar pràn be do taih? Hơ̆ la ală yàng neh lơh cau Ejiptơ bơh ală bơta rung rài 
tòm ƀlàng ngềt ngơt. 

9Ơ cau Philistin, lơh khin cha tĕ, nàng bol mê ò gơlik gơs dĭ cau Hebrơ kung be 
bol khai neh lơh dĭ bol mê in! Lơh tĕ be cau dờng mơ tòmlơh tĕ! 

10Behơ̆ cau Philistin tòmlơh, mơ cau Israel kong alah, mơ bol khai dô rê tòm sàl 
kòp nă bol khai dê. Gơs bơta tơnchơt la dờng ngan, tềng hơ̆ cau Israel gơpừ chơt 
pe jơt rbô nă cau ling. 

11Đài Bơta Ho Bal Yàng Tom Trồ dê gơkòl kup cèng, mơ bàr nă kòn klau Heli dê 
la Hôpni mơ Phineas kong tơnchơt. 

Bơta chơt Heli dê 
12Kung tòm ngai hơ̆, gơs dô nă cau Benjamin ntoat bơh tiah tòmlơh tus hơ Silô, 
ồi ào khai dê neh gơcrè mơ thul hơđang bồ. 

13Tòm tŭ khai tus Heli ơm nggui hơđang cơnòng khai dê di gah gùng kơp gơn, 
bơh nùs khai rngòt rơm să bơh Đài Yàng Tom Trồ dê. Tòm tŭ cau klau hơ̆ mut 
tòm ƀòn dờng mơ yal jơnau neh gơlik gơs gen jơh dô ƀòn nggà driau dờng. 

14Heli kơno jơnau nggà driau hơ̆ gen lùp lah: “Bơta nggồr nggàc do la ñchi taih?” 
Gen cau hơ̆ sơrbac sơrbang tus mơ yal Heli in. 

15Tŭ hơ̆ Heli neh gơs sin jơt phàm nam, mơ mat khai neh jơngo, behơ̆ tàng khai 
ò rgơi gŏ. 

16Cau hơ̆ đơs mơ Heli lah: “Añ pa tus bơh di tiah tòmlơh; ngai do añ neh dô bơh 
di tiah tòmlơh.” Heli lùp lah: “Ơ kòn, neh gơlik gơs mbe lơi taih?” 

17Cau cèng jơnau hơ̆ ho lah: “Israel neh dô bơh di đap cau Philistin, neh gơs bơta 
tơnchơt dờng ngan digùl mpồl ling; bàr nă kòn ồng dê la Hôpni mơ Phineas kung 
neh chơt sơl, mơ Đài Bơta Ho Bal Yàng Tom Trồ dê neh gơkòl cau kup cèng.” 

18Tòm tŭ khai yal bơh Đài Bơta Ho Bal Yàng Tom Trồ dê, gen Heli gơpừ sơrplàng 
bơh di cơnòng khai dê di gah mpồng mut tòm ƀòn. Khai pă ngko mơ chơt, bơh 
khai neh kra mơ lơmă. Khai neh tề làm Israel tòm poan jơt nam. 

19Ƀan khai dê la bau ùr Phineas bun mòr deh. Tòm tŭ khai kơno la Đài Yàng Tom 
Trồ dê neh cau kup cèng, po bèp khai mơ bau klau khai neh chơt jơh gen nisơna 
khai jê deh mơ deh kòn. 

20Tòm tŭ khai mòr chơt, ală cau ùr ơm dong khai tềng hơ̆ đơs lah: “Bañ kơlôi 
rngòt, bơh ai neh deh dô nă kòn klau.” Mơya khai ò ho wơl hala ơn nùs di jơnau 
hơ̆. 

21Khai tơmoh sơnđan kòn hơ̆ la Ikabôt gơs gơtha lah: “Bơta gơklŏ neh cah ngài 
bơh Israel,” tài bơh Đài Yàng Tom Trồ dê neh gơkòl kup cèng mơ bơta chơt po 
bèp khai mơ bau klau khai dê. 

22Khai neh đơs lah: “Bơta gơklŏ neh cah ngài bơh Israel, bơh Đài Yàng Tom Trồ 
dê neh gơkòl kup cèng.” 

I Samuel 5 

Đài Bơta Ho Bal ơm tòm Asdôt mơ Ekrôn 
1Tòm tŭ làng bol Philistin neh tòmpìt geh Đài Yàng Tom Trồ dê, bol khai cèng gơ 
bơh Ebenejer tus hơ Asdot. 

2Gen cau Philistin cèng Đài Yàng Jehôwa dê mơ ơn gơtòm hìu bơmồng Dagôn 
mơ ơn gơ di gah Dagôn. 

3Tòm tŭ làng bol Asdot guh gòñ àng drim ngai tơnơ̆, rùp yàng Dagôn neh gơpừ 
blup mat tòm ù di đap Đài Yàng Jehôwa dê! Behơ̆ bol khai yò rùp yàng Dagôn mơ 
ơn wơl di tiah gơ dê. 

4Mơya tòm tŭ bol khai guh gòñ àng drim ngai tơnơ̆ tai, bol khai gŏ rùp yàng 
Dagôn neh gơpừ blup mat tòm ù di đap Đài Yàng Jehôwa dê! Bồ mơ bàr nơm tê 
gơ neh pă ơm di bơr mpồng, gam mìng dô nơm să lơm. 

5Tài bơh hơ̆ tàng ală cau kơiang bơmồng yàng Dagôn dê mơ jơh ală cau lơi mut 
tòm bơmồng Dagôn ò geh cơnđòa hơđang ròc bơr mpồng bơmồng yàng Dagôn 
dê tòm Asdot jơl tus di ngai do. 

6Tê Yàng Jehôwa dê klơn kơnjơ̆ hơđang làng bol Asdot mơ Kơnràñ cèng tus bơta 
rngòt rngơt mơ bơta pluh plàng kòp as hơđang làng bol tòm Asdot bal mơ tòm 
kơnhwàl ù tiah gơ dê. 

7Tòm tŭ làng bol ơm tòm Asdot gŏ bơta neh gơlik gơs gen bol khai đơs lah: “Đài 
Yàng Tom Trồ Israel dê ò di ơm mơ bol he; bơh tê Kơnràñ klơn kơnjơ̆ hơđang 
bol he mơ hơđang Dagôn la yàng bol he dê.” 

8Behơ̆ bol khai hòi pơjum jơh ală cau kwang at bồ làng bol Philistin dê mơ lùp 
bol khai lah: “Ñchi bol he rơp lơh mơ Đài Yàng Tom Trồ Israel dê taih?” Làng bol 
Gat ho lah: “Pal cèng Đài Yàng Tom Trồ Israel dê tus hơ bol hi.” Behơ̆ bol khai 
cèng Đài Yàng Tom Trồ Israel dê tus hơ ƀòn cau Gat dê. 

9Mơya tòm tŭ bol khai neh cèng gơ rau, gen tê Yàng Jehôwa dê tòmdră mơ ƀòn 
dờng hơ̆; Kơnràñ lơh gơlik bơta rngòt rngơt mơ dơrcul dờng ngan, Kơnràñ lơh 
jơh tơl nă cau kơnòm mơ cau kra, behơ̆ kòp pluh gơlik as iơh mơ as bòm. 

10Behơ̆ bol khai sồr cèng Đài Yàng Tom Trồ dê tus hơ Ekrôn. Tòm tŭ Đài Yàng 
Tom Trồ dê tus hơ Ekrôn, gen làng bol Ekrôn driau dờng lah: “Ñchi bơh tài cèng 

Đài Yàng Tom Trồ Israel dê tus mơ bol hi nàng tơnchơt bol hi mơ làng bol hi dê 
taih?” 

11Behơ̆ bol khai hòi pơjum jơh kwang at bồ làng bol Philistin dê mơ đơs lah: 
“Cèng tĕ Đài Yàng Tom Trồ Israel dê lik ngài bơh di bol hi, mơ ơn tĕ gơrê wơl hơ 
tiah tòm gơ dê, nàng gơ rơp ò tơnchơt bol hi mơ làng bol bol hi dê!” Bơh bơta 
chơt neh cèng bơta rngòt rngơt làm jơh tòm ƀòn dờng hơ̆; tê Yàng Tom Trồ dê 
klơn kơnjơ̆ ngan hơđang tềng hơ̆. 

12Cau lơi ò chơt gen kong jê sồt bơh kòp pluh as, mơ jơnau driau dờng tòm ƀòn 
neh guh tus hơ trồ. 

I Samuel 6 

Đài Bơta Ho bal geh cèng brê wơl hơ Israel 
1Đài Yàng Jehôwa dê neh ơm poh kơnhai tòm ù tiah Philistin. 

2Gen làng bol Philistin hòi pơjum ală cau kơiang mơ ală cau bơjơu gru mơ đơs 
lah: “Ñchi bơta bol he pal lơh mơ Đài Yàng Jehôwa dê taih? Yal tĕ bol hi in git 
ñchi bol hi pal lơh nàng pơyoa wơl gơ hơ tiah gơ dê.” 

3Bol khai ho lah: “Dilah bol mê kòñ pơyoa wơl Đài Yàng Tom Trồ Israel dê, gen 
bañ mìng pơyoa dô nơm gơ lơm, mơya pal jòi gùng nàng pơyoa Kơnràñ in dô 
nơm phan ơn duh khoai bơh tồi glài. Gen bol mê rơp geh bòi, mơ bol mê rơp git 
ñchi bơh tài Kơnràñ òhềt lòi tê bơh di bol mê.” 

4Cau Philistin lùp lah: “Phan ơn bơh tồi glài la ñchi nàng bol he pal ơn Kơnràñ in 
taih?” Bol khai ho lah: “Pram nơm rùp kòp pluh as mơ màh, pram nơm rùp đe 
mơ màh jat be khà cau kwang at bồ làng bol Philistin dê, tài bơh bol mê bal mơ 
ală cau kwang at bồ bol mê dê neh kong ndròm bal dô bơta rung rài. 

5Behơ̆ lơh tĕ ală rùp kòp pluh as bal mơ ală rùp đe neh tơnroh ƀòn lơgar, mơ ai 
bơta gơklŏ Yàng Israel in. Digơlan Kơnràñ rơp lơh nggòc tê Kơnràñ dê hơđang 
bol mê mơ hơđang ală yàng bol mê dê mơ lơgar bol mê dê. 

6Ñchi bơh tài bol mê lơh kơldang nùs kung be làng bol Ejiptơ mơ Pharaôn neh 
lơh taih? Tơnơ̆ mơ tŭ Kơnràñ neh lơh glài kơnjơ̆ di bol khai gen bol khai neh ò 
lòi Israel in khat gơboh nàng lik lòt ò ơ? 

7Behơ̆ tŭ do, rcang sir tĕ dô nơm rơndeh pa mơ kup bàr nơm kơnrồ me gơs kòn 
gam pô toh mơ òhềt tŭ lơi tui yô. Kơt tĕ bol gơ di rơndeh, mơya tề ală kơnrồ kòn 
hơ tiah ndai, ngài bơh bol gơ. 

8Gen ai Đài Yàng Jehôwa dê mơ ơn gơ hơđang rơndeh, mơ tòm dô nơm hồp di 
gah gơ gen ơn tĕ ală rùp mơ màh mơ bol mê pơyoa wơl Yàng Jehôwa in lơh gơs 
phan ơn duh khoai bơh tồi glài. Pơyoa tĕ gơ mơ lòi gơ lòt gùng gơ dê. 

9Mơya kơp sền tĕ, dilah gơ lòt guh hơ đah lơgar tòm gơ dê hơ̆ la đah Bet Semes, 
gen hơ̆ la Yàng Jehôwa neh đùh bơta rung rài dờng do hơđang bol he. Mơya dilah 

ò di behơ̆ gen bol he rơp git la ò di tê Kơnràñ neh lơh glài bol he, bơta hơ̆ neh tus 
is gơ dê lơm.” 

10Behơ̆ bol khai neh lơh bơta hơ̆, bol khai kup bàr nơm kơnrồ be neh đơs mơ 
kơt bol gơ di rơndeh, mơ krơ̆ ală kòn bol gơtòm wàng. 

11Bol khai ơn Đài Yàng Jehôwa dê hơđang rơndeh bal mơ hồp gơs ală đe mơ màh 
mơ ală rùp kòp pluh as. 

12Gen ală kơnrồ lòt song jat gùng guh hơ Bet Semes, lòt ndang mƀòh ndang, ò 
wèt đah ma hala đah kiau. Ală cau kwang at bồ làng bol Philistin lòt jat bol gơ tus 
hơ nhàr ƀòn Bet Semes. 

13Tŭ hơ̆ làng bol Bet Semes ơm toès kòi mi tòm thòng. Tòm tŭ bol khai pò mat 
mơ gŏ Đài, bol khai hòn chò mơ lòt rò gơ. 

14Rơndeh tus tòm ƀlàng kòi Jôsue Bet Semes dê, mơ ơm dơh wơl tềng hơ̆, di gah 
dô nơm lŭ dờng. Làng bol koh rơndeh lơh gơs lòng mơ ơn bàr nơm kơnrồ hơ̆ lơh 
gơs phan ơn duh khoai chu pơrguc Yàng Jehôwa in. 

15Cau Lebi tơmù Đài Yàng Jehôwa dê bal mơ hồp gơs ală rùp lơh mơ màh mơ ơn 
bol gơ hơđang dô pơnai lŭ dờng. Tòm ngai hơ̆, làng bol Bet Semes ơn ală phan 
ơn chu pơrguc mơ ală phan ơn duh khoai Yàng Jehôwa in. 

16Pram nă cau kwang at bồ làng bol Philistin gŏ jơh ală bơta hơ̆, gen bol khai rê 
wơl hơ Ekrôn tòm ngai hơ̆. 

17Do la ală rùp kòp pluh as mơ màh mơ cau Philistin pơyoa Yàng Jehôwa in lơh 
gơs phan ơn bơh tồi glài: ală ƀòn Asdot, Gaja, Askalôn, Gat mơ Ekrôn, kòp ƀòn 
dô nơm. 

18Mơ ntum khà ală đe lơh mơ màh la jat be khà ală ƀòn dờng Philistin dê gơrê 
bal mơ pram nă cau kwang at bồ, hơ̆ la ală ƀòn dờng kơ̆ cê bal mơ ală ƀòn dềt 
tòm lơgar. Pơnai lŭ dờng hơđang hơ̆ cau neh tơmù Đài Yàng Jehôwa dê la dô 
nơm cơng tàng tus di ngai do tòm ƀlàng sre Jôsue cau Bet Semes dê. 

19Kòn sau Jekônia dê ò hòn chò bal mơ làng bol tòm Bet Semes, tòm tŭ bol khai 
wă rò Đài Yàng Jehôwa dê, mơ Kơnràñ tơnchơt poh jơt nă cau klau tòm bol khai, 
tài bơh bol khai neh sền tòm dơlam Đài Yàng Jehôwa dê. Làng bol ñìm rac tài 
bơh bơta lơh glài kơnjơ̆ Yàng Jehôwa dê gơwèt mơ bol khai. 

20Gen ală làng bol Bet Semes đơs lah: “Ñcau rgơi ntào di đap mat Yàng Jehôwa la 
Yàng Tom Trồ sàng goh do taih? Kơnràñ rơp lòt tus hơ ñcau nàng bol he rgơi 
klàs bơh Kơnràñ taih?” 

21Gen bol khai sồr cau kong sồr lòt tus hơ cau ơm tòm Kiriat Jearim mơ đơs lah: 
“Làng bol Philistin neh cèng wơl Đài Yàng Jehôwa dê. Mù tĕ cèng gơ tus hơ tiah 
bol mê dê.” 

I Samuel 7 

1 Behơ̆ ală cau Kiriat Jearim tus ai Đài Yàng Jehôwa dê, mơ cèng gơ mut tòm hìu 
Abinadap hơđang dòr. Bol khai ơn is Eleajar, kòn klau khai dê nàng sền gàr Đài 
Yàng Jehôwa dê. 

2Bơh ngai hơ̆ Đài Yàng Jehôwa dê ơm ing jŏ ngai tòm Kiriat Jearim, tòm bàr jơt 
nam, mơ jơh hìu Israel ñìm rac pơt wòl mơ jòi jat Yàng Jehôwa. 

Samuel gơs kwang cahrña 
3Samuel đơs mơ jơh hìu Israel lah: “Dilah ală bol mê jơh nùs rê wơl hơ Yàng 
Jehôwa, gen sang tĕ ală yàng lơgar bơdìh mơ Astarte bơh digùl bol mê, ơn tĕ 
song nùs bol mê dê Yàng Jehôwa in, mơ mìng duh broă Kơnràñ lơm, gen Kơnràñ 
rơp dong tă bol mê bơh di tê cau Philistin.” 

4Behơ̆ Israel sang jơh ală Baal mơ Astarte bol khai dê, mơ bol khai mìng duh broă 
Yàng Jehôwa lơm. 

5Gen Samuel đơs lah: “Hòi pơjum tĕ jơh Israel tòm Mispa, mơ añ rơp hòi dan mơ 
Yàng Jehôwa bol mê in.” 

6Behơ̆ bol khai neh pơjum bal tòm Mispa, mơ bơ̆ dà mơ tuh gơ di đap Yàng 
Jehôwa. Bol khai ơt sa tòm ngai hơ̆, mơ đơs lah: “Bol hi neh tìs glài tòmdră mơ 
Yàng Jehôwa.” Mơ Samuel la cau cahrña Israel tòm Mispa. 

7Tòm tŭ cau Philistin neh kơno la làng bol Israel neh pơjum tòm Mispa, gen ală 
cau kwang at bồ bol khai dê guh nàng tòmlơh mơ Israel. Mơ tòm tŭ Israel kơno 
bơta hơ̆ gen bol khai rngòt di cau Philistin. 

8Bol khai đơs mơ Samuel lah: “Bañ dơh rac dan mơ Jehôwa Yàng Tom Trồ bol hi 
dê bol hi in, mơ hòi dan nàng Kơnràñ rơp dong tă bol hi klàs bơh di tê cau 
Philistin.” 

9Behơ̆ Samuel kup dô nơm kòn belàt gam pô mơ ơn gơlơh gơs phan ơn chu 
pơrguc Yàng Jehôwa in. Khai rac dan mơ Yàng Jehôwa Israel in mơ Yàng Jehôwa 
dòp jơnau khai. 

10Tòm tŭ Samuel gam ơn phan ơn chu pơrguc hơ̆, gen cau Philistin tus rềp nàng 
brồ lơh Israel. Mơya Yàng Jehôwa lơh ntơr kơnàs nggồr dờng ngan tòm ngai hơ̆ 
tòmdră mơ cau Philistin, lơh bol khai in nsràng rngòt mơ bol khai ntoat dô bơh 
di đap Israel. 

11Mơ ală cau Israel lik bơh Mispa, ting jat cau Philistin mơ tơnchơt bol khai rò 
gùng lòt tus hơ đah ne Betkar. 

12Gen Samuel ai dô nơm lŭ mơ bơtào gơ digùl Mispa mơ Jesanah, mơ tơmoh 
sơnđan gơ la Ebenejer, mơ khai đơs lah: “Yàng Jehôwa neh dong bol he jơl tus di 
tŭ do.” 

13Behơ̆ cau Philistin gơkòl duh broă mơ ò mut tòm ù tiah cau Israel tai; tê Yàng 
Jehôwa tòmdră mơ cau Philistin jơh rài Samuel dê. 

14Ală ƀòn dờng cau Philistin neh tòmpìt bơh cau Israel neh geh ai wơl Israel in 
bơh Ekrôn tus hơ Gat, mơ Israel dong tă ƀòn lơgar gùt dar klàs bơh di gơnoar at 
bồ cau Philistin dê. Mơ kung gơs bơta ring lơngai digùl cau Israel mơ cau Amôrit 
sơl. 

15Samuel cahrña Israel jơl jơh rài kis khai dê. 

16Kòp nam khai lòt bơh Betel tus hơ Gilgal mơ Mispa, cahrña Israel tòm jơh ală 
tiah hơ̆. 

17Gen khai rê wơl hơ Rama la tiah gơs hìu ơm khai dê, tềng hơ̆ khai kung cahrña 
Israel, mơ khai bơt bơtào dô nơm cơnòng duh khoai Yàng Jehôwa in tềng hơ̆. 

I Samuel 8 

II. Sol 
(8:1 – 21:15) 

Israel dan dô nă bơtau at bồ 
1Tòm tŭ Samuel neh kra, gen khai bơtào ală kòn klau khai dê lơh gơs kwang 
cahrña Israel in. 

2Kòn klau tơnhoa khai dê sơnđan la Jôel, kòn dơ̆ bàr sơnđan la Abija; mơ bol khai 
cahrña tòm Beerseba. 

3Mơya ală kòn klau khai ò jat ală gùng khai dê, mơya wèt hơ cồng nha is, dòp 
phan sa loă, mơ lơh rkwet rkwe bơta song ring. 

4Gen jơh ală kwang kra Israel dê pơjum bal mơ lòt tus hơ Samuel tòm Rama. 

5 Bol khai đơs mơ khai lah: “Ồng neh kra rau mơ ală kòn klau ồng ò jat ală gùng 
ồng dê; tŭ do dan pồ bơtào bol hi in dô nă bơtau nàng tề lam bol hi kung be ală 
làng bol ndai.” 

6Mơya jơnau hơ̆ ò niam nùs Samuel tòm tŭ bol khai đơs lah: “Ai tĕ bol hi in dô nă 
bơtau nàng tề lam bol hi,” Behơ̆ Samuel hòi dan mơ Yàng Jehôwa. 

7Mơ Yàng Jehôwa đơs mơ khai lah: “Iat tĕ jơh ală jơnau mơ làng bol neh đơs mơ 
mê; hơ̆ ò di la bol khai sang lòi mê; mơya bol khai neh sang lòi Añ la Bơtau at bồ 
bol khai dê. 

8Be bol khai neh lơh di Añ bơh ngai Añ neh cèng bol khai lik bơh Ejiptơ jơl tus di 
ngai do, sang lòi Añ mơ duh broă ală yàng ndai; gen bol khai kung rơp lơh di mê 
behơ̆ sơl. 

9Gen tŭ do iat tĕ bol khai, mơya mê mìng bơto pơhìn bol khai in dô bă kràñ cê 
mơ yal bol khai in git ală gùng dà cau bơtau at bồ rơp lơh hơđang bol khai.” 

10Behơ̆ Samuel yal wơl jơh ală jơnau Yàng Jehôwa dê làng bol in la ală cau neh 
dan Kơnràñ ai dô nă cau bơtau. 

11Khai đơs lah: “Do la bơta cau bơtau at bồ bol mê dê rơp lơh hơđang bol mê: 
Khai rơp kup ală kòn klau bol mê dê at ală rơndeh lòs tòmlơh mơ lơh gơs ală cau 
ling hào ơseh, mơ ntoat lài mơ ală rơndeh lòs tòmlơh khai dê. 

12Khai pồ bơtào khai in ală cau kwang ling at bồ dô rbô nă cau mơ ală kwang ling 
at bồ pram jơt nă cau, cau ƀà tai lơòr ù khai dê mơ toès kòi khai dê, cau ƀà tai 
rơp tiar pềs tà tòmlơh mơ lơh phan ngui tòm ală rơndeh lòs tòmlơh khai dê. 

13Khai rơp kup ală kòn ùr bol mê dê nàng lơh gơs mơñà ƀô bơlhu, trŭ gơm phan 
sa mơ cau buh piang lă. 

14Khai rơp ai phan niam rlau jơh bơh di ală ƀlàng sre, ală suơn ño, mơ ală suơn 
ôlibe bol mê dê nàng ai cau duh broă khai in. 

15Khai rơp tă dô pơnah jơt kòi mbo mơ suơn ño bol mê dê nàng ai ală cau kwang 
ling mơ ală cau duh broă khai in. 

16Khai rơp kup ală dĭ klau dĭ ùr bol mê dê mơ ală phan poan jơng mơ alàng niam 
rlau jơh bol mê dê mơ ngui tòm broă khai dê. 

17Khai rơp ai dô pơnah jơt ală mpồl belàt bol mê dê, mơ să tòm bol mê rơp gơs 
dĭ khai dê. 

18Tòm ngai hơ̆ bol mê rơp rac dan tài bơh cau bơtau at bồ bol mê dê mơ bol mê 
neh sac rwah, mơya Yàng Jehôwa rơp ò ho wơl bol mê in tòm ngai hơ̆.” 

Làng bol Israel kòñ geh dô nă bơtau 
19Mơya làng bol ò bài iat Samuel; bol khai đơs lah: “Ò! Mơya bol hi lơh nền pal 
gơs dô bơtau at bồ hơđang bol hi, 

20nàng bol hi rơp gơlik be ală làng bol ndai, dô nă bơtau nàng at bồ bol hi mơ lik 
lòt hơđap bol hi tòm ală bơta tòmlơh.” 

21Tòm tŭ Samuel neh kơno jơh ală jơnau làng bol neh đơs gen khai đơs wơl ală 
jơnau hơ̆ di đap Yàng Jehôwa. 

22Yàng Jehôwa ho lah: “Iat tĕ jơnau bol khai dê mơ ai bol khai in dô nă bơtau at 
bồ.” Gen Samuel đơs mơ ală cau Israel lah: “Kòp nă rê tĕ hơ hìu bol mê dê.” 

I Samuel 9 

Sol geh sac rwah lơh gơs bơtau 
1Gơs dô nă cau tòm jơi bơtiàn Benjamin, sơnđan la Kis, kòn klau Abiel, sau Jeror, 
se Bekôrat, set Aphiah, la dô nă cau pas sơm. 

2Khai gơs dô nă kòn klau sơnđan la Sol, gam pơnu mơ niam klau. Ò gơs dô nă 
cau lơi digùl làng bol Israel niam klau rlau mơ khai; khai ntào bồ khai mơ pơnì 
jơnhoa rlau mơ jơh ală cau ndai. 

3Tŭ hơ̆ ală alàng Kis bèp Sol dê neh lòt nrah, gen Kis đơs mơ Sol kòn klau khai 
dê lah: “Cèng tĕ dô nă tòm ală cau duh broă lòt bal mơ mê nàng jòi ală alàng.” 

4Behơ̆, khai lòt gan làm tiah kơh mơnơm Epraim dê mơ làm tiah Salisa, mơya 
bol khai jòi ò bàn ală alàng. Bol khai tus tòm kơnhwàl Saalim, mơya ală alàng 
kung ò gơs tềng hơ̆. Gen bol khai lòt gan ù tiah Benjamin dê, mơya bol khai jòi ò 
bàn bol gơ. 

5Tòm tŭ bol khai tus hơ ù tiah Jup, gen Sol đơs mơ cau duh broă lòt jat khai lah: 
“Bol he rê lă rngòt bèp añ ò tai kơlôi bơh roh alàng mơya rơp kơlôi rcang bơh 
bol he.” 

6Mơya cau duh broă ho lah: “Gơs dô nă cau Yàng Tom Trồ dê tòm ƀòn do, khai la 
dô nă cau geh ki ngàm ngan; jơh ală bơta khai đơs gơlik di ngan. Tŭ do, bol he 
lòt lă tus tềng hơ̆. Digơlan khai rơp yal bol he in git gùng lơi pal lòt.” 

7Sol đơs mơ cau duh broă khai dê lah: “Dilah bol he lòt gen ñchi bol he rơp cèng 
khai in taih? Phan sa tòm ală kơldung bol he dê neh jơh. Bol he ò gơs phan pà lơi 
nàng ai cau Yàng Tom Trồ in. Ñchi bol he gơs taih?” 

8Cau duh broă ho Sol tai lah: “Do, añ gơs dô pơnah poan kơr priă. Añ rơp ai gơ 
cau Yàng Tom Trồ in nàng khai sơnio gùng lơi bol he pal lòt.” 

9(Lài òr tòm Israel, dilah dô nă cau kòñ lòt hòi lùp Yàng Tom Trồ gen khai rơp 
đơs lah: “Tus tĕ, bol he lòt lă hơ cau git lài,” tài bơh tòm tŭ hơ̆ cau òs sơnđan cau 
gơnoar hwơr la cau git lài.) 

10Sol đơs mơ cau duh broă khai dê lah: “Niam ngan, bol he lòt lă.” Behơ̆ bol khai 
lòt tus hơ ƀòn dờng la tiah cau Yàng Tom Trồ dê ơm. 

11Tòm tŭ bol khai guh kơh nàng mut tòm ƀòn dờng, bol khai tìp dô êt nă cau 
ơruh lik lòt nàng bơ̆ dà, gen lùp bol khai lah: “Cau git lài ơm tềng do sơl?” 

12Bol khai ho lah: “Khai ơm tềng do, khai pa lòt lài mơ ală ồng. Lòt tĕ mhar, khai 
pa tus tòm ƀòn dờng bơh làng bol rơp ơn phan ơn duh khoai hơđang tiah jơnhoa. 

13Tòm tŭ ală ồng mut tòm ƀòn dờng gen ală ồng rơp bàn khai lài mơ tŭ khai guh 
hơ tiah jơnhoa nàng sa. Làng bol rơp ò sa lài mơ tŭ khai tus, tài bơh khai pal ai 
lơngai phan ơn hơ̆ in; lồc behơ̆ ală cau geh jà rơp sa. Tŭ do guh tĕ; ală ồng rơp 
tìp khai tòm jơ do mo.” 

14Bol khai lòt tus hơ ƀòn dờng, mơ tòm tŭ bol khai pa mut tòm ƀòn dờng gen gŏ 
Samuel lòt tòm gùng tus hơ đah bol khai guh hơ tiah hơđang. 

15Mơ tai tòm ngai lài mơ tŭ tus Sol, Yàng Jehôwa neh yal tơlik Samuel in git lah: 

16“Ngai hìng pơgap tòm jơ do, Añ rơp sồr dô nă cau klau bơh lơgar Benjamin tus 
mơ mê. Bong mơñà tĕ khai nàng lơh gơs cau at bồ hơđang làng bol Israel Añ jê. 
Khai rơp dong tă làng bol Añ jê klàs bơh di tê làng bol Philistin. Añ neh wèt sền 
di làng bol Añ jê, bơh jơnau hòi driau bol khai dê neh tus hơ Añ.” 

17Tòm tŭ Samuel gŏ Sol gen Yàng Jehôwa đơs mơ khai lah: “Do la cau mơ Añ neh 
yal mê in; khai rơp at bồ làng bol Añ jê.” 

18Sol tus rềp hơ Samuel di mpồng ƀòn mơ lùp lah: “Dan ồng yal añ in git ntềng 
đah hìu cau git lài dê taih?” 

19Samuel ho lah: “Añ do la cau git lài, lòt tĕ lài mơ añ tus hơ tiah jơnhoa, bơh ngai 
do mê rơp sa bal mơ añ, mơ tòm àng drim añ rơp lòi mê lòt mơ rơp yal mê in git 
jơh ală bơta tòm nùs mê dê. 

20Ai ală alàng mê dê neh roh pe ngai rau, bañ kơlôi rcang bơh bol gơ, bơh neh jòi 
bàn rau. Mơ tai, jơh ală bơta dờng màng tòm Israel neh geh lòi ñcau in taih? Hơ̆ 
ò di la lòi mê mơ jơh hìu bèp mê dê ò ơ?” 

21Sol ho lah: “Añ mìng la dô nă cau Benjamin, bơh dô jơi bơtiàn dềt rlau jơh tòm 
Israel ò ơ? Mơ hìu nhă añ la dềt rlau jơh tòm jơh ală mpồl hìu nhă tòm jơi bơtiàn 
Benjamin ò ơ? Ñchi bơh tài ồng đơs mơ añ bơta do taih?” 

22Gen Samuel lam khai mơ cau duh broă khai dê mut tòm ơdŭ mơ ai bol khai in 
nggui di tiah hơđap jơh ală cau geh jà, bol khai pơgap pe jơt nă. 

23Samuel đơs mơ cau lơh phan sa lah: “Cèng tĕ pơnah phan sa mơ añ neh ai mê 
in la pơnah añ neh sồr mê ơn is.” 

24Behơ̆ cau lơh phan sa ai dô bơnô bal mơ poac mơ ơn gơ di đap Sol. Samuel đơs 
lah: “Do la pơnah neh prap lòi mê in. Sa tĕ, tài bơh gơ neh geh ơn is mê in di di 
tŭ neh lơh nền, nàng mê in sa bal mơ ală cau nac.” Behơ̆ Sol sào bal mơ Samuel 
tòm ngai hơ̆. 

25Tơnơ̆ mơ tŭ bol khai mù bơh di tiah jơnhoa mơ tus tòm ƀòn dờng, dô nơm 
cơnòng neh rcang Sol in hơđang rkàng hìu, mơ khai tòmpừ să bic. 

26Tòm tŭ àng drim, Samuel hòi Sol tus hơđang rkàng hìu mơ đơs lah: “Guh tĕ mơ 
añ rơp jun mê lòt gùng mê dê.” Sol guh, mơ jơh bàr nă khai mơ Samuel lik lòt bal 
tòm gùng. 

27Tòm tŭ bol khai mù tus hơ gah ƀòn dờng gen Samuel đơs mơ Sol lah: “Sồr tĕ 
cau duh broă lòt lài mơ bol he, mơ tòm tŭ khai neh lòt rau, mê ơm wơl tềng do 
tòm dô ơthoa nàng añ yal mê in git jơnau Yàng Tom Trồ dê.” 

I Samuel 10 

1Gen Samuel ai dô nơm gri mơñà mơ tuh hơđang bồ Sol, cum khai mơ đơs lah: 
“Yàng Jehôwa neh bong mơñà pồ bơtào mê lơh gơs cau at bồ làng bol Israel 

Kơnràñ dê! Mê rơp at bồ hơđang làng bol Yàng Jehôwa mơ mê rơp dong tă bol 
khai klàs bơh tê ală cau sò tơm gùt dar. Do la tềl sơnio mê in la Yàng Jehôwa neh 
bong mơñà mê in lơh gơs cau at bồ hơđang sre brê Kơnràñ dê. 

2Ngai do tòm tŭ mê neh tơngac añ mơ lòt gùng gen mê rơp tìp bàr nă cau klau 
ơm di gah bơtô ƀồc Racel dê tòm Jelja, di nhàr ù tiah Benjamin dê. Bol khai rơp 
đơs mơ mê lah: ‘Ală alàng mê lòt jòi neh bàn rau, tŭ do bèp mê ò kơlôi rcang bơh 
alàng hơ̆ tai, mơya kơlôi rcang bơh mê. Khai neh lùp lah: “Ñchi añ pal lơh mơ 
kòn klau añ jê taih?”’ 

3Gen mê rơp lòt bơh tềng hơ̆ mơ tus hơ tòm cha tòm Thabôr. Tềng hơ̆ mê rơp 
tìp pe nă cau klau lòt gùng guh hơ Yàng Tom Trồ tòm Betel, dô nă cèng pe nơm 
be kòn, dô nă cèng pe nơm piang lă, mơ dô nă tai cèng dô nơm nhồng gơltau 
tơrnòm. 

4Bol khai rơp lùp còp mê mơ ai mê in bàr nơm piang lă, mơ mê rơp dòp bơh di 
bol khai. 

5Tơnơ̆ mơ hơ̆ mê rơp tus hơ Gibea Yàng Tom Trồ dê, tềng hơ̆ gơs dô nơm tiah 
kơp gàr cau Philistin dê. Tòm tŭ mê tus rềp ƀòn dờng gen mê rơp tìp dô mpồl 
cau gơnoar hwơr mù bơh di tiah jơnhoa, hơđap bol khai gơs ală cau pĕ kơñi, jan 
sơnggơr dềt, uh rkèl mơ rơs kơñi, mơ bol khai rơp đơs hwơr. 

6Gen Hwềng Yàng Jehôwa dê rơp mù hơđang mê, mơ mê rơp đơs hwơr bal mơ 
bol khai; mơ mê rơp geh tòmgơl gơlik gơs dô nă cau ndai. 

7Tòm tŭ ală tềl do gơlik gơs di ngan gen lơh jat tĕ bơta lơi mê pal lơh, bơh Yàng 
Tom Trồ ơm bal mơ mê. 

8Mơ mê mù tĕ hơ Gilgal lài mơ añ; gen añ rơp mù tus mơ mê nàng ơn ală phan 
ơn chu pơrguc bal mơ ală phan ơn duh khoai ring lơngai, mơya mê pal gơn tòm 
poh ngai, jơl tus di tŭ añ tus hơ mê mơ sơnio mê in bơta mê pal lơh.” 

Sol đơs hwơr 
9Tòm tŭ Sol wơlke nàng lòt bơh di Samuel, gen Yàng Tom Trồ ai Sol in nùs ndai; 
mơ jơh ală tềl hơ̆ neh gơlik gơs di ngan tòm ngai hơ̆. 

10Tòm tŭ bol khai tus hơ Gibea, dô mpồl cau gơnoar hwơr tìp khai; Hwềng Yàng 
Tom Trồ dê mù hơđang khai, mơ khai mut bal tòm mpồl hơ̆ đơs hwơr mơ bol 
khai. 

11Tòm tŭ jơh ală cau git khai bơh lài gŏ khai đơs hwơr bal mơ ală cau gơnoar 
hwơr gen bol khai đơs bal mơ gơp lah: “Ñchi bơta neh gơlik gơs di kòn klau Kis 
taih? Sol kung gơs bal tòm sèng ală cau gơnoar hwơr ơ?” 

12 Gơs dô nă cau ơm tòm ƀòn hơ̆ ho lah: “Mơ bèp bol khai dê la ñcau taih?” Behơ̆ 
gơs dô sèng đơs pơnđik lah: “Sol kung gơs tòm mpồl ală cau gơnoar hwơr ơ?” 

13Tòm tŭ Sol neh ò đơs hwơr tai, gen khai rê hìu. 

14Gen wa Sol dê lùp khai mơ cau duh broă khai dê lah: “Ntềng đah bol mê neh lòt 
taih?” Khai ho lah: “Lòt jòi alàng, mơya tòm tŭ bol hi jòi bol gơ ò bàn gen bol hi 
lòt tus hơ Samuel.” 

15Wa Sol dê đơs lah: “Yal tĕ añ in git ñchi jơnau Samuel neh đơs mơ mê.” 

16Sol ho lah: “Khai neh yal bol hi in lah ală alàng neh bàn rau.” Mơya bơh ală 
jơnau Samuel neh đơs bơh bơta lơh bơtau gen khai ò yal bơta lơi khai in. 

Sol geh yal tơnggit gơs bơtau 
17Samuel hòi làng bol Israel tus hơ Yàng Jehôwa tòm Mispa, 

18mơ đơs mơ bol khai lah: “Jehôwa Yàng Tom Trồ Israel dê đơs be do: ‘Añ neh 
cèng Israel lik bơh di Ejiptơ, Añ neh dong tă bol mê klàs bơh gơnoar at bồ Ejiptơ 
dê, mơ klàs bơh di jơh ală lơgar neh rồn bơklơn bol mê.’ 

19Mơya tŭ do bol mê neh pơndang sang Yàng Tom Trồ bol mê dê la Bơtau neh 
dong tă bol mê bơh di jơh ală bơta rung rài mơ bòl glar. Mơ bol mê neh đơs lah: 
‘Ò, dan bơtào dô nă bơtau hơđang bol hi.’ Behơ̆ tŭ do tơlik tĕ mat di đap Yàng 
Jehôwa jat ală jơi bơtiàn bol mê dê mơ jat mpồl hìu nhă bol mê dê.” 

20Tòm tŭ Samuel neh cèng jơh ală jơi bơtiàn Israel tus rềp, gen jơi bơtiàn 
Benjamin geh sac rwah. 

21Lồc behơ̆, khai cèng jơi bơtiàn Benjamin tus rềp jat mpồl hìu nhă, gen mpồl hìu 
nhă Matri geh sac rwah. Lồi tơnơ̆, gen Sol kòn klau Kis geh sac rwah. Mơya tòm 
tŭ bol khai jòi Sol gen jòi khai ò bàn. 

22Behơ̆ bol khai lùp tai Yàng Jehôwa lah: “Ơ Yàng, cau hơ̆ neh tus tềng do sơl?” 
Yàng Jehôwa ho lah: “Sền ne khai ơm pồn să he digùl ală phan mơna.” 

23Gen bol khai ntoat tus mơ cèng tơlik khai bơh tềng hơ̆, mơ tòm tŭ khai ntào 
digùl làng bol gen bồ mơ pơnì khai jơnhoa rlau mơ jơh ală cau ndai. 

24Gen Samuel đơs mơ jơh làng bol lah: “Bol mê gŏ cau mơ Yàng Jehôwa neh sac 
rwah sơl? Ò gơs cau lơi ndròm be khai digùl jơh ală làng bol.” Gen làng bol driau 
dờng lah: “Dan cau bơtau kis jŏ!” 

25Samuel yal loh làng bol in git ală bơta sồr lam bơh gơnoar at bồ cau bơtau dê. 
Khai cih ală bơta hơ̆ tòm dô pồt sră mơ ơn gơ di đap Yàng Jehôwa. Gen Samuel 
sồr jơh làng bol rê hơ hìu bol khai dê. 

26Sol kung rê hơ hìu tòm khai dê tòm Gibea, gơs ală cau khin cha Yàng Tom Trồ 
neh lơh rngoh rngac tòm nùs lòt jat bal mơ khai. 

27Mơya gơs dô êt nă cau gơlềng gơlàng đơs lah: “Mbe rgơi klau do dong tă he 
taih?” Bol hơ̆ sền òsơp di khai mơ ò cèng phan pà khai in. Mơya Sol kư̆ ơm ring 
lơngai. 

I Samuel 11 

Sol dong tă ƀòn dờng Jabes 
1Pơgap dô kơnhai tơnơ̆, Nahas cau Ammôn guh mơ gơrwàng Jabes tòm Galaat. 
Jơh ală cau klau tòm Jabes đơs mơ Nahas lah: “Lơh tĕ bơta ho bal mơ bol hi, gen 
bol hi rơp kong duh broă mê.” 

2Mơya Nahas cau Ammôn ho lah: “Tòm bơta pal càng do gen añ rơp lơh dô bơta 
ho bal mơ bol mê, tŭ lơi bol hi klĕ mat đah ma kòp nă bol mê dê nàng lơh ƀàssìl 
hơđang jơh Israel.” 

3Ală cau kwang kra Jabes dê đơs mơ khai lah: “Dan ai bol hi in poh ngai tồ bol hi 
in pơyoa cau kong sồr bol hi dê lòt làm Israel; dilah ò gơs cau tus dong tă bol hi 
gen bol hi rơp kong alah di bol mê.” 

4Tòm tŭ ală cau kong sồr lòt tus hơ Gibea ƀòn Sol dê mơ yal wơl ală jơnau hơ̆ 
làng bol in iat, gen jơh làng bol ñìm nggà dờng. 

5Di tŭ hơ̆ Sol rê bơh sre, khai lòt jat bơh ngkòi kơnrồ. Khai lùp lah: “Ñchi jơnau 
moat jrùng neh gơlik gơs di làng bol behơ̆ taih? Ñchi bơh tài bol khai ñìm behơ̆ 
taih?” Gen bol khai yal wơl khai in ală jơnau cau Jabes neh đơs. 

6Mơ Hwềng Yàng Tom Trồ dê mù hơđang Sol tòm gơnap gơnoar pràn, tòm tŭ 
khai kơno ală jơnau hơ̆, mơ khai gơhào gơjrañ duh ngan. 

7Khai kup dô yô kơnrồ mơ koh bol gơ gơs oă pet, lồc behơ̆ sồr ală cau kong sồr 
cèng ală pet poac kơnrồ hơ̆ tòm làm Israel mơ đơs lah: “Cau lơi ò lik lòt jat Sol 
mơ Samuel, gen ală kơnrồ khai dê rơp gơkòl koh behơ̆.” Gen Yàng Jehôwa lơh 
bơta rngòt rngơt dùh hơđang làng bol, mơ bol khai lik lòt kung be dô nă cau. 

8Tòm tŭ Sol tơrgòm bol khai tòm Bejek gen gơs pe rhiang rbô nă cau klau Israel 
mơ pe jơt rbô nă cau klau Juda. 

9Bol khai đơs mơ ală cau kong sồr neh tus hơ̆ lah: “Bol mê đơs tĕ mơ cau Jabes 
tòm Galaat be do: ‘Di tŭ duh mattơngai tòm ngai hìng gen bol mê rơp geh dong 
tă.’” Tòm tŭ ală cau kong sồr lòt yal wơl ală jơnau do cau Jabes in gen bol khai 
hòn chò ngan. 

10Làng bol ơm tòm Jabes đơs mơ cau Ammôn lah: “Ngai hìng bol hi rơp jào să 
tòm bol hi bol mê in, mơ bol mê rơp lơh bol hi in jat bơta lơi bol mê kơlôi la 
niam.” 

11Ngai tơnơ̆ Sol cah làng bol gơs pe mpồl, mơ di di jơ drơng àng drim, bol khai 
mut tòm sàl mơ tơnchơt cau Ammôn jơl tus di tŭ duh tơngai. Ală cau gam kis 
tòm bol khai gen gơprah gơpring tian gơs ò gam bàr nă dô bă bal. 

12Gen làng bol đơs mơ Samuel lah: “Ñcau la cau neh lùp lah: ‘Sol rơp at bồ hơđang 
bol he ơ?’ Cèng tĕ ală cau hơ̆ bol hi in nàng bol hi tơnchơt.” 

13Mơya Sol đơs lah: “Ò gơs cau lơi rơp kong tơnchơt tòm ngai do, bơh la ngai mơ 
Yàng Jehôwa neh dong tă Israel.” 

14Gen Samuel đơs mơ làng bol lah: “Tus tĕ, bol he lòt lă hơ Gilgal nàng bơtào nền 
wơl gơnoar at bồ bơtau dê.” 

15Behơ̆ jơh làng bol lòt tus hơ Gilgal mơ dòp Sol la cau bơtau at bồ di đap Yàng 
Jehôwa. Tềng hơ̆ bol khai ơn ală phan ơn duh khoai ring lơngai di đap Yàng 
Jehôwa, Sol mơ jơh làng bol Israel hòn chò dờng ngan ò git lơh. 

I Samuel 12 

Samuel tơngac làng bol mơ rê rlô kra 
1Samuel đơs mơ jơh Israel lah: “Añ neh iat jơh ală jơnau bol mê neh đơs mơ añ, 
mơ añ neh bơtào dô nă bơtau hơđang at bồ hơđang bol mê. 

2Tŭ do bol mê gơs dô nă bơtau la cau lam bồ bol mê. Ai đah pơnah mơ añ gen să 
kra mơ kò sŏ, mơya ală kòn klau añ jê gam ơm mơ bol mê. Añ neh tề lam bol mê 
bơh tŭ añ gam pơnu jơl tus di ngai do. 

3Do añ, lơh cơng tĕ tòmdră mơ añ di đap Yàng Jehôwa mơ di đap cau geh bong 
mơñà Kơnràñ dê. Añ neh kup kơnrồ cau lơi sơl? Añ neh kup alàng cau lơi sơl? 
Añ neh pơrlồm cau lơi sơl? Añ neh rồn bơklơn cau lơi sơl? Añ neh dòp phan loă 
nàng lơh jơngo mat añ jê bơh gơ sơl? Lơh cơng tĕ tòmdră mơ añ mơ añ rơp tơm 
wơl gơ bol mê in.” 

4Bol khai ho lah: “Ồng neh ò pơrlồm hala rồn bơklơn bol hi. Ồng neh ò tă ai dô 
nơm phan lơi bơh di tê dô nă cau lơi.” 

5Samuel đơs mơ bol khai lah: “Dan Yàng Jehôwa lơh cơng tòmdră mơ bol mê, 
mơ cau geh bong mơñà Kơnràñ dê lơh cơng tòm ngai do la bol mê ò bàn phan 
lơi tòm tê añ.” Bol khai đơs lah: “Dan Kơnràñ lơh cơng.” 

6 Gen Samuel đơs mơ làng bol lah: “Yàng Jehôwa la cơng tàng, la Bơtau neh pồ 
bơtào Môise mơ Arôn mơ neh cèng ală ồng pàng bol mê dê lik bơh di Ejiptơ. 

7Gen tàng tŭ do, ntào tĕ tềng do nàng añ yă bol mê di đap Yàng Jehôwa, mơ añ 
rơp yal loh bol mê in bơh jơh ală broă gơnap gơnoar mơ Yàng Jehôwa neh lơh 
nàng dong tă bol mê mơ ală ồng pàng bol mê dê. 

8 Tòm tŭ Jakôp mù hơ Ejiptơ, làng bol hơ̆ rồn bơklơn bol khai, gen ồng pàng bol 
mê dê hòi driau mơ Yàng Jehôwa, mơ Kơnràñ neh sồr Môise mơ Arôn, la ală cau 
neh cèng ală ồng pàng bol mê dê lik bơh di Ejiptơ mơ neh ai bol khai in ơm tòm 
tiah do. 

9 Mơya bol khai neh hŭi Jehôwa Yàng Tom Trồ bol khai dê, gen Kơnràñ neh tac 
bol khai tòm tê Sisera la kwang at bồ mpồl ling bơtau Jabin dê tòm Hajor, mơ 
tòm tê cau Philistin, mơ tòm tê bơtau Môap mơ bol hơ̆ neh tòmlơh mơ bol khai. 

10 Gen bol khai rac dan mơ Yàng Jehôwa mơ đơs lah: ‘Bol hi neh tìs glài, bol hi 
neh sang lòi Yàng Jehôwa, mơ neh duh broă Baal mơ Astarte. Mơya tŭ do dan 
dong tă bol hi bơh di tê ală cau sò tơm di bol hi, gen bol hi rơp duh broă Kơnràñ.’ 

11 Gen Yàng Jehôwa sồr Jerubaal, Barak, Jepthe, mơ Samuel lòt dong tă bol mê 
bơh di ală cau sò tơm bol mê bơh ală đah nàng bol mê geh ơm lơngap lơngai. 

12 Mơya tòm tŭ bol mê gŏ Nahas bơtau làng bol Ammôn dê lòt tus tòmdră mơ 
bol mê, gen bol mê neh đơs mơ añ lah: ‘Ò, bol hi kòñ gơs dô nă bơtau at bồ 
hơđang bol hi,’ bulah Jehôwa Yàng Tom Trồ bol mê dê la Bơtau at bồ bol mê. 

13Sền tĕ do la cau bơtau mơ bol mê neh sac rwah, la cau mơ bol mê neh dan. Sền 
ne, Yàng Jehôwa neh bơtào dô nă bơtau hơđang bol mê. 

14Dilah bol mê duh rngòt di Yàng Jehôwa, duh broă Kơnràñ, dòn bơr Kơnràñ, mơ 
ò tòmdră mơ ală jơnau sồr Kơnràñ dê, mơ dilah bol mê bal mơ cau bơtau at bồ 
hơđang bol mê lòt jat Jehôwa Yàng Tom Trồ bol mê dê hơ̆ rơp la niam. 

15Mơya dilah bol mê ò ai tồr iat jơnau Yàng Jehôwa dê, mơ tòmdră mơ ală jơnau 
sồr Kơnràñ dê, gen tê Kơnràñ rơp tòmdră mơ bol mê bal mơ bơtau bol mê dê. 

16Behơ̆ tŭ do, ntào tĕ tềng do mơ sền broă dờng mơ Yàng Jehôwa rơp lơh di đap 
mat bol mê dê. 

17Tŭ do ò di la kơnhai toès kòi mi ò ơ? Añ rơp hòi dan mơ Yàng Jehôwa nàng 
Kơnràñ rơp ai ntơr kơnàs mơ mìu; mơ bol mê rơp đal git bơta iơh bơsak mơ bol 
mê neh lơh di đap mat Yàng Jehôwa la dờng ngan, bơh neh dan dô nă bơtau bol 
mê in.” 

18Gen Samuel hòi dan mơ Yàng Jehôwa, mơ tòm ngai hơ̆ Yàng Jehôwa neh lơh 
nggồr ntơr kơnàs mơ dùh mìu. Behơ̆ jơh làng bol nsràng rngòt di Yàng Jehôwa 
mơ di Samuel. 

19Jơh làng bol đơs mơ Samuel lah: “Dan ồng hòi dan mơ Jehôwa Yàng Tom Trồ 
ồng dê ala ală cau duh broă ồng in tồ bol hi ò chơt, bơh bol hi neh bơtơl hơđang 
jơh ală bơta tồi glài bol hi dê dô bơta iơh bơsak tai, bơh neh dan dô nă bơtau at 
bồ.” 

20Behơ̆, Samuel ho wơl mơ làng bol lah: “Bañ rngòt, bol mê neh lơh jơh ală bơta 
iơh bơsak do, bulah behơ̆ bañ wèt sang Yàng Jehôwa, mơya jơh tĕ nùs duh broă 
Yàng Jehôwa. 

21Bañ wèt jat ală rùp ràk ò kwơ; bol gơ ò lơh bơta lơi niam bol mê in, hala dong 
tă bol mê, tài bơh bol gơ la ò kwơ. 

22Bơh sơnđan dờng ryŭ Yàng Jehôwa dê gen Kơnràñ rơp ò sang lòi làng bol 
Kơnràñ dê, tài bơh Kơnràñ neh niam nùs dòp rò bol mê lơh gơs làng bol Kơnràñ 
dê. 

23Ai añ gen añ rơp ò tŭ lơi tìs glài tòmdră mơ Yàng Jehôwa mơ ò hòi dan bol mê 
in. Mơ añ rơp bơto bol mê in git gùng niam mơ song. 

24Mìng duh rngòt tĕ Yàng Jehôwa mơ jơh nùs dòn song duh broă Kơnràñ dê; sền 
sơwì tĕ bơh ală broă dờng mơ Kơnràñ neh lơh bol mê in. 

25Mơya dilah bol mê kư̆ lơh bơta iơh bơsak, gen bol mê rơp gơkòl tơnroh bal mơ 
bơtau at bồ bol mê dê.” 

I Samuel 13 

Samuel lah pơrhơng Sol 
1Sol gơs bơtau at bồ tŭ khai neh poan jơt sơnam, mơ khai at bồ Israel tòm poan 
jơt bàr nam. 

2Sol sac rwah pe rbô nă cau klau Israel; bàr rbô nă ơm mơ khai tòm Mikmas mơ 
tòm ù tiah kơh mơnơm Betel dê, mơ dô rbô nă ơm mơ Jônathan tòm Gibea gơrê 
bal mơ Benjamin. Ală cau gam wơl gen khai sồr rê wơl tòm hìu bol khai dê. 

3Jônathan brồ lơh dô nơm theng mpồl ling Philistin dê tòm Geba, mơ cau 
Philistin kơno bơh bơta hơ̆. Mơ Sol sồr uh kơlwòk tòm làm lơgar mơ đơs lah: 
“Yal tĕ cau Hebrơ in git!” 

4Behơ̆ jơh Israel neh kơno jơnau yal lah: “Sol neh brồ lơh dô nơm theng mpồl 
ling Philistin dê, mơ tŭ do cau Israel neh gơlik gơs cù kìr di đap cau Philistin.” 
Mơ làng bol geh hòi pơjum bal mơ Sol tòm Gilgal. 

5Làng bol Philistin pơjum bal nàng tòmlơh mơ Israel, bol khai gơs pe rbô nơm 
rơndeh lòs tòmlơh, mơ prau rbô cau ling hào ơseh, mơ mpồl cau ling oă be bràs 
di gah dàlềng, bol khai guh lơh sàl tòm Mikmas, đah mattơngai lik Bet Aben dê. 

6Tòm tŭ cau Israel gŏ bol khai kòl tòm bơta sơbơng roh, mơ mpồl ling bol khai 
dê kòl klơn kơnjơ̆ gen bol khai pồn să tòm rgồng lŭ mơ tòm ală rlau chi digùl lŭ, 
tòm ală trồm jrô mơ tòm ală tơrlung dà, 

7Gơs cau Hebrơ ƀà tiă hiòng Jordan mơ lòt tus hơ lơgar Gat mơ Galaat. Sol gam 
ơm tòm Gilgal mơ jơh mpồl ling jat khai rơm să rngòt ngan. 

8 Khai neh gơn poh ngai, la tŭ tơngai Samuel neh lơh nền, mơya Samuel ò tus hơ 
Gilgal, mơ làng bol sơntòm dô lòt nrah nring bơh di Sol. 

9Behơ̆ khai đơs lah: “Cèng tĕ añ in phan ơn duh khoai chu pơrguc mơ ală phan 
ơn duh khoai ring lơngai.” Mơ Sol ơn phan duh khoai chu pơrguc. 

10Di di tŭ khai neh sir ơn phan duh khoai chu pơrguc, gen Samuel tus, mơ Sol lik 
wă rò khai. 

11Samuel lùp lah: “Ñchi mê neh lơh taih?” Sol ho lah: “Tòm tŭ añ gŏ làng bol neh 
dô lòt nrah nring, mơ ồng ò tus jat be tơngai neh lơh nền, mơ cau Philistin neh 
pơjum tòm Mikmas, 

12gen añ kơlôi lah: ‘Tŭ do cau Philistin rơp mù tòmlơh mơ añ tòm Gilgal, mơ añ 
òhềt jòi jat bơta nđàc Yàng Jehôwa dê.’ Behơ̆ añ bơklơn să tòm añ pal ơn phan 
ơn chu pơrguc.” 

13Samuel đơs mơ Sol lah: “Mê neh lơh dô bă bơrngơl gơla. Mê ò lơh jat jơnau 
Jehôwa Yàng Tom Trồ neh sồr mê, dilah mê neh lơh jat gen Kơnràñ neh bơt 
bơtào kơ̆ gơnoar at bồ mê dê hơđang Israel jơl sùm sùm. 

14 Mơya tŭ do gơnoar at bồ mê dê rơp ò ơm kơ̆; Yàng Jehôwa neh jòi bàn dô nă 
cau jat nùs Kơnràñ dê mơ pồ bơtào khai lơh gơs cau at bồ hơđang làng bol 
Kơnràñ dê, tài bơh mê ò lơh jat jơnau sồr Kơnràñ dê.” 

15Mơ Samuel lik lòt bơh Gilgal mơ guh hơ Gibea jat gùng khai dê. Ală cau gam 
wơl jat Sol pơjum wơl mpồl ling; bol khai guh bơh Gilgal tus hơ Gibea tòm tiah 
Benjamin dê. Sol kòp cau ơm bal mơ khai pơgap prau rhiang nă. 

Rcang bơta tòmlơh 
16Sol mơ Jônathan kòn klau khai dê mơ ală cau klau ơm bal mơ bol khai ơm wơl 
tòm Gibea kơnhwàl Benjamin, mơ cau Philistin lơh sàl tòm Mikmas. 

17Gơs ală cau kơp òm lik bơh sàl cau Philistin dê tòm pe mpồl. Dô mpồl lòt hơ 
đah Ôphra tus hơ ù tiah Sual, 

18dô mpồl ndai lòt hơ đah Bet Hôrôn, mơ mpồl ndai tai lòt wèt hơ đah mơnơm, 
bơh tềng hơ̆ sền bơh hơđang thòng Jebôim hơ đah ƀlàng ngềt ngơt. 

19Tŭ hơ̆, cau jòi ò bàn dô nă cau chài tiar tòm làm lơgar Israel, bơh cau Philistin 
neh đơs lah: “Cau Hebrơ ò geh tiar ală đào hala ală tà bol khai in!” 

20Behơ̆ jơh ală cau Israel mù tus hơ cau Philistin nàng tiar ală ngal, ală jơlèng, 
ală sùng mơ ală mơ̆ bol khai dê. 

21Bol khai pal tơm bàr pơnah pe sieklơ priă tòm tŭ tiar ală ngal mơ ală jơlèng, 
mơ tơm dô pơnah pe sieklơ priă tòm tŭ tiar ală jơlèng sề, ală sùng mơ ală gai cik 
kơnrồ tòm tŭ gơ troă sre. 

22Behơ̆ tòm ngai tòmlơh, ală cau ling ơm bal mơ Sol mơ Jônathan, ò gơs cau lơi 
gơs đào hala tà tòm tê bol khai; mơya mìng Sol mơ Jônathan kòn klau khai dê 
gơs. 

Jônathan brồ lơh cau Philistin 
23Dô mpồl ling cau Philistin dê neh lik lòt tus hơ kơh Mikmas. 

I Samuel 14 

1Gơs dô ngai Jônathan kòn klau Sol dê đơs mơ cau ling àñ phan tòmlơh khai dê 
lah: “Tus tĕ, bol he lòt lă tus hơ tiah ơm kơp gàr cau Philistin dê đah ne.” Mơya 
khai ò yal bèp khai in git. 

2Sol ơm tòm tiah dô nơm tòm chi plai lừu tòm Migrôn đah bơdìh Gibea; gơs mpồl 
ling pơgap prau rhiang nă cau klau ơm bal mơ khai. 

3Tòm hơ̆ kung gơs dô nă cau soh ephot sơnđan la Ahija kòn klau Ahitup bi klau 
Ikabôt, la kòn klau Phineas, sau Heli, cau gơnoar ơn phan duh khoai Yàng Jehôwa 
dê tòm Silô. Ò gơs cau lơi git la Jônathan neh lik lòt. 

4Bàr đah kơh mơnơm mơ Jônathan kòñ lòt gan nàng tus hơ tiah ơm mpồl ling 
Philistin dê gơs cìr be dơrñang lŭ, dô nơm sơnđan la Bôjes mơ dô nơm ne sơnđan 
la Seneh. 

5Dô nơm cìr gơ ơm đah đang wèt hơ Mikmas, dô nơm ne gơ ơm đah đơm wèt hơ 
Geba. 

6Jônathan đơs mơ cau ling àñ phan tòmlơh khai dê lah: “Tus tĕ, bol he lòt hơ tiah 
ơm kơp gàr ală cau ò siat gơltau hơ̆ dê mơ lòi bol khai sền gŏ he. Digơlan Yàng 
Jehôwa rơp lơh broă ala bol he in. Ò gơs bơta lơi rgơi kơryan Yàng Jehôwa tòm 
bơta dong tă, bơh oă cau hala bơh dô êt cau.” 

7Cau ling àñ phan tòmlơh khai dê đơs lah: “Lơh tĕ jơh ală bơta jat be ồng kơlôi 
kòñ, añ ơm bal mơ ồng; bơta kơlôi sơnơng ồng dê la bơta kơlôi sơnơng añ jê 
sơl.” 

8Gen Jônathan đơs lah: “Tŭ do bol he rơp tiă tus hơ ală cau ne, mơ tơlik să he bol 
khai in gŏ. 

9Dilah bol khai đơs mơ he lah: ‘Ơm gơn tĕ tềng hơ̆ jơl tus di tŭ bol he tus hơ bol 
mê,’ gen bol he rơp ơm wơl tòm tiah bol he dê, mơ ò guh hơ bol hơ̆. 

10Mơya dilah bol khai đơs lah: ‘Guh tĕ hơ bol hi,’ gen bol he rơp guh, tài bơh bơta 
hơ̆ rơp la tềl bol he in git la Yàng Jehôwa neh jào bol khai tòm tê bol he dê.” 

11Behơ̆ bàr nă bol khai ai mpồl ling kơp gàr Philistin in gŏ bol khai. Cau Philistin 
đơs lah: “Sền ne, cau Hebrơ neh lik bơh di ală trồm la tiah bol khai ơm pồn să.” 

12Ală cau ling tòm tiah kơp gàr hòi dờng Jônathan mơ cau ling àñ phan tòmlơh 
khai dê mơ đơs lah: “Guh tĕ hơ bol hi, mơ bol hi rơp sơnio bol mê ală bơta do.” 
Gen Jônathan đơs mơ cau ling àñ phan tòmlơh khai dê lah: “Guh tĕ jat bơh tơnơ̆ 
añ; Yàng Jehôwa neh jào bol khai tòm tê Israel.” 

13Gen Jônathan hào guh ngui tê mơ jơng khai dê, mơ cau ling àñ phan tòmlơh 
guh jat bơh ngkòi. Cau Philistin gơpừ di đap Jônathan, mơ cau ling àñ phan 
tòmlơh lòt jat bơh tơnơ̆ mơ tơnchơt bol khai. 

14Tòm bơta sreh tơnchơt sơnròp, Jônathan mơ cau ling àñ phan tòmlơh khai dê 
neh tơnchơt pơgap bàr jơt nă cau klau tòm dô bă tiah dờng ơnàng pơgap dô lŏ 
sre. 

Cau Israel ting jat cau Philistin 
15Gơs bơta nsràng rngòt tòm sàl mpồl ling tòm ƀlàng, mơ digùl jơh làng bol; ală 
cau ơm tòm tiah kơp gàr mơ ală mpồl kơp òm rơm să rngòt, mơ ù tiah 
gơlơnggơr. Hơ̆ la dô bơta rngòt rngơt mơ Yàng Tom Trồ đùh hơđang bol khai. 

16Ală cau ling kơp gàr Sol dê tòm Gibea tòm Benjamin sền gŏ mpồl ling ntoat dô 
gơprah làm bă tiah. 

17Gen Sol đơs mơ ală cau ling ơm bal mơ khai lah: “Hòi sơnđan tĕ mpồl ling nàng 
sền cau lơi neh lik lòt bơh di bol he.” Tòm tŭ bol khai neh lơh bơta hơ̆ gen 
Jônathan mơ cau ling àñ phan tòmlơh khai dê ò gơs tềng hơ̆. 

18Sol đơs mơ Ahija lah: “Cèng tus tĕ Đài Yàng Tom Trồ dê tềng do.” (Tòm tŭ hơ̆ 
Đài Yàng Tom Trồ dê ơm bal mơ cau Israel.) 

19Tòm tŭ Sol ơm tòmbơhbơr mơ cau gơnoar ơn phan duh khoai, gen jơnau nggồr 
nggàc tòm sàl cau Philistin sơlo gơbơtơl oă rlau tai. Behơ̆ Sol đơs mơ cau gơnoar 
ơn phan duh khoai lah: “Lòi tĕ tê mê dê.” 

20Gen Sol mơ jơh ală cau khai dê pơjum bal lik lòt tòmlơh, kòp nơm đào cau 
Philistin dê sreh tơnchơt bal mơ gơp, gen tàng gơs bơta sơlồng sơlàng dờng 
ngan. 

21Ală cau Hebrơ bơh lài neh dô ơm mơ cau Philistin mơ neh guh bal mơ bol khai 
tòm sàl bol khai dê, ală cau hơ̆ rê wơl mut bal mơ cau Israel ơm bal mơ Sol mơ 
Jônathan. 

22Tòm tŭ jơh ală cau Israel neh ơm pồn să tòm ù tiah mơnơm Epraim dê kơno 
làng bol Philistin neh ntoat dô gen bol khai dô nùs bal tòm bơta tòmlơh mơ jơh 
pràn ting jat bol hơ̆. 

23Behơ̆ Yàng Jehôwa dong tă Israel tòm ngai hơ̆; mơ bơta tòmlơh gơ lòt gan rlau 
Bet Aben, mơ mpồl ling Sol dê jơh ală pơgap jơt rbô nă. Bơta tòmlơh làm tus hơ 
tiah kơh mơnơm Epraim dê. 

Jơnau srat să siơ̆u kơlôi sơnơng Sol dê 
24Tŭ hơ̆ Sol gơtup tìs lơh dô nơm broă mhar ir tòm ngai hơ̆, khai neh ơn dô jơnau 
srat să hơđang mpồl ling, mơ đơs lah: “Pal srat sơntơm di cau lơi sa phan lơi lài 
mơ tŭ trồ mho mơ lài mơ tŭ añ sal tê hơđang cau sò tơm añ jê.” Behơ̆ ò gơs dô 
nă cau tòm mpồl ling liap phan lơi. 

25Jơh dô mpồl ling mut tòm brê, mơ tềng hơ̆ gơs dà lơwe hơđang ù. 

26Tòm tŭ bol khai neh mut tòm brê, bol khai gŏ dà lơwe gơhòr lik, mơya ò gơs 
cau lơi khin sa tài bơh bol khai rngòt di jơnau srat să. 

27Mơya Jônathan ò kơno la bèp khai neh kơt làng bol tòm jơnau srat să, gen khai 
ai gai jra at tòm tê mơ iurŭ cồng gơtòm sìng lơwe. Khai sa liap dà lơwe mơ mat 
khai gơlik àng loh. 

28Gen dô nă cau ling yal khai in lah: “Bèp ồng neh kơt mpồl ling tòm dô jơnau 
srat să kràñ cê ngan, đơs lah: ‘Pal srat sơntơm cau lơi in sa phan lơi tòm ngai do!’ 
Tài bơh hơ̆ tàng ală cau klau bòl glar òsô.” 

29Jônathan đơs lah: “Bèp añ neh lơh bòl glar di lơgar. Sền tĕ mbe lơi gar mat añ 
jê neh àng loh tòm tŭ añ sa liap dô êt dà lơwe do. 

30Dilah tòm ngai do jơh mpồl ling neh sa dô êt tòm ală phan mơ bol khai neh 
tòmpìt geh bơh di ală cau sò tơm bol khai dê, gen niam rlau ò git nđò. Bơta 
tơnroh cau Philistin ò di neh gơlik gơs dờng rlau ò ơ.” 

31Tơnơ̆ mơ tŭ cau Israel neh tơnchơt cau Philistin ngai hơ̆ bơh Mikmas tus hơ 
Aijalôn, gen mpồl ling bòl glar òsô tai. 

32Bol khai brồ tus hơđang ală phan phà geh, kup ală belàt, kơnrồ mơ kơnrồ kòn, 
koh poac di tiah mơ sa gơ bal mơ mhàm. 

33 Gen gơs cau yal mơ Sol lah: “Sền ne, ală cau ling neh tìs glài mơ Yàng Jehôwa 
bơh neh sa poac gam mhàm.” Sol đơs lah: “Hơ̆ la dô bơta tìs glài tòmdră. Pơrlă 
tĕ dô pơnai lŭ dờng tus hơ do di đap añ.” 

34Gen khai đơs lah: “Lòt tus tĕ digùl ală cau ling mơ đơs mơ bol khai lah: ‘Kòp nă 
bol mê cèng tĕ añ in kơnrồ mơ belàt, mơ lơh poac tĕ bol gơ tềng do mơ sa. Bañ 
tìs glài tòmdră mơ Yàng Jehôwa bơh sa poac gam gơs mhàm.’” Behơ̆ kòp nă cèng 
tus kơnrồ khai dê tòm mang hơ̆ mơ lơh poac gơ tềng hơ̆. 

35Gen Sol bơt dô nơm cơnòng duh khoai Yàng Jehôwa in; hơ̆ la cơnòng duh khoai 
sơnròp mơ khai neh bơt Yàng Jehôwa in. 

Jônathan ơm di đap bơta chơt 
36Sol đơs lah: “Bol he lòt lă mù jat bơh ngkòi cau Philistin tòm trồ mang mơ phà 
tòmpìt bol khai jơl rìng àng, mơ bol he bañ lòi dô nă cau lơi tòm bol khai gam 
kis.” Bol khai ho lah: “Lơh tĕ bơta lơi ồng sền la niam.” Mơya cau gơnoar ơn phan 
duh khoai đơs lah: “Bol he hòi lùp tĕ Yàng Tom Trồ tềng do.” 

37Behơ̆ Sol lùp Yàng Tom Trồ lah: “Añ pal mù jat cau Philistin sơl? Kơnràñ rơp 
jào phi bol khai tòm tê cau Israel sơl?” Mơya Yàng Tom Trồ ò ho wơl khai in tòm 
ngai hơ̆. 

38Gen tàng Sol đơs lah: “Tus tĕ tềng do, jơh tơl nă bol mê la cau at bồ mpồl ling, 
mơ bol he sơwì tĕ nàng git tồi glài lơi neh tìs tòm ngai do. 

39Di ngan kung be Yàng Jehôwa la Bơtau kis mơ dong tă Israel, bulah kòn klau 
añ jê la cau tìs glài hơ̆ gen khai kung pal kong chơt.” Mơya ò gơs dô nă cau lơi 
đơs dô jơnau lơi. 

40Gen Sol đơs mơ jơh ală cau Israel lah: “Dan bol mê ntào tềng hơ̆, añ mơ 
Jônathan kòn klau añ rơp ntào tềng do.” Ală cau ho wơl: “Lơh tĕ bơta lơi ồng sền 
la niam.” 

41 Gen Sol hòi dan mơ Jehôwa Yàng Tom Trồ Israel dê mơ lah: “Ơ Jehôwa Yàng 
Tom Trồ Israel dê, ñchi bơh tài Kơnràñ ò ho wơl cau duh broă Kơnràñ in tòm 
ngai do taih? Dilah añ hala Jônathan kòn klau añ neh tìs glài, gen dan ho wơl bơh 
Urim, mơya dilah ală cau Israel tìs glài gen dan ho wơl bơh Thumim.” Gen 
Jônathan mơ Sol gơkòl sơnio bơh tă khà, ai ală cau Israel geh klàs. 

42Gen Sol đơs lah: “Dan tă khà tĕ digùl añ mơ kòn klau añ jê la Jônathan.” Mơ 
Jônathan gơkòl sơnio. 

43Gen Sol đơs mơ Jônathan lah: “Yal tĕ añ in ñchi bơta mê neh lơh.” Jônathan đơs 
mơ khai lah: “Añ mìng sa liap dô êt dà lơwe bơh di cồng gai jra añ jê, mơ tŭ do 
añ pal chơt sơl ơ?” 

44Sol đơs lah: “Ơ Jônathan, dilah mê ò chơt gen dan Yàng Tom Trồ lơh añ dô bă 
kơnjơ̆ rlau jơh!” 

45Mơya ală cau Israel đơs mơ Sol lah: “Jônathan la cau neh lơh Israel in pha lin 
dờng behơ̆ mơ pal kong chơt sơl ơ? Nền cê ngan la ò! Ngan be Yàng Jehôwa gam 
kis sùm, bulah dô dang che sŏ hơđang bồ khai kung rơp ò rung di ù, tài bơh ngai 
do khai neh lơh broă bal mơ Yàng Tòm Trồ.” Behơ̆ la làng bol neh dong tă 
Jônathan mơ khai ò pal chơt. 

46Gen Sol ơm wơl, ò ting jat tai cau Philistin, mơ bol khai rê wơl hơ tiah tòm bol 
khai dê. 

Sol pơnjat bơta tòmlơh 
47Tơnơ̆ mơ tŭ Sol neh geh gơnoar at bồ hơđang Israel, khai neh tòmlơh mơ jơh 
ală cau sò tơm di khai tòm kòp đah, hơ̆ la Môap, Ammôn, Edôm, ală bơtau Seba 
mơ cau Philistin. Tiah lơi khai lòt tòmlơh gen khai kung geh pha. 

48Khai tòmlơh dô bă khin cha ngan, lơh alah cau Amalek mơ dong tă Israel bơh 
di tê ală cau phà kơñau bol khai. 

Hìu nhă Sol dê 
49Ală kòn klau Sol dê la Jônathan, Isbi mơ Malkisua. Sơnđan kòn ùr tơnhoa khai 
dê la Merap, mơ sơnđan kòn ùr oh la Mikal. 

50Bau ùr Sol dê sơnđan la Ahinôam kòn ùr Ahimas. Sơnđan cau at bồ mpồl ling 
khai dê la Apner kòn klau Ner la wa Sol dê. 

51Kis bèp Sol dê mơ Ner bèp Apner dê la kòn klau Abiel dê. 

52Tòm jơh rài kis Sol dê gơs bơta kơlìn gơtoă dờng mơ cau Philistin, mơ tŭ lơi 
Sol gŏ dô nă cau klau pràn kơldang hala khin cha gen khai ngui cau hơ̆ duh broă 
khai dê. 

I Samuel 15 

Yàng Jehôwa sang lòi Sol, ò ai lơh bơtau tai 
1 Samuel đơs mơ Sol lah: “Añ la cau mơ Yàng Jehôwa neh sồr tus bong mơñà mê 
in nàng gơs bơtau at bồ làng bol Israel Kơnràñ dê; gen tàng tŭ do iat tĕ jơnau 
Yàng Jehôwa dê. 

2 Yàng Jehôwa Gơnap Gơnoar Dờng Làm Jơh đơs lah: ‘Añ rơp lơh glài cau Amalek 
bơh ală bơta bol khai neh lơh Israel in, hơ̆ la tòmdră wơl mơ cau Israel tòm tŭ 
bol khai lik bơh Ejiptơ. 

3Tŭ do lòt tĕ brồ lơh cau Amalek mơ tơnroh jơh hir ală phan gơrê bal mơ bol 
khai. Bañ pơlai phan lơi; mơya tơnchơt jơh ală cau klau mơ cau ùr, ală kòn dềt 
mơ oh nga, ală kơnrồ mơ belàt, ală làkđa mơ alàng.’” 

4Behơ̆ Sol hòi làng bol mơ kòp khà bol khai tòm Telaim: gơs bàr rhiang rbô nă 
cau ling lòt jơng, mơ jơt rbô nă cau ling bơh Juda. 

5Sol lòt tus hơ ƀòn dờng cau Amalek dê mơ ơm kơp mòc tòm thòng. 

6Sol đơs mơ cau Kenit lah: “Lik lòt tĕ bơh digùl làng bol Amalek tồ añ ò tơnroh 
bol mê bal mơ bol khai; bơh bol mê neh yal tơlik bơta niam lơnhơn mơ jơh cau 
Israel tòm tŭ bol khai lik bơh di Ejiptơ.” Behơ̆ cau Kenit lik lòt bơh digùl cau 
Amalek. 

7Gen Sol brồ lơh jơh ală cau Amalek bơh Abila tus hơ Sur, tus hơ đah mattơngai 
lik Ejiptơ dê. 

8Mơ khai kup kis Agak la bơtau Amalek dê mơ ai đào tơnroh jơh làng bol hơ̆. 

9Mơya Sol mơ mpồl ling lòi Agak in kis, bal mơ ală phan niam rlau jơh tòm mpồl 
belàt, kơnrồ, kơnrồ lơmă, belàt kòn, mơ jơh ală phan lơi niam. Bol khai ò bài 
tơnroh jơh ală phan hơ̆, mìng tơnroh jơh ală phan ò dờng màng mơ òsô. 

Sol gơkòl sang lòi 
10Gen gơs jơnau Yàng Jehôwa đơs mơ Samuel lah: 

11“Añ wòl să bơh neh bơtào Sol lơh gơs bơtau at bồ, tài bơh khai neh pơrlac sang 
Añ mơ ò lơh gơlik gơs jat be jơnau Añ neh sồr khai.” Samuel gơjrañ ngan, khai 
rac dan mơ Yàng Jehôwa jơh mang. 

12Rìng àng drim Samuel guh gòñ mơ lòt tìp Sol, mơya gơs cau yal khai in lah: “Sol 
neh mù tus hơ Gilgal, tềng hơ̆ khai neh bơtào dô nơm jrong kah kirsơnre bơh 
bơta gơklŏ khai dê, mơ khai neh mù hơ Gilgal.” 

13Tòm tŭ Samuel neh tus hơ Sol, gen Sol đơs lah: “Dan Yàng Jehôwa ai lơngai ồng 
in! Añ neh lơh gơlik gơs jat ală jơnau sồr Yàng Jehôwa dê.” 

14Mơya Samuel đơs lah: “Behơ̆ gen sap belàt mƀè di tồr añ la ñchi taih? Sap 
kơnrồ mƀòh mơ añ kơno la ñchi taih?” 

15Sol ho lah: “Ală cau ling neh cèng bol gơ bơh di cau Amalek; bol khai lòi wơl ală 
belàt mơ kơnrồ niam rlau jơh nàng lơh gơs phan ơn duh khoai Jehôwa Yàng Tom 
Trồ ồng dê; mơya ală phan gam wơl gen bol hi neh tơnroh jơh hir.” 

16Gen Samuel đơs mơ Sol lah: “Ơm tĕ, lòi añ yal mê in ñchi jơnau Yàng Jehôwa 
neh đơs mơ añ mang ti.” Sol đơs lah: “Dan yal tĕ!” 

17Samuel đơs lah: “Bulah neh gơs dô tŭ mê kơlôi să tòm mê la dềt rhền, ò di mê 
neh gơlik gơs bồ ală jơi bơtiàn Israel ò ơ? Yàng Jehôwa neh bong mơñà mê in 
nàng gơs bơtau Israel dê. 

18Mơ Kơnràñ neh sồr mê lòt mơ đơs lah: ‘Lòt tĕ, mơ tơnroh jơh hir làng bol iơh 
bơsak ne la cau Amalek, tòmlơh mơ bol khai jơl tus di tŭ mê tơnroh jơh hir.’ 

19Ñchi bơh tài mê ò dòn bơr Yàng Jehôwa taih? Ñchi bơh tài mê neh brồ kup ală 
phan tòmpìt geh mơ lơh bơta iơh di đap Yàng Jehôwa taih?” 

20Sol đơs mơ Samuel lah: “Mơya añ neh dòn bơr Yàng Jehôwa. Añ neh lòt lơh 
bơta mơ Yàng Jehôwa neh sồr añ lơh. Añ neh tơnroh jơh hir cau Amalek mơ cèng 
brê Agak la bơtau bol khai dê. 

21Ală cau ling neh kup cèng belàt mơ kơnrồ bơh di ală phan kup geh, la phan 
niam rlau jơh Yàng Tom Trồ in, tồ lơh gơs phan ơn duh khoai Jehôwa Yàng Tom 
Trồ ồng dê tòm Gilgal.” 

22Mơya Samuel đơs lah: “Yàng Jehôwa niam nùs di ală phan ơn chu pơrguc mơ 
ală phan ơn duh khoai kung be niam nùs di bơta lơh jat jơnau đơs Yàng Jehôwa 
dê sơl ơ? Bơta dòn bơr la niam rlau mơ phan ơn duh khoai, mơ bơta iat jơnau la 
niam rlau mơ dơngi ală belàt dam. 

23Bơta tòmdră la kung be tồi glài juh proh, bơta kơldang bồ la iơh kung be bơta 
duh rùp ràk. Tài bơh mê neh sang lòi jơnau Yàng Jehôwa dê, gen Kơnràñ kung 
neh sang lòi mê, ò ai mê gơs bơtau at bồ tai.” 

24Gen Sol đơs mơ Samuel lah: “Añ neh tìs glài. Añ neh lơh tìs mơ jơnau sồr Yàng 
Jehôwa dê mơ jơnau bơto sồr ồng dê. Añ neh rngòt di làng bol mơ lơh jat jơnau 
bol khai dê. 

25Tŭ do añ dan ồng toh glài añ in mơ rê wơl mơ añ, nàng añ in duh khoai Yàng 
Jehôwa.” 

26Samuel đơs mơ Sol lah: “Añ rơp ò rê wơl mơ mê; bơh mê neh sang lòi jơnau 
Yàng Jehôwa dê, mơ Yàng Jehôwa neh sang lòi mê, ò lòi mê gơs bơtau at bồ Israel 
tai.” 

27 Tòm tŭ Samuel wơlke nàng lòt gen Sol kup di tiang ào jrùh khai dê mơ gơcrè. 

28Samuel đơs mơ khai lah: “Ngai do Yàng Jehôwa neh crè lơgar Israel bơh di mê 
mơ neh ai gơ dô nă cau tòm ală cau gơp ƀòn mê dê, la cau niam rlau mơ mê. 

29Rlau mơ hơ̆ tai bơta Gơklŏ Israel dê ò ruc wơl mơ tòmgơl nùs Kơnràñ dê, bơh 
Kơnràñ ò di la kòn mơnus nàng Kơnràñ tòmgơl nùs Kơnràñ dê.” 

30Gen Sol đơs lah: “Añ neh tìs glài, mơya tŭ do dan sền dờng màng añ di đap ală 
cau kwang kra làng bol añ jê mơ di đap Israel, mơ rê wơl tĕ mơ añ nàng añ duh 
khoai Jehôwa Yàng Tom Trồ ồng dê.” 

31Behơ̆ Samuel rê wơl mơ Sol; gen Sol duh khoai Yàng Jehôwa. 

32Gen Samuel đơs lah: “Cèng tĕ Agak bơtau cau Amalek tus hơ añ tềng do.” Agak 
hòn chò lòt tus hơ khai, mơ kơlôi lah; “Di ngan do la bơta sràt bơtang bơta chơt 
dê neh rlau rau.” 

33Mơya Samuel đơs lah: “Kung be đào mê dê neh lơh ală cau ùr ò gam kòn, Behơ̆, 
mè mê kung rơp ò gam kòn digùl ală cau ùr sơl.” Gen Samuel tơnchơt Agak di 
đap Yàng Jehôwa tòm Gilgal. 

34Gen Samuel rê wơl hơ Rama, mơ Sol rê hơ hìu khai dê tòm Gibea. 

35Samuel ò tìp Sol tai jơl tus di ngai khai chơt, mơya Samuel ñìm rac bơh Sol. Mơ 
Yàng Jehôwa moat jrùng bơh neh bơtào Sol gơs bơtau at bồ Israel. 

I Samuel 16 

Samuel bong Mơñà Dabit In 
1Yàng Jehôwa đơs mơ Samuel lah: “Nđò jŏ mê rơp ñìm rac bơh Sol taih? Añ neh 
sang khai ò ai khai gơs bơtau at bồ Israel tai. Tơmbềng tĕ ngke mơñà mê dê mơ 
ñă lòt gùng; Añ rơp sồr mê lòt tus hơ Jese cau Betlehem. Añ neh rcang Añ in dô 
nă bơtau digùl ală kòn klau khai dê.” 

2Mơya Samuel đơs lah: “Ơ Yàng, mbe añ rgơi lòt taih? Dilah Sol kơno bơh bơta 
hơ̆ gen khai rơp tơnchơt añ.” Yàng Jehôwa đơs lah: “Cèng tĕ bal mơ mê dô nơm 
kơnrồ dra mơ đơs lah: ‘Añ neh tus nàng ơn phan duh khoai Yàng Jehôwa in.’ 

3Mê jà Jese lòt tus hơ bơta ơn phan duh khoai, mơ Añ rơp sơnio bơta mê pal lơh. 
Mê rơp bong mơñà Añ in dô nă cau Añ yal sơnđan mê in.” 

4Samuel lơh jat be Yàng Jehôwa neh sồr, mơ khai neh tus hơ Betlehem, ală cau 
kwang kra ƀòn hơ̆ rơm să rngòt lòt tus tìp khai mơ đơs lah: “Ồng tus tòm bơta 
lơngap lơngai sơl?” 

5Samuel ho lah: “Ơi, tòm bơta lơngap lơngai. Añ tus nàng ơn phan duh khoai 
Yàng Jehôwa in; lơh tĕ sàng goh să tòm bol mê mơ añ tòm bơta ơn phan duh 
khoai.” Gen khai lơh sàng goh Jese mơ ală kòn klau khai dê mơ jà bol khai tus hơ 
bơta ơn phan duh khoai. 

6Tòm tŭ bol khai neh tus, Samuel sền di Eliap gen khai kơlôi lah: “Nền ngan la 
cau geh bong mơñà Yàng Jehôwa dê ơm di đap Kơnràñ.” 

7Mơya Yàng Jehôwa đơs mơ Samuel lah: “Bañ sền di rùp să hala bơta dờng 
jơnhoa khai dê, tài bơh Añ neh ò dòp khai; bơh Yàng Jehôwa ò sền be kòn mơnus 
sền. Kòn mơnus sền đah bơdìh, mơya Yàng Jehôwa sền tòm nùs.” 

8Gen Jese hòi Aminadap mơ sồr khai lòt gan di đap Samuel. Mơya Samuel đơs 
lah: “Yàng Jehôwa kung ò sac rwah cau do.” 

9Gen Jese sồr Sama lòt gan mơya Samuel đơs lah: “Yàng Jehôwa kung ò sac rwah 
cau do.” 

10Jese sồr poh nă kòn klau khai dê lòt gan di đap Samuel, mơya Samuel đơs mơ 
khai lah: “Yàng Jehôwa ò sac rwah ală cau do.” 

11Behơ̆ Samuel lùp Jese lah: “Jơh ală kòn klau mê dê gơs tềng do sơl?” Jese ho 
lah: “Gam dô nă kòn put tai, mơya khai ơm ê belàt.” Mơ Samuel đơs mơ Jese lah: 
“Sồr tĕ cau lòt hòi khai; bol he rơp ò nggui jơl tus di tŭ khai tus tềng do.” 

12Behơ̆ Jese sồr cau lòt hòi khai mơ lam khai mut tòm hìu. Muh mat khai gơlơh 
dum dum, rùp să khai dê sền niam mơ hàng mơnĕ. Gen Yàng Jehôwa đơs lah: 
“Ñă tĕ bong mơñà khai in. Khai la cau Añ sac rwah.” 

13Behơ̆ Samuel ai ngke mơñà mơ bong mơñà khai in di đap mat ală bi khai dê, 
mơ bơh ngai hơ̆ Hwềng Yàng Jehôwa dê mù hơđang Dabit dô bă gơs gơnoar pràn 
ngan. Gen Samuel rê wơl hơ Ramah. 

Dabit duh broă Sol 
14Tŭ hơ̆ hwềng Yàng Jehôwa dê neh sang lòi Sol, mơ Yàng Jehôwa sồr dô nơm 
hwềng iơh lơh bòl glar di khai. 

15Ală cau duh broă Sol dê đơs mơ khai lah: “Do, Yàng Tom Trồ neh sồr dô nơm 
hwềng iơh lơh bòl glar di bơtau. 

16Dan bơtau bol hi dê sồr ală cau duh broă bơtau dê tềng do jòi dô nă cau chài 
rgơi rơs kơñi; tŭ lơi Yàng Tom Trồ sồr hwềng iơh tus hơđang bơtau, gen khai 
rơp rơs kơñi mơ bơtau rơp geh rài bơta bòl glar.” 

17Behơ̆ Sol đơs mơ ală cau duh broă khai dê lah: “Jòi tĕ dô nă cau chài rơs kơñi, 
mơ lam khai tus hơ añ.” 

18Dô nă cau tòm mpồl cau duh broă ho lah: “Añ neh gŏ dô nă kòn klau Jese cau 
Betlehem git rơs kơñi. Khai la dô nă cau khin cha mơ la dô nă cau ling jak tòmlơh, 
git kơrhia tòm jơnau đơs, niam klau, mơ Yàng Jehôwa ơm bal mơ khai.” 

19Gen Sol sồr ală cau kong sồr lòt tus mơ Jese mơ đơs lah: “Sồr kòn klau mê dê 
la Dabit, cau ê belàt lòt tus hơ añ.” 

20Behơ̆ Jese ai piang lă, dô nhồng gơltau tơrnòm, mơ dô nơm be kòn, mơ pơdiang 
hơđang dô nơm alàng mơ pơyoa bal mơ Dabit kòn klau khai dê tus hơ Sol. 

21Dabit tus hơ Sol mơ lơh gơs cau duh broă khai dê. Sol kòñ gơboh ngan di Dabit, 
mơ bơtào khai gơs cau àñ phan tòmlơh Sol dê. 

22Gen Sol sồr cau tus hơ Jese mơ đơs lah: “Dan ai Dabit ơm duh broă añ, tài bơh 
añ niam nùs di khai.” 

23Tŭ lơi hwềng iơh bơsak mơ Yàng Tom Trồ sồr tus hơđang Sol, gen Dabit ai 
kơñi pĕ gơ mơ tê khai dê, gen Sol geh rài bơta bòl glar, mơ geh niam rlau mơ 
hwềng iơh lik bơh di khai. 

I Samuel 17 

Dabit mơ Gôliat 
1Tŭ hơ̆ làng bol Philistin pơjum ală mpồl ling bol khai dê nàng tòmlơh; bol khai 
pơjum tòm Sukôt gơrê bal mơ Juda, mơ bol khai bơtào sàl digùl Sukôt mơ Aseka, 
tòm Ephes Dammim. 

2Sol mơ cau Israel pơjum bal mơ bơtào sàl tòm thòng Ela, mơ rơndap tiah 
tòmlơh mơ cau Philistin. 

3Cau Philistin ơm hơđang mơnơm đah do, ai Israel ơm hơđang mơnơm đah ne, 
gơs thòng digùl bol khai. 

4Dô nă cau jak tòmlơh sơnđan la Gôliat cau Gat, lik bơh di sàl cau Philistin; khai 
jơnhoa rlau mơ sin tal. 

5Khai ndau di bồ dô nơm sơgơn mơ kòng, soh ào lòs tòmlơh gơs ngkàp kơnjơ̆ 
pram rbô sieklơ kòng. 

6Jơng khai pùt mơ kòng, gơs dô nơm tà dờng mơ kòng triau đah ngkòi khai dê. 

7Ngkơr đào khai dê dờng ndròm be dô nơm mơng cau tàñ ồi mơ cồng gơ mơ lòs 
kơnjơ̆ prau rhiang sieklơ. Cau at khèl khai dê lòt di đap khai. 

8Gôliat ntào hòi driau mơ ală mpồl ling Israel lah: “Ñchi bơh tài bol mê tus mơ 
rcang tòmlơh taih? Añ ò di la dô nă cau Philistin, mơ bol mê ò di la cau duh broă 
Sol dê ò ơ? Sac rwah tĕ dô nă cau bol mê in mơ sồr khai mù hơ do mơ añ. 

9Dilah khai rgơi tòmlơh mơ tơnchơt añ gen bol hi rơp gơs cau dĭ bol mê in; mơya 
dilah añ pha rlau mơ tơnchơt khai gen bol mê rơp lơh gơs dĭ bol hi in mơ duh 
broă bol hi.” 

10Cau Philistin đơs tai lah: “Ngai do añ đơs pơrlòng mơ ală mpồl ling Israel dê; 
sồr tĕ dô nă cau tus mơ añ nàng bol hi tòmlơh bal.” 

11Tòm tŭ Sol mơ jơh ală cau Israel kơno ală jơnau cau Philistin dê, gen bol khai 
gơdô nùs mơ rngòt ngan. 

12Dabit la kòn klau dô nă cau Ephrat sơnđan la Jese, bơh ƀòn Betlehem tòm Juda. 
Jese gơs phàm nă kòn klau, mơ tòm pah rài Sol khai neh kra mơ jòng sơnam rau. 

13Pe nă kòn klau dờng Jese dê neh lòt jat Sol tòm tiah tòmlơh. Kòn klau tơnhoa 
sơnđan la Eliap, kòn klau dơ̆ bàr la Abinadap, mơ kòn klau dơ̆ pe la Samma. 

14Dabit la kòn put; pe nă kòn klau dờng lòt jat Sol, 

15mơya Dabit neh rê bơh tiah Sol nàng ê belàt bèp khai dê tòm Betlehem. 

16Cau Philistin lik ntào ràng să khai behơ̆ drim mơ mho tòm poan jơt ngai. 

17Jese đơs mơ Dabit kòn klau khai dê mơ lah: “Cèng tĕ dô epha gar ceh mơ jơt 
pơnai piang lă do, mơ lòt mhar tus hơ tiah sàl ală bi mê dê. 

18Kung cèng tĕ bal jơt pơnai dơngi dà toh do nàng ơn cau kwang at bồ mpồl ling 
bol khai dê. 

19Bol khai ơm mơ Sol bal mơ jơh ală cau Israel tòm thòng Ela, tòmlơh mơ cau 
Philistin.” 

20Dabit guh bơh drim jào belàt dô nă cau in ê gàr, khai ai ală phan mơ lòt jat be 
Jese neh sồr khai. Khai tus di tiah sàl tòm tŭ mpồl ling lik lòt hơ tiah tòmlơh, 
driau dờng jơnau kơlìn. 

21Israel mơ làng bol Philistin neh rơndap tiah tòmlơh bol khai dê, mpồl ling do 
tòmdră mơ mpồl ling ne. 

22Dabit lòi ală phan khai dê cau sền gàr phan sa in, ntoat tus di tiah tòmlơh mơ 
lùp còp ală bi khai dê. 

23Tòm tŭ khai tòmbơhbơr mơ ală bi khai dê, gen cau Philistin jak tòmlơh bơh 
ƀòn Gat la Gôliat lik lòt bơh di nhàr tòmlơh khai dê mơ driau dờng ală jơnau đơs 
pơrlòng be lài mơ Dabit kơno ală jơnau hơ̆. 

24Tòm tŭ cau Israel gŏ cau hơ̆ gen jơh tơl nă bol khai rngòt rngơt ngan mơ ntoat 
dô. 

25Ală cau Israel neh đơs lah: “Bol mê gŏ mbe cau hơ̆ kư̆ tơlik mat behơ̆ sơl? Khai 
tơlik mat nàng đơs jơnau pơrlòng mơ Israel. Cau bơtau rơp ai oă phan mơna cau 
lơi in tơnchơt cau hơ̆, mơ kung rơp ai kòn ùr khai dê cau hơ̆ in bau, mơ hìu nhă 
bèp cau hơ̆ dê rơp geh klàs boh dia tòm Israel.” 

26Gen Dabit lùp ală cau ơm rềp mơ khai lah: “Ñchi rơp lơh di cau rgơi tơnchơt 
cau Philistin do mơ tă sang bơta ƀàssìl bơh Israel? Cau Philistin ò siat gơltau do 
la ñcau mơ khin đơs pơrlòng ală mpồl ling Yàng Tom Trồ kis sùm sùm dê taih?” 

27Bol khai yal wơl khai in jơnau bol khai neh đơs, mơ đơs mơ khai lah: “Hơ̆ la 
bơta rơp lơh cau lơi in rgơi tơnchơt cau hơ̆.” 

28Tòm tŭ Eliap, bi tơnhoa Dabit dê kơno khai đơs mơ ală cau hơ̆, gen Eliap gơhào 
gơjrañ ngan mơ lùp Dabit lah: “Ñchi bơh tài mê mù hơ do taih? Mê neh lòi cau 
lơi in ê gàr dô êt belàt hơ̆ tòm ƀlàng ngềt ngơt taih? Añ git bơta pơnhừ să mê dê, 
mơ nùs mê iơh bơsak la mbe lơi; mê neh tus tềng do mìng nàng sền bơta tòmlơh 
lơm.” 

29Dabit đơs lah: “Ñchi añ neh lơh taih? Añ ò rgơi lùp dô jơnau sơl ơ?” 

30Gen khai wơlke lòt tus hơ ală cau ndai mơ lùp kung be lài; mơ cau ho wơl khai 
in kung be lài sơl. 

31Ală jơnau Dabit neh đơs gen gơs cau kơno mơ yal wơl Sol in, mơ Sol sồr cau 
hòi Dabit. 

32Dabit đơs mơ Sol lah: “Bañ gơs dô nă cau lơi gơplơ̆ nùs bơh jơnau cau Philistin 
do; cau duh broă bơtau dê rơp lòt tòmlơh mơ khai.” 

33Sol ho lah: “Mê ò rgơi lòt tòmlơh mơ cau Philistin do, mê mìng la dô nă cau 
kơnòm dềt, mơ khai la dô nă cau jak tòmlơh bơh di tŭ khai gam pơnu.” 

34Mơya Dabit đơs mơ Sol lah: “Cau duh broă bơtau dê òs ê belàt bèp añ jê. Tŭ lơi 
gơs dô nơm klìu triă hala dô nơm jơgơu tus kap dô nơm belàt kòn bơh di mpồl, 

35gen añ ting jat gơ, lơh gơ mơ dong tă belàt bơh di bơr gơ. Tòm tŭ gơ brồ lơh 
añ gen añ sơmbat di sơnò tềp gơ, lơh gơ mơ tơnchơt gơ. 

36Cau duh broă bơtau dê neh tơnchơt klìu triă mơ jơgơu, gen cau Philistin ò siat 
gơltau do rơp gơlik gơs kung be dô nơm tòm bol gơ, bơh khai neh đơs jơnau 
pơrlòng ală mpồl ling Yàng Tom Trồ gam kis sùm sùm dê. 

37Yàng Jehôwa la Bơtau neh dong tă añ bơh di nđias klìu triă mơ bơh di nđias 
jơgơu gen Kơnràñ rơp dong tă añ bơh di tê cau Philistin do.” Sol đơs mơ Dabit 
lah: “Lòt tĕ, dan Yàng Jehôwa ơm bal mơ mê.” 

38Gen Sol ai ào lòs tòmlơh khai dê tơnsoh Dabit in. Khai tơnsoh ào lòs tòmlơh 
Dabit in mơ tơndau dô nơm sơgơn kòng di bồ khai. 

39Dabit kơt đào khai dê di ào tòmlơh mơ lòng lòt gùt dar tài bơh khai ò mòng soh 
ală phan hơ̆. Gen khai đơs mơ Sol lah: “Añ ò rgơi lòt tòm ală phan do tài bơh añ 
ò mòng soh gơ.” Behơ̆ khai hồ ală phan hơ̆. 

40Lồc behơ̆, khai at gai jra khai dê tòm tê, sac rwah pram pơnai lŭ sơngào bơh di 
croh dà mơ ơn tòm kơldung khai òs ngui tòm tŭ ê belàt, at sơna sơrbì lŭ tòm tê 
khai dê mơ tus rềp di cau Philistin. 

41Cau Philistin tus rềp hơ Dabit, cau at khèl khai dê lòt lài mơ khai. 

42Khai sền sơwì Dabit mơ gŏ Dabit mìng la dô nă cau kơnòm, muh mat dum dum, 
mơ niam klau, gen sền òsơp di khai. 

43Khai đơs mơ Dabit lah: “Añ la dô nơm so sơl ơ nàng mê at gai mơ tus mơ añ?” 
Mơ khai ai sơnđan ală yàng khai dê mơ srat rma Dabit. 

44Khai đơs lah: “Tus tĕ hơ añ do, añ rơp ai poac mê ală sềm hơđang trồ in, mơ 
ală phan poan jơng tòm ƀlàng in!” 

45Dabit đơs mơ cau Philistin lah: “Mê at đào at tà tus mơ añ, mơya añ lòt tòmdră 
mơ mê ai sơnđan Yàng Jehôwa Gơnap Gơnoar Làm Jơh, la Yàng Tom Trồ ală 
mpồl ling Israel dê, la Bơtau mơ mê neh sền òsơp. 

46Ngai do Yàng Jehôwa rơp jào mê tòm tê añ, añ rơp lơh mê gơpừ di tiah mơ koh 
bồ mê. Ngai do añ rơp ai ƀồc mpồl ling cau Philistin dê ală sềm hơđang trồ in mơ 
ală phan poan jơng tòm ù in; mơ jơh lơgar dunnia rơp git lah gơs dô nă Yàng 
Tom Trồ tòm Israel. 

47Jơh ală mpồl ling neh pơjum tềng do rơp git lah Yàng Jehôwa ò ngui đào mơ tà 
nàng dong tă; tài bơh bơta tòmlơh do la tòmlơh mơ Yàng Jehôwa, mơ Kơnràñ 
rơp jào jơh tơl nă bol mê tòm tê bol hi dê.” 

48Tòm tŭ cau Philistin lòt tus rềp rlau nàng brồ lơh Dabit, gen Dabit ntoat mhar 
tus hơ nhàr tòmlơh nàng tìp mơ cau hơ̆. 

49Dabit cok tê tòm kơldung khai dê mơ ai dô pơnai lŭ, khai ngui sơna sơrbì lŭ 
mơ sơrbì gơ di di bìng liang cau Philistin. Lŭ hơ̆ mut tòm bìng liang khai dê, mơ 
khai gơpừ blup mat di ù. 

50 Behơ̆ Dabit ngui sơna sơrbì lŭ mơ dô pơnai lŭ mơ geh pha lin rlau mơ Gôliat, 
tòmpừ khai di tiah mơ tơnchơt khai, mơ ò gơs dô nơm đào tòm tê. 

51 Behơ̆ Dabit ntoat tus mơ ntào hơđang cau Philistin. Khai at đào cau Philistin 
dê mơ tă gơ bơh di sơmprồm gơ dê. Tơnơ̆ mơ tŭ Dabit neh tơnchơt cau Philistin 
rau gen Dabit ai đào koh bồ cau Philistin dê. Tòm tŭ làng bol Philistin gŏ cau pràn 
kơldang khin cha mơ jak tòmlơh bol khai dê neh chơt rau gen bol khai ntoat dô. 

52Gen cau Israel mơ cau Juda brồ tus hơđap mơ ting jat cau Philistin jơl tus di 
gùng mut tòm ƀòn Gat mơ tus di ală mpồng ƀòn Ekrôn. Ală cau Philistin gơkòl jê 
sồt gơpừ rò gùng bơh Saaraim tus hơ Gat mơ Ekrôn. 

53Cau Israel rê wơl bơh ting jat cau Philistin gen bol khai phà tòmpìt sàl bol hơ̆ 
dê. 

54Dabit ai bồ Gôliat cèng gơ tus hơ Jerusalem, mơya khai ơn ală phan tòmlơh 
Gôliat dê tòm sàl khai dê. 

55Tòm tŭ Sol sền gŏ Dabit lik lòt tòmlơh mơ cau Philistin hơ̆ gen khai lùp Apner 
la cau kwang at bồ mpồl ling lah: “Ơ Apner, cau pơnu hơ̆ la kòn ñcau taih?” Apner 
ho lah: “Ơ cau bơtau, di ngan kung be bơtau kis, añ ò git.” 

56Cau bơtau đơs lah: “Jòi lùp tĕ nàng git cau pơnu hơ̆ la kòn ñcau dê.” 

57Tòm tŭ Dabit pa rê wơl bơh bơta tơnchơt cau Philistin gen Apner rò khai mơ 
lam tus di đap Sol, Dabit gam at tòm tê khai bồ cau Philistin dê. 

58Sol lùp khai lah: “Ơ cau pơnu, mê la kòn ñcau taih?” Dabit ho lah: “Añ la kòn 
klau cau duh broă bơtau dê la Jese ơm tòm Betlehem.” 

I Samuel 18 

Jônathan tòmho bal mơ Dabit 
1Tơnơ̆ mơ tŭ Dabit sir tòmbơhbơr mơ Sol, gen hwềng nùs Jônathan đềt mềr mơ 
hwềng nùs Dabit, mơ Jônathan kòñ gơboh di Dabit be să tòm khai. 

2Bơh di ngai hơ̆ Sol wă rò Dabit ơm mơ khai, ò ai khai in rê wơl hơ hìu bèp khai 
dê. 

3Mơ Jônathan bơtào gơs dô bơta ho bal mơ Dabit tài bơh khai kòñ gơboh di Dabit 
be să tòm khai dê. 

4Jônathan hồ ào jrùh khai soh mơ ai Dabit in, bal mơ ào lòs, kung ai tơn đào, àtak 
mơ che but khai dê sơl. 

5Broă lơi Sol sồr Dabit lơh gen Dabit lơh gơlik cồng nha niam tian gơs Sol bơtào 
khai hơđang tòm mpồl ling. Bơta hơ̆ niam nùs jơh làng bol mơ niam nùs ală cau 
duh broă Sol sơl. 

6Tòm tŭ bol khai rê hìu tơnơ̆ mơ tŭ Dabit neh tơnchơt cau Philistin rau, gen ală 
cau ùr lik bơh di jơh ală ƀòn dờng Israel dê nàng wă rò Sol. Bol khai đơs chò mơ 
tòmya, chò hòp bal mơ ală sơnggơr dềt mơ ală kơñi. 

7 Tòm tŭ bol khai tòmya, bol khai đơs chò lah: “Sol neh tơnchơt oă rbô, mơ Dabit 
neh tơnchơt oă jơt rbô.” 

8Sol gơjrañ ngan, bơh jơnau đơs chò hơ̆ ò niam nùs khai dê. Khai kơlôi lah: “Bol 
khai jòng ro Dabit neh tơnchơt oă jơt rbô, đah mơ añ gen mìng oă rbô. Ñchi bơta 
rlau tai khai rgơi geh, mìng siơ̆u gơnoar at bồ lơgar?” 

9Mơ bơh di ngai hơ̆ Sol sền di Dabit mơ gar mat ƀoah gơjrañ. 

Sol jòi kai tơnchơt Dabit 
10Ngai tơnơ̆, gơs dô nơm hwềng iơh bơh Yàng Tom Trồ sồr tus dô bă pràn 
kơldang ngan hơđang Sol. Khai ơm đơs is khai dê kung be cau sơnrang tòm hìu 
khai dê, Dabit pĕ kơñi be òs. Sol at tà tòm tê, 

11mơ khai tơng gơ; tài bơh khai kơlôi lah: “Añ rơp pơng Dabit di dơrñang.” Mơya 
Dabit pleh klàs bơh Sol bàr dơ̆. 

12Sol rngòt di Dabit, tài bơh Yàng Jehôwa ơm bal mơ khai, mơ Kơnràñ neh sang 
lòi Sol. 

13Behơ̆ Sol sồr Dabit lòt ngài bơh di khai, ai khai in lơh gơs kwang ling at bồ dô 
rbô ling, mơ Dabit lik lòt mơ rê wơl lam mpồl ling. 

14Dabit gơlik cồng nha dờng tòm kòp ală broă khai lơh; tài bơh Yàng Jehôwa ơm 
bal mơ khai. 

15Tòm tŭ Sol gŏ Dabit gơlik cồng nha behơ̆, gen khai rngòt di Dabit. 

16Mơya jơh Israel mơ Juda gen kòñ gơboh di Dabit. Tài bơh Dabit lam bol khai 
lik lòt mơ rê wơl. 

Dabit bau mơ Mikal 
17Sol đơs mơ Dabit lah: “Do la Merap kòn ùr dờng añ jê. Añ rơp ai mê in bau; 
mìng mê pal duh broă añ dô bă khin cha mơ tòmlơh tòm ală bơta tòmlơh Yàng 
Jehôwa dê.” Bơh Sol neh kơlôi lah: “Añ rơp ò ƀư tê hơđang khai, lòi cau Philistin 
lơh bơta hơ̆!” 

18Mơya Dabit đơs mơ Sol lah: “Añ la ñcau, hìu nhă hala mpồl hìu nhă bèp añ jê 
tòm Israel la ñchi mơ añ rơp gơlik gơs bơrtơu cau bơtau dê taih?” 

19Bulah behơ̆ tòm tŭ tus di tŭ Merap kòn ùr Sol dê pal ai tòmbau mơ Dabit, gen 
Sol ai khai in tòmbau mơ Adriel cau Mehôla. 

20Mơya kòn ùr Sol dê la Mikal kòñ gơboh dê Dabit, mơ tòm tŭ cau yal Sol in bơh 
bơta hơ̆ gen khai ai lơh niam nùs. 

21Sol kơlôi lah: “Añ rơp ai Mikal bau mơ Dabit nàng Mikal gơs kung be dô nơm 
dă kup khai, mơ nàng tê cau Philistin tòmdră mơ khai.” Behơ̆ Sol đơs mơ Dabit 
lah: “Tŭ do mê gơs tŭ lơmpah dơ̆ bàr nàng gơlik gơs cau bơrtơu añ jê.” 

22Gen Sol ai jơnau sồr ală cau duh broă khai dê lah: “Đơs is tĕ mơ Dabit mơ lah: 
‘Sền ne, cau bơtau niam nùs di mê, mơ jơh ală cau duh broă cau bơtau dê kung 
kòñ mê. Behơ̆ lơh gơs tĕ bơrtơu cau bơtau dê.’” 

23Bol khai yal wơl ală jơnau hơ̆ mơ Dabit, mơya Dabit đơs lah: “Ală ồng kơlôi lah 
lơh gơs bơrtơu cau bơtau dê la dô bơta dềt rhền ơ? Añ mìng la dô nă cau rƀah 
lơòi mơ ò tiơng pơnro.” 

24Ală cau duh broă Sol dê yal wơl khai in ală jơnau Dabit neh đơs. 

25Gen Sol ho lah: “Bol mê đơs tĕ mơ Dabit be do: ‘Bơtau ò kòñ phan kơt bau lơi 
rlau mơ dô rhiang pet gơltau cau Philistin dê nàng khai sal tê di cau sò tơm bơtau 
dê.’” Hơ̆ la kai gơrmơ̆i Sol dê nàng Dabit gơkòl chơt tòm tê cau Philistin dê. 

26Tòm tŭ ală cau duh broă yal jơnau hơ̆ Dabit in, gen khai niam nùs kòñ lơh gơs 
bơrtơu cau bơtau dê. Behơ̆, lài mơ tŭ jơh tŭ tơngai neh lơh nền, 

27Dabit bal mơ ală cau khai dê lik lòt mơ tơnchơt bàr rhiang nă cau Philistin. 
Khai cèng brê ală pet gơltau neh siat di bol hơ̆ mơ ơn tơl khà cau bơtau in tồ khai 

rgơi lơh gơs bơrtơu cau bơtau dê. Behơ̆ Sol ai khai in bau mơ Mikal la kòn ùr he 
dê. 

28Tòm tŭ Sol đal git lah Yàng Jehôwa ơm bal mơ Dabit, mơ kòn ùr khai dê kòñ 
gơboh di Dabit, 

29gen Sol sơlo rngòt rlau tai di Dabit, mơ kư̆ lơh gơs cau sò tơm di Dabit tòm jơh 
rài kis khai dê. 

30Ală cau kwang at bồ mpồl ling cau Philistin dê kư̆ pơnjat tai lik lòt tòmlơh, mơ 
nđò dơ̆ bol khai lik lòt tòmlơh gen Dabit geh bơtoah bơtoài rlau mơ ală cau duh 
broă Sol dê, tian gơs sơnđan khai geh tiơng pơnro ngan. 

I Samuel 19 

Sol jòi gùng nàng tơnchơt Dabit 
1Sol đơs mơ Jônathan kòn klau khai dê bal mơ jơh ală cau duh broă khai dê 
tơnchơt Dabit. Mơya Jônathan kòñ gơboh đềt mềr di Dabit. 

2Jônathan yal Dabit in lah: “Sol bèp añ kòñ tơnchơt mê; gen tàng kơrhia tĕ tòm 
drim ngai hìng, ơm tòm tiah ndơp ndơr mơ pồn să mê tềng hơ̆. 

3Añ rơp lik lòt mơ ntào di gah bèp añ tòm ƀlàng di tiah mê ơm. Añ rơp đơs mơ 
khai bơh mê mơ añ rơp yal mê in bơta lơi añ git.” 

4Behơ̆ Jônathan đơs niam bơh Dabit mơ Sol bèp khai dê lah: “Cau bơtau bañ tìs 
glài tòmdră mơ Dabit; tài bơh khai ò lơh tìs tòmdră mơ bơtau; mơ bơh broă khai 
neh lơh la nàng duh broă niam bơtau dê. 

5Khai neh phi bơta kis khai dê tòm tŭ khai tơnchơt Gôliat. Yàng Jehôwa neh ai 
Israel in bơta pha lin rlau dờng ngan, bèp neh gŏ bơta hơ̆ mơ hòn chò. Behơ̆, ñchi 
bơh tài bèp lơh tìs kòñ tơnchơt dô nă cau ò gơs glài la Dabit taih?” 

6Sol iat jơnau Jônathan mơ srat să ho lah: “Di ngan kung be Yàng Jehôwa kis sùm, 
Dabit rơp ò kong tơnchơt.” 

7Behơ̆, Jônathan hòi Dabit mơ yal wơl khai in jơh ală jơnau neh tòmbơhbơr digùl 
khai mơ Sol. Khai lam Dabit tus hơ Sol mơ Dabit ơm bal mơ Sol kung be lài òr. 

Mikal dong Dabit dô klàs bơh Sol 
8Gơs bơta kơlìn gơtoă dô dơ̆ tai, Dabit lik lòt tòmlơh mơ làng bol Philistin. Khai 
tòmlơh pràn kơldang lơh bol khai in chơt oă ngan, tian gơs bol khai ntoat dô bơh 
di đap khai. 

9Gen Yàng Jehôwa sồr dô nơm hwềng iơh tus hơđang Sol, khai nggui tòm hìu at 
tà tòm tê, tòm tŭ Dabit pĕ kơñi. 

10Sol kòñ ai tà tơng Dabit pơng di dơrñang; mơya Dabit pleh klàs, behơ̆ tà gơ 
tơng di dơrñang. Tòm mang hơ̆ Dabit dô mơ pleh klàs. 

11 Sol sồr cau lòt tus di hìu Dabit nàng kơp mơ tơnchơt khai tòm àng drim hìng. 
Mơya Mikal, bau Dabit dê yal tơngkah khai in lah: “Dilah mê ò dô pleh tòm mang 
do gen tòm ngai hìng mê rơp kong tơnchơt.” 

12Behơ̆ Mikal tơmù Dabit bơh mpồng dềt, khai dô mơ geh klàs. 

13Gen Mikal ai dô nơm rùp ràk, mơ ơn gơ hơđang cơnòng bic, tơntơ̆ mơ ồi ào mơ 
ơn dô êt sơnò be di bồ. 

14Tòm tŭ Sol sồr cau tus nàng kup Dabit, gen Mikal đơs lah: “Khai bic kòp.” 

15Gen Sol sồr cau rê wơl nàng sền Dabit mơ nting bol khai lah: “Cèng tĕ khai ơm 
bic hơđang cơnòng tus hơ añ nàng añ tơnchơt khai.” 

16Mơya tòm tŭ ală cau mut tòm hìu, bol khai gŏ dô nơm rùp ràk ơm hơđang 
cơnòng, di bồ gơ gơs dô êt sơnò be. 

17Sol đơs mơ Mikal lah: “Ñchi bơh tài ai neh pơrlồm añ behơ̆ mơ lòi cau sò tơm 
di añ lòt tian gơs khai neh dô klàs taih?” Mikal ho Sol lah: “Khai neh đơs mơ añ 
lah: ‘Lòi tĕ añ in lòt, dilah ò añ rơp tơnchơt ai!’” 

Dabit tìp Samuel tòm Rama 
18Tòm tŭ Dabit dô mơ geh klàs, khai lòt tus hơ Samuel tòm Ramah mơ yal jơh 
ală bơta Sol neh lơh khai in. Lồc behơ̆, khai mơ Samuel lòt tus hơ Naiôt mơ ơm 
tềng hơ̆. 

19Gơs cau yal Sol in lah: “Dabit ơm tòm Naiôt tòm Rama.” 

20Behơ̆ Sol sồr cau lòt kup Dabit; mơya tòm tŭ bol khai gŏ dô mpồl cau gơnoar 
hwơr ơm đơs hwơr, gơs Samuel ntào tềng hơ̆ at bồ mpồl hơ̆; gen Hwềng Yàng 
Tom Trồ dê mù hơđang ală cau Sol neh sồr, mơ bol khai kung đơs hwơr. 

21Cau yal Sol in bơta hơ̆, gen khai sồr cau ndai tai, mơ bol khai kung đơs hwơr 
sơl. Sol sồr cau dơ̆ pe tai mơ bol khai kung đơs hwơr. 

22Lồi dut, să tòm Sol lòt hơ Ramah, mơ tus di tơrlung dờng tòm Seku. Khai lùp 
lah: “Ntềng đah Samuel mơ Dabit taih?” Gơs cau ho lah: “Ne bol khai ơm tòm 
Naiôt tòm Ramah.” 

23Behơ̆ khai lòt tus hơ Naiôt tòm Ramah. Mơya Hwềng Yàng Tom Trồ dê kung 
mù hơđang khai sơl, khai lòt bal mơ đơs hwơr jơl tus di tŭ khai tus tòm Naiôt. 

24 Khai hồ ală ào khai dê mơ đơs hwơr di đap Samuel, khai bic kuh behơ̆ jơh dô 
ngai mơ dô mang hơ̆. Gen tàng làng bol đơs lah: “Sol kung ơm tòm mpồl ală cau 
gơnoar hwơr sơl ơ?” 

I Samuel 20 

Dabit Mơ Jônathan 

1Gen Dabit dô bơh Naiôt tòm Ramah, tus mơ Jônathan mơ đơs lah: “Ñchi añ neh 
lơh taih? Tồi glài añ la ñchi taih? Ñchi añ neh tìs mơ bèp bi mơ khai jòi tơnchơt 
añ taih?” 

2Jônathan ho khai lah: “Ò di behơ̆! Bi rơp ò chơt. Bèp añ ò lơh bơta lơi dờng hala 
dềt mơ ò yal añ in git lài; ñchi bơh tài bèp añ pal pồn bơta do bơh di añ taih? Ò 
gơs tŭ lơi.” 

3Mơya Dabit kung srat să lah: “Bèp bi git loh làng lah bi kòñ gơboh di añ, mơ khai 
kơlôi is lah: ‘Bañ lòi Jônathan in git bơta do nàng moat jrùng.’ Mơya di ngan kung 
be Yàng Jehôwa kis sùm mơ kung be bi kis, gơs mìng dô cơnđòa lơm digùl añ mơ 
bơta chơt.” 

4Jônathan đơs mơ Dabit lah: “Ñchi bi kòñ añ lơh gen añ rơp lơh bi in.” 

5 Behơ̆ Dabit đơs lah: “Do, ngai hìng la ngai pơjum sa ngai Dùl Lik, añ pal nggui 
sa bal mơ bơtau; mơya lòi tĕ añ lòt nàng pồn să tòm ƀlàng jơl tus di mho ngai 
hìng nau. 

6Dilah bèp bi gŏ ò gŏ mat añ, gen đơs tĕ mơ khai lah: ‘Dabit jơh nùs dan mơ añ 
ai gơnoar khai in rê hơ Betlehem la ƀòn tòm khai dê; tài bơh gơs bơta ơn phan 
duh khoai kòp nam jơh hìu nhă khai dê tềng hơ̆.’ 

7Dilah bơtau đơs lah: ‘Niam ngan,’ gen cau duh broă bi dê rơp geh lơngap lơngai. 
Mơya dilah bơtau gơhào gơjrañ gen bi rgơi git lah bơtau neh lơh nền lơh iơh di 
añ. 

8Gen tàng, yal tơlik tĕ bơta niam lơnhơn cau duh broă bi in, bơh bi neh bơtào dô 
bơta ho bal mơ añ di đap Yàng Jehôwa. Dilah añ neh tìs glài lơi gen dan să tòm 
bi tơnchơt añ! Ñchi bơh tài jào añ tòm tê bèp bi taih?” 

9Jônathan ho lah: “Ò tŭ lơi gơs behơ̆! Dilah añ git bèp añ lơh nền kòñ lơh iơh di 
bi gen añ ò yal bi in git ơ?” 

10Dabit lùp lah: “Ñcau rơp yal añ in git dilah bèp bi ho wơl jơnau kràñ cê mơ bi 
taih?” 

11Jônathan đơs mơ Dabit lah: “Bol he lòt tĕ tus tòm ƀlàng.” Behơ̆ bàr nă bol khai 
lik lòt bal tus tòm ƀlàng. 

12Gen Jônathan đơs mơ Dabit lah: “Dan Jehôwa Yàng Tom Trồ Israel dê lơh cơng 
lah añ lơh nền rơp jòi git nùs bèp añ jê kung tòm jơ do ngai hìng nau. Dilah khai 
yal tơlik niam gơwèt mơ bi gen añ rơp ò sồr cau yal bi in git. 

13Mơya dilah bèp añ gơs nùs kòñ lơh iơh di bi, gen dan Yàng Jehôwa lơh iơh 
rmơh rlau jơh di añ dilah añ ò ai bi in git mơ sồr bi dô pleh lơngap lơngai. Dan 
Yàng Jehôwa ơm bal mơ bi kung be Kơnràñ neh ơm bal mơ bèp añ. 

14Dilah añ gam kis, dan ràng tơlik añ in bơta kòñ gơboh kơ̆ dơn ò tŭ lơi tòmgơl 
Yàng Jehôwa dê; mơya dilah añ chơt, 

15 dan bañ tŭ lơi pơndut bơta kòñ gơboh kơ̆ dơn bi dê gơwèt hơ hìu nhă añ jê, 
hala bulah tòm tŭ Yàng Jehôwa neh pơndut jơh ală cau sò tơm Dabit dê bơh 
hơđang plai ù.” 

16Behơ̆ Jônathan lơh dô bơta ho bal mơ hìu Dabit mơ đơs lah: “Dan Yàng Jehôwa 
sal tê di ală cau sò tơm Dabit dê.” 

17Jônathan sồr Dabit lơh nền dô dơ̆ tai jơnau ho bal khai dê tòm bơta kòñ gơboh 
di khai, tài bơh khai kòñ gơboh di Dabit be să tòm he. 

18Lồc behơ̆ Jônathan đơs lah: “Ngai hìng la ngai pơjum sa ngai Dùl Lik, bơta siơ̆u 
mat bi cau rơp gŏ tài bơh tiah nggui bi dê lòi gòi. 

19Ngai hìng nau, bi lòt tus tĕ di tiah bi neh pồn să lài òr, mơ gơn añ rềp di pơnai 
lŭ Ejel. 

20Añ rơp pañ pe nơm kam hơ gah pơnai lŭ hơ̆ gơlơh kung be añ pañ di dô nơm 
tơnggu. 

21Gen añ rơp sồr dô nă cau kơnòm mơ đơs lah: ‘Lòt tĕ jòi ală kam.’ Dilah añ đơs 
mơ khai lah: ‘Ne, ală kam gơ ơm đah do mê dê, cèng tĕ hơ do,’ gen bi tus tĕ tài 
bơh di ngan kung be Yàng Jehôwa kis sùm, bi geh lơngap lơngai, ò gơs bơta lơi 
pal rngòt. 

22Mơya dilah añ đơs mơ cau kơnòm hơ̆ lah: ‘Ne, ală kam ơm đah ne mê dê,’ gen 
bi pal lòt tĕ tài bơh Yàng Jehôwa sồr bi lòt tiah ndai. 

23Ai bơh bơta bi mơ añ neh tòmbơyai bal, dan kah tĕ lah gơs Yàng Jehôwa lơh 
cơng digùl bi mơ añ jơl tus sùm sùm.” 

24Behơ̆ Dabit pồn să tòm ƀlàng, tòm tŭ tus di ngai pơjum sa ngai Dùl Lik gen 
bơtau nggui nàng sào. 

25Bơtau nggui di cơnòng khai òs nggui di gah dơrñang, tòm toh mat mơ Jônathan, 
mơ Apner nggui di gah Sol, mơya cơnòng nggui Dabit dê lòi gòi. 

26Sol ò đơs jơnau lơi tòm ngai hơ̆ bơh khai neh kơlôi lah: “Digơlan neh gơs bơta 
lơi gơlik tus di Dabit lơh khai in ò goh nàng pơjum sa, ngan la khai ò goh.” 

27Mơya tus ngai hìng la ngai bàr tòm kơnhai, tiah Dabit gam lòi gòi. Gen Sol đơs 
mơ Jônathan kòn klau khai dê lah: “Ñchi bơh tài kòn klau Jese ò tus sào tòm ngai 
òr kung be tòm ngai do taih?” 

28Jônathan ho lah: “Dabit neh jơh nùs dan mơ añ ai gơnoar khai in rê hơ 
Betlehem. 

29Khai đơs lah: ‘Ai tĕ añ in lòt tài bơh hìu nhă añ gơs bơta ơn phan duh khoai 
tòm ƀòn hơ̆, mơ bi añ neh ai jơnau sồr añ pal gơs mat tềng hơ̆. Dilah añ geh bơta 



543 

 

 
Sră Goh 

© 2018, United Bible Societies. 
  

 

 

nđàc di đap bi, dan ai añ in lòt nàng tìp mat mơ ală bi añ jê.’ Tài bơh hơ̆ tàng khai 
ò tus hơ cơnòng sào bơtau dê.” 

30Sol gơhào gơjrañ ngan di Jônathan mơ đơs mơ khai lah: “Ơ kòn klau cau ùr iơh 
bơsak mơ jak sòdră ne! Añ ò di ò git mê neh sac rwah kòn klau Jese mơ lơh ƀàssìl 
să tòm mê in bal mơ mè deh mê dê ò ơ? 

31Bơh nđò jŏ kòn klau Jese gam kis tòm ù do kàr lơi gen mê bal mơ gơnoar at bồ 
lơgar mê dê kung ò geh bơtào kơ̆. Behơ̆ sồr tĕ cau cèng khai tus hơ añ, bơh khai 
pal chơt!” 

32Jônathan lùp bèp khai lah: “Ñchi bơh tài khai pal kong tơnchơt taih? Ñchi bơta 
khai neh lơh taih?” 

33Mơya Sol tơng tà nàng tơnchơt Jônathan. Gen khai neh git lah bèp khai kòñ 
tơnchơt Dabit. 

34Jônathan ñă bơh di cơnòng sa mơ gơjrañ ngan, mơ ò sa tòm ngai bàr kơnhai 
hơ̆, bơh khai moat jrùng bơh Dabit, mơ tài bơh bèp khai neh lơh ƀàssìl ƀàsso 
khai in. 

35Àng drim hìng, Jônathan lik lòt tòm ƀlàng nàng tìp mat mơ Dabit. 

36Khai đơs mơ cau kơnòm hơ̆ lah: “Ntoat tĕ jòi ală kam añ pañ.” Tòm tŭ cau 
kơnòm ntoat gen Jônathan pañ dô nơm kam rlau hơđap cau kơnòm. 

37Tòm tŭ cau kơnòm neh tus di tiah gơs kam Jônathan neh pañ, gen Jônathan ai 
sap dờng đơs mơ cau kơnòm lah: “Kam ò di ơm đah ne mê dê ò ơ?” 

38Gen Jônathan đơs dờng lah: “Mhar tĕ! Lòt mhar tĕ! Bañ ơm dơh wơl!” Cau 
kơnòm dòñ ală kam mơ rê wơl hơ cau tòm khai dê. 

39Mơya cau kơnòm ò git ñchi bơh jơh ală bơta hơ̆, mìng Jônathan mơ Dabit git 
bơta neh rơndap hơ̆. 

40Gen Jônathan ai ală phan tòmlơh khai dê cau kơnòm hơ̆ in, mơ đơs lah: “Lòt tĕ, 
cèng brê ală phan do tòm ƀòn.” 

41Tơnơ̆ mơ tŭ cau kơnòm neh lòt rau, Dabit ñă bơh di đah hơđơm pơnai lŭ mơ 
tơmbic să pe dơ̆ di đap Jônathan, blup mat tòm ù. Gen bol khai tòmkoar mơ gơp 
mơ ñìm bal, mơya Dabit ñìm oă rlau. 

42Gen Jônathan đơs mơ Dabit lah: “Lòt tĕ lơngap lơngai, bơh bol he neh ai 
sơnđan Yàng Jehôwa mơ srat să tòmho lơh yô bal mơ gơp lah: ‘Yàng Jehôwa lơh 
cơng digùl bi mơ añ, mơ digùl kòn sau añ mơ kòn sau bi dê sùm sùm.’” 

43Dabit ñă lòt, mơ Jônathan rê mut tòm ƀòn. 

I Samuel 21 

Dabit ơm tòm Nop 

1 Dabit lòt hơ Nop tus hơ cau gơnoar ơn phan duh khoai Ahimelek. Ahimelek 
rơm să rngòt tòm tŭ tìp Dabit, mơ lùp lah: “Ñchi bơh tài ồng lòt is dô nă, mơ ò 
gơs dô nă cau lơi lòt mơ ồng taih?” 

2Dabit ho Ahimelek la cau gơnoar ơn phan duh khoai lah: “Cau bơtau neh sồr añ 
lơh dô nơm broă mơ neh đơs mơ añ lah: ‘Bañ lòi dô nă cau lơi in git bơh broă añ 
sồr mê mơ bơh jơnau sồr mbe kòñ lơh broă hơ̆.’ Ai pơnah ală cau añ jê gen añ 
neh sồr bol khai tìp mat mơ añ tòm dô bă tiah ne. 

3Tŭ do ñchi phan ồng gơs tềng do taih? Dan ai añ in pram nơm piang lă hala phan 
lơi ồng geh.” 

4Mơya cau gơnoar ơn phan duh khoai ho Dabit lah: “Añ ò gơs piang lă òs tềng do 
ò, bulah behơ̆ añ gơs piang lă neh ơn hơđang cơnòng duh khoai; dilah ală cau 
klau ồng dê neh ò tus mơ cau ùr gen sa di.” 

5Dabit ho lah: “Ngan la ală cau ùr neh ơm ngài mơ bol hi bơh di tŭ añ lik lòt. Să 
jan ală cau klau la sàng goh bulah geh sồr lơh broă òs gơ dê. Gen tàng tòm ngai 
do bol khai sơlo gơs sàng goh rlau tai!” 

6 Behơ̆ cau gơnoar ơn phan duh khoai ai khai in piang lă sàng goh tài bơh tềng 
hơ̆ ò gơs piang lă lơi ndai rlau mơ piang lă ơn pơdơng duh khoai, mơ cau neh tă 
bơh di đap Yàng Jehôwa nàng ơn piang lă pa tòm ngai hơ̆. 

7Tŭ hơ̆ gơs dô nă tòm mpồl cau duh broă Sol dê ơm tềng hơ̆, gơkòl ơm wơl di 
đap Jehôwa, sơnđan khai la Dôek, cau Edôm, la cau at bồ ală cau ê belàt Sol dê. 

8Dabit lùp Ahimelek lah: “Ồng gơs dô nơm tà hala dô nơm đào lơi tềng do sơl? 
Añ ò cèng đào añ jê hala phan tòmlơh lơi ndai tài bơh broă cau bơtau dê jal ngan.” 

9 Cau gơnoar ơn phan duh khoai ho lah: “Tềng do gơs đào Gôliat dê la cau 
Philistin mơ ồng neh tơnchơt tòm thòng Elah, gơ geh pùt mơ bài ơn đah ngkòi 
ephot. Dilah ồng kòñ ngui gơ gen ai tĕ; tềng do ò gơs đào lơi ndai rlau mơ gơ.” 
Dabit đơs lah: “Ò gơs đào lơi ndai ndròm be gơ, ai tĕ gơ añ in.” 

Dabit dô pleh tòm Gat 
10Tòm ngai hơ̆ Dabit dô pleh bơh di Sol mơ lòt tus hơ Akis bơtau Gat dê. 

11 Mơya ală cau duh broă Akis dê đơs mơ khai lah: “Do ò di la Dabit bơtau lơgar 
dê ò ơ? Khai ò di la cau mơ bol khai neh đơs chò tòm tŭ tòmya lah: ‘Sol neh 
tơnchơt oă rbô, mơ Dabit neh tơnchơt oă jơt rbô’ ò ơ?” 

12 Dabit ơn ală jơnau hơ̆ tòm nùs khai mơ rngòt ngan di Akis bơtau Gat dê. 

13 Behơ̆ khai lơh be cau ndai di đap bol hơ̆; khai lơh tànggơ kung be cau sơnrang, 
tòm tŭ khai ơm di đap bol khai. Khai cih hơđang ală mpồng ƀòn dờng mơ lòi dà 
diau gơhòr di sơnò tềp khai dê. 

14Akis đơs mơ ală cau duh broă khai dê lah: “Sền tĕ di cau ne! Khai la cau lu 
sơnrang! Ñchi bơh tài bol mê neh lam khai tus hơ añ taih? 

15Añ siơ̆u cau sơnrang sơl ơ? Mơ bol mê cèng cau do tus tềng do nàng kơnhơl 
sơnrang di đap añ taih? Cau do pal mut tòm hìu añ ơ?” 

I Samuel 22 

Dabit tòm Adulam mơ Mispa 
1Dabit lik bơh tiah hơ̆ mơ dô pleh hơ rgồng lŭ Adulam. Tòm tŭ ală bi khai mơ hìu 
nhă bèp khai dê neh kơno bơh bơta hơ̆ gen bol khai mù tus hơ khai tềng hơ̆. 

2Jơh ală cau tìp bơta gơlòng bòl glar hala jơh ală cau gơkòl dồs hala jơh ală cau 
ò hừh nùs lòt tus ơm bal mơ khai, mơ khai gơlik gơs cau lam bồ bol hơ̆. Ală cau 
ơm bal mơ khai pơgap poan rhiang nă. 

3Bơh tềng hơ̆ Dabit lòt tus hơ Mispa tòm lơgar Môap. Khai đơs mơ bơtau Môap 
lah: “Dan ai gơnoar mè bèp añ in tus ơm bal mơ bơtau, jơl tus di tŭ añ git ñchi 
bơta Yàng Tom Trồ rơp lơh añ in.” 

4Behơ̆ Dabit lòi bol khai ơm bal mơ bơtau Môap, mơ bol khai ơm bal mơ bơtau 
hơ̆ jơh tŭ Dabit ơm tòm theng kơ̆ cê. 

5Gen cau gơnoar hwơr Gat đơs mơ Dabit lah: “Bañ ơm tòm theng do; lik lòt tĕ 
tus hơ lơgar Juda.” Behơ̆ Dabit lik mơ lòt tus tòm brê Heret. 

Sol tơnchơt ală cau gơnoar ơn phan duh khoai tòm Nop 
6Sol kơno lah Dabit mơ ală cau khai dê neh ơm tiah lơi. Tŭ hơ̆ Sol ơm hơđang 
dòr Gibea, nggui tòm tiah mƀur dô đòm chi nho rề, at tà tòm tê, mơ gơs jơh ală 
cau duh broă khai dê ntào gùt dar khai. 

7Sol đơs mơ bol khai lah: “Ơ ală cau Benjamin, tŭ do iat tĕ! Ngan sơl la kòn klau 
Jese dê rơp ai jơh ală bol mê in ală ƀlàng sre bal mơ ală suơn ño ơ? Ngan sơl la 
khai rơp bơtào jơh ală bol mê gơs ală kwang at bồ rbô nă mơ ală kwang at bồ 
rhiang nă ơ? 

8Ngan sơl la tài bơh hơ̆ tàng jơh ală bol mê tòmbơyai òm jòi kai gơrmơ̆i tòmdră 
mơ añ? Ò gơs dô nă cau lơi ai añ in git tòm tŭ kòn klau añ bơtào bơta ho bal mơ 
kòn klau Jese dê. Ò gơs dô nă cau lơi tòm bol mê kơlôi bơh añ mơ yal añ in git 
kòn klau añ jê neh chồl bơtrut cau duh broă añ kơp òm nàng brồ lơh añ kung be 
khai lơh tòm ngai do.” 

9 Mơya Dôek cau Edôm ơm ntào bal mơ ală cau duh broă Sol dê đơs lah: “Añ neh 
gŏ kòn klau Jese lòt tus hơ Ahimelek kòn klau Ahitup tòm Nop. 

10Ahimelek hòi lùp Yàng Jehôwa khai in, kung neh ai khai in phan ngui sa bal mơ 
đào Gôliat dê la cau Philistin.” 

11Gen cau bơtau sồr hòi Ahimelek, kòn klau Ahitup bal mơ jơh hìu nhă bèp khai 
dê la ală cau gơnoar ơn phan duh khoai tòm Nôp, mơ jơh tơl nă bol khai lòt tus 
hơ bơtau. 

12Sol đơs lah: “Ơ kòn klau Ahitup, iat tĕ do.” Khai ho lah: “Do añ, ơ cau tòm.” 

13Sol đơs mơ khai lah: “Ñchi bơh tài mê neh bơyai òm jòi bơta tòmdră mơ añ, 
mê bal mơ kòn klau Jese dê, mê neh ai khai in piang lă mơ dô nơm đào, mơ neh 
hòi lùp Yàng Jehôwa khai in nàng khai tòmdră mơ añ mơ kơp brồ lơh añ be khai 
neh lơh tòm ngai do taih?” 

14Gen Ahimelek ho cau bơtau lah: “Digùl ală cau duh broă bơtau dê, ñcau la cau 
dòn song kung be Dabit cau bơrtơu, cau kwang at bồ mpồl ling sền gàr bơtau, 
mơ geh ki ngàm tòm hìu nhă bơtau dê taih? 

15Ngai hơ̆ la dơ̆ sơnròp añ hòi lùp Yàng Tom Trồ khai in sơl ơ? Ngan la ò di behơ̆ 
ò! Dan bơtau bañ tuh glài di añ la cau duh broă bơtau dê hala di hìu nhă bèp añ 
jê bơh cau duh broă bơtau dê ò git dô êt lơi bơh jơh ală bơta do.” 

16Mơya cau bơtau đơs lah: “Ơ Ahimelek, ngan mê rơp chơt, mê bal mơ jơh ală 
cau tòm hìu nhă bèp mê dê.” 

17Gen bơtau ai jơnau sồr ală cau ling sền gàr ơm di gah khai mơ đơs lah: “Wèt tĕ 
mơ tơnchơt ală cau gơnoar ơn phan duh khoai Yàng Jehôwa dê tài bơh bol khai 
kung ơm bal mơ Dabit. Bol khai git Dabit dô, mơ ò yal añ in git.” Mơya ală cau 
duh broă bơtau dê ò bài pò tê tơnchơt ală cau gơnoar ơn phan duh khoai Yàng 
Jehôwa dê. 

18Gen cau bơtau ai jơnau sồr Dôek mơ đơs lah: “Mê wèt mơ tơnchơt tĕ ală cau 
gơnoar ơn phan duh khoai hơ̆.” Behơ̆ Dôek cau Edôm wèt mơ tơnchơt ală cau 
gơnoar ơn phan duh khoai. Tòm ngai hơ̆ khai tơnchơt phàm jơt pram nă cau soh 
ephot lơh mơ bài che dơmài. 

19Sol kung ai đào tơnroh Nop la ƀòn dờng ală cau gơnoar ơn phan duh khoai dê, 
tơnchơt ală cau klau mơ ală cau ùr, ală cau kơnòm dềt mơ ală oh nga, ală phan 
poan jơng, ală alàng mơ belàt tòm ƀòn hơ̆. 

20Mơya Abiatha, dô nă kòn klau Ahimelek kòn klau Ahitup dê dô klàs mơ lòt tus 
jat Dabit. 

21Khai yal wơl Dabit in git lah Sol neh tơnchơt ală cau gơnoar ơn phan duh khoai 
Yàng Jehôwa dê. 

22Gen Dabit đơs mơ Abiatha lah: “Tòm ngai hơ̆, tòm tŭ Dôek cau Edôm gơs mat 
tềng hơ̆ gen añ git ngan la khai rơp yal Sol in. Hơ̆ la tài bơh añ tàng jơh ală cau 
tòm hìu bèp mê dê neh kong chơt. 

23Ơm tĕ mơ añ, bañ rngòt, cau jòi tơnchơt mê kung jòi tơnchơt añ sơl. Ơm mơ 
añ gen mê rơp geh lơngap lơngai.” 

I Samuel 23 

Dabit dong tă Keila 
1Tŭ hơ̆ Dabit kơno cau yal lah: “Cau Philistin tòmlơh tòmdră mơ Keila mơ phà 
kơñau ală làn jă kòi.” 

2Dabit hòi lùp Yàng Jehôwa lah: “Añ pal lòt brồ lơh ală cau Philistin do sơl?” Yàng 
Jehôwa ho lah: “Lòt tĕ brồ lơh cau Philistin mơ dong tă Keila.” 

3Mơya ală cau klau jat Dabit đơs mơ khai lah: “Sền do, bol he ơm tòm Juda kung 
rngòt rau; dilah bol he lòt tus hơ Keila nàng tòmdră mơ ală mpồl ling cau 
Philistin dê gen sơlo rngòt rlau tai!” 

4Gen Dabit hòi lùp Yàng Jehôwa tai mơ Yàng Jehôwa ho khai lah: “Mù tĕ hơ Keila, 
bơh añ rơp jào cau Philistin tòm tê mê dê.” 

5Behơ̆ Dabit mơ ală cau klau jat khai mù hơ Keila tòmlơh mơ cau Philistin, mơ 
kup ală phan poan jơng bol khai dê, mơ lơh cau Philistin in kong alah kơnjơ̆ ngan 
mơ dong tă làng bol ơm tòm Keila. 

6Tòm tŭ Abiatha kòn klau Ahimelek dô pleh tus hơ Dabit tòm Keila, khai neh 
cèng bal dô nơm ephot tòm tê khai dê. 

Sol ting jat Dabit 
7Gơs cau yal Sol in git lah Dabit neh lòt tus hơ Keila gen Sol đơs lah: “Yàng Tom 
Trồ neh jào khai tòm tê añ, bơh Dabit neh krơ̆ să tòm khai tòm tŭ mut tòm dô 
nơm ƀòn dờng gơs mpồng mơ kơrnal kal wơl.” 

8Mơ Sol hòi pơjum jơh ală mpồl ling tòmlơh khai dê mù tus hơ Keila mơ gơrwàng 
Dabit mơ jơh ală cau khai dê. 

9Tòm tŭ Dabit git Sol neh bơtào kai gơrmơ̆i iơh nàng tòmdră mơ khai, gen khai 
đơs mơ cau gơnoar ơn phan duh khoai Abiatha lah: “Cèng tĕ ephot hơ do!” 

10Dabit đơs lah: “Ơ Jehôwa Yàng Tom Trồ Israel dê, cau duh broă Kơnràñ neh 
kơno lah Sol lơh nền lòt hơ Keila nàng tơnroh ƀòn dờng tài bơh añ. 

11Làng bol Keila rơp jào añ tòm tê Sol sơl ơ? Sol rơp mù hơ do jat be cau duh 
broă Kơnràñ dê neh kơno sơl? Ơ Jehôwa Yàng Tom Trồ Israel dê, añ rac dan mơ 
Kơnràñ, dan yal cau duh broă Kơnràñ in.” Mơ Yàng Jehôwa đơs lah: “Khai rơp 
mù.” 

12Gen Dabit lùp tai lah: “Ală cau klau Keila rơp jào añ mơ ală cau añ jê tòm tê Sol 
sơl ơ?” Yàng Jehôwa ho lah: “Bol khai rơp jào bol mê.” 

13Behơ̆ Dabit bal mơ ală cau jat khai pơgap prau rhiang nă, lik bơh Keila mơ bol 
khai kư̆ lòt tus hơ tiah lơi bol khai rgơi lòt. Tòm tŭ Sol kơno yal lah Dabit neh dô 
pleh bơh di Keila, gen khai gơplơ̆ nùs ò ting jat tus tềng hơ̆. 

14Dabit ơm tòm ală tiah kơ̆ cê ƀlàng ngềt ngơt dê, tòm tiah kơh mơnơm ƀlàng 
ngềt ngơt Jip dê. Sol ting jat khai kòp ngai, mơya Yàng Jehôwa ò jào khai tòm tê 
Sol dê. 

15Dabit ơm tòm ƀlàng ngềt ngơt Jip dê tòm Hôres, tòm tŭ khai git lah Sol neh lik 
lòt nàng jòi tơnchơt khai. 

16Jônathan kòn klau Sol dê lòt tus hơ Dabit tòm Hôres nàng chồl nùs khai geh 
pràn kơldang tòm Yàng Jehôwa. 

17Khai đơs mơ Dabit lah: “Bañ rngòt, bơh tê bèp añ la Sol rơp ò bàn bi. Bi rơp lơh 
gơs bơtau at bồ Israel, mơ añ rơp gơs kwang at bồ dơ̆ bàr tơnơ̆ mơ bi. Bèp añ jê 
Sol kung git bơta do behơ̆ sơl.” 

18 Bàr nă bol khai bơtào gơs bơta ho bal di đap Yàng Jehôwa. Dabit ơm wơl tòm 
Hôres mơ Jônathan rê hìu. 

19 Cau Jip guh tus hơ Sol tòm Gibea mơ đơs lah: “Dabit ơm pồn să digùl bol hi 
tòm ală tiah kơ̆ cê tòm Hôres, hơđang dòr Hakila đah đơm Jesimôn ò ơ? 

20Tŭ do, ơ bơtau, tŭ lơi bơtau kòñ mù gen mù tĕ; mơ pơnah bol hi gen rơp jào 
khai tòm tê bơtau.” 

21Sol đơs lah: “Dan Yàng Jehôwa ai lơngai bol mê in, bơh bol mê neh yal tơlik 
bơta nđàc sơngit di añ! 

22Lòt tĕ lơh nền cê dô dơ̆ tai, jòi tĕ nền nàng git ntềng đah khai ơm mơ ñcau neh 
gŏ khai tềng hơ̆, cau yal añ in lah khai lac lèo ngan. 

23Jòi sền tĕ gùt dar jơh ală tiah pồn să mơ khai ơm pồn, mơ rê wơl yal nền cê añ 
in. Gen añ rơp lòt bal mơ bol mê; mơ dilah khai ơm tòm lơgar, gen añ rơp jòi bàn 
khai digùl jơh ală oă rbô nă Juda dê.” 

24Behơ̆ bol khai ñă lòt tus hơ Jip lài mơ Sol. Tŭ hơ̆ Dabit mơ ală cau khai dê ơm 
tòm ƀlàng ngềt ngơt Maôn, tòm Araba đah đơm Jesimôn. 

25Sol mơ ală cau khai dê lòt jòi Dabit. Cau yal Dabit in git bơta hơ̆, gen khai mù 
tus hơ pơnai lŭ dờng mơ ơm tòm ƀlàng ngềt ngơt Maôn. Tòm tŭ Sol kơno bơta 
hơ̆ gen khai ting jat Dabit tòm ƀlàng ngềt ngơt Maôn. 

26Sol lòt rò đah do mơnơm, ai Dabit mơ ală cau khai dê lòt đah ne mơnơm, Dabit 
sơrbac sơrbang dô bơh dê Sol. Tòm tŭ Sol mơ ală mpồl ling khai dê tus rềp di 
Dabit nàng kup khai. 

27Gen gơs dô nă cau kong sồr lòt tus hơ Sol mơ đơs lah: “Dan tus mhar, cau 
Philistin neh tus phà tòmpìt lơgar.” 

28Behơ̆ Sol sang lòi bơta ting jat Dabit, mơ lòt tòmdră mơ cau Philistin. Gen tàng 
tiah hơ̆ gen cau sơnđan tiah hơ̆ la Sela Hammalekô. 

29Gen Dabit guh bơh tềng hơ̆, mơ ơm tòm theng kơ̆ cê Engedi. 

I Samuel 24 

Dabit ò tơnchơt Sol 
1Tơnơ̆ mơ tŭ Sol rê wơl bơh ting jat cau Philistin, gen gơs cau yal khai in lah: 
“Dabit ơm tòm ƀlàng ngềt ngơt Engedi.” 

2Gen Sol lam pe rbô nă cau geh sac rwah bơh digùl jơh làng bol Israel mơ lik lòt 
jòi Dabit mơ ală cau khai dê rềp di ală Lŭ Be Brê dê. 

3Khai tus hơ ală wàng belàt ơm di gah gùng. Tềng hơ̆ gơs dô nơm rgồng lŭ mơ 
Sol mut tòm hơ̆ nàng jă brê. Dabit mơ ală cau jat khai ơm tòm tiah lồi dut rgồng 
lŭ hơ̆ dê. 

4Ală cau jat Dabit đơs mơ khai lah: “Do la ngai bơh bơta hơ̆ mơ Yàng Jehôwa neh 
đơs mơ ồng lah: ‘Añ rơp jào phi cau sò tơm mê dê tòm tê mê nàng mê lơh di khai 
bơta lơi gơlơh niam mê in.’” Gen Dabit lòt òm tus mơ kơñau koh mum tiang ào 
jrùh Sol dê. 

5Tơnơ̆ mơ hơ̆ tòm nùs nhơm Dabit dê gơkòl lah pơrhơng, tài bơh khai neh koh 
mum tiang ào jrùh Sol dê. 

6 Khai đơs mơ ală cau jat khai lah: “Dan Yàng Jehôwa bơkơ̆u añ lơh bơta do di 
cau tòm añ jê, la cau Yàng Jehôwa bong mơñà, hala pò tê tòmdră mơ khai, bơh 
khai la cau neh geh Yàng Jehôwa bong mơñà.” 

7Behơ̆ Dabit lah pơrhơng ală cau khai dê dô bă kràñ cê, mơ ò ai gơnoar bol khai 
brồ lơh Sol. Gen Sol ñă lik bơh rgồng lŭ mơ lòt gùng khai dê. 

8Tơnơ̆ hơ̆, Dabit lik bơh di rgồng lŭ, hòi Sol mơ đơs lah: “Ơ bơtau la cau tòm añ 
jê!” Tòm tŭ Sol wơlke sền đah ngkòi khai dê gen Dabit tơmbic să blup mat di ù 
mơ khoai. 

9Dabit đơs mơ Sol lah: “Ñchi bơh tài bơtau iat jơnau cau đơs lah: ‘Dabit jòi bơta 
nàng lơh iơh di bơtau taih’? 

10Ngai do bơtau neh gŏ mơ mat tòm he dê mbe Yàng Jehôwa neh jào bơtau tòm 
tê añ tòm rgồng lŭ, mơ gơs cau chồl añ tơnchơt bơtau mơya añ neh lòi bơtau in 
kis, mơ đơs lah: ‘Añ ò pò tê tòmdră mơ cau tòm añ jê tài bơh bơtau la cau neh 
geh Yàng Jehôwa bong mơñà.’ 

11Do, ơ bèp, sền tĕ dô pet ào jrùh bèp dê tòm tê añ! Bơh ngan lah añ neh koh dô 
pet di mum tiang ào jrùh bèp dê, mơ añ ò tơnchơt bèp, tŭ do bèp pal git loh añ ò 
tìs hala ò gơs glài tòmdră. Añ ò tìs glài tòmdră mơ bèp, bulah bèp neh jòi mòc añ 
mơ kòñ tơnroh bơta kis añ. 

12Dan Yàng Jehôwa cahrña digùl bèp mơ añ mơ dan Yàng Jehôwa sal tê añ in bơh 
bơta tìs mơ bèp neh lơh di añ, mơya tê añ rơp ò tòmdră mơ bèp. 

13Kung be dô jơnau pơnđik cau yau dê đơs lah: ‘Ală broă lơh iơh bơsak gơlik bơh 
ală cau iơh bơsak,’ mơya tê añ rơp ò tòmdră mơ bèp. 

14 Bơtau Israel neh lik nàng tòmdră mơ ñcau taih? Bèp ting jat ñcau taih? Ting 
jat dô nơm so chơt ơ? Ting jat dô nơm sai so ơ? 

15Gen tàng dan Yàng Jehôwa cahrña mơ lơh nền digùl bol he. Dan Kơnràñ sền gŏ 
bơta hơ̆ mơ dong tò broă añ jê; dan Kơnràñ ơm đah mơ añ tòmdră mơ bèp.” 

16Tòm tŭ Dabit neh sir đơs ală jơnau hơ̆ mơ Sol; gen Sol lùp lah: “Ơ Dabit kòn añ, 
hơ̆ ngan sơl la sap đơs kòn dê?” Gen Sol ñìm dờng ngan. 

17Lồc behơ̆ khai đơs mơ Dabit lah: “Mê la song ring rlau mơ añ; mê neh lơh niam 
gơwèt mơ añ, mơya añ neh lơh iơh gơwèt mơ mê. 

18Ngai do mê neh yal tơlik añ in bơta niam mê neh lơh gơwèt mơ añ; hơ̆ la mê 
neh ò tơnchơt añ tòm tŭ Yàng Jehôwa neh jào añ tòm tê mê. 

19Bơh cau lơi neh bàn cau sò tơm khai dê mơ sồr cau sò tơm hơ̆ in lòt lơngap 
lơngai sơl ơ? Dan Yàng Jehôwa ai bơta niam mê in bơh mê neh lơh niam gơwèt 
mơ añ tòm ngai do. 

20Tŭ do añ git nền ngan la mê rơp gơs bơtau at bồ, mơ lơgar Israel rơp geh bơtào 
kơ̆ tòm tê mê. 

21Tŭ do ai tĕ sơnđan Yàng Jehôwa mơ srat să tòmho mơ añ lah mê rơp ò tơnroh 
kòn sau jơi bơtiàn añ jê, mơ mê rơp ò tơnroh sơnđan añ bơh di hìu bèp añ jê.” 

22Dabit srat să tòmho bơta hơ̆ mơ Sol. Gen Sol rê hìu, mơya Dabit mơ ală cau 
khai dê guh rê hơ theng kơ̆ cê khai dê. 

I Samuel 25 

Dabit, Nabal mơ Abigail 
1Tŭ hơ̆ Samuel sang rài, jơh Israel pơjum ñìm ƀồc mơ tơp khai tòm ƀòn khai dê 
tòm Ramah. Gen Dabit ñă mù hơ ƀlàng ngềt ngơt Maan. 

2Gơs dô nă cau tòm Maan mơ gơs sre brê tòm Karmel, la cau pas gơs ngan. Khai 
gơs dô rbô be mơ pe rbô belàt, mơ khai ơm siat sơnò belàt tòm Karmel. 

3Sơnđan khai la Nabal, mơ sơnđan bau ùr khai dê la Abigail. Cau ùr hơ̆ la jak chài 
mơ hàng mơnĕ, mơya bau klau khai dê la kră kơldang mơ sềt pơniă, khai gơrê 
bal mơ jơi bơtiàn Kalep dê. 

4Tòm tŭ Dabit ơm tòm ƀlàng ngềt ngơt, khai kơno la Nabal ơm siat sơnò belàt 
khai dê. 

5Behơ̆ khai sồr jơt nă cau pơnu mơ đơs mơ bol khai lah: “Guh tĕ hơ Nabal tòm 
Karmel, mơ ai sơnđan añ lùp còp niam să khai. 

6Đơs tĕ mơ khai be do: ‘Dan lơngap lơngai ồng in, lơngap lơngai hìu nhă ồng in, 
mơ lơngap lơngai hơđang jơh ală phan ồng neh gơs! 

7Añ kơno tŭ do ồng siat sơnò belàt, ală cau ê belàt ồng dê neh ơm mơ bol hi, bol 
hi neh ò lơh iơh di bol khai, mơ bol khai ò roh phan lơi tòm jơh ală tŭ bol khai 
ơm tòm Karmel. 

8Lùp tĕ ală cau dong broă ồng dê, gen bol khai rơp yal ồng in. Gen tàng lòi ală cau 
pơnu añ jê geh bơta nđàc di đap ồng, bơh bol hi neh tus tòm ngai pơjum sa. Dan 
pà ală cau dong broă ồng in mơ kòn klau ồng in la Dabit phan lơi ồng gơs tòm 
tê.’” 

9Tòm tŭ ală cau Dabit sồr lòt neh tus, bol khai ai sơnđan Dabit mơ đơs mơ Nabal 
ală jơnau hơ̆, mơ bol khai ơm gơn. 

10Nabal ho mơ ală cau dong broă Dabit lah: “Ñcau la Dabit? Ñcau la kòn klau 
Jese? Ngai do gơs oă cau dong broă neh dô bơh ală cau tòm bol khai dê. 

11Añ pal ai piang lă mơ dà mơ poac mơ añ neh rcang ală cau siat sơnò belàt añ 
jê nàng ai ală cau ò git tus bơh di tiah lơi taih?” 

12Behơ̆ ală cau Dabit dê wơlke mơ rê, tŭ neh rê gen bol khai yal wơl jơh ală jơnau 
hơ̆. 

13Dabit đơs mơ ală cau khai dê lah: “Kơt tĕ đào bol mê dê!” Behơ̆ bol khai kơt 
đào bol khai dê, mơ Dabit kơt đào khai dê sơl. Gơs pơgap poan rhiang nă cau lòt 
bal mơ Dabit, mơ bàr rhiang ơm wơl bal mơ ală phan mơna. 

14Mơya gơs dô nă cau duh broă neh yal wơl Abigail, la bau ùr Nabal in lah: “Dabit 
neh sồr ală cau khai dê tus bơh ƀlàng ngềt ngơt nàng lùp còp cau tòm he dê, 
mơya cau tòm he dê ai jơnau bơrsèl tơnhial ho wơl bol khai. 

15Mơya ală cau hơ̆ gơwèt niam ngan mơ bol hi, bol khai ò lơh iơh di bol hi, mơ 
tòm jơh ală tŭ tơngai bol hi ơm tòm ală ƀlàng rềp bal mơ bol khai, bol hi ò gŏ roh 
dô nơm phan lơi. 

16Ngai mơ mang bol khai gơlơh kung be dô nơm dơrñang bol hi in jơh ală tŭ bol 
hi ơm mơ bol khai tòm tŭ ê gàr belàt. 

17Behơ̆ tŭ do git tĕ bơta hơ̆ mơ sền sơwì ñchi mò pal lơh, bơh bơta iơh neh geh 
lơh nền tòmdră mơ cau tòm he dê mơ jơh hìu nhă khai dê. Khai ngan la dô nă 
cau gơs nùs nhơm iơh, ò gơs dô nă cau lơi rgơi đơs mơ khai.” 

18Gen Abigail sơrbac sơrbang mơ ai bàr rhiang nơm piang lă, bàr nhồng gơltau 
tơrnòm, pram nơm belàt neh lơh poac, pram thùng gar ceh, dô rhiang nơm ƀañ 
plai ño mơ bàr rhiang nơm ƀañ plai ƀal ro. Khai dap jơh hơđang ngkòi alàng 

19mơ đơs mơ ală cau dong broă khai dê lah: “Lik lòt tĕ lài mơ añ, añ rơp lòt jat 
bol mê.” Mơya khai ò yal Nabal bau khai in git. 

20Tòm tŭ Abigail hào alàng khai dê mơ mù dô nơm thòng, Dabit mơ ală cau khai 
dê mù hơ đah Abigail, mơ Abigail tòmtìp mơ bol hơ̆. 

21Mơ Dabit neh đơs lah: “Ngan bơta hơ̆ la ò kwơ añ in, bơh añ neh sền gàr ală 
phan mơna cau klau do tòm ƀlàng ngềt ngơt, tian gơs ò roh dô nơm phan lơi 
gơrê mơ khai. Khai neh ai bơta iơh tơm wơl bơta niam añ jê. 

22Dan Yàng Tom Trồ lơh gơwèt mơ Dabit oă rlau tai, dilah tus diàng drim hìng 
añ lòi gam kis dô nă cau klau lơi gơrê bal mơ khai.” 

23Tòm tŭ Abigail gŏ Dabit gen khai sơrbac sơrbang mù bơh alàng mơ tơmbic să 
blup mat tòm ù di đap Dabit. 

24Khai cùn di jơng Dabit mơ đơs lah: “Ơ kơnràñ añ jê, lòi glài hơ̆ gơtuh hơđang 
mìng dô nă añ. Dan lòi cau duh broă kơnràñ dê đơs mơ kơnràñ; dan iat tĕ ală 
jơnau đơs cau duh broă ồng dê. 

25Dan cau tòm añ jê bañ kòp cau iơh bơsak hơ̆ la Nabal. Khai ngan la tòm toh be 
sơnđan khai dê; sơnđan khai la tùl gơla, mơ bơta tùl gơla ơm bal mơ khai. Mơya 
đah mơ añ la cau duh broă kơnràñ dê, añ ò gŏ ală cau mơ cau tòm añ jê neh sồr 
lòt tus. 

26Tŭ do, ơ cau tòm añ jê, kung be Yàng Jehôwa kis sùm mơ kung be să tòm ồng 
kis sùm, tài bơh Yàng Jehôwa neh tơnruc ồng bơh glài lơh gơhòr mhàm mơ sal 
tê bơh tê tòm he dê; tŭ do lòi ală cau sò tơm ồng dê bal mơ jơh ală cau kòñ lơh 
iơh di cau tòm añ jê rơp gơlik gơs kung be Nabal. 

27Mơ lòi phan ơn do mơ cau duh broă kơnràñ dê neh cèng tus cau tòm añ in, geh 
ai pà ală cau in lòt jat kơnràñ. 

28Dan toh glài cau duh broă kơnràñ in, bơh ngan la Yàng Jehôwa rơp bơtào kơ̆ 
jơi bơtiàn cau tòm añ jê tài bơh kơnràñ tòmlơh ală bơta tòmlơh Yàng Jehôwa dê; 
mơ bơta iơh rơp ò jòi bàn tòm jơh rài kis ồng dê. 

29Dilah gơs cau lơi ting jat ồng nàng tă bơta kis ồng dê, gen bơta kis cau tòm añ 
jê rơp geh jơm gòm tòm bơta sền gàr Jehôwa Yàng Tom Trồ ồng dê tòm mpồl ală 
cau kis; mơya bơta kis ală cau sò tơm ồng dê rơp gơkòl sơrbì ngài kung be pơnai 
lŭ bơh di sơna sơrbì lŭ. 

30Tòm tŭ Yàng Jehôwa neh lơh cau tòm añ in jơh ală bơta niam mơ Kơnràñ neh 
ho mơ neh pồ bơtào cau tòm añ jê lơh gơs cau at bồ Israel, 

31gen cau tòm añ jê rơp ò gơkòl jê sồt mơ lah pơrhơng tòm nùs, tài bơh neh lơh 
gơhòr mhàm ò bồ nàng sal tê he in. Mơ tòm tŭ Yàng Jehôwa neh lơh gơlik gơs 
ală bơta niam hơ̆ cau tòm añ in, gen dan kah wơl cau duh broă ồng dê.” 

32Dabit đơs mơ Abigail lah: “Jòng ro Yàng Jehôwa la Yàng Tom Trồ Israel dê, bơh 
Kơnràñ neh sồr ai tus tìp añ tòm ngai do. 

33Dan ai in geh bơta lơngai bơh bơta kơlôi niam ai dê, mơ dan bơta lơngai ai in, 
la cau neh kơryan añ lơh gơhòr mhàm tòm ngai do, klàs bơh bơta sal tê añ in mơ 
tê tòm añ jê. 

34Bơh di ngan kung be Yàng Jehôwa la Yàng Tom Trồ Israel dê kis, la Bơtau neh 
kơryan añ lơh iơh di ai, dilah ai neh ò mhar lòt tus tìp mat mơ añ, gen tus àng 
drim hìng ò gơs dô nă cau klau lơi gam kis bal mơ Nabal.” 

35Gen Dabit dòp bơh di tê Abigail ală phan mơ khai neh cèng Dabit in, mơ đơs 
lah: “Ai rê hìu tĕ lơngap lơngai. Añ neh iat ală jơnau ai đơs mơ dòp jơnau ai dan.” 

36Tòm tŭ Abigail rê tus hơ Nabal; Nabal bơñul oă ngan, ơm ñô sa tòm hìu khai 
dê be bơta ñô sa dờng cau bơtau dê. Nùs Nabal dê hòn chò ngan tòm khai. Behơ̆ 
Abigail ò đơs jơnau lơi mơ khai jơl tus di ngai hìng. 

37Gen tòm àng drim hìng, tòm tŭ Nabal neh rài bơñul, bau ùr khai yal wơl khai 
in jơh ală bơta hơ̆, gen Nabal chơt kơng tòm nùs mơ khai gơlik gơs kung be lŭ. 

38Pơgap tòm jơt ngai tơnơ̆ gen Yàng Jehôwa lơh Nabal, mơ khai chơt. 

39Tòm tŭ Dabit kơno Nabal neh chơt, gen khai đơs lah: “Jòng ro Yàng Jehôwa neh 
cahrña bơh Nabal neh sền òsơp dê añ, Kơnràñ neh kơryan cau duh broă Kơnràñ 
dê klàs bơh di bơta lơh tìs, mơ neh lơh bơta tìs Nabal dê tuh wơl hơđang bồ tòm 
khai dê.” Gen Dabit sồr đơs mơ Abigail, dan lùp bau mơ khai. 

40Tòm tŭ ală cau duh broă Dabit dê lòt tus hơ Karmel, đơs mơ Abigail lah: “Dabit 
sồr bol hi lòt tus nàng lùp ai lơh gơs bau ùr khai dê.” 

41Abigail cùn khoai blup mat tòm ù mơ đơs lah: “Cau ùr duh broă ồng dê la dô 
nă cau dĭ nàng rào jơng ală cau duh broă cau tòm añ jê.” 

42Chòp Abigail sơrbac sơrbang hào dô nơm alàng, gơs pram nă cau dĭ ùr khai dê 
lòt bal, jat ală cau kong sồr Dabit dê mơ gơlik gơs bau ùr khai dê. 

43Dabit kung neh bau mơ Ahinôam bơh Jejreel; mơ bàr nă bol khai gơlik gơs bau 
ùr khai dê. 

44 Mơya Sol neh ai kòn ùr khai dê la Mikal, bau ùr Dabit dê, bau mơ Palti, kòn 
klau Lais la cau Gallim. 

I Samuel 26 

Dô dơ̆ tai Dabit ò tơnchơt Sol 
1 Then cau Jip lòt tus hơ Sol tòm Gibea mơ đơs lah: “Dabit ơm pồn să hơđang dòr 
Hakila, tòm toh mat mơ Jesimôn.” 

2Behơ̆ Sol mù hơ ƀlàng ngềt ngơt Jip bal mơ pe rbô nă cau klau geh sac rwah 
Israel dê nàng jòi Dabit tềng hơ̆. 

3Sol bơtào sàl hơđang dòr Hakila, tòm toh mat mơ Jesimôn di gah gùng; mơya 
Dabit ơm tòm ƀlàng ngềt ngơt. Tòm tŭ khai neh git Sol ting jat khai mut tòm 
ƀlàng ngơt, 

4gen khai sồr cau lòt sền òm mơ git ngan la Sol neh tus. 

5Gen Dabit lik lòt tus hơ tiah Sol neh bơtào sàl; mơ Dabit neh gŏ tiah Sol ơm bic 
bal mơ Apner kòn klau Ner, cau at bồ mpồl ling. Sol ơm bic tòm dơlam sàl, tòm 
tŭ mpồl ling sơntơp sàl gùt dar khai. 

6Gen Dabit đơs mơ Ahimelek cau Hetit, mơ Abisai, kòn klau Jeruyah, oh Jôap dê 
lah: “Ñcau rơp lòt bal mơ añ tus hơ sàl Sol dê taih?” Abisai ho lah: “Añ rơp lòt bal 
mơ ồng.” 

7Behơ̆ Dabit mơ Abisai lòt tus hơ mpồl ling tòm trồ mang; tềng hơ̆ Sol ơm bic 
lơhă tòm dơlam sàl, mơ tà khai dê sơntơp di ù rềp di bồ khai. 

8Abisai đơs mơ Dabit lah: “Yàng Tom Trồ neh jào cau sò tơm ồng dê tòm tê ồng 
ngai do, gen tàng tŭ do lòi añ pơng khai tòm ù dô tê lơm mơ đào; añ ò càng srơp 
tai dơ̆ bàr.” 

9Mơya Dabit đơs mơ Abisai lah: “Bañ tơnroh khai! Bơh cau lơi rgơi pò tê tòmdră 
di cau Yàng Jehôwa neh bong mơñà mơ ò gơkòl tìs glài sơl ơ?” 

10Dabit đơs tai lah: “Di ngan kung be Yàng Jehôwa kis sùm, să tòm Yàng Jehôwa 
rơp lơh khai, digơlan ngai chơt khai dê rơp tus, hala khai rơp lòt tòmlơh gen khai 
rơp kong chơt. 

11 Mơya dan Yàng Jehôwa kơryan añ ơn tê di cau Yàng Jehôwa neh bong mơñà. 
Mơya tŭ do, ai tĕ tà mơ nhồng dà ơn rềp di bồ khai, mơ bol he lòt lă.” 

12Behơ̆ Dabit tă ai tà bal mơ nhồng dà ơn rềp di bồ Sol, mơ bol khai lik rê. Ò gơs 
cau lơi gŏ hala git bơh bơta hơ̆, kung ò gơs cau lơi kah rngal; bơh tơl nă bol khai 
bic lơhă ngan, tài bơh Yàng Jehôwa neh lơh bol khai in bic lơhă ngan. 

13Gen Dabit lòt tus hơ đah ne mơ ntào hơđang bồ dô nơm dòr ngài digùl bol khai. 

14Dabit hòi mpồl ling mơ hòi Apner kòn klau Ner dê mơ đơs lah: “Ơ Apner, mê 
rơp ò ho ơ?” Apner ho lah: “Mê la ñcau mơ hòi di cau bơtau taih?” 

15Dabit đơs mơ Apner lah: “Mê ò di la dô nă cau klau ơ? Tòm Israel ñcau ndròm 
mơ mê taih? Ñchi bơh tài mê ò sền gàr cau bơtau, la cau tòm mê dê taih? Bơh 
gơs cau tòm làng bol neh tus nàng tơnchơt cau tòm mê dê la bơtau. 

16Bơta mê neh lơh hơ̆ la ò niam. Di ngan kung be Yàng Jehôwa kis sùm, mê pal 
chơt tài bơh mê ò sền gàr cau tòm mê dê la cau geh Yàng Jehôwa bong mơñà. 
Sền tĕ ntềng đah tà bơtau dê, mơ ntềng đah nhồng dà ơn rềp di bồ bơtau dê 
taih?” 

17Sol đal git sap đơs Dabit dê, gen đơs lah: “Ơ Dabit kòn añ, hơ̆ la sap đơs mê dê 
sơl ơ?” Dabit ho lah: “Ơ bơtau, cau tòm añ jê, hơ̆ la sap đơs añ jê.” 

18Mơ khai đơs tai lah: “Ñchi bơh tài cau tòm añ jê ting jat cau duh broă bơtau dê 
taih? Ñchi bơta añ neh lơh taih? Añ neh lơh tìs tòm bơta lơi taih? 

19Tŭ do, dan cau tòm añ jê la bơtau ơm iat ală jơnau cau duh broă bơtau dê. Dilah 
Yàng Jehôwa neh chồl bơtrut bơtau tòmdră mơ añ, gen dan Kơnràñ dòp dô nơm 
phan ơn. Mơya dilah hơ̆ la kòn mơnus neh lơh bơta hơ̆, dan bol khai kòl srat rma 
di đap Yàng Jehôwa! Bơh bol khai neh bơtrơh tơlik añ ngai do bơh di pơnah añ 
jê tòm sre brê Yàng Jehôwa dê. Bol khai đơs lah: ‘Lòt tĕ, duh broă ală yàng ndai.’ 

20Tŭ do dan bañ lòi mhàm añ gơhòr tòm ù ngài bơh di đap mat Yàng Jehôwa. 
Bơh cau bơtau Israel dê neh lik lòt nàng jòi dô nơm sai so kung be cau lòt mòc 
dô nơm sềm hơđang ală mơnơm.” 

21Gen Sol đơs lah: “Añ neh lơh tìs. Ơ Dabit kòn añ, rê wơl tĕ. Añ rơp ò lơh iơh di 
mê tai, tài bơh bơta kis añ jê geh sền dờng màng di đap mê tòm ngai do; añ neh 
lơh dô bơta bơrngơl gơla, mơ añ neh lơh dô bơta tìs dờng ngan.” 

22Dabit ho lah: “Ơ bơtau, do la tà bơtau dê, sồr tĕ dô nă cau pơnu lòt tus hơ do 
nàng ai gơ. 

23Yàng Jehôwa rơp ai phan ƀàn kòp nă cau in jat bơta song ring mơ bơta dòn 
song khai dê. Bơh Yàng Jehôwa neh jào bơtau tòm tê añ ngai do, mơya añ ò bài 
ơn tê di cau mơ Yàng Jehôwa neh bong mơñà. 

24Kung be bơta kis bơtau dê geh sền dờng màng di đap añ tòm ngai do, behơ̆ dan 
bơta kis añ jê geh sền dờng màng di đap Yàng Jehôwa mơ dan Kơnràñ dong tă 
añ bơh di jơh ală bơta bòl glar.” 

25Gen Sol đơs mơ Dabit lah: “Ơ Dabit kòn añ, dan mê in geh lơngai, mê rơp lơh 
ală broă mơ rơp geh cồng nha.” Behơ̆ Dabit lòt gùng khai dê, ai Sol rê wơl tòm 
hìu. 

I Samuel 27 

Dabit ơm digùl cau Philistin 
1Dabit đơs tòm nùs khai dê lah: “Gơs dô ngai lơi, añ rơp gơkòl tơnroh bơh tê Sol 
dê. Bơta niam rlau jơh añ in la dô pleh hơ lơgar cau Philistin. Gen Sol rơp roh 
bơta gơn kơnòm, ò jòi añ tai tòm dơlam nhàr lơgar Israel, mơ añ rơp lik klàs bơh 
tê khai.” 

2Behơ̆ Dabit lik lòt bal mơ prau rhiang nă cau ơm bal mơ khai tus hơ Akis, kòn 
Maôk bơtau Gat dê. 

3Dabit mơ ală cau khai dê ơm mơ Akis tòm Gat. Khai bal mơ mpồl khai dê, kòp 
nă bal mơ hìu nhă khai dê, Dabit mơ bàr nă bau ùr khai dê la Ahinôam bơh Jejreel 
mơ Abigail bơh Karmel, ùr bơnrau Nabal dê. 

4Tòm tŭ Sol geh cau yal lah Dabit neh dô pleh tòm Gat gen khai ò ting jat Dabit 
tai. 

5Gen Dabit đơs mơ Akis lah: “Dilah añ geh bơta nđàc di đap kơnràñ, dan ai añ in 
dô bă tiah tòm dô nơm ƀòn dềt nàng añ ơm tềng hơ̆. Ñchi bơh tài cau duh broă 
kơnràñ dê pal ơm tòm gơlang bal mơ bơtau taih?” 

6Behơ̆ ngai hơ̆ Akis ai ƀòn Jiklak Dabit in, gen tàng ƀòn Jiklak neh gơrê bal mơ 
ală bơtau Juda dê tus di ngai do. 

7Tŭ tơngai Dabit neh ơm tòm lơgar Philistin la dô nam mơ poan kơnhai. 

8Tŭ hơ̆ Dabit bal mơ ală cau khai dê guh brồ lơh cau Gesurit, cau Girjit, mơ cau 
Amalek. Bơh rài yau ală làng bol do ơm tòm ù tiah tòm gùng tus hơ Sur mơ tus 
hơ lơgar Ejiptơ. 

9Dabit brồ lơh ƀòn lơi gen khai ò lòi kis dô nă cau klau hala dô nă cau ùr lơi, mơya 
khai kup cèng ală belàt, ală kơnrồ, ală alàng, ală làkđa mơ ală ồi ào, gen rê wơl 
hơ Akis. 

10Tòm tŭ Akis lùp lah: “Ngai do mê lòt brồ lơh tiah lơi taih?” Gen Dabit ho lah: 
“Tòm Negep Juda dê” hala “Tòm Negep Jerameel dê” hala “Tòm Negep cau Kenit 
dê.” 

11Dabit ò lòi kis dô nă cau klau hala dô nă cau ùr lơi nàng cèng tus hơ Gat, bơh 
khai kơlôi lah: “Rngòt bol hơ̆ rơp yal tơlik bơh bol he mơ đơs lah: ‘Hơ̆ la bơta 
Dabit neh lơh.’” Mơ hơ̆ la bơta mơ Dabit òs lơh tòm tŭ khai kis tòm lơgar 
Philistin. 

12Akis dòn kơnòm di Dabit, mơ khai kơlôi is lah: “Khai neh lơh să tòm khai gơlik 
gơs cù kìr di đap làng bol khai dê la Israel, gen tàng khai rơp lơh gơs cau duh 
broă añ jê sùm sùm.” 

I Samuel 28 

Sol mơ cau ùr bơjơu tòm Endôr 
1Tòm ală ngai hơ̆ cau Philistin pơjum ală mpồl ling bol khai dê nàng lơh kơlìn 
tòmlơh mơ Israel. Akis đơs mơ Dabit lah: “Mê pal git lah mê mơ ală cau mê dê 
rơp lòt bal mơ añ tòm mpồl ling.” 

2Dabit đơs lah: “Niam ngan, gen bơtau rơp git ñchi cau duh broă bơtau dê rgơi 
lơh.” Akis ho wơl mơ Dabit lah: “Niam ngan, añ rơp bơtào mê lơh gơs cau gàr să 
añ jê jơh rài.” 

Sol jòi lùp cau bơjơu 

3 Tŭ hơ̆ Samuel neh chơt, mơ jơh Israel neh ñìm rac bơh khai mơ tơp khai tòm 
Rama, ƀòn tòm khai dê. Sol neh bơtrơh tơlik ală cau bơsìh mơ ală cau gru bơjơu 
bơh di lơgar. 

4Cau Philistin pơjum bal, tus lơh sàl tòm Sunem, tòm tŭ Sol pơjum jơh Israel mơ 
lơh sàl tòm Gilbôa. 

5Tòm tŭ Sol gŏ mpồl ling Philistin gen khai rngòt; mơ nùs khai rơm să rngòt oă 
ngan. 

6 Khai hòi lùp Yàng Jehôwa, mơya Yàng Jehôwa ò ho wơl khai in bơh bơta mpau, 
hala bơh Urim, hala bơh ală cau gơnoar hwơr. 

7Gen Sol đơs mơ ală cau duh broă khai dê lah: “Jòi tĕ añ in dô nă cau ùr bơjơu 
nàng añ rgơi lòt tus lùp khai.” Ală cau duh broă khai dê đơs mơ khai lah: “Ne, gơs 
dô nă cau bơjơu tòm Endôr.” 

8Behơ̆ Sol lơh tànggơ soh ồi ào ndai, khai mơ bàr nă cau lòt tus hơ cau ùr hơ̆ tòm 
trồ mang. Mơ đơs lah: “Dan hòi dô nơm hwềng añ in mơ hòi tơngguh añ in hwềng 
cau mơ añ rơp sơnđan ai in.” 

9Mơya cau ùr đơs mơ khai lah: “Ngan la ồng git bơta Sol neh lơh. Khai neh tơnroh 
ală cau bơjơu mơ ală cau bơsìh bơh lơgar. Ñchi bơh tài ồng pơt dă nàng cèng 
bơta chơt añ in taih?” 

10Sol srat să mơ khai ai sơnđan Yàng Jehôwa mơ lah: “Di ngan kung be Yàng 
Jehôwa kis sùm, ai rơp ò kòl lơh glài bơh bơta hơ̆.” 

11Gen cau ùr lùp lah: “Ñcau añ pal hòi tơngguh ồng in taih?” Sol ho lah: “Hòi tĕ 
Samuel añ in.” 

12Tòm tŭ cau ùr gŏ Samuel gen khai driau dờng mơ đơs mơ Sol lah: “Ñchi bơh 
tài ồng pơrlồm añ taih? Ồng la Sol!” 

13Cau bơtau đơs mơ khai lah: “Bañ rngòt, ñchi ai gŏ taih?” Cau ùr đơs lah: “Añ gŏ 
dô nơm hwềng guh bơh ù.” 

14Sol lùp lah: “Mbe gơlơh muh mat khai dê taih?” Khai đơs lah: “Dô nă cau kra 
yùp mơ ào jrùh, guh bơh ù.” Behơ̆ Sol git hơ̆ la Samuel, khai tơmbic să blup mat 
di ù mơ khoai. 

15Gen Samuel đơs mơ Sol lah: “Ñchi bơh tài mê lơh dơrcul añ mơ hòi añ guh 
taih?” Sol ho lah: “Añ ơm tòm bơta bòl glar dờng ngan. Bơh cau Philistin lơh kơlìn 
tòmlơh mơ añ, mơ Yàng Tom Trồ neh sang lòi añ mơ ò ho wơl añ in tai, bulah 
bơh ală cau gơnoar hwơr hala bơh ală bơta mpau. Behơ̆ añ neh hòi ồng nàng yal 
añ git ñchi añ pal lơh.” 

16Samuel đơs lah: “Ñchi bơh tài mê hòi lùp añ bơh Yàng Jehôwa neh sang lòi mê 
mơ Kơnràñ neh gơlik gơs cau sò tơm mê dê taih? 

17 Yàng Jehôwa neh lơh mê in jat be Kơnràñ neh kơnòm di añ mơ đơs; bơh Yàng 
Jehôwa neh crè lơgar bơh di tê mê mơ ai cau gơp ƀòn mê in la Dabit. 

18 Tài bơh mê neh ò dòn jat jơnau Yàng Jehôwa mơ ò lơh gơlik gơs bơta gơjrañ 
dờng Kơnràñ dê tòmdră mơ cau Amalek, gen tàng ngai do Yàng Jehôwa lơh bơta 
do mê in. 

19Rlau mơ hơ̆, Yàng Jehôwa rơp jào Israel bal mơ mê tòm tê cau Philistin, mơ 
ngai hìng mê mơ ală kòn klau mê dê rơp ơm bal mơ añ. Yàng Jehôwa kung rơp 
jào mpồl ling Israel tòm tê cau Philistin.” 

20Tŭ hơ̆ mo Sol gơpừ bic di ù, rngòt rngơt ngan tài bơh ală jơnau đơs Samuel dê. 
Khai ò gam pràn tai, bơh khai ò sa phan lơi tòm jơh ngai mơ mang hơ̆. 

21Tòm tŭ cau ùr hơ̆ tus rềp di Sol mơ gŏ khai rơm să rngòt oă ngan behơ̆ gen đơs 
lah: “Do, cau ùr duh broă bơtau dê neh dòn bơr bơtau. Añ neh phi bơta kis añ 
nàng lơh jat jơnau bơtau neh sồr. 

22Behơ̆ tŭ do, dan bơtau iat jơnau cau ùr duh broă bơtau dê mơ lòi añ yò bơtau 
in dô êt phan sa nàng bơtau sa tồ gơs pràn nàng lòt gùng bơtau dê.” 

23Sol ò bài mơ đơs lah: “Añ ò bài sa.” Mơya ală cau duh broă Sol dê dô nùs bal mơ 
cau ùr hơ̆ pơnđơl ngan khai, gen khai iat jơnau bol khai dê. Khai guh bơh ù mơ 
nggui di cơnòng. 

24Cau ùr hơ̆ gơs dô nơm kơnrồ kòn lơmă tòm hìu, gen khai sơrbac sơrbang lơh 
poac gơ. Khai ai kơmbuh phe bơcă klac mơ lơh gơs piang lă ò gơs kañ. 

25Gen khai yò ală phan sa hơ̆ di đap Sol mơ ală cau duh broă khai dê, mơ bol khai 
sa. Gen bol khai ñă mơ lik lòt tòm mang. 

I Samuel 29 

Akis bơtrơh Dabit rê wơl hơ Jiklak 
1Tŭ hơ̆ cau Philistin pơjum jơh ală mpồl ling bol khai dê tòm Aphek, mơ cau 
Israel lơh sàl di gah dà croh tòm Jejreel. 

2Tòm tŭ ală kwang at bồ cau Philistin lòt bal mơ ală mpồl rbô rhiang ling bol khai 
dê, gen Dabit mơ ală cau khai dê lòt đah ngkòi bal mơ Akis. 

3Ală kwang at bồ ling cau Philistin dê lùp lah: “Ñchi ală cau Hebrơ lơh tềng do 
taih?” Akis ho lah: “Do ò di la Dabit cau duh broă Sol bơtau Israel dê ò ơ? Bơh di 
tŭ khai ơm bal mơ añ rlau dô nam jơl tus tŭ do añ ò bàn dô bơta tìs lơi tòm khai.” 

4Mơya ală kwang at bồ mpồl ling Philistin dê gơjrañ di khai mơ đơs lah: “Sồr tĕ 
cau do rê wơl hơ tiah mơ bơtau neh jào khai in. Khai ò di lòt bal mơ bol he tòm 
bơta tòmlơh, rngòt khai gơlik gơs cau sò tơm di bol he tòm tŭ tòmlơh. Bơh mbe 
khai rgơi lơh gơtòmsòr wơl mơ cau tòm khai dê taih? Dilah ò kơnòm di bồ ală 
cau bol he dê tềng do ơ? 

5 Ò di la bơh Dabit do mơ bol khai neh đơs chò tòm tŭ tòmya lah: ‘Sol neh tơnchơt 
oă rbô, mơ Dabit neh tơnchơt hơđang jơt rbô’ ò ơ?” 

6Behơ̆ Akis hòi Dabit mơ đơs mơ khai lah: “Di ngan kung be Yàng Jehôwa kis, mê 
la dô nă cau rgơi dòn kơnòm, mơ añ niam nùs gơs mê duh broă bal mơ añ tòm 
mpồl ling. Bơh di ngai mê tus mơ añ jơl tus di ngai do, añ ò bàn dô bơta tìs lơi 
tòm mê, bulah behơ̆ ală kwang at bồ ò dòp rò mê. 

7Behơ̆, rê wơl tĕ mơ lòt lơngap lơngai, bañ lơh bơta lơi ò niam nùs ală kwang at 
bồ ling Philistin dê.” 

8Dabit lùp lah: “Mơya ñchi bơta añ neh lơh taih? Ñchi bơta bơtau neh bàn di cau 
duh broă bơtau dê bơh di ngai añ neh tus mơ bơtau jơl tus di ngai do, mơ añ ò 
geh lòt tòmlơh mơ cau sò tơm cau tòm añ jê la bơtau taih?” 

9Akis ho lah: “Añ git lah mê ò lơh bơta tìs lơi di đap mat añ kung be dô nă cau 
gơnrơh Yàng Tom Trồ dê, bulah behơ̆, ală kwang at bồ ling cau Philistin dê neh 
đơs lah: ‘Khai ò di lòt bal mơ bol he tòm bơta tòmlơh.’ 

10Tŭ do ñă tĕ gòñ bal mơ ală cau duh broă cau tòm mê dê neh tus bal mơ mê, mơ 
lòt tus hơ tiah mơ añ neh sơnio mê in, kung be bơh ală jơnau yal wơl iơh, bañ ơn 
jơnau hơ̆ tòm nùs, bơh mê neh lơh bơta niam di đap añ. Sơntòm tĕ gòñ bơh rìng 
àng mơ lik lòt gòñ kàr lơi nggòc mê in kàr hơ̆.” 

11Behơ̆ Dabit mơ ală cau khai dê guh gòñ bơh drim rê wơl hơ ù tiah cau Philistin, 
mơya cau Philistin neh guh hơ Jejreel. 

I Samuel 30 

Dabit tơnroh cau Amalek 
1Tòm tŭ Dabit mơ ală cau khai dê rê tus hơ Jiklak tòm ngai dơ̆ pe. Cau Amalek 
neh brồ lơh Negep mơ Jiklak, bol khai neh brồ lơh Jiklak mơ chu gơ, 

2mơ kup cèng ală cau ùr mơ jơh ală cau tòm hơ̆, cau dềt bal mơ cau dờng; bol 
khai ò tơnchơt dô nă cau lơi tòm bol hơ̆, mơya cèng jơh ală bol khai lòt bal tòm 
gùng bol khai dê. 

3Tòm tŭ Dabit mơ ală cau khai dê tus hơ Jiklak, bol khai gŏ ƀòn neh ồs sa; mơ ală 
bau ùr, ală kòn klau mơ ală kòn ùr bol khai dê neh cau kup cèng. 

4Gen Dabit mơ ală cau khai dê ñìm nggà dờng jơl tus di tŭ bol khai òsô ñìm tai. 

5 Bàr nă bau ùr Dabit dê kung gơkòl kup cèng, hơ̆ la Ahinôam bơh Jejreel mơ 
Abigail, ùr bơnrau Nabal dê tòm Karmel. 

6Dabit ơm tòm bơta sơbơng roh ngan, tài bơh ală làng bol tòmbơyai cơm lŭ di 
khai, bơh bol khai sràt bơtang ngan tòm nùs tài bơh ală kòn klau mơ ală kòn ùr 
bol khai dê. Mơya Dabit geh pràn kơldang tòm Jehôwa Yàng Tom Trồ khai dê. 

7 Gen Dabit đơs mơ Abiatha cau gơnoar ơn phan duh khoai, kòn klau Ahimelek 
lah: “Cèng tĕ ephot añ in.” Behơ̆ Abiatha cèng ephot Dabit in. 

8Mơ Dabit hòi lùp Yàng Jehôwa lah: “Añ pal ting jat mpồl phà kơñau do sơl? Añ 
rơp bàn bol khai sơl?” Yàng Jehôwa ho lah: “Ting jat tĕ, ngan mê rơp bàn bol khai 
mơ rgơi dong tă ală cau kòl kup.” 

9Behơ̆ Dabit bal mơ prau rhiang nă cau khai dê lik lòt, bol khai tus tòm Thòng 
Besor; bàr rhiang nă cau ơm wơl tơnơ̆, 

10Dabit neh ting jat bal mơ poan rhiang nă cau klau; mơ bàr rhiang nă ơm tơnơ̆, 
bơh bol khai òsô lòt gan thòng Besor. 

11Bol khai bàn dô nă cau Ejiptơ ơm tòm ƀlàng gen lam khai tus hơ Dabit. Bol khai 
ai cau hơ̆ in dà hùc mơ phan sa, 

12hơ̆ la dô pet ƀañ plai ƀal ro mơ bàr nơm ƀañ plai ño. Khai neh sa mơ gơs pràn 
wơl bơh khai neh ò sa phan lơi hala hùc dà lơi tòm pe ngai mơ pe mang. 

13Dabit lùp khai lah: “Mê gơrê bal mơ ñcau mơ tus bơh tiah lơi taih?” Khai ho 
lah: “Añ la cau Ejiptơ ơm dĭ mơ dô nă cau Amalek. Cau tòm añ jê neh sang añ, 
tòm tŭ añ kòl kòp jê neh pe ngai do. 

14Bol hi neh brồ lơh Negep tòm Keret ù tiah gơrê mơ cau Juda, mơ Negep Kalep 
dê; mơ bol hi neh chu Jiklak.” 

15Dabit lùp khai lah: “Mê rgơi lam añ tus hơ mpồl brồ lơh hơ̆ sơl?” Khai ho lah: 
“Srat să tĕ mơ añ di đap Yàng Tom Trồ la ală ồng ò tơnchơt añ hala jào añ tòm tê 
cau tòm añ, gen añ rơp lam ồng tus hơ mpồl hơ̆.” 

16Khai lam Dabit tus, gen gŏ bol hơ̆ ơm làm tòm dô nơm ƀlàng dờng, sa ñô kơnhơl 
chò hòp tài bơh neh pìt kup geh oă ngan phan mơna bơh lơgar Philistin mơ bơh 
Juda. 

17Dabit brồ lơh bol khai bơh tŭ trồ mòr mang jơl tus di mho ngai hìng, ò gơs cau 
lơi tòm bol khai geh klàs, lòi mìng poan rhiang nă cau pơnu hào làkđa mơ dô. 

18Dabit ai wơl jơh ală phan mơ cau Amalek neh ai, mơ dong tă bàr nă bau ùr khai 
dê. 

19Ò gơs phan lơi roh, cau dềt hala cau dờng, kòn klau hala kòn ùr, phan pìt kup 
hala phan lơi bol hơ̆ neh ai; Dabit cèng brê wơl jơh ală phan. 

20Dabit kup jơh ală mpồl belàt mơ kơnrồ; ală cau khai dê lam ală phan poan jơng 
hơ̆ lòt lài mơ ală phan ndai, mơ đơs lah: “Do la phan Dabit neh pìt geh.” 

21Gen Dabit tus hơ bàr rhiang nă cau neh bòl glar ò jai lòt jat khai mơ khai neh 
lòi ơm di Thòng Besor. Bol hơ̆ lik lòt rò Dabit mơ làng bol lòt bal mơ khai. Tòm 
tŭ Dabit mơ ală cau khai dê tus rềp gen Dabit lùp còp bol khai. 

22Mơya jơh ală cau iơh bơsak mơ ală cau sơrdă sơrdơu ơm digùl ală cau neh lòt 
jat Dabit đơs lah: “Tài bơh bol khai ò lòt bal mơ bol he gen bol he rơp ò pà bol 
khai in ală phan pìt kup mơ bol he neh geh. Bulah behơ̆, kòp nă bol khai rgơi ai 
wơl bau mơ kòn khai dê mơ lòt.” 

23Mơya Dabit đơs lah: “Ơ ală oh mi añ jê, ò di behơ̆, ală oh mi ò di lơh behơ̆ bơh 
ală phan mơ Yàng Jehôwa neh ai bol he in. Kơnràñ neh sền gàr bol he mơ neh 
jào bol he in ală mpồl cau neh tus tòmlơh mơ bol he. 

24Ñcau rơp iat ală jơnau oh mi neh đơs taih? Pơnah tòmpà ală cau ơm sền gàr 
ală phan ngui sa in pal gơs ndròm bal mơ pơnah tòmpà ală cau lòt tòmlơh. Jơh 
tơl nă rơp geh tòmpà ring bal.” 

25Dabit bơtào gơs bơta boh lam mơ bơta sồr lam hơ̆ tòm Israel bơh ngai hơ̆ jơl 
tus di ngai do. 

26Tòm tŭ Dabit rê tus hơ Jiklak, khai pơyoa dô pơnah phan pìt kup hơ̆ tus hơ ală 
kwang kra Juda dê la ală cau oh mi bơyô bơh lài khai dê, mơ đơs lah: “Do la dô 
nơm phan ơn ală ồng in tòm phan pìt kup bơh di ală cau sò tơm Yàng Jehôwa 
dê.” 

27Khai pơyoa tus hơ ală cau tòm Betel, tòm Ramôt đah đơm, tòm Jattir, 

28tus hơ ală cau tòm Arôer, tòm Siphôt, tòm Estemoa, 

29mơ tòm Rakal, tus hơ ală cau tòm ală ƀòn dờng Jerameel mơ ală cau Kenit, 

30tus hơ ală cau tòm Horma, tòm Bôr Asan, tòm Athat, 

31mơ tòm Hebrôn, mơ tus hơ ală cau tòm jơh ală tiah Dabit mơ ală cau khai dê 
neh lòt làm. 

I Samuel 31 

Bơta chơt Sol mơ kòn klau khai dê 
(I Yal Yau 10:1-12) 

1Tŭ hơ̆ cau Philistin tòmlơh mơ cau Israel. Cau Israel dô bơh di đap cau Philistin, 
mơ gơs oă cau gơplơ̆ chơt hơđang mơnơm Gilbôa. 

2Cau Philistin ting jat tơnơ̆ Sol mơ ală kòn klau khai dê, cau Philistin tơnchơt 
Jônathan, Abinadap mơ Malkisua la ală kòn klau Sol dê. 

3Bơta kơlìn gơrềt pràn ngan gùt dar Sol; ală cau ling pañ àtak gŏ khai, mơ bol 
khai pañ di di Sol lơh khai in sồt kơnjơ̆ ngan. 

4Sol đơs mơ cau àñ phan tòmlơh khai dê lah: “Tă tĕ đào mê mơ srơp añ, rngòt 
ală cau ò siat gơltau ne rơp tus srơp añ mơ lơh ƀàssìl di añ mòn!” Mơya cau àñ 
phan tòmlơh khai dê rngòt ngan mơ ò bài lơh behơ̆; behơ̆ Sol ai đào khai dê mơ 
tòmpừ is să khai di cồng gơ. 

5Tòm tŭ cau àñ phan tòmlơh khai dê gŏ Sol neh chơt gen khai kung tòmpừ is să 
khai di cồng đào khai dê mơ chơt bal mơ Sol. 

6Behơ̆ Sol, pe nă kòn klau khai dê, cau àñ phan tòmlơh khai dê, mơ jơh ală cau 
khai dê chơt bal tòm dô ngai hơ̆. 

7Tòm tŭ cau Israel ơm rò gah thòng mơ ală cau ơm đah ne hiòng Jordan gŏ mpồl 
ling Israel neh dô mơ gŏ Sol mơ ală kòn klau khai dê neh chơt, gen bol khai sang 
ală ƀòn dờng bol khai dê mơ dô. Gen cau Philistin tus ơm tòm ală ƀòn hơ̆. 

8Ngai hìng, tòm tŭ cau Philistin tus nàng tă ai phan cau neh chơt, gen bol khai gŏ 
ƀồc Sol mơ ƀồc pe nă kòn klau khai dê hơđang mơnơm Gilbôa. 

9Bol khai koh bồ khai dê mơ tă ai ală phan tòmlơh khai dê, mơ sồr ală cau kong 
sồr lòt làm tiah cau Philistin nàng yal jơnau chò hòp tòm hìu duh khoai ală yàng 
rùp ràk bol khai dê, mơ digùl làng bol bol khai dê. 

10Bol khai ơn ală phan tòmlơh Sol dê tòm hìu duh khoai Astarte dê, mơ yồng ƀồc 
khai di dơrñang Betsan dê. 

11Tòm tŭ làng bol Jabes Galaat kơno bơta cau Philistin neh lơh di Sol,  

12gen jơh ală cau khin cha bol khai dê ñă lòt mang àng tus hơ Betsan. Bol khai 
tơmù ƀồc Sol mơ ƀồc ală kòn klau khai dê bơh di dơrñang Betsan; gen bol khai 
rê hơ Jabes mơ chu ală ƀồc hơ̆ tềng hơ̆.  

13Gen bol khai ai ală ntìng ƀồc bol khai dê mơ tơp di tòm chi nho rề tòm Jabes, 
mơ bol khai ơt sa tòm poh ngai. 

II Samuel 

II Samuel 1 

Dabit kơno bơh bơta chơt Sol dê 
1Tơnơ̆ mơ tŭ Sol neh chơt mơ Dabit neh pha rlau mơ cau Amalek rau, gen khai 
rê wơl mơ ơm tòm Jiklak tòm bàr ngai. 

2Tòm ngai dơ̆ pe, gơs dô nă cau tus bơh sàl ling Sol dê, ồi ào neh sèt mơ bồ bềng 
thul. Tòm tŭ khai tus di đap Dabit gen khai tơmbic să di ù mơ khoai. 

3Dabit lùp khai lah: “Mbơh mê tus taih?” Khai ho lah: “Añ neh dô klàs bơh di sàl 
ling Israel.” 

4Dabit đơs mơ khai lah: “Mbe broă neh gơlik gơs? Yal tĕ añ in git!” Khai yal lah: 
“Ală cau ling neh dô bơh tiah tòmlơh, mơ kung gơs oă cau neh gơpừ chơt. Sol mơ 
Jônathan kòn klau khai dê kung neh chơt sơl.” 

5Gen Dabit đơs mơ cau pơnu neh cèng jơnau yal hơ̆ lah: “Mbe mê rgơi git Sol mơ 
kòn klau khai dê neh chơt taih?” 

6 Cau pơnu ho lah: “Tòm tŭ añ ơm hơđang mơnơm Gilbôa, tŭ hơ̆ añ gŏ Sol 
sơnđìng să khai di ngkơr tà khai dê, gơs ală rơndeh lòs tòmlơh mơ ală cau ling 
hào ơseh ting jat mòr bàn khai. 

7Khai wơlke gŏ añ gen hòi añ. Añ ho lah: ‘Gơs añ do.’ 

8Khai lùp añ: ‘Mê la ñcau?’ Añ ho lah: ‘Añ la cau Amalek.’ 

9Khai đơs tai: ‘Tus rềp tĕ tơnchơt añ, bơh añ jơngoài mat mơ gam kis.’ 

10Behơ̆, añ tus hơđang khai mơ tơnchơt khai, tài bơh añ git khai neh kong sồt 
mơ ò rgơi kis tai. Gen añ tă sơgơn bơtau hơđang bồ khai mơ kòng màh di tơwòr 
tê khai mơ cèng jơh tềng do cau tòm añ in.” 

11Gen Dabit mơ jơh ală cau bal mơ khai crè ồi ào he dê. 

12Bol khai pơt wòl ñìm rac, mơ ơt sa jơl tus di trồ mho bơh Sol, bơh Jônathan 
kòn klau khai, bơh làng bol Yàng Jehôwa dê, mơ bơh hìu Israel, tài bơh bol khai 
neh kong sreh tơnchơt bơh đào. 

13Dabit đơs mơ cau pơnu neh cèng jơnau yal do lah: “Mbơh mê tus taih?” Khai 
ho lah: “Añ la kòn klau dô nă cau làng bol bơdìh, dô nă cau Amalek.” 

14Dabit lùp khai lah: “Ñchi bơh tài mê ò rngòt pò tê tơnchơt cau geh bong mơñà 
Yàng Jehôwa dê taih?” 

15Gen Dabit hòi dô nă cau bal mơ khai mơ đơs lah: “Tus tĕ rềp, tơnchơt khai!” 
Behơ̆ cau Dabit dê brồ lơh cau hơ̆ mơ khai chơt. 

16Dabit đơs mơ khai lah: “Mhàm mê dê tuh wơl hơđang bồ mê! Bơr tòm mê dê 
neh lơh cơng tòmdră mơ mê, bơh mê neh đơs lah: ‘Añ neh tơnchơt cau geh bong 
mơñà Yàng Jehôwa dê.’” 

Jơnau ñìm rac Dabit dê bơh Jônathan mơ Sol 
17Dabit đơs jơnau ñìm rac do bơh Sol mơ bơh Jônathan kòn klau Sol dê. 

18 Mơ sồr bơto ală cau Juda in jơnau ñìm rac do jat sap đơs sơnđan la àtak mơ 
geh cih tòm sră Jasar lah: 

19“Ơ Israel, bơta gơklŏ mê dê gơkòl sreh tơnchơt hơđang ală tiah jơnhoa mê dê. 
Mbe gơlơh ală cau gơnoar pràn neh kong gơpừ taih? 

20Bañ yal jơnau do tòm Gat, bañ yal jơnau hơ̆ tòm ală gùng Askalôn dê, rngòt ală 
kòn ùr cau Philistin dê chò hòp, rngòt ală kòn ùr cau ò kong siat gơltau dê hòn 
chò. 

21Ơ ală mơnơm Gilbôa dê, Dan dà mơryuh mơ dà mìu bañ dùh hơđang bol mê, 
kung bañ gơs ƀlàng sre tơnggơs gar lơh gơs phan ơn duh khoai. Bơh tềng hơ̆ 
khèl cau gơnoar pràn dê neh kong dơñŏ tơnhial, hơ̆ la khèl Sol dê, rơp ò tai geh 
bong mơñà ò. 

22Àtak Jônathan dê ò tŭ lơi rê wơl, mơ ò gơđềt mhàm cau gơkòl kong sreh chơt; 
mơ đào Sol dê ò rê wơl, mơ ò gơđềt dơngi cau gơnoar pràn dê. 

23Sol mơ Jônathan kòñ gơboh mơ đềt mềr; Tòm tŭ gam kis mơ tòm tŭ chơt bol 
khai ò cah is. Bol khai sơrbac sơrbang rlau mơ ală klàng bung, Bol khai pràn 
kơldang rlau mơ ală klìu triă! 

24Ơ ală kòn ùr Israel dê, ñìm tĕ bơh Sol, Khai neh tơnsoh bol ai in ồi ào dà phồng 
màng ryŭ. Khai bơka ồi ào bol ai dê mơ màh. 

25Mbe cau gơnoar pràn neh gơpừ tòm tiah tòmlơh taih? Jônathan gơkòl sreh 
tơnchơt hơđang ală tiah jơnhoa bol ai dê taih? 

26Ơ Jônathan bi añ, añ jê nùs ngan tài bơh bi. Bi neh kòñ gơboh đềt mềr mơ añ. 
Bơta kòñ gơboh bi dê gơwèt mơ añ la krơi is crih crài, krơi is crih crài rlau mơ 
bơta kòñ gơboh di cau ùr. 

27Mbe gơlơh ală cau gơnoar pràn neh gơpừ taih? Mbe gơlơh ală phan tòmlơh 
neh roh rui taih?” 

II Samuel 2 

Dabit geh bong mơñà gơs bơtau at bồ Juda 
1Tơnơ̆ mơ hơ̆, Dabit hòi lùp Yàng Jehôwa lah: “Añ pal guh mut tòm dô nơm ƀòn 
dờng lơi tòm Juda sơl?” Yàng Jehôwa đơs lah: “Guh tĕ!” Dabit lùp tai: “Añ pal guh 
tus hơ tiah lơi taih?” Yàng Jehôwa ho lah: “Hơ Hebrôn.” 

2 Behơ̆ Dabit lòt tus tềng hơ̆ bal mơ bàr nă bau ùr khai dê la Ahinôam bơh Jejreel, 
mơ Abigail, ùr bơnrau Nabal dê bơh Karmel. 

3Dabit kung cèng bal mơ khai ală cau neh ơm mơ khai, kòp nă bal mơ hìu nhă he 
dê, mơ bol khai tus ơm tòm ală ƀòn dờng tòm Hebrôn. 

4 Gen ală cau Juda lòt tus tòm Hebrôn, mơ tềng hơ̆ bol khai bong mơñà Dabit in 
lơh gơs bơtau at bồ hìu cau Juda. Tòm tŭ Dabit kơno yal lah ală cau tòm Jabes 
Galaat neh tơp ƀồc Sol, 

5gen khai sồr ală cau kong sồr lòt tus hơ ală cau tòm Jabes Galaat, mơ đơs mơ 
bol khai lah: “Dan Yàng Jehôwa ai lơngai lơngò bol mê in, bơh bol mê neh yal 
tơlik nùs dòn song gơwèt mơ Sol la cau tòm bol mê dê bơh bơta tơp ƀồc khai dê! 

6Tŭ do dan Yàng Jehôwa yal tơlik bol mê in bơta kòñ gơboh kơ̆ dơn mơ bơta dòn 
song Kơnràñ dê, mơ añ kung rơp ràng tơlik ală bơta niam gơwèt hơ bol mê tài 
bơh bol mê neh lơh bơta hơ̆. 

7Gen tàng lơh tĕ pràn kơldang tê bol mê dê mơ khin cha, bơh Sol cau tòm bol mê 
dê neh chơt, mơ hìu cau Juda neh bong mơñà añ in lơh gơs bơtau at bồ bol khai.” 

Bơta tòmlơh digùl hìu Dabit mơ hìu Sol 
8Mơya Apner kòn klau Ner, cau kwang at bồ mpồl ling Sol dê, kup Isbôset kòn 
klau Sol dê mơ cèng khai tus hơ Mahanaim. 

9Apner bơtào khai lơh gơs bơtau at bồ Galaat, Asuri, mơ Jejreel, bal mơ Epraim, 
Benjamin mơ jơh Israel. 

10Tòm tŭ Isbôset kòn klau Sol dê gơs bơtau at bồ Israel gen khai neh poan jơt 
nam, mơ khai at bồ bàr nam. Bulah behơ̆ mìng gơs hìu cau Juda jat Dabit. 

11Pah tŭ tơngai Dabit at bồ tòm Hebrôn hơđang hìu cau Juda la poh nam mơ prau 
kơnhai. 

12Apner kòn klau Ner bal mơ ală cau duh broă Isbôset kòn klau Sol dê, lik lòt bơh 
Mahanaim mơ tus hơ Gabaôn. 

13Jôap kòn klau Jeruyah mơ ală cau Dabit dê lik lòt tòmtìp mơ bol khai di tơnau 
dà tòm Gabaôn. Dô mpồl nggui đah do tơnau mơ dô mpồl nggui di đah ne tơnau. 

14Gen Apner đơs mơ Jôap lah: “Lòi tĕ dô êt nă cau pơnu ñă ntào tòmlơh bal di 
đap bol he.” Jôap đơs lah: “Di sơl, lòi tĕ bol khai tòmlơh behơ̆.” 

15Behơ̆, bol khai ñă ntào mơ geh kòp khà, jơt bàr nă cau bơh Benjamin mơ 
Isbôset kòn klau Sol, mơ jơt bàr nă bơh Dabit. 

16Gen kòp nă at di bồ cau sò tơm he mơ srơp đào di wĕ cau sò tơm, mơ jơh ală 
bol khai gơpừ chơt bal mơ gơp. Behơ̆ tiah hơ̆ tòm Gabaôn geh sơnđan la Helkat 
Hajurim. 

17Tòm ngai hơ̆ gơs dô bơta tòmlơh dờng ngan, Apner mơ ală cau Israel kong lơh 
alah di đap ală cau Dabit dê. 

18Tềng hơ̆ gơs pe nă kòn klau Jeruyah dê la Jôap, Abisai mơ Asael. Mơ tai, Asael 
ntoat mhar ngan kung be dô nơm be brê. 

19Khai ting jat Apner, ò pơrlac ma kiau tòm tŭ ting jat. 

20Apner wơlke sền di ngkòi mơ lùp lah: “Ngan sơl mê la Asael?” Khai ho lah: 
“Ngan, hơ̆ la añ.” 

21Gen Apner đơs mơ khai lah: “Wèt tĕ đah ma hala đah kiau, kup dô nă tòm ală 
cau pơnu mơ tă ai phan tòmlơh khai dê.” Mơya Asael ò bài lòi ting jat Apner. 

22Apner đơs pơhìn tai mơ Asael lah: “Ơm tĕ, bañ ting jat añ tai! Ñchi bơh tài añ 
pal tơnchơt mê taih? Dilah tơnchơt mê, mbe rgơi añ sền mat Jôap la bi mê dê 
taih?” 

23Mơya Asael ò bài ơm wơl, mơ kư̆ ting jat Apner, gen Apner ai ngkơr đào khai 
dê srơp di kơndul Asael bluh tus di ngkòi. Asael gơpừ di tiah mơ chơt mo tềng 
hơ̆. Kòp nă cau ơm dơh wơl tòm tŭ tus di tiah Asael gơpừ chơt. 

24Mơya Jôap mơ Abisai ting jat Apner, mơ tòm tŭ mattơngai mòr ñơp gen bol 
khai tus di dòr Amman rềp Gai, jat gùng lòt hơ ƀlàng ngềt ngơt Gabaôn. 

25Cau Benjamin pơjum bal mơ Apner lơh gơs dô mpồl, mơ ntào kơ̆ hơđang bồ 
dô nơm dòr. 

26Gen Apner hòi dờng mơ Jôap lah: “Mê lòi đào tơnroh ò lồi ơ? Mê ò đal git lah 
bơta do rơp lồi tòm bơta sràt bơtang ò ơ? Jơl tus di tŭ lơi sồng mê ai gơnoar sồr 
cau mê dê ơm, mơ ò ting jat oh mi he dê taih?” 

27Jôap ho lah: “Di ngan kung be Yàng Tom Trồ kis, dilah mê ò đơs jơnau lơi gen 
ală cau kư̆ ting jat oh mi he tus diàng hìng.” 

28Behơ̆ Jôap uh kơlwòk, mơ jơh ală cau ơm dơh wơl; bol khai ò ting jat cau Israel 
mơ kung ò tòmlơh tai. 

29Apner mơ ală cau jat khai lòt mang àng gan Arabah. Bol khai tiă hiòng Jordan, 
pơnjat lòt gan Bisrôn mơ tus hơ Mahanaim. 

30Gen Jôap rê wơl ò ting jat Apner tai, mơ khai pơjum wơl jơh ală cau bal mơ 
khai. Bol khai gŏ siơ̆u mat Asael bal mơ jơt sin nă cau Dabit dê. 

31Mơya ală cau Dabit dê neh tơnchơt pe rhiang prau jơt nă cau Benjamin gơrê 
bal mơ Apner. 

32Bol khai cèng ƀồc Asael mơ tơp tòm bơtô ƀồc bèp khai dê tòm Betlehem. Mơ 
Jôap mơ ală cau khai dê lòt mang àng tus tòm Hebrôn tòm tŭ rìng àng. 



567 

 

 
Sră Goh 

© 2018, United Bible Societies. 
  

 

 

II Samuel 3 

Apner rê wơl mơ Dabit 
1Neh gơs bơta tòmlơh jŏ jòng digùl hìu Dabit mơ hìu Sol. Dabit sơlo ơm sơlo 
pràn, tòm tŭ hìu Sol sơlo ngai sơlo lơbơn òsô. 

2Ală kòn klau Dabit neh tơnggơs tòm Hebrôn: Kòn tơnhoa la Amnôn, kòn klau 
Ahinôam bơh Jejreel; 

3kòn dơ̆ bàr la Kileap, kòn klau Abigail la ùr bơnrau Nabal dê bơh Karmel; kòn 
dơ̆ pe la Apsalôm, kòn klau Maakah la kòn ùr Talmai, bơtau Gesur dê; 

4kòn dơ̆ poan la Adônija, kòn klau Hagit; kòn dơ̆ pram la Sephtiah, kòn klau 
Abital; 

5mơ kòn dơ̆ prau la Ithream, kòn klau Ekla la bau ùr Dabit dê. Ală kòn klau do 
neh tơnggơs Dabit in tòm Hebrôn. 

Apner rê mơ Dabit 
6Tòm tŭ neh gơs bơta tòmlơh digùl hìu Sol mơ hìu Dabit, gen Apner neh lơh să 
tòm khai dê pràn kơldang tòm hìu Sol. 

7Tŭ hơ̆, Sol neh gơs dô nă bau cồng sơnđan la Risba, kòn ùr Aijah dê. Mơ Isbôset 
đơs mơ Apner lah: “Ñchi bơh tài mê bic mơ bau cồng bèp añ jê taih?” 

8Apner gơhào nùs ngan bơh ală jơnau Isbôset neh đơs, mơ ho lah: “Añ la bồ so 
jat đah Juda ơ? Ngai do añ dòn song mơ hìu Sol, bèp mê dê, mơ hìu nhă mơ ală 
oh mi bơyô khai dê. Mơ añ neh ò jào mê tòm tê Dabit. Mơya tŭ do mê yă añ bơh 
dô bơta tìs mơ cau ùr do! 

9Behơ̆ dan Yàng Tom Trồ lơh di añ dô bă kơnjơ̆, dilah ò gơlik gơs ală bơta Yàng 
Jehôwa neh srat să ho bal mơ Dabit, mơ añ rơp bơtào kơ̆ khai in, 

10 mơ cèng lơgar bơh hìu Sol, mơ bơtào sơbàn Dabit hơđang Israel mơ Juda, bơh 
Dan jơl tus Beerseba.” 

11Isbôset ò khin đơs dô jơnau lơi mơ Apner tài bơh rngòt di khai. 

12Apner sồr cau kong sồr lòt tus hơ Dabit tòm Hebrôn mơ đơs lah: “Lơgar rơp 
gơrê mơ ñcau taih? Lơh tĕ dô bơta ho bal ồng dê mơ añ, gen añ rơp dong cèng 
jơh Israel tus hơ ồng.” 

13Dabit ho lah: “Niam, añ rơp lơh dô bơta ho bal mơ mê. Mơya añ gơs dô bơta 
dan mơ mê: Mê rơp ò tơlik mat di đap añ, dilah mê ò cèng Mikal, kòn ùr Sol dê, 
tòm tŭ mê tus tìp añ.” 

14 Gen Dabit sồr ală cau kong sồr lòt tus hơ Isbôset kòn klau Sol dê mơ đơs lah: 
“Ai tĕ añ in bau ùr añ la Mikal, la cau neh ho bau mơ añ mơ khà jền kơt bau la dô 
rhiang pet gơltau să cau klau Philistin” 

15Isbôset sồr cau kup Mikal bơh di bau klau khai la Paltiel, kòn klau Lais dê. 

16Behơ̆, bau klau khai lòt jun khai mơ ñìm bơh ngkòi tòm gùng tus di Bahurim. 
Gen Apner đơs mơ khai lah: “Rê wơl tĕ hơ hìu mê dê!” Behơ̆, Paltiel rê wơl. 

17Apner pơyoa jơnau tus hơ ală cau kwang kra Israel mơ đơs lah: “Neh jŏ rau, 
ală ồng kơp kòñ Dabit lơh gơs bơtau hơđang ală ồng. 

18Behơ̆ tŭ do lơh tĕ! Bơh Yàng Jehôwa neh ho mơ Dabit lah: ‘Bơh Dabit cau duh 
broă Añ jê mơ Añ rơp dong tă làng bol Israel Añ jê bơh tê cau Philistin mơ bơh 
jơh ală cau sò tơm bol khai dê.’” 

19Să tòm Apner kung đơs di đap cau Benjamin; gen Apner lòt yal mơ Dabit tòm 
Hebrôn, jơh ală bơta Israel bal mơ jơh hìu Benjamin neh rcang sir nàng lơh. 

20Tòm tŭ Apner bal bàr jơt nă cau lòt tus hơ Dabit tòm Hebrôn, Dabit yò sào dờng 
Apner in bal mơ ală cau lòt bal mơ khai. 

21Apner đơs mơ Dabit lah: “Dan lòi añ in lòt mơ pơjum jơh Israel cau tòm añ in 
la bơtau nàng bol khai lơh dô bơta ho bal mơ bơtau, mơ bơtau rơp at bồ hơđang 
jơh be nùs bơtau kơp kòñ.” Behơ̆, Dabit ai Apner in lòt, mơ khai neh lòt lơngap 
lơngai. 

Jôap tơnchơt Apner 
22Tòm tŭ ală cau duh broă Dabit dê bal mơ Jôap pa rê bơh dô bơta brồ lơh nisơna, 
mơ cèng brê oă phan phà kup geh. Apner ò gam ơm mơ Dabit tòm Hebrôn, bơh 
Dabit neh ai khai in lòt, mơ khai neh lòt lơngap lơngai. 

23Tòm tŭ Jôap mơ jơh ală cau ling bal mơ khai tus, cau yal khai in git lah, “Apner 
kòn klau Ner neh tus hơ cau bơtau, mơ cau bơtau neh lòi khai lòt, mơ khai neh 
lòt lơngap lơngai.” 

24Behơ̆ Jôap lòt tus hơ cau bơtau mơ lùp lah: “Ñchi bơta bơtau neh lơh taih? Sền 
ne, Apner neh tus hơ bơtau, ñchi bơh tài bơtau neh lòi khai in lòt taih? Tian gơs 
khai neh lòt rau! 

25Bơtau git Apner kòn klau Ner, khai tus nàng pơrlồm bơtau, sền sơwì ală broă 
lơh bơtau dê, mơ git jơh ală bơta bơtau lơh.” 

26Tòm tŭ Jôap lik bơh di đap Dabit, khai sồr ală cau kong sồr ting jat Apner, mơ 
bol khai cèng Apner rê wơl bơh di tơnau ơn dà tòm Sira; mơya Dabit ò git bơh 
bơta hơ̆. 

27Tòm tŭ Apner neh rê wơl hơ Hebrôn, Jôap cèng khai is dô đah tòm mpồng ƀòn 
dờng dê, khai lơh be kòñ đơs is mơ khai. Mơ tềng hơ̆ Jôap srơp khai di kơndul 
mơ tơnchơt tơn, nàng sal tê bơh mhàm Asael, oh Jôap dê. 

28Tơnơ̆ mơ hơ̆, tòm tŭ Dabit kơno bơh bơta hơ̆ gen đơs lah: “Añ mơ lơgar añ sùm 
sùm ò gơs glài di đap Yàng Jehôwa bơh mhàm Apner, kòn klau Ner dê. 

29Dan mhàm hơ̆ tuh wơl hơđang bồ Jôap mơ hơđang jơh hìu bèp khai dê! Dan 
hìu Jôap dê ò tŭ lơi siơ̆u cau jê toh mồr gơrề hala cau kòp dun, cau đơng gai tàñ, 
cau gơpừ chơt bơh đào, cau ò gơs phan sa!” 

30Jôap mơ Abisai oh khai dê neh tơnchơt Apner tài bơh Apner neh tơnchơt Asael 
oh bol khai dê tòm bơta tòmlơh tòm Gabaôn. 

31Gen Dabit đơs mơ Jôap bal mơ jơh ală cau gơs mat tềng hơ̆ lah: “Crè tĕ ồi ào 
bol mê dê mơ soh ƀào sơnò kiat, mơ ñìm rac di đap Apner.” Mơ bơtau Dabit lòt 
jat bơh tơnơ̆ bòng ƀồc. 

32Bol khai tơp Apner tòm Hebrôn mơ bơtau ñìm dờng jơnau di tiah bơtô ƀồc 
Apner; mơ jơh làng bol kung ñìm bal. 

33Cau bơtau ñìm ƀồc Apner mơ đơs lah: “Apner pal chơt kung be cau bơrngơl 
chơt sơl ơ? 

34Tê mê ò kòl kơt, jơng mê ò dò che sreng; Mê gơpừ chơt be dô nă cau gơpừ chơt 
di đap cau iơh bơsak.” Mơ jơh làng bol ñìm tai. 

35Gen jơh làng bol tus rềp mơ dan Dabit sa dô êt phan sa tòm tŭ trồ gam ngai; 
mơya Dabit srat să lah: “Dan Yàng Jehôwa lơh añ dô bă kơnjơ̆ rlau jơh, dilah añ 
sa piang lă hala phan sa lơi ndai lài mơ tŭ mattơngai mut!” 

36Jơh làng bol kah prap bơh jơnau hơ̆ mơ ai lơh niam nùs; ngan behơ̆, jơh ală 
bơta cau bơtau lơh la niam nùs bol khai lơm. 

37Behơ̆, jơh làng bol mơ jơh Israel git wă lah bơtau ò gơs pơnah lơi tòm bơta 
tơnchơt Apner kòn klau Ner dê. 

38Gen bơtau đơs mơ ală cau duh broă lah: “Bol mê ò git la dô nă cau kwang dờng, 
mơ dô nă cau dờng màng tòm Israel neh chơt tòm ngai do sơl? 

39Mơ tòm ngai do añ ò tơl pràn, bulah añ neh geh bong mơñà nàng lơh gơs bơtau, 
mơ ală cau do la kòn klau Jeruyah bol khai jàñ bơsak ir añ in. Dan Yàng Jehôwa 
tơm wơl cau lơh bơta iơh in jat ală broă iơh khai dê!” 

II Samuel 4 

Isbôset gơkòl tơnchơt 
1Tòm tŭ Isbôset kòn klau Sol dê kơno la Apner neh chơt tòm Hebrôn, gen khai 
gơdô nùs mơ jơh Israel rngòt rngơt ngan. 

2Mơ tai, kòn klau Sol dê gơs bàr nă cau at bồ mpồl ling jak brồ tòmlơh nisơna: 
dô nă sơnđan la Baana, dô nă sơnđan la Rekap; bol khai la ală kòn klau Rimmôn 
cau Benjamin tòm Beerôt. Bơh Beerôt geh sền la gơrê bal mơ Benjamin, 

3Tŭ hơ̆ làng bol Beerôt neh dô pleh hơ Gitaim mơ bol khai la cau lơgar bơdìh ơm 
tềng hơ̆ jơl tus di ngai do. 

4 Jônathan, kòn klau Sol dê, gơs dô nă kòn klau gơlte bàr đah jơng. Khai neh pram 
nam, tòm tŭ kơno jơnau yal bơh Sol mơ Jônathan tus bơh Jejreel. Cau ròng khai 
yò khai nàng dô pleh, mơya tòm tŭ khai ntoat dô sơrbac sơrbang, khai gơplơ̆ mơ 
gơlik kwet gơlte. Sơnđan khai la Mephibôset. 

5Mơ tai, Rekap mơ Baana, ală kòn klau Rimmôn cau Beerôt lik lòt; mơ bol khai 
tus tềng hơ̆ tòm tŭ trồ gam duh, tòm tŭ Isbôset ơm bic rlô gùl ngai. 

6Bol khai mut tòm dơlam hìu, lơh be lòt ai kòi mi, mơ bol khai srơp Isbôset di 
klung khai dê. Gen Rekap mơ Baana bi khai dô pleh. 

7Bol khai neh mut tòm hìu tòm tŭ Isbôset ơm bic hơđang cơnòng tòm ơdŭ bic. 
Bol khai brồ lơh khai, tơnchơt khai mơ koh bồ khai. Bol khai ai bồ Isbôset mơ lòt 
gùng jơh mang tus hơ Araba. 

8Bol khai cèng bồ Isbôset tus hơ Dabit tòm Hebrôn, mơ đơs mơ cau bơtau lah: 
“Do la bồ Isbôset kòn klau Sol, cau sò tơm bơtau dê, la cau neh jòi gùng nàng tă 
bơta kis bơtau dê. Ngai do Yàng Jehôwa neh sal tê cau tòm añ in la bơtau hơđang 
Sol mơ jơi bơtiàn khai dê.” 

9Dabit ho wơl mơ Rekap mơ Baana la ală kòn klau Rimmôn cau Beerôt, mơ lah: 
“Di ngan kung be Yàng Jehôwa kis, la Bơtau neh dong tă añ klàs bơh di ală bơta 
rung rài bòl glar, 

10 tòm tŭ gơs dô nă cau tus yal añ in git la Sol neh chơt, mơ kơlôi lah khai yal añ 
in dô nơm jơnau niam, añ neh tơnchơt cau hơ̆ tòm Jiklak, hơ̆ la phan ƀàn añ neh 
ai khai in bơh jơnau yal hơ̆. 

11Gen oă rlau mơ hơ̆ tai, tòm tŭ gơs ală cau iơh bơsak neh tơnchơt dô nă cau ò 
tìs glài ơm bic hơđang cơnòng tòm hìu is khai dê, añ rơp ò lùp wơl mhàm khai 
dê bơh di tê bol mê mơ tơnroh bol mê bơh di plai ù ò ơ?” 

12Behơ̆ Dabit ai jơnau sồr ală cau pơnu khai dê mơ bol khai tơnchơt bàr nă cau 
hơ̆. Bol khai koh tê mơ jơng bol hơ̆ dê mơ yồng ƀồc bol khai rềp di tơnau Hebrôn. 
Mơya bol khai ai bồ Isbôset mơ tơp tòm bơtô ƀồc Apner tòm Hebrôn. 

II Samuel 5 

Dabit geh bong mơñà lơh bơtau hơđang jơh Israel 
1Gen jơh ală jơi bơtiàn Israel tus hơ Dabit tòm Hebrôn, mơ đơs lah: “Sền do, bol 
hi la poac mhàm tòm bơtau dê. 

2Bơh lài òr, tòm tŭ Sol gam at bồ bol hi, bơtau la cau neh lam Israel tòm ală bơta 
tòmlơh. Yàng Jehôwa neh đơs mơ bơtau lah: Mê rơp ê gàr làng bol Israel Añ jê, 
mơ mê rơp gơlik gơs cau at bồ hơđang Israel.” 

3Behơ̆ jơh ală cau kwang kra Israel neh tus mơ bơtau tòm Hebrôn; mơ bơtau 
Dabit lơh dô bơta ho bal mơ bol khai tòm Hebrôn di đap Yàng Jehôwa, mơ bol 
khai bong mơñà Dabit in lơh bơtau hơđang Israel. 

4 Dabit tơl pe jơt nam tòm tŭ khai sơntòm at bồ, mơ khai at bồ poan jơt nam. 

5Tòm Hebrôn, Dabit at bồ hơđang Juda poh nam mơ prau kơnhai; mơ tòm 
Jerusalem khai at bồ hơđang jơh Israel mơ Juda pe jơt pe nam. 

Dabit tòmpìt ƀòn dờng Jerusalem 
6 Dabit mơ ală cau khai dê lòt tus hơ Jerusalem nàng brồ lơh cau Jebusit. Cau 
Jebusit đơs mơ Dabit lah: “Mê rơp ò geh mut tòm do; mìng cau jơngo mat mơ 
cau kwet gơlte kung rgơi lơh tơrwơl mê!” Kơlôi lah: “Dabit ò rgơi mut tòm do.” 

7Bulah behơ̆ Dabit tòmpìt ai theng kơ̆ cê Siôn la ƀòn dờng Dabit dê. 

8Tòm ngai hơ̆ Dabit neh đơs lah: “Cau lơi lơh pha mơ cau Jebusit gen lòi khai guh 
jat gùng lòt ai dà nàng brồ lơh ală cau kwet mơ cau jơngo mat la ală cau sò tơm 
Dabit dê.” Gen tàng bol khai đơs lah: “Cau jơngo mat mơ cau kwet gơlte rơp ò 
mut tòm hìu.” 

9Gen Dabit tòmpìt mơ mut ơm tòm theng kơ̆ cê mơ tơmoh sơnđan gơ la ƀòn 
dờng Dabit. Khai bơt dơrñang gùt dar bơh Milô tus di tiah dơlam. 

10Mơ Dabit sơlo ơm sơlo pràn rlau, tài bơh Jehôwa la Yàng Tom Trồ Gơnap 
Gơnoar Hơđang Jơh ơm bal mơ khai. 

11Hiram bơtau Tirơ, sồr cau kong sồr lòt tus hơ Dabit, cèng bal chi nho rề, ală 
cau chài lơh chi, cau chài bơt lŭ nàng bơt dô nơm gơlang Dabit in. 

12Gen Dabit đal git lah Yàng Jehôwa neh bơtào kơ̆ khai lơh gơs bơtau at bồ 
hơđang Israel, mơ Kơnràñ neh yò tơngguh lơgar bơtau khai dê, tài bơh làng bol 
Israel Kơnràñ dê. 

13Tòm Jerusalem, tơnơ̆ mơ tŭ Dabit lòt bơh Hebrôn, khai jòi bơtơl tai ală bau 
cồng mơ bau ùr; tơnggơs ală kòn klau mơ ală kòn ùr bơtơl tai khai in. 

14Do la sơnđan ală kòn klau neh deh khai in tòm Jerusalem: Samua, Sôbap, 
Nathan, Salômôn, 

15Ibhar, Elisua, Nephek, Japhia, 

16Elisama, Eliada, mơ Eliphelet. 

Dabit tòmlơh pha mơ cau Philistin 
(I Yal Yau 14:8-17) 

17Tòm tŭ cau Philistin kơno lah Dabit geh bong mơñà lơh bơtau hơđang Israel, 
jơh ală cau Philistin guh jòi Dabit, mơya Dabit neh kơno bơta hơ̆ mơ khai mù tus 
hơ theng kơ̆ cê. 

18Cau Philistin neh tus mơ ơm làm tòm thòng Rephaim. 

19Dabit hòi lùp Yàng Jehôwa lah: “Añ pal guh mơ brồ lơh cau Philistin sơl? 
Kơnràñ rơp jào phi bol khai tòm tê añ sơl?” Yàng Jehôwa ho khai lah: “Lòt tĕ, bơh 
Añ rơp jào phi cau Philistin tòm tê mê.” 

20Behơ̆ Dabit lòt tus hơ Baal Perajim, mơ Dabit lơh alah bol khai. Khai đơs lah: 
“Yàng Jehôwa neh brồ lơh ală cau sò tơm añ di đap añ ò gơkrơi kung be dà tih 
ngŏ lìu làc.” Gen tàng tiah hơ̆ sơnđan la Baal Perajim. 

21Cau Philistin sang lòi ală rùp ràk bol khai dê tềng hơ̆, Dabit mơ ală cau kwang 
ling khai dê ai cèng jơh. 

22Dô dơ̆ tai cau Philistin tus ơm làm tòm thòng Rephaim. 

23Behơ̆ Dabit hòi lùp Yàng Jehôwa mơ Kơnràñ ho lah: “Mê bañ guh song di đap 
bol khai, mơya lòt dar tĕ đah ngkòi bol khai, di đap ală tòm chi bơñàng. 

24Tŭ lơi mê kơno ntas jơng cơnđòa lòt hơđang cồng ală tòm chi bơñàng, gen bol 
mê pal rcang; bơh tŭ hơ̆ Yàng Jehôwa neh lik lòt di đap bol mê nàng brồ lơh mpồl 
ling Philistin dê.” 

25Dabit neh lơh jat tòm toh be jơnau Yàng Jehôwa neh sồr khai, mơ khai lơh 
gơprah jơh cau Philistin bơh Geba jơh rò gùng tus hơ Gejer. 

II Samuel 6 

Đài Bơta Ho Bal geh cèng tus tòm Jerusalem 
1Dabit pơjum tai jơh ală cau geh sac rwah Israel dê, pe jơt rbô nă. 

2 Dabit mơ jơh ală cau ơm bal mơ khai lik lòt bơh Baale gơrê mơ Juda nàng cèng 
brê Đài Bơta Ho Bal Yàng Tom Trồ dê bơh tềng hơ̆, la đài geh tơmoh jat sơnđan 
Yàng Jehôwa Gơnap Gơnoar Dờng Làm Jơh, la Bơtau nggui hơđang ceruƀim. 

3 Bol khai pơdiang Đài Yàng Tom Trồ dê hơđang dô nơm rơndeh kơnrồ pa lơh, 
mơ tơlik bơh hìu Abinadap ơm hơđang dòr. Uja mơ Ahiyô kòn klau Abinadap, 
bol khai tề rơndeh kơnrồ, 

4Đài Yàng Tom Trồ dê, mơ Ahiyô lòt di đap đài. 

5Dabit mơ jơh hìu Israel jơh nùs jơh pràn tòmya di đap Yàng Jehôwa bal mơ ală 
bơta đơs chò mơ kơñi pĕ, kơñi rơs, sơnggơr dềt, cing mơ mồng. 

6Tòm tŭ bol khai neh tus di làn jă kòi Nakôn dê, gen Uja pò tê yò đo Đài Yàng 
Tom Trồ dê tài bơh ală kơnrồ gơcồt jơng. 

7Bơta gơjrañ Yàng Jehôwa dê neh hìt tòmdră mơ Uja; mơ Yàng Tom Trồ lơh glài 
khai tài bơh khai neh ƀư tê khai di Đài; mơ khai chơt tềng hơ̆ di gah Đài Yàng 
Tom Trồ dê. 

8Gen Dabit gơjrañ tài bơh bơta gơjrañ dờng Yàng Jehôwa dê neh dùh hơđang 
Uja, mơ cau neh sơnđan tiah hơ̆ la Peres Uja tus di ngai do. 

9Tòm ngai hơ̆, Dabit rngòt di Yàng Jehôwa mơ đơs lah: “Mbe Đài Yàng Jehôwa dê 
rgơi ơm tòm bơta sền gàr añ jê taih?” 

10Behơ̆ Dabit ò bài cèng Đài Yàng Jehôwa dê ơn tòm ƀòn dờng Dabit nàng khai 
sền gàr; mơya khai cèng ơn Đài Yàng Jehôwa tòm hìu Ôbet Edôm la cau Gat dê. 

11 Đài Yàng Jehôwa dê ơm pe kơnhai tòm hìu Ôbet Edôm cau Gat; mơ Yàng 
Jehôwa ai lơngai khai in mơ jơh hìu nhă khai dê. 

12Gơs cau yal bơtau Dabit in lah: “Yàng Jehôwa neh ai lơngai hìu nhă Ôbet Edôm 
in mơ jơh ală phan gơrê bal mơ khai, tài bơh Đài Yàng Tom Trồ dê.” Behơ̆ Dabit 
lòt rò Đài Yàng Tom Trồ dê bơh hìu Ôbet Edôm tus hơ ƀòn Dờng Dabit dô bă hòn 
chò ngan. 

13Tòm tŭ ală cau tùng Đài Yàng Tom Trồ dê lòt prau cơnđòa gen Dabit ơn dô 
nơm kơnrồ dam mơ dô nơm kơnrồ lơmă. 

14Dabit tòmya di đap Yàng Jehôwa jơh nùs jơh pràn; Dabit soh dô nơm ephot mơ 
bài che dơmài lơbơn. 

15Behơ̆ Dabit mơ jơh hìu Israel cèng Đài Yàng Jehôwa dê bal mơ jơnau driau 
dờng hòn chò mơ ntas kơlwòk. 

16Tòm tŭ Đài Yàng Jehôwa dê neh mut tus tòm Ƀòn Dờng Dabit, Mikal kòn ùr Sol 
dê, tơnggòr sền bơh di mpồng dềt, mơ gŏ Dabit sơnđoh tòmya di đap Yàng 
Jehôwa, gen tòm nùs khai sền òsơp di Dabit. 

17Bol khai cèng tơmut Đài Yàng Jehôwa dê mơ ơn gơ di tiah gơ dê tòm dơlam sàl 
mơ Dabit neh bơtào gơ in; mơ Dabit neh ơn ală phan ơn chu pơrguc mơ ală phan 
ơn bơta ring lơngai di đap Yàng Jehôwa 

18Tơnơ̆ mơ tŭ Dabit neh sir ơn ală phan ơn chu pơrguc mơ ală phan ơn bơta ring 
lơngai gen khai ai lơngai làng bol in tòm sơnđan Yàng Jehôwa At Bồ Hơđang Rlau 
Jơh. 

19 Lồc behơ̆ khai tòmpà phan sa jơh mpồl làng bol Israel in, cau klau mơ cau ùr, 
kòp nă dô nơm piang lă, dô pơnai poac, dô nơm ƀañ plai gòl, mơ dô nơm ƀañ plai 
ño. Mơ jơh tơl nă rê wơl hơ hìu bol khai dê. 

20Gen Dabit rê wơl nàng ai lơngai hìu nhă khai in. Mơya Mikal kòn ùr Sol dê, lik 
rò khai mơ đơs lah: “Mbe lơi bơtau Israel dê lơh să tòm khai in geh màng ryŭ 
tòm ngai do, ơm să kuh di đap mat ală dĭ ùr cau duh broă khai dê, lơh kung be 
dô nă cau làng òs, ơm să kuh ò git ƀàssìl!” 

21Dabit đơs mơ Mikal lah: “Hơ̆ la di đap Yàng Jehôwa, la Bơtau neh sac rwah añ 
ơm tòm tiah bèp ai mơ jơh hìu nhă khai dê, bơtào añ lơh gơs bơtau at bồ hơđang 
Israel la làng bol Yàng Jehôwa dê; añ neh tòmya jòng ro di đap Yàng Jehôwa. 

22Añ rơp tơnliah să añ rlau mơ do tai, mơ añ rơp sền să tòm añ òsơp òso; mơya 
bơh ală cau dĭ ùr mơ ai neh đơs hơ̆ añ rơp geh ki ngàm.” 

23Mơ Mikal kòn ùr Sol dê ò deh kòn jơl tus di ngai khai chơt. 

II Samuel 7 

Yàng Tom Trồ ho pơgon mơ Dabit 
(I Yal Yau 17:1,2) 

1Tòm tŭ bơtau Dabit neh ơm tòm gơlang khai dê rau, mơ Yàng Jehôwa neh ai 
khai in ơm rlô lơngai bơh di jơh ală cau sò tơm gùt dar khai, 

2gen khai đơs mơ cau gơnoar hwơr Nathan lah: “Sền do, añ ơm tòm gơlang mơ 
nho rề, mơya Đài Yàng Tom Trồ dê gam ơm tòm dô nơm sàl.” 

3Nathan đơs mơ bơtau lah: “Lơh tĕ, jơh ală bơta bơtau neh kơlôi tòm nùs, bơh 
Yàng Jehôwa ơm bal mơ bơtau.” 

4Mơya kung tòm mang hơ̆ gơs jơnau Yàng Jehôwa đơs mơ Nathan lah: 

5“Lòt tĕ yal mơ Dabit, cau duh broă Añ jê lah: Yàng Jehôwa đơs be do: ‘Mê la cau 
rơp bơt dô nơm hìu nàng Añ in ơm ơ? 

6Añ neh ò ơm tòm dô nơm hìu lơi bơh ngai Añ cèng làng bol Israel lik bơh di 
lơgar Ejiptơ jơl tus di ngai do, mơya Añ neh lòt bơh tiah do tus hơ tiah ne tòm 
dô nơm sàl mơ Sàl Ing Duh Khoai. 

7Tiah lơi Añ neh lòt digùl jơh làng bol Israel, gơs tŭ lơi Añ neh đơs dô jơnau lơi 
mơ dô nă cau lơi tòm ală cau kwang at bồ Israel dê, la ală cau Añ neh sồr ê gàr 
Israel làng bol Añ jê mơ đơs lah: Ñchi bơh tài bol mê ò bơt Añ in dô nơm hìu mơ 
chi nho rề sơl ơ?’ 

8Behơ̆ tŭ do, đơs tĕ mơ Dabit, cau duh broă Añ jê lah: ‘Yàng Jehôwa Gơnap 
Gơnoar Dờng Làm Jơh đơs be do: Añ neh tă mê bơh di ƀlàng ñhơt, bơh tiah mê 
ê mpồl belàt, nàng mê lơh gơs cau bơtau at bồ làng bol Israel Añ jê. 

9Añ neh ơm bal mơ mê tiah lơi mê lòt, mơ neh tơnroh jơh ală cau sò tơm mê dê 
bơh di đap mê. Tŭ do Añ rơp lơh sơnđan mê gơlik dờng màng kung be ală sơnđan 
ală cau dờng màng rlau jơh tòm plai ù. 

10Mơ Añ rơp sac rwah dô bă tiah làng bol Israel Añ in, mơ Añ rơp tam bol khai, 
nàng bol khai in ơm tòm tiah tòm bol khai dê, mơ ò gơs tŭ lơi gam kong cau lơh 
dơrcul tai. Ală cau iơh bơsak rơp ò rồn bơklơn bol khai tai kung be lài òr, 

11bơh di tŭ Añ neh bơtào ală cau kwang at bồ hơđang làng bol Israel Añ jê. Añ 
kung rơp ai mê in rlô lơngai bơh di jơh ală cau sò tơm mê dê. Rlau mơ hơ̆, Yàng 
Jehôwa neh đơs loh mơ mê lah Yàng Jehôwa rơp lơh mê in dô nơm hìu. 

12 Tòm tŭ ală ngai mê dê neh wil tơl, mơ mê rơp bic mơ ală ồng pàng mê dê, Añ 
rơp tơngguh kòn mê nàng pơrdòn sơbàn mê, la kòn rơp lik bơh să jan mê, mơ 
Añ rơp bơt bơtào lơgar bơtau khai dê. 

13Khai rơp bơt dô nơm hìu Sơnđan Añ in, mơ Añ rơp bơtào sơbàn lơgar bơtau 
khai dê gam sùm sùm. 

14 Añ rơp lơh gơs bèp khai dê, mơ khai rơp lơh gơs kòn klau Añ jê. Tòm tŭ khai 
tìs glài, Añ rơp lơh glài khai mơ gai mơ mơng kòn mơnus dê, pù lơh jê sồt bơh 
kòn mơnus. 

15Mơya Añ rơp ò tă bơta kòñ gơboh kơ̆ dơn Añ jê bơh di khai, kung be Añ neh tă 
gơ bơh di Sol la cau Añ neh tă tơlik bơh di đap mê. 

16 Hìu mê mơ lơgar bơtau mê dê rơp geh bơtào kơ̆ nền gam sùm sùm di đap mê; 
sơbàn mê rơp geh bơtào kơ̆ gam sùm sùm.’” 

17Nathan neh yal jơh ală jơnau hơ̆ bal mơ jơh ală bơta gơtơnggŏ hơ̆ Dabit in. 

Jơnau hòi dan Dabit dê 
18Gen bơtau Dabit lòt tus mơ nggui di đap Yàng Jehôwa mơ đơs lah: “Khoai 
Jehôwa Yàng Tom Trồ, añ la ñcau mơ hìu nhă añ la ñchi mơ Kơnràñ neh tề lam 
añ tus di ngai do taih? 

19Bulah behơ̆, hơ̆ la dô bơta dềt rhền di đap mat Yàng; khoai Jehôwa Yàng Tom 
Trồ, Yàng kung neh đơs bơh hìu cau duh broă Yàng dê bơh ală ngai jŏ jòng rơp 
tus. Khoai Jehôwa Yàng Tom Trồ, dan jơnau bơto sồr do gơlik gơs làng bol in. 

20Ñchi jơnau Dabit gam kòñ đơs tai mơ Yàng taih? Bơh Yàng git cau duh broă 
Yàng dê, ơ Jehôwa Yàng Tom Trồ. 

21Tài bơh jơnau Yàng ho jat nùs kòñ Yàng dê, gen Yàng neh lơh broă dờng do, 
nàng cau duh broă Yàng rgơi git bơta hơ̆. 

22Gen tàng, Yàng la dờng ngan, ơ Jehôwa Yàng Tom Trồ, bơh ò gơs Yàng lơi 
ndròm be Yàng, mơ ò gơs Yàng Tom Trồ lơi rlau mơ mìng dô nă Yàng, jat be jơh 
ală bơta tồr bol hi neh kơno. 

23 Gơs làng bol lơi ndai be làng bol Yàng dê, be làng bol Israel sơl ơ? Gơs làng bol 
lơi ndai tòm plai ù mơ Yàng Tom Trồ neh lòt nàng tơwài be dô nơm làng bol mơ 
tơmoh mơ sơnđan să tòm Kơnràñ dê, lơh ală broă dờng mơ pal rngòt rngơt ngan 
bol khai in, hơ̆ la ting bơtrơh bơh di đap làng bol Kơnràñ dê ală làng bol mơ ală 
yàng bol khai dê. 

24Mơ Yàng neh bơtào kơ̆ làng bol Israel să tòm Yàng in be la làng bol Yàng dê 
gam sùm sùm. Đah mơ Yàng, ơ Yàng Jehôwa, Yàng neh gơlik gơs Yàng Tom Trồ 
bol khai dê. 

25Mơ tŭ do, ơ Jehôwa Yàng Tom Trồ, dan Yàng prap gàr gam sùm sùm jơnau 
Yàng neh ho bơh cau duh broă Yàng dê mơ bơh hìu khai dê. Dan Yàng lơh tĕ be 
Yàng neh ho. 

26Tồ sơnđan Yàng geh jòng ro gam sùm sùm, tòm jơnau cau đơs lah: ‘Yàng 
Jehôwa Bơtau Hơđang Rlau Jơh la Yàng Tom Trồ hơđang Israel!’ Mơ hìu cau duh 
broă Yàng dê la Dabit rơp geh bơtào kơ̆ di đap Yàng! 

27Đah mơ Yàng, ơ Yàng Jehôwa Gơnap Gơnoar Dờng Làm Jơh la Yàng Tom Trồ 
Israel dê, Yàng neh yal tơlik jơnau do cau duh broă Yàng in mơ đơs lah: ‘Añ rơp 
bơt mê in dô nơm hìu.’ Gen tàng, cau duh broă Yàng dê geh nùs khin cha hòi dan 
mơ Yàng ală jơnau do. 

28Mơ tŭ do, Ơ Jehôwa Yàng Tom Trồ, Yàng la Yàng Tom Trồ, ală jơnau đơs 
Kơnràñ dê la song ngan, mơ Yàng neh ho ală bơta niam do mơ cau duh broă Yàng 
dê. 

29Tŭ do, dan Yàng niam nùs ai lơngai hìu cau duh broă Yàng in, nàng gơ kư̆ pơnjat 
gam sùm sùm di đap mat Yàng; bơh Yàng, ơ Yàng Jehôwa Bơtau Hơđang Rlau 
Jơh, Yàng neh đơs, mơ bơta lơngai Yàng dê; hìu cau duh broă Yàng dê rơp dòp 
geh lơngai gam sùm sùm.” 

II Samuel 8 

Ală bơta tòmlơh pha lin rlau Dabit dê 
(I Yal Yau 18:1-17) 

1Tơnơ̆ hơ̆, Dabit tòmlơh mơ cau Philistin mơ geh pha rlau mơ kup bol khai kong 
duh, Dabit tă gơnoar at bồ Methek Ammah dê bơh tê cau Philistin. 

2Dabit kung tòmlơh pha rlau mơ cau Môap, sồr bol khai bic jơh tòm ù mơ was 
bol khai mơ dô dang che rnoas. Khai was bàr che rnoas ală cau hơ̆ rơp kòl sreh 
tơnchơt, mơ was dô che rnoas gen lòi kis ală cau hơ̆. Behơ̆ cau Môap pal kong 
duh broă Dabit mơ dap dia khai in. 

3Rlau mơ hơ̆, Dabit neh tòmlơh mơ Hadadejer kòn klau Rehôp, bơtau Jôba, tòm 
tŭ khai lòt nàng ai wơl gơnoar at bồ hơđang kơnhwàl rò gah hiòng Ơphrat. 

4Dabit kup dô rbô rơndeh poh rhiang nă cau ling hào ơseh khai dê, mơ bàr jơt 
rbô ling lòt jơng. Dabit koh ară jơng jơh ală ơseh hwài rơndeh tòmlơh, mơya lòi 
tơl dô rhiang nơm ơseh hwài rơndeh tòmlơh lơm. 

5Tòm tŭ cau Aram bơh Damas tus dong kòl Hadadejer, bơtau Jôba dê, gen Dabit 
tơnchơt bàr jơt bàr rbô nă cau tòm bol khai. 

6Khai bơtào ală theng kơp gàr kơ̆ cê tòm ƀòn dờng Damas lơgar Aram, mơ cau 
Aram kong duh broă Dabit, mơ pal kong dap dia, Yàng Jehôwa ai Dabit in bơta 
pha rlau tòm ală tiah khai lòt tus. 

7Dabit tă ală khèl mơ màh bơh di ală cau kwang duh broă Hadadejer mơ cèng gơ 
hơ Jerusalem. 

8Bơh di Betah mơ Berôthai la bàr nơm ƀòn dờng gơrê bal mơ Hadadejer, bơtau 
Dabit tòmpìt ai oă ngan kòng sơl. 

9Tòm tŭ Thôi, bơtau Hamat, kơno lah bơtau Dabit neh tòmlơh pha mơ jơh dô 
mpồl ling Hadadejer dê, 

10gen khai sồr Jôram, kòn klau khai dê, tus hơ Dabit nàng lùp còp mơ jơnau hòn 
chò jòng ro khai neh tòmlơh pha rlau mơ Hadadejer, bơh Hadadejer òs tòmlơh 
mơ Thôi. Jôram cèng bal ală phan ơn mơ priă, mơ màh mơ kòng. 

11Bơtau Dabit ơn is ală phan do sàng goh Yàng Jehôwa in, bal mơ priă mơ màh 
khai neh ơn is bơh di ală làng bol neh kong boh dia khai in, 

12hơ̆ la cau Edôm, cau Môap, cau Ammôn, cau Philistin, mơ cau Amalek, mơ ală 
phan tòmpìt ai bơh di Hadadejer, kòn klau Rehôp, bơtau Jôba. 

13 Dabit geh tiơng pơnro ngan tơnơ̆ mơ tŭ khai rê wơl bơh bơta tòmlơh mơ 
tơnchơt jơt phàm rbô nă cau Edôm tòm Thòng Boh. 

14Khai bơt ală theng kơp gàr kơ̆ cê tòm làm lơgar Edôm, mơ jơh làng bol Edôm 
kong duh Dabit. Yàng Jehôwa ai Dabit in bơta pha rlau tòm ală tiah khai neh lòt 
tus. 

Ală cau kwang dong broă Dabit 
15Dabit at bồ làm jơh Israel, lơh jat jơnau song mơ ring bal gơwèt mơ jơh làng 
bol khai dê. 

16Jôap kòn klau Jeruyah la kwang dờng at bồ mpồl ling; Jehôsaphat kòn klau 
Ahilut la kwang cih bơta yal yau lơgar dê; 

17Jadôk kòn klau Ahitup, mơ Ahimelek kòn klau Abiatha la ală cau gơnoar ơn 
phan duh khoai; Jeruyah la cau gơnoar cih; 

18Benayah kòn klau Jehôyada la kwang at bồ cau Kerethit mơ cau Phelethit; mơ 
ală kòn klau Dabit la kwang bơyai broă cau bơtau dê. 

II Samuel 9 

Dabit rò Mephibôset 
1 Dabit lùp lah: “Gơs cau lơi tòm hìu Sol gam kis nàng añ rgơi yal tơlik bơta nđàc 
khai in, tài bơh Jônathan sơl?” 

2Tŭ hơ̆, gơs dô nă cau duh broă hìu nhă Sol dê sơnđan la Jiba, mơ khai geh hòi 
tus hơ Dabit, mơ bơtau đơs mơ khai lah: “Mê la Jiba ngan sơl.” Khai ho lah: “Ơ 
bơtau, ngan la añ, cau duh broă bơtau dê.” 



578 

 

 
Sră Goh 

© 2018, United Bible Societies. 
  

 

 

3 Bơtau lùp lah: “Gơs cau lơi gam wơl bơh hìu Sol dê nàng añ rgơi yal tơlik bơta 
nđàc Yàng Tom Trồ dê khai in sơl ơ?” Jiba ho cau bơtau lah: “Gam gơs dô nă kòn 
klau Jônathan dê; khai gơlte bàr đah jơng.” 

4Bơtau lùp lah: “Ntềng đah khai ơm taih?” Jiba ho lah: “Khai ơm tòm hìu Maki, 
kòn klau Amiel tòm Lôdebar.” 

5Behơ̆ bơtau Dabit sồr cèng khai bơh di hìu Makir kòn klau Amiel tòm Lôdebar. 

6Mephibôset kòn klau Jônathan, sau Sol dê neh tus hơ Dabit gen drup mat tòm ù 
mơ khoai khai. Dabit đơs lah: “Ơ Mephibôset!” Khai ho lah: “Gơs añ do la cau duh 
broă bơtau dê.” 

7Dabit đơs mơ khai lah: “Bañ rngòt, bơh añ rơp yal tơlik bơta nđàc mê in, tài bơh 
Jônathan bèp mê dê. Añ rơp ai wơl mê in jơh ală ù tiah Sol, ồng mê dê, mơ să tòm 
mê rơp sa di cơnòng sa bal mơ añ sùm.” 

8Mephibôset cùn khoai mơ đơs lah: “Cau duh broă bơtau dê la ñcau mơ bơtau 
pal wèt sền di dô nơm so chơt be añ do taih?” 

9Gen bơtau hòi Jiba, cau duh broă Sol dê, mơ đơs mơ khai lah: “Jơh ală phan lơi 
gơrê mơ Sol mơ gơrê mơ jơh hìu nhă khai dê, añ neh ai sau klau cau tòm mê in. 

10Mê bal mơ ală kòn klau mơ ală cau duh broă mê dê pal troă lơòr ù tiah hơ̆ khai 
in, mơ toès prap plai đo nàng sau klau cau tòm mê dê geh phan sa. Mơ 
Mephibôset, sau klau cau tòm mê, rơp sa di cơnòng añ jê sùm.” (Mơ tai, Jiba gơs 
jơt pram nă kòn klau mơ bàr jơt nă cau duh broă.) 

11Gen Jiba đơs mơ bơtau lah: “Cau duh broă bơtau dê rơp lơh jơh ală bơta bơtau 
la cau tòm añ jê neh sồr añ lơh.” Mephibôset sa di cơnòng Dabit dê kung be dô 
nă kòn klau bơtau dê. 

12Mephibôset gơs dô nă kòn pơnu sơnđan la Mika; mơ jơh ală cau tòm hìu nhă 
Jiba la ală cau duh broă Mephibôset dê. 

13Mephibôset ơm tòm Jerusalem tài bơh khai sa di cơnòng bơtau dê sùm, mơ 
khai gơlte jơh bàr đah jơng. 

II Samuel 10 

Dabit tòmlơh pha rlau mơ cau Ammôn 
1Tơnơ̆ mơ hơ̆, bơtau cau Ammôn sang rài, mơ Hanun kòn klau khai dê pơrdòn 
sơbàn. 

2Dabit đơs lah: “Añ rơp yal tơlik bơta dòn song gơwèt mơ Hanun kòn klau Nahas, 
kung be bèp khai neh dòn song mơ añ.” Behơ̆ Dabit sồr ală cau ala mat khai lòt 
tus nàng pơndòm pơniang khai bơh bơta chơt bèp khai dê. Tòm tŭ ală cau ala 
mat Dabit dê neh tus tòm lơgar Ammôn, 

3ală kwang at bồ cau Ammôn đơs mơ Hanun, cau tòm bol khai dê lah: “Ồng kơlôi 
ngan lah Dabit sồr ală cau tus mơ ồng nàng tòmpà bơta moat jrùng la tài bơh 
khai ki ngàm di bèp ồng dê ơ? Dabit ò di neh sồr bol khai tus hơ ồng nàng sền 
sơwì ƀòn dờng mơ rwang còp gơ nàng phà tơnroh gơ ò ơ?” 

4Behơ̆ Hanun kup ală cau Dabit dê, koah nggùl sơnò tềp kòp nă bol khai, koh 
digùl ală ồi ào bol khai tus di bơnô bol khai dê mơ bơtrơh bol khai rê wơl. 

5Tòm tŭ cau yal wơl bơta hơ̆ Dabit in, khai sồr ală cau kong sồr lòt rò ală cau hơ̆, 
bơh bol khai ƀàssìl ƀàsso dờng ngan. Bơtau đơs lah: “Ơm tĕ tòm Jerikô jơl tus di 
tŭ sơnò tềp bol mê neh gơcat gen sồng rê wơl.” 

6Tòm tŭ cau Ammôn gŏ bol khai neh gơlik gơs bơta cù kìr gơwèt mơ Dabit, gen 
cau Ammôn sồr cau lòt ơpah cau Aram tòm Bet Rehôp mơ Jôba bàr jơt rbô ling 
lòt jơng, kung bơh bơtau Maaka dô rbô nă, bơh lơgar Top jơt bàr rbô nă. 

7Tòm tŭ Dabit kơno bơh bơta hơ̆ gen sồr Jôap mơ jơh mpồl ling bal mơ jơh ală 
cau ling jak tòmlơh. 

8Cau Ammôn lik lòt mơ guh tòm tiah tòmlơh rơndap di mpồng mut tòm ƀòn 
dờng, mơya cau Aram bơh Jôba mơ bơh Rehôp mơ ală cau bơh Top mơ bơh 
Maaka bol khai ơm is tòm ƀlàng bơdìh ƀòn dờng. 

9Tòm tŭ Jôap gŏ gơs bơta rơndap tòmlơh tòmdră mơ khai kơp brồ bơh đah 
hơđap mơ đah ngkòi, gen khai sac ală cau jak tòmlơh tòm mpồl ling Israel dê, 
mơ sồr bol khai rcang tòmlơh mơ cau Aram. 

10Mpồl ling gam wơl khai ơn tòm gơnoar at bồ Abisai oh khai dê, mơ khai rơndap 
bol khai lòt tòmlơh mơ cau Ammôn. 

11Khai đơs mơ Abisai lah: “Dilah cau Aram pràn rlau mơ añ gen mê pal tus dong 
añ, mơya dilah cau Ammôn pràn rlau mơ mê gen añ rơp tus nàng dong mê. 

12Lơh tĕ pràn kơldang mơ bol he khin cha tĕ tòmlơh tài bơh làng bol bol he dê 
mơ ală ƀòn dờng Yàng Tom Trồ bol he dê; mơ dan Yàng Jehôwa lơh bơta lơi niam 
nùs Kơnràñ.” 

13Behơ̆, Jôap bal mơ mpồl ling lòt bal mơ khai lòt tus hơđap nàng tòmlơh mơ cau 
Aram; mơ cau Aram ntoat dô bơh di đap khai. 

14Tòm tŭ cau Ammôn gŏ cau Aram neh dô, gen bol khai kung ntoat dô bơh di đap 
Abisai mơ dô mut tòm ƀòn dờng. Gen Jôap rê wơl bơh bơta tòmlơh mơ cau 
Ammôn mơ tus hơ Jerusalem. 

15Mơya tòm tŭ cau Aram gŏ bol khai neh kong lơh alah bơh cau Israel, gen bol 
khai pơjum tơrgòm wơl. 

16Hadadejer sồr cèng cau Aram bơh đah ne hiòng Ơphrat; bol khai tus hơ Helam, 
gơs Sôbak la cau kwang at bồ jơh mpồl ling Hadadejer dê at bồ bol khai. 

17Tòm tŭ Dabit kơno bơh bơta hơ̆ gen khai pơjum jơh ală cau Israel, lòt gan hiòng 
Jordan, mơ lòt tus hơ Helam. Cau Aram rơndap mpồl ling bol khai dê tòmlơh mơ 
Dabit. 

18Cau Aram ntoat dô di đap cau Israel, mơ Dabit tơnchơt poh rhiang nă cau ling 
at rơndeh tòmlơh cau Aram dê mơ poan jơt rbô nă cau ling hào ơseh. Mơ Sôbak 
cau kwang at bồ jơh mpồl ling bol khai dê gơkòl jê sồt mơ chơt tềng hơ̆. 

19Tòm tŭ jơh ală cau bơtau la cau duh broă Hadadejer dê gŏ bol khai neh kong 
Israel lơh alah, gen bol khai bơtào bơta ho bal ơm ring lơngai mơ cau Israel mơ 
kong duh broă bol khai. Behơ̆ cau Aram rngòt ò dong cau Ammôn tai. 

II Samuel 11 

Dabit mơ Batseba 
1 Tòm kơnhai phàng, tŭ ală cau bơtau lik lòt tòmlơh, Dabit sồr Jôap lik lòt bal mơ 
ală cau duh broă bơtau dê mơ jơh mpồl ling Israel dê; bol khai tơnroh cau 
Ammôn mơ gơrwàng gùt dar Rapba. Mơya Dabit ơm wơl tòm Jerusalem. 

2Gơlik gơs tòm dô mho ne, tòm tŭ Dabit guh bơh cơnòng bic khai dê mơ lòt yơng 
hơđang rkàng gơlang bơtau, mơ khai gŏ dô nă cau ùr ơm um; cau ùr hơ̆ hàng 
mơnĕ ngan. 

3Dabit sồr cau jòi lùp bơh cau ùr hơ̆. Cau yal lah: “Cau ùr hơ̆ la Batseba, kòn ùr 
Eliam dê, la bau ùr Uria cau Hetit dê.” 

4Behơ̆ Dabit sồr cau cèng khai tus, mơ bơtau bic mơ khai. Tơnơ̆ mơ tŭ neh lơh 
goh să khai bơh di bơta ƀơ̆ ƀơl, gen khai rê hìu. 

5Cau ùr hơ̆ neh bun mơ khai sồr cau lòt yal Dabit in lah: “Añ neh bun.” 

6Behơ̆ Dabit pơyoa jơnau đơs mơ Jôap lah: “Sồr tĕ Uria cau Hetit tus mơ añ.” Mơ 
Jôap sồr Uria lòt tus hơ Dabit. 

7Tòm tŭ Uria tus hơ Dabit, gen Dabit lùp khai mbe gơlơh Jôap, bơh mpồl ling mơ 
bơh bơta tòmlơh mbe lơi. 

8Gen Dabit đơs mơ Uria lah: “Mù tĕ tòm hìu mê dê mơ rào jơng mê.” Behơ̆, Uria 
lik lòt bơh gơlang bơtau, mơ gơs cau cèng jat khai dô nơm phan pà bơh bơtau. 

9Mơya Uria bic di tiah mpồng mut tòm gơlang bal mơ jơh ală cau duh broă bơtau 
dê, mơ khai ò mù hơ hìu khai dê. 

10Tòm tŭ cau yal wơl Dabit in mơ đơs lah: “Uria ò rê hìu khai dê,” gen Dabit lùp 
Uria lah: “Mê ò di pa rê bơh di tiah ngài ò ơ? Ñchi bơh tài mê ò rê hìu taih?” 

11Uria đơs mơ Dabit lah: “Đài Bơta Ho Bal mơ Israel mơ Juda gam ơm tòm sàl, 
mơ cau tòm añ jê la Jôap bal mơ ală cau duh broă cau tòm añ jê, gam sơntơp sàl 

tòm ƀlàng, mbe añ rgơi mut tòm hìu añ jê, ñô sa mơ bic mơ bau ùr añ jê taih? Di 
ngan kung be bơtau kis, mơ hwềng soàn bơtau kis, añ rơp ò lơh dô bơta behơ̆!” 

12Gen Dabit đơs mơ khai lah: “Ơm wơl tĕ tềng do dô ngai tai, gen ngai hìng añ 
rơp sồr mê lòt.” Behơ̆, Uria ơm wơl tòm Jerusalem tòm ngai hơ̆. Ngai tơnơ̆. 

13Dabit jà khai ñô sa mơ lơh khai in bơñul. Mơya tòm trồ mang Uria lik lòt bic 
hơđang cơnòng khai dê bal mơ ală cau duh broă cau tòm khai dê, mơ khai ò rê 
hìu khai dê. 

Dabit sồr tơnchơt Uria 
14Àng drim ngai hìng, Dabit cih dô pang sră pơyoa Jôap in, mơ pơyoa di tê Uria. 

15Tòm sră hơ̆ Dabit cih lah: “Ơn tĕ Uria tòm tiah hơđap, di tiah sơbơng roh rlau 
jơh tòm tiah tòmlơh, lồc behơ̆ ruc wơl bơh di khai tồ khai kong cau lơh mơ chơt” 

16Tòm tŭ Jôap gơrwàng ƀòn dờng, khai ơn Uria di tiah khai git lah gơs cau ling 
sò tơm pràn kơldang rlau jơh. 

17Tòm tŭ ală cau bơh ƀòn dờng lik lòt nàng tòmlơh mơ Jôap, gơs dô êt cau tòm 
mpồl ling Dabit gơpừ chơt; rlau mơ hơ̆, Uria cau Hetit kung kong tơnchơt sơl. 

18Gen Jôap sồr cau yal Dabit in jơh ală bơta neh gơlik gơs bơh bơta tòmlơh hơ̆. 

19Khai sồr cau kong sồr lah: “Tòm tŭ mê neh sir yal cau bơtau in jơh ală bơta neh 
gơlik gơs tòm bơta tòmlơh hơ̆, 

20mơ bơta gơhào gơjrañ bơtau dê digơlan rơp gơguh, mơ digơlan cau bơtau rơp 
lùp mê lah: ‘Ñchi bơh tài bol mê tus rềp ngan di ƀòn dờng nàng tòmlơh behơ̆ 
taih? Bol mê ò git lah cau ơm hơđang dơrñang ƀòn dờng rơp pañ kam di bol mê 
ò ơ? 

21 Ñcau neh tơnchơt Abimelek kòn klau Jerubeset taih? Ò di la dô nă cau ùr bơh 
hơđang dơrñang ƀòn dờng neh sơrbì mpal lŭ hơđang khai mơ tơnchơt khai tòm 
tiah Thebes ò ơ? Ñchi bơh tài bol mê tus rềp ngan di dơrñang ƀòn dờng behơ̆ 
taih?’ Dilah cau bơtau lùp mê behơ̆ gen đơs mơ khai lah: ‘Uria, cau Hetit la cau 
duh broă bơtau kung chơt sơl.’” 

22Behơ̆, cau kong sồr lik lòt, khai neh tus mơ yal Dabit in jơh ală bơta mơ Jôap 
neh sồr khai yal. 

23Cau kong sồr đơs mơ Dabit lah: “Ală cau ling hơ̆ pràn rlau mơ bol hi mơ lik lòt 
tòmlơh mơ bol hi tòm ƀlàng gòi, mơya bol hi tòmlơh pha mơ ting jat bol khai tus 
di mpồng ƀòn dờng. 

24Gen ală cau ling at àtak bơh hơđang dơrñang ƀòn dờng pañ kam di ală cau duh 
broă bơtau dê, mơ gơs dô êt nă cau chơt. Rlau mơ hơ̆, cau duh broă bơtau dê la 
Uria cau Hetit kung neh chơt sơl.” 

25Dabit đơs mơ cau kong sồr lah: “Đơs tĕ mơ Jôap lah: ‘Bañ lòi bơta hơ̆ lơh dơrcul 
tòm nùs mê; đào gơs tŭ tơnchơt cau do mơ gơs tŭ tơnchơt cau ndai. Pơnđơl pràn 
tĕ brồ lơh ƀòn dờng mơ tơnroh gơ. Đơs tĕ behơ̆ nàng chồl nùs Jôap geh khin 
cha.’” 

26Tòm tŭ bau ùr Uria neh kơno lah bau klau khai neh chơt, khai ñìm ƀồc Uria in. 

27Tòm tŭ neh jơh ală ngai ñìm ƀồc rau, Dabit sồr cèng khai tus tòm gơlang bơtau, 
khai gơlik gơs bau ùr bơtau dê mơ tơnggơs khai in dô nă kòn klau. Mơya bơta 
Dabit neh lơh hơ̆ ò niam nùs Yàng Jehôwa. 

II Samuel 12 

Nathan lah pơrhơng Dabit 
1 Yàng Jehôwa sồr Nathan lòt tus hơ Dabit. Khai tus hơ Dabit gen đơs lah: “Tòm 
dô nơm ƀòn dờng ne gơs bàr nă cau, dô nă pas mơ dô nă rƀah. 

2Cau pas gơs oă ngan belàt mơ kơnrồ, 

3mơya cau rƀah ò gơs phan lơi rlau mơ dô nơm belàt dra dềt mơ khai neh blơi. 
Khai ròng siam gơ; gơ rhòi dờng bal mơ khai mơ ală kòn khai dê. Gơ sa phan 
khai sa, hùc phan khai hùc, tian gơs gơ bic tòm tơwòr tê khai dê. Gơ gơlơh kung 
be kòn ùr khai dê. 

4Tŭ hơ̆, gơs dô nă cau nac neh tus hơ cau pas, mơya cau pas ò bài kup dô nơm 
tòm mpồl belàt khai dê nàng rcang phan sa yò cau nac in neh tus hơ khai. Sơlơ̆u 
wơl, cau pas neh kup belàt dra gơrê bal mơ cau rƀah nàng rcang phan sa yò cau 
nac in neh tus hơ khai.” 

5Dabit gơhào gơjrañ ngan di cau hơ̆, mơ đơs mơ Nathan lah: “Di ngan kung be 
Yàng Jehôwa kis, cau neh lơh bơta hơ̆ pal kong chơt! 

6Khai pal tơm wơl poan dơ̆ rlau mơ khà priă blơi belàt kòn tài bơh khai neh lơh 
bơta hơ̆ mơ ò gơs nùs nđàc sơngit.” 

7Nathan đơs mơ Dabit lah: “Bơtau la cau hơ̆! Jehôwa Yàng Tom Trồ Israel dê neh 
đơs be do: ‘Añ neh bong mơñà mê in gơs bơtau Israel mơ neh dong tă mê klàs 
bơh di tê Sol. 

8Añ neh ai mê in hìu cau tòm mê dê, jào tòm tê mê ală bau ùr cau tòm mê dê. Añ 
ai mê in hìu Israel mơ hìu Juda. Mơ dilah jơh ală bơta hơ̆ gam ò tơl, Añ rơp ai mê 
in oă rlau tai. 

9Ñchi bơh tài mê sền òsơp di jơnau đơs Yàng Jehôwa dê mơ lơh bơta iơh di đap 
mat Kơnràñ taih? Mê neh ngui đào tơnchơt Uria cau Hetit mơ kup bau ùr khai 
lơh gơs bau ùr mê dê. Mê neh tơnchơt khai bơh đào cau Ammôn dê. 

10Gen tàng tŭ do, đào rơp ò tŭ lơi lik ngài bơh di hìu mê, tài bơh mê neh sền òsơp 
di Añ, neh kup bau ùr Uria cau Hetit lơh gơs bau ùr mê dê.’ 

11 Yàng Jehôwa đơs be do: ‘Añ rơp tơngguh bơta rung rài tòmdră mơ mê bơh 
dơlam hìu nhă mê dê. Añ rơp kup ală bau ùr mê dê bơh di đap mê, mơ ai cau ơm 
rềp mê in, mơ khai rơp bic mơ ală bau ùr mê dê tòm trồ ngai. 

12Mê neh lơh bơta hơ̆ dô bă ndơp ndơr, mơya Añ rơp lơh bơta do di đap Israel 
tòm trồ ngai.’” 

13Dabit đơs mơ Nathan lah: “Añ neh tìs glài mơ Yàng Jehôwa.” Nathan ho lah: 
“Yàng Jehôwa neh sang tồi glài bơtau dê; bơtau rơp ò chơt. 

14Bulah behơ̆, bơta do bơtau neh lơh kai nàng ală cau sò tơm di Yàng Jehôwa đơs 
tràl sơrbil di Kơnràñ, gen tàng kòn klau neh deh bơtau in rơp chơt.” 

Kòn Batseba chơt 
15Gen Nathan rê hìu. Yàng Jehôwa lơh kòn dềt mơ bau ùr Uria neh deh Dabit in, 
mơ khai gơs kòp jê kơnjơ̆. 

16Dabit hòi dan mơ Yàng Tom Trồ kòn dềt hơ̆ in. Khai ơt sào, mut tòm hìu mơ 
bic tòm ù mang àng. 

17Ală cau kwang kra tòm hìu nhă khai dê ntào di gah khai nàng yò tơngguh khai 
bơh di ù, mơya khai ò bài, mơ kung ò sa phan sa lơi bal mơ bol khai. 

18Tòm ngai dơ̆ poh kòn dềt chơt. Ală cau duh broă Dabit ò khin yal khai in git 
bơh kòn dềt neh chơt, bơh bol khai kơlôi lah: “Tŭ kòn dềt gam kis, bol he neh 
đơs mơ bơtau mơya bơtau ò bài iat bol he. Mbe bol he rgơi khin yal mơ bơtau 
lah kòn dềt neh chơt taih? Rngòt bơtau lơh bơta lơi ò niam khai in đa!” 

19Mơya Dabit gŏ ală cau duh broă khai dê đơs chều mơ gơp mơ khai đal git lah 
kòn dềt neh chơt, gen lùp lah: “Kòn dềt neh chơt rau sơl?” Bol khai ho lah: “Ơi, 
khai neh chơt rau.” 

20Gen Dabit guh bơh ù. Tơnơ̆ mơ tŭ khai neh um dà, bong mơñà ƀô, mơ tòmgơl 
ồi ào; khai lòt tus tòm hìu Yàng Jehôwa dê nàng duh khoai. Gen khai rê wơl hìu 
khai dê mơ sồr cau yò sa khai in, mơ khai neh sa. 

21Ală cau dĭ duh broă khai dê lùp khai lah: “Ñchi bơh tài bơtau lơh behơ̆ taih? 
Tòm tŭ kòn dềt gam kis, bơtau ơt sa mơ ñìm, mơya tŭ do kòn dềt neh chơt rau 
gen bơtau guh wơl mơ sa!” 

22Bơtau ho lah: “Tòm tŭ kòn dềt gam kis, añ neh ơt sa mơ ñìm. Añ kơlôi lah: ‘Ñcau 
rgơi git taih? Digơlan Yàng Jehôwa nđàc sơngit di añ mơ lòi kòn dềt in kis.’ 

23Mơya tŭ do khai neh chơt rau, ñchi bơh tài añ pal ơt sa taih? Añ rgơi cèng khai 
rê wơl sơl ơ? Añ rơp lòt tus hơ khai, mơya khai ò rê wơl mơ añ ò.” 

Salômôn geh deh 

24Gen Dabit pơndòm pơniang Batseba, bau ùr khai dê, mơ tus bic mơ khai. Khai 
tơnggơs dô nă kòn klau, mơ bol khai tơmoh sơnđan kòn klau hơ̆ la Salômôn. 
Yàng Jehôwa kòñ gơboh di Salômôn, 

25mơ tài bơh Yàng Jehôwa kòñ gơboh di khai, Kơnràñ sồr cau gơnoar hwơr 
Nathan tus tơmoh sơnđan khai la Jedidia. 

Cau Ammôn kong tơnroh 
26Tŭ hơ̆ Jôap tòmlơh mơ Rapba cau Ammôn dê, mơ neh tòmpìt ai ƀòn dờng cau 
bơtau dê. 

27Gen khai sồr cau kong sồr tus hơ Dabit mơ đơs lah: “Añ neh tòmlơh mơ Rapba 
mơ neh tòmpìt ai ƀòn dờng di gah hiòng rau. 

28Tŭ do, bơtau pơjum tơrgòm tĕ ală mpồl ling gam wơl, gơrwàng ƀòn dờng mơ 
kup ai gơ. Dilah ò gen añ rơp tòmpìt ai gơ mơ gơ rơp geh sơnđan jat sơnđan añ.” 

29Behơ̆ Dabit pơjum tơrgòm jơh dô mpồl ling mơ lòt tus lơh Rapba, brồ lơh mơ 
tòmpìt ai gơ. 

30Khai tă sơgơn bơtau bơh di bồ rùp yàng Milkom dê, sơgơn hơ̆ kơnjơ̆ dô talơng 
màh, gơs bơka ală lŭ màng, Dabit ndau gơ hơđang bồ khai dê. Khai tòmpìt ai oă 
ngan phan mơna bơh di ƀòn dờng, 

31khai cèng tơlik làng bol neh ơm tềng hơ̆, mơ sồr bol khai duh broă kơnjơ̆ mơ 
rơnđòt, jơlèng mơ sùng lòs, mơ sồr lơh gac. Khai lơh behơ̆ tòm jơh ală ƀòn dờng 
cau Ammôn sơl. Gen Dabit mơ jơh dô mpồl ling khai dê rê wơl hơ Jerusalem. 

II Samuel 13 

Amnôn mơ Tamar 
1Tơnơ̆ mơ hơ̆, Apsalôm kòn klau Dabit, gơs dô nă oh ùr hàng mơnĕ sơnđan la 
Tamar; mơ Amnôn kòn klau Dabit kòñ gơboh di Tamar. 

2Amnôn neh jê nùs moat jrùng oă ir tian gơs kòp jê tài bơh khai kòñ gơboh dê 
oh ùr khai dê la Tamar, bơh khai gam ơruh dềt, gơlơh Amnôn in ò rgơi lơh bơta 
lơi mơ khai. 

3Mơ Amnôn gơs dô nă cau bơyô sơnđan la Jônadap, kòn klau Simea la bi Dabit; 
mơ khai la cau lac lèo ngan. 

4Jônadap đơs mơ Amnôn lah: “Ơ kòn klau bơtau, ñchi bơh tài sơlo ngai mê sơlo 
rgai rgong behơ̆ taih? Mê rơp yal añ in git sơl?” Amnôn ho: “Añ kòñ gơboh Tamar, 
oh ùr Apsalôm la oh klau añ jê.” 

5Jônadap đơs lah: “Bic tĕ hơđang cơnòng bic, lơh tànggơ be kòp jê. Tòm tŭ cau 
bơtau tus còp gen đơs tĕ mơ khai lah: ‘Kòn dan bèp ai Tamar oh ùr kòn, tus ai 
phan lơi kòn in sa. Lòi khai rcang phan sa di đap kòn, kòn rơp sền gŏ khai lơh, 
mơ rơp dòp phan sa bơh di tê khai.’” 

6Behơ̆, Amnôn bic di cơnòng bic mơ lơh tànggơ be kòp jê. Tòm tŭ cau bơtau tus 
còp khai gen khai đơs mơ cau bơtau lah: “Kòn kòñ oh ùr kòn la Tamar tus mơ 
lơh dô êt piang lă bơkah di đap mat kòn, nàng kòn rơp sa bơh di tê khai.” 

7Dabit sồr đơs mơ Tamar tòm hìu gơlang lah: “Lòt tĕ tus hơ hìu bi kòn di la 
Amnôn, mơ rcang dô êt phan sa khai in.” 

8Behơ̆ Tamar lòt tus hơ hìu bi klau khai la Amnôn ơm bic hơđang cơnòng bic. 
Tamar bơcă kơmbuh kòi mi nàng lơh gơs piang lă di đap Amnôn mơ buh gơtòm 
ồs. 

9Gen khai ai glah chàng mơ yò piang lă di đap Amnôn, mơya Amnôn ò bài sa. 
Khai đơs lah: “Sồr tĕ jơh tơl nă cau lik bơh tềng do.” Behơ̆ jơh tơl nă cau lòi khai 
mơ lik. 

10Gen Amnôn đơs mơ Tamar lah: “Cèng tĕ phan sa tềng do tus tòm ơdŭ bic añ jê 
nàng añ in sa bơh di tê oh.” Tamar ai piang lă khai neh lơh mơ cèng tus bi khai 
in la Amnôn tòm ơdŭ bic khai dê. 

11Mơya tòm tŭ Tamar cèng piang lă Amnôn in sa, Amnôn sơmbat kup khai mơ 
đơs lah: “Tus tĕ bic mơ añ, ơ oh ùr añ jê.” 

12Khai đơs lah: “Bañ lơh behơ̆, ơ bi añ jê! Bañ bơklơn añ. Bơta do òhềt tŭ lơi gơs 
tòm Israel! Bañ lơh bơta iơh rmơh behơ̆. 

13Đah mơ añ, ntềng đah añ rgơi cèng bơta ƀàssìl añ jê taih? Mơ gơwèt mơ bi, bi 
rơp gơlik gơs kung be dô nă tòm mpồl ală cau ală alai iơh rmơh tòm Israel. Dan 
bi đơs mơ bơtau; bơtau rơp ò bơkơ̆u añ bau mơ bi.” 

14Mơya Amnôn ò bài iat khai; mơ tài bơh Amnôn pràn rlau mơ khai, gen bic 
bơklơn khai. 

15Lồc behơ̆, Amnôn gơjrañ kơuềng ngan di khai; mơ tai, khai gơjrañ di Tamar oă 
rlau mơ khai neh kòñ gơboh di Tamar. Amnôn đơs mơ khai lah: “Ñă tĕ mơ lik 
bơh tềng do!” 

16Tamar đơs mơ khai lah: “Ò di, ơ bi; bơh bơta bơtrơh tơlik añ rơp la dô bơta tìs 
dờng rlau mơ bơta bi neh lơh añ in rau!” Mơya Amnôn ò bài iat khai. 

17Khai hòi dô nă cau duh broă is khai dê mơ sồr lah: “Tơlik tĕ cau ùr do di tiah, 
lồc behơ̆ kal wơl mpồng.” 

18Behơ̆ cau duh broă Amnôn dê tơlik khai mơ kal wơl mpồng. Tŭ hơ̆ Tamar soh 
dô blah ào jrùh bơka hàng mơnĕ, bơh hơ̆ la ào mơ ală kòn ơruh dềt bơtau dê òs 
soh. 

19Mơya Tamar ơn bùh hơđang bồ khai, mơ crè ào jrùh khai soh. Khai koar di bồ 
mơ lòt ndang ñìm nggà ndang. 

20Apsalôm, bi klau khai, lùp khai lah: “Ngan sơl la Amnôn bi klau oh dê neh bic 
mơ oh ơ? Tŭ do ơm tĕ mŏ mŏ, ơ oh ùr añ jê, bơh khai la bi klau oh dê. Bañ ai lơh 
jê nùs oă bơh bơta hơ̆.” Behơ̆ Tamar ơm is moat jrùng tòm hìu Apsalôm, bi klau 
khai dê. 

21Tòm tŭ bơtau Dabit neh kơno jơh ală bơta hơ̆, gen khai gơjrañ ngan, [mơya 
khai ò lơh glài kòn klau khai dê la Amnôn, tài bơh Dabit kòñ gơboh di Amnôn, 
bơh khai la kòn tơnhoa.] 

22Apsalôm ò đơs dô jơnau lơi mơ Amnôn bulah la niam hala iơh; bơh khai gơjrañ 
di Amnôn tài bơh Amnôn neh bic bơklơn Tamar, oh ùr khai dê. 

Apsalôm tơnchơt Amnôn 
23Bàr nam tơnơ̆, Apsalôm gơs ală cau siat sơnò belàt tòm Baal Hajor, rềp di 
Epraim, mơ Apsalôm jà jơh ală kòn klau bơtau dê. 

24Apsalôm lòt tus hơ bơtau mơ đơs lah: “Cau duh broă bơtau dê gơs ală cau chài 
siat sơnò belàt tus lơh broă; dan jà bơtau bal mơ jơh ală cau kwang at bồ bơtau 
dê tus mơ cau duh broă bơtau dê.” 

25Bơtau ho lah: “Ò di, ơ kòn añ jê; jơh tơl nă bol hi ò tus; bol hi rơp lơh kơnjơ̆ 
rlau tai kòn in.” Bulah Apsalôm pơnđơl jà Dabit kung ò lòt, mơya ai lơngai 
Apsalôm in. 

26Gen Apsalôm đơs lah: “Dilah bơtau ò tus, dan ai gơnoar Amnôn bi añ tus mơ 
bol hi.” Bơtau lùp khai lah: “Ñchi bơh tài khai pal tus mơ kòn taih?” 

27Mơya Apsalôm jơh nùs dan tian gơs bơtau lòi Amnôn mơ jơh ală kòn klau 
bơtau dê lòt mơ Apsalôm. [Apsalôm yò sa be bơta yò sa cau bơtau dê.] 

28Gen Apsalôm ai jơnau sồr ală cau duh broă khai dê lah: “Iat tĕ do! Tòm tŭ nùs 
Amnôn dê hòn chò bơh ñô tơrnòm, mơ tŭ añ sồr bol mê: ‘Tơnchơt tĕ Amnôn,’ 
gen tơnchơt tĕ khai. Bañ rngòt! Ò di să tòm añ neh ai bol mê in jơnau sồr do ò ơ? 
Lơh tĕ pràn kơldang mơ khin cha.” 

29Behơ̆ ală cau duh broă Apsalôm tơnchơt Amnôn jat be jơnau Apsalôm neh sồr. 
Gen jơh ală kòn klau bơtau ñă ntào, hào alàng bol khai dê mơ ntoat dô. 

30Tòm tŭ bol khai gam ơm rò gùng, gơs jơnau yal tus hơ bơtau Dabit lah: 
“Apsalôm neh tơnchơt jơh ală kòn klau bơtau rau, ò gam dô nă cau lơi ò.” 

31Bơtau ñă ntào, crè ào khai dê mơ bic tòm ù; jơh ală cau duh broă bơtau dê ntào 
di gah, ồi ào kung crè sơl. 

32Mơya Jônadap kòn klau Simea, bi Dabit dê đơs lah: “Dan kơnràñ la cau tòm añ 
jê bañ kơlôi lah bol khai neh tơnchơt jơh ală kòn klau bơtau dê, mìng Amnôn 
kong chơt lơm. Hơ̆ la bơta Apsalôm neh lơh nền bơh di ngai Amnôn bic bơklơn 
Tamar, oh ùr khai dê. 

33Behơ̆, dan kơnràñ la cau tòm añ jê bañ ơn nùs di jơnau yal lah, jơh ală kòn klau 
bơtau dê neh chơt; bơh mìng dô nă Amnôn neh chơt lơm.” 

34Mơya Apsalôm neh dô. Cau ntào kơp gàr pò mat tơnggòr, sền gŏ gơs dô mpồl 
oă lòt tus jat gùng đah ngkòi khai dê, di gah jơng mơnơm. 

35Jônadap đơs mơ cau bơtau lah: “Sền ne, ală kòn klau bơtau dê neh tus, neh 
gơlik gơs tòm toh be jơnau cau duh broă bơtau neh đơs.” 

36Neh sir khai đơs gen ală kòn klau cau bơtau tus, pơt wòl dờng ngan. Bơtau bal 
mơ jơh ală cau duh broă bơtau dê kung ñìm rac sràt bơtang ngan. 

37 Mơya Apsalôm dô tus tòm hìu Thalmai kòn klau Ammihut, bơtau Gesur dê. Ai 
Dabit ñìm ƀồc kòn klau khai dê kòp ngai. 

38Apsalôm neh dô tus hơ Gesur, mơ khai ơm tềng hơ̆ tòm pe nam. 

39Mơ nùs nhơm bơtau Dabit kah kơlôi bơh Apsalôm, bơh bơtau neh rài bơta 
moat jrùng bơh bơta chơt Amnôn dê. 

II Samuel 14 

Apsalôm rê wơl hơ Jerusalem 
1Jôap kòn klau Jeruyah dê git nùs bơtau kah kơlôi bơh Apsalôm. 

2Behơ̆ Jôap sồr cau lòt hơ Tekôa mơ jà dô nă cau ùr jak chài tus. Khai đơs mơ cau 
ùr hơ̆ lah: “Ai lơh tànggơ tĕ kung be cau moat ƀồc. Soh tĕ ồi ào cau moat ƀồc, bañ 
bong mơñà di bồ ai. Lơh kung be dô nă cau ùr neh jŏ ngai ơm moat ƀồc. 

3Gen lòt tus tĕ hơ cau bơtau mơ đơs mơ khai ală jơnau do.” Mơ Jôap ơn tòm bơr 
khai ală jơnau khai pal đơs. 

4Tòm tŭ cau ùr bơh Tekôa lòt tus hơ cau bơtau, khai tơmbic să tòm ù mơ khoai, 
mơ đơs lah: “Khoai bơtau, dan dong kòl añ!” 

5Bơtau lùp khai lah: “Ñchi bơta lơh ai dơrcul taih?” Cau ùr ho lah: “Añ ngan la dô 
nă cau ùr bơnrau; bau klau añ neh chơt. 

6Cau duh broă bơtau dê, gơs bàr nă kòn klau, bol khai neh tòmlơh bal tòm ƀlàng 
sre, mơ ò gơs cau lơi tềng hơ̆ nàng kơryan bol khai. Dô nă kòn do lơh kòn ne mơ 
tơnchơt khai. 

7Tŭ do jơh hìu nhă guh sòdră di cau duh broă bơtau dê; bol khai đơs lah: ‘Jào tĕ 
bol hi in cau neh tơnchơt oh khai tồ bol hi tơnchơt khai nàng sal tê oh khai in mơ 
khai neh tơnchơt; mơ bol hi kung tă gơnoar pơrdòn sre brê tai sơl.’ Bol khai kòñ 
tơnchơt dô nơm lơmpiat ồs gam wơl añ in, ò lòi wơl bau klau añ in sơnđan hala 
jơi bơtiàn lơi hơđang plai ù.” 

8Bơtau đơs mơ cau ùr lah: “Rê wơl tĕ hơ hìu ai dê, añ rơp ai jơnau sồr bơh broă 
ai dê.” 

9Mơya cau ùr bơh Tekôa đơs mơ cau bơtau lah: “Khoai bơtau la cau tòm añ jê, 
dan bơta tìs tuh hơđang añ mơ hơđang hìu nhă bèp añ jê, mơ dan bơtau mơ 
sơbàn bơtau in ò gơkòl glài!” 

10Bơtau ho wơl lah: “Dilah gơs cau lơi đơs jơnau lơi mơ ai, lam tĕ khai tus hơ añ, 
gen khai rơp ò lơh dơrcul ai tai.” 

11Cau ùr đơs lah: “Behơ̆ dan bơtau hòi dan tĕ mơ Jehôwa Yàng Tom Trồ bơtau 
dê nàng kơryan cau sal tê bơh mhàm bañ bơtơl tai bơta tơnroh, tồ kòn klau añ 
rơp ò kong tơnroh.” Bơtau đơs lah: “Di ngan kung be Yàng Jehôwa kis, ò gơs dô 
dang che sŏ lơi hơđang bồ kòn klau ai dê rơp dùh tòm ù.” 

12Gen cau ùr đơs lah: “Dan ai gơnoar cau duh broă bơtau dê đơs dô jơnau mơ 
bơtau la cau tòm añ jê.” Bơtau ho lah, “Đơs tĕ!” 

13Cau ùr đơs lah: “Gen ñchi bơh tài bơtau ò cahrña ndròm bal behơ̆ gơwèt mơ 
làng bol Yàng Tom Trồ dê taih? Tòm tŭ bơtau đơs jơnau hơ̆ gen ò di la bơtau kup 
glài să tòm bơtau, bơh bơtau ò cèng brê wơl kòn klau mơ bơtau neh bơtrơh tơlik 
ò ơ? 

14Bol he pal chơt jơh, bol he be dà neh gơtuh hơđang ù mơ ò geh tơrgòm wơl. 
Mơya Yàng Tom Trồ rơp ò tă tơlik bơta kis; sơlơ̆u wơl, Kơnràñ pò gùng nàng dô 
nă cau kong bơtrơh tơlik ò ơm ngài sùm sùm bơh di đap Kơnràñ. 

15Mơ tŭ do, añ neh tus mơ đơs ală jơnau do mơ bơtau la cau tòm añ jê tài bơh 
làng bol neh lơh añ in rngòt. Cau duh broă bơtau dê neh kơlôi lah: ‘Añ rơp đơs 
mơ cau bơtau, digơlan khai rơp lơh jat bơta cau duh broă khai dê neh dan. 

16Digơlan cau bơtau rơp iat mơ dong tă cau duh broă bơtau klàs bơh di tê cau 
kòñ tơnroh añ mơ kòn klau añ bơh di sre brê mơ Yàng Tom Trồ neh ai bol hi in.’ 

17 Cau duh broă bơtau dê neh kơlôi lah: ‘Kơp kòñ jơnau đơs cau tòm añ jê la 
bơtau ai añ in bơta rlô; bơh cau tòm añ jê la bơtau ò gơkrơi be dô nă cau gơnrơh 
Yàng Tom Trồ dê git nền bơta niam mơ bơta iơh.’ Dan Jehôwa Yàng Tom Trồ 
bơtau dê ơm bal mơ bơtau!” 

18Gen cau bơtau ho mơ cau ùr lah: “Bañ pồn mơ añ bơh bơta añ rơp lùp ai.” Cau 
ùr đơs lah: “Dan cau tòm añ jê la bơtau đơs tĕ.” 

19Bơtau lùp lah: “Ngan sơl la tê Jôap neh lơh broă do bal mơ ai ơ?” Cau ùr ho lah: 
“Di ngan kung be bơtau kis, ơ cau tòm añ jê la bơtau, ò gơs cau lơi rgơi pơrlac 
đah ma hala đah kiau bơh di jơnau lơi mơ cau tòm añ jê neh đơs. Ngan, hơ̆ la 
Jôap, cau duh broă bơtau dê neh bơto añ lơh bơta do, mơ neh ơn ală jơnau đơs 
do tòm bơr cau duh broă bơtau dê. 

20Cau duh broă bơtau dê la Jôap neh lơh bơta do nàng tòmgơl bơta neh gơlik 
gơs. Cau tòm añ jê gơs bơta jak chài kung be cau gơnrơh Yàng Tom Trồ dê, git 
jơh ală bơta gơlik gơs tòm lơgar.” 

21Gen bơtau đơs mơ Jôap lah: “Di rau, añ rơp lơh bơta do, lòt tĕ cèng brê cau 
pơnu Apsalôm.” 

22Jôap tơmbic să blup mat tòm ù mơ khoai, mơ dan bơtau in geh lơngai. Jôap đơs 
lah: “Ngai do cau duh broă bơtau dê git lah khai neh geh bơta nđàc di đap bơtau 
la cau tòm añ jê tài bơh bơtau neh ai cau duh broă bơtau in bơta khai neh dan.” 

23Gen Jôap lòt tus hơ Gesur mơ cèng Apsalôm rê wơl hơ Jerusalem. 

24Mơya bơtau đơs lah: “Khai pal mut ơm tòm hìu tòm khai dê, ò geh tòm mat mơ 
añ.” Behơ̆, Apsalôm lòt tus tòm hìu tòm khai dê, ò gŏ tòm mat mơ cau bơtau. 

Dabit toh glài Apsalôm in 
25Tòm jơh Israel ò gơs dô nă cau lơi geh jòng ro bơh bơta niam klau be Apsalôm. 
Bơh hơđang bồ tus di kơndòl jơng khai dê ò gŏ jòi bàn dô nơm tềl sồt lơi tòm să 
khai. 

26Khai òs siat sŏ khai dê tòm tŭ gơlik gơs kơnjơ̆ khai in, mơ tŭ lơi khai siat gen 
khai kơr geh bàr rhiang sieklơ, jat kơr bơtau dê. 

27Apsalôm tơnggơs pe nă kòn klau mơ dô nă kòn ùr. Kòn ùr sơnđan la Tamar; 
khai la dô nă cau ùr hàng mơnĕ ngan. 

28Apsalôm ơm tòm Jerusalem tòm bàr sơnam mơ ò gŏ mat cau bơtau. 

29Gen Apsalôm hòi Jôap nàng sồr khai lòt tus hơ cau bơtau, mơya Jôap ò bài tus 
mơ khai. Behơ̆ Apsalôm hòi khai dô dơ̆ tai, mơya Jôap kung ò bài tus. 

30Gen Apsalôm đơs mơ ală cau duh broă khai dê lah: “Sền ne, sre Jôap dê ơm rềp 
mơ sre añ, mơ khai gơs kòi tràng tềng hơ̆. Lòt tĕ chu sre hơ̆ mơ ồs.” Behơ̆, ală cau 
duh broă Apsalôm dê chu sre hơ̆ mơ ồs. 

31Behơ̆ Jôap neh lòt tus hơ hìu Apsalôm dê mơ đơs mơ khai lah: “Ñchi bơh tài 
ală cau duh broă mê dê neh chu sre añ mơ ồs taih?” 

32Apsalôm đơs mơ Jôap lah: “Tus tĕ hơ do tồ añ sồr mê lòt tus hơ bơtau nàng lùp 
lah: ‘Ñchi bơh tài añ rê bơh di Gesur taih? Chan añ gam ơm tềng hơ̆ la niam rlau!’ 
Behơ̆ tŭ do, añ kòñ tòm mat mơ bơtau, dilah añ gơs glài lơi, dan bơtau tơnchơt 
tĕ añ.” 

33Behơ̆, Jôap lòt tus hơ cau bơtau mơ yal ală jơnau hơ̆. Gen bơtau hòi Apsalôm 
tus, khai tus tòm gơlang bơtau, tơmbic să blup mat tòm ù di đap bơtau. Mơ bơtau 
cum Apsalôm. 

II Samuel 15 

Apsalôm bơtào tòmpìt sơbàn 
1Tơnơ̆ mơ hơ̆, Apsalôm rcang khai in dô nơm rơndeh lòs tòmlơh gơs ală ơseh, 
mơ gơs pram jơt nă cau ling ntoat di đap khai. 

2Apsalôm òs guh gòñ, ntào di gah gùng mut tòm mpồng ƀòn dờng. Mơ tŭ lơi gơs 
cau lơi cèng dô bơta yă wơn kòñ lòt tus hơ bơtau nàng dan cahrña, gen Apsalôm 
hòi cau hơ̆ tus mơ lùp lah: “Mê tus bơh ƀòn dờng lơi taih?” Dilah cau hơ̆ ho lah: 
“Cau dĭ gơna ồng dê tus bơh dô nơm jơi bơtiàn tòm Israel dê.” 

3Gen Apsalôm đơs mơ khai lah: “Iat tĕ do, bơta mê kòñ cahrña la di gùng mơ di 
pal, mơya ò gơs cau ala mat cau bơtau nàng iat mê ò.” 

4Mơ Apsalôm đơs pơnjat tai lah: “Mìng dilah añ neh lơh gơs kwang cahrña tòm 
lơgar! Gen kòp nă cau lơi gơs bơta yă wơn hala bơta lơi mơ lòt tus hơ añ, gen añ 
rơp ai bol khai in bơta song ring.” 

5Tòm tŭ gơs cau lơi tus rềp nàng cùn khoai khai, gen Apsalôm pò tê yò tơngguh 
khai mơ cum khai. 

6Apsalôm lơh behơ̆ gơwèt mơ jơh ală cau Israel lòt tus hơ cau bơtau nàng dan 
cahrña; behơ̆ Apsalôm kơñau geh nùs ală làng bol tòm Israel. 

7Lồi poan nam Apsalôm đơs mơ cau bơtau lah: “Dan ai gơnoar añ in lòt tus hơ 
Hebrôn nàng tơm sir jơnau ho mơ añ neh ho mơ Yàng Jehôwa. 

8Bơh dĭ gơna ồng dê gam ơm tòm Gesur tòm Aram neh gơs jơnau srat să do: 
‘Dilah Yàng Jehôwa lam añ rê wơl hơ Jerusalem, gen añ rơp duh khoai Yàng 
Jehôwa tòm Hebrôn.’” 

9Bơtau đơs mơ khai lah: “Lòt tĕ lơngap lơngai.” Behơ̆ khai lòt tus hơ Hebrôn. 

10Mơya Apsalôm sồr ală cau kong sồr ndơp ndơr lòt làm jơh ală jơi bơtiàn Israel 
mơ đơs lah: “Tŭ lơi bol mê kơno ntas ală kơlwòk gen đơs tĕ mo: ‘Apsalôm gơs 
bơtau tòm Hebrôn!’” 

11Gơs bàr rhiang nă cau Jerusalem neh lòt jat Apsalôm. Bol khai geh jà be cau 
nac, ò git chi lơi bơh bơta Apsalôm neh lơh hơ̆. 

12Tòm tŭ Apsalôm ơn ală phan ơn pơdơng, khai kung sồr jà Ahitôphel cau ơm 
tòm ƀòn Gilôn la cau chài bơyai broă Dabit dê tus bơh Gilô. Kai gơrmơ̆i tòmdră 
gơguh pràn ngan, mơ mpồl làng bol jat Apsalôm sơlo ngai sơlo bơtơl gal ngan. 

Dabit dô bơh Jerusalem 
13Gơs dô nă cau kong sồr lòt tus mơ yal Dabit in git lah: “Nùs cau Israel gơwèt 
hơ Apsalôm.” 

14Gen Dabit đơs mơ jơh ală cau kwang khai dê ơm bal mơ khai tòm Jerusalem 
lah: “Guh tĕ! Bol he pal dô, dilah ò gen ò gơs cau lơi rgơi geh klàs bơh di tê 
Apsalôm. Mhar, rngòt khai rơp tus nàng kup bol he, mơ cèng bơta rung rài 
hơđang bol he, mơ ngui đào brồ lơh ƀòn dờng.” 

15Ală cau kwang bơtau dê đơs mơ bơtau lah: “Ală cau dĭ gơna bơtau dê neh rcang 
sir nàng lơh jat jơh ală bơta cau tòm bol hi la bơtau lơh nền.” 

16Behơ̆ bơtau lik lòt mơ jơh hìu nhă bơtau dê lòt jat; mơya khai lòi wơl jơt nă 
bau ùr cồng nàng sền gàr hìu gơlang. 

17Behơ̆ bơtau lik lòt, gơs jơh làng bol lòt jat khai, mơ bol khai ơm dơh wơl tòm 
dô nơm hìu lồi dut ƀòn dờng. 

18Jơh ală cau kwang hơđơm bơtau lòt sơrlèt rlau mơ bơtau, gơs jơh ală cau 
Keret, cau Phelet mơ jơh dô mpồl prau rhiang nă cau Gat neh lòt jat bơtau bơh 
Gat; bol khai lòt sơrlèt di đap cau bơtau. 

19Cau bơtau đơs mơ Ittai cau Gat lah: “Ñchi bơh tài mê pal lòt bal mơ bol hi taih? 
Rê wơl tĕ ơm mơ bơtau. Bơh mê la cau lơgar bơdìh, la dô nă cau ơm ngài bơh di 
lơgar tòm. 

20Mê pa tus ngai òr, mơ ngai do añ rơp lơh mê in kong nrah nring tềng do tềng 
dă bal mơ bol hi, tòm tŭ añ ò git ntềng đah añ rơp lòt sơl ơ? Rê wơl tĕ, mơ lam 
ală cau lơgar tòm mê dê rê bal mơ mê. Dan Yàng Jehôwa ràng tơlik bơta kòñ 
gơboh kơ̆ dơn mơ bơta dòn song ơm bal mơ mê!” 

21Mơya Ittai ho wơl mơ bơtau lah: “Di ngan be Yàng Jehôwa kis, mơ bơtau la cau 
tòm añ jê kis, tiah lơi bơtau la cau tòm añ jê ơm gen cau dĭ gơna bơtau dê rơp 
ơm tềng hơ̆, bulah tòm bơta chơt hala tòm bơta kis kung behơ̆ sơl.” 

22Dabit đơs mơ Ittai lah: “Tus tĕ hơđap lòt lă.” Behơ̆ Ittai cau Gat lòt hơđap bal 
mơ jơh ală cau khai dê mơ hìu nhă bol khai dê. 

23Jơh ală cau tòm lơgar ñìm dờng tòm tŭ jơh dô mpồl lòt gan. Bơtau kung tiă rlau 
Thòng Kidrôn, mơ jơh làng bol lòt tòm gùng lam hơ đah ƀlàng ngềt ngơt. 

24Abiatha lòt lài, kung gơs Jadôk bal mơ jơh ală cau Lebi tùng Đài Bơta Ho Bal 
Yàng Tom Trồ dê. Bol khai ơn Đài Bơta Ho Bal Yàng Tom Trồ dê hơđang ù jơl tus 
di tŭ jơh làng bol neh lik bơh di ƀòn dờng. 

25Gen bơtau đơs mơ Jadôk lah: “Cèng wơl tĕ Đài Bơta Ho Bal Yàng Tom Trồ dê 
tus hơ ƀòn dờng. Dilah añ geh bơta nđàc di đap Yàng Jehôwa, Kơnràñ rơp cèng 
añ rê wơl, lòi añ in sền gơ bal mơ tiah ơm gơ dê, 

26Mơya dilah Kơnràñ đơs lah: ‘Añ ò niam nùs bơh mê,’ gơs añ tềng do, dan 
Kơnràñ lơh di añ jat bơta lơi niam Kơnràñ in.” 

27Bơtau kung đơs mơ Jadôk cau gơnoar ơn phan duh khoai lah: “Rê wơl tĕ 
lơngap lơngai tòm ƀòn dờng, mê bal mơ Abiatha bal mơ bàr nă kòn klau mê dê, 
Ahimas kòn klau mê, mơ Jônathan kòn Abiatha. 

28Añ rơp ơm gơn đah ƀlàng ngềt ngơt jơl tus di tŭ gơs cau bơh bol mê cèng jơnau 
yal añ in.” 

29Behơ̆ Jadôk mơ Abiatha cèng Đài Bơta Ho Bal Yàng Tom Trồ dê rê wơl hơ 
Jerusalem, mơ ơm tềng hơ̆. 

30Mơya Dabit kư̆ hào mơnơm Ôlibe, lòt ndang ñìm ndang, bồ gòm mơ lòt jơng 
gòi. Jơh ală cau lòt bal kung gòm bồ mơ ñìm tòm tŭ guh mơnơm. 

31Gơs cau tus yal mơ Dabit lah: “Ahitôphel ơm bal mơ mpồl bơtào tòmdră 
Apsalôm dê.” Behơ̆ Dabit hòi dan lah: “Khoai Yàng Jehôwa, dan lơh ală jơnau 
bơyai broă Ahitôphel dê gơlik ò kwơ.” 

32Tòm tŭ Dabit neh tus hơđang bồ mơnơm, di tiah cau òs pơjum duh khoai Yàng 
Tom Trồ, gen Husai cau Arkit gơs tềng hơ̆ nàng tìp mat mơ bơtau, ào khai neh 
gơcrè sèt mơ bồ khai bềng thul ơmul. 

33Dabit đơs mơ khai lah: “Dilah mê lòt bal mơ añ gen mê rơp gơlik dô ơnòng 
kơnjơ̆ añ in. 

34Mơya dilah mê rê wơl hơ ƀòn dờng mơ đơs mơ Apsalôm lah: ‘Ơ bơtau, bơh lài 
añ la cau duh broă bèp bơtau dê,’ gen mê rgơi dong añ mơ lơh roh kai gơrmơ̆i 
Ahitôphel dê. 

35Ală cau gơnoar ơn phan duh khoai Jadôk mơ Abiatha ò di rơp ơm tềng hơ̆ bal 
mơ mê ò ơ? Yal bol khai in git jơnau lơi mê kơno tòm hìu gơlang bơtau dê. 

36Bàr nă kòn klau bol khai dê la Ahimas kòn klau Jadôk, mơ Jônathan kòn klau 
Abiatha neh ơm tềng hơ̆ bal mơ bol khai. Bơh bol khai mê rơp yal wơl añ in jơh 
ală jơnau mê kơno.” 

37Behơ̆, Husai cau bơyô Dabit dê rê wơl hơ Jerusalem tòm tŭ Apsalôm mut tòm 
ƀòn dờng. 

II Samuel 16 

Dabit mơ Jiba 
1 Tòm tŭ Dabit neh lòt sơrlèt ngài dô êt đah ne mơnơm, gen Jiba cau duh broă 
Mephibôset dê, ơm gơn nàng tìp mat bơtau. Khai gơs bàr nơm alàng pơdiang bàr 
rhiang nơm piang lă, dô rhiang nơm piang lă dềt mơ plai ño, dô rhiang nơm piang 
lă dềt mơ plai ƀal, mơ dô nhồng gơltau tơrnòm ño. 

2Bơtau lùp Jiba lah: “Ñchi bơh tài mê cèng ală phan do taih?” Jiba ho lah: “Ală 
alàng ngui nàng hìu nhă bơtau in hào; piang lă mơ plai chi nàng ală cau klau in 
sa, mơ tơrnòm nàng bơtơl pràn ală cau in bòl glar òsô tòm ƀlàng ngềt ngơt.” 

3 Gen bơtau lùp lah: “Ntềng đah sau klau cau tòm mê dê taih?” Jiba đơs mơ bơtau 
lah: “Khai ơm wơl tòm Jerusalem bơh khai kơlôi lah: ‘Ngai do hìu Israel rơp jào 
wơl añ in lơgar ồng añ jê’.” 

4Bơtau đơs mơ Jiba lah: “Behơ̆ jơh ală phan gơrê bal mơ Mephibôset gen tŭ do 
gơlik gơs phan tòm mê dê rau.” Jiba đơs lah: “Añ cùn khoai bơtau, dan añ in geh 
bơta nđàc di đap mat cau tòm añ jê la bơtau.” 

Simei srat rma Dabit 

5Tòm tŭ Dabit tus rềp di Bahurim, gơs dô nă cau bơh mpồl hìu nhă bal mơ Sol lik 
bơh hơ̆. Khai sơnđan la Simei kòn klau Gera, mơ khai lik mơ srat rma. 

6Khai cơm lŭ di Dabit mơ jơh ală cau kwang duh broă bơtau dê; tŭ hơ̆ jơh làng 
bol bal mơ ală cau ling jak tòmlơh lòt đah ma mơ đah kiau bơtau dê. 

7Simei driau dờng ndang srat rma Dabit ndang mơ đơs lah: “Ơ cau tơnchơt cau, 
ơ cau iơh bơsak, lik tĕ, lik tĕ! 

8Yàng Jehôwa neh sal wơl di mê bơh mhàm hìu nhă Sol dê, tòm tiah mơ mê neh 
at bồ; mơ Yàng Jehôwa neh jào lơgar tòm tê Apsalôm kòn klau mê dê. Sền tĕ bơta 
rung rài neh kup geh mê; tài bơh mê la dô nă cau neh lơh gơhòr mhàm.” 

9Gen Abisai kòn klau Jeruya đơs mơ bơtau lah: “Ñchi bơh tài dô nơm so chơt ne 
khin srat rma cau tòm añ jê la bơtau taih? Lòi añ lòt koh bồ khai dê.” 

10Mơya bơtau ho lah: “Ơ ală kòn klau Jeruya, ñchi bơta gơkoă digùl bol mê mơ 
añ taih? Dilah khai srat rma gen hơ̆ la Yàng Jehôwa neh đơs mơ khai lah: ‘Srat 
rma tĕ Dabit.’ Behơ̆ ñcau rgơi lùp lah: ‘Ñchi bơh tài mê lơh behơ̆ taih?’” 

11Dabit đơs mơ Abisai mơ jơh ală cau dĭ gơna khai dê lah: “Kòn klau añ la poac 
mhàm tòm añ mơ kòñ tơnchơt añ, tơ ài lah cau Benjamin do! Lòi tĕ khai, mơ lòi 
khai srat rma; bơh Yàng Jehôwa neh sồr khai lơh behơ̆. 

12Digơlan Yàng Jehôwa rơp wèt sền bơta rung rài añ jê mơ tơm wơl añ in bơta 
niam ala bơta srat rma mơ añ kong tòm ngai do.” 

13Behơ̆ Dabit mơ ală cau khai dê pơnjat lòt gùng tòm tŭ Simei kư̆ lòt jat rò gah 
kơh tòm toh mơ Dabit, lòt ndang srat rma ndang, cơm lŭ mơ rsìh thul di bơtau 
Dabit. 

14Bơtau bal mơ jơh làng bol jat bơtau lòt tus hơ Jordan, bol khai bòl glar ngan. 
Tềng hơ̆ bơtau rlô mơ geh pràn wơl. 

Jơnau bơyai broă Husai mơ Ahitôphel dê 
15Tòm tŭ hơ̆, Apsalôm mơ jơh ală cau Israel neh mut tòm Jerusalem rau, mơ 
Ahitôphel jat khai. 

16Gen Husai cau Arkit, la cau bơyô Dabit dê, tus hơ Apsalôm mơ đơs lah: “Dan 
bơtau in kis jŏ! Dan bơtau in kis jŏ!” 

17Apsalôm đơs mơ Husai lah: “Hơ̆ la bơta kòñ gơboh mơ mê yal tơlik gơwèt mơ 
cau bơyô mê dê sơl ơ? Ñchi bơh tài mê ò lòt jat cau bơyô mê dê taih?” 

18Husai đơs mơ Apsalôm lah: “Ò, añ rơp gơs mat mơ ơm wơl mơ cau lơi la cau 
geh sac rwah bơh Yàng Jehôwa, bơh làng bol do, mơ bơh jơh cau Israel. 

19Rlau mơ hơ̆, cau lơi la cau mơ añ rơp duh broă taih? Añ ò di duh broă kòn klau 
bơtau dê ò ơ? Añ rơp duh broă ồng kung be neh duh broă bèp ồng sơl.” 

20Gen Apsalôm neh đơs mơ Ahitôphel lah: “Yal tĕ bol hi in jơnau bơyai mê dê. 
Ñchi bol he pal lơh taih?” 

21Ahitôphel ho lah: “Bic tĕ mơ ală bau ùr cồng bèp ồng dê neh lòi wơl nàng sền 
gàr hìu gơlang. Gen jơh Israel rơp kơno lah ồng neh lơh să tòm ồng in gơlik ngkòr 
ngkàc gơwèt mơ bèp ồng dê, mơ tê ală cau bal mơ ồng rơp geh pràn kơldang.” 

22 Behơ̆, cau bơtào Apsalôm in dô nơm sàl hơđang rkàng ring hìu gơlang dê, mơ 
khai bic mơ ală bau ùr cồng bèp khai di đap mat jơh Israel. 

23Mơ tai, tòm ală ngai hơ̆, jơnau bơyai Ahitôphel dê la kung be jơnau đơs Yàng 
Tom Trồ dê. Behơ̆ jơh ală jơnau bơyai Ahitôphel la pal sền dờng màng, Dabit mơ 
Apsalôm kung sền gŏ behơ̆ sơl. 

II Samuel 17 

1Rlau mơ hơ̆ tai, Ahitôphel đơs mơ Apsalôm lah: “Lòi añ sac rwah jơt bàr rbô ling 
nàng ting jat Dabit tòm mang do. 

2Añ rơp brồ lơh khai tòm tŭ khai bòl glar lơbơn. Añ rơp lơh khai in rngòt gen jơh 
làng bol jat khai rơp ntoat dô. Añ rơp tơnchơt mìng dô nă bơtau lơm, 

3mơ añ rơp lam jơh làng bol rê wơl mơ ồng be dô nă cau ƀan rê wơl hơ hìu bau 
klau khai dê. Bơta chơt dô nă cau mơ ồng neh ting jat hơ̆ rơp lơh jơh tơl nă rê 
wơl; jơh làng bol rơp ò kong jê sồt.” 

4Jơnau bơyai hơ̆ gơlơh niam Apsalôm in mơ jơh ală cau kwang kra Israel in sơl. 

Bơta cri bơyai Husai dê 
5Mơya Apsalôm đơs lah: “Kung jà tĕ Husai cau Arkit tus tồ bol he in iat ñchi jơnau 
khai đơs.” 

6Tòm tŭ Husai neh mut hơ Apsalôm, gen Apsalôm lùp lah: “Ahitôphel neh bơyai 
jơnau behơ̆; bol he pal lơh jat jơnau khai sơl? Dilah ò gen mê ai tĕ bol hi in jơnau 
bơyai mê dê.” 

7Husai ho mơ Apsalôm lah: “Dơ̆ do, jơnau bơyai Ahitôphel dê la ò niam. 

8Ồng git bèp ồng mơ ală cau jat khai la ală cau ling jak tòmlơh, gơs nùs gơhào 
khuh ò gơkrơi kung be dô nơm jơgơu me tòm brê neh cau kup kòn gơ dê. Rlau 
mơ hơ̆ tai, bèp ồng la dô nă cau git làm tòm bơta tòmlơh, khai rơp ò bic mang bal 
mơ mpồl ling. 

9Tòm tŭ do khai ơm pồn să tòm dô nơm trồm lŭ hala tòm dô bă tiah lơi ndai tai. 
Dilah khai brồ lơh lài ală mpồl ling ồng dê mơ cau lơi kơno bơta hơ̆ rơp đơs lah 
‘Neh gơs bơta sreh tơnchơt tòm ală mpồl ling jat Apsalôm.’ 

10Gen bulah cau khin cha rlau jơh, mơ gơs nùs be klìu triă kung rơp lề lac bơh 
rngòt; bơh jơh Israel git bèp ồng dê la dô nă cau jak tòmlơh, mơ ală cau jat khai 
la cau khin cha. 

11Gen añ bơyai mơ ồng lah: Lòi tĕ jơh ală Israel, bơh Dan tus Beerseba, gal ngan 
kung be bràs di gah dàlềng, pơjum bal mơ ồng mơ gơs să tòm ồng lam bol khai 
lòt tòmlơh. 

12Gen bol he rơp brồ lơh khai di tiah jòi bàn khai, bol he rơp tus hơđang khai 
kung be dà mơryuh dùh hơđang ù. Khai mơ ală cau jat khai rơp ò dô nă cau lơi 
gam kis. 

13Dilah khai dô mut tòm dô nơm ƀòn dờng lơi gen jơh Israel rơp at che lòt tus 
hơ ƀòn dờng hơ̆, hwài gơ tus tòm thòng, tian gơs ò gam dô pet lơi.” 

14Apsalôm mơ jơh Israel đơs lah: “Jơnau bơyai Husai cau Arkit dê la niam rlau 
mơ jơnau bơyai Ahitôphel dê.” Mơ tai, Yàng Jehôwa neh lơh nền tơnroh jơnau 
bơyai niam Ahitôphel dê nàng tơndùh bơta rung rài hơđang Apsalôm. 

Husai yal lài Dabit in dô pleh 
15Husai đơs mơ ală cau gơnoar ơn phan duh khoai la Jadôk mơ Abiatha lah: 
“Ahitôphel neh bơyai mơ sồr Apsalôm mơ ală cau kwang kra Israel pal lơh behơ̆ 
behơ̆, mơya añ neh bơyai mơ sồr khai pal lơh be do be do. 

16Behơ̆ tŭ do sồr mo dô nă cau kong sồr lòt yal mơ Dabit lah: ‘Bañ ơm mang đah 
ƀlàng ngềt ngơt dê; tiă tĕ đah ne bañ lơh òbat, rngòt bơtau mơ ală cau jat bơtau 
pal kòl sơbơng roh jơh.’” 

17Jônathan mơ Ahimas neh ơm tòm En Rôgel. Dô nă cau ùr duh broă lòt tus yal 
tơnggit bol khai in, mơ bol khai lòt yal wơl bơtau Dabit in, bơh bol khai ò khin 
mut tòm ƀòn dờng. 

18Mơya gơs dô nă cau pơnu gŏ bol khai gen tus yal Apsalôm in git. Behơ̆ bàr nă 
bol khai sơrbac sơrbang lik lòt mo tus hơ hìu dô nă cau ơm tòm Bahurim. Khai 
gơs dô nơm tơrlung tòm ƀlàng hìu, mơ bàr nă mù tòm hơ̆. 

19Bau ùr khai dê ai dô blah ồi tơ̆ lă hơđang bơr tơrlung mơ rsìh kòi tràng hơđang 
hơ̆. Ò gơs cau lơi git bơta hơ̆. 

20Tòm tŭ ală cau Apsalôm dê tus di hìu cau ùr do mơ lùp lah: “Ntềng đah Ahimas 
mơ Jônathan taih?” Cau ùr ho lah: “Bol khai neh tiă rlau hơ croh dà rau.” Ală cau 
hơ̆ sơwì jòi mơya ò bàn cau lơi, gen rê wơl hơ Jerusalem. 

21Tơnơ̆ mơ tŭ bol hơ̆ neh lòt rau, Ahimas mơ Jônathan hào guh bơh tơrlung mơ 
lòt yal tơnggit Dabit in. Bol khai đơs mơ Dabit lah: “Lik lòt tĕ mơ tiă hiòng dà mo, 
bơh Ahitôphel neh bơyai lơh behơ̆ tòmdră mơ bơtau.” 

22Behơ̆ Dabit bal mơ jơh làng bol jat khai lik lòt mơ tiă hiòng Jordan. Tus rìng 
àng drim, ò gam wơl dô nă cau lơi òhềt tiă hiòng Jordan. 

23Tòm tŭ Ahitôphel gŏ cau ò lơh jat jơnau bơyai khai dê gen khai kơt ừn alàng 
mơ rê wơl hơ hìu khai tòm ƀòn tòm khai dê. Khai rơndap niam hìu khai dê, mơ 
yồng is să khai. Behơ̆ khai chơt mơ tơp tòm bơtô ƀồc bèp khai dê. 

24Dabit lòt tus hơ Mahanaim, mơ Apsalôm lòt gan hiòng Jordan, gơs jơh cau 
Israel lòt jat. 

25Apsalôm neh pồ bơtào Amasa lơh gơs kwang dờng at bồ mpồl ling ala Jôap. 
Mơ tai, Amasa la kòn klau dô nă cau Israel sơnđan la Itra, lài neh bau mơ Abigail 
la kòn ùr Nahas dê, bi ùr Jeruyah, mè Jôap dê. 

26Israel mơ Apsalôm bơtào sàl tòm lơgar Galaat. 

27Tòm tŭ Dabit neh tus tòm Mahanaim gen Sôbi, kòn klau Nahas bơh Rapba cau 
Ammôn dê, bal mơ Makir kòn klau Emiel bơh Lôdebar, mơ Barjilai cau Galaat 
bơh Rôgelim, 

28cèng bềl bic ồi tơ̆, mơngàn jơrlŭ mơ ală gri mơ ù. Bol khai kung cèng kòi mi, 
kòi tràng, kơmbuh phe mi, gar ceh, khoah, khoah prum, 

29dà lơwe, dơngi dà toh belàt, nàng Dabit mơ làng bol khai in sa; bơh bol khai 
đơs lah: “Làng bol neh jơgloh tơhìr mơ bòl glar tòm ƀlàng ngềt ngơt.” 

II Samuel 18 

Bơta chơt Apsalôm dê 
1Gen Dabit pơjum wơl ală cau neh jat khai mơ bơtào hơđang bol khai ală kwang 
at bồ dô rbô ling mơ ală kwang at bồ dô rhiang nă. 

2Khai cah mpồl ling tòm pe mpồl: dô pơnah pe hơđơm gơnoar Jôap dê, dô pơnah 
pe hơđơm gơnoar Abisai oh Jôap dê, kòn klau Jeruyah dê, mơ dô pơnah pe 
hơđơm gơnoar Ittai cau Gat. Cau bơtau đơs mơ bol khai lah: “Să tòm añ kung 
rơp lik lòt bal mơ bol mê sơl.” 

3Mơya bol khai đơs lah: “Bơtau ò pal lik lòt; bơh dilah bol hi ntoat dô, bol khai 
rơp ò kơlôi dờng màng di bol hi; dilah nggùl tòm mpồl bol hi kong tơnchơt, bol 
khai kung ò sền dờng màng di bol hi. Mơya bơtau la kas màng kung be jơt rbô nă 
tòm bol hi. Gen tàng niam rlau bơtau ơm tòm ƀòn dờng, rcang nàng dong kòl bol 
hi.” 

4Bơtau ho lah: “Añ rơp lơh bơta lơi bol mê sền la niam rlau jơh.” Behơ̆, bơtau ñă 
ntào di gah mpồng ƀòn dờng tòm tŭ mpồl ling lik lòt jat ală mpồl dô rhiang mơ 
ală mpồl dô rbô nă. 

5Bơtau ai jơnau sồr Jôap, Abisai, mơ Ittai in lah: “Tài bơh añ, dan bol mê gơwèt 
niam mơ cau pơnu Apsalôm.” Mơ jơh mpồl ling neh kơno lơm tòm tŭ bơtau ai 
jơnau sồr jơh ală cau kwang at bồ mpồl ling in gơwèt mơ Apsalôm. 

6Behơ̆ mpồl ling lik lòt tòm ƀlàng tòmlơh mơ Israel, mơ bơta tòmlơh neh gơlik 
gơs tòm brê Epraim dê. 

7Mpồl ling Israel kong alah di đap ală cau duh broă Dabit dê, tòm ngai hơ̆ gơs oă 
ngan cau kong tơnchơt, bàr jơt rbô nă. 

8Bơta tòmlơh lòt làm jơh hơđang ală ƀòn gùt dar, oă cau chơt tòm brê rlau mơ 
chơt bơh đào. 

9Nisơna Apsalôm tìp mơ ală cau duh broă Dabit dê, Apsalôm hào alàng khai dê, 
mơ tòm tŭ alàng ntoat hơđơm ală ntê tòm chi cha, bồ Apsalôm dê gơkwă di ntê 
chi, mơ khai gơyồng hơđang pah wah trồ mơ ù; tòm tŭ alàng hơđơm khai kư̆ 
ntoat. 

10Gơs dô nă cau neh gŏ bơta hơ̆ tus yal mơ Jôap lah: “Añ pa gŏ Apsalôm gơyồng 
hơđang dô đòm chi cha.” 

11Jôap đơs mơ khai lah: “Ñchi bơh tài tàng mê neh gŏ khai taih? Ñchi bơh tài mê 
ò lơh khai dùh tòm ù tềng hơ̆ taih? Dilah mê neh tơnchơt khai gen añ neh chò 
hòp ai mê in jơt pet priă mơ dô nơm che kơt but.” 

12Mơya cau hơ̆ ho lah: “Bulah añ gơs tòm tê añ dô rbô pet priă neh kơr, añ kung 
ò khin pò tê tòmdră kòn klau bơtau dê. Bơh tồr bol hi neh kơno bơtau ai jơnau 
sồr ồng, Abisai mơ Ittai lah: ‘Tài bơh añ; bol mê pal sền gàr tĕ cau pơnu Apsalôm.’ 

13Mơ dô đah tai, dilah añ lơh ò song tòmdră mơ bơta kis khai, mơ ò gơs bơta lơi 
rgơi pồn ndơp bơh bơtau, gen să tòm ồng la cau rơp ntào yă añ.” 

14Jôap ho lah: “Añ rơp ò lơh roh tŭ mơ mê be do.” Behơ̆ khai at pe nơm tà tòm tê 
khai mơ tơng gơ di plai nùs Apsalôm tòm tŭ Apsalôm gam kis hơđang tòm cha. 

15Gen jơt nă cau àñ phan tòmlơh Jôap dê gơrwàng gùt dar Apsalôm, mơ pòng 
tơnchơt khai. 

16Gen Jôap uh kơlwòk, mơ mpồl ling rê wơl bơh ting jat Israel, tài bơh Jôap neh 
kơryan bol khai. 

17Bol khai tă ƀồc Apsalôm sơrbì tòm dô nơm trồm dờng tòm brê, mơ rơndap lŭ 
hơđang khai dô gơnru dờng ngan. Tòm tŭ jơh ală cau Israel dô rê hơ hìu bol khai 
dê. 

18Tòm rài kis Apsalôm dê, khai neh ai mơ bơt să tòm khai in dô nơm jrong tòm 
Thòng Bơtau, bơh khai đơs lah: “Añ ò gơs kòn klau nàng lòi kirsơnre sơnđan añ 
jê.” Khai tơmoh sơnđan jrong hơ̆ jat sơnđan să tòm khai dê, mơ gơ geh sơnđan 
la Jrong Kirsơnre Apsalôm jơl tus di ngai do. 

Dabit kơno Apsalôm chơt 
19Gen Ahimas, kòn klau Jadôk đơs lah: “Lòi añ ntoat yal bơtau in jơnau yal niam 
bơh Yàng Jehôwa neh dong tă khai klàs bơh tê ală cau sò tơm khai dê.” 

20Jôap ho khai lah: “Mê ò di la cau cèng jơnau yal niam tòm ngai do. Mê rgơi cèng 
jơnau yal niam tòm dô ngai ndai, mơya ngai do mê bañ lơh behơ̆ tài bơh kòn klau 
bơtau dê neh chơt.” 

21Gen Jôap đơs mơ dô nă cau Kus lah: “Lòt tĕ yal bơtau in bơta mê neh gŏ.” Cau 
Kus kun di đap Jôap mơ ntoat. 

22Ahimas, kòn klau Jadôk, đơs tai mơ Jôap lah: “Bulah mbe lơi, dan lòi añ in ntoat 
jat bơh tơnơ̆ cau Kus.” Jôap ho lah: “Ơ kòn añ jê, ñchi bơh tài mê kòñ ntoat taih? 
Sền do, mê ò gơs phan ƀàn lơi bơh yal jơnau niam hơ̆.” 

23Khai ho lah: “Bulah mbe lơi, añ rơp ntoat jat khai.” Behơ̆, Jôap đơs lah: “Ntoat 
tĕ!” Gen Ahimas ntoat jat gùng tòm ƀlàng ring, mơ khai tus lài mơ cau Kus. 

24Tŭ hơ̆ Dabit nggui digùl bàr nơm mpồng ƀòn dờng, cau ling kơp gàr guh 
hơđang rkàng mpồng ƀòn dờng bơh di dơrñang, mơ tòm tŭ khai tơnggòr sền, gŏ 
dô nă cau ntoat is. 

25Cau ling kơp gàr hòi dờng mơ yal cau bơtau in. Bơtau đơs lah: “Dilah khai tus 
is mìng dô nă, khai la cau gơs jơnau niam tòm bơr khai dê.” Mơ cau hơ̆ sơlo tus 
rềp. 

26Gen cau ling kơp gàr gŏ dô nă cau ndai ntoat tus, khai hòi cau kơp gàr mpồng 
mơ lah: “Sền ne, gơs dô nă cau ndai tai ntoat is.” Bơtau đơs lah: “Khai kung la cau 
cèng jơnau yal niam sơl.” 

27Cau ling kơp gàr đơs tai lah: “Añ kơlôi cau ntoat lài gơlơh be Ahimas, kòn klau 
Jadôk dê.” Bơtau đơs lah: “Khai la dô nă cau niam, mơ tus cèng jơnau yal niam.” 

28Gen Ahimas driau dờng mơ bơtau lah: “Jơh ală bơta niam lơm.” Khai tơmbic 
să blup mat tòm ù di đap bơtau, mơ đơs lah: “Jòng ro Jehôwa Yàng Tom Trồ 
bơtau dê! Kơnràñ neh jào cau neh pò tê tòmdră mơ cau tòm añ jê la bơtau.” 

29Cau bơtau lùp lah: “Cau pơnu Apsalôm lơngap lơngai sơl?” Ahimas ho lah: 
“Tòm tŭ Jôap sồr cau duh broă bơtau dê, gen añ neh gŏ gơs bơta nggồr nggàc 
dờng ngan, mơya añ ò git hơ̆ la ñchi.” 

30Bơtau đơs mơ khai lah: “Ntào tĕ di gah mơ gơn tềng do.” Behơ̆ khai cơnđòa di 
gah mơ ntào tềng hơ̆. 

31Gen cau Kus tus mơ yal lah: “Gơs jơnau yal niam tus mơ cau tòm añ jê la bơtau! 
Bơh Yàng Jehôwa neh dong tò bơtau ngai do, dong tă bơtau bơh gơnoar pràn jơh 
ală cau neh guh nàng tòmdră mơ bơtau.” 

32Bơtau lùp cau Kus lah: “Cau pơnu Apsalôm lơngap lơngai sơl?” Cau Kus ho lah: 
“Dan ală cau sò tơm di cau tòm añ jê la bơtau, mơ jơh ală cau bơtào tơngguh 
nàng lơh iơh di bơtau, gen kung be cau pơnu hơ̆.” 

Dabit ñìm rac bơh Apsalôm 

33Cau bơtau jê sồt moat jrùng ngan, khai guh hơ ơdŭ tap hơđang mpồng ƀòn 
dờng mơ ñìm. Khai lòt ndang ñìm ndang đơs lah: “Ơ Apsalôm kòn klau añ! Ơ kòn 
klau añ, kòn klau añ Apsalôm! Kơp kòñ añ chơt ala kòn! Ơ Apsalôm, kòn klau añ, 
kòn klau añ!” 

II Samuel 19 

1Cau yal Jôap in lah: “Cau bơtau ơm ñìm mơ pơt wòl bơh Apsalôm” 

2Behơ̆ bơta pha lin tòm ngai hơ̆ gơlik wơl bơta moat jrùng jơh dô mpồl ling dê, 
tài bơh jơh mpồl ling neh kơno đơs tòm ngai hơ̆ lah: “Bơtau moat jrùng jê sồt 
bơh bơta chơt kòn klau bơtau dê.” 

3Ală cau ling kơñau mut òm tòm ƀòn dờng ò gơkrơi kung be dô mpồl ling ƀàssìl 
tòm tŭ neh dô bơh di tiah tòmlơh. 

4Cau bơtau gòm muh mat khai dê mơ ñìm ngkè dờng lah: “Ơ Apsalôm kòn klau 
añ! Ơ Apsalôm, kòn klau añ, kòn klau añ!” 

5Gen Jôap mut tòm hìu tus hơ bơtau mơ đơs lah: “Ngai do bơtau neh jơm mơ 
bơta ƀàssìl di muh mat ală cau duh broă bơtau, la ală cau neh dong klàs bơta kis 
bơtau dê, ală kòn klau mơ ală kòn ùr bơtau dê, bal mơ ală bau ùr mơ ală bau 
cồng bơtau dê. 

6Bơh bơtau kòñ gơboh di ală cau gơjrañ di bơtau, mơ gơjrañ di ală cau kòñ 
gơboh di bơtau. Bơtau yal tơlik loh làng lah ală cau kwang at bồ ling mơ ală cau 
bol khai dê la ò kwơ gơwèt mơ bơtau. Añ sền gŏ lah bơtau rơp niam nùs dilah 
Apsalôm gam kis tòm ngai do, mơ jơh tơl nă bol hi neh chơt jơh. 

7Behơ̆, tŭ do bơtau lik tĕ mo mơ đơs ală jơnau chồl nùs ală cau duh broă bơtau 
dê. Añ sơnio Yàng Jehôwa mơ srat să lah dilah bơtau ò tơlik mat, gen rơp ò gơs 
dô nă cau lơi gam ơm wơl mơ bơtau mang do; mơ bơta hơ̆ rơp la iơh rlau mơ 
jơh ală bơta rung rài neh gơlik tus hơđang bơtau bơh tŭ gam pơnu jơl tus di ngai 
do” 

8Behơ̆, bơtau ñă ntào mơ lòt tus nggui di mpồng ƀòn dờng. Tòm tŭ làng bol kơno 
yal lah: “Bơtau neh tus nggui di mpồng ƀòn,” gen jơh mpồl làng bol tus di đap 
bơtau. 

Dabit rê wơl hơ Jerusalem 

Mơ tai, cau Israel neh dô rê hơ hìu bol khai dê. 

9Jơh ală làng bol tòm pơndang bal làm jơh tòm jơi bơtiàn Israel dê, lah: “Cau 
bơtau neh dong tă bol he bơh di tê ală cau sò tơm bol he dê, mơ neh dong tă bol 
he bơh di tê cau Philistin; mơ tŭ do, bơtau neh dô lik bơh di lơgar tài bơh 
Apsalôm; 

10Mơya Apsalôm la cau mơ bol he neh bong mơñà lơh bơtau at bồ hơđang bol 
he, mơ khai neh chơt tòm bơta tòmlơh. Behơ̆, ñchi bơh tài bol mê ò đơs jơnau 
lơi bơh bơta cèng bơtau rê wơl taih?” 

11Bơtau Dabit sồr cau tus hơ bàr nă cau gơnoar ơn phan duh khoai la Jadôk mơ 
Abiatha lah: “Lùp tĕ ală cau kwang kra Juda dê lah: ‘Ñchi bơh tài bol mê la cau 
lồi dut cèng bơtau rê wơl hơ hìu khai dê taih? Jơnau tòmbơhbơr jơh Israel dê 
neh tus hơ bơtau. 

12Bol mê la oh mi añ jê, la poac mhàm añ jê. Behơ̆, ñchi bơh tài bol mê la cau lồi 
dut cèng bơtau rê wơl?’ 

13Kung đơs tĕ mơ Amasa lah: ‘Mê ò di la poac mhàm añ jê ơ? Dilah mê ò lơh gơs 
cau kwang ling ala Jôap di đap añ bơh tŭ do, gen dan Yàng Tom Trồ lơh glài añ 
kơnjơ̆.’” 

14Behơ̆, Dabit geh nùs jơh ală cau Juda be dô nă lơm, mơ bol khai pơyoa jơnau 
tus mơ cau bơtau lah: “Dan rê wơl, bơtau mơ jơh ală duh broă bơtau dê.” 

15Behơ̆, cau bơtau rê wơl tus hơ hiòng Jordan; mơ cau Juda neh tus hơ Gilgal 
nàng wă rò bơtau mơ cèng cau bơtau tiă hiòng Jordan. 

16 Simei, kòn klau Gera, cau Benjamin bơh Bahurim, mù mhar bal mơ ală cau 
Juda nàng tìp mat mơ bơtau Dabit. 

17Gơs dô rbô nă cau Benjamin lòt jat bơtau. Mơ Jiba la cau duh broă hìu Sol dê, 
bal mơ jơt pram nă kòn klau khai dê, mơ bàr jơt nă cau duh broă khai dê. Bol 
khai lòt mhar tus di hiòng Jordan lài mơ bơtau. 

18Tòm tŭ bol khai tiă gan tiah thòl, nàng tơntiă jơh hìu nhă bơtau dê, mơ lơh 
niam nùs bơtau. Simei, kòn klau Gera dê, tơmbic să di đap cau bơtau, tòm tŭ khai 
mòr tiă gan hiòng Jordan, 

19mơ khai đơs mơ bơtau lah: “Dan cau tòm añ jê bañ kòp añ la cau neh tìs glài, 
dan bañ kah wơl bơta tìs cau duh broă cau tòm añ jê neh lơh tòm ngai bơtau la 
cau tòm añ jê lik bơh Jerusalem, dan bơtau bañ prap bơta hơ̆ tòm nùs. 

20Bơh cau duh broă bơtau dê đal git lah añ neh tìs glài, gen tàng ngai do añ neh 
lòt tus tềng do lài mơ jơh ală cau tòm hìu nhă Jôsep dê nàng tòm mat mơ bơtau 
la cau tòm añ jê.” 

21Gen Abisai, kòn klau Jeruyah, đơs lah: “Simei ò pal kong tơnchơt bơh bơta hơ̆ 
ò ơ? Tài bơh neh srat sơntơm cau geh bong mơñà Yàng Jehôwa dê.” 

22Dabit ho lah: “Ơ ală kòn klau Jeruyah dê, ñchi bơta añ pal lơh mơ bol mê taih? 
Mơ ngai do bol mê neh gơlik gơs cau lơh bòl glar di añ, dô nă cau tòm Israel ngai 
do pal kong tơnchơt sơl ơ? Añ ò git lah ngai do añ la bơtau at bồ Israel ò ơ?” 

23Behơ̆, bơtau đơs mơ Simei lah: “Mê rơp ò chơt.” Mơ cau bơtau srat să ho bal 
mơ khai. 

Mephibôset wă rò bơtau 
24 Mephibôset sau klau Sol dê, kung lòt tus tòm mat mơ cau bơtau. Khai ò kơlôi 
rcang bơh jơng khai dê, ò siat sơnò tềp hala pìh ồi ào khai dê bơh di ngai bơtau 
lik lòt jơl tus di ngai bơtau rê wơl lơngap lơngai. 

25Tòm tŭ khai tus bơh Jerusalem nàng tìp bơtau, gen bơtau lùp khai lah: “Ơ 
Mephibôset, ñchi bơh tài mê ò lòt bal mơ añ taih?” 

26Khai ho lah: “Ơ bơtau la cau tòm añ jê, cau dĭ gơna añ jê neh pơrlồm añ; bơh 
cau duh broă bơtau dê neh đơs mơ khai lah: Kơt tĕ ừn alàng añ in nàng añ in 
rgơi hào gơ mơ lòt bal mơ bơtau. Bơh cau duh broă bơtau dê la gơlte. 

27Mơ khai neh yă blac añ mơ cau tòm añ jê la bơtau. Mơya cau tòm añ jê la bơtau 
kung be cau gơnrơh Yàng Tom Trồ dê. Gen tàng lơh tĕ bơta lơi gơlơh niam gơwèt 
mơ bơtau. 

28Jơh ală kòn sau ồng añ jê ò di pal dòp geh bơta lơi rlau mơ bơta chơt bơh di 
cau tòm añ jê la bơtau, mơya bơtau neh ai cau duh broă bơtau in dô bă tiah digùl 
ală cau nggui di cơnòng sa bơtau dê. Behơ̆, añ gơs gơnoar lơi nàng dan mơ bơtau 
rlau mơ hơ̆ taih?” 

29Bơtau đơs mơ khai lah: “Ñchi bơh tài đơs oă tai bơh broă mê dê taih? Añ neh 
lơh nền lah: Mê mơ Jiba pal tòmpà sre brê.” 

30Mephibôset đơs mơ cau bơtau lah: “Lòi tĕ khai ai jơh ală bơta, bơh tŭ do cau 
tòm añ jê la bơtau neh rê hìu lơngap lơngai.” 

Nùs lơbơn niam Dabit dê gơwèt mơ Barjilai 
31 Barjilai cau Galaat kung tus bơh di Rôgelim; khai neh lòt bal mơ bơtau tus hơ 
hiòng Jordan nàng tơntiă bơtau đah ne hiòng Jordan. 

32Barjilai neh jòng sơnam ngan, khai neh phàm jơt sơnam. Khai neh rcang phan 
sa bơtau in tòm ală ngai bơtau ơm tòm Mahanaim, bơh khai la cau pas gơs ngan. 

33Bơtau đơs mơ Barjilai lah: “Tiă tĕ bal mơ añ, mơ añ rơp rcang tơl jơh ală bơta 
mê in tòm Jerusalem di gah añ.” 

34Mơya Barjilai ho cau bơtau lah: “Añ gam kis nđò sơnam tai mơ pal guh hơ 
Jerusalem bal mơ bơtau taih? 

35Tŭ do añ neh phàm jơt sơnam rau. Añ rgơi đal git bơta niam mơ bơta ò niam 
sơl ơ? Cau duh broă bơtau dê rgơi liap ală phan khai sa mơ phan khai ñô sơl ơ? 
Añ gam rgơi kơno sap ală cau klau mơ cau ùr đơs chò sơl ơ? Ñchi bơh tài cau 
duh broă bơtau dê bơtơl ơnòng kơnjơ̆ hơđang cau tòm añ jê la bơtau in taih? 

36Cau duh broă bơtau dê rơp tiă hiòng Jordan mơ lòt dô êt tai bal mơ bơtau, 
mơya ñchi bơh tài bơtau kòñ jòng ro añ mơ dô nơm phan ƀàn behơ̆ taih? 

37Dan ai gơnoar cau duh broă bơtau in rê wơl, nàng añ in chơt tòm ƀòn tòm añ 
jê, rềp di gah bơtô ƀồc mè bèp añ jê. Mơya do la Kimham, cau duh broă bơtau dê; 
lòi khai tiă hiòng bal mơ cau tòm añ jê la bơtau. Dan bơtau lơh tĕ khai in bơta lơi 
niam nùs bơtau.” 

38Bơtau đơs lah: “Kimham rơp tiă hiòng bal mơ añ, mơ añ rơp lơh khai in bơta 
lơi niam nùs mê dê. Mơ jơh ală bơta lơi mê kòñ bơh di añ gen añ rơp lơh mê in.” 

39Behơ̆, jơh làng bol tiă hiòng Jordan, mơ bơtau tiă lòt tus hơ đah ne. Cau bơtau 
cum mơ ai lơngai Barjilai in, mơ Barjilai rê wơl hơ hìu khai dê. 

40Tòm tŭ bơtau neh tiă hiòng mơ lòt hơ Gilgal, Kimham tiă bal mơ bơtau. Jơh ală 
mpồl ling Juda, mơ nggùl mpồl ling Israel cèng bơtau lòt gùng. 

41Tŭ hơ̆, jơh ală cau Israel tus hơ bơtau, mơ đơs lah: “Ñchi bơh tài oh mi bol hi 
dê la cau Juda, neh cèng òm bơtau mơ jun bơtau mơ cau tòm hìu nhă bơtau dê 
tiă hiòng Jordan bal mơ jơh ală cau bơtau dê behơ̆ taih?” 

42Jơh ală cau Juda ho cau Israel lah: “Tài bơh cau bơtau la oh mi rềp mơ bol hi. 
Ñchi bơh tài bol mê gơjrañ bơh bơta hơ̆ taih? Bol hi neh sa phan lơi tòm ală phan 
neh rcang lòi bơtau in sơl ơ? Bol hi neh tă ai phan lơi să tòm bol hi in sơl ơ?” 

43Gen cau Israel ho wơl ală cau Juda lah: “Bol hi gơs jơt pơnah tòm bơtau, mơ 
tòm Dabit sơl bol hi gơs rlau mơ bol mê. Behơ̆, ñchi bơh tài bol mê sền òsơp di 
bol hi behơ̆ taih? Ò di bol hi la cau sơnròp ngan đơs bơh bơta cèng bơtau bol he 
dê rê wơl sơl ơ?” Mơya ală jơnau cau Juda dê jàñ bơsak rlau mơ ală jơnau ală cau 
Israel dê. 

II Samuel 20 

Seba bơtào tòmdră mơ Dabit 
1 Tŭ hơ̆ gơs dô nă cau ală alai sơnđan la Seba, kòn klau Bikri, cau Benjamin. Khai 
uh kơlwòk mơ hòi driau dờng lah: “Bol he ò gơs pơnah lơi mơ Dabit, kung ò gơs 
phan lơi mơ kòn klau Jese. Ơ Israel, jơh tơl nă rê wơl tĕ hơ sàl he dê!” 

2Behơ̆, jơh làng bol Israel lik lòt bơh Dabit nàng jat Seba, kòn klau Bikri. Mơya 
ală cau Juda gen kư̆ jat cau bơtau dô bă kơ̆ dơn bơh Jordan tus hơ Jerusalem. 

3 Dabit neh rê wơl hơ gơlang khai dê tòm Jerusalem, khai kup jơt nă bau ùr cồng 
mơ khai neh lòi wơl nàng sền gàr gơlang, mơ ơn bol khai tòm dô nơm hìu gơs 
cau kơp gàr, mơ ai phan ròng siam bol khai, mơya ò lòt tus mơ bol khai; bol khai 
gơkòl krơ̆ jơl tus di ngai chơt, mơ kis be ùr bơnrau. 

4Gen bơtau đơs mơ Amasa lah: “Pơjum tơrgòm tĕ ală cau Juda tus mơ añ tòm pe 
ngai; mơ să tòm mê kung pal gơs mat tềng do.” 

5Behơ̆ Amasa lòt pơjum tơrgòm cau Juda, mơya khai neh lơh òbat rlau mơ tơngai 
cau bơtau neh lơh nền mơ khai. 

6Gen Dabit đơs mơ Abisai lah: “Tŭ do, Seba kòn klau Bikri rơp lơh iơh di bol he 
rlau mơ Apsalôm. Cèng tĕ ală cau tòm mpồl ling cau tòm mê dê mơ ting jat Seba, 
rngòt khai tòmpìt ai ală ƀòn dờng kơ̆ cê mơ geh klàs bơh di bol he mòn.” 

7Behơ̆, mpồl ling Jôap, cau Keret mơ cau Phelet bal mơ jơh ală cau ling pràn 
kơldang lik lòt hơđơm gơnoar at bồ Abisai dê. Bol khai lik lòt bơh di Jerusalem 
nàng ting jat Seba, kòn klau Bikri. 

8Tòm tŭ bol khai tus di pơnai lŭ dờng Gabaôn dê gen Amasa lòt tus tòm mat mơ 
bol khai. Jôap soh ào ling, đah bơdìh ào gơs đào tòm sơmprồm kơt di wĕ khai dê. 
Tòm tŭ khai lòt hơđap gen đào gơrung bơh di sơmprồm. 

9Jôap đơs mơ Amasa lah: “Ơ bi añ jê, bi niam să sơl?” Lồc behơ̆ Jôap pò tê ma at 
di sơnò tềp Amasa dê nàng cum khai. 

10Mơya Amasa ò kơlôi bơh đào tòm tê đah ne Jôap dê, Jôap srơp khai di di kơndul 
mơ pròc Amasa dê gơtuh tòm tiah. Amasa chơt, ò càng srơp wơl dơ̆ bàr tai. Gen 
Jôap mơ Abisai oh khai, ting jat Seba, kòn klau Bikri dê. 

11Dô nă cau tòm mpồl ling Jôap dê ntào rềp di gah Amasa đơs lah: “Ñcau kòñ jat 
Jôap mơ gơrê bal mơ Dabit gen jat tĕ Jôap!” 

12Amasa bic tòm mhàm khai dê digùl gùng; mơ cau ling hơ̆ gŏ jơh ală mpồl ling 
ơm dơh wơl tềng hơ̆. Tòm tŭ khai gŏ jơh tơl nă ơm dơh wơl tòm tŭ tus di ƀồc 
Amasa, gen khai hwài ƀồc Amasa bơh di gùng me tus tòm dô nơm ƀlàng sre mơ 
tơntơ̆ dô nơm ào jrùh hơđang ƀồc. 

13Tòm tŭ ƀồc Amasa neh tă bơh di gùng me rau, gen jơh ală ling lòt jat Jôap nàng 
ting jat Seba, kòn klau Bikri. 

14Seba lòt làm jơh ală jơi bơtiàn Israel tus di Abel Bet Maaka, mơ jơh ală cau Bikri 
pơjum bal mơ lòt jat khai tòm dơlam. 

15Jơh dô mpồl ling Jôap dê lòt tus gơrwàng Seba tòm Abel Bet Maaka. Bol khai 
bơt dô nơm dơrñang mơ ù tòmdră mơ ƀòn dờng, tòm toh dơrñang kơp gàr ƀòn 
dờng dê. Mpồl ling Jôap ơm phà tơrlah dơrñang ƀòn dờng, 

16gen gơs dô nă cau ùr jak chài bơh tòm ƀòn dờng hòi dờng jơnau lah: “Dan iat 
tĕ, dan iat tĕ! Dan hòi Jôap tus tềng do nàng añ tòmbơhbơr mơ khai.” 

17Jôap tus rềp hơ cau ùr hơ̆, gen cau ùr hơ̆ lùp lah: “Ồng ngan la Jôap sơl?” Khai 
ho lah: “Añ do.” Cau ùr đơs lah: “Dan ồng ơm iat jơnau cau duh broă ồng dê.” 
Khai ho lah: “Añ ơm iat do.” 

18Gen cau ùr đơs lah: “Cau yau òs đơs lah: ‘Lòt tĕ lùp cau tòm Abel’, mơ hơ̆ la 
broă bol khai neh lơh. 

19Bol hi la làng bol ơm ring lơngai mơ dòn song tòm Israel, ồng jòi nàng tơnroh 
dô nơm ƀòn dờng mơ la dô nă mè tòm Israel. Ñchi bơh tài ồng kòñ sa loan sre 
brê Yàng Jehôwa dê taih?” 

20Jôap ho lah: “Ò, ò di behơ̆! Añ ò kòñ sa loan hala tơnroh! 

21Hơ̆ ò di la tơnggume broă do. Mơya gơs dô nă cau sơnđan la Seba, kòn klau 
Bikri, bơh di mơnơm Epraim, neh pò tê khai dê tòmdră mơ bơtau Dabit. Jào tĕ 
mìng dô nă khai lơm, gen añ rơp pleh ngài bơh di ƀòn dờng.” Cau ùr đơs mơ Jôap 
lah: “Cau rơp sơrbì bồ khai dê bơh di dơrñang do ồng in.” 

22Gen cau ùr hơ̆ tus hơ jơh làng bol mơ bơyai jơnau jak chài khai dê, bol khai koh 
bồ Seba, kòn klau Bikri, mơ sơrbì Jôap in. Gen Jôap uh kơlwòk, mpồl ling khai dê 
lik bơh di ƀòn dờng, kòp nă rê wơl hìu bol khai dê. Mơ Jôap rê wơl hơ cau bơtau 
tòm Jerusalem. 

23Tŭ hơ̆ Jôap at bồ jơh mpồl ling Israel dê; Benayah, kòn klau Jehôyada at bồ ală 
cau Keret mơ Phelet 

24Adôram geh pồ bơtào at bồ ală cau lơh broă bòl glar; Jôsaphat kòn klau Ahilut 
lơh gơs cau prap gàr sră yal yau lơgar dê; 

25Seba lơh gơs cau gơnoar cih; Jadôk mơ Abiatha lơh gơs cau gơnoar ơn phan 
duh khoai; 

26mơ Ira cau Jair kung lơh gơs gơnoar ơn phan duh khoai Dabit in sơl. 

II Samuel 21 

Bơta sal tê cau Gabaôn dê 
1Tŭ hơ̆ gơs dô bơta jơgloh rung tòm pe sơnam tòm rài Dabit dê, bơh nam do tus 
nam ne; mơ Dabit hòi lùp Yàng Jehôwa. Yàng Jehôwa đơs lah: “Hơ̆ la bơh glài lơh 
gơtuh mhàm Sol mơ hìu nhă khai dê, tài bơh khai neh tơnchơt cau Gabaôn.” 

2 Behơ̆ cau bơtau sồr hòi cau Gabaôn tus mơ tòmbơhbơr mơ bol khai. (Tŭ hơ̆ cau 
Gabaôn ò di la dô pơnah tòm làng bol Israel, mơya bol khai la cau Amôr gam kis; 
bulah làng bol Israel neh srat să ho nền ò tơnroh bol khai, mơya Sol neh kòñ pơs 
tơlik bol khai, bơh nùs ngac ngar khai dê bơh làng bol Israel mơ Juda). 

3Dabit lùp cau Gabaôn lah: “Ñchi bơta añ pal lơh bol mê in taih? Mbe añ kòñ lơh 
nàng tơwài glài nàng dan bol mê ai lơngai sre brê Yàng Jehôwa in taih?” 

4Cau Gabaôn ho lah: “Bol hi ò gơs gơnoar dan màh hala priă bơh di Sol hala bơh 
di hìu nhă khai dê, bol hi kung ò gơs gơnoar tơnchơt dô nă cau lơi tòm Israel.” 
Dabit lùp lah: “Ñchi bol mê đơs nàng añ pal lơh bol mê in taih?” 

5Bol khai ho mơ bơtau lah: “Gơwèt mơ cau neh tơnroh mơ neh jòi kai tòmdră 
mơ bol hi, tian gơs bol hi ò gam gơs tiah tòm ù tiah Israel dê, 

6gen dan jào tĕ bol hi in poh nă cau tòm ală kòn klau khai dê nàng bol hi tơnchơt 
mơ yồng ƀồc bol khai di đap Yàng Jehôwa tòm Gibea, hơđang mơnơm Yàng 
Jehôwa.” Behơ̆, bơtau đơs lah: “Añ rơp jào bol khai bol mê in.” 

7 Dabit lòi wơl Mephibôset, kòn klau Jônathan, sau Sol dê, tài bơh bơta srat să ho 
bal digùl Dabit mơ Jônathan kòn klau Sol dê di đap Yàng Jehôwa. 

8 Mơya bơtau kup bàr nă kòn klau Rispa kòn ùr Aiya dê neh tơnggơs Sol in la 
Armôni mơ Mephibôset, mơ pram nă kòn klau Merap kòn ùr Sol neh tơnggơs 
Adriel in, kòn klau Barjilai tòm Mehôla, 

9bơtau jào bol khai cau Gabaôn in. Cau Gabaôn tơnchơt bol khai mơ yồng ƀồc bol 
khai hơđang mơnơm di đap Yàng Jehôwa. Jơh poh nă cau hơ̆ kong chơt dô bă 
bal; bol khai kong tơnchơt di di ngai bồ kơnhai toès, di tŭ cau rơp sơntòm toès 
kòi mac. 

10Rispa, kòn ùr Aija, ai ồi ào sơnò kiat mơ lă khai in hơđang dô nơm pơnai lŭ. 
Bơh di ngai bồ kơnhai toès jơl tus di tŭ gơs mìu bơh đang trồ dùh hơđang ală 
ƀồc bol khai, khai ò ai sềm rơp hơđang ƀồc tòm trồ ngai, hala phan poan jơng tus 
rềp tòm trồ mang. 

11Tòm tŭ Dabit kơno cau yal wơl bơh bơta Rispa, kòn ùr Aija, bau cồng Sol dê 
neh lơh, 

12 gen khai lòt tus hơ làng bol Jabe tòm Galaat, ai ntìng ƀồc Sol mơ Jônathan, kòn 
klau Sol dê. (Bol hơ̆ neh cèng òm bol khai bơh Betsan, la tiah cau Philistin yồng 
bol khai tơnơ̆ mơ tŭ bol khai neh tơnchơt Sol hơđang Gilbôa.) 

13Dabit cèng ntìng ƀồc Sol mơ Jônathan, kòn klau khai dê bơh tềng hơ̆, bal mơ 
ntìng ƀồc ală cau neh kong tơnchơt mơ yồng tềng hơ̆. 

14Bol khai tơp ntìng ƀồc Sol mơ Jônathan, kòn klau khai dê, tòm bơtô ƀồc Kis bèp 
Sol dê, tòm Sela, tòm Benjamin, mơ lơh jat jơh ală bơta be bơtau neh sồr. Tơnơ̆ 
mơ hơ̆ Yàng Tom Trồ ho wơl jơnau hòi dan lơgar in. 

Ală bơta tòmlơh mơ cau Philistin 
(I Yal Yau 20:4-8) 

15Cau Philistin lòt tòmlơh tai mơ cau Israel. Dabit lòt bal mơ ală cau khai dê nàng 
tòmlơh mơ cau Philistin, mơ khai gơlik lơbơn òsô. 

16Tŭ hơ̆, dô nă tòm ală kòn sau Rapha dê la Isbibenôp ngui tà kòng kơnjơ̆ pe 
rhiang sieklơ mơ kơt đào pa di but, đơs lah khai rơp tơnchơt Dabit. 

17 Mơya Abisai, kòn klau Jeruyah, tus dong kòl Dabit; Abisai tòmlơh pha rlau mơ 
tơnchơt cau Philistin hơ̆. Gen ală cau duh broă Dabit dê srat să mơ khai mơ đơs 
lah: “Bơtau bañ gơs tŭ lơi lik lòt tòmlơh tai bal mơ bol hi, tồ ồs đèng Israel dê 
rơp ò kòl đơp chơt.” 

18Tơnơ̆ hơ̆ gơs dô bơta tòmlơh ndai digùl cau Philistin tòm Gop. Sipbekai, cau 
Husat tơnchơt Sap, la dô nă tòm ală kòn sau Rapha dê. 

19Tòm dô bơta tòmlơh tai mơ cau Philistin tòm Gop. Elhanan, kòn klau Jaare 
Oregim cau Betlehem tơnchơt Gôliat cau Gat, la cau gơs dô nơm tà gơs ngkơr 
kung be gai pồt brài cau tàñ ồi dê. 

20Gam dô bơta tòmlơh tai gơlik gơs tòm Gat, tềng hơ̆ gơs dô nă cau dờng jơnhoa 
gơrê bal mơ jơi bơtiàn Repha; khai gơs prau nơm kòn tê di kòp nơm mpàng tê 
mơ prau nơm kòn jơng di kòp nơm pàng jơng, jơh ală la bàr jơt poan nơm. 

21Tòm tŭ khai bơtat bơtròh Israel gen Jônathan kòn klau Simea bi Dabit dê, neh 
tơnchơt khai. 

22Poan nă cau Philistin do la kòn sau Rapha ơm tòm Gat, mơ bol khai kong 
tơnchơt bơh tê Dabit mơ bơh tê ală cau duh broă bơtau dê. 

II Samuel 22 

Bơta đơs chò Dabit dê 
(Đơs Crih 18) 

1Dabit đơs ală jơnau đơs chò do Yàng Jehôwa in, tòm tŭ Yàng Jehôwa neh dong 
klàs khai bơh di tê ală cau sò tơm khai dê, mơ klàs bơh di tê Sol. 

2Khai đơs lah: “Yàng Jehôwa la pơnai lŭ añ jê, la theng kìng crŭ añ jê, mơ la Bơtau 
dong klàs añ jê; 

3Yàng Tom Trồ añ jê, pơnai lŭ añ jê, tòm Kơnràñ añ kìng crŭ să añ, Kơnràñ la 
khèl đo añ jê mơ la ngke bơta dong klàs añ jê. Kơnràñ la theng kơ̆ nền añ jê, la 
tiah añ kìng crŭ, la bơtau dong klàs añ; Kơnràñ dong añ klàs bơh di ală cau jàñ 
bơsak. 

4Añ hòi dan di Yàng Jehôwa la Bơtau di pal geh jòng ro, mơ añ neh geh dong klàs 
bơh di ală cau sò tơm di añ. 

5Ală ryà dà bơta chơt dê neh gơrwàng añ, Ală hiòng dà pràn bơta tơnroh sò tơm 
di añ. 

6Ală che bơtô ƀồc dê neh kơt pùt gùt dar añ, ală dă bơta chơt dê neh pơt nàng 
kup añ. 

7Tòm bơta rung rài añ neh hòi dan di Yàng Jehôwa; Añ neh hòi driau mơ Yàng 
Tom Trồ añ jê. Bơh di hìu duh khoai Yàng dê, Kơnràñ neh kơno jơnau añ, jơnau 
hòi dan añ jê neh tus di tồr Kơnràñ dê. 

8Plai ù gơrơm mơ gơlơnggơr, ală mơnàng ală tap trồ dê gơlơnggac lơnggơr, 
gơrơm tài bơh Kơnràñ gơhào gơjrañ. 

9Ñhŭ neh gơlik bơh di trồm muh Kơnràñ; ồs sa roh neh lik bơh di bơr Kơnràñ, 
ồs rnga sa hơng bơh Kơnràñ. 

10Kơnràñ crè ală tap trồ mơ mù, bơta klam jơngo cik ơm hơđơm jơng Kơnràñ. 

11Kơnràñ hào hơđang ceruƀim mơ par; Kơnràñ tơlik mat hơđang ală pơnđar càl 
dê. 

12Kơnràñ ai bơta klam jơngo jơm gòm gùt dar Kơnràñ, ală mhwal jù lơh gơs dô 
bă tiah tơrgòm dà. 

13Bơh bơta àng gơcrà di đap Kơnràñ ồs rnga sa hơng. 

14Yàng Jehôwa lơh kơnàs ntơr bơh hơđang trồ; Bơtau Hơđang Rlau Jơh tơlik sap 
đơs Kơnràñ dê. 

15Kơnràñ pañ kam mơ lơh gơprah ală cau sò tơm, tơlik puhlèp mơ lơh gơprah 
gơpring bol khai. 

16Bơh jơnau lah pơrhơng Yàng Jehôwa dê, mơ bơh nhơm gơlik bơh di trồm muh 
Kơnràñ, gen ală tiah jrô dàlềng gơ mpòl, mơ ală mơnàng plai ù gơ ràng tơlik. 

17Bơh hơđang Kơnràñ ai tê sơmbat añ, Kơnràñ tă tơlik añ klàs bơh di dà dờng. 

18Kơnràñ dong tă añ klàs bơh di cau sò tơm pràn kơldang, bơh di ală cau neh 
gơjrañ di añ; bơh bol khai pràn kơldang oă rlau mơ añ. 

19Bol khai brồ tus di añ tòm ngai rung rài añ jê, mơya Yàng Jehôwa dong kòl añ. 

20Kơnràñ cèng tơlik añ di tiah dờng ơnàng, Kơnràñ dong tă añ tài bơh Kơnràñ 
niam nùs di añ. 

21Yàng Jehôwa neh ai phan ƀàn añ in jat bơta song ring añ jê. Kơnràñ ai phan 
bàn añ in jat bơta sàng goh tê añ jê. 

22Bơh añ neh lòt jat ală gùng dà Yàng Jehôwa dê; añ neh ò lơh iơh mơ pơrlac 
sang Yàng Tom Trồ añ jê. 

23Jơh ală bơta lơh nền Kơnràñ dê gơ ơm di đap añ mơ añ ò pơrlac sang jơh ală 
bơta sồr lam Kơnràñ dê; 

24Añ ò gơs tiah geh lah pơrhơng di đap Kơnràñ, mơ neh prap gàr să tòm añ klàs 
bơh di tồi glài. 

25Yàng Jehôwa neh ai phan bàn añ in jat bơta song ring añ jê, jat bơta sàng goh 
añ jê di đap Kơnràñ. 

26Gơwèt mơ cau dòn song, Yàng yal tơlik să tòm Kơnràñ la dòn song, gơwèt mơ 
cau wil tơl, Yàng yal tơlik să tòm Kơnràñ la wil tơl. 

27Gơwèt mơ cau sàng goh, Yàng yal tơlik să tòm Kơnràñ la sàng goh, mơya gơwèt 
mơ cau gơs nùs rkwet rkwe, Yàng yal tơlik să tòm Kơnràñ la sò tơm. 

28Kơnràñ dong tă cau pơndêt să; mơya mat Yàng sền đal ală cau pơnhừ să nàng 
tơmù bol khai. 

29Ơ Yàng Jehôwa, ngan Kơnràñ la ồs đèng añ jê, Yàng Jehôwa pơnđàng sòl bơta 
klam jơngo añ jê. 

30Kơnòm di Kơnràñ añ rgơi tơnlề dô mpồl ling, mơ kơnòm di Yàng Tom Trồ añ 
jê, añ rgơi sơnđoh gan rlau dơrñang. 

31Gơwèt mơ Yàng Tom Trồ ală gùng dà Yàng Tom Trồ la wil tơl, jơnau ho Yàng 
Jehôwa dê la song ngan. Kơnràñ la dô nơm khèl jơh ală cau in kìng crŭ tòm 
Kơnràñ. 

32Bơh ñcau la Yàng Tom Trồ rlau mơ Yàng Jehôwa taih? Mơ ñcau la Pơnai lŭ rlau 
mơ Yàng Tom Trồ bol he dê taih? 

33Hơ̆ la Yàng Tom Trồ neh tơnsoh añ in bơta pràn kơldang, mơ pò ơnàng gùng 
dà añ jê. 

34 Kơnràñ lơh jơng añ kung be jơng dô nơm jùn, Kơnràñ lơh añ in ring lơngai 
hơđang ală tiah jơnhoa. 

35Kơnràñ bơto tê añ tòmlơh, tơwòr tê añ rgơi wàr àtak mơ kòng. 

36Yàng neh ai añ in khèl bơta dong klàs Kơnràñ dê, Yàng neh mù nàng lơh añ in 
geh dờng ryŭ. 

37Yàng lơh añ in cơnđòa lòt khat gơboh, mơ jơng añ jê ò ntiar. 

38Añ ting jat cau sò tơm di añ mơ tơnroh bol khai, Añ ò rê wơl jơl tus di tŭ bol 
khai neh kong tơnroh. 

39Añ chu pơrguc bol khai, añ tơnroh jơh hir bol khai, mơ bol khai ò rgơi guh tai; 
bol khai gơpừ hơđơm jơng añ. 

40Yàng neh kơt but añ in mơ bơta pràn nàng tòmlơh, Yàng neh lơh ală cau sò 
tơm di añ gơkram hơđơm añ. 

41Yàng neh lơh ală cau sò tơm añ jê pơrlac dô bơh di añ, ală cau neh gơjrañ di 
añ; mơ añ neh tơnroh ală cau sò tơm di añ. 

42Bol khai kơp gơn, mơya ò gơs cau lơi dong klàs bol khai, bol khai hòi dan mơ 
Yàng Jehôwa mơya Kơnràñ ò ho wơl bol khai in. 

43Añ pòng tơnlề bol khai ò gơkrơi be thul tòm ù; añ tơnlề mơ jă hơđang bol khai 
kung be bŏ tòm ală gùng. 

44Yàng neh dong tă añ klàs bơh di bơta brồ lơh làng bol añ jê; Yàng neh sền gàr 
añ be cau lam bồ ală lơgar; Làng bol mơ añ òhềt git duh broă añ, 

45mơ ală cau làng bol bơdìh duh rngòt di añ; tòm tŭ kơno bơh añ gen bol khai 
dòn bơr añ. 

46Jơh tơl nă bol khai roh nùs, bol khai rơm să rngòt lik bơh di tiah kìng crŭ kơ̆ cê 
bol khai dê. 

47Yàng Jehôwa kis gam sùm sùm! Pal jòng ro Pơnai lŭ dờng añ jê! Yò tơngguh tĕ 
Yàng Tom Trồ añ jê la Pơnai lŭ dờng mơ la Bơtau dong klàs añ jê! 

48Kơnràñ la Yàng Tom Trồ ai bơta sal tê añ in, la cèng tơmù ală làng bol hơđơm 
añ. 

49Kơnràñ dong tă añ klàs bơh di ală cau sò tơm di añ. Yàng neh yò tơngguh añ 
hơđang ală cau sòdră di añ, neh dong tă añ klàs bơh di ală cau rhung rhang. 

50 Ơ Yàng Jehôwa! Tài bơh hơ̆ añ jòng ro Kơnràñ digùl ală làng bol, añ rơp đơs 
chò jòng ro sơnđan Kơnràñ dê. 

51Kơnràñ la theng bơta dong klàs bơtau Kơnràñ dê, Kơnràñ yal tơlik bơta kòñ 
gơboh kơ̆ dơn cau geh bong mơñà Kơnràñ in, hơ̆ la ai Dabit mơ jơi bơtiàn khai 
in jơl tus sùm sùm.” 

II Samuel 23 

Ală jơnau đơs lồi dut Dabit dê 
1Do la ală jơnau đơs lồi dut Dabit dê: “Jơnau đơs Dabit dê, kòn klau Jese, hơ̆ la 
jơnau đơs cau geh Yàng Tom Trồ yò tơngguh, cau geh bong mơñà bơh Yàng Tom 
Trồ Jakôp dê, cau jak đơs chò Israel dê. 

2Hwềng Yàng Jehôwa dê neh kơnòm di añ mơ đơs; jơnau đơs Kơnràñ dê ơm di 
lơmpiat añ. 

3Yàng Tom Trồ Israel dê neh đơs, Pơnai Lŭ dờng Israel dê neh đơs mơ añ lah: 
‘Tòm tŭ cau lơi at bồ làng bol dô bă song ring, hơ̆ la khai at bồ tòm bơta duh rngòt 
di Yàng Tom Trồ, 

4kung be bơta àng àng drim, be mattơngai lik tòm àng drim ò gơs mhwal, àng 
gơcrà bơh mìu hơđang ù in hòn ñhơt.’ 

5Hìu añ ò di behơ̆ di đap Yàng Tom Trồ ò ơ? Bơh Kơnràñ neh bơt bơtào dô bơta 
ho bal gam sùm sùm mơ añ, Jơh ală bơta neh geh rơndap mơ sền gàr. Kơnràñ 
rơp ò lơh gơlik cồng nha bơta dong kòl añ jê, mơ jơh ală bơta kơp kòñ añ jê ò ơ? 

6Mơya jơh ală cau iơh bơsak kung be lò kong sang ngài; bơh bol khai ò rgơi ai tê 
tơrgòm gơ. 

7Cau pal ai phan ngui mơ lòs hala ngkơr tà nàng kwĕ gơ; mơ jơh bol gơ kong chu 
jơh tòm ồs.” 

Ală cau gơnoar pràn Dabit dê 

8Do la sơnđan mat ală cau gơnoar pràn Dabit dê: Jôsep Basebet, cau Tahkemôn, 
at bồ mpồl Pe nă; khai ngui tà tòmlơh mơ phàm rhiang nă cau, mơ tơnchơt jơh 
tòm dô dơ̆ lĕ. 

9Tơnơ̆ mơ khai gen gơs Eleajar kòn klau Dôdô, sau Ahôhi. Khai neh ơm bal mơ 
Dabit tòm tŭ bol khai pơrlòng ală cau Philistin la cau neh pơjum bal tềng hơ̆ nàng 
tòmlơh. Ală cau Israel ruc wơl, 

10mơya khai ơm kơ̆ di tiah khai dê mơ tòmlơh pha mơ cau Philistin jơl tus di tŭ 
mpàng tê khai lơgah mơ gơlik gơlte, gơđềt bal mơ ngkơr đào khai dê. Tòm ngai 
hơ̆, Yàng Jehôwa ai cau Israel in geh pha lin dờng ngan. Mpồl ling rê wơl mơ 
Eleajar, mơya mìng ai phan bơh di cau neh chơt lơm. 

11Tơnơ̆ mơ cau hơ̆ gơs Samma, kòn klau Age cau Hara. Tòm tŭ cau Philistin neh 
pơjum bal tòm dô bă tiah gơs sre tam oă ngan khoah, gen mpồl ling Israel ntoat 
dô bơh di bol khai. 

12Mơya Samma ntào kơ̆ digùl sre. Khai dong tò gơ mơ tơnchơt cau Philistin, mơ 
Yàng Jehôwa ai cau Israel in geh pha lin rlau dờng ngan. 

13Tòm kơnhai toès, tòm mpồl pe jơt nă cau kwang at bồ ling, gơs pe nă mù tus 
mơ Dabit di rgồng lŭ Adulam, tòm tŭ dô mpồl ling Philistin lơh sàl ơm tòm thòng 
Rephaim. 

14Tòm tŭ hơ̆ Dabit ơm tòm theng kơ̆ cê, mơ mpồl ling Philistin ơm tòm Betlehem. 

15Dabit kòñ gơs dà hùc gen đơs lah: “Añ kơp kòñ gơs cau lơi rgơi ai añ in hùc dà 
bơh tơrlung dà di gah mpồng ƀòn Betlehem!” 

16Behơ̆ pe nă cau ling jak tòmlơh hơ̆ lòt gan di mpồl ling Philistin, ƀơ̆ dà tòm 
tơrlung di gah mpồng ƀòn Betlehem mơ cèng brê Dabit in. Khai ò bài hùc mơya 
rsìh dà hơ̆ di đap Yàng Jehôwa, 

17mơ đơs lah: “Ơ Yàng Jehôwa! Añ ò hùc dà do. Dà do ò gơkrơi kung be mhàm 
ală cau neh phi bơta kis bol khai dê nàng dòp geh ò ơ?” Mơ Dabit ò bài hùc dà 
hơ̆. Hơ̆ la broă lơh tiơng pơnro pe nă cau ling jak tòmlơh hơ̆ dê. 

18Abisai, oh Jôap, kòn klau Jeruyah, la cau lam bồ pe nă cau ling jak tòmlơh hơ̆. 
Khai ngui tà khai dê tòmlơh mơ tơnchơt pe rhiang nă cau, tài behơ̆ khai gơs tiơng 
pơnro kung be pe nă cau ne. 

19Khai ò di neh geh tiơng pơnro rlau mơ pe nă cau ne ò ơ? Khai gơlik gơs cau 
lam bồ bol khai, bulah khai ò geh kòp bal tòm mpồl bol khai. 

20Benayah kòn klau Jehôyada tòm Kapjeel la dô nă cau ling tòmlơh khin cha, lơh 
gơs ală broă tiơng pơnro dờng. Khai neh tơnchơt bàr nă cau Môap pràn kơldang 
rlau jơh. Tòm dô ngai mìu piar ne, khai mù tòm dô nơm brong jrô mơ tơnchơt 
dô nơm klìu triă. 



611 

 

 
Sră Goh 

© 2018, United Bible Societies. 
  

 

 

21Khai kung tơnchơt dô nă cau Ejiptơ dờng jơnhoa. Bulah cau Ejiptơ at tà tòm 
tê, Benayah gơs mìng dô nơm gai lồng. Benayah tă ai tà hơ̆ bơh di tê cau Ejiptơ, 
mơ tơnchơt khai mơ tà tòm cau hơ̆ dê. 

22Hơ̆ la ală broă tiơng pơnro Benayah dê, kòn klau Jehôyada; khai geh tiơng 
pơnro kung be pe nă cau ling jak tòmlơh ne. 

23Khai geh tiơng pơnro rlau mơ kòp nă cau tòm mpồl pe jơt nă, mơya ò kòp bal 
mơ mpồl pe nă. Dabit bơtào khai at bồ mpồl ling gàr să bơtau dê. 

24Tòm mpồl pe jơt nă gơs Asael oh klau Jôap dê, Elhanan kòn klau Dôdô bơh 
Betlehem, 

25Samma cau Harôt, Elika tòm Harôt, 

26Helet tòm Phelet, Ira kòn klau Ike bơh Tekôa, 

27Abiejer bơh Anatôt, Mebunai cau Husa, 

28Jalmôn bơh Ahô, Maharai cau Netôpha, 

29Helep kòn klau Baana cau Netôpha, Ittai kòn klau Ribai bơh Gibea, tòm 
Benjamin, 

30Benayah cau Phirathôn, Hidai bơh ală thòng Gaas dê, 

31Abialbôn cau Arbathit, Asmabet cau Bahurim, 

32Eliaba cau Saalbôn, ală kòn klau Jasen dê, Jônathan 

33kòn klau Samma cau Hara, Sama ơm Hara; Ahiam kòn klau Sara cau Hararit, 

34Eliphelet kòn klau Ahasbai cau Maakah, Eliam kòn klau Ahitôphel cau Gilô, 

35Hejrô cau Karmel, Phaarai cau Arbite, 

36Igal kòn klau Nathan bơh Jôba, kòn klau Hagri, 

37Jelek cau Ammôn, Naharai cau Beerôt la cau àñ phan tòmlơh Jôap dê, kòn klau 
Jeruyah, 

38Ira cau Ithe, Garep cau Ithe, 

39mơ Uria cau Hetit. Jơh ală la pe jơt poh nă. 

II Samuel 24 

Dabit kòp khà làng bol 
1Dô dơ̆ tai, bơta gơjrañ Yàng Jehôwa dê hìt tòmdră mơ Israel. Kơnràñ chồl nùs 
Dabit tòmdră mơ bol khai, mơ đơs lah: “Lòt tĕ kòp khà làng bol Israel mơ Juda.” 

2Behơ̆ bơtau đơs mơ Jôap mơ ală cau kwang at bồ mpồl ling ơm bal mơ khai lah: 
“Lòt tĕ làm jơh ală jơi bơtiàn Israel, bơh Dan tus Beerseba, mơ kòp khà làng bol, 
nàng añ in git gơs nđò.” 

3Mơya Jôap ho wơl mơ bơtau lah: “Dan Jehôwa Yàng Tom Trồ bơtau dê lơh làng 
bol bơtau in geh gơbơtơl dô rhiang dơ̆ oă rlau tòm tŭ mat cau tòm añ jê la bơtau 
gam rgơi gŏ bơta hơ̆. Mơya ñchi bơh tài cau tòm añ jê la bơtau kòñ lơh dô bơta 
do taih?” 

4Mơya jơnau đơs bơtau dê tòmdră pha rlau mơ Jôap mơ ală cau kwang at bồ 
ling. Behơ̆, Jôap mơ ală cau kwang ling lik lòt bơh di đap cau bơtau nàng kòp khà 
làng bol Israel. 

5Bol khai tiă gan hiòng Jordan rau, mơ sơntòm bơh Arôer mơ bơh ƀòn dờng ơm 
digùl tòm thòng, guh hơ đah Gat mơ tus hơ Jajer. 

6Gen bol khai neh lòt tus hơ Gilelat mơ tus hơ Kades tòm ù tiah cau Het, mơ bol 
khai tus hơ Dan Jaan mơ lòt gùt dar tus hơ Sidôn, 

7mơ lòt tus hơ theng kơ̆ cê Tirơ dê mơ tus hơ jơh ală ƀòn dờng cau Het mơ cau 
Kanaan. Lồi tơnơ̆ bol khai neh lòt tus hơ Negep tiah Juda tòm Beerseba. 

8Behơ̆ tòm tŭ bol khai neh lòt làm lơgar, bol khai neh rê wơl hơ Jerusalem tơnơ̆ 
mơ sin kơnhai bàr jơt ngai. 

9Jôap yal wơl cau bơtau in ntum khà ală cau neh kòp: tòm Israel gơs phàm rhiang 
rbô nă cau klau rgơi at đào tòmlơh, mơ tòm Juda pram rhiang rbô nă. 

Bơta cahrña hơđang glài Dabit dê 
10Tơnơ̆ mơ tŭ neh sir cih khà làng bol, Dabit gơkòl nùs nhơm lah pơrhơng, gen 
khai đơs mơ Yàng Jehôwa lah: “Añ neh tìs glài kơnjơ̆ tòm bơta añ neh lơh. Khoai 
Yàng Jehôwa, tŭ do añ rac dan Kơnràñ tă tơlik bơta tồi glài cau duh broă Kơnràñ 
dê. Añ neh lơh dô bơta bơrngơl gơla ngan.” 

11Àng drim ngai hìng tòm tŭ Dabit bic, gơs jơnau Yàng Jehôwa đơs mơ Gat la cau 
gơnoar hwơr Dabit dê lah: 

12“Lòt tĕ mơ đơs mơ Dabit lah: ‘Yàng Jehôwa đơs be do: “Añ ai mê in pe bơta 
nàng sac rwah. Sac tĕ dô bơta mơ Añ rơp ngui nàng lơh glài mê.”’” 

13Behơ̆ Gat neh lòt tus hơ Dabit mơ đơs mơ khai lah: “Rơp gơlik gơs hơđang 
bơtau poh nam jơgloh rung tòm lơgar, hala pe kơnhai bơtau pal ntoat dô di đap 
cau sò tơm ting jat, hala pe ngai pluh plàng tòm lơgar bơtau dê. Behơ̆ tŭ do kơlôi 
sơnơng tĕ mơ lơh nền bơta añ pal ho wơl mơ Bơtau neh sồr añ lòt tus.” 

14Dabit đơs mơ Gat lah: “Añ ơm tòm bơta bòl glar moat jrùng dờng ngan! Lòi tĕ 
bol he dùh tòm tê Yàng Jehôwa bơh bơta kòñ nđàc Kơnràñ dê la dờng ngan; 
mơya bañ lòi añ dùh tòm tê kòn mơnus.” 



613 

 

 
Sră Goh 

© 2018, United Bible Societies. 
  

 

 

15Behơ̆, Yàng Jehôwa đùh bơta pluh plàng hơđang Israel bơh àng drim ngai hơ̆ 
jơl tus di tŭ lồi dut tơngai neh lơh nền, mơ poh jơt rbô nă cau chơt bơh Dan tus 
hơ Beerseba. 

16Tòm tŭ cau gơnrơh pò tê nàng tơnroh Jerusalem, Yàng Jehôwa moat jrùng bơh 
bơta rung rài hơ̆, gen đơs mơ cau gơnrơh lơh tơnroh làng bol lah: “Tơl rau! Dơh 
wơl tĕ tê mê dê.” Tŭ hơ̆ cau gơnrơh Yàng Jehôwa dê ơm di làn jă kòi Arauna, cau 
Jebusit dê. 

17Tòm tŭ Dabit gŏ cau gơnrơh tơnroh làng bol, gen đơs mơ Yàng Jehôwa lah: 
“Mìng dô nă añ la cau neh tìs glài, mơ mìng dô nă añ la cau neh lơh bơta iơh 
bơsak; mơya jơh ală belàt do, ñchi bol khai neh lơh? Añ hòi dan tê Yàng dê, 
tòmdră mơ añ mơ hìu bèp añ jê.” 

Cơnòng duh khoai Dabit dê tòm làn jă kòi 
18Tòm ngai hơ̆ Gat lòt tus hơ Dabit mơ đơs lah: “Guh tĕ mơ bơt dô nơm cơnòng 
duh khoai Yàng Jehôwa in tòm làn jă kòi Arauna dê, cau Jebusit.” 

19Behơ̆ Dabit lơh jat be jơnau Yàng Jehôwa neh sồr Gat đơs mơ khai. 

20Tòm tŭ Arauna sền, khai gŏ cau bơtau mơ ală cau duh broă bơtau lòt tus, gen 
khai lik lòt mơ cùn khoai blup mat tòm ù di đap cau bơtau. 

21Arauna đơs lah: “Ñchi bơh tài bơtau añ jê lòt tus hơ cau dĭ gơna bơtau dê taih?” 
Dabit ho lah: “Nàng blơi làn jă kòi mê dê, nàng añ rgơi bơt dô nơm cơnòng duh 
khoai Yàng Jehôwa in tồ bơta rung rài hơđang làng bol gơ rơp ơm dơh wơl.” 

22Gen Arauna đơs mơ Dabit lah: “Dan cau tòm añ jê la bơtau ai tĕ phan lơi mơ 
ơn pơdơng ală phan lơi bơtau gŏ la niam; do la ală kơnrồ ngui lơh gơs phan ơn 
chu pơrguc, mơ do la ală phan ngui pơrjă kòi bal mơ ală yô ngui lơh gơs lòng 
nàng chu ală phan ơn. 

23Ơ bơtau! Arauna dan ơn jơh ală phan do bơtau in.” Mơ Arauna kung đơs mơ 
bơtau lah: “Dan Jehôwa Yàng Tom Trồ bơtau dê niam nùs dòp rò bơtau!” 

24Mơya bơtau ho wơl mơ Arauna lah: “Ò, añ rơp ai jền nàng blơi jơh ală phan hơ̆ 
bơh mê. Añ rơp ò ơn Jehôwa Yàng Tom Trồ añ jê phan ơn chu pơrguc mơ ò roh 
jền blơi.” Behơ̆ Dabit blơi làn jă kòi mơ ală kơnrồ mơ tơm pram jơt sieklơ priă.  

25Dabit bơt bơtào tềng hơ̆ dô nơm cơnòng duh khoai Yàng Jehôwa in, mơ ơn ală 
phan ơn chu pơrguc bal mơ ală phan ơn bơta ring lơngai. Gen Yàng Jehôwa ho 
wơl jơnau hòi dan lơgar in, mơ bơta rung rài hơđang Israel gơ ơm dơh wơl. 

I Ală Bơtau 

I Ală Bơtau 1 

Pah tơngai at bồ Salômôn dê 
(1:1 – 11:43) 

Tŭ sơnam kra bơtau Dabit dê 
1Tòm tŭ bơtau Dabit neh kra să mơ sơnam jòng; gen bulah cau tơntơ̆ oă ồi khai 
in, khai kung ò rgơi gơs ram. 

2Behơ̆, ală cau duh broă khai dê đơs mơ khai lah: “Dan lòi bol hi jòi bơtau in dô 
nă cau ơruh dềt gam tơrmo nàng duh broă mơ sền gàr bơtau. Khai rơp bic di 
ntơh bơtau nàng cau tòm bol hi la bơtau rgơi geh ram.” 

3Behơ̆ bol khai jòi tòm làm jơh Israel dô nă cau ơruh dềt hàng mơnĕ, mơ bàn 
Abisak cau Sunem, mơ cèng khai tus hơ bơtau. 

4Cau ơruh dềt do hàng mơnĕ ngan. Khai gơlik gơs cau sền gàr mơ duh broă 
bơtau; mơya cau bơtau ò gơwèt mơ khai be ùr klau. 

5 Mơ tai, Adônija kòn klau Hagit yò tơngguh is să khai mơ đơs lah: “Añ rơp lơh 
gơs bơtau”; khai neh rcang sir ală rơndeh lòs tòmlơh mơ mpồl ling hào ơseh, bal 
mơ pram jơt nă cau klau ntoat di đap khai. 

6Bèp khai ò tŭ lơi kơryan hala lùp khai lah: “Ñchi bơh tài mê lơh bơta be do taih?” 
Mơ tai, Adônija kung hàng klau ngan, deh tơnơ̆ mơ Apsalôm. 

7Khai kơlôi bơyai mơ Jôap kòn klau Jeruya bal mơ Abiatha cau gơnoar ơn phan 
duh khoai, mơ bol hơ̆ dô nùs dong kòl khai. 

8Mơya Jadôk cau gơnoar ơn phan duh khoai mơ Benayah kòn klau Jehôyada, 
Nathan cau gơnoar hwơr, Simei, Rei, mơ ală cau ling gàr să Dabit, ò jat đah 
Adônija. 

9Gen Adônija ơn ală belàt, kơnrồ, mơ kơnrồ dam lơmă lơh gơs phan ơn hơđang 
Pơnai lŭ Jôhelet, rềp di hiòng En Rôgel. Khai jà jơh ală oh mi khai, la ală kòn klau 
bơtau dê, mơ jơh ală cau Juda duh broă bơtau. 

10Mơya khai ò jà Nathan cau gơnoar hwơr, Benayah, hala ală cau ling gàr să 
bơtau, mơ Salômôn oh khai. 

11 Gen Nathan lùp Batseba mè Salômôn dê mơ lah: “Mò neh ò kơno lah Adônija, 
kòn klau Hagrit neh gơlik gơs bơtau, mơ bơtau la cau tòm bol he dê la Dabit ò git 
bơta hơ̆ ò ơ? 

12Behơ̆ tŭ do, lòi añ ai mò in jơnau cri bơyai nàng dong gàr bơta kis mò dê bal 
mơ bơta kis Salômôn kòn klau mò dê. 

13Lòt tơlik mat tĕ mơ bơtau Dabit mơ đơs lah: ‘Ơ cau tòm añ jê la bơtau! Ò di 
bơtau neh srat să ho nền mơ añ la cau duh broă bơtau dê mơ lah: Nền cê ngan la 

Salômôn kòn klau ai rơp gơs bơtau pơrdòn añ, mơ khai rơp nggui hơđang sơbàn 
añ jê ò ơ? Behơ̆ gen ñchi bơh tài Adônija lơh gơs bơtau taih?’ 

14Tòm tŭ mò gam ơm tềng hơ̆ tòmbơhbơr mơ bơtau, gen añ rơp mut tơnơ̆ mò 
mơ lơh nền ală jơnau mò neh đơs hơ̆.” 

15Behơ̆, Batseba lòt tus hơ bơtau tòm ơdŭ bic khai dê. Bơtau neh kra lơbơn lơño 
ngan; gơs Abisak cau Sunem, duh broă khai. 

16Batseba cùn khoai di đap cau bơtau. Bơtau lùp lah: “Ñchi bơta ai kòñ taih?” 

17Mò ho lah: “Ơ cau tòm añ jê! Să tòm bơtau neh ai sơnđan Jehôwa Yàng Tom 
Trồ bơtau dê mơ neh srat să mơ añ cau duh broă bơtau dê lah: ‘Salômôn kòn 
klau ai dê rơp gơs bơtau pơrdòn añ, mơ khai rơp nggui hơđang sơbàn añ jê.’ 

18Mơya tŭ do, Adônija nisơna neh gơlik gơs bơtau, mơ bơtau, cau tòm añ jê la 
bơtau ò git bơta hơ̆. 

19Khai neh ơn pơdơng duh khoai oă ngan kơnrồ, kơnrồ dam lơmă mơ belàt, kung 
neh jà jơh ală kòn klau bơtau dê bal mơ Abiatha cau gơnoar ơn phan duh khoai, 
mơ Jôap cau kwang dờng at bồ ling; mơya khai ò jà Salômôn, cau duh broă bơtau 
dê. 

20Mơya ơ kơnràñ cau tòm añ jê la bơtau, jơh Israel wèt mat hơ bơtau, ơm gơn 
bơtau ai bol khai in git ñcau la cau rơp pơrdòn bơtau mơ nggui hơđang sơbàn 
cau tòm añ jê tơnơ̆ bơtau. 

21Ò di mìng behơ̆ lơm ò, tòm tŭ cau tòm añ jê la bơtau neh bic bal mơ ală ồng 
pàng rau, gen añ mơ kòn klau añ la Salômôn rơp kong lơh glài be cau gơs glài.” 

22Tòm tŭ mò gam đơs mơ bơtau gen cau gơnoar hwơr Nathan tus. 

23Gơs cau yal mơ bơtau lah: “Cau gơnoar hwơr Nathan neh tus tềng do.” Behơ̆ 
khai lòt tus hơ cau bơtau mơ tơmbic să blup mat di ù. 

24Nathan đơs lah: “Ơ cau tòm añ jê la bơtau, bơtau neh đơs sơl lah Adônija rơp 
pơrdòn bơtau mơ gơs bơtau at bồ, mơ khai rơp nggui hơđang sơbàn bơtau dê 
ơ? 

25Ngai do khai neh lòt hơđơm ne mơ ơn phan pơdơng duh khoai oă ngan kơnrồ, 
kơnrồ dam lơmă mơ belàt. Khai neh jà jơh ală kòn klau bơtau dê, ală cau kwang 
dờng at bồ ling, mơ Abiatha la cau gơnoar ơn phan duh khoai. Tòm jơ do, bol 
khai ơm ñô sa mơ khai, mơ driau dờng lah: ‘Dan bơtau Adônija in kis jŏ!’ 

26Ai añ la cau duh broă bơtau dê bal mơ Jadôk cau gơnoar hwơr, Benayah kòn 
klau Jehôyada, mơ Salômôn, cau duh broă bơtau dê gen khai ò jà. 

27Ngan sơl do la bơta mơ cau tòm añ jê la bơtau neh lơh mơ ò ai ală cau duh broă 
bơtau in git ñcau rơp nggui hơđang sơbàn cau tòm añ jê la bơtau nàng at bồ 
pơnjat bơtau dê taih?” 

Dabit bơtào Salômôn gơs bơtau 
28Gen bơtau Dabit đơs lah: “Hòi tĕ Batseba añ in.” Behơ̆ mò mut mơ ntào di đap 
bơtau. 

29Gen bơtau Dabit srat să lah: “Di ngan be Yàng Jehôwa kis gam sùm sùm, la 
Bơtau neh dong tă añ klàs bơh di ală bơta bòl glar, 

30tòm ngai do añ rơp lơh gơlik gơs bơta añ neh ai sơnđan Jehôwa Yàng Tom Trồ 
Israel dê mơ srat să mơ ai lah: ‘Salômôn kòn klau ai rơp gơs bơtau at bồ pơrdòn 
añ,’ mơ khai rơp nggui hơđang sơbàn añ jê ala añ in.” 

31Gen Batseba cùn khoai blup mat di ù, lồc behơ̆ cùn gơltang di đap bơtau mơ 
đơs lah: “Dan cau tòm añ jê la bơtau Dabit kis gam sùm sùm!” 

32Bơtau Dabit đơs lah: “Hòi tĕ añ in Jadôk cau gơnoar ơn phan duh khoai, Nathan 
cau gơnoar hwơr, mơ Benayah, kòn klau Jehôyada.” Tòm tŭ bol khai neh tus di 
đap bơtau, 

33gen bơtau đơs mơ bol khai lah: “Cèng tĕ ală cau duh broă cau tòm bol mê dê 
lòt jat bal mơ bol mê, mơ yò Salômôn kòn klau añ hào hơđang alàng ơseh tòm 
añ jê, mơ jun khai mù tus hơ Gihôn. 

34Tềng hơ̆, Jadôk cau gơnoar ơn phan duh khoai mơ Nathan cau gơnoar hwơr 
bong mơñà khai in lơh gơs bơtau hơđang Israel. Uh tĕ kơlwòk mơ driau dờng tĕ 
lah: 

35‘Bơtau Salômôn kis sùm!’ Lồc behơ̆, bol mê rơp guh bal mơ khai, khai rơp tus 
mơ nggui hơđang sơbàn añ mơ at bồ ala añ. Añ neh pồ bơtào khai lơh gơs bơtau 
at bồ hơđang Israel mơ Juda.” 

36Benayah kòn klau Jehôyada ho wơl mơ bơtau lah: “Amen! Yàng Jehôwa la Yàng 
Tom Trồ cau tòm añ jê la bơtau kung neh yal tơnggit behơ̆. 

37Mbe lơi Yàng Jehôwa neh ơm mơ cau tòm añ jê la bơtau gen dan Kơnràñ kung 
ơm bal mơ Salômôn sơl, tồ lơh sơbàn khai dê geh jòng màng rlau mơ sơbàn cau 
tòm añ jê la bơtau Dabit!” 

38Behơ̆, Jadôk cau gơnoar ơn phan duh khoai, Nathan cau gơnoar hwơr, Benayah 
kòn klau Jehôyada, ală cau Keret mơ cau Phelet gen lòt tus, yò Salômôn hào 
hơđang alàng bơtau Dabit dê, mơ lam khai tus hơ Gihôn. 

39Tềng hơ̆ Jadôk cau gơnoar ơn phan duh khoai ai ngke mơñà tòm Sàl Ing Duh 
Khoai mơ bong Salômôn in. Lồc behơ̆ bol khai uh kơlwòk, mơ jơh làng bol hòi 
driau dờng lah: “Dan bơtau Salômôn in kis sùm!” 

40Mơ jơh làng bol guh jat khai, uh kơwào mơ hòn chò ò git lơh, tian gơs ù 
gơlơnggơr bơh jơnau driau dờng bol khai dê. 

41Adônija mơ jơh ală cau nac ơm bal mơ khai kơno jơnau hơ̆ tòm tŭ bol khai pa 
sir ñô sa. Tòm tŭ kơno sap kơlwòk, gen Jôap lùp lah: “Ñchi bơh tài tòm ƀòn dờng 
gơs jơnau nggồr nggàc behơ̆ taih?” 

42Khai gam ơm đơs, ne Jônathan kòn klau Abiatha la cau gơnoar ơn phan duh 
khoai lòt tus. Adônija đơs mơ khai lah: “Mut tĕ, mê la dô nă cau di pal, ngan mê 
rơp cèng jơnau niam.” 

43Jônathan ho lah: “Ò, bơh cau tòm bol he dê la bơtau Dabit neh pồ bơtào 
Salômôn lơh gơs bơtau; 

44Cau bơtau neh sồr Jadôk cau gơnoar ơn phan duh khoai, Nathan cau gơnoar 
hwơr, Benayah kòn klau Jehôyada, ală cau Keret bal mơ ală cau Phelet lòt jat 
khai, mơ bol khai neh yò Salômôn hào hơđang alàng bơtau dê. 

45Jadôk cau gơnoar ơn phan duh khoai bal mơ Nathan cau gơnoar hwơr neh 
bong mơñà Salômôn in lơh gơs bơtau tòm Gihôn. Bơh tềng hơ̆ bol khai neh guh 
driau dờng hòn chò, mơ ƀòn dờng nggồr ur. Hơ̆ la jơnau ntas mơ ală ồng neh 
kơno.” 

46Tŭ hơ̆, Salômôn neh nggui hơđang sơbàn bơtau. 

47Rlau mơ hơ̆, ală cau duh broă bơtau dê kung neh tus hòn chò bal mơ cau tòm 
bol he dê la bơtau Dabit mơ đơs lah: “Dan Yàng Tom Trồ bơtau dê lơh sơnđan 
Salômôn in geh tiơng pơnro rlau mơ sơnđan bơtau dê, mơ lơh sơbàn khai dê 
jòng màng rlau mơ sơbàn bơtau dê.” Mơ cau bơtau kun bồ duh khoai hơđang 
cơnòng khai dê, 

48mơ neh đơs lah: “Jòng ro Yàng Jehôwa la Yàng Tom Trồ Israel dê, bơh tòm ngai 
do Kơnràñ neh ai gar mat añ sền gŏ dô nă cau tơrbŏ sơbàn añ jê.” 

49Gen jơh ală cau nac Adônija dê rngòt mơ ñă ntào kòp nă lòt gùng is he dê. 

50Mơya Adônija tài bơh rngòt di Salômôn gen lòt mơ at di ală ngke cơnòng duh 
khoai dê. 

51Gơs cau tus yal Salômôn in lah: “Adônija rngòt di bơtau Salômôn, lòt at ală ngke 
cơnòng duh khoai dê, mơ đơs lah: ‘Ngai do, lòi bơtau Salômôn srat să mơ añ lah 
bơtau rơp ò tơnchơt cau duh broă bơtau dê.’” 

52Salômôn ho lah: “Dilah khai yal tơlik be dô nă cau kas màng, gen ò gơs dô dang 
che sŏ lơi khai dê rơp rung tòm ù; mơya dilah gơs bơta iơh lơi tòm khai gen khai 
rơp chơt.” 

53Gen Bơtau Salômôn sồr cau cèng khai mù bơh cơnòng duh khoai. Adônija tus 
tơmbic să di đap bơtau Salômôn; mơ Salômôn đơs mơ khai lah: “Rê tĕ hơ hìu mê 
dê.” 

I Ală Bơtau 2 

Dabit nting sồr Salômôn 
1Tòm tŭ ngai chơt Dabit dê neh rềp, khai nting sồr Salômôn kòn klau khai in lah: 

2“Añ mòr lòt tòm gùng jơh kòn mơnus pal lòt. Lơh tĕ pràn kơldang, lơh khin cha 
tĕ! 

3Prap gàr tĕ ală bơta Jehôwa Yàng Tom Trồ kòn dê neh sồr, lòt tĕ tòm gùng dà 
Kơnràñ dê, prap gàr ală bơta lơh nền mơ jơnau sồr Kơnràñ dê, bơta sồr lam mơ 
cơng tàng Kơnràñ dê, be neh cih tòm bơta Boh lam Môise dê, tồ kòn in geh 
bơtoah bơtoài tòm jơh ală bơta kòn lơh mơ tòm jơh ală tiah kòn lòt, 

4gen Yàng Jehôwa rơp lơh gơlik gơs jơnau Kơnràñ neh ho mơ añ lah: ‘Dilah ală 
kòn sau mê dê git kơrhia tòm gùng dà bol khai dê, dilah bol khai jơh nùs jơh 
hwềng lơh lòt dô bă dòn song di đap Añ, gen mê rơp ò siơ̆u dô nă cau pơrdòn 
hơđang sơbàn Israel dê.’ 

5 Rlau mơ hơ̆ tai, kòn git ñchi bơta Jôap kòn klau Jeruya neh lơh di añ, mbe khai 
neh lơh di bàr nă cau kwang at bồ ling Israel dê, la Apner kòn klau Ner, mơ 
Amasa kòn klau Jether. Khai la cau tơnchơt cau, sal tê tòm tŭ gơs ring lơngai, bơh 
mhàm neh gơhòr tòm bơta kơlìn gơtoă, mơ lơh mhàm bơta kơlìn gơtoă gơđềt di 
che kơt but mơ di khŏ di jơng khai dê. 

6Gen tàng lơh tĕ di khai jat bơta jak chài kòn dê, mơya bañ lòi bồ kra sŏ kò khai 
dê mù lơngap lơngai tòm bơtô ƀồc. 

7 Lơh tĕ bơta niam lơnhơn gơwèt hơ ală kòn klau Barjilai cau Galaat, mơ ai bol 
khai in nggui digùl ală cau sa di cơnòng sa bal mơ kòn. Bơh bol khai neh dòn 
song mơ añ tòm tŭ añ ntoat dô bơh di Apsalôm bi kòn dê. 

8 Kung gơs Simei kòn klau Gera, cau Benjamin bơh di Bahurim la cau neh srat 
rma añ iơh rmơh ngan tòm ngai añ lòt tus hơ Mahanaim. Mơya tòm tŭ khai mù 
wă rò añ di gah Jordan, añ neh ai sơnđan Yàng Jehôwa mơ srat să ho mơ khai 
lah: ‘Añ rơp ò tơnchơt mê mơ đào.’ 

9Mơya tŭ do, bañ kòp khai be cau ò gơs glài, bơh kòn la dô nă cau jak chài, kòn 
rơp git mbe pal lơh di khai, mơ kòn pal tơmù tĕ bồ kra sŏ kò khai dê gơđềt mhàm 
tòm lơgar làng ƀồc.” 

Bơta chơt Dabit dê 
10Gen Dabit bic mơ ồng pàng khai dê, mơ geh tơp tòm ƀòn dờng Dabit. 

11 Dabit neh at bồ poan jơt nam: hơđang Israel, khai at bồ poh nam tòm Hebrôn 
mơ pe jơt nam tòm Jerusalem. 

12 Behơ̆ Salômôn nggui hơđang sơbàn Dabit bèp khai dê, mơ lơgar bơtau at bồ 
khai dê geh bơt bơtào kơ̆ cê ngan. 

Sơbàn bơtau Salômôn dê geh bơt bơtào kơ̆ 

13Gen Adônija kòn klau Hagit, neh lòt tus hơ Batseba, mè Salômôn dê. Batseba 
lùp khai lah: “Mê tus tòm bơta lơngap lơngai sơl?” Khai ho lah: “Ơi, lơngap 
lơngai.” 

14Khai đơs tai lah: “Añ gơs dô jơnau kòñ đơs mơ mò.” Mò ho lah: “Mê đơs tĕ!” 

15Khai đơs lah: “Mò neh git la lơgar gơrê mơ añ. Jơh Israel kơp kòñ gŏ añ gơs 
bơtau at bồ. Mơya ală bơta neh gơtòmgơl, lơgar neh gơrê hơ oh añ, mơ bơta hơ̆ 
neh tus bơh di Yàng Jehôwa. 

16Tŭ do, añ gơs dô bơta dan mơ mò, dan mò bañ sang lòi añ.” Mò đơs lah: “Mê 
dan tĕ.” 

17 Khai đơs pơnjat tai lah: “Dan mò đơs mơ bơtau Salômôn, bơh khai rơp ò 
pơndang sang bơta mò dan, ai añ in Abisak cau Sunem lơh gơs bau ùr añ jê.” 

18Batseba ho lah: “Niam ngan, añ rơp đơs mơ cau bơtau ala mê in.” 

19Behơ̆ Batseba lòt tus hơ Bơtau Salômôn nàng đơs mơ khai ala Adônija in, cau 
bơtau ñă ntào wă rò mò, kun khoai mò; gen khai nggui wơl hơđang sơbàn khai 
dê. Khai sồr cèng dô nơm sơbàn mè bơtau in, mơ mò nggui đah ma bơtau dê. 

20Mò đơs mơ bơtau lah: “Añ gơs dô jơnau bă liă kòñ dan mơ kòn, dan kòn bañ 
sang lòi.” Bơtau ho lah: “Ơ mè! Dan đơs tĕ; añ ò sang lòi bơta lơi mơ mè.” 

21Behơ̆ mò đơs lah: “Ai tĕ Abisak cau Sunem, bau mơ Adônija bi kòn dê.” 

22Bơtau Salômôn ho wơl mơ mè khai dê lah: “Ñchi bơh tài mè dan ai Abisak cau 
Sunem Adônija in taih? Dan tĕ tơn lơgar ai khai in bơh khai la bi añ jê; ò di mìng 
dan khai in lơm, mơya kung dan tĕ Abiatha la cau gơnoar ơn phan duh khoai, 
mơ Jôap la kòn klau Jeruya dê!” 

23Gen Bơtau Salômôn ai sơnđan Yàng Jehôwa mơ srat să đơs nền lah: “Dan Yàng 
Tom Trồ lơh glài añ dô bă kơnjơ̆ rlau jơh, dilah Adônija ò kong chơt tài bơh jơnau 
khai dan! 

24Gen tàng tŭ do, kung be Yàng Jehôwa kis sùm, la Bơtau neh bơtào añ kơ̆ cê 
hơđang sơbàn bèp añ jê la Dabit, mơ neh bơt añ in dô nơm hìu tòm toh jat be 
Kơnràñ neh ho, gen Adônija rơp kong tơnchơt tòm ngai do!” 

25Behơ̆ Bơtau Salômôn sồr Benayah kòn klau Jehôyada, mơ khai tơnchơt 
Adônija. 

26 Gơwèt hơ cau gơnoar ơn phan duh khoai Abiatha, cau bơtau đơs lah: “Rê wơl 
tĕ hơ sre brê mê dê tòm Anatôt. Mê di pal kong chơt, mơya añ rơp ò tơnchơt mê 
tòm ngai do tài bơh mê neh tùng Đài Bơta Ho Bal Jehôwa Yàng Tom Trồ di đap 
Dabit bèp añ jê, mơ neh kong jơh ală bơta bòl glar bal mơ bèp añ jê.” 

27 Behơ̆, Salômôn tă gơnoar cau ơn phan duh khoai Yàng Jehôwa dê bơh di 
Abiatha, lơh gơlik di ngan be jơnau Yàng Jehôwa neh đơs bơh hìu Heli tòm Silô. 

28Tòm tŭ cau yal ală bơta hơ̆ mơ Jôap la cau neh jat đah Adônija bulah ò jat đah 
Apsalôm, gen khai dô tus hơ Sàl duh khoai Yàng Jehôwa dê, mơ sơmbat at ală 
ngke cơnòng duh khoai dê. 

29Tòm tŭ jơnau hơ̆ geh yal mơ bơtau Salômôn lah: “Jôap neh dô tus hơ Sàl Yàng 
Jehôwa dê, mơ tŭ do khai ntào di gah cơnòng duh khoai.” Gen Salômôn ai jơnau 
sồr Benayah kòn klau Jehôyada lah: “Lòt tơnchơt tĕ khai!” 

30Behơ̆ Benayah mut tòm Sàl Yàng Jehôwa dê mơ đơs mơ Jôap lah: “Cau bơtau 
đơs lah: ‘Lik tĕ bơh tềng hơ̆.’” Mơya Jôap ho lah: “Ò, añ rơp chơt tềng do.” 
Benayah yal wơl bơtau in, mơ đơs lah: “Jôap neh ho wơl mơ añ behơ̆.” 

31Gen cau bơtau ai jơnau sồr Benayah lah: “Lơh tĕ jat be jơnau khai đơs. Tơnchơt 
mơ tơp tĕ khai; lơh behơ̆ nàng tă tơlik bơh di añ mơ bơh di hìu bèp añ jê glài bơh 
mhàm ò gơs glài mơ Jôap neh lơh gơhòr ò bồ. 

32Yàng Jehôwa rơp tơm wơl hơđang bồ khai mhàm khai neh lơh gơhòr, tài bơh 
bèp añ la Dabit ò git, khai neh brồ lơh mơ sreh tơnchơt bàr nă cau niam rlau mơ 
song ring rlau mơ khai, hơ̆ la Apner, kòn klau Ner dê, kwang dờng at bồ mpồl 
ling Israel dê, mơ Amasa kòn klau Jether, kwang dờng at bồ mpồl ling Juda dê. 

33Behơ̆ bơh mhàm bàr nă cau hơ̆ pal tơm wơl hơđang bồ Jôap bal mơ jơi bơtiàn 
khai dê jơl sùm sùm. Mơya đah mơ Dabit mơ jơi bơtiàn khai dê, hìu khai mơ 
sơbàn khai dê rơp geh bơta lơngap lơngai bơh Yàng Jehôwa gam sùm sùm.” 

34Gen Benayah kòn klau Jehôyada guh wơl brồ lơh Jôap mơ tơnchơt khai; mơ 
khai geh tơp tòm ƀòn tòm khai dê rềp ƀlàng ngềt ngơt. 

35Cau bơtau pồ bơtào Benayah kòn klau Jehôyada lơh gơs kwang dờng at bồ 
mpồl ling ala Jôap, mơ Jadôk lơh gơs cau gơnoar ơn phan duh khoai ala Abiatha. 

36Gen cau bơtau sồr hòi Simei, mơ đơs mơ khai lah: “Bơt tĕ mê in dô nơm hìu 
tòm Jerusalem, mơ ơm tềng hơ̆; mơya bañ lik lòt tềng do tềng dă. 

37Ngai lơi mê lik bơh hơ̆ mơ lòt gan Thòng Kidrôn, gen git tĕ nền ngan la mê rơp 
chơt; mhàm mê rơp gơtuh wơl hơđang bồ mê dê.” 

38Simei ho wơl mơ bơtau lah: “Jơnau bơtau đơs hơ̆ la niam. Cau duh broă bơtau 
dê rơp lơh jat be jơnau cau tòm añ jê la bơtau neh đơs.” Mơ Simei ơm jŏ ngai tòm 
Jerusalem. 

39Mơya tơnơ̆ mơ pe nam, bàr nă cau dĭ Simei dê dô tus bơtau Akis, kòn klau 
Maaka, lơgar Gat dê. Cau neh yal Simei in git mơ đơs lah: “Ală cau dĭ ồng dê ơm 
tòm Gat.” 

40Kơno behơ̆, khai kơt ừn alàng khai dê mơ lòt tus hơ Akis tòm Gat nàng jòi ală 
cau dĭ khai dê. Behơ̆ Simei neh lik lòt mơ cèng brê wơl ală cau dĭ khai dê bơh Gat. 

41Tòm tŭ cau yal Salômôn in lah Simei neh lik bơh di Jerusalem lòt tus hơ Gat, 
mơ neh rê wơl, 

42gen bơtau sồr hòi Simei tus mơ đơs mơ khai lah: “Añ ò di neh sồr mê ai sơnđan 
Yàng Jehôwa mơ srat să, mơ neh đơs nền lài mơ mê lah: ‘Tòm ngai lơi mê lik mơ 
lòt tềng do tềng dă gen mê rơp chơt ò ơ?’ Tŭ hơ̆ mê neh đơs mơ añ lah: ‘Jơnau 
bơtau đơs la niam ngan. Añ rơp lơh jat.’ 

43Behơ̆, ñchi bơh tài mê ò prap gàr jơnau srat să mơ Yàng Jehôwa mơ gơnoar sồr 
añ neh jào mê in taih?” 

44Bơtau kung đơs mơ Simei lah: “Mê git tòm nùs mê dê jơh ală bơta iơh mê neh 
lơh di Dabit bèp añ. Behơ̆, Yàng Jehôwa rơp sal wơl broă iơh mê dê hơđang bồ 
mê. 

45Mơya bơtau Salômôn rơp geh lơngai, mơ sơbàn Dabit rơp geh bơt bơtào kơ̆ cê 
di đap Yàng Jehôwa jơl tus sùm sùm.” 

46Gen bơtau ai jơnau sồr Benayah kòn klau Jehôyada; gen khai ñă mơ tơnchơt 
Simei. Behơ̆, lơgar geh bơt bơtào kơ̆ cê tòm tê Salômôn. 

I Ală Bơtau 3 

Salômôn dan bơta jak chài 
1Salômôn lơh dô bơta tòmklac mơ Pharaôn, bơtau Ejiptơ, khai bau mơ kòn ùr 
Pharaôn dê mơ rò bau ùr khai tus ơm tòm Ƀòn Dờng Dabit jơl tus di tŭ khai neh 
bơt sir gơlang khai dê, hìu duh khoai Yàng Jehôwa dê mơ dơrñang gùt dar 
Jerusalem. 

2Làng bol gam ơn phan duh khoai hơđang ală tiah jơnhoa tài bơh òhềt bơt hìu 
duh khoai Sơnđan Yàng Jehôwa in. 

3Salômôn kòñ gơboh di Yàng Jehôwa, mơ lòt jat ală bơta sồr lam Dabit bèp khai 
dê; mìng khai ơn phan duh khoai mơ chu kơlhô hơđang ală tiah jơnhoa. 

4Bơtau lòt tus hơ Gabaôn nàng ơn phan ơn duh khoai tềng hơ̆, bơh hơ̆ la tiah 
jơnhoa dờng màng rlau jơh, mơ Salômôn òs ơn dô rbô nơm phan ơn chu pơrguc 
hơđang cơnòng duh khoai hơ̆. 

5Tòm Gabaôn, Yàng Jehôwa tơlik mat mơ Salômôn tòm bơta mpau tòm trồ mang, 
mơ Yàng Tom Trồ đơs lah: “Dan tĕ bơta lơi mê kòñ Añ ai mê in.” 

6Salômôn ho lah: “Yàng neh yal tơlik bơta kòñ gơboh kơ̆ dơn dờng ngan gơwèt 
mơ cau duh broă Kơnràñ la Dabit bèp añ, tài bơh khai neh lơh lòt di đap Kơnràñ 
dô bă dòn song, mơ gơs nùs song ring mơ song ngan; mơ Kơnràñ neh prap khai 
in bơta kòñ gơboh kơ̆ dơn dờng hơ̆, mơ neh ai khai in dô nă kòn klau nàng nggui 
hơđang sơbàn khai dê tòm ngai do. 

7Mơ tŭ do, ơ Jehôwa Yàng Tom Trồ añ jê! Yàng neh bơtào cau duh broă Kơnràñ 
dê gơs bơtau at bồ hơđang sơbàn Dabit bèp añ jê. Bulah añ mìng la dô nă cau 
kơnòm dềt, mơ añ ò git mut hala lik mbe lơi. 

8Cau duh broă Yàng dê ơm digùl làng bol mơ Yàng neh sac rwah, la dô nơm làng 
bol gal ngan ò jai kòp. 

9Gen tàng dan ai cau duh broă Yàng in dô nơm nùs nhơm jak chài àng loh nàng 
at bồ làng bol Kơnràñ dê mơ đal git bơta niam mơ bơta iơh; bơh ñcau rgơi at bồ 
làng bol dờng ngan do Yàng dê taih?” 

10Yàng Jehôwa niam nùs bơh bơta Salômôn neh dan hơ̆. 

11Yàng Tom Trồ đơs mơ khai lah: “Tài bơh mê neh dan bơta do, mơ ò dan kis jŏ 
hala pas gơs să tòm mê in, kung ò dan bơta kis ală cau sò tơm mê dê, mơya dan 
bơta jak chài àng loh să tòm mê in nàng đal git bơta song ring, 

12gen Añ rơp lơh jat bơta mê neh dan, Añ rơp ai mê in dô nơm nùs jak chài mơ 
àng loh, ò gơs cau lơi neh gơs lài mơ mê ndròm be mê, mơ kung rơp ò gơs cau 
lơi tus tơnơ̆ mê ndròm be mê. 

13Añ kung rơp ai mê in ală bơta mê ò dan, hơ̆ la bơta pas gơs mơ bơta ryŭ ryơm 
tòm jơh rài kis mê dê, rơp ò gơs bơtau lơi ndai pơndròm mơ mê. 

14Dilah mê rơp lòt tòm gùng dà Añ jê, prap gàr ală bơta boh lam mơ sồr lam Añ 
jê kung be Dabit bèp mê neh lòt, gen Añ rơp ai mê in geh kis jŏ jòng.” 

15Gen Salômôn kah rngal, mơ git hơ̆ la dô bơta mpau. Khai rê wơl hơ Jerusalem, 
ntào di đap Đài Bơta Ho Bal Yàng Jehôwa dê mơ ơn ală phan ơn chu pơrguc bal 
mơ ală phan ơn bơta ring lơngai. Mơ khai yò sào dờng jơh ală cau kwang duh 
broă khai in. 

Bơta cahrña jak chài Salômôn dê 
16Tơnơ̆ hơ̆, gơs bàr nă cau ùr dri tus ntào di đap bơtau. 

17Dô nă tòm bol khai đơs lah: “Ơ cau tòm añ jê, cau ùr do mơ añ ơm bal tòm dô 
nơm hìu; mơ añ neh deh dô nă kòn tòm tŭ gơs khai ơm bal mơ añ tòm hìu hơ̆. 

18Gen pe ngai tơnơ̆ mơ tŭ añ neh deh, cau ùr do kung deh sơl. Gơs mìng bàr nă 
bol hi lơm ơm tòm hìu, ò gơs dô nă cau lơi ndai ơm tòm hìu bal mơ bol hi. 

19Tòm trồ mang, kòn klau cau do chơt tài bơh khai neh bic klơn hơđang kòn khai. 

20Behơ̆ khai guh tòm gùl mơnang, mơ tă kòn klau añ ơm bic di gah añ tòm tŭ añ 
bic lơhă. Khai ơn kòn añ di ntơh khai dê, mơ ơn kòn klau neh chơt khai dê di 
ntơh añ. 

21Tòm tŭ añ guh àng drim nàng tơmpô kòn klau añ, añ gŏ khai neh chơt rau; 
mơya tòm tŭ añ sền nền rềp di khai tòm àng drim loh làng añ gŏ ò di la kòn klau 
añ neh deh.” 

22Mơya cau ùr ne đơs lah: “Ò di behơ̆! Kòn klau kis la kòn klau añ jê; kòn klau 
chơt la kòn klau ai dê.” Mơya cau ùr sơnròp đơs wơl lah: “Ò di! Kòn klau chơt la 
kòn klau ai dê, ai kòn klau kis la kòn klau añ jê.” Behơ̆ bàr nă bol khai tòmlah tòm 
pơndang bal di đap cau bơtau. 

23Bơtau đơs lah: “Cau do đơs lah: ‘Kòn klau añ gam kis, mơ kòn klau ai dê neh 
chơt,’ tòm tŭ cau ne đơs lah: ‘Ò di; kòn klau ai neh chơt, mơ kòn klau añ gam 
kis.’” 

24Gen bơtau đơs lah: “Cèng tĕ añ in dô ngkơr đào.” Gen bol khai cèng dô ngkơr 
đào di đap bơtau. 

25Bơtau đơs lah: “Blah tĕ kòn klau kis gơs bàr pơnah; ai dô pơnah cau do in mơ 
dô pơnah cau ne in.” 

26Gen cau ùr gơs kòn klau gam kis nđàc sơngit di kòn khai dê đơs mơ bơtau lah: 
“Ơ cau tòm añ jê, dan ai tĕ cau ne in kòn dềt gam kis, bañ tơnchơt khai!” Mơya 
cau ne đơs lah: “Khai rơp ò gơrê mơ añ, mơ kung ò gơrê mơ ai; blah tĕ khai gơs 
bàr pơnah!” 

27Gen bơtau ho wơl lah: “Ai tĕ kòn dềt gam kis cau ùr sơnròp in. Bañ tơnchơt 
khai; khai la mè kòn do dê.” 

28Tòm tŭ jơh ală cau Israel kơno bơta cahrña bơtau dê, gen bol khai duh rngòt 
ngan di bơtau, tài bơh bol khai dòp git cau bơtau gơs bơta jak chài Yàng Tom Trồ 
dê nàng lơh jat bơta song ring. 

I Ală Bơtau 4 

Ală cau kwang duh broă mơ kwang at bồ Salômôn dê 
1Bơtau Salômôn la bơtau at bồ hơđang jơh Israel, 

2mơ do la ală cau kwang dờng khai dê: Ajaria kòn klau Jadôk la cau gơnoar ơn 
phan duh khoai; 

3Elihôrep mơ Ahija, kòn klau Sisa, la ală cau gơnoar cih; Jehôsaphat, kòn klau 
Ahilut, lơh gơs cau cih bơta yal yau lơgar dê; 

4Benayah kòn klau Jehôyada, la cau kwang at bồ mpồl ling; Jadôk mơ Abiatha la 
ală cau gơnoar ơn phan duh khoai. 

5Ajaria, kòn klau Nathan, la cau lam bồ ală cau kwang at bồ kơnhwàl; Jabut, kòn 
klau Nathan, lơh gơs dô nă cau gơnoar ơn phan duh khoai mơ cau bơyai broă is 
cau bơtau dê; 

6Ahisar, la cau kwang sền gàr gơlang cau bơtau dê; Adôniram, kòn klau Apda, la 
cau kwang at bồ cau lơh broă bòl glar. 

7Salômôn gơs jơt bàr nă cau kwang at bồ hơđang jơh Israel, bol khai rcang phan 
sa cau bơtau in mơ jơh hìu nhă bơtau in sơl. Kòp nă pal rcang tơl phan sa tơl dô 
kơnhai tòm dô nam. 

8Do la sơnđan mat bol khai dê: Ben Hur, tòm tiah kơh mơnơm Epraim dê; 

9Ben Deker, tòm Maka, Saalbim, Bet Semes, mơ Elôn Bet Hanan; 

10Benheset, tòm Harubôt (Sôkô mơ jơh tiah Hepher la bal mơ khai). 

11Ben Abinadap, tòm Naphôt (khai neh bau mơ Taphat la kòn ùr Salômôn dê); 

12Baana kòn klau Ahilut, tòm Thaanak, Megidô, mơ tòm jơh Betsean, bơdìh 
Jarethan, hơđơm Jejreel, bơh Betsan jơl tus Abel Mehôla lòt gan rlau mơ 
Jôkmeam; 

13Ben Geber, tòm Ramôt Galaat (ală ƀòn Jair dê, kòn klau Manase tòm Galaat la 
gơrê mơ khai, bal mơ kơnhwàl Argôp tòm Basan mơ prau jơt ƀòn dờng gơs 
dơrñang gùt dar mơ gơs kai mpồng ƀòn mơ kòng); 

14Ahinadap kòn klau Idô, tòm Mahanaim; 

15Ahimas, tòm tiah Neptali (khai neh bau mơ Basemat kòn ùr Salômôn dê); 

16Baana kòn klau Husai, tòm Aser mơ tòm Bealôt; 

17Jehôsaphat kòn klau Pharua, tòm Isakar; 

18Simei kòn klau Ela, tòm Benjamin; 

19Geber kòn klau Uria, tòm Galaat (bơtau Sihôn, cau Amôrit, mơ bơtau Ôk cau 
Basan dê). Mìng dô nă khai lơh gơs cau kwang at bồ hơđang kơnhwàl. 

Bơta at bồ ryŭ ryơm Salômôn dê 
20Làng bol Juda mơ Israel la gal ngan kung be bràs di gah dàlềng, bol khai ñô sa 
mơ ơm lơngai. 

21 Salômôn at bồ hơđang jơh ală lơgar bơh hiòng Ơphrat tus di lơgar Philistin, 
ngài tus di nhàr lơgar Ejiptơ. Ală lơgar hơ̆ dap dia mơ dòn duh hơđơm gơnoar 
Salômôn dê jơl jơh rài kis khai dê. 

22Phan ngui sa kòp ngai Salômôn dê la pe jơt kor kơmbuh phe rhền, mơ prau jơt 
kor kơmbuh phe òs, 

23jơt nơm kơnrồ lơmă, bàr jơt nơm kơnrồ bơh tòm ƀlàng ñhơt, mơ dô rhiang 
nơm belàt mơ be, bal mơ ală jùn, il, iar mơ ada ròng lơmă. 

24Bơh khai at bồ hơđang jơh ală kơnhwàl ơm đah mattơngai mut hiòng Ơphrat 
dê, bơh Tipsah tus hơ Gaja; mơ gơs bơta ring lơngai tòm làm lơgar. 

25Tòm pah rài kis Salômôn dê, làng bol Juda mơ Israel bơh Dan tus Beerseba, 
kòp nă ơm lơngap lơngai hơđơm mƀur tòm ño mơ tòm chi ƀal khai dê. 

26 Salômôn gơs poan rbô wàng ròng ơseh hwài rơndeh lòs tòmlơh, mơ jơt bàr 
rbô cau ling hào ơseh. 

27Ală cau kwang at bồ kơnhwàl, kòp nă dô kơnhai lơh nền khai in, rcang sir ală 
phan ngui sa bơtau Salômôn in, mơ jơh ală cau in nggui sa bal di cơnòng sa bơtau 
dê; bol khai rcang ò siơ̆u phan lơi. 

28Bol khai kung cèng tus hơ ală tiah neh lơh nền pơnah kòi màc bal mơ rhe nàng 
ròng ală ơseh hwài rơndeh lòs tòmlơh mơ ală ơseh ndai tai sơl. 

Bơta jak chài Salômôn dê 
29Yàng Tom Trồ neh ai Salômôn in bơta jak chài mơ bơta àng loh crih crài ngan, 
bal mơ bơta git wă dờng ơnàng ò jai was sơnoa kung be bràs di gah dàlềng. 

30Bơta jak chài Salômôn dê la dờng rlau mơ bơta jak chài jơh ală cau ơm đah 
mattơngai lik, mơ dờng rlau mơ bơta jak chài jơh ală cau Ejiptơ dê. 

31 Khai jak chài rlau mơ kòp nă cau ndai, rlau mơ Ethan, cau Ejrahit, rlau mơ 
Heman, Kalkol mơ Darda la ală kòn klau Mahôl dê; mơ bơta tiơng pơnro bơh 
khai làm jơh ală làng bol gùt dar. 

32 Khai đơs pe rbô sèng pơnđik, mơ ală bơta đơs crih khai dê la dô rbô mơ pram 
nơm. 

33Khai yal tơlik bơh bơta kis chi che dê, bơh tòm chi pơnàng Liban dê jơl tus di 
nsrum chi ƀô hòn lik bơh di ală dơrñang. Khai kung bơto bơh ală jơi phan poan 
jơng, ală sềm, ală phan wìn nsròng mơ ală ka. 

34Gơs oă cau tus bơh jơh ală làng bol nàng iat bơta jak chài Salômôn dê; bol khai 
geh sồr lòt tus bơh di ală cau bơtau tòm lơgar dunnia neh kơno bơh bơta jak chài 
Salômôn dê. 

I Ală Bơtau 5 

Salômôn rcang bơt bơtào hìu duh khoai 
(II Yal Yau 2:1-18) 

1Tŭ hơ̆ Hiram bơtau Tirơ sồr ală cau duh broă khai dê lòt tus hơ Salômôn, tòm 
tŭ khai kơno Salômôn neh geh bong mơñà gơs bơtau nàng pơrdòn sơbàn bèp 
khai dê, bơh Hiram sùm sùm la cau bơyô gơwèt mơ Dabit. 

2Salômôn pơyoa jơnau tus mơ Hiram lah: 

3“Bơtau git bèp añ jê la Dabit ò rgơi bơt dô nơm hìu sơnđan Jehôwa Yàng Tom 
Trồ khai in, tài bơh ală bơta kơlìn tòmlơh mơ ală cau sò tơm gùt dar khai, jơl tus 
di tŭ Yàng Jehôwa neh ơn ală cau sò tơm khai dê hơđơm kơndòl jơng khai dê. 

4Mơya tŭ do, Jehôwa Yàng Tom Trồ añ jê neh ai añ in bơta rlô ring lơngai bơh 
ală đah, ò gơs cau sò tơm, hala bơta rung rài. 

5 Behơ̆, añ gơs nùs kòñ bơt dô nơm hìu Sơnđan Jehôwa Yàng Tom Trồ añ in, be 
Yàng Jehôwa neh đơs mơ Dabit bèp añ lah: ‘Kòn klau mê la cau Añ rơp bơtào 
hơđang sơbàn mê dê rơp bơt dô nơm hìu Sơnđan Añ in.’ 

6Gen tàng dan bơtau ai gơnoar sồr cau kơl chi nho rề bơh Liban añ in. Ală cau 
duh broă añ rơp lơh broă bal mơ ală cau duh broă bơtau dê, mơ añ rơp tơm 
bơtau in jền tơngai jat be bơtau lơh nền bol khai in. Bơh bơtau git lah digùl bol 
hi ò gơs dô nă cau lơi chài rgơi koh chi kung be cau Sidôn.” 

7Tòm tŭ Hiram kơno jơnau Salômôn dê, gen khai chò hòp dờng ngan, mơ đơs 
lah: “Jòng ro Yàng Jehôwa ngai do, Kơnràñ neh ai Dabit in dô nă kòn klau jak chài 
nàng at bồ hơđang làng bol dờng do.” 

8Hiram pơyoa jơnau mơ Salômôn lah: “Añ neh geh kơno jơnau bơtau sồr đơs 
mơ añ; mơ añ rơp lơh wil tơl jơh ală bơta bơtau kòñ añ rcang chi nho rề mơ nho. 

9Ală cau duh broă añ jê rơp cèng tơmù gơtòm dàlềng bơh di Liban, añ rơp kơt 
gơ bal dô bă mơ lòi dàlềng pơrdô tus dê tiah lơi bơtau rơp sơnio. Añ rơp hồ che 
kơt gơ tềng hơ̆, nàng bơtau cèng gơ bơh hơ̆. Mơ bơtau rơp lơh jat bơta añ kòñ 
mơ rcang sir phan sa hìu nhă añ in.” 

10Behơ̆, Hiram kư̆ rcang Salômôn in tơl jơh ală chi nho rề mơ chi nho khai kòñ 
gơs, 

11mơ Salômôn ai Hiram in bàr jơt rbô kor kòi mi lơh gơs phan sa hìu nhă khai in, 
mơ bàr jơt kor mơñà ôlibe neh pat. Salômôn kư̆ ai Hiram in behơ̆ kòp sơnam. 

12Yàng Jehôwa ai Salômôn in bơta jak chài jat be Kơnràñ neh ho mơ khai. Hiram 
mơ Salômôn ơm gơròm niam mơ gơp mơ bơt bơtào dô bơta ho bal. 

13Bơtau Salômôn kup tòm jơh Israel ală cau lơh broă, jơh ală la pe jơt rbô nă cau. 

14 Bơtau sồr bol khai lòt tus hơ Liban, tòmgơl cau jơt rbô nă tòm dô kơnhai; tồ 
bol khai ơm dô kơnhai hơđang mơnơm Liban mơ bàr kơnhai tòm hìu tòm. 
Adôniram at bồ ală cau kong lơh broă bòl glar do. 

15Salômôn kung gơs poh jơt rbô nă cau lơh broă kơnjơ̆, mơ phàm jơt rbô nă cau 
phàt lŭ hơđang mơnơm, 

16di gah Salômôn gơs pe rbô pe rhiang nă cau sền sơwì hơđang bơta bơt bơtào 
mơ at bồ ală cau lơh broă. 

17Tòm gơnoar sồr bơtau dê gen bol khai tò oă lŭ dờng mơ kas màng mơ phàt 
ngui nàng bơt mơnàng hìu duh khoai. 

18Behơ̆ ală cau bơt hìu Salômôn mơ cau bơt hìu Hiram dê, mơ ală cau Gibal chài 
phàt lŭ. Bol khai rcang chi mơ lŭ nàng bơt hìu duh khoai. 

I Ală Bơtau 6 

Salômôn bơt bơtào hìu duh khoai 
1Tòm nam dơ̆ poan rhiang phàm jơt tơnơ̆ mơ tŭ làng bol Israel neh lik bơh di 
lơgar Ejiptơ, tòm nam dơ̆ poan rài at bồ Salômôn dê hơđang Israel, tòm kơnhai 
Jip la kơnhai bàr, khai sơntòm bơt bơtào hìu duh khoai Yàng Jehôwa dê. 

2Hìu duh khoai mơ Salômôn bơt Yàng Jehôwa in gơs prau jơt tal jòng, bàr jơt tal 
ơnàng, mơ pe jơt tal jơnhoa. 

3Ƀlàng jơng mpồng di đap ơdŭ dờng hìu duh khoai dê gơ lòt jat gah ơnàng hìu 
duh khoai bàr jơt tal, mơ gơ gơs jơt tal ơnàng đah hơđap hìu duh khoai. 

4Khai lơh hìu duh khoai in ală mpồng dềt gơs tơrnil mơ chi. 

5Rò gah ală dơrñang ơdŭ dờng mơ tiah sàng goh dơlam, khai bơt dô ròt hìu gùt 
dar, cah gơs oă ơdŭ dềt. 

6Tap hơđơm gơs pram tal ơnàng, tap digùl gơs prau tal, mơ tap pe hơđang gơs 
poh tal ơnàng. Khai lơh ală dra đah bơdìh dơrñang gùt dar hìu duh khoai nàng ò 
gơs ròc sơndră lơi tơmut tòm ală dơrñang hìu duh khoai dê. 

7Tòm tŭ bơt bơtào hìu duh khoai, cau ngui mìng ală lŭ neh sir phàt tòm trồm lŭ, 
gen tàng ò kơno ntas mut, sùng hala phan ngui lơi ndai mơ lòs di tiah cau ơm bơt 
hìu duh khoai. 

8Mpồng mut tòm ơdŭ tap digùl gơ ơm đah đơm hìu duh khoai dê; gơs ală kơnă 
ntùng guh hơ tap digùl, mơ bơh hơ̆ guh tus hơ tap pe hơđang. 

9Behơ̆, bơtau Salômôn neh bơt sir hìu duh khoai. Bơtau neh tơƀă ròc dra mơ 
pơng rkàng mơ mpàn nho rề. 

10Mơ khai bơt ală tap jơnhoa hơđang gơ sơndră di jơh dô nơm hìu. Kòp nơm ơdŭ 
gơs pram tal jơnhoa, mơ ală ơdŭ hơ̆ gơ tòmtơrbŏ bal mơ hìu duh khoai bơh ală 
chi nho rề. 

11Gen gơs jơnau Yàng Jehôwa dê đơs mơ Salômôn lah: 

12“Gơwèt hơ hìu duh khoai mơ mê bơt do, dilah mê lòt jat ală jơnau lơh nền Añ 
jê, lơh jat ală bơta boh lam Añ jê, prap gàr ală jơnau sồr lam Añ jê, mơ dòn bơr 
Añ jê, gen Añ rơp bơtào kơ̆ jơnau Añ neh ho mơ Dabit, bèp mê dê. 

13Mơ Añ rơp ơm digùl kòn sau Israel, Añ rơp ò tŭ lơi sang lòi làng bol Añ jê la 
Israel.” 

14Behơ̆ Salômôn bơt bơtào hìu duh khoai mơ neh lơh sir gơ. 

15Khai pơng ală dơrñang đah dơlam mơ mpàn nho rề, bơh mơnàng hìu duh 
khoai tus di rkàng, khai tìm gơ mơ mpàn đah dơlam, mơ khai tìm mơnàng hìu 
duh khoai mơ mpàn nho. 

16 Khai bơt bàr jơt tal đah ngkòi hìu mơ mpàn nho rề cang bơh mơnàng tus di 
rkàng, mơ khai bơt đah dơlam be dô nơm ơdŭ sàng goh ngan, la Tiah Sàng Goh 
Ngan. 

17Hơ̆ la hìu duh khoai, tiah digùl đah hơđap ơdŭ tòm dơlam tiah sàng goh ngan 
jòng poan jơt tal. 

18Đah dơlam hìu duh khoai pơng mơ mpàn nho rề, pac rùp plai lềng mơ bơkào 
gơlì. Jơh ală tiah neh pơng mơ mpàn nho rề, ò mpòl dô nơm lŭ lơi. 

19Khai rcang tòm dơlam Tiah Sàng Goh Ngan tiah lồi dut tòm hìu duh khoai nàng 
ơn Đài Bơta Ho Bal Yàng Jehôwa dê tềng hơ̆. 

20Đah dơlam Tiah Sàng Goh Ngan gơs bàr jơt tal jòng, bàr jơt tal ơnàng, mơ bàr 
jơt tal jơnhoa. Đah dơlam mơ kli mơ màh goh, mơ khai kung ƀềp màh cơnòng 
duh khoai mơ nho rề sơl. 

21Salômôn ƀềp đah dơlam hìu duh khoai mơ màh ngan, mơ khai dang che sreng 
màh di đap Tiah Sàng Goh Ngan la tiah neh ƀềp màh rau. 

22 Behơ̆, khai ƀềp màh jơh đah dơlam hìu duh khoai. Khai kung ƀềp màh cơnòng 
duh khoai ơm hơđap Tiah Sàng Goh Ngan. 

23 Di Tiah Sàng Goh Ngan, khai lơh bàr nơm ceruƀim mơ chi ôlibe, kòp nơm 
jơnhoa jơt tal. 

24Dô nơm pơnđar ceruƀim jòng pram tal, mơ pơnđar đah ne jòng pram tal; bơh 
cồng pơnđar đah do tus di cồng pơnđar đah ne la jơt tal. 

25Ceruƀim ne kung gơs jơt tal, bơh bàr nơm ceruƀim gơs rùp să mơ dờng jơnhoa 
ndròm bal. 

26Đah jơnhoa kòp nơm ceruƀim la jơt tal. 

27Khai ơn ală ceruƀim tòm dơlam ơdŭ lồi dut Tiah Sàng Goh Ngan dê; kòp nơm 
gơ pò song pơnđar gơ dê. Pơnđar ceruƀim đah do gơtup di dơrñang đah do, mơ 
pơnđar ceruƀim đah ne gơtup di dơrñang đah ne, mơ ală pơnđar bol gơ dê 
gơtòmtup bal digùl ơdŭ. 

28Khai ƀềp màh bàr nơm ceruƀim. 

29Hơđang ală dơrñang gùt dar hìu duh khoai, đah dơlam mơ đah bơdìh, khai sồr 
pac rùp ceruƀim, chi gòl mơ bơkào gơlì. 

30Khai kung ƀềp màh mơnàng ơdŭ dơlam mơ ơdŭ bơdìh dê. 

31Di tiah mut tòm Tiah Sàng Goh Ngan đah dơlam, khai lơh dô nơm mpồng gơs 
bàr pang mơ chi ôlibe; ròc mơ jrong đo mpồng gơs rùp pram mum. 

32Khai sồr pac hơđang bàr pang mpồng mơ chi ôlibe hơ̆ ală rùp ceruƀim, chi gòl 
mơ bơkào gơlì; gen kli mơ màh, kli màh hơđang rùp ceruƀim mơ rùp chi gòl. 

33Bơh mpồng hìu duh khoai, khai kung lơh jrong mơ chi ôlibe, gơs rùp poan 
mum, 

34mơ kung lơh bàr pang mpồng mơ chi nho rề; kòp pang gơs bàr pet rgơi lơ̆u 
wơl. 

35Salômôn sồr pac mpòl ală rùp ceruƀim, chi gòl mơ bơkào gơlì; gen kli màh 
hơđang ală phan pac sềr. 

36Khai bơt ơdŭ dờng digùl hìu đah dơlam mơ pe sèng lŭ neh pac, mơ dô sèng mơ 
chi nho rề. 

37Tòm nam dơ̆ poan, kơnhai Jip, cau neh bơt mơnàng hìu duh khoai Yàng Jehôwa 
dê. 

38Tus nam dơ̆ jơt dùl, di kơnhai Bulơ, hơ̆ la kơnhai phàm, bơta bơt hìu duh khoai 
neh sir tòm ală pơnah gơ dê, jat be rùp neh cih. Salômôn neh bơt sir hìu duh 
khoai tòm poh sơnam. 

I Ală Bơtau 7 

Bơt bơtào gơlang Salômôn dê 
1Salômôn bơt gơlang khai dê, mơ khai neh lơh sir tòm jơt pe sơnam. 

2Khai kung bơt gơlang brê Liban dê, jòng dô rhiang tal, ơnàng pram jơt tal, mơ 
jơnhoa pe jơt tal, ơn hơđang poan sèng jrong chi ƀal, gơs ală ròc mơ chi nho rề 
ơn hơđang ală jrong. 

3Rkàng hìu lơh mơ chi nho rề ơn hơđang poan jơt pram nơm ròc dra, jơt pram 
nơm ròc kòp ròt. 

4Gơs pe nơm mpồng dềt gơrơndap tòm pe sèng, ală mpồng dềt ơm tòm toh mat 
bal tòm pe sèng. 

5Jơh ală gùng mpồng mơ jrong mpồng poan đah ring bal, mat tòm toh mat tòm 
pe sèng. 

6Khai bơt ƀlàng jơng gùng gơs ală jrong, jòng pram jơt tal, mơ ơnàng pe jơt tal; 
gơs dô nơm mpồng dờng di đap, rkàng sơndră mơ ală jrong, mơ dô nơm rơng di 
đap gơ. 

7Salômôn kung bơt dô nơm ơdŭ dờng nàng ơn sơbàn, la tiah khai cahrña, mơ 
sơnđan la Ơdŭ Bơta Song Ring; mơ ngui mpàn chi nho rề lơh bơh mơnàng tus di 
rkàng. 

8 Gơlang Salômôn dê la tiah khai ơm đah ngkòi ơdŭ dờng, geh bơt bơtào ndròm 
bal behơ̆. Salômôn kung neh bơt dô nơm gơlang be do kòn ùr Pharaôn in la cau 
khai neh bau. 

9Ală gơlang do bơt mơ lŭ màng, phàt jat be bơta was sơnoa, òt reh, đah hơđap 
mơ đah ngkòi, bơh mơnàng jơl tus di ală jrong, bơh đah bơdìh tus hơ ƀlàng dờng 
kung behơ̆ sơl. 

10Mơnàng mơ lŭ màng mơ dờng, lŭ pơnai dờng, gơs pơnai gen jơt tal, pơnai ƀà 
phàm tal. 

11Hơđang ală mơnàng do, gam gơs ală lŭ màng phàt jat bơta was sơnoa mơ chi 
nho rề. 

12Ƀlàng dờng, poan đah gơs pe sèng lŭ pac mơ dô sèng ròc mơ chi nho rề, tòm 
toh be ƀlàng đah dơlam hìu duh khoai Yàng Jehôwa dê, mơ tòm toh be mpồng 
rơng hìu duh khoai. 

Bơka đah dơlam hìu duh khoai 
13Tŭ hơ̆, Bơtau Salômôn jà Hiram bơh Tirơ. 

14Khai la kòn klau dô nă cau ùr bơnrau bơh jơi bơtiàn Neptali, ai bèp la cau Tirơ, 
cau chài lơh kòng. Khai bềng bơta chài rgơi, àng loh, git wă tòm ală broă lơh 
kòng. Khai tus hơ bơtau Salômôn, mơ lơh ală broă khai dê. 

15Khai lơh bàr nơm jrong mơ kòng, chi sơnròp jơnhoa jơt phàm tal, mơ dô dang 
che jơt bàr tal war gùt dar jrong, jrong dơ̆ bàr kung behơ̆ sơl. 

16Khai tŏ bàr nơm bồ jrong mơ kòng, ơn gơ hơđang cồng jrong, jơnhoa bồ jrong 
do la pram tal, jơnhoa bồ jrong ne kung la pram tal. 

17Ală che tàñ be bơtơng mơ ală che bơkào crap wơl be che sreng dềt bơka bồ 
jrong ơn hơđang cồng jrong; gơs poh dang che bơkào bồ jrong do in, mơ poh 
dang che bơkào bồ jrong ne in. 

18Hiram kơt gùt dar mat bơtơng do bàr sèng plai lừu nàng bơka bồ jrong do in, 
mơ kung lơh behơ̆ bồ jrong ne in. 

19Ală bồ jrong ơm hơđang ală jrong tòm dơlam mpồng rơng, gen gơs bơkào gun 
ơm hơđang cồng, jơnhoa poan tal. 

20Ală bồ jrong ơm hơđang jrong mpòl hơđang să jrong ơm đah ne mat bơtơng: 
gơs bàr rhiang nơm plai lừu tòm ală sèng gùt dar bồ bàr nơm jrong. 

21Hiram bơtào ală chi jrong tòm tiah mpồng rơng hìu duh khoai. Khai bơtào chi 
jrong đah ma, mơ sơnđan la Jakin; mơ bơtào chi jrong đah kiau sơnđan gơ la 
Bôas. 

22Hơđang cồng jrong, mòn rùp bơkào gun. Broă lơh ală chi jrong gen neh sir la 
behơ̆. 

23Khai kung tŏ tơnau dềt ơn dà, rùp wil, jơnhoa pram tal; ơnàng gơs jơt tal, dô 
dang che was gùt dar gơ dê la pe jơt tal. 

24Gùt dar bơr tơnau gơs bàr sèng plai lềng, kư̆ jơt tal gen dô nai plai lềng, tŏ behơ̆ 
tòm tŭ lồi tơnau. 

25Tơnau ơn hơđang jơt bàr nơm kơnrồ, pe nơm wèt đah đang, pe nơm wèt đah 
đơm, pe nơm wèt đah mattơngai mut, pe nơm wèt hơ đah mattơngai lik. Ai ală 
tiang kơnrồ gen wèt đah dơlam, mìng mpòl bồ lơm. 

26Tơnau hơ̆ lơut dô nđàm, bơr tơnau tòm toh be bơr mơngàn mơ gơlơh be bơkào 
gun, gơ rgơi đo poan jơt poan rbô lit dà. 

27Khai kung lơh jơt nơm kơnă mơ kòng, kòp kơnă poan tal jòng, poan tal ơnàng, 
mơ pe tal jơnhoa. 

28Ală kơnă lơh be do: Gơs ală pang mơ kòng cau pơng jat dơwàng rnoas. 

29Hơđang ală pang kòng cau pơng tòm dơwàng rnoas do gơs rùp klìu triă, kơnrồ, 
mơ ceruƀim; đah đang mơ đah đơm dơwàng rnoas kung gơs rùp klìu triă, kơnrồ, 
mơ ceruƀim geh pac che bơkào. 

30Kòp kơndòl gơs poan nơm kong rơndeh mơ dơm kòng, mơ di poan mum gơs 
phan đo nàng ơn dô nơm cờu mơ ală che bơkào. 

31Digùl kòp kơnă hơđang bồ jrong gơs dô nơm bơr wil jrô dô tal, mơ ơnàng dô 
tal mơ gùl. Bơr do kung gơs rùp pac sềr. Ai ală pang mơ kòng do gen poan mum, 
ò di wil. 

32Poan nơm kong rơndeh gen ơm hơđơm ală pang mơ kòng; mơ ală dơm kong 
rơndeh gen tơmut tòm kơnă. Kòp kơnă jơnhoa dô tal mơ gùl. 

33Kong rơndeh lơh be kong rơndeh ơseh tòmlơh: jơh ală dơm, pìr, kam mơ klŏ 
kong rơndeh geh tŏ lơm. 

34Gơs poan nơm phan đo ơm di poan mum kơndòl mơ đềt bal mơ kơnă. 

35Bồ kơnă rùp wil mơ sơmplàñ, mơ jơnhoa nggùl tal; gơ kung gơs che ƀềp sơl. 

36Hơđang ală phan hơ̆, Hiram kung pac ală ceruƀim, klìu triă, chi gòl, mơ che 
bơkào gùt dar. 

37Khai jat rùp do mơ lơh jơt nơm kơndòl, tŏ dô bơta, dô rnoas, mơ dô rùp să bal. 

38 Khai kung lơh jơt nơm thùng dờng mơ kòng, kòp nơm ơn pơgap poan jơt 
thùng (dô thùng pơgap bàr jơt lit). Kòp nơm thùng dờng gơs poan tal mơ ơn 
hơđang kơndòl tòm jơt nơm kơndòl. 

39Khai rơndap kơndòl be do: Pram nơm ơm đah ma hìu duh khoai, mơ pram 
nơm ơm đah kiau. Ai tơnau dà, khai ơn đah ma hìu duh khoai, bơh đah đơm 
mattơngai lik. 

40Khai kung lơh glah chàng dờng, cơnhŏ, mơ cờu behơ̆, Hiram lơh sir ală broă 
Salômôn in tòm hìu duh khoai Yàng Jehôwa dê: 

41hơ̆ la bàr nơm jrong, bàr nơm bồ wil hơđang cồng jrong, bàr blah mat bơtơng 
gòm bồ jrong; 

42Poan rhiang nơm plai lừu dap bàr sèng hơđang mat bơtơng. 

43Jơt nơm kơrnòl mơ jơt nơm thùng dờng hơđang kơrnòl; 

44tơnau ơn dà, jơt bàr nơm kơnrồ đoa tơnau dà, 

45crah, cơnhŏ mơ cờu, ală phan ngui do mơ Hiram lơh Salômôn in mơ kòng tho 
goh tòm hìu Yàng Jehôwa dê. 

46Bơtau sồr tŏ ală phan hơ̆ tòm ƀlàng ring Jordan dê, di tiah ù kơnàng, digùl 
Sukôt mơ Jarthan. 

47Salômôn ò kơr dô nơm phan lơi tòm ală phan ngui hơ̆, tài bơh oă ngan; khai ò 
sơwì bơta kơnjơ̆ kòng dê. 

48 Salômôn kung lơh ală phan ngui tòm hìu Yàng Jehôwa in la: cơnòng duh khoai 
mơ màh, ơn piang lă pơdơng; 

49 jơng đèng mơ màh ngan ơn di đap Tiah Sàng Goh Ngan, pram nơm ơn đah ma 
mơ pram nơm ơn đah kiau, bal mơ bơkào đèng, prềng đèng, mơ dô nơm cơnhŏ 
sề mơ màh; 

50ală mơngàn, pềs, cờu, cơnhŏ, mơ prềng ơn bùh mơ màh ngan; ală kai mpồng, 
ƀà ngui ală mpồng hìu đah dơlam in, ƀà di Tiah Sàng Goh Ngan, ƀà ngui mpồng 
hìu duh khoai in, gen la màh ngan. 

51 Ală broă mơ Salômôn lơh hìu Yàng Jehôwa in, gen geh wil tơl la behơ̆. Salômôn 
sồr cèng ală phan mơ Dabit, bèp khai, neh ơn is sàng goh, hơ̆ la priă, màh, ală 
phan ngui, ơn tòm đam jàr hìu Yàng Jehôwa dê. 

I Ală Bơtau 8 

Pơjum ơn hìu duh khoai. Jơnau hòi dan Salômôn dê 
1 Gen Salômôn pơjum ală cau kwang kra Israel, jơh ală cau at bồ jơi bơtiàn, mơ 
ală cau at bồ hìu nhă tòm Israel tus mơ khai, nàng cèng Đài Bơta Ho Bal Yàng 
Jehôwa dê bơh ƀòn Dabit, hơ̆ la Siôn. 

2 Jơh ală làng bol tòm Israel tus pơjum mơ bơtau Salômôn tòm bơta pơjum sa, di 
kơnhai Ethanim, hơ̆ la kơnhai dơ̆ poh. 

3Mơ ală kwang kra Israel neh tus, ală cau gơnoar ơn phan duh khoai tùng Đài 
Bơta Ho Bal Yàng Jehôwa dê. 

4Behơ̆ bol khai cèng Đài Yàng Jehôwa dê, Sàl Tòm Mat, bal mơ jơh ală phan ngui 
sàng goh neh ơn tòm sàl ing; ală cau gơnoar ơn phan duh khoai mơ cau Lebi cèng 
ală phan hơ̆ tus. 

5Bơtau Salômôn mơ jơh mpồl jơnum Israel, la ală cau neh pơjum bal di đap khai, 
bal mơ khai di đap Đài, oă ngan phan ơn duh khoai, ală belàt, ală kơnrồ dam, tian 
gơs bol khai ò rgơi kòp. 

6Gen ală cau gơnoar ơn phan duh khoai cèng Đài Bơta Ho Bal Yàng Jehôwa dê 
tus di tiah gơ dê, tòm dơlam hìu duh khoai, tòm Tiah Sàng Goh Ngan, hơđơm ală 
pơnđar ceruƀim dê. 

7Bơh ală ceruƀim lì pơnđar gơ dê hơđang tiah ơn Đài, nàng ceruƀim jơm hơđang 
Đài mơ ală mơng tùng. 

8Ală mơng tùng jòng cau rgơi sền gŏ bồ mơng tùng bơh di Tiah Sàng Goh di đap 
Tiah Sàng Goh Ngan; mơya bol khai ò rgơi gŏ gơ bơh đah bơdìh; gam tềng hơ̆ tus 
ngai do. 

9 Tòm Đài mìng gơs bàr nơm mpàn lŭ mơ Môise neh ơn, di mơnơm Hôrep, tềng 
hơ̆ Yàng Jehôwa neh bơtào bơta ho bal mơ làng bol Israel, tòm tŭ bol khai lik bơh 
lơgar Ejiptơ. 

10 Tòm tŭ ală cau gơnoar ơn phan duh khoai lik bơh di Tiah Sàng Goh, gen gơs 
mhwal bềng lìu tòm hìu duh khoai Yàng Jehôwa dê, 

11tian gơs ală cau gơnoar ơn phan duh khoai ò rgơi ntào tềng hơ̆ nàng duh broă 
tài bơh mhwal; bơh bơta gơklŏ bềng lìu hìu duh khoai Yàng Jehôwa dê. 

12 Gen Salômôn đơs lah: “Yàng Jehôwa neh đơs lah: Kơnràñ ơm tòm tiah klam 
jơngo cik ngan. 

13Añ neh bơt dô nơm hìu duh khoai ryŭ ryơm Kơnràñ in, dô bă tiah Kơnràñ in 
ơm sùm sùm.” 

Jơnau đơs Salômôn dê 
14Gen bơtau sền gùt dar, mơ ai lơngai mpồl jơnum Israel in. Tòm tŭ jơh mpồl 
jơnum Israel ntào. 

15Khai đơs lah: “Pal jòng ro Jehôwa Yàng Tom Trồ Israel dê, bơh tê Kơnràñ neh 
lơh gơlik wil tơl ală bơta Kơnràñ ho mơ Dabit, bèp añ, mơ đơs lah: 

16 ‘Bơh ngai Añ neh cèng làng bol Israel Añ jê lik bơh lơgar Ejiptơ, Añ ò sac rwah 
ƀòn dờng lơi tòm ală jơi bơtiàn Israel nàng bơt tềng hơ̆ dô nơm hìu nàng sơnđan 
Añ in ơm tềng hơ̆; mơya Añ neh sac rwah Dabit nàng khai at bồ làng bol Israel 
Añ jê.’ 

17 Dabit, bèp añ, gơs nùs kòñ bơt bơtào dô nơm hìu duh khoai sơnđan Yàng 
Jehôwa in, la Yàng Tom Trồ Israel dê. 

18Mơya Yàng Jehôwa neh đơs mơ Dabit, bèp añ lah: ‘Mê neh lơh nền di ngan nàng 
bơt dô nơm hìu sơnđan Añ in; 

19 bulah behơ̆, mê rơp ò bơt hìu duh khoai hơ̆, mơya la kòn klau mê neh deh, rơp 
bơt hìu sơnđan Añ in.’ 

20Behơ̆, Yàng Jehôwa neh lơh tòm toh jơnau Kơnràñ đơs; bơh añ geh tơngguh 
tòm tiah Dabit, bèp añ, nggui hơđang sơbàn Israel, be Yàng Jehôwa neh ho, mơ 
añ neh bơt hìu duh khoai do sơnđan Yàng Jehôwa in, la Yàng Tom Trồ Israel dê. 

21Tềng hơ̆, añ neh rcang dô bă tiah Đài in; tòm Đài gơs bơta Ho Bal Yàng Jehôwa 
dê, hơ̆ la bơta ho bal mơ Kơnràñ neh bơtào mơ ồng pàng bol hi dê, tòm tŭ Kơnràñ 
neh cèng bol khai lik bơh lơgar Ejiptơ.” 

Jơnau hòi dan ơn Yàng in Salômôn dê 
22Tơnơ̆ mơ hơ̆, Salômôn ntào di đap cơnòng duh khoai Yàng Jehôwa dê, di đap 
mat jơh mpồl jơnum Israel, mơ pò tê khai dê hơđang trồ. 

23Khai đơs lah: “Ơ Jehôwa, Yàng Tom Trồ Israel dê! Ò gơs Yàng Tom Trồ lơi be 
Kơnràñ, bơh hơđang trồ jòng hala tòm ù hơđơm; Yàng prap gàr bơta ho bal mơ 
bơta kòñ gơboh kơ̆ dơn gơwèt mơ ală dĭ gơna Yàng, la ală cau lòt di đap Yàng dô 
bă jơh nùs, 

24bơta ho bal Yàng prap gàr dĭ gơna Yàng in, la Dabit, bèp añ, be jơnau Kơnràñ 
neh yal loh mơ khai; jơnau Yàng neh ho bơh di bơr Kơnràñ gen tê Yàng neh lơh 
wil tơl tòm ngai do. 

25 Gen tàng, Ơ Jehôwa, Yàng Tom Trồ Israel dê! Dan prap gàr ală jơnau Yàng neh 
ho mơ dĭ gơna Kơnràñ dê la Dabit, bèp añ jê lah: ‘Rơp ò siơ̆u cau pơrdòn mê, 
nggui di sơbàn Israel dê di đap Añ; dilah kòn sau mê kơrhia ală gùng dà bol khai 
dê, lòt di đap Añ, tòm toh be mê neh lòt di đap Añ.’ 

26Gen tàng, Ơ Yàng Tom Trồ Israel dê! Dan lơh kơ̆ nền jơnau Yàng neh ho mơ 
cau dĭ gơna Yàng dê la Dabit, bèp añ. 

27 Mơya ngan lah Yàng Tom Trồ ơm hơđang plai ù do sơl? Bulah hơđang trồ mơ 
ală tap trồ jơnhoa rlau jơh kung ò rgơi ơn Kơnràñ, tơ ài lah hìu dềt do mơ añ neh 
bơt! 

28Ơ Jehôwa Yàng Tom Trồ añ! Dan wèt sền di jơnau hòi dan mơ rac dan dĭ gơna 
Yàng dê, dan iat jơnau ñìm rac mơ rac dan dĭ gơna Yàng hòi dan mơ Yàng ngai 
do, 

29 mơ mat Yàng pò sùm mang mơ ngai wèt sền di hìu do, la tiah mơ Yàng neh đơs 
lah: ‘Sơnđan Añ rơp ơm tềng hơ̆,’ nàng iat jơnau hòi dan ală dĭ gơna Yàng dê wèt 
di tiah do. 

30Dan iat bơta hòi dan dĭ gơna Yàng dê mơ làng bol Israel Yàng dê, tòm tŭ bol 
khai hòi dan wèt hơ tiah do; Dan iat tĕ, bơh hơđang trồ la tiah ơm Kơnràñ dê; 
dan dòp jơnau mơ toh glài. 



635 

 

 
Sră Goh 

© 2018, United Bible Societies. 
  

 

 

31Dilah cau lơi tìs glài tòmdră mơ cau gơp ƀòn he, mơ cau lơi kup bol khai pal 
srat să, dilah khai tus srat să di đap cơnòng duh khoai Yàng dê, tòm hìu duh khoai 
do, 

32gen dan Yàng ơm đang trồ iat tĕ, lơh broă mơ cahrña dĭ gơna Yàng in mơ lơh 
nền glài cau iơh, mơ cèng ală bơta khai neh lơh tuh wơl hơđang bồ khai, mơ 
sơnđan la song ring cau song ring in, mơ ai phan ƀàn khai in jat bơta song ring 
khai dê. 

33Tòm tŭ làng bol Israel Yàng dê, tài bơh tìs glài mơ Yàng, kong cau sò tơm lơh 
gơprah; mơya bol khai rê wơl mơ Yàng, đal git sơnđan Yàng mơ hòi dan rac dan 
mơ Yàng tòm hìu do, 

34Gen dan Yàng ơm hơđang trồ, iat tĕ, toh glài làng bol Israel Yàng dê, mơ cèng 
bol khai rê wơl hơ ù tiah mơ Yàng neh ai ồng pàng bol khai in. 

35Dilah ală tap trồ gơkòl til kơ̆, ò gơs mìu, tài bơh bol khai neh tìs glài mơ Yàng, 
dilah bol khai wèt hơ tiah do mơ hòi dan, đal git sơnđan Yàng, pơrlac sang tồi 
glài he, tài bơh Yàng neh lơh glài bol khai, 

36gen dan Yàng ơm đang trồ iat tĕ, toh glài ală dĭ gơna Yàng, mơ làng bol Israel 
Kơnràñ in, tòm tŭ Yàng bơto bol khai in gùng niam hơ̆ la gùng bol khai pal lòt, 
mơ ai mìu hơđang ù tiah Yàng dê mơ Kơnràñ neh ai làng bol Kơnràñ in lơh gơs 
sre brê. 

37Dilah tòm lơgar gơlik gơs bơta jơgloh rung, pluh plàng, ro rañ, but bơsềt ồm 
lề, srah nting, srah, hala gơs cau sò tơm gòm gơrwàng ală tiah ơm bol khai dê, 
hala gơs bơta rung rài, kòp jê lơi; 

38Dilah gơs dô nă cau lơi hòi dan, hala jơh làng bol Israel Yàng dê, jơh tơl nă neh 
đal git bơta rung rài tòm nùs is bol khai dê, tian gơs bol khai pò tê wèt mơ hìu 
duh khoai do, mơ hòi dan, 

39gen dan Yàng hơđang trồ, la tiah Yàng ơm, iat tĕ, toh glài, lơh broă, mơ tơm 
wơl kòp nă jat be broă bol khai neh lơh, bơh ngan mìng dô nă Yàng lơm git loh 
nùs kòn mơnus dê, 

40nàng bol khai in duh rngòt di Yàng jơl jơh rài kis bol khai ơm hơđang ù mơ 
Yàng neh ai ồng pàng bol hi in. 

41Kung behơ̆ sơl, tòm tŭ gơs dô nă cau lơgar bơdìh, la cau ò gơrê bal mơ cau 
Israel Yàng dê, tus bơh lơgar ngài tài bơh sơnđan Yàng dê; 

42bơh rơp kơno bơh sơnđan dờng Yàng dê, bơh tê gơnoar pràn Yàng dê mơ 
tơwòr tê pò tơlik Yàng dê, tòm tŭ dô nă cau lơgar bơdìh tus mơ hòi dan wèt hơ 
hìu do, 

43gen dan Yàng hơđang trồ la tiah Yàng ơm, iat tĕ mơ lơh jat ală bơta cau nac 
crih rơp hòi dan mơ Yàng; nàng jơh ală làng bol tòm dunnia, đal git sơnđan Yàng, 

duh rngòt Yàng, tòm toh be làng bol Israel Kơnràñ dê, mơ nàng bol khai rgơi git 
hơ̆ la sơnđan Yàng geh hòi dan tòm hìu duh khoai do mơ añ neh bơt bơtào. 

44Dilah làng bol Yàng dê lik tòmlơh mơ cau sò tơm bol khai dê, bơh gùng lơi mơ 
Yàng neh sồr lòt, mơ bol khai hòi dan mơ Yàng Jehôwa wèt mat hơ ƀòn dờng mơ 
Yàng neh sac rwah, mơ bơh hìu duh khoai añ neh bơt sơnđan Kơnràñ in, 

45gen dan Yàng ơm hơđang trồ, iat tĕ ală jơnau hòi dan rac dan bol khai dê, mơ 
dong tò broă gơrềng tus di bol khai. 

46Dilah bol khai tìs glài tòmdră mơ Yàng — bơh ò gơs cau lơi ò tìs glài — mơ 
Yàng gơhào gơjrañ di bol khai mơ jào bol khai cau sò tơm in; tian gơs bol khai 
kong kup cèng tòm lơgar cau sò tơm, bulah ngài hala rềp, 

47dilah tòm lơgar mơ bol khai kong jàm, bol khai kơlôi sơnơng wơl, gơjrañ sang 
glài, mơ rac dan mơ Yàng lah: ‘Bol hi neh tìs glài, lơh bơta iơh bơsak, mơ lơh dô 
bă iơh rmơh;’ 

48mơ dilah bol khai jơh nùs jơh hwềng soàn git gơjrañ sang glài tòm lơgar cau 
sò tơm neh kup cèng nàng lơh gơs dĭ, hòi dan mơ Yàng, wèt mat hơ lơgar mơ 
Yàng neh ai ồng pàng bol khai in, bơh ƀòn dờng mơ Yàng neh sac rwah, mơ bơh 
hìu duh khoai mơ añ neh bơt sơnđan Yàng in, 

49gen dan Yàng hơđang trồ, la tiah Yàng ơm, dan iat jơnau hòi dan rac dan bol 
khai dê, mơ dong tò broă gơrềng tus di bol khai; 

50mơ dan toh glài làng bol Yàng in ală bơta neh lơh tìs mơ Kơnràñ; ală bơta tìs 
glài mơ bol khai neh tòmdră mơ Kơnràñ; dan ai bol khai in bơta nđàc di đap mat 
cau neh kup bol khai ơm dĭ, 

51bơh làng bol Israel ngan la làng bol Yàng dê, sre brê Yàng dê, mơ Yàng neh cèng 
tơlik bơh Ejiptơ, hơ̆ la klàs bơh bơnhă buh lòs. 

52Lòi mat Yàng pò wèt hơ bơta hòi dan dĭ gơna Yàng dê mơ bơta hòi dan làng 
bol Israel Kơnràñ dê, iat tĕ jơnau hòi rac bol khai dê, tŭ lơi bol khai hòi dan mơ 
Yàng. 

53Ơ Jehôwa Yàng Tom Trồ! Bơh Yàng neh cah is bol khai bơh digùl ală làng bol 
hơđang ù, lơh gơs sre brê Yàng dê, jat be jơnau Yàng neh ho mơ Môise, la dĭ gơna 
Yàng, tòm tŭ Yàng cèng ồng pàng bol hi lik bơh lơgar Ejiptơ.” 

54Tòm tŭ Salômôn neh dan mơ Yàng Jehôwa ală jơnau hòi dan rac dan do rau, 
gen khai ntào bơh di đap cơnòng duh khoai Yàng Jehôwa, hơ̆ la tiah khai neh cùn 
gơltang, mơ tê pò hơđang trồ. 

55Khai ntào ai jơnau đơs dờng mơ ai lơngai jơh mpồl jơnum Israel in mơ lah: 

56 “Pal jòng ro Yàng Jehôwa, la bơtau neh ai bơta rlô lơngap lơngai làng bol Israel 
Kơnràñ in, jat be ală jơnau Kơnràñ neh ho! Bơh ală jơnau niam mơ Kơnràñ neh 
ho mơ dĭ gơna Kơnràñ dê la Môise, ò gơs dô jơnau lơi ò gơlik di ngan ò. 

57Dan Jehôwa Yàng Tom Trồ bol hi ơm bal mơ bol hi, be Kơnràñ neh ơm bal mơ 
ồng pàng bol hi dê, bañ sang lòi bol hi; 

58dan Kơnràñ chồl nùs bol hi wèt mơ Kơnràñ, tồ bol hi lòt tòm ală gùng dà 
Kơnràñ dê, prap gàr ală bơta sồr lam, bơta boh lam, mơ gơnoar sồr Kơnràñ dê 
neh nting sồr ồng pàng bol hi dê. 

59Dan lòi ală jơnau añ jê mơ ală bơta añ hòi dan di đap Yàng Tom Trồ geh tus rềp 
mơ Jehôwa Yàng Tom Trồ bol he dê ngai mơ mang, mơ dong tò broă dĭ gơna 
Kơnràñ dê mơ làng bol Israel dê sơl, mơ ală bơta pal càng kòp ngai; 

60behơ̆ nàng ală làng bol lơgar dunnia dê git la Jehôwa la Yàng Tom Trồ, mơ ò 
gơs Yàng lơi ndai tai. 

61Gen tàng ơn tĕ să tòm bol mê wil tơl hơ Jehôwa Yàng Tom Trồ bol he, lòt tòm 
bơta boh lam mơ prap gàr bơta sồr lam Kơnràñ dê, be bol mê neh lơh ngai do.” 

Salômôn ơn phan pơdơng duh khoai 
62Gen bơtau mơ jơh ală cau Israel ơn ală phan ơn duh khoai di đap Yàng Jehôwa. 

63Salômôn neh ơn phan ơn pơdơng bơta ring lơngai Yàng Jehôwa in, bàr jơt bàr 
rbô nơm kơnrồ dam mơ dô rhiang bàr jơt rbô nơm belàt. Bơtau mơ jơh làng bol 
Israel pơjum ơn hìu duh khoai pa Yàng Jehôwa dê la behơ̆. 

64Tòm ngai hơ̆, bơtau ơn is tiah ƀlàng digùl di đap hìu duh khoai Yàng Jehôwa 
dê; tềng hơ̆ khai ơn ală phan ơn chu, phan ơn bơsàp, mơ dơngi bơh phan ơn bơta 
ring lơngai; tài bơh cơnòng duh khoai mơ kòng di đap hìu duh khoai Yàng 
Jehôwa dê la dềt ir, ò tơl tiah nàng ơn ală phan ơn chu, phan ơn mơ kòi mbo, mơ 
dơngi bơh phan ơn bơta ring lơngai. 

65Behơ̆, Salômôn neh bơtào bơta pơjum sa dờng tòm ngai hơ̆, bal mơ jơh mpồl 
jơnum dờng Israel, làng bol bơh Lebô Hamat jơl tus di croh Ejiptơ, di đap Jehôwa 
Yàng Tom Trồ bol he dê, tòm poh ngai. 

66Ngai dơ̆ phàm, bơtau ai làng bol in rê hìu; làng bol ai lơngai bơtau in, mơ rê 
wơl hơ sàl bol khai dê, hòn chò hừh nùs bơh ală bơta niam lơnhơn mơ Yàng 
Jehôwa neh lơh Dabit in, cau dĭ gơna Kơnràñ dê, mơ làng bol Israel Kơnràñ in. 

I Ală Bơtau 9 

Yàng Jehôwa tơlik mat mơ Salômôn tai 
(II Yal Yau 7:11-22) 

1Tòm tŭ Salômôn neh bơt sir hìu duh khoai Yàng Jehôwa dê, gơlang mơ jơh ală 
bơta khai kòñ bơt, 

2 Yàng Jehôwa tơlik mat dơ̆ bàr mơ Salômôn, be Kơnràñ neh tơlik mat mơ khai 
tòm Gabaôn. 

3Yàng Jehôwa đơs mơ khai lah: “Añ neh iat jơnau hòi dan rac dan mê dê di đap 
Añ; Añ neh ơn is sàng goh hìu duh khoai do mơ mê neh bơt, mơ ơn sơnđan Añ 
tềng hơ̆ sùm sùm; mat mơ nùs Añ jê rơp ơm tềng hơ̆ sùm sùm. 

4Ai mê, dilah mê rơp lòt di đap Añ, be Dabit, bèp mê neh lòt, ai nùs song ngan mơ 
song ring lơh jat jơh ală bơta Añ neh nting sồr mê, mơ prap gàr ală bơta boh lam 
mơ gơnoar sồr Añ jê, 

5 gen Añ rơp bơtào kơ̆ sơbàn bơtau mê dê hơđang Israel jơl sùm sùm, be Añ neh 
ho mơ Dabit, bèp mê lah: ‘Mê rơp ò siơ̆u dô nă cau pơrdòn hơđang sơbàn Israel.’ 

6Mơya dilah mê mơ kòn sau bol mê wơlke bơh Añ, ò prap gàr ală bơta sồr lam 
mơ bơta boh lam mơ Añ neh ơn di đap mê; mơya lòt duh broă ală yàng ndai mơ 
duh khoai bol gơ, 

7gen Añ rơp tă tơlik Israel bơh di ù tiah Añ neh ai bol khai in, mơ rơp tă tơlik 
bơh di đap mat Añ hìu mơ Añ neh ơn is sàng goh sơnđan Añ in, mơ Israel rơp 
gơlik gơs jơnau đơs pơnđik mơ bơta dơñŏ tơnhial digùl jơh ală làng bol. 

8 Hìu duh khoai do, rơp gơlik dô gơnru tơrlah tơrlơm, kòp nă lòt gan kung ai lơh 
krơi, sền òsơp mơ đơs lah: ‘Ñchi bơh tài Yàng Jehôwa neh lơh bơta be do gơwèt 
mơ lơgar do mơ hìu duh khoai do taih?’ 

9Gen bol khai rơp đơs lah: ‘Tài bơh bol khai neh sang lòi Jehôwa Yàng Tom Trồ 
bol khai dê, la bơtau neh cèng ồng pàng bol khai dê lik klàs bơh lơgar Ejiptơ; bol 
khai neh koar ală yàng ndai, duh khoai ală yàng hơ̆, mơ duh broă bol gơ; gen 
tàng, Yàng Jehôwa neh cèng bơta rung rài do hơđang bol khai.’” 

10Tŭ lồi dut bàr jơt sơnam, Salômôn bơt sir bàr nơm hìu, hơ̆ la hìu duh khoai 
Yàng Jehôwa dê mơ gơlang bơtau, 

11gen bơtau Salômôn pà gòi Hiram in bơtau Tirơ, bàr jơt nơm ƀòn dờng tòm 
Galile; bơh Hiram neh ai Salômôn in chi pơnàng, chi nho rề, mơ màh jat nùs khai 
kòñ. 

12Mơya tòm tŭ Hiram bơh Tirơ tus nàng sền ală ƀòn dờng mơ Salômôn neh ai 
khai in, ală ƀòn hơ̆ ò niam nùs khai, 

13khai đơs lah: “Ơ bi, ală ƀòn mơ bi ai añ in hơ̆ la mbe lơi taih?” Behơ̆ khai sơnđan 
ală ƀòn hơ̆ la Kabul (gơtha la sang gòi, ò kwơ dô êt lơi), gam sơnđan behơ̆ jơl tus 
di ngai do. 

14Mơya, Hiram neh pơyoa ai Salômôn in dô rhiang bàr jơt talơng màh. 

Ală broă ndai Salômôn dê 

15Do la bơta cih wơl ală cau lơh broă bòl glar mơ Salômôn neh kup nàng bơt 
bơtào hìu duh khoai Yàng Jehôwa mơ gơlang khai dê, Silô mơ dơrñang 
Jerusalem, Hajor, Megidô mơ Gejer. 

16(Pharaôn, bơtau Ejiptơ neh lòt tus tòmpìt Gejer, chu gơ, mơ tơnchơt ală cau 
Kanaan ơm tòm ƀòn dờng, mơ khai ai gơlơh phan pơnjat kòn ùr khai in, la bau 
ùr Salômôn.) 

17Behơ̆, Salômôn bơt wơl ƀòn Gejer, Bet Hôrôn đah hơđơm, 

18Baalat, mơ Tamar, tòm ƀlàng ngềt ngơt đah dơlam lơgar; 

19bơtau kung bơt ală đam jàr ƀòn dờng Salômôn dê, ală ƀòn dờng ơn rơndeh 
ơseh, ală ƀòn ling hào ơseh in, mơ jơh ală bơta Salômôn kòñ bơt bơtào tòm 
Jerusalem, tòm Liban mơ tòm jơh lơgar ơm hơđơm gơnoar khai dê. 

20Jơh ală cau gam wơl tòm làng bol Amôrit, cau Hetit, cau Pherijit, cau Hebit, mơ 
cau Jebusit, ò gơrê bal mơ cau Israel, 

21hơ̆ la ală kòn sau bol khai dê gam ơm wơl tòm lơgar mơ la ală cau mơ Israel ò 
rgơi tơnroh jơh, gen Salômôn kup dĭ lơh broă jơl tus di ngai do. 

22Mơya Salômôn ò kup làng bol Israel lơh dĭ; bol khai la ală cau ling, bol khai la 
cau kwang duh broă khai dê, cau kwang at bồ, cau kwang ling at bồ mpồl ling, 
kwang at bồ ală cau at rơndeh, mơ kwang at bồ cau ling hào ơseh khai dê. 

23Do la ală cau kwang dờng geh pồ bơtào nàng sền gàr ală broă Salômôn dê, ntum 
khà la pram rhiang pram jơt nă; la ală cau at bồ làng bol lơh broă tùng ơnòng. 

24Mơya kòn ùr Pharaôn neh guh bơh ƀòn dờng Dabit tus hơ gơlang mơ Salômôn 
neh bơt khai in; gen Salômôn bơt bơtào Milô. 

25 Pe dơ̆ tòm dô nam, Salômôn òs ơn phan ơn chu pơrguc mơ phan ơn bơta ring 
lơngai hơđang cơnòng duh khoai mơ khai neh bơt Yàng Jehôwa in, mơ chu kơlhô 
di đap Yàng Jehôwa. Behơ̆ khai neh bơt bơtào sir hìu duh khoai. 

Bơta kă bro Salômôn dê 
26Bơtau Salômôn kung rcang dô mpồl ơhò tòm Ejiôn Geber, rềp Elôt, di gah 
Dàlềng Pơrhê, tòm ù tiah Edôm dê. 

27Hiram sồr ală dĭ gơna khai dê, tus bal mơ mpồl ơhò hơ̆; la ală cau chài at ơhò 
tòm dàlềng, nàng ơm bal mơ ală dĭ gơna Salômôn dê. 

28Bol khai lòt tus hơ Ôphir mơ cèng bơh hơ̆ poan rhiang bàr jơt talơng màh jào 
bơtau Salômôn in. 

I Ală Bơtau 10 

Bơtau ùr lơgar Seba tus còp Salômôn 

1 Tòm tŭ bơtau ùr Seba kơno bơta tiơng pơnro Salômôn dê mơ (pơnro dòp geh 
bơh sơnđan Yàng Jehôwa dê), gen tus lòng Salômôn ală sèng lùp kalke. 

2Mò tus tòm Jerusalem bal mơ dô mpồl gal ngan cau duh broă, làkđa pơdiang 
sơnơm ƀô bơlhu, oă màh mơ lŭ màng. Tòm tŭ mò tus hơ Salômôn, mò đơs mơ 
bơtau jơh ală bơta gơs tòm nùs mò dê. 

3Salômôn ho wơl jơh ală sèng lùp mò dê, ò gơs bơta lơi kalke pồn ndơp bơtau in, 
mơ bơtau ò rgơi yal tơlik jơnau gơtha mò in. 

4Tòm tŭ bơtau ùr Seba sền gŏ ală bơta jak chài Salômôn dê, gơlang bơtau neh 
bơt, 

5Ală phan sa bơkah di cơnòng sa bơtau dê, ală tiah nggui ală cau kwang bơtau 
dê, hìu ơm ală dĭ gơna, bơta rơndap broă ală cau duh broă bơtau dê, ală phan 
soh bol khai dê, ală cau kwang yò tơrnòm, mơ ală phan ơn chu mơ bơtau ơn 
pơdơng tòm hìu duh khoai Yàng Jehôwa dê, gen mò gơ dô jơh hwềng nùs. 

6Behơ̆ mò đơs mơ cau bơtau lah: “Jơnau yal wơl la song ngan mơ añ neh kơno 
tòm lơgar añ jê, bơh bơta bơt bơtào mơ bơta jak chài bơtau dê, 

7mơya añ ò dòn ală jơnau yal hơ̆ jơl tus di tŭ añ neh tus mơ sền gŏ gơ mơ mat 
tòm añ jê; ò tus di nggùl ală bơta cau neh yal añ in! Bơta jak chài mơ bơta pas 
gơs bơtau dê oă rlau ngan mơ jơnau yal añ neh kơno. 

8Lơngai ngan ală bau ùr bơtau dê! Lơngai ngan ală dĭ gơna bơtau dê, la ală cau 
gơs mat sùm di đap bơtau, mơ iat bơta jak chài bơtau dê! 

9Pal jòng ro Jehôwa Yàng Tom Trồ bơtau dê, bơh Kơnràñ niam nùs bơtào bơtau 
hơđang sơbàn Israel dê! Tài bơh Yàng Jehôwa kòñ gơboh Israel sùm sùm, gen 
Kơnràñ neh bơtào bơtau lơh gơs bơtau at bồ jat bơta song ngan mơ song ring.” 

10Bơtau ùr ơn bơtau in dô rhiang bàr jơt talơng màh mơ oă ngan sơnơm ƀô 
bơlhu bal mơ lŭ màng. Òhềt tŭ lơi gơs cau cèng sơnơm ƀô bơlhu tus gơs khà 
dờng ngan ndròm be bơtau ùr lơgar Seba neh ai bơtau Salômôn in. 

11Rlau mơ hơ̆ tai, mpồl ơhò Hiram dê, pơdiang màh bơh Ôphir, kung pơdiang chi 
pơnàng bò oă ngan, mơ lŭ màng. 

12Bơtau ngui chi pơnàng bò do lơh gơs rơng hìu duh khoai Yàng Jehôwa mơ 
gơlang bơtau dê, bal mơ ală kơñi pĕ mơ kơñi liă cau đơs chò in. Bơh ò gơs cau 
lơi cèng chi pơnàng bò kàr hơ̆, ò gơs cau gŏ wơl jơl tus ngai do. 

13Bơtau Salômôn ai bơtau ùr Seba in ală bơta khai kòñ mơ dan, bal mơ ală phan 
mơ bơtau Salômôn neh ai mò in, jat bơta chò nùs kòñ ai bơtau dê. Gen mò rê wơl 
hơ lơgar khai dê bal mơ ală cau duh broă mò dê. 

Bơta pas gơs Salômôn dê 

14Màh mơ bơtau Salômôn dòp geh kòp sơnam kơr tus prau rhiang prau jơt prau 
talơng, 

15Di gah hơ̆, la ală màh bơh ală cau kă bro mơ bơh ală cau lòt pơrgơl phan mơna, 
mơ màh bơh jơh ală cau bơtau Arabi, mơ ală cau kwang đơng lơgar dê. 

16Bơtau Salômôn lơh bàr rhiang nơm khèl dờng mơ màh klơn, prau rhiang 
sieklơ màh klơn tòm kòp nơm khèl dờng; 

17mơ bơtau kung lơh pe rhiang nơm khèl dềt, mơ màh klơn, kư̆ kòp nơm ngui 
pe min màh. Bơtau ơn ală khèl hơ̆ tòm gơlang brê Liban. 

18Bơtau kung lơh dô nơm sơbàn dờng mơ bla, kli màh ngan. 

19Sơbàn do gơs prau kơnă; bồ sơbàn wil đah ngkòi; kòp đah sơbàn la tiah ơn tê, 
mơ gơs bàr nơm klìu triă ntào di gah tiah ơn tê. 

20Kung gơs jơt bàr nơm klìu triă ntào, dùl nơm tòm kòp tiah lồi kơnă tòm prau 
nơm kơnă, ò gơs lơgar lơi lơh sơbàn tòm toh behơ̆. 

21Jơh ală coàn ñô Salômôn dê geh lơh mơ màh, mơ ală phan ngui tòm gơlang brê 
Liban gen kung lơh mơ màh ngan. Ò gơs phan lơi la priă: tòm rài bơtau Salômôn, 
cau ò kòp priă la màng. 

22Bơh mpồl ơhò Tarsi bơtau dê kòp pe sơnam dô dơ̆ tiă dàlềng bal mơ mpồl ơhò 
Hiram dê, cèng brê màh, priă, bla rwas, dồ, mơ brà. 

23Behơ̆, bơtau Salômôn lin rlau mơ ală cau bơtau tòm lơgar dunnia bơh bơta pas 
gơs mơ bơta jak chài. 

24Jơh cau tòm dunnia kòñ jòi sền muh mat Salômôn nàng iat bơta jak chài mơ 
Yàng Tom Trồ neh ơn tòm nùs khai. 

25Kòp nă tòm bol khai cèng dô nơm phan pà, jat nùs cèng tus cờu mơ priă mơ 
màh, ồi ào, phan tòmlơh, sơnơm ƀô, ơseh, mơ alàng ơseh oă ngan kòp nam. 

26 Salômôn kung pơjum tơrgòm ală rơndeh mơ ơseh; gơs dô rbô poan rhiang 
nơm rơndeh mơ jơt bàr rbô nơm ơseh, ală phan hơ̆ bơtau ơn tòm ală ƀòn dờng 
ơn rơndeh, mơ tòm Jerusalem, bal mơ bơtau. 

27 Tòm Jerusalem bơtau lơh priă sền be lŭ, mơ chi pơnàng oă be chi sơr hòn tòm 
tiah ƀlàng ring. 

28 Bơtau Salômôn blơi ơseh bơh Ejiptơ mơ Kue; Ală cau kă bro bơtau dê lòt blơi 
gơ mơ khà priă. 

29Dô nơm rơndeh blơi tòm lơgar Ejiptơ mơ lam rê hơ Jerusalem, la prau rhiang 
sieklơ priă, mơ kòp nơm ơseh la dô rhiang pram jơt sieklơ. Behơ̆ bơh ală cau kă 
bro bơtau dê, bol khai neh blơi phan mơna bơh di jơh ală bơtau Hetit mơ ală 
bơtau Siri. 

I Ală Bơtau 11 

Bơta tìs Salômôn dê 
1 Bơtau Salômôn kòñ gơboh oă cau ùr làng bol bơdìh bal mơ kòn ùr Pharaôn dê: 
Cau ùr Môap, Ammôn, Edôm, Sidôn, mơ Hetit. 

2 Bơh ală làng bol mơ Yàng Jehôwa neh đơs mơ cau Israel lah: “Bol mê mơ bañ 
lap klau tòmbau ùr mơ bol khai; bol khai kung ò bau mơ bol mê sơl; bơh bol khai 
rơp tơnwèt nùs bol mê jat ală yàng bol khai dê.” Mơya Salômôn kư̆ mềr gơboh 
ală cau ùr hơ̆. 

3Khai gơs poh rhiang nă bau ùr, mơ pe rhiang bau cồng; ală bau ùr hơ̆ pơrlac nùs 
khai lòt tìs gùng. 

4Bơh tòm tŭ Salômôn neh kra, ală bau ùr lơh nùs khai wèt hơ ală yàng ndai; Mơ 
nùs khai ò song mơ Jehôwa Yàng Tom Trồ khai dê, be nùs Dabit bèp khai. 

5Bơh Salômôn duh khoai Astarte, yàng ùr cau Sidôn dê, mơ yàng Milkom, la yàng 
ngkòr ngkàc cau Ammôn dê. 

6Behơ̆, Salômôn lơh bơta iơh di đap Yàng Jehôwa, ò wil tơl lòt jat Yàng Jehôwa, 
be Dabit bèp khai neh lơh. 

7Gen Salômôn bơt bơtào dô bă tiah jơnhoa Kemôs in la yàng ngkòr ngkàc cau 
Môap dê; mơ bơt yàng Molok la yàng ngkòr ngkàc cau Ammôn dê, hơđang 
mơnơm đah mattơngai lik Jerusalem dê. 

8Bơtau lơh behơ̆ mơ jơh ală bau ùr làng bol bơdìh khai in, bol khai chu kơlhô mơ 
ơn phan ơn ală yàng bol khai in. 

9Gen Yàng Jehôwa gơhào gơjrañ di Salômôn, tài bơh nùs khai wèt sang Jehôwa 
Yàng Tom Trồ Israel dê, la Bơtau neh tơlik mat mơ khai bàr dơ̆, 

10mơ nting sồr khai lah bañ lòt jat ală yàng ndai; mơya khai ò ơn nùs di gơnoar 
sồr Yàng Jehôwa dê. 

11Gen tàng Yàng Jehôwa đơs mơ Salômôn lah: “Bơh tŭ mê neh lơh bơta do, ò 
prap gàr bơta ho bal mơ bơta sồr lam mơ Añ neh sồr mê, ngan Añ rơp crè lơgar 
bơh di mê, mơ ai gơ cau dĭ gơna mê in. 

12Mơya tài bơh Dabit, bèp mê, Añ rơp ò lơh bơta hơ̆ tòm rài mê. Añ rơp crè lơgar 
bơh di tê kòn klau mê. 

13Mơya Añ rơp ò tă jơh lơgar; Añ rơp ai dô jơi bơtiàn kòn klau mê in, tài bơh 
Dabit cau dĭ gơna Añ mơ tài bơh Jerusalem mơ Añ neh sac rwah.” 

Cau sò tơm Salômôn dê 
14Gen Yàng Jehôwa tơngguh dô nă cau sò tơm tòmdră mơ Salômôn la Hadat cau 
Edôm, khai la cau bơh hìu nhă cau bơtau tòm Edôm. 

15Tài bơh tòm tŭ Dabit lòt tòmlơh mơ cau Edôm, mơ Jôap kwang at bồ mpồl ling, 
lòt tơp ală cau chơt, khai neh tơnchơt jơh ală cau klau tòm Edôm. 

16(Bơh Jôap mơ jơh Israel ơm wơl tềng hơ̆ prau kơnhai, jơl tus di tŭ khai tơnchơt 
jơh ală cau klau tòm Edôm.) 

17Mơya Hadat neh ntoat dô hơ lơgar Ejiptơ bal mơ dô êt cau Edôm, la dĭ gơna 
bèp khai dê; tŭ hơ̆ Hadat gam kơnòm să. 

18Bol khai lik bơh Midian lòt tus hơ Pharan; bol khai kup cau bơh Pharan lòt bal 
mơ bol khai tus hơ Ejiptơ, tus hơ Pharaôn, bơtau Ejiptơ. Bơtau ai hìu Hadat in 
ơm, phan sa mơ ù tiah. 

19Hadat geh bơta nđàc dờng di đap Pharaôn; gen bơtau ai khai in bau mơ oh ùr 
Tahpenes bau ùr Pharaôn dê. 

20Oh ùr Tahpenes tơnggơs Hadat in dô nă kòn klau sơnđan la Genubat; Tahpenes 
ròng siam khai tòm gơlang bơtau Pharaôn. Behơ̆, Genubat ơm tòm gơlang 
Pharaôn, digùl ală kòn klau bơtau dê. 

21Tòm tŭ Hadat ơm tòm Ejiptơ kơno lah Dabit neh chơt rê mơ ồng pàng khai dê 
rau, mơ Jôap kwang dờng at bồ ling, neh chơt sơl, gen khai đơs mơ Pharaôn lah: 
“Dan ai añ in rê wơl hơ lơgar añ.” 

22Pharaôn đơs mơ khai lah: “Ñchi phan mê siơ̆u mê ơm mơ añ, mơ tŭ do mê kòñ 
jòi nàng rê hơ lơgar tòm mê behơ̆ taih?” Khai ho lah: “Ò di, lòi tĕ añ in lòt.” 

23Yàng Tom Trồ kung tơngguh dô nă cau sò tơm ndai, la Resôn, kòn klau Eliyada, 
la cau neh dô bơh cau tòm khai la bơtau Hadadejer, tòm Jôba. 

24Gen khai pơjum gùt dar khai ală cau jat khai mơ at bồ dô mpồl cau phà kơñau; 
tơnơ̆ mơ tŭ Dabit neh tơnchơt bol khai, gen khai lòt tus hơ Damas, ơm wơl tềng 
hơ̆, mơ khai geh bơtào lơh gơs bơtau tòm Damas. 

25Resôn la cau sò tơm Israel dê jơl jơh rài kis Salômôn, lơh gơprah kung be Hadat 
neh lơh; khai at bồ lơgar Aram, mơ sòdră di Israel. 

26Jerôbôam, kòn klau Nebat, cau Epraim ơm tòm Jereda, la dĭ gơna Salômôn dê, 
kung sòdră di khai sơl. Mè khai la ùr bơnrau, sơnđan la Jeruha. 

27Do la kai mơ khai sòdră mơ bơtau: Salômôn bơt bơtào Milô, rcang bồr mơ lềt 
wơl ală tiah neh bơcah bluh dơrñang ƀòn dờng Dabit dê, la bèp khai. 

28Mơ tai, Jerôbôam la dô nă cau chài rgơi; mơ tòm tŭ Salômôn gŏ cau pơnu hơ̆ 
tơryang tơryồng ngan, gen ai khai in lơh gơs cau at bồ cau lơh broă bòl glar hìu 
Jôsep dê. 

29Tŭ hơ̆, Jerôbôam lik bơh Jerusalem, cau gơnoar hwơr Ahijah bơh Silô tìp khai 
tòm gùng. Ahijah soh dô blah ào jrùh pa; gơs mìng bàr nă ơm tòm ƀlàng sre lơm. 

30Gen Ahijah at di ào pa khai soh tòm să mơ crè gơs jơt bàr pet. 

31Gen khai đơs mơ Jerôbôam lah: “Ai tĕ jơt pet mê in, bơh Jehôwa Yàng Tom Trồ 
Israel dê neh đơs be do: ‘Sền, Añ rơp tă lơgar bơh tê Salômôn mơ jào mê in jơt 
jơi bơtiàn. 

32Dùl jơi bơtiàn rơp gam wơl mơ khai; tài bơh Dabit dĭ gơna Añ, mơ tài bơh 
Jerusalem, la ƀòn dờng Añ neh sac rwah bơh di ală jơi bơtiàn Israel dê. 

33Bơta do la tài bơh khai neh sang lòi Añ, lòt duh khoai Astarte yàng ùr Sidôn dê, 
Kemôs yàng lơgar Môap dê, mơ Milkôm yàng làng bol Ammôn dê. Khai ò lòt tòm 
ală gùng dà Añ jê, ò lơh ală bơta song ngan di đap Añ, mơ kung ò prap gàr bơta 
sồr lam mơ bơta boh lam Añ jê, be Dabit bèp khai neh lơh. 

34Bulah behơ̆, Añ rơp ò tă jơh lơgar bơh di khai, mơya bơtào khai lơh gơs bơtau 
at bồ jơl jơh rài kis khai dê; tài bơh Dabit cau dĭ gơna Añ neh sac mơ la cau neh 
prap gàr bơta boh lam mơ bơta sồr lam Añ jê. 

35Mơ Añ rơp tă lơgar bơh di tê kòn klau khai, mơ jào mê in jơt jơi bơtiàn. 

36Mơ Añ rơp lòi wơl kòn klau khai in dô jơi bơtiàn, behơ̆ dĭ gơna Añ la Dabit rgơi 
gam gơs sùm dô nơm ồs đèng di đap Añ tòm Jerusalem, la ƀòn dờng Añ neh sac 
rwah nàng ơn sơnđan Añ jê tềng hơ̆. 

37Añ rơp sac mê mơ mê rơp at bồ hơđang jơh jat nùs kòñ mê, mơ mê rơp lơh gơs 
bơtau hơđang Israel. 

38Dilah mê iat jơh ală gơnoar Añ sồr mê, lòt tòm ală gùng dà Añ, lơh bơta niam 
di đap Añ, bơh mê prap gàr bơta boh lam mơ bơta sồr lam Añ jê, be Dabit dĭ gơna 
Añ neh lơh, gen Añ rơp ơm mơ mê, mơ añ rơp bơt bơtào mê in dô nơm hìu kơ̆ 
cê, be Añ neh bơtào Dabit in, mơ Añ rơp ai Israel mê in. 

39Tài bơh bơta do, Añ rơp lơh glài tơmàl jơi bơtiàn Dabit, mơya ò di sùm sùm.’” 

40Gen tàng Salômôn jòi bơta tơnchơt Jerôbôam; mơya Jerôbôam sơrbac sơrbang 
dô hơ Ejiptơ; tus mơ Sisak bơtau Ejiptơ; khai ơm tòm Ejiptơ jơl tus di tŭ Salômôn 
chơt. 

Salômôn sang rài 
(II Yal Yau 9:29-31) 

41Ai ală bơta ndai bơh Salômôn, ală broă khai neh lơh, bơta jak chài khai dê, jơh 
ală neh cih tòm sră broă lơh Salômôn dê. 

42Tŭ Salômôn at bồ tòm Jerusalem hơđang jơh Israel la poan jơt sơnam. 

43Gen Salômôn chơt rê mơ ồng pàng khai dê, mơ geh tơp tòm ƀòn dờng Dabit 
bèp khai dê. Rôbôam kòn klau khai pơrdòn khai. 

I Ală Bơtau 12 

Jơt jơi bơtiàn cah is: Ală cau bơtau Juda mơ ală bơtau Israel 
(12:1 – 22:54) 

Ală jơi bơtiàn Đah Đang cah bơh hìu Dabit 
1Rôbôam lòt hơ Sicem; bơh jơh Israel neh tus tòm Sicem nàng bơtào khai lơh 
bơtau. 

2Tòm tŭ Jerôbôam, kòn klau Nebat kơno bơta hơ̆, (bơh khai gam ơm tòm Ejiptơ, 
tiah khai neh dô bơh bơtau Salômôn). Gen Jerôbôam rê wơl bơh Ejiptơ. 

3Mơ bol khai sồr cau lòt hòi khai; Jerôbôam bal mơ jơh mpồl jơnum Israel lòt tus 
đơs mơ Rôbôam lah: 

4“Bèp bơtau dê neh lơh yô bol hi in kơnjơ̆ ngan; gen tàng tŭ do dan bơtau lơh 
nggòc bơta duh broă bòl glar mơ yô kơnjơ̆ bèp bơtau neh ơn hơđang bol hi, gen 
bol hi rơp duh broă bơtau.” 

5Khai đơs mơ bol hơ̆ lah: “Rê hìu tĕ, tòm pe ngai tai rê wơl mơ añ.” Gen làng bol 
rê hìu. 

6Gen bơtau Rôbôam bơyai mơ ală cau kra neh duh broă Salômôn, bèp khai, tòm 
tŭ khai gam kis, mơ lah: “Mbe bol mê bơto sơnio añ in pal ho wơl làng bol do in 
taih?” 

7Bol khai ho wơl lah: “Dilah ngai do bơtau lơh be cau dong broă làng bol do, mơ 
duh broă bol khai, đơs jơnau niam tòm tŭ bơtau ho bol khai, gen bol khai rơp 
gơs dĭ gơna bơtau sùm sùm.” 

8Mơya Rôbôam ò bài iat ală jơnau cri bơyai cau kwang kra dê; mơya bơyai bal 
mơ ală cau pơnu dờng dô rơh bal mơ khai, mơ tŭ do duh broă di đap khai, 

9khai đơs mơ bol hơ̆ lah: “Bol mê bơyai mbe lơi nàng bol he ho wơl làng bol do, 
bol khai neh đơs mơ añ lah: ‘Lơh nggòc tĕ yô mơ bèp bơtau dê neh ơn hơđang 
bol hi’?” 

10Ală cau kơnòm să dờng dô rơh bal mơ khai ho lah: “Bơtau pal đơs be do mơ 
làng bol do neh đơs mơ bơtau lah: ‘Bèp bơtau dê lơh yô bol hi kơnjơ̆; bơtau pal 
lơh gơ in nggòc wơl;’ bơtau pal ho wơl bol khai be do: ‘Kòn tê put añ gam dờng 
rlau mơ but bèp añ jê. 

11Behơ̆, bèp añ neh ơn dô nơm yô kơnjơ̆ bol mê in, añ rơp lơh yô bol mê kơnjơ̆ 
rlau tai; bèp añ lơh glài bol mê mơ mơng che gơltau, añ rơp lơh glài bol mê mơ 
diang.’” 

12Behơ̆, Jerôbôam mơ jơh làng bol lòt tus hơ Rôbôam tòm ngai dơ̆ pe, be bơtau 
neh sồr lah: “Rê wơl tĕ mơ añ tòm pe ngai tai.” 

13Bơtau ho wơl jơnau làng bol dô bă kràñ cê, ò bài iat jơnau bơyai ală cau kwang 
kra dê, 

14mơ đơs mơ bol khai jat jơnau cri bơyai ală cau kơnòm să dê, mơ ho wơl lah: 
“Bèp añ neh lơh yô bol mê dê kơnjơ̆; añ rơp lơh yô bol mê dê kơnjơ̆ rlau tai. Bèp 
añ neh lơh glài bol mê mơ mơng che gơltau, añ rơp lơh glài bol mê mơ diang.” 

15Behơ̆, bơtau ò bài iat jơnau làng bol, bơh bơta hơ̆ tus bơh Yàng Jehôwa, nàng 
lơh tòm toh jơnau Kơnràñ neh kơnòm di Ahijah tòm Silô neh yal Jerôbôam in, 
kòn Klau Nebat dê. 

16 Tòm tŭ jơh Israel gŏ bơtau ò bài iat jơnau bol khai, gen làng bol đơs mơ bơtau 
lah: “Bol he gơs pơnah lơi mơ Dabit? Bol he ò gơs sre brê lơi bal mơ kòn klau 
Jese. Ơ Israel! Rê wơl tĕ hơ sàl he dê. Ơ Dabit! Bơh do mê pal kơrhia hìu mê dê.” 
Behơ̆ Israel rê wơl hơ ală sàl bol khai dê. 

17Mơya Rôbôam at bồ hơđang ală cau Israel ơm tòm ală ƀòn Juda dê. 

18Tòm tŭ Rôbôam sồr Adôram la cau sền gàr ală cau lơh broă tus mơ bol khai; 
jơh Israel cơm lŭ tơnchơt khai. Bơtau Rôbôam sơrbac sơrbang hào rơndeh, dô 
rê hơ Jerusalem. 

19Behơ̆, Israel tòmdră mơ hìu Dabit jơl tus di ngai do. 

Bơta at bồ sơnròp: Jerôbôam at bồ hơđang Israel 
20Tòm tŭ cau Israel kơno lah Jerôbôam neh rê wơl, gen sồr cau lòt jà khai tus mơ 
mpồl jơnum, mơ bơtào khai lơh gơs bơtau hơđang jơh Israel. Ò gơs cau lơi jat 
hìu Dabit tềng hơ̆, mìng jơi bơtiàn Juda lơm. 

21Tòm tŭ Rôbôam tus hơ Jerusalem, khai pơjum jơh ală hìu Juda mơ jơi bơtiàn 
Benjamin, la dô rhiang phàm jơt rbô nă cau ling jak tòmlơh geh sac rwah, tòmdră 
mơ hìu Israel nàng ai wơl lơgar rê mơ Rôbôam, kòn klau Salômôn. 

22Mơya jơnau Yàng Tom Trồ tus mơ Semaya, cau Yàng Tom Trồ dê lah: 

23“Đơs tĕ mơ Rôbôam kòn klau Salômôn, bơtau Juda, bal mơ jơh ală hìu Juda, 
Benjamin, mơ làng bol gam wơl lah: 

24Yàng Jehôwa đơs be do: ‘Bol mê bañ guh tòmdră mơ oh mi he, la cau Israel. Lòi 
kòp nă rê hìu, bơh bơta do tus bơh Añ.’” Bol khai iat jơnau Yàng Jehôwa mơ rê 
hìu wơl jat jơnau sồr Yàng Jehôwa dê. 

Rùp kòn kơnrồ Jerôbôam dê 
25Gen Jerôbôam bơt bơtào Sicem hơđang tiah kơh mơnơm Epraim, mơ ơm tơn 
tềng hơ̆. Khai lik lòt bơh hơ̆ mơ bơt bơtào Phenuel. 

26Tŭ hơ̆, Jerôbôam đơs is tòm nùs lah: “Digơlan tŭ do lơgar rơp rê wơl mơ hìu 
Dabit. 

27Dilah làng bol do gam guh nàng ơn phan pơdơng tòm hìu duh khoai Yàng 
Jehôwa dê tòm Jerusalem, gen nùs làng bol do rơp rê wơl mơ cau tòm bol khai 

dê, la Rôbôam bơtau Juda; bol khai rơp tơnchơt añ mơ rê wơl mơ Rôbôam, bơtau 
Juda.” 

28 Behơ̆, bơtau bơyai lơh bàr nơm rùp kòn kơnrồ mơ màh, khai đơs mơ làng bol 
lah: “Bol mê guh hơ Jerusalem ngài ngan! Do la ală yàng bol mê, neh cèng bol mê 
lik bơh lơgar Ejiptơ.” 

29Khai bơtào dô nơm tòm Betel, mơ dô nơm tòm Dan. 

30Bơta do neh gơlik gơs dô bơta tồi glài, bơh làng bol lòt duh khoai di đap kòn 
kơnrồ tòm Betel mơ lòt tus di đap dô nơm ngài rlau tòm Dan. 

31Khai kung bơt hìu hơđang ală tiah jơnhoa, sac rwah cau gơnoar ơn phan duh 
khoai bơh digùl làng bol, bol khai ò di la jơi bơtiàn Lebi. 

32 Khai kung bơtào dô bơta pơjum sa tòm ngai jơt pram kơnhai phàm, be ngai 
wèr cau òs pơjum tòm lơgar Juda, mơ khai ơn ală phan ơn pơdơng hơđang 
cơnòng duh khoai. Khai kung lơh behơ̆ tòm Betel, ơn phan ơn duh khoai bàr nơm 
kơnrồ kòn mơ khai neh lơh gơs; khai kung lòi tòm Betel ală cau ơn phan duh 
khoai ală tiah jơnhoa mơ khai neh bơt. 

33Khai guh hơ cơnòng duh khoai mơ khai neh bơt tòm Betel tòm ngai jơt pram 
kơnhai phàm, hơ̆ la kơnhai khai bơtào is, khai bơtào dô bơta pơjum sa làng bol 
Israel in, mơ khai guh hơ cơnòng duh khoai nàng chu kơlhô. 

I Ală Bơtau 13 

Dô nă cau Yàng Tom Trồ dê bơh Juda 
1Tòm tŭ Jerôbôam ntào rềp di cơnòng duh khoai, nàng chu kơlhô, gơs dô nă cau 
Yàng Tom Trồ dê bơh Juda, jat jơnau Yàng Jehôwa lòt tus hơ Betel, 

2 mơ yal tơnggit tòmdră mơ cơnòng duh khoai jat jơnau Yàng Jehôwa dê, mơ đơs 
lah: “Ơ cơnòng duh khoai, cơnòng duh khoai! Yàng Jehôwa đơs be do: ‘Dô nă kòn 
klau rơp deh hìu Dabit in, sơnđan la Jôsia, mơ khai rơp ơn pơdơng ală cau 
gơnoar ơn duh khoai ală tiah jơnhoa dê hơđang mê, la cau chu kơlhô hơđang mê, 
mơ cau rơp chu ntìng cau chơt dê hơđang mê.’” 

3Kung tòm ngai hơ̆, khai ai dô nơm tềl krơi, mơ đơs lah: “Do la tềl krơi mơ Yàng 
Jehôwa neh đơs: Cơnòng duh khoai rơp tơrlơm, bùh hơđang cơnòng duh khoai 
rơp gơtuh tòm tiah.” 

4Tòm tŭ bơtau kơno jơnau driau tòmdră mơ cơnòng duh khoai tòm Betel, gen 
Jerôbôam pò tê khai dê bơh di cơnòng duh khoai mơ đơs lah: “Kup tĕ khai.” Mơya 
tê bơtau pò tòmdră mơ cau gơnoar hwơr gơlik ro, tian gơs ò rgơi tơrkồn wơl 
tòm să khai. 

5Cơnòng duh khoai kung neh tơrlơm, mơ bùh gơtuh bơh di cơnòng duh khoai, 
jat be tềl krơi mơ cau Yàng Tom Trồ neh yal bơh jơnau Yàng Jehôwa dê. 

6Bơtau đơs mơ cau Yàng Tom Trồ lah: “Tŭ do rac dan tĕ nùs niam Jehôwa Yàng 
Tom Trồ ồng dê mơ hòi dan añ in, nàng tê añ geh gơrê wơl be òs.” Behơ̆ cau Yàng 
Tom Trồ dê rac dan mơ Yàng Jehôwa, gen tê bơtau gơrê wơl mơ khai, mơ gơlik 
be lài. 

7Gen bơtau đơs mơ cau Yàng Tom Trồ lah: “Rê tĕ hơ gơlang bal mơ añ nàng sa, 
mơ añ rơp pà mê in dô nơm phan.” 

8Mơya cau Yàng Tom Trồ dê đơs mơ bơtau lah: “Dilah bơtau ai añ in nggùl lơgar 
bơtau dê, añ kung ò lòt bal mơ bơtau, hala añ kung rơp ò sa ƀañ hala hùc dà tòm 
tiah do sơl; 

9bơh añ neh geh jơnau Yàng Jehôwa nting sồr be do, lah: ‘Mê bañ sa ƀañ, bañ hùc 
dà, hala rê wơl jat gùng mê neh lòt tus.’” 

10Gen tàng, khai neh lòt gùng ndai, mơ ò rê wơl jat gùng mơ khai neh lòt tus hơ 
Betel. 

11Tŭ hơ̆, gơs dô nă cau gơnoar hwơr kra tòm Betel. Dô nă kòn klau khai tus yal 
wơl khai in jơh ală bơta cau Yàng Tom Trồ dê neh lơh ngai hơ̆ tòm Betel mơ ală 
jơnau khai neh đơs mơ bơtau. 

12Bèp bol khai đơs mơ bol khai lah: “Cau hơ̆ neh lòt gùng lơi taih?” Ală kòn klau 
khai sơnio gùng mơ cau Yàng Tom Trồ dê tus bơh Juda neh rê wơl. 

13Gen khai đơs mơ ală kòn klau khai lah: “Kơt tĕ ừn alàng añ in.” Gen bol khai 
kơt ừn alàng, mơ khai hào gơ, 

14lòt jat cau Yàng Tom Trồ dê, mơ bàn khai ơm nggui hơđơm tòm cha, khai đơs 
lah: “Mê la cau Yàng Tom Trồ dê neh tus bơh Juda sơl?” Khai ho: “Hơ̆ la añ.” 

15Gen khai đơs mơ cau Yàng Tom Trồ dê lah: “Tus tĕ tòm hìu añ nàng sào.” 

16Mơya khai ho wơl lah: “Añ ò rgơi rê wơl mơ ồng, hala mut tòm hìu ồng, hala 
kung ò sa ƀañ hala hùc dà bal mơ ồng tòm tiah do.” 

17Bơh gơs jơnau Yàng Jehôwa neh đơs mơ añ lah: “Mê bañ sa ƀañ, hala hùc dà 
tềng hơ̆ mơ kung bañ rê wơl jat gùng mơ mê neh lòt tus.” 

18Gen cau hơ̆ đơs tai lah: “Añ kung la dô nă cau gơnoar hwơr be mê, mơ cau 
gơnrơh Yàng Jehôwa dê neh đơs mơ añ lah: ‘Cèng tĕ khai mut tòm hìu bal mơ 
mê, nàng khai in sa ƀañ mơ hùc dà.’” Mơya cau hơ̆ đơs pơrlồm khai. 

19Gen cau Yàng Tom Trồ dê rê wơl bal mơ khai, sa ƀañ mơ hùc dà tòm hìu khai 
dê. 

20Tòm tŭ bol khai gam nggui sa di cơnòng sa, gơs jơnau Yàng Jehôwa đơs mơ 
cau gơnoar hwơr neh cèng khai rê wơl; 

21mơ khai yal mơ cau Yàng Tom Trồ neh tus bơh Juda lah: “Yàng Jehôwa đơs be 
do: Tài bơh mê ò dòn jơnau Yàng Jehôwa dê, ò prap gàr gơnoar sồr mơ Yàng 
Jehôwa neh nting sồr mê, 

22mơya neh rê wơl sa ƀañ hùc dà tiah mơ Yàng Jehôwa neh bơkơ̆u ‘Ò ai sa ƀañ 
hala hùc dà tềng hơ̆,’ gen ƀồc mê rơp ò geh tơp tòm bơtô ƀồc ồng pàng mê dê.” 

23Tòm tŭ cau Yàng Tom Trồ dê neh sa ƀañ mơ hùc dà rau, gen bol hơ̆ kơt ừn 
alàng cau Yàng Tom Trồ in. 

24Gen khai lòt, rò gùng khai tìp dô nơm klìu triă kap khai chơt. Ƀồc khai bic tòm 
gùng, mơ alàng ntào di gah, mơ klìu triă kung ntào rềp di gah ƀồc sơl. 

25Ală cau lòt gan gŏ ƀồc bic tòm gùng, mơ gơs klìu triă ntào rềp di gah, gen tus 
tòm ƀòn mơ yal cau gơnoar hwơr kra in, 

26Tòm tŭ cau gơnoar hwơr kra la cau neh cèng cau Yàng Tom Trồ rê bơh tòm 
gùng, kơno bơta hơ̆ gen đơs lah: “Hơ̆ la cau Yàng Tom Trồ dê neh ò dòn bơr Yàng 
Jehôwa. Gen tàng Yàng Jehôwa neh jào khai klìu triă in crè tơnchơt, jat be jơnau 
Yàng Jehôwa neh đơs mơ khai.” 

27Chòp, khai sồr ală kòn klau khai lah: “Kơt tĕ ừn alàng añ in,” gen bol khai kơt 
ừn alàng. 

28Khai lòt, tìp ƀồc chơt bic tòm gùng, alàng mơ klìu triă ntào di gah. Klìu triă ò sa 
ƀồc neh chơt mơ kung ò crè poac alàng. 

29Cau gơnoar hwơr hơ̆ yò ƀồc cau Yàng Tom Trồ dê, pơdiang hơđang alàng, cèng 
rê wơl tòm ƀòn, nàng ñìm ƀồc mơ tơp khai. 

30Khai tơp ƀồc hơ̆ tòm bơtô ƀồc khai, gen ñìm khai in mơ lah: “Nđàc sơngit ngan! 
Ơ bi!” 

31Tơnơ̆ mơ tŭ tơp ƀồc rau, khai đơs mơ ală kòn klau khai lah: “Tŭ lơi añ chơt, ală 
kòn tơp tĕ añ bal tòm bơtô ƀồc neh tơp cau Yàng Tom Trồ dê, ơn ntìng ƀồc añ 
rềp di ntìng ƀồc khai. 

32Bơh jơnau đơs mơ khai neh yal tơnggit jat jơnau Yàng Jehôwa tòmdră mơ 
cơnòng duh khoai tòm Betel mơ tòmdră mơ ală hìu duh khoai rùp ràk tòm ală 
tiah jơnhoa tòm ală ƀòn Samari, ngan rơp gơlik di ngan.” 

33Bulah tơnơ̆ mơ ală broă hơ̆, Jerôbôam ò pơrlac sang gùng iơh bơsak khai dê, 
mơya bơtào wơl ală cau gơnoar ơn phan duh khoai ală tiah jơnhoa in bơh digùl 
jơh làng bol; cau lơi kòñ lơh, gen khai ơn is nàng lơh gơs cau ơn phan duh khoai 
ală tiah jơnhoa in. 

34Bơh broă hơ̆ tàng neh gơlik gơs bơta tồi glài hìu Jerôbôam dê, gen tàng neh 
kong koh sang mơ kong tơnroh bơh hơđang ù. 

I Ală Bơtau 14 

Bơta cahrña hơđang hìu Jerôbôam dê 
1Tòm tŭ hơ̆, Abijah kòn klau Jerôbôam kòp jê. 

2Jerôbôam đơs mơ bau ùr khai lah: “Lòt tĕ lơh să ai be cau ndai, nàng cau ò đal 
git ai la bau ùr Jerôbôam. Ai lòt tĕ hơ Silô, bơh gơs cau gơnoar hwơr Ahijah ơm 
tềng hơ̆, la cau neh yal lài bơh añ lah añ rơp lơh gơs bơtau hơđang làng bol do. 

3Cèng bal jơt nai piang lă, dô êt ƀañ lơngồt, mơ dô gri dà lơwe, mơ lòt tus tĕ hơ 
khai; khai rơp yal ai in bơta pal gơlik tus kòn dềt in.” 

4Bau ùr Jerôbôam lơh jat behơ̆, khai lik lòt tus hơ Silô, mơ tus hơ hìu Ahijah dê. 
Tŭ hơ̆ Ahijah ò rgơi sền gŏ, bơh mat khai neh jơngo tài bơh neh kra ngan. 

5Mơya Yàng Jehôwa đơs mơ Ahijah lah: “Ne, bau ùr Jerôbôam dê tus lùp mê bơh 
kòn klau khai kòp jê. Mê rơp ho mơ khai be do, be do. Tòm tŭ khai tus, khai rơp 
lơh să be dô nă cau ndai.” 

6Mơya tòm tŭ khai cơnđòa gan di bơr mpồng, Ahijah kơno ntas jơng khai dê, gen 
đơs lah: “Ơ bau ùr Jerôbôam, mut tĕ; ñchi bơh tài ai lơh bơthĭ be cau ndai taih? 
Añ geh sồr yal ai in dô jơnau iơh: Lòt yal tĕ Jerôbôam in git: 

7Jehôwa Yàng Tom Trồ Israel dê đơs be do: ‘Tài bơh Añ neh yò tơngguh mê bơh 
digùl làng bol, bơtào mê lơh gơs bơtau hơđang làng bol Israel Añ jê. 

8Añ neh crè sang lơgar bơh di hìu Dabit mơ jào gơ mê in; mơya mê ò đòm be 
Dabit, dĭ gơna Añ jê, la cau prap gàr ală bơta sồr lam Añ jê, mơ jơh nùs jat Añ, 
mìng lơh bơta niam di đap Añ, 

9mơya mê neh lơh bơta iơh rlau mơ ală cau lài mơ mê, mơ bơtào mê in ală yàng 
ndai mơ lơh rùp ràk pac sềr nàng bơrcek Añ gơjrañ, mơ tơlo Añ hơ đah ngkòi 
mê dê. 

10 Gen tàng, Añ rơp cèng bơta iơh hơđang hìu Jerôbôam, Añ rơp tơnroh jơh ală 
cau klau bơh di Jerôbôam, cau dĭ gơna mơ cau khat gơboh bơh hìu Israel, Añ rơp 
tơnroh jơh hìu Jerôbôam, mơ pơs wàs jơh hìu khai, be cau chu ală phan ƀơ̆ ƀơl, 
jơl tus ò gam wơl ñchi lơi. 

11Jơh tơl nă cau gơrê mơ Jerôbôam cau lơi chơt tòm ƀòn dờng, gen so rơp sa, mơ 
cau lơi chơt tòm ƀlàng gen sềm trồ rơp sa;’ bơh Yàng Jehôwa neh đơs behơ̆. 

12Behơ̆ gen lik tĕ, rê hơ hìu ai dê. Tòm tŭ jơng ai mut tòm ƀòn dờng, gen kòn dềt 
rơp chơt. 

13Jơh Israel rơp ñìm rac mơ tơp khai; mìng dô nă khai tòm hìu nhă Jerôbôam rơp 
geh tơp tòm bơtô ƀồc, tài bơh tòm khai neh bàn dô êt bơta niam nùs Jehôwa 
Yàng Tom Trồ Israel dê. 

14Rlau mơ hơ̆, Yàng Jehôwa rơp tơngguh dô nă bơtau hơđang Israel să tòm 
Kơnràñ in, khai rơp tơnroh jơh hìu Jerôbôam ngai do, tŭ do mo. 

15Yàng Jehôwa rơp pòng lơh Israel, be dô nơm tòm proh ơwañ tòm dà, Kơnràñ 
rơp dus Israel bơh lơgar niam do mơ Kơnràñ neh ai ồng pàng bol khai in, mơ 
sơmprih bol khai đah ne hiòng Ơphrat, tài bơh bol khai neh bơtào jrong Asera, 
bơrcek Yàng Jehôwa gơjrañ. 

16Kơnràñ rơp lơh glài Israel tài bơh glài Jerôbôam dê, hơ̆ la glài khai neh tìs mơ 
glài khai neh lơh Israel in tìs glài.” 

17Bau ùr Jerôbôam ntào lòt tus hơ Tirjah. Tòm tŭ khai tus di bơr mpồng hìu, gen 
kòn dềt neh chơt. 

18Jơh Israel tơp khai, mơ ñìm bơh khai, jat be jơnau Yàng Jehôwa neh kơnòm di 
dĭ gơna Kơnràñ dê cau gơnoar hwơr la Ahijah neh đơs. 

Bơta chơt Jerôbôam dê 
19Ală broă ndai Jerôbôam dê neh lơh, hơ̆ la bơta tòmlơh mơ bơta at bồ khai dê, 
neh geh cih tòm sră ală bơtau Israel dê. 

20Jerôbôam at bồ tòm bàr jơt bàr nam; gen khai bic lơhă bal mơ ală ồng pàng 
khai dê, mơ Nađap kòn klau khai pơrdòn sơbàn khai. 

Rài Rôbôam at bồ 
21Rôbôam, kòn klau Salômôn dê, at bồ Juda. Rôbôam neh poan jơt dùl sơnam 
tòm tŭ khai sơntòm at bồ, mơ khai at bồ jơt poh nam tòm Jerusalem, ƀòn dờng 
mơ Yàng Jehôwa neh sac rwah bơh di jơh jơi bơtiàn Israel nàng ơn sơnđan 
Kơnràñ tềng hơ̆. Mè khai sơnđan la Naamah cau Ammôn. 

22Cau Juda lơh bơta iơh di đap Yàng Jehôwa; bol khai bơrcek lơh Yàng Jehôwa in 
ƀoah pơrñat, bơh tồi glài bol khai neh tìs rlau mơ ală ồng pàng bol khai dê neh 
lơh. 

23 Bơh ală cau Juda kung bơt bơtào he in ală tiah jơnhoa, jrong duh khoai mơ rùp 
Asera hơđang ală tiah jơnhoa mơ hơđơm ală chi dờng. 

24 Kung gơs ală cau klau dri tơlàr (hơ̆ la cau klau tìs glài mơ cau klau) tòm lơgar. 
Bol khai tìs glài jơh ală bơta cù kìr ală làng bol mơ Yàng Jehôwa neh bơtrơh tơlik 
di đap làng bol Israel. 

25 Tòm nam dơ̆ pram rài Rôbôam at bồ; Sisak bơtau Ejiptơ, guh tòmlơh mơ 
Jerusalem, 

26 khai ai ală phan màng tòm hìu duh khoai Yàng Jehôwa mơ tòm gơlang bơtau; 
khai tă ai jơh ală phan, khai kung tă ai jơh ală khèl mơ màh mơ Salômôn neh lơh. 

27Gen Rôbôam sồr lơh ală khèl mơ kòng nàng ala ală khèl hơ̆, jào ală kwang ling 
kơp gàr mpồng bơtau dê. 

28Kòp dơ̆ bơtau mut tòm hìu duh khoai Yàng Jehôwa, gơs ală cau ling kơp gàr at 
ală khèl hơ̆; mơ bol khai cèng prap wơl tòm tiah cau kơp gàr dê. 

29Ală broă ndai Rôbôam dê, mơ ală broă khai neh lơh, gen neh cih tòm sră ală 
cau bơtau Juda dê. 

30Mơ tai, Rôbôam mơ Jerôbôam tòmlơh bal sùm sùm. 

31Rôbôam bic lơhă bal mơ ồng pàng khai dê, mơ geh tơp tòm ƀòn Dabit. Mè khai 
sơnđan la Naamah, cau Ammôn. Abijam, kòn klau khai, pơrdòn sơbàn khai. 

I Ală Bơtau 15 

Abijam lơh gơs bơtau Juda 
1Nam dơ̆ jơt phàm rài bơtau Jerôbôam, kòn klau Nebat, gen Abijam sơntòm at 
bồ hơđang lơgar Juda. 

2Khai at bồ pe sơnam tòm Jerusalem. Mè khai sơnđan la Maaka, kòn ùr Abisalôm 
dê. 

3Khai neh tìs jơh ală tồi glài mơ bèp khai neh lơh lài mơ khai; nùs khai ò song 
mơ Jehôwa Yàng Tom Trồ khai dê, be nùs Dabit, ồng pàng khai. 

4 Bulah behơ̆, bơh Dabit gen Jehôwa Yàng Tom Trồ khai dê neh lòi khai in dô 
nơm ồs đèng tòm Jerusalem, bơtào kòn klau khai pơrdòn jat khai, mơ bơt bơtào 
kơ̆ Jerusalem; 

5 Tài bơh Dabit neh lơh bơta niam di đap Yàng Jehôwa, ò pơrlac đah lơi bơh ală 
bơta Kơnràñ neh nting sồr khai, mìng tòm broă Uria, cau Hetit lơm. 

6Bơta kơlìn neh sơntòm digùl Rôbôam mơ Jerôbôam mơ pơnjat sùm jơh rài kis 
khai dê. 

7 Ală bơta ndai Abijam dê, mơ ală broă khai lơh, neh geh cih tòm sră ală cau bơtau 
Juda dê. Abijam mơ Jerôbôam kung tòmlơh bal. 

8Abijam bic lơhă bal mơ ồng pàng khai, mơ cau tơp khai tòm ƀòn dờng Dabit. 
Gen Asa kòn klau khai, pơrdòn sơbàn khai. 

Asa lơh gơs bơtau Juda 
9Nam dơ̆ bàr jơt, rài bơtau Jerôbôam la bơtau Israel, gen Asa sơntòm at bồ 
hơđang lơgar Juda. 

10Khai at bồ poan jơt dùl nam tòm Jerusalem. Mò khai la Maaka, kòn ùr Abisalôm 
dê. 

11Asa lơh bơta niam di đap Yàng Jehôwa, be Dabit ồng pàng khai dê neh lơh. 

12 Khai ting bơtrơh ală cau klau dri tơlàr (hơ̆ la ală cau klau tìs glài mơ cau klau) 
lik bơh lơgar, mơ tă sang jơh ală rùp ràk mơ ồng pàng khai neh lơh. 

13Mơ khai kung tă gơnoar mò bơtau dê bơh Maaka, mò khai dê, tài bơh mò neh 
bơt bơtào rùp ràk cù kìr Asera dê. Asa pòng tơrlah rùp ràk mò dê, mơ chu gơtòm 
Thòng Kidrôn. 

14Mơya ală tiah jơnhoa gen ò tă sang; bulah behơ̆, nùs Asa la song mơ Yàng 
Jehôwa jơl jơh rài kis khai. 

15Khai cèng ơn tòm hìu duh khoai Yàng Jehôwa ală phan ơn bơh bơta ho pơgon 
bèp khai dê, mơ ală phan ơn ho pơgon să tòm khai dê priă, màh, hala ală phan 
ngui. 

16Gơs bơta kơlìn tòmlơh digùl Asa, bơtau Juda, mơ Baesa, bơtau Israel tòm jơh 
rài kis khai. 

17Baesa, bơtau Israel, guh tòmdră mơ Juda, mơ bơt bơtào tiah Rama, nàng 
kơryan gùng làng bol lik hala mut hơ Asa, bơtau Juda. 

18Gen Asa ai jơh ală priă mơ màh gam wơl tòm đam hìu duh khoai Yàng Jehôwa 
dê mơ tòm đam gơlang bơtau dê, jào dĭ gơna khai in; mơ sồr bol khai tus hơ 
Benhadat, kòn klau Tabrimmon, sau Hejion, bơtau Siri, ơm tòm Damas, mơ đơs 
lah: 

19“Bơtào bơta dô bă bal tĕ digùl añ mơ ồng, tòm toh be bèp ồng dê mơ bèp añ jê 
neh lơh: añ pơyoa ồng in dô nơm phan pà gòi màh mơ priă; lòt tĕ sang jơnau ho 
dô bă bal ồng mơ Baasa, bơtau Israel, nàng khai pleh ngài bơh añ.” 

20Benhadat iat jơnau bơtau Asa; gen sồr ală kwang ling khai brồ lơh ală ƀòn dờng 
Israel dê, tòmpìt ai Ijôn, Dan, Abel Bet Maaka, mơ jơh lơgar Kinnerot bal mơ 
lơgar Neptali. 

21Baesa kơno bơta hơ̆, gen ơm ò bơt bơtào tiah Rama tai, mơ ơm tòm Tirjah. 

22Gen bơtau Asa hòi jà jơh ală cau Juda, ò sang lòi dô nă cau lơi; bol khai cèng jơh 
ală lŭ mơ chi mơ Baesa bơh Rama. Bơtau Asa ngui phan hơ̆ nàng bơt bơtào 
Gheba tòm tiah Benjamin, mơ Mispa. 

23Ală broă ndai Asa dê, gơnoar pràn khai dê, ală broă khai lơh, mơ ală ƀòn dờng 
khai bơt bơtào, gen neh geh cih tòm sră ală cau bơtau Juda dê. Tòm tŭ sơnam 
neh kra, gen khai jê jơng. 

24Asa bic lơhă mơ ồng pàng khai, mơ geh tơp bal mơ bol khai tòm ƀòn dờng 
Dabit ồng pàng khai. Jôsaphat, kòn klau khai, pơrdòn sơbàn khai. 

Nadap lơh gơs bơtau Israel 
25Nadap, kòn klau Jerôbôam, sơntòm at bồ hơđang Israel tòm nam dơ̆ bàr bơtau 
Asa, Juda dê; khai at bồ hơđang Israel bàr nam. 

26Khai lơh bơta iơh di đap Yàng Jehôwa, lòt jat gùng dà ồng pàng khai dê, mơ 
tòm glài neh lơh Israel in tìs glài. 

27Baesa, kòn klau Ahija, tòm hìu nhă Isakar, pơrlơ̆ dră di khai; mơ Baesa tơnchơt 
khai tòm Gibethôn, la tiah gơrê mơ lơgar Philistin; bơh Nadap mơ jơh Israel ơm 
gơrwàng Gibethon. 

28Behơ̆ Baesa tơnchơt Nadap tòm nam dơ̆ pe rài Asa bơtau Juda, mơ at bồ ala 
khai. 

29 Tòm tŭ khai pa lơh gơs bơtau, khai tơnchơt jơh ală cau gơrê bal mơ hìu 
Jerôbôam, ò lòi wơl dô nă cau lơi tòm hìu nhă Jerôbôam gam kis, tian gơs neh 
tơnroh jơh jat be jơnau Yàng Jehôwa neh đơs bơh bơr Ahija, dĭ gơna Kơnràñ tòm 
Silô; 

30tài bơh tồi glài Jerôbôam neh tìs lơh cau Israel tìs glài sơl, mơ tài bơh bơta 
gơjrañ khai neh bơrcek Jehôwa Yàng Tom Trồ Israel dê. 

31Ală broă ndai Nadap dê, ală broă khai lơh, gen neh geh cih tòm sră yal broă kòp 
nam ală cau bơtau Israel dê. 

32Gơs bơta kơlìn digùl Asa, bơtau Juda, mơ Baesa, bơtau Israel, tòm jơh rài kis 
khai dê. 

Baesa lơh gơs bơtau Israel 
33Nam dơ̆ pe rài Asa, bơtau Juda, gen Baesa, kòn klau Ahija, lơh gơs bơtau jơh 
Israel; khai ơm tòm Tirjah, mơ at bồ bàr jơt poan sơnam. 

34Khai lơh bơta iơh di đap Yàng Jehôwa, lòt jat gùng Jerôbôam dê, mơ tồi glài mơ 
khai neh lơh cau Israel in tìs glài. 

I Ală Bơtau 16 

Jehu đơs hwơr bơh bơta tơnroh hìu Baesa 
1Gơs jơnau Yàng Jehôwa đơs mơ Jehu, kòn klau Hanani dê, tòmdră mơ Baesa, 
lah: 

2“Bơh di tŭ Añ neh yò tơngguh mê bơh di thul ơmul mơ bơtào at bồ hơđang làng 
bol Israel Añ jê, mơ mê neh lòt jat gùng Jerôbôam dê, lơh làng bol Israel Añ in tìs 
glài, mơ tài bơh tồi glài bol khai, bơrcek Añ gơjrañ. 

3Gen tàng, Añ rơp tơnroh jơh Baesa mơ hìu khai dê, mơ Añ rơp lơh hìu khai dê 
tòm toh be hìu Jerôbôam, kòn klau Nebat dê. 

4Bơh cau lơi gơrê bal mơ Baesa chơt tòm ƀòn dờng so rơp sa, mơ cau lơi chơt 
tòm ƀlàng sre sềm trồ rơp sa coh.” 

5Ală broă ndai Baesa dê, ală broă khai lơh, mơ gơnoar pràn khai, gen neh geh cih 
tòm sră yal broă kòp nam ală cau bơtau Israel dê. 

6Baesa bic lơhă bal mơ ồng pàng khai dê, mơ geh tơp tòm Tirjah. Ela, kòn klau 
khai, pơrdòn sơbàn khai. 

7Rlau mơ hơ̆ tai, jơnau Yàng Jehôwa dê kơnòm di cau gơnoar hwơr Jehu, kòn 
klau Hanani, đơs jơnau tòmdră mơ Baesa mơ hìu khai, bal mơ bơh ală tồi glài 
iơh bơsak mơ khai neh lơh di đap Yàng Jehôwa, mơ ală broă lơh bơh tê khai dê 
neh bơrcek Kơnràñ in gơjrañ kung be hìu Jerôbôam, mơ tài bơh să tòm khai kung 
neh tơnroh hìu hơ̆. 

Ela lơh gơs bơtau hơđang Israel 
8Nam dơ̆ bàr jơt prau rài bơtau Asa, tòm Juda; gen Ela, kòn klau Baesa, sơntòm 
at bồ hơđang Israel tòm Tirjah, khai at bồ bàr sơnam. 

9Mơya dĭ gơna khai dê la Jimri, cau kwang ling at bồ nggùl rơndeh tòmlơh khai 
dê pơrlơ̆ dră di khai. Ela ơm tòm Tirjah ñô sa bơñul tòm hìu Arja, la kwang sền 
gàr gơlang bơtau tòm Tirjah. 

10Gen Jimri mut tơnchơt khai, mơ at bồ ala khai, tòm nam dơ̆ bàr jơt poh rài 
bơtau Asa, tòm Juda. 

11Tòm tŭ Khai sơntòm at bồ mơ nggui hơđang sơbàn khai dê, gen khai tơnchơt 
jơh hìu Baesa, khai ò lòi wơl dô nă cau klau lơi, tòm gơp jơi hala cau bơyô khai 
dê. 

12Jimri tơnroh jơh hìu nhă Baesa la behơ̆, jat be jơnau Yàng Jehôwa neh kơnòm 
di cau gơnoar hwơr Jehu đơs tòmdră mơ Baesa, 

13tài bơh jơh ală tồi glài Baesa mơ Ela kòn klau khai neh tìs, mơ bol khai neh lơh 
cau Israel in tìs glài, bơrcek Jehôwa Yàng Tom Trồ Israel dê gơjrañ di rùp ràk bol 
khai dê. 

14Ală broă ndai Ela dê, mơ ală broă khai lơh, gen neh geh cih tòm sră yal broă 
kòp nam ală cau bơtau Israel dê. 

Jimri lơh gơs bơtau hơđang Israel 
15Nam dơ̆ bàr jơt poh rài Asa, bơtau Juda, gen Jimri at bồ poh ngai tòm Tirjah. Tŭ 
hơ̆, mpồl ling Israel sơntơp sàl tòmdră mơ Gibethôn, la ƀòn gơrê bal mơ cau 
Philistin. 

16Tòm tŭ mpồl ling tòm sàl kơno yal lah: Jimri neh pơrlơ̆ dră mơ tơnchơt bơtau, 
gen tàng jơh Israel ơm tòm sàl neh bơtào Ômri, la cau kwang dờng at bồ mpồl 
ling, lơh bơtau hơđang Israel tòm ngai hơ̆. 

17Gen Ômri mơ jơh Israel bơh Gibethôn lòt tus nàng gơrwàng Tirjah. 

18Tòm tŭ Jimri gŏ ƀòn dờng kòl tòmpìt, gen khai mut tòm tiah kơ̆ cê gơlang bơtau 
dê chu să khai bal mơ gơlang bơtau, mơ chơt, 

19tài bơh ală tồi glài khai neh tìs, lơh bơta iơh di đap Yàng Jehôwa, lòt jat gùng 
Jerôbôam dê, mơ glài khai neh tìs, neh lơh Israel in tìs glài. 

20Ală broă ndai Jimri dê, bơta khai neh pơrlơ̆ dră, gen neh cih tòm sră yal broă 
kòp nam ală cau bơtau Israel dê. 

Rài at bồ dơ̆ poan: Ômri at bồ hơđang Israel 
21Gen làng bol Israel cah bàr pơnah: nggùl làng bol jat Tipni, kòn klau Ghinat, mơ 
bơtào khai lơh gơs bơtau; nggùl ne jat Ômri. 

22Mơya làng bol jat Ômri pha rlau mơ làng bol jat Tipni, kòn klau Ghinat. Behơ̆, 
Tipni chơt mơ Ômri gơs bơtau. 

23Nam dơ̆ pe jơt dùl rài Asa, bơtau Juda, gen Ômri sơntòm at bồ hơđang Israel, 
khai at bồ jơt bàr sơnam, tòm hơ̆ prau sơnam tòm Tirjah. 

Samari ƀòn dờng pa 
24Khai neh blơi mơnơm tòm Samari bơh Semer bàr talơng priă. Khai bơt bơtào 
kơ̆ cê mơnơm hơ̆, mơ khai sơnđan ƀòn dờng khai neh bơt la Samari, jat be 
sơnđan Semer, la cau tòm mơnơm hơ̆ dê. 

25Ômri lơh bơta iơh di đap Yàng Jehôwa, lơh bơta iơh rlau mơ ală cau lài mơ 
khai. 

26Bơh khai lòt jat gùng Jerôbôam, kòn klau Nebat dê, mơ tòm ală bơta tồi glài 
khai neh lơh Israel in tìs glài, bơrcek Yàng Jehôwa, Yàng Tom Trồ Israel in gơjrañ 
bơh ală rùp ràk bol khai dê. 

27Ală bơta ndai Ômri dê, ală broă lơh khai dê, gen neh cih tòm sră yal broă kòp 
nam ală cau bơtau Israel dê. 

28Ômri bic lơhă bal mơ ồng pàng he dê, mơ geh tơp tòm Samari. Ahap, kòn klau 
khai, pơrdòn sơbàn khai. 

Ahap lơh gơs bơtau Israel 
29Nam dơ̆ pe jơt phàm rài Asa, bơtau Juda; gen Ahap, kòn klau Ômri, sơntòm at 
bồ hơđang Israel; Ahap kòn klau Ômri at bồ hơđang Israel tòm Samari, bàr jơt 
bàr sơnam. 

30Ahap, kòn klau Ômri, lơh bơta iơh di đap Yàng Jehôwa rlau mơ jơh ală cau lài 
mơ khai. 

Ahap bau mơ Jesabel mơ duh khoai Baal 
31Bơh khai sền dềt rhền khai in nàng lòt tòm tồi glài Jerôbôam, kòn klau Nebat 
dê, khai lòt bau mơ Jesabel, kòn ùr Etbaal, bơtau cau Sidôn; khai kung lòt duh 
broă Baal mơ duh khoai gơ. 

32Khai bơt dô nơm cơnòng duh khoai Baal in tòm hìu duh khoai Baal dê tòm 
Samari. 

33Ahap kung bơt bơtào dô nơm jrong duh khoai Astarte. Behơ̆, Ahap lơh oă bơta 
iơh, bơrcek bơta gơjrañ Jehôwa Yàng Tom Trồ Israel dê rlau mơ ală bơtau tòm 
Israel lài mơ khai. 

34 Tòm rài khai, Hiel ơm tòm Betel, bơt bơtào wơl theng Jerikô. Khai bơt mơnàng 
gen chơt Abiram, kòn klau tơnhoa khai dê, tŭ khai bơtào ală mpồng ƀòn gen chơt 
Segup, kòn put khai dê, jat be jơnau Yàng Jehôwa neh kơnòm di Jôsue, kòn klau 
Nun dê, neh yal tơlik. 

I Ală Bơtau 17 

Cau gơnoar hwơr Eli tòm croh Kerit 
1 Tŭ hơ̆, Eli cau Thisebe, tòm Galaat, đơs mơ Ahap lah: “Añ ntào di đap Jehôwa 
Yàng Tom Trồ Israel kis sùm mơ srat să lah: Rơp ò gơs dà tŭ hala mìu tòm ală 
nam tơnơ̆ do, dilah ò gơs jơnau đơs añ jê.” 

2Gơs jơnau Yàng Jehôwa tus sồr khai lah: 

3“Lòt tĕ bơh do, wèt hơ đah mattơngai lik, mơ pồn să mê tòm croh Kerit, đah 
mattơngai lik hiòng Jordan. 

4Mê rơp hùc dà bơh croh, mơ Añ rơp sồr ală kơnđà ròng siam mê tềng hơ̆.” 

5Behơ̆, Eli lòt, mơ lơh jat be jơnau Yàng Jehôwa dê, khai lòt ơm di croh Kerit, đah 
mattơngai lik hiòng Jordan. 

6Gơs ală kơnđà cèng piang lă mơ poac khai in tòm àng drim mơ tòm mho; mơ 
khai hùc dà bơh croh. 

7Mơya tòm dô êt jŏ, gen croh neh soat dà, tài bơh ò gơs mìu tòm lơgar. 

Cau ùr bơnrau tòm Jarepta 
8Gen gơs jơnau Yàng Jehôwa dê tus mơ Eli lah: 

9 “Tŭ do, lòt tus tĕ hơ Jarepta, tiah gơrê bal mơ Sidôn, mơ ơm wơl tềng hơ̆; bơh 
Añ neh sồr dô nă cau ùr bơnrau tòm ƀòn hơ̆ ròng siam mê.” 

10Behơ̆, khai ñă lòt tus hơ Jarepta, tòm tŭ khai neh tus di mpồng ƀòn, gơs dô nă 
cau ùr bơnrau ơm dòñ lòng, gen khai hòi cau ùr hơ̆ mơ đơs lah: “Cèng tĕ añ in dô 
êt dà tòm gri nàng añ hùc.” 

11Tòm tŭ khai lòt bơ̆ dà, gen Eli hòi khai mơ đơs lah: “Cèng añ in dô pet piang lă 
sơl.” 

12Mơya cau ùr ho lah: “Añ sơnio bơta kis Jehôwa Yàng Tom Trồ ồng dê mơ srat 
să lah, añ ò gơs piang lă, mìng dô sơmbat kơmbuh phe tòm yang mơ dô êt mơñà 
tòm gri lơm; tŭ do añ dòñ dô êt lòng, gen añ rê hìu rcang piang lă añ mơ kòn klau 
añ; bol hi sa rau, gen chơt.” 

13Eli đơs mơ khai lah: “Bañ rngòt, lòt tĕ lơh be jơnau ai neh đơs; mơya lài ngan 
lơh tĕ añ in dô pet piang lă dềt, mơ cèng añ in; tơnơ̆ mơ hơ̆ lơh tĕ piang lă ai in 
mơ kòn klau ai in.” 

14Bơh Jehôwa Yàng Tom Trồ Israel dê đơs be do: “Kơmbuh rơp ò jơh tòm yang, 
mơ mơñà rơp ò siơ̆u tòm gri, jơl tus di ngai Yàng Jehôwa sồr mìu dùh hơđang ù.” 

15Behơ̆ khai lòt mơ lơh jat jơnau be Eli neh đơs. Khai mơ jơh hìu khai, bal mơ Eli 
sa tòm jŏ ngai. 

16Kơmbuh ò siơ̆u tòm yang, mơñà ò siơ̆u tòm gri, jat be jơnau Yàng Jehôwa neh 
đơs bơh di bơr Eli. 

17Tơnơ̆ dô êt jŏ, kòn klau cau ùr hơ̆ dê, hơ̆ la cau tòm hìu, kòp jê; kòp kơnjơ̆ ngan 
tian gơs ò gam nhơm tòm khai. 

18Gen cau ùr đơs mơ Eli lah: “Ơ cau Yàng Tom Trồ dê, ñchi bơta ồng tòmdră mơ 
añ taih? Ồng neh tus tòm hìu añ nàng tơngkah wơl ală tồi glài añ jê nàng tơnchơt 
kòn añ sơl?” 

19Eli đơs mơ khai lah: “Jào tĕ kòn klau ai dê añ in.” Khai kơnđu kòn dềt bơh di tê 
mè khai dê, cèng khai guh tòm ơdŭ hơđang, la tiah Eli ơm, tơmbic kòn dềt 
hơđang cơnòng bic khai dê. 

20Gen khai hòi dan mơ Yàng Jehôwa lah: “Ơ Jehôwa Yàng Tom Trồ añ jê! Ñchi 
bơh tài Kơnràñ tơndùh bơta rung rài hơđang cau ùr bơnrau do, hìu khai la tiah 
añ ơm ing, mơ tơnchơt kòn klau khai taih?” 

21 Khai bic hơđang să kòn dềt pe dơ̆, mơ hòi dan tai mơ Jehôwa Yàng Tom Trồ 
lah: “Ơ Jehôwa Yàng Tom Trồ añ jê! Dan Yàng ai bơta kis kòn dềt do mut wơl 
tòm să khai.” 

22Gen Yàng Jehôwa dòp jơnau Eli dê; mơ bơta kis kòn dềt rê wơl tòm să khai, mơ 
khai kis wơl. 

23Eli kơnđu kòn dềt, cèng khai mù bơh ơdŭ hơđang, mut tòm hìu hơđơm, jào 
khai mè khai in mơ đơs lah: “Sền do, kòn klau ai dê gam kis.” 

24Gen khai đơs mơ Eli lah: “Tŭ do añ đal git ồng la dô nă cau Yàng Tom Trồ dê, 
mơ jơnau Yàng Jehôwa dê ơm tòm bơr ồng la song ngan.” 

I Ală Bơtau 18 

Eli mơ ală cau gơnoar hwơr Baal dê 
1Tơnơ̆ mơ hơ̆ jŏ ngai, tòm nam dơ̆ pe tơnơ̆ mơ bơta prang dờng, gơs jơnau Yàng 
Jehôwa đơs mơ Eli lah: “Lòt tĕ tơlik mat mơ Ahap; Añ rơp ai mìu dùh hơđang ù.” 

2Behơ̆, Eli lòt tơlik mat mơ Ahap. Gơs bơta jơgloh rung dờng ngan tòm Samari. 

3Ahap sồr hòi Apdia, la kwang at bồ gơlang bơtau dê. (Apdia duh rngòt ngan di 
Yàng Jehôwa. 

4Tòm tŭ Jesebel tơnchơt jơh ală cau gơnoar hwơr Yàng Jehôwa dê, gen Apdia 
neh cèng dô rhiang nă cau gơnoar hwơr pồn bol khai pram jơt nă tòm kòp nơm 
rgồng lŭ, rcang bol khai in ƀañ mơ dà.) 

5Ahap đơs mơ Apdia lah: “Lòt tĕ làm jơh lơgar, tus hơ jơh ală croh mơ tiah dà cat 
mơ tòm ală thòng, digơlan bol he rơp jòi bàn ñhơt, nàng dong ală alàng ơseh in 
kis, nàng ò roh ală phan poan jơng.” 

6Behơ̆, bol khai tòmcah tiah digùl bol khai nàng lòt sền sơwì lơgar. Ahap lòt is dô 
nă khai tòm gùng do, mơ Apdia lòt is dô nă khai tòm gùng ndai. 

7Tòm tŭ Apdia lòt gùng, gen Eli tìp mơ khai, Apdia đal git khai, tơmbic să tòm ù, 
mơ đơs lah: “Hơ̆ la ồng cau tòm añ, Eli ngan sơl?” 

8Khai ho, “Ơi, añ do. Lòt tĕ, yal mơ cau tòm mê lah: Eli ơm tềng do.” 

9Apdia đơs lah: “Añ neh tìs glài lơi, mơ ồng kòñ jào dĭ gơna ồng tòm tê Ahap, 
nàng tơnchơt añ taih? 

10Be Jehôwa Yàng Tom Trồ ồng dê kis sùm, ò gơs làng bol lơi lơgar lơi mơ cau 
tòm añ ò sồr jòi ồng; mơ tòm tŭ cau yal lah: Eli ò gơs tềng do, gen khai sồr lơgar 
hơ̆ làng bol hơ̆ srat să lah ò gơs cau lơi tìp ồng. 

11Mơ tŭ do, ồng đơs wơl mơ añ lah: ‘Lòt tĕ yal mơ cau tòm mê: Eli ơm tềng do!’ 

12Tòm tŭ añ lòt bơh di ồng, rơp gơs hwềng Yàng Jehôwa dê cèng ồng lòt tiah lơi 
añ ò git; behơ̆, tòm tŭ añ tus yal Ahap in, mơ khai ò gŏ ồng, khai rơp tơnchơt añ. 
Bulah, añ la dĭ gơna ồng dê duh rngòt di Yàng Jehôwa bơh tŭ gam pơnu. 

13Cau neh ò yal ồng in git, tòm tŭ Jesabel tơnchơt ală cau gơnoar hwơr Yàng 
Jehôwa dê, mbe añ neh pồn dô rhiang nă cau gơnoar hwơr Yàng Jehôwa dê pram 
jơt nă tòm kòp nơm rgồng lŭ, mơ rcang bol khai in ƀañ mơ dà ơ? 

14Mơya tŭ do, ồng sồr añ: ‘Lòt tĕ yal, mơ cau tòm mê lah: Eli ơm tềng do!’ Ngan 
khai rơp tơnchơt añ.” 

15Eli ho lah: “Añ ntào di đap Yàng Jehôwa Gơnap Gơnoar Dờng Làm Jơh dê, mơ 
srat să lah: Ngan ngai do añ rơp tơlik mat mơ Ahap.” 

16Behơ̆, Apdia lòt tìp Ahap, mơ yal wơl khai in. Gen Ahap lòt tìp Eli. 

17Tòm tŭ Ahap gŏ Eli, gen khai đơs lah: “Hơ̆ la mê, cau lơh sơlồng sơlàng Israel 
sơl?” 

18Eli ho lah: “Ò di añ lơh sơlồng sơlàng Israel; mơ la bơtau mơ hìu bèp bơtau dê, 
tài bơh bơtau neh sang lòi bơta sồr lam Yàng Jehôwa dê, mơ neh lòt jat Baal. 

19Behơ̆ tŭ do bơtau sồr tĕ cau pơjum jơh Israel tòm mơnơm Karmel, añ in mơ 
poan rhiang pram jơt nă cau gơnoar hwơr Baal dê, mơ poan rhiang nă cau 
gơnoar hwơr Astarte, sa di cơnòng Jesebel.” 



660 

 

 
Sră Goh 

© 2018, United Bible Societies. 
  

 

 

Eli pha rlau mơ ală cau gơnoar ơn phan duh khoai Baal 
20Behơ̆, Ahap sồr cau lòt pơjum jơh Israel mơ ală cau gơnoar hwơr tus hơ 
mơnơm Karmel. 

21Gen Eli tus rềp làng bol mơ đơs lah: “Bol mê lòt bàr đah jơl tus di tŭ lơi taih? 
Dilah Yàng Jehôwa la Yàng Tom Trồ, gen jat tĕ Kơnràñ; dilah Baal gen jat tĕ gơ.” 
Mơya làng bol ò ho dô jơnau lơi. 

22Gen Eli đơs mơ làng bol lah: “Añ, mìng dô nă añ gam wơl tòm ală cau gơnoar 
hwơr Yàng Jehôwa dê; ai ală cau gơnoar hwơr Baal dê khà la poan rhiang pram 
jơt nă. 

23Behơ̆, ai tĕ bol he in bàr nơm kơnrồ dam; lòi tĕ bol khai sac dô nơm, blah dô 
pet, dô pet, dap hơđang lòng, mơya bañ sing ồs. Ai añ, añ rơp lơh dô nơm kơnrồ 
ne, ơn gơ hơđang lòng, mơya ò sing ồs. 

24Gen bol mê hòi tĕ di sơnđan yàng bol mê dê, ai añ, añ rơp hòi dan di sơnđan 
Yàng Jehôwa. Yàng lơi ho jơnau mơ ồs, hơ̆ ngan la Yàng Tom Trồ.” Gen jơh làng 
bol ho lah: “Jơnau đơs hơ̆ la di ngan.” 

25Gen Eli đơs mơ ală cau gơnoar hwơr Baal lah: “Sac tĕ bol mê in dô nơm kơnrồ 
dam, lơh poac lài, tài bơh bol mê gơs oă; gen hòi dan tĕ di sơnđan yàng bol mê 
dê; mơya bañ sing ồs.” 

26Behơ̆, bol khai kup dô nơm kơnrồ mơ cau neh lơh poac gơ; mơ hòi dan dê 
sơnđan yàng Baal bơh àng drim jơl tus nggùl ngai, mơ lah: “Ơ Baal! Dan ho jơnau 
bol hi.” Mơya ò gơs sap đơs lơi, kung ò gơs jơnau ho lơi; bol khai tòmya gùt dar 
cơnòng duh khoai bol khai neh bơt. 

27Tus di nggùl ngai, Eli dơñŏ tơnhial bol khai lah: “Driau nggà dờng tĕ, bơh khai 
la hwềng: digơlan khai ơm kơlôi sơnơng; digơlan gam ơm tiah ngài, digơlan gam 
lòt gùng; hala digơlan khai ơm bic, mơ rơp guh.” 

28Behơ̆, bol khai hòi driau dờng; mơ jat bơta òs mòng bol khai ai đào còr să he 
jơl tus mhàm hòr bơh di bol khai. 

29Tŭ rlau mơ nggùl ngai rau, bol khai kư̆ đơs hwơr behơ̆ jơl tus di jơ ơn phan 
pơdơng bơsàp trồ mho, mơya kung ò gơs sap đơs lơi, ò gơs jơnau ho wơl, mơ ò 
gơs cau lơi ho wơl. 

30Gen Eli đơs mơ jơh làng bol lah: “Tus tĕ rềp mơ añ;” mơ jơh làng bol tus rềp 
mơ khai. Gen lài ngan Eli rcang niam wơl cơnòng duh khoai Yàng Jehôwa dê neh 
kòl phà tơrlah. 

31 Khai ai jơt bàr nơm pơnai lŭ, jat khà jơt bàr jơi bơtiàn ală kòn klau Jakôp dê, 
la cau mơ jơnau Yàng Jehôwa neh yal lah: “Israel rơp la sơnđan mê.” 

32Khai ngui jơt bàr nơm pơnai lŭ hơ̆ mơ bơtào gơs dô nơm cơnòng duh khoai 
sơnđan Yàng Jehôwa dê. Gen khai tò dô nơm rbòng gùt dar cơnòng duh khoai, 
ơn bàr lơ-i gar kòi; 

33gen dap lòng, blah kơnrồ dam dô pet, dô pet, mơ dap gơ hơđang lòng. Khai đơs 
lah: “Bơ̆ tĕ bềng poan yang dà, mơ cèng tuh hơđang phan ơn chu mơ hơđang 
lòng.” 

34Khai đơs tai: Lơh tĕ dơ̆ bàr; gen cau lơh dơ̆ bàr. Khai đơs pơnjat: lơh tĕ dơ̆ pe, 
mơ bol khai lơh dơ̆ pe, 

35jơl tus dà hòr gùt dar cơnòng duh khoai, mơ bềng rbòng tai sơl. 

36Tus di jơ ơn phan ơn bơsàp trồ mho, cau gơnoar hwơr Eli tus rềp mơ dan lah: 
“Ơ Jehôwa Yàng Tom Trồ Abraham dê, Isak dê, mơ Israel dê, ngai do dan yal 
tơnggit lah Kơnràñ la Yàng Tom Trồ tòm Israel, mơ añ la dĭ gơna Kơnràñ dê, añ 
dòn bơr Kơnràñ mơ lơh ală broă do. 

37Ơ Yàng Jehôwa! Dan ho jơnau añ, dan ho jơnau añ, tồ làng bol do đal git lah 
Jehôwa la Yàng Tom Trồ, mơ Kơnràñ lơh nùs bol khai rê wơl.” 

38Gen ồs Yàng Jehôwa dê mù bơh hơđang, chu pơrguc jơh phan ơn pơdơng chu, 
lòng, lŭ, mơ jồp jơh dà tòm rbòng. 

39Gŏ behơ̆, jơh làng bol tơmbic să tòm ù, mơ driau lah: “Jehôwa ngan la Yàng 
Tom Trồ! Jehôwa ngan la Yàng Tom Trồ!” 

40Eli đơs mơ bol khai lah: “Kup tĕ jơh ală cau gơnoar hwơr Baal dê, bañ lòi klàs 
dô nă lơi.” Gen cau Israel kup bol khai, Eli cèng bol khai mù hơ croh Kisôn, mơ 
tơnchơt bol khai tềng hơ̆. 

41Gen Eli đơs mơ Ahap lah: “Guh tĕ, sa mơ ñô, bơh añ neh kơno ntas mìu dờng.” 

42 Behơ̆, Ahap guh sa mơ ñô. Eli guh hơđang bồ mơnơm Karmel, kun tòm ù mơ 
drup mat he digùl bàr nơm gơltang. 

43Khai đơs mơ cau dĭ gơna khai dê lah: “Tŭ do guh tĕ, sền hơ đah dàlềng.” Cau dĭ 
gơna guh mơ sền, mơ đơs lah: “Ò gơs chi lơi.” Eli đơs tai: “Guh wơl tĕ poh dơ̆.” 

44Gen dơ̆ poh, cau dĭ gơna đơs lah: “Añ gŏ bơh đah dàlềng gơguh dô puk mhwal 
dềt kàr kơndồm tê.” Gen Eli pơnjat: “Lòt đơs tĕ mơ Ahap lah: ‘Kơt tĕ ừn rơndeh 
ơseh mơ mù, lài mơ tŭ mìu bàn bơtau kòl ơm wơl.’” 

45Tòm dô êt jŏ, trồ gơlik jù bơh mhwal, mơ càl, mơ gơs mìu dờng ngan. Gen Ahap 
hào hơđang rơndeh khai dê lòt tus hơ Jejreel. 

46Tê Yàng Jehôwa ơn hơđang Eli, khai kơt but mơ ntoat di đap Ahap tus di mpồng 
mut tòm Jejreel. 

I Ală Bơtau 19 

Eli dô pồn tòm ƀlàng ngềt ngơt 
1Ahap yal wơl Jesebel in ală broă Eli neh lơh, mơ mbe khai neh tơnchơt jơh ală 
cau gơnoar hwơr Baal mơ đào, 

2Gen Jesebel sồr dô nă cau lòt tus hơ Eli mơ đơs lah: “Dan ală yàng lơh añ kơnjơ̆ 
rlau behơ̆, dilah añ ò lơh bơta kis mê dê be bơta kis dô nă tòm bol khai, jơ do 
ngai hìng.” 

3Behơ̆ tàng, Eli rngòt ngan, khai ñă ntoat dô nàng dong klàs bơta kis khai dê, mơ 
lòt tus hơ Beerseba, gơrê mơ Juda, khai lòi cau dĭ gơna khai ơm tềng hơ̆. 

4 Ai să tòm khai gen lòt gùng tòm dô ngai tus tòm ƀlàng ngềt ngơt, tus nggui 
hơđơm chi pơnggŏ, mơ dan chơt lah: “Ơ Yàng Jehôwa! Neh tơl rau. Tă tĕ bơta 
kis añ, bơh añ ò niam rlau mơ ală ồng pàng añ jê.” 

5Gen khai tơmbic să hơđơm chi pơnggŏ mơ bic lơhă. Nisơna gơs dô nă cau 
gơnrơh tup di khai mơ đơs lah: “guh tĕ mơ sa.” 

6Khai sền gŏ di tiah bồ bic gơs dô nơm ƀañ dềt buh hơđang ồs rnga, mơ dô gri 
dà. Khai sa mơ hùc, gen bic tai. 

7Cau gơnrơh Yàng Jehôwa dê tus dơ̆ bàr, tup di khai mơ đơs lah: “Guh tĕ mơ sa, 
bơh gùng ngài ngan mê in.” 

8Khai guh sa mơ hùc, gen khai geh pràn bơh phan sa hơ̆ mơ khai lòt gùng poan 
jơt ngai mơ poan jơt mơnang tus hơ Hôrep, la mơnơm Yàng Tom Trồ dê. 

9Tềng hơ̆, khai mut tòm dô nơm rgồng lŭ, mơ bic mang tềng hơ̆. Gen gơs jơnau 
Yàng Jehôwa dê đơs mơ khai lah: “Ơ Eli, ñchi mê lơh tềng do taih?” 

10 Khai ho lah: “Añ neh jơh nùs, ngac ngar bơh Jehôwa Yàng Tom Trồ Gơnap 
Gơnoar Dờng Làm Jơh; bơh làng bol Israel neh sang lòi bơta ho bal Kơnràñ dê, 
phà tơrlah ală cơnòng duh khoai Kơnràñ dê, mơ tơnchơt ală cau gơnoar hwơr 
Kơnràñ dê mơ đào; mìng dô nă añ gam wơl, mơ bol khai kung jòi bơta kis añ 
nàng tơnchơt.” 

Eli tìp Yàng Tom Trồ tòm Hôrep 
11Yàng Tom Trồ đơs mơ khai lah: “Lik tĕ, ntào di jơng mơnơm di đap Yàng 
Jehôwa, bơh Yàng Jehôwa rơp lòt gan.” Tŭ do gơs dô ròs càl dờng khồm pràn 
ngan di đap Kơnràñ, crè ală mơnơm, mơ lơh bơcah ală pơnai lŭ gơlik rpot rpet; 
mơya Yàng Jehôwa ò ơm tòm càl. Tơnơ̆ mơ ròs càl gơs dô bơta gơlơnggơr ù, 
mơya Yàng Jehôwa ò ơm tòm ù lơnggơr; 

12tơnơ̆ mơ bơta gơlơnggơr ù gơs lơmpiat ồs; mơya ò gơs Yàng Jehôwa tòm 
lơmpiat ồs. Tơnơ̆ mơ lơmpiat ồs, gơs dô jơnau ngan la lơbơn niam. 

13Tòm tŭ Eli pa kơno jơnau hơ̆, gen gòm muh mat mơ ào jrùh, lik ntào di bơr 
rgồng. Gen gơs dô jơnau đơs mơ khai lah: “Ơ Eli, ñchi mê lơh tềng do taih?” 

14Khai ho lah: “Añ neh jơh nùs ngac ngar bơh Jehôwa Yàng Tom Trồ Gơnap 
Gơnoar Dờng Làm Jơh dê, bơh làng bol Israel neh sang lòi bơta ho bal Kơnràñ 
dê, phà tơrlah ală cơnòng duh khoai Kơnràñ dê, tơnchơt ală cau gơnoar hwơr 
Kơnràñ dê mơ đào, mìng dô nă añ gam wơl, mơ bol khai kung jòi bơta kis añ 
nàng tơnchơt.” 

15 Gen Yàng Jehôwa đơs mơ khai lah: “Lòt tĕ, rê wơl tòm gùng mê lòt hơ ƀlàng 
ngềt ngơt hơ Damas. Tòm tŭ neh tus rau, mê rơp bong mơñà Hajael in lơh gơs 
bơtau Siri. 

16 Mê kung bong mơñà Jehu in, kòn klau Nimsi, lơh bơtau hơđang Israel; mơ mê 
rơp bong mơñà Elise in, kòn klau Saphat tòm Abelmehola, lơh gơs cau gơnoar 
hwơr ala mê in. 

17Cau lơi klàs bơh đào Hajael dê gen Jehu rơp tơnchơt; cau lơi klàs bơh đào Jehu 
dê gen Elise tơnchơt. 

18 Mơya Añ rơp ơn is poh rbô nă cau tòm Israel jơh ală gơltang hơ̆ òhềt cùn khoai 
di đap Baal, mơ kòp nơm sơndồi bol khai òhềt cum gơ.” 

Elise gơlik gơs cau bơtê Eli dê 
19Behơ̆, Eli lòt bơh hơ̆ mơ tìp Elise kòn klau Saphat dê, ơm lơòr sre, gơs jơt bàr 
yô kơnrồ di đap khai, să tòm khai at yô dơ̆ jơt bàr. Eli lòt gan sơrbì ào jrùh 
hơđang khai. 

20Gen Elise sang kơnrồ khai dê, ntoat jat Eli mơ đơs lah: “Dan lòi añ rê cum mè 
bèp añ sir, gen añ rơp jat ồng.” Eli ho lah: “Lòt tĕ mơ rê wơl; bơh añ ò lơh ñchi 
lơi di mê.” 

21Gen Elise rê wơl bơh tiah jat Eli, kup dô yô kơnrồ tơnchơt gơ, mơ ai ngal lơh 
lòng nàng gơm poac gơ, mơ yò gơ ală cau in sa. Gen khai ñă lòt jat Eli, mơ gơlik 
gơs cau duh broă Eli in. 

I Ală Bơtau 20 

Bơta gơrwàng mơ bơta dong tă ƀòn Samari 
1Benhadat bơtau Siri, pơjum jơh ală mpồl ling khai dê; pe jơt bàr nă cau bơtau 
lòt bal mơ khai, bal mơ ơseh mơ rơndeh. Khai lòt tus tòmdră mơ Samari, 
gơrwàng mơ brồ lơh gơ. 

2Khai sồr cau kong sồr lòt tus mơ Ahap, bơtau Israel, ơm tòm ƀòn, mơ đơs mơ 
khai lah: Benhadat đơs be do: 

3“Priă mơ màh mê dê gơrê bal mơ añ. Ală bau ùr bơtau mơ ală kòn sau niam rlau 
jơh mê dê kung gơrê bal mơ añ.” 

4Bơtau Israel ho: “Be ồng đơs ơ cau tòm añ jê la bơtau; jơh ală phan añ gơs gơrê 
bal mơ bơtau.” 

5Mơ ală cau kong sồr lòt tai hơ bơtau Israel mơ đơs lah: Benhadat đơs be do: “Añ 
sồr cau lòt tus mơ mê lah: Jào tĕ añ in priă, màh, bau ùr mê dê bal mơ ală kòn mê 
dê añ in.” 

6Bulah behơ̆, añ rơp sồr ală dĭ gơna añ jê lòt tus hơ mê ngai hìng tòm jơ do, mơ 
bol khai rơp jòi sơwì hìu mê mơ hìu cau dĭ gơna mê dê; mơ ơn tê hơđang phan 
lơi niam nùs bol khai, mơ cèng gơ. 

7Gen bơtau Israel hòi jơh ală cau kwang kra tòm lơgar, mơ đơs lah: “Sền sơwì tĕ 
mơ git lah cau do kòñ jòi nàng lơh kalke di bol he; bơh khai neh sồr cau tus sồr 
añ jào ală bau ùr, ală kòn sau, priă, mơ màh añ jê; mơ añ ò pơndang mơ khai.” 

8Gen ală cau kwang kra mơ jơh làng bol đơs mơ bơtau lah: “Bañ iat, mơ bañ dòp 
jơnau khai.” 

9Behơ̆ Ahap ho mơ cau kong sồr Benhadat dê lah: “Yal tĕ mơ cau tòm añ jê la 
bơtau lah: Ală bơta bơtau sồr dĭ gơna bơtau lơh dơ̆ sơnròp, añ rơp lơh; mơya 
bơta do añ ò rgơi lơh.” Ală cau kong sồr lik lòt yal wơl ală jơnau hơ̆ Benhadat in. 

10Benhadat sồr cau kong sồr lòt đơs tai lah: “Dan ală yàng lơh añ kơnjơ̆ mơ oă 
rlau, dilah thul ơmul tòm Samari tơl bềng dô kơndồm tê ală cau ling lòt jat añ!” 

11Mơya bơtau Israel ho: “Yal tĕ mơ bơtau lah: Cau soh ào lòs bañ pơnhừ să be 
cau hồ tơlik gơ.” 

12Benhadat kơno yal wơl ală jơnau hơ̆, tòm tŭ khai ơm ñô alak bal mơ ală bơtau 
tòm sàl, gen đơs mơ ală cau dĭ gơna lah: “Rcang tòmlơh tĕ.” Bol khai rcang bơta 
tòmlơh nàng tòmdră mơ ƀòn dờng. 

Jơnau gơnoar hwơr gơwèt mơ Ahap 
13Gen gơs dô nă cau gơnoar hwơr tus hơ Ahap, bơtau Israel, mơ đơs lah: “Yàng 
Jehôwa đơs be do: ‘Mê neh gŏ mpồl ling do dờng mơ gal ngan sơl? Sền tĕ, Añ rơp 
jào bol khai tòm tê mê, mơ mê rơp git Añ la Jehôwa.’” 

14Ahap lùp lah: “Ngui ñcau taih?” Khai ho: “Yàng Jehôwa đơs be do: ‘Ală cau pơnu 
duh broă ală kwang kơnhwàl dê.’” Khai lùp pơnjat: “Ñcau rơp tòmlơh?” Cau 
gơnoar hwơr ho: “Să tòm bơtau.” 

15Gen Ahap pơjum ală dĭ gơna kwang at bồ ƀòn dờng; gơs bàr rhiang pe jơt bàr 
nă cau. Tơnơ̆ hơ̆, khai tơrgòm jơh làng bol Israel geh poh rbô nă. 

16Bol khai lik lòt tŭ trồ gùl ngai, tòm tŭ Benhadat ơm ñô bơñul tòm sàl bal mơ pe 
jơt bàr nă cau bơtau dong kòl khai. 

17Ală cau pơnu duh broă ală kwang kơnhwàl lòt lài; Benhadat sồr ală cau lòt 
sơwì; mơ bol khai neh yal wơl khai in lah: “Gơs ală cau bơh Samari tus.” 

18Khai đơs: “Dilah bol khai tus jòi bơta ring lơngai, kup kis tĕ; dilah bol khai tus 
nàng tòmlơh, kup kis tĕ.” 

19Mơya ală cau hơ̆ neh lik bơh ƀòn dờng: la ală cau pơnu duh broă ală kwang 
kơnhwàl mơ mpồl ling lòt jat bol khai. 

20Kòp nă tơnchơt cau sò tơm. Mpồl ling Siri ntoat dô, mơ Israel ting jat bơh tơnơ̆. 
Benhadat, bơtau Siri, hào ơseh ntoat dô bal mơ cau ling hào ơseh. 

21Gen bơtau Israel lik brồ lơh ală ơseh mơ rơndeh, lơh cau Siri kong alah mơ 
tơnchơt oă ngan. 

22Tŭ hơ̆, cau gơnoar hwơr tus rềp hơ bơtau Israel, mơ đơs lah: “Lòt tĕ, lơh să 
tòm bơtau in pràn kơldang, mơ sền sơwì niam bơta lơi bơtau pal lơh, bơh nam 
tơnơ̆ bơtau Siri rơp tus nàng tòmlơh mơ bơtau tai.” 

Ahap pha rlau mơ cau Siri tai 
23Ală dĭ gơna bơtau Siri dê đơs mơ khai lah: “Yàng bol khai dê la yàng kơh, gen 
tàng bol khai pràn rlau mơ bol he; behơ̆ bol he pal tòmlơh mơ bol khai tòm tiah 
ring; ngan bol he rơp pràn rlau mơ bol khai. 

24Kung pal lơh bơta do: Tòmgơl tĕ ală cau bơtau bơh kòp tiah at bồ mpồl ling, 
mơ bơtào ală cau kwang at bồ mpồl ling di tiah bol hơ̆ dê; 

25mơ hòi pơjum tĕ dô mpồl ling be mpồl ling bơtau dê neh roh, ơseh ala ơseh, 
rơndeh ala rơndeh mơ bol he rơp tòmlơh mơ bol khai tòm tiah ring, ngan bol he 
rơp pràn rlau mơ bol khai.” Gen bơtau iat jơnau dĭ gơna khai dê mơ lơh behơ̆. 

26Nam tơnơ̆, Benhadat pơjum làng bol Siri, mơ guh hơ Aphek nàng tòmlơh mơ 
Israel. 

27Làng bol Israel kung geh hòi pơjum mơ rcang sir ală bơta, bol khai lik nàng 
tòmlơh mơ cau Siri. Cau Israel sơntơp sàl song di đap cau Siri gơlơh be bàr mpồl 
be dềt; ai cau Siri gen bềng làm lơgar. 

28Cau Yàng Tom Trồ dê tus rềp đơs mơ bơtau Israel lah: “Yàng Jehôwa đơs be 
do: Tài bơh cau Siri neh đơs lah: Yàng Jehôwa la yàng kơh, ò di la yàng thòng dê, 
gen tàng Añ rơp jào jơh mpồl ling gal do tòm tê mê, mơ bol mê rơp git Añ la Yàng 
Jehôwa.” 

29Bàr đah sơntơp sàl song di đap đah ne tòm poh ngai; mơ tòm ngai dơ̆ poh, bol 
khai sơntòm tòmlơh. Cau Israel tơnchơt dô rhiang rbô nă cau ling Siri lòt jơng 
tòm dô ngai. 

30Cau gam wơl ntoat dô pồn tòm ƀòn dờng Aphek; mơ dơrñang ƀòn tơrlah klơn 
chơt bàr jơt poh rbô nă cau hơ̆. Benhadat kung ntoat dô, mơ mut tòm ƀòn dờng 
nàng pồn să. 

31Ală dĭ gơna Benhadat đơs mơ khai lah: “Bol hi neh kơno lah ală cau bơtau Israel 
la ală cau gơs nùs bềng kòñ nđàc. Behơ̆ lòi bol hi kơt ƀào di but, mơ pùt che 
hơđang bồ bol he dê, mơ lik tus hơ bơtau Israel: digơlan khai rơp lòi bơtau in 
kis.” 

32Gen bol khai kơt ƀào di but, mơ pùt che hơđang bồ, mơ lik tus mơ bơtau Israel, 
mơ yal lah: “Benhadat, cau dĭ gơna bơtau, đơs lah: ‘Dan bơtau lòi añ in kis.’” Ahap 
ho lah: “Khai gam kis sơl? Khai la bi añ.” 

33Bol khai ai bơta hơ̆ la dô nơm tềl niam, sơrbac sơrbang dòp jơnau hơ̆ mơ đơs 
lah: “Ngan, Benhadat la bi bơtau dê.” Ahap pơnjat lah: “Lòt tĕ cèng khai tus hơ 
do.” Gen Benhadat tus tơlik mat mơ Ahap; khai jà Benhadat hào hơđang rơndeh 
ơseh khai dê. 

34Benhadat đơs mơ Ahap lah: “Añ rơp jào wơl ală ƀòn dờng mơ bèp añ neh 
tòmpìt bơh di bèp bơtau dê, mơ bơtau rơp bơt bơtào ală drà bơtau in tòm 
Damas, be bèp añ neh lơh tòm Samari.” Bơtau Israel ho lah: “Añ rơp lòi mê in rê 
hìu tòm bơta lơh nền do.” Behơ̆, Ahap bơtào bơta ho bal mơ Benhadat, mơ lòi 
khai in lòt. 

Dô nă cau gơnoar hwơr lơh nền glài Ahap 
35Gơs gơnoar sồr Yàng Jehôwa dê, dô nă cau tòm mpồl ală cau gơnoar hwơr, đơs 
mơ dô nă cau ndai lah: “Añ dan bi lơh tĕ añ.” Mơya cau ne ò bài lơh khai. 

36 Khai đơs mơ cau ne lah: “Bơh bi ò dòn jat jơnau sồr Yàng Jehôwa dê, gen tòm 
tŭ mê lòt bơh di añ, dô nơm klìu triă rơp tơnchơt mê.” Mơ tòm tŭ cau ne lik bơh 
di khai, gen dô nơm klìu triă tìp khai mơ tơnchơt khai. 

37Cau gơnoar hwơr tìp dô nă cau ndai, mơ đơs lah: “Añ dan mê lơh tĕ añ.” Cau 
hơ̆ lơh cau gơnoar hwơr, mơ lơh khai in kong sồt. 

38Gen cau gơnoar hwơr lòt, ơm kơp bơtau tòm gùng, ai chèo pùt mat lơh be ndai. 

39Tòm tŭ bơtau lòt gan, khai driau dờng, mơ đơs mơ cau bơtau lah: “Dĭ gơna 
bơtau neh geh lik bơh tiah tòmlơh dờng, gen gơs dô nă cau ling cèng dô nă cau 
tus hơ añ mơ đơs lah: ‘Sền gàr tĕ cau do; dilah khai neh klàs, gen bơta kis mê rơp 
ala bơta kis khai, hala mê pal tơm dô talơng priă.’ 

40Mơya, tòm tŭ dĭ gơna bơtau giga broă tềng do tềng dă, gen khai neh dô.” Bơtau 
Israel ho lah: “Hơ̆ la bơta cahrña mê dê; să tòm mê neh lơh nền bơta hơ̆ rau.” 

41Gen sơrbac sơrbang khai pò chèo pùt di mat, bơtau Israel đal git khai la dô nă 
cau tòm mpồl ală cau gơnoar hwơr. 

42Gen cau gơnoar hwơr đơs lah: “Yàng Jehôwa đơs be do: ‘Tài bơh mê neh 
tơngklàs bơh tê mê dô nă cau Añ neh lơh nền pal tơnroh, behơ̆ tàng bơta kis mê 
rơp ala bơta kis khai, mơ làng bol mê dê ala làng bol khai dê.’” 

43Gen bơtau Israel rê wơl hơ gơlang tòm Samari, ai lơh moat jrùng mơ gơhào 
gơjrañ. 

I Ală Bơtau 21 

Nabôt kong tơnchơt 

1Tơnơ̆ ală broă hơ̆, gơlik gơs dô bơta be do: Nabôt, cau Jejreel, gơs dô nơm suơn 
ño tòm Jejreel, di gah gơlang bơtau Ahap, tòm Samari. 

2Ahap đơs mơ Nabôt lah: “Ai tĕ suơn ño mê dê añ in, nàng añ lơh suơn biap, tài 
bơh gơ ơm rềp di gơlang añ; añ rơp ai mê in dô nơm suơn ño niam rlau; hala 
dilah mê kòñ, añ rơp ai mê in priă kas ngan.” 

3Mơya Nabôt đơs mơ Ahap lah: “Yàng Jehôwa bơkơ̆u añ ai bơtau in sre brê ồng 
pàng añ jê!” 

4Ahap rê hìu moat mơ gơjrañ, bơh jơnau Nabôt, cau Jejreel neh đơs mơ khai; 
bơh khai neh đơs lah: “Añ rơp ò ai bơtau in sre brê ồng pàng añ jê.” Ahap bic 
hơđang cơnòng, wèt mat đah dơrñang, mơ ò bài sa. 

5Bau khai la Jesebel tus mơ khai, đơs lah: “Ñchi bơh tài bơtau gơs nùs moat jrùng 
mơ ò bài sa taih?” 

6Khai ho: “Bơh añ neh đơs mơ Nabôt, cau Jejreel lah: Ai tĕ suơn ño mê dê añ in 
mơ dòp priă, hala dilah mê kòñ, añ rơp ai mê in suơn ño ndai;” Mơya khai ho: 
“Añ ò ai suơn ño añ jê bơtau in.” 

7Bau bơtau la Jesebel đơs lah: “Ò di bơtau gơs gơnoar at bồ hơđang Israel ơ? Guh 
tĕ, sa mơ chò hòp tĕ. Añ rơp ai bơtau in suơn ño Nabôt cau Jejreel.” 

8Behơ̆, Jesebel cih sră pơyoa ai sơnđan Ahap, tap ƀang kì bơtau, pơyoa ală kwang 
kra mơ ală cau màng ryŭ ơm tòm ƀòn dờng bal mơ Nabôt. 

9Khai cih tòm sră pơyoa be do: “Yal tơnggit tĕ dô bơta ơt sa, mơ ơn Nabôt nggui 
di đap làng bol; 

10ơn tĕ di đap mat khai bàr nă cau gơlềng gơlàng lơh cơng blac tòmdră mơ khai, 
lah: ‘Mê neh srat rma Yàng Tom Trồ mơ bơtau.’ Gen lam tĕ khai lik bơh ƀòn, cơm 
lŭ jơl chơt tơn.” 

11Ală cau tòm ƀòn dờng Nabôt dê, hơ̆ la ală cau kwang kra, mơ ală cau màng ryŭ 
tềng hơ̆, lơh jat jơnau Jesabel nting sồr bol khai, tòm toh be jơnau neh cih tòm 
sră Jesebel neh pơyoa bol khai in. 

12Bol khai yal tơnggit dô bơta ơt sa mơ ơn Nabôt nggui hơđap làng bol. 

13Bàr nă cau gơlềng gơlàng tus nggui di đap Nabôt, mơ bol khai yă blac tòmdră 
mơ Nabôt di đap làng bol, lah: “Nabôt neh srat rma Yàng Tom Trồ mơ bơtau.” 
Gen bol khai lam Nabôt lik hơ bơdìh ƀòn dờng, mơ cơm lŭ tơnchơt khai. 

14Gen bol khai sồr lòt yal mơ Jesabel lah: “Nabôt neh kong cơm lŭ; mơ neh chơt 
rau.” 

15Dơ̆ Jesabel kơno lah Nabôt neh kong cơm lŭ mơ neh chơt rau, gen đơs mơ Ahap 
lah: “Lòt tĕ, ai suơn ño Nabôt, cau Jejreel, bơh suơn hơ̆ khai neh ò bài ai bơtau in 
nàng dòp priă; bơh Nabôt ò gam kis tai, neh chơt rau.” 

16Dơ̆ Ahap kơno Nabôt neh chơt rau, gen Ahap lik lòt tus hơ suơn ño Nabôt, cau 
Jejreel, nàng dòp gơlơh gơs phan tòm. 

Eli yal tơnggit bơta lơh nền glài Yàng Tom Trồ dê 
17Gen gơs jơnau Yàng Jehôwa tus mơ Eli, cau Thisebe, lah: 

18“Mù tĕ lòt tìp mơ Ahap, bơtau Israel, at bồ tòm Samari; tŭ do khai ơm tòm suơn 
ño Nabôt dê, khai neh lòt tềng hơ̆ nàng lơh gơs phan tòm khai dê.” 

19 Mê rơp đơs mơ khai lah: Yàng Jehôwa đơs be do: “Mê neh tơnchơt cau, mơ 
kung tòmpìt sre brê ơ?” Mê pal đơs mơ khai lah: “Tòm tiah so neh liap mhàm 
Nabôt dê, gen so kung rơp liap mhàm mê behơ̆ sơl.” 

20Ahap đơs mơ Eli lah: “Ơ cau sò tơm, mê neh tìp añ ơ?” Eli ho lah: “Añ neh tìp 
bơtau, tài bơh bơtau neh tac să he nàng lơh bơta iơh di đap Yàng Jehôwa.” 

21“Añ rơp cèng tus bơta rung rài hơđang mê. Añ rơp tơnroh mê, mơ añ rơp 
pơndut bơh di hìu Ahap jơh ală cau klau, bulah cau ơm dĭ hala cau khat gơboh 
tòm Israel; 

22mơ Añ rơp lơh hìu mê be hìu Jerôbôam kòn klau Nebat dê, mơ be hìu Baesa 
kòn klau Ahija, tài bơh mê neh bơrcek Añ gơjrañ, mơ neh lơh Israel tìs glài. 

23 Gơwèt mơ Jesebel Yàng Jehôwa kung đơs lah: ‘So rơp sa poac Jesabel đah 
dơlam dơrñang Jejreel.’ 

24Cau lơi gơrê bal mơ hìu Ahap, cau chơt tòm ƀòn dờng ală so rơp sa poac; mơ 
cau lơi chơt tòm ƀlàng sre gen sềm trồ rơp sa poac.” 

25(Ngan, ò gơs cau lơi be Ahap, la cau neh tac să nàng lơh bơta iơh di đap Yàng 
Jehôwa, mơ khai kòl chồl bơtrut bơh bau ùr khai la Jesebel. 

26Khai neh lơh bơta cù kìr rlau jơh tòm tŭ lòt jat ală rùp ràk, be cau Amôrit neh 
lơh, la làng bol mơ Yàng Jehôwa neh bơtrơh tơlik di đap làng bol Israel.) 

27Tòm tŭ Ahap neh kơno jơnau hơ̆, khai crè ồi ào khai dê; mơ soh ƀào di să mơ 
ơt sa; yùp mơ ƀào bic tòm tiah mơ ơm pơndêt să. 

28Gen gơs jơnau Yàng Jehôwa tus đơs mơ Eli, cau Thisebe, lah: 

29“Mê neh gŏ mbe lơi Ahap pìn pơndêt să di đap mat Añ sơl? Tài bơh khai pìn 
pơndêt să di đap Añ, Añ rơp ò cèng tus bơta rung rài tòm rài khai; mơya tòm rài 
kòn klau khai Añ rơp cèng bơta rung rài hơđang hìu khai dê.” 

I Ală Bơtau 22 

Ahap mơ Jôsaphat tòmlơh mơ cau Aram 
1Tòm pe sơnam Aram mơ Israel ò gơs bơta tòmlơh. 

2Mơya tòm nam dơ̆ pe, bơtau Jôsaphat, Juda dê, lòt tus mơ bơtau Israel. 

3Bơtau Israel đơs mơ dĭ gơna khai lah: “Bol mê ò git lah Ramôt tòm Galaat gơrê 
bal mơ bol he ò ơ? Mơya bol he ò lơh bơta lơi nàng tă gơ bơh di tê bơtau Aram 
ơ!” 

4Khai đơs mơ Jôsaphat lah: “Bơtau kòñ lòt bal mơ añ nàng tòmlơh mơ Ramôt 
tòm Galaat sơl?” Jôsaphat đơs mơ bơtau Israel lah: “Añ be bơtau; làng bol añ be 
làng bol bơtau dê; mơ ală ơseh añ be ală ơseh bơtau dê.” 

5Mơya Jôsaphat kung đơs mơ bơtau Israel lah: “Lài ngan hòi lùp tĕ Yàng Jehôwa.” 

6Gen bơtau Israel pơjum tơrgòm jơh ală cau gơnoar hwơr, pơgap poan rhiang 
nă, mơ lùp bol khai lah: “Añ pal lòt tòmlơh mơ Ramôt tòm Galaat hala ò?” Bol 
khai ho lah: “Lòt tĕ; bơh Yàng Jehôwa rơp jào gơtòm tê bơtau.” 

7Mơya Jôsaphat đơs lah: “Tềng do ò gơs cau gơnoar hwơr lơi ndai Yàng Jehôwa 
dê nàng bol he hòi lùp khai sơl?” 

8Bơtau Israel ho mơ Jôsaphat lah: “Gam gơs dô nă cau, nàng bơh khai bol he rgơi 
lùp Yàng Jehôwa, hơ̆ la Mice, kòn klau Jimla dê; mơya añ gơjrañ di khai, bơh khai 
ò tŭ lơi đơs hwơr niam bơh añ, mơ mìng la rung rài lơm.” Jôsaphat đơs lah: “Dan 
bơtau bañ đơs behơ̆.” 

9Gen bơtau Israel hòi dô nă cau kwang kơndời mơ sồr lah: “Mhar jà tĕ Mice, kòn 
klau Jimla.” 

10Tŭ hơ̆ bơtau Israel mơ Jôsaphat, bơtau Juda, ơm nggui hơđang sơbàn bol khai 
dê, mơ soh ào bơtau bol khai dê tòm ƀlàng pơrjă kòi, di mpồng mut tòm ƀòn 
dờng Samari; mơ jơh ală cau gơnoar hwơr kư̆ ơm đơs hwơr di đap bàr nă cau 
bơtau. 

11Jedekia, kòn klau Kenana, lơh is khai in ală ngke mơ lòs, mơ đơs lah: “Yàng 
Jehôwa đơs be do: ‘Bal mơ ală ngke do, mê rơp gĕ cau Aram jơl tus di tŭ bol khai 
kòl tơnroh jơh.’” 

12Mơ jơh ală cau gơnoar hwơr gen đơs ndròm bal behơ̆, mơ đơs lah: “Guh tĕ hơ 
Ramôt tòm Galaat mơ geh pha; Yàng Jehôwa rơp jào gơtòm tê bơtau.” 

Mice yal lài bơta tòmlơh alah 
13Cau kong sồr neh lòt jà Mice, đơs mơ khai lah: “Jơh ală cau gơnoar hwơr neh 
dô nùs bal yal bơta niam bơtau in; dan jơnau ồng dê kung be jơnau dô nă tòm 
bol khai mơ yal bơta niam sơl.” 

14Mơya Mice ho lah: “Kung be Yàng Jehôwa kis gam sùm mơ srat să, jơnau lơi 
Yàng Jehôwa đơs mơ añ, gen añ rơp yal.” 

15Tòm tŭ khai neh tus hơ bơtau, gen bơtau lùp lah: “Ơ Mice, bol he pal lòt tòmlơh 
mơ Ramôt tòm Galaat hala ò pal taih?” Mice ho: “Lòt tĕ, bơtau rơp geh pha; Yàng 
Jehôwa rơp jào gơtòm tê bơtau.” 

16Mơya bơtau đơs mơ khai lah: “Nđò dơ̆ rau añ pal sồr mê srat să ò yal añ in bơta 
lơi rlau mơ jơnau song tòm sơnđan Yàng Jehôwa ò ơ?” 

17 Gen Mice ho lah: “Añ gŏ jơh Israel kong nrah nring hơđang ală mơnơm, be 
belàt ò gơs cau ê; mơ Yàng Jehôwa đơs lah: ‘Ală cau hơ̆ ò gơs cau tòm; kòp nă rê 
wơl tĕ hìu he lơngap lơngai.’” 

18Bơtau Israel đơs mơ Jôsaphat lah: “Añ ò di neh đơs mơ bơtau lah khai ò đơs 
hwơr niam bơh añ, mơ mìng la bơta rung rài lơm ò ơ?” 

19 Gen Mice đơs lah: “Behơ̆, iat tĕ jơnau Yàng Jehôwa dê: Añ gŏ Yàng Jehôwa 
nggui hơđang sơbàn Kơnràñ mơ jơh mpồl ling hơđang trồ ntào duh khoai 
Kơnràñ di đah ma mơ đah kiau.” 

20Yàng Jehôwa lùp lah: “Ñcau rơp lòt pơndòm ơniai Ahap, nàng khai guh hơ 
Ramôt tòm Galaat, mơ gơpừ chơt tềng hơ̆ taih? Cau do ho be do, cau ne ho be 
dă.” 

21Jơl tus gơs dô nơm hwềng lik ntào di đap Yàng Jehôwa mơ yal lah: “Añ rơp lòt 
pơndòm ơniai khai.” Yàng Jehôwa ai jơnau lùp hwềng hơ̆ lah; “Pơndòm ơniai 
mbe lơi taih?” 

22Hwềng hơ̆ ho lah: “Añ rơp lòt mơ lơh gơs dô nơm hwềng đơs blac tòm bơr ală 
cau gơnoar hwơr khai dê.” Yàng Jehôwa đơs lah: “Mê la cau pơndòm ơniai khai, 
lòt tĕ mê rơp lơh behơ̆, mơ rơp gơlik gơs.” 

23Behơ̆ bơtau sền tĕ, Yàng Jehôwa neh ơn dô nơm hwềng đơs blac tòm bơr ală 
cau gơnoar hwơr bơtau dê, mơ Yàng Jehôwa neh lơh nền cèng bơta rung rài 
bơtau in. 

24Gen Jedekia, kòn klau Kenana dê, tus rềp hơ Mice mơ pah di tơrmồ khai, mơ 
lah: “Gùng lơi Hwềng Yàng Jehôwa neh lik bơh añ nàng tus đơs mơ mê taih?” 

25Mice ho lah: “Tòm ngai hơ̆ mê rơp git, tòm tŭ mê dô mut nàng pồn tòm dô nơm 
ơdŭ tòm dơlam hìu.” 

26Gen bơtau Israel ai gơnoar sồr lah: “Kup tĕ Mice cèng khai tus hơ Ammôn, 
kwang at bồ ƀòn, mơ Jôas, kòn klau bơtau, 

27mơ đơs tĕ lah: ‘Bơtau đơs be do: Ơn tĕ cau do tòm hìu jàm, ròng siam mơ phan 
sa tă pơndut gam dô êt jơl tus añ rê wơl lơngap lơngai.’” 

28Mice pơnjat lah: “Dilah bơtau rê wơl lơngap lơngai, gen Yàng Jehôwa ò đơs 
bơh bơr añ.” Mơ khai đơs tai: “Ơ làng bol, jơh ală bol mê iat tĕ!” 

Tòmlơh alah mơ bơta chơt ahap dê 
29Behơ̆, bơtau Israel guh hơ Ramôt tòm Galaat bal mơ Jôsaphat, bơtau Juda. 

30Bơtau Israel đơs mơ Jôsaphat lah: “Añ rơp lơh be cau ndai, mơ lòt mut tòm 
tiah tòmlơh; ai bơtau kư̆ soh ào cau bơtau dê.” Behơ̆, bơtau Israel tòmgơl phan 
soh lơh be cau ndai mơ lòt tòmlơh. 

31Mơ tai, bơtau Aram ai gơnoar sồr pe jơt bàr nă cau kwang at rơndeh ơseh khai 
dê lah: “Bol mê bañ brồ lơh cau lơi bulah dờng hala dềt, mìng lơh dô nă bơtau 
Israel lơm.” 

32Behơ̆, tòm tŭ ală kwang at rơndeh ơseh gŏ Jôsaphat gen bol khai đơs lah: “Hơ̆ 
ngan la bơtau Israel.” Behơ̆ bol khai tơrwơl nàng lơh khai; mơya Jôsaphat hòi 
driau dờng. 

33Tòm tŭ ală kwang at rơndeh ơseh gŏ ò di la bơtau Israel, gen ruc wơl ò ting jat 
khai tai. 

34Mơya gơs dô nă cau nisơna wàr àtak pañ di bơtau Israel, di digùl ngkàp ào lòs 
mơ ntơh khai. Bơtau đơs mơ ală cau at rơndeh khai dê lah: “Tơrwơl tĕ, mơ cèng 
añ lik hơ bơdìh tiah tòmlơh, bơh añ neh sồt kơnjơ̆.” 

35Bơta tòmlơh gơguh dờng ngan; mơ bơtau pal gơs cau đơng tòm rơndeh di đap 
cau Aram. Jơl tus di trồ mho ngan gen bơtau chơt; mhàm bơh tiah sồt gơhòr tòm 
rơndeh. 

36Gen tòm tŭ mattơngai neh mut, gơs dô jơnau driau tòm mpồl ling lah: “Kòp nă 
rê wơl tĕ tòm ƀòn tòm he, mơ kòp nă rê wơl tĕ tòm lơgar he dê.” 

37Bơtau chơt la behơ̆; mơ cau cèng ƀồc bơtau rê hơ Samari, mơ tơp tềng hơ̆. 

38Cau rào rơndeh khai tòm tơnau Samari, la tiah ală cau ùr dri um dà, mơ gơs ală 
so liap mhàm khai, tòm toh be jơnau Yàng Jehôwa neh đơs. 

39Ală bơta ndai Ahap dê, ală broă khai lơh, gơlang mơ bla khai bơt, mơ ală ƀòn 
khai bơt bơtào, gen neh cih tòm sră yal broă kòp nam ală cau bơtau Israel dê. 

40Behơ̆, Ahap bic lơhă bal mơ ồng pàng he, mơ Acasia, kòn klau khai, pơrdòn 
sơbàn khai. 

Jôsaphat lơh gơs bơtau Juda 
41Jôsaphat kòn klau Asa sơntòm at bồ hơđang Juda tòm nam dơ̆ poan rài Ahap, 
bơtau Israel dê. 

42Jôsaphat neh pe jơt pram nam tòm tŭ khai sơntòm at bồ, mơ khai at bồ bàr jơt 
pram tòm Jerusalem. Mè khai sơnđan la Ajuba, kòn ùr Sici dê. 

43Khai lòt jat jơh gùng Asa, bèp khai, ò pleh bơh gùng hơ̆, lơh bơta niam di đap 
Yàng Jehôwa. 

44Mơya khai ò sòr ală tiah jơnhoa, làng bol gam duh khoai mơ chu kơlhô tòm ală 
tiah jơnhoa. 

45Jôsaphat kung lơh gơtòmsòr mơ bơtau Israel. 

46Ală bơta ndai Jôsaphat dê mơ gơnoar pràn khai neh yal tơlik, mơ bơta tòmlơh 
khai dê, neh geh cih tòm sră yal broă kòp nam ală bơtau Juda dê. 

47Ală cau klau dri tơlàr mơ cau klau gam wơl tòm lơgar, tòm rài Asa bèp bơtau 
dê, khai neh pơndut jơh. 

48Tŭ hơ̆ ò gơs bơtau tòm làng bol Edôm, dô nă cau kwang sền gàr lơh bơtau. 

49Jôsaphat pơng ală ơhò tòm mpồl Tarsi dê, nàng lòt pơdiang màh bơh Ôphir, 
mơya bol khai ò rgơi lòt, bơh ală ơhò neh bơcah tòm Ejiôn Geber. 

50Gen Acasia kòn klau Ahap dê đơs mơ Jôsaphat lah: “Lòi tĕ ală cau dĭ gơna añ jê 
lòt bal tòm ơhò dĭ gơna bơtau dê.” Mơya Jôsaphat ò kòñ. 

51Jôsaphat bic lơhă mơ ồng pàng khai dê, mơ geh tơp tòm bơtô tòm ƀòn dờng 
Dabit; Jôram kòn klau khai pơrdòn sơbàn khai. 

Acasia lơh gơs bơtau Israel 
52Nam dơ̆ jơt poh rài Jôsaphat bơtau Juda; gen Acasia kòn klau Ahap sơntòm at 
bồ hơđang Israel tòm Samari, mơ at bồ bàr sơnam.  

53Khai lơh bơta iơh di đap Yàng Jehôwa mơ lòt tòm gùng mè bèp khai dê, mơ 
tòm gùng Jerôbôam kòn klau Nebat, la cau neh lơh Israel in tìs glài.  

54Khai duh broă mơ duh khoai yàng Baal; mơ bơrcek Jehôwa Yàng Tom Trồ in 
gơjrañ, kung be bèp khai neh lơh. 

II Ală Bơtau 

II Ală Bơtau 1 

Bơta yal yau ală bơtau lồi dut Israel mơ Juda dê 
(1:1 – 17:41) 

Bơta kòp jê Acasia dê 
1Tơnơ̆ mơ bơta chơt Ahap dê, làng bol Môap guh tòmdră mơ Israel. 

2Acasia dùh bơh di pơnggàr rơng ơdŭ hơđang khai dê tòm Samari, mơ ơm bic 
tài bơh bơta jê sồt hơ̆. Behơ̆ khai sồr cau kong sồr lòt, mơ nting lah: “Lòt tĕ lùp 
Baaljebup, yàng cau Ekrôn dê, nàng git añ rơp bòi bơta kòp jê do sơl hala ò?” 

3Mơya cau gơnrơh Yàng Jehôwa dê đơs mơ Eli, cau Thisebe lah: “Ñă tĕ, lòt tus 
tìp mơ ală cau kong sồr bơtau Samari dê, mơ đơs mơ bol khai lah: ‘Hơ̆ la tài bơh 
ò gơs Yàng Tom Trồ tòm Israel, gen tàng mê lòt lùp Baaljebup, yàng cau Ekrôn 
dê ơ?’ 

4Gen tàng tŭ do Yàng Jehôwa đơs be do: ‘Mê rơp ò mù bơh cơnòng mơ mê neh 
bic, mơya mê ngan rơp chơt.’” Behơ̆ Eli lik lòt. 

5Ală cau kong sồr lòt rê wơl mơ bơtau, khai lùp lah: “Ñchi bơh tài bol mê rê wơl 
taih?” 

6Bol khai ho lah: “Gơs dô nă cau neh tus tìp bol hi, mơ đơs mơ bol hi lah: ‘Rê tĕ 
hơ bơtau la cau neh sồr bol mê lòt, mơ đơs mơ khai lah: Yàng Jehôwa đơs be do: 
“Ngan la tài bơh ò gơs Yàng Tom Trồ tòm Israel ơ, gen tàng mê sồr lòt lùp 
Baaljebup, yàng cau Ekrôn dê ơ? Tài bơh hơ̆, mê rơp ò mù bơh cơnòng mơ mê 
neh bic, mơya mê ngan rơp chơt.”’” 

7Gen bơtau lùp bol khai lah: “Cau hơ̆ gơlơh mbe lơi, neh tus tìp bol mê đơs ală 
jơnau hơ̆ taih?” 

8 Bol khai ho lah; “Cau hơ̆ soh ào sơnò, mơ kơt but mơ che gơltau.” Bơtau đơs 
lah: “Hơ̆ la Eli, cau Thisebe.” 

9Gen bơtau sồr dô nă cau kwang at bồ pram jơt ling lòt bal mơ pram jơt nă cau 
ling guh tus hơ Eli. Eli ơm nggui hơđang bồ kơh. Khai đơs mơ Eli lah: “Ơ cau Yàng 
Tom Trồ dê, bơtau đơs mơ ồng lah: mù tĕ!” 

10 Mơya Eli ho wơl mơ kwang at bồ pram jơt ling lah: “Dilah añ la cau Yàng Tom 
Trồ dê, dan ồs bơh hơđang trồ mù chu pơrguc mê, bal mơ pram jơt nă ling mê 
dê!” Gen ồs bơh đang trồ mù mo chu pơrguc kwang at bồ bal mơ pram jơt ling 
khai dê. 

11Bơtau sồr tai dô nă kwang at bồ ling ndai mơ pram jơt ling khai dê lòt tus hơ 
Eli. Cau kwang do đơs mơ Eli lah: “Ơ cau Yàng Tom Trồ dê, bơtau đơs be do: Mù 
tĕ mhar mhar.” 

12Mơya Eli ho mơ khai lah: “Dilah añ la cau Yàng Tom Trồ, dan ồs mù bơh đang 
trồ chu pơrguc mê bal mơ pram jơt ling mê dê.” Gen ồs Yàng Tom Trồ dê bơh 
đang trồ mù chu pơrguc kwang at bồ bal mơ pram jơt ling khai dê. 

13Gen bơtau sồr tai dô nă kwang at bồ ling lòt bal mơ pram jơt ling khai dê. Cau 
kwang do guh hơđang, cùn gơltang di đap Eli, mơ dan lah: “Ơ cau Yàng Tom Trồ 
dê, dan lòi bơta kis añ jê bal mơ bơta kis pram jơt nă cau dĭ gơna ồng dê, geh sền 
dờng màng di đap mat ồng. 

14Ne, ồs neh mù bơh đang trồ, chu pơrguc bàr nă kwang at bồ pram jơt ling lài, 
bal mơ pram jơt ling bol khai dê; mơya tŭ do, dan sền bơta kis añ jê la dờng màng 
di đap mat ồng.” 

15Cau gơnrơh Yàng Jehôwa dê đơs mơ Eli lah: “Mù tĕ bal mơ khai, bañ rngòt di 
khai.” Behơ̆, Eli mù mơ lòt bal mơ cau kwang at bồ tus hơ bơtau. 

16Khai đơs mơ bơtau lah: Yàng Jehôwa đơs be do: “Tài bơh bơtau neh sồr cau lòt 
tus hòi lùp Baaljebup, yàng Ekrôn dê, ngan tài bơh tòm Israel ò gơs Yàng Tom 
Trồ nàng hòi lùp ơ? Gen tàng mê rơp ò mù bơh cơnòng mơ mê neh guh; bơh mê 
ngan rơp chơt.” 

Acasia chơt 
17Behơ̆, Acasia chơt jat be jơnau Yàng Jehôwa mơ Eli neh đơs. Jôram (hơ̆ la oh 
Acasia dê tài bơh khai ò gơs kòn klau) pơrdòn sơbàn lơh gơs bơtau, tòm nam dơ̆ 
bàr bơtau Jôram, kòn klau Jôsaphat, bơtau Juda dê. 

18Ală broă ndai Acasia neh lơh, neh geh cih tòm sră yal broă kòp nam ală cau 
bơtau Israel dê. 

II Ală Bơtau 2 

Eli geh cèng guh hơđang trồ 
1Tòm tŭ Yàng Jehôwa mòr cèng Eli guh hơđang trồ tòm dô nơm càl wàl bong, Eli 
mơ Elise gam lòt gùng bơh Gilgal. 

2Eli đơs mơ Elise lah: “Ơm tĕ tềng do; bơh Yàng Jehôwa sồr añ lòt tus hơ Betel.” 
Elise đơs lah: “Añ sơnio Yàng Jehôwa gam kis sùm mơ bơta kis ồng dê lah, añ ò 
tŭ lơi lik lòt bơh ồng.” Behơ̆, bol khai lòt tus hơ Betel. 

3Mpồl ală cau gơnoar hwơr ơm tòm Betel tus đơs mơ Elise lah: “Bi neh git lah 
ngai do Yàng Jehôwa rơp tă cau tòm bi dê ngài bơh di bi sơl?” Khai ho: “Ơi añ git; 
ơm tĕ mŏ mŏ!” 

4Eli đơs mơ Elise lah: “Ơ Elise ơm tĕ tềng do, bơh Yàng Jehôwa neh sồr añ lòt tus 
hơ Jerikô.” Elise đơs tai lah: “Añ sơnio Yàng Jehôwa gam kis sùm mơ sơnio bơta 
kis ồng dê, añ rơp ò sang lòi ồng.” Behơ̆, bol khai lòt tus hơ Jerikô. 

5Mpồl ală cau gơnoar hwơr dê ơm tòm Jerikô tus rềp mơ Elise, đơs mơ khai lah: 
“Bi neh git sơl ngai do Yàng Jehôwa rơp tă cau tòm bi dê ngài bơh di bi sơl?” Khai 
ho lah: “Ơi añ git, ơm tĕ mŏ mŏ!” 

6Eli đơs mơ khai lah: “Ơm tĕ tềng do, bơh Yàng Jehôwa sồr añ lòt tus hơ Jordan.” 
Elise đơs lah: “Añ sơnio Yàng Jehôwa gam kis sùm mơ bơta kis ồng dê lah, añ 
rơp ò sang lòi ồng.” Behơ̆, bàr nă bol khai pơnjat lòt gùng. 

7Pram jơt nă tòm ală cau gơnoar hwơr kung lòt sơl, ñă ntào ngài ngài bơh di bol 
khai, ai bàr nă bol khai gen neh ơm ntào di gah hiòng Jordan. 

8Gen Eli ai ào jrùh khai dê, pồt gơ mơ pòng hơđang dà; gen dà cah bàr đah, tian 
gơs bàr nă bol khai tiă gan hơđang ù rañ. 

9 Tòm tŭ bol khai neh tiă gan rau, Eli đơs mơ Elise lah: “Yal tĕ mơ añ bơta lơi añ 
rgơi lơh mê in, lài mơ tŭ añ geh cèng bơh di mê.” Elise yal lah: “Dan ai añ in geh 
dòp bàr dơ̆ hwềng ồng dê hơđang añ.” 

10Eli đơs mơ khai lah: “Mê neh dan dô bơta kalke mơya dilah mê gŏ añ tòm tŭ añ 
geh cèng guh bơh di mê, gơ rơp geh ai mê in; dilah ò gen rơp ò geh.” 

11Tòm tŭ bol khai lòt ndang tòmbơhbơr ndang, gen gơs dô nơm rơndeh ồs mơ 
ơseh ồs cah is bàr nă bol khai; Eli guh hơ trồ tòm dô nơm càl wàl bong. 

12 Elise kư̆ sền mơ driau lah: “Ơ bèp añ jê! Bèp añ jê! Rơndeh mơ mpồl ling hào 
ơseh Israel dê!” Mơya tòm tŭ Elise ò sền gŏ Eli tai; khai sơmbat di ào tòm khai 
dê mơ crè gơs bàr pet. 

Elise pơrdòn gơnoar broă Eli 
13Gen Elise dòñ ào jrùh dùh bơh di să Eli dê, rê wơl mơ ntào di gah hiòng Jordan. 

14Khai ai ào jrùh neh dùh bơh să Eli hơ̆, pòng dà mơ đơs lah: “Ntềng đah Jehôwa 
Yàng Tom Trồ Eli dê?” Tòm tŭ neh pòng dà, gen dà gơcah bàr đah, mơ Elise lòt 
gan hiòng. 

15Tòm tŭ ală cau gơnoar hwơr ơm tòm Jerikô, gŏ Elise bơh ngài gen đơs lah: 
“Hwềng Eli dê ơm hơđang Elise.” Bol khai tus rò Elise, tơmbic să di đap khai. 

16Mơ đơs mơ khai lah: “Tềng do, bol he gơs pram jơt nă cau pràn kơldang digùl 
ală cau duh broă ồng dê; dan lòi bol khai in lòt jòi cau tòm ồng dê; digơlan Hwềng 
Yàng Jehôwa dê cèng khai guh, mơ sơrbì khai hơđang mơnơm lơi hala tòm thòng 
lơi sơl?” Elise ho: “Ò di, bañ sồr bol khai lòt.” 

17Mơya bol khai kư̆ chồl bơtrut Elise sùm, tian gơs lơh khai in ƀàssìl, gen đơs lah: 
“Sồr bol khai lòt tĕ.” Gen bol khai sồr pram jơt nă lòt jòi Eli tòm pe ngai, mơya jòi 
ò bàn. 

18Bol khai rê wơl, Elise gam ơm tòm Jerikô; gen khai đơs mơ bol hơ̆ lah: “Añ ò di 
neh đơs mơ bol mê bañ lòt ò ơ?” 

Elise lơh bơta krơi 
19Tŭ hơ̆ làng bol tòm ƀòn dờng đơs mơ Elise lah: “Tiah bơt bơtào ƀòn dờng do 
la niam ngan, be cau tòm añ jê neh gŏ; mơya dà gen khih mơ ù tiah gen ò gơlik 
plai đo.” 

20Khai đơs lah: “Cèng tĕ añ in dô nơm mơngàn pa, mơ ơn boh tòm hơ̆.” Behơ̆ bol 
khai cèng khai in. 

21Gen khai lòt tus di tồ dà, tuh boh tòm dà, mơ đơs lah: “Yàng Jehôwa đơs be do: 
Añ neh lơh dà do in geh sơmbòi, bơh tŭ do ò gam gơs bơta chơt lơi, hala bơta 
kơnền lơi tai.” 

22Behơ̆, jat be jơnau Elise yal tơlik, dà geh sơmbòi jơl tus di ngai do. 

Ală cau kơnòm kòl jơgơu crè poac 
23Bơh tềng hơ̆, Elise guh tus hơ Betel; mơ tòm tŭ khai gam lòt rò gùng, gơs ală 
cau kơnòm klau lik bơh ƀòn dờng bơrsèl tơnhial khai, lah: “Lòt ngài tĕ ơ cau lòl 
bồ! Lòt ngài tĕ ơ cau lòl bồ!” 

24Khai wơlke mơ gŏ kơnòm hơ̆, mơ khai srat rma ală kơnòm hơ̆ tòm sơnđan 
Yàng Jehôwa. Gen gơs bàr nơm jơgơu me lik bơh brê, kap crè poan jơt bàr nă 
kơnòm klau. 

25Bơh tềng hơ̆, Elise lòt tus hơ mơnơm Karmel; mơ rê wơl hơ Samari. 

II Ală Bơtau 3 

Jôram at bồ hơđang Israel 
1Tòm nam dơ̆ jơt pe rài Jôsaphat bơtau Juda, gen Jôram kòn klau Ahap, gơs bơtau 
hơđang Israel tòm Samari, khai at bồ jơt bàr sơnam. 

2Khai neh lơh bơta iơh di đap Yàng Jehôwa, bulah ò ndròm be mè bèp khai; tài 
bơh khai neh tă sang rùp ràk Baal mơ bèp khai neh bơtào. 

3Bulah behơ̆, khai kung gơđềt jat tồi glài Jerôbôam, kòn klau Nebat, la glài neh 
lơh cau Israel gơtup tìs. Khai ò bài cah ngài bơh gơ. 

Bơta tòmlơh mơ bơtau Môap 
4Tŭ hơ̆ bơtau Mesa lơgar Môap dê, cau ròng belàt, khai òs cèng ơn bơtau Israel 
in dô rhiang rbô nơm belàt kòn, mơ sơnò dô rhiang rbô belàt dam. 

5Mơya tòm tŭ Ahap neh chơt, bơtau Môap pơrlơ̆ dră wơl mơ bơtau Israel. 

6Behơ̆ bơtau Jôram lik lòt bơh Samari, tŭ hơ̆ pơjum tơrgòm jơh Israel. 

7Khai sồr lòt yal mơ Jehôsaphat, bơtau Juda in lah: “Bơtau Môap neh pơrlơ̆ dră 
wơl mơ añ. Bơtau kòñ lòt bal mơ añ nàng tòmlơh mơ Môap sơl?” Jehôsaphat đơs 
lah: “Añ rơp lòt; añ be ồng, làng bol añ be làng bol ồng, ơseh añ be ơseh ồng.” 

8Khai pơnjat: “Bol he rơp lòt jat gùng lơi taih?” Jôram ho lah: “Bơh gùng ƀlàng 
ngềt ngơt Edôm dê.” 

9Behơ̆ tàng, bơtau Israel, bơtau Juda mơ bơtau Edôm lik lòt bal, tòm tŭ bol khai 
neh lòt gùng pơdar tòm poh ngai, bol khai ò gơs dà mpồl ling mơ phan poan jơng 
lòt bal in. 

10Gen bơtau Israel đơs lah: “Ơ hơh! Yàng Jehôwa neh hòi pe nă cau bơtau do tus 
nàng jào bol he tòm tê Môap.” 

11Mơya Jehôsaphat đơs lah: “Tềng do ò gơs dô nă cau gơnoar hwơr lơi Yàng 
Jehôwa dê nàng bol he kơnòm di khai mơ lùp Yàng Jehôwa ò ơ?” Dô nă cau dĭ 
gơna bơtau Israel yal lah: “Tềng do gơs Elise, kòn klau Saphat dê, la cau tuh dà 
di tê Eli dê.” 

12Jehôsaphat đơs lah: “Jơnau Yàng Jehôwa ơm mơ khai.” Behơ̆, bơtau Israel, 
Jehôsaphat, mơ bơtau Edôm, lòt tus hơ khai. 

13Elise đơs mơ bơtau Israel lah: “Ñchi bơta gơs digùl añ mơ bơtau taih? Lòt tĕ 
hòi lùp ală cau gơnoar hwơr mè bèp bơtau dê.” Bơtau Israel ho lah: “Ò di behơ̆; 
bơh Yàng Jehôwa neh hòi pe nă bơtau do tus, nàng jào bol hi tòm tê Môap.” 

14Gen Elise đơs: “Kung be Yàng Jehôwa Gơnap Gơnoar Dờng Làm Jơh gam kis 
sùm, la Bơtau añ duh broă, mơ srat să lah, dilah añ ò sền dờng màng di 
Jehôsaphat, bơtau Juda, gen añ ò sền bơtau la chi lơi, mơ kung ò bài tìp mat sơl. 

15Mơya tŭ do, cèng tĕ añ in dô nă cau pĕ kơñi.” Tòm tŭ cau hơ̆ pĕ kơñi, gen tê 
Yàng Jehôwa ơm hơđang Elise. 

16Khai đơs: “Yàng Jehôwa đơs be do: ‘Añ rơp lơh bềng tơnau dà tòm thòng do.’ 

17Bơh Yàng Jehôwa đơs be do lah: ‘Bol mê rơp ò gŏ càl, kung ò gŏ mìu, mơya 
thòng do rơp bềng lìu dà, mơ bol mê, mpồl belàt, bal mơ mpồl phan poan jơng 
bol mê dê, rơp hùc dà hơ̆.’ 

18Mơya mìng la dô bơta dềt rhền di đap mat Yàng Jehôwa; bơh Kơnràñ kung rơp 
jào cau Môap tòm tê bol mê tai sơl. 

19Bol mê rơp phà tơrlah jơh ală ƀòn dờng kơ̆ cê, ală ƀòn màng ryŭ, kơl ală chi 
niam, bồr wơl ală croh dà, mơ ai lŭ lơh tơnroh ală ƀlàng sre niam.” 

20Àng drim ngai tơnơ̆, di di tŭ cau ơn phan ơn pơdơng drim, nisơna dà sơntòm 
hòr song bơh Edôm, tian gơs tòm lơgar bềng dà. 

21Tòm tŭ jơh cau Môap kơno lah ală bơtau hơ̆ tus nàng lơh bol khai, jơh ală cau 
rgơi àñ phan tòmlơh, bơh cau kơnòm rlau jơh tus di cau kra rlau jơh, geh hòi lik 
lòt ntào di tiah nhàr lơgar. 

22Ngai tơnơ̆ tòm tŭ cau Môap guh gòñ ngan bơh drim; mơ mattơngai pơnđàng 
hơđang dà, cau Môap gŏ dà pơrhê be mhàm di đap bol khai, 

23gen driau dờng lah: “Do la mhàm! Ală bơtau neh tòmlơh bal, neh tòm tơnchơt 
bal rau. Gen tŭ do, ơ cau Môap! Lòt tĕ ai phan mơna.” 

24Mơya tòm tŭ bol khai lòt tus di tiah sàl mpồl ling Israel dê; mơya cau Israel guh 
brồ lơh cau Môap, bol khai ntoat dô di đap cau Israel, bol khai mut brồ lơh cau 
Môap tòm lơgar. 

25Bol khai phà tơnroh ală ƀòn dờng, jơh tơl nă ai lŭ cơm bồr ală ƀlàng sre niam, 
jơl tus gơbồr jơh; kòp nơm tồ dà ò hòr tai, mơ bol khai kơl jơh ală chi niam. Mìng 
tòm Kir Hareset ală dơrñang lŭ gam wơl, jơl tus ală cau ling pañ sơna gơrwàng 
mơ brồ lơh gơ. 

26Tòm tŭ bơtau Môap gŏ bơta tòmlơh neh tus tòmdră mơ khai, gen cèng jat bal 
poh rhiang nă cau at đào nàng lik klàs, kòñ brồ lơh di đap bơtau Edôm, mơya bol 
khai ò rgơi. 

27Gen khai kup kòn klau tơnhoa, la cau pal pơrdòn sơbàn khai, ơn lơh gơs phan 
pơdơng chu hơđang dơrñang ƀòn. Mơ gơs bơta gơjrañ dờng tus hơđang cau 
Israel; gen bol khai ruc bơh bơtau Môap mơ rê hơ lơgar bol khai dê. 

II Ală Bơtau 4 

Elise lơh gơlik gơs oă mơñà 
1Tŭ hơ̆, gơs bau ùr dô nă tòm mpồl ală cau gơnoar hwơr dê rac dan mơ Elise lah: 
“Cau dĭ gơna ồng la bau klau añ, neh sang rài; mơ ồng git lah dĭ gơna ồng dê duh 
rngòt Yàng Jehôwa. Mơya gơs dô nă cau tòm dồs neh tus nàng kup bàr nă kòn 
klau añ nàng lơh dĭ.” 

2Elise đơs mơ khai lah: “Ñchi añ pal lơh ai in taih? Yal tĕ añ in git; ñchi phan ai 
gơs tòm hìu taih?” Khai ho lah: “Cau dĭ ùr ồng ò gơs phan lơi tòm hìu mìng dô gri 
mơñà.” 

3Khai đơs lah: “Lik tĕ jồm ală gri gòi ală cau gơp ƀòn ai dê, bañ jồm dô êt. 

4Gen mut tĕ tòm hìu til mpồng wơl bal mơ ală kòn ai dê, mơ sơntòm tuh mơñà 
tòm ală gri hơ̆, gri lơi bềng gen ơn dô đah.” 

5Behơ̆ khai lik bơh hơ̆ mơ rê hìu til mpồng wơl bal mơ ală kòn khai dê; ală kòn 
khai cèng ală gri nàng tuh mơñà. 

6Tòm tŭ ală gri neh bềng rau, khai đơs mơ kòn klau khai lah: “Cèng tĕ añ in gri 
ndai tai.” Mơya khai đơs lah: “ò gam gri tai.” Gen mơñà dơh wơl. 

7Khai tus yal mơ cau Yàng Tom Trồ, gen Elise đơs lah: “Cèng tac tĕ mơñà mơ tơm 
dồs ai dê; ai mơ ală kòn ai rgơi kis bơh mơñà gam wơl hơ̆.” 

Elise hòi kòn klau cau ùr Sunem dê kis wơl 
8Dô ngai ne, Elise lòt gan làm Sunem, tềng hơ̆ gơs dô nă cau ùr pas sơm, jà khai 
ơm wơl sa. Bơh hơ̆, kòp dơ̆ khai lòt gan gùng hơ̆, Eli ơm wơl tềng hơ̆ nàng sa. 

9Khai đơs mơ bau klau khai lah: “Añ git nền la cau òs lòt gan gùng bol he do la 
cau goh Yàng Tom Trồ dê. 

10Bol he lơh tĕ dô nơm ơdŭ dềt hơđang rkàng mơ ală dơrñang, mơ ơn tòm hơ̆ 
dô nơm cơnòng bic, dô nơm cơnòng cih; dô nơm cơnòng nggui, mơ dô nơm ồs 
đèng khai in. Behơ̆ nàng khai in ơm tềng hơ̆ kòp dơ̆ khai tus hìu he.” 

11Dô ngai ne, Elise lòt tus hơ Sunem, ơm tòm ơdŭ hơđang, mơ bic tềng hơ̆. 

12Khai đơs mơ Gehaji, dĭ gơna khai, lah: “Hòi tĕ cau ùr Sunem hơ̆ tus.” Gehaji hòi 
khai; khai lik ntào di đap Elise. 

13Elise đơs mơ dĭ gơna khai lah: “Đơs tĕ mơ khai lah: ‘Bơh ai neh kong bòl glar 
rcang ală bơta do bol hi in; behơ̆ ñchi bol he pal lơh ai in taih? Ai gơs jơnau lơi 
nàng añ đơs ala ai in mơ cau bơtau hala cau kwang at bồ mpồl ling sơl?’” Khai 
đơs mơ khai lah: “Añ gam ơm digùl làng bol tòm añ jê.” 

14Elise đơs tai: “Behơ̆, gen ñchi bol he pal lơh khai in taih?” Gehaji ho lah: “Heh, 
khai ò gơs kòn klau, mơ bau klau khai neh kra rau.” 

15Elise đơs lah: “Hòi tĕ khai.” Tòm tŭ Gehaji hòi khai, khai tus ntào di mpồng. 

16 Elise đơs mơ cau ùr lah: “Nam tơnơ̆, di di tŭ do, ai rơp kơnđu dô nă kòn klau.” 
Khai đơs: “Ơ yàng añ, la cau Yàng Tom Trồ dê! Dan bañ đơs pơrlồm mơ dĭ ùr 
yàng dê.” 

17Cau ùr hơ̆ geh bun, mơ khai deh dô nă kòn klau, nam tơnơ̆, kung di di tŭ hơ̆, 
tòm toh be jơnau Elise neh yal lài khai in. 

18Tòm tŭ kòn dềt neh dờng, dô ngai ne khai lòt tus hơ bèp khai digùl ală cau toès 
kòi, 

19khai hòi lah mơ bèp khai lah: “Ah, bồ añ jê! Bồ añ jê!” Bèp khai sồr cau dong 
broă lah: “Cèng tĕ khai rê hơ mè khai.” 

20Cau dong broă cèng khai rê, jào mè khai in; kòn dềt nggui hơđang gơltang mè 
khai dê tus nggùl ngai, gen khai chơt. 

21Gen mè khai cèng khai tơmbic hơđang cơnòng cau Yàng Tom Trồ dê, lồc behơ̆ 
lik lòt, til mpồng wơl. 

22Tơnơ̆ mơ hơ̆, khai hòi bau klau khai mơ đơs lah: “Sồr tĕ dô nă cau dong broă, 
mơ cèng dô nơm alàng añ in, nàng añ lòt tus hơ cau Yàng Tom Trồ dê; gen añ 
rơp rê wơl.” 

23Bau klau lùp khai lah: “Ñchi bơh tài lòt tus hơ khai? Ngai do ò di ngai dùl lik, 
kung ò di ngai Saƀat taih?” Cau ùr ho: “Jơh ală bơta niam lơm.” 

24Gen cau ùr sồr kơt ừn alàng, mơ đơs mơ cau dong broă lah: “Pù tĕ alàng lòt, 
bañ lơh òbat, dilah tŭ lơi añ sồr gen dơh wơl.” 

25Behơ̆, khai lik lòt tus hơ cau Yàng Tom Trồ dê hơđang mơnơm Karmel. Tòm tŭ 
cau Yàng Tom Trồ dê gŏ khai bơh ngài, gen đơs mơ Gehaji, cau dong broă khai 
lah: “Ne, cau ùr Sunem! 

26Behơ̆, ntoat rò khai, mơ lùp khai lah: ‘Jơh ală bơta lơngap lơngai sơl? Bau mơ 
kòn ai lơngap lơngai sơl?’” Cau ùr ho: “Lơngap lơngai.” 

27Tŭ cau ùr tus rềp di cau Yàng Tom Trồ dê, hơđang mơnơm gen koar di jơng 
khai. Mơ Gehaji tus rềp nàng tơlo khai. Mơya cau Yàng Tom Trồ đơs lah: “Lòi tĕ 
dò khai, bơh khai jê sồt moat jrùng, sràt bơtang ngan; Yàng Jehôwa neh pồn mơ 
añ bơta do, mơ ò yal añ in.” 

28Gen cau ùr hơ̆ đơs lah: “Añ neh dan mơ cau tòm añ dô nă kòn klau sơl ơ? Añ ò 
di neh đơs lah: Bañ pơrlồm añ ò ơ?” 

29Elise đơs mơ Gehaji lah: “Kơt tĕ but mê, at gai kwềt añ mơ lòt. Dilah mê tìp cau 
lơi bañ lùp còp bol khai; dilah cau lơi lùp còp mê, bañ ho wơl. Mê rơp ơn gai kwềt 
añ hơđang muh mat kòn dềt.” 

30Cau mè kòn dềt đơs lah: “Kung be Yàng Jehôwa gam kis sùm, mơ bơta kis ồng 
dê, añ ò lik lòt dilah ồng ò lòt bal!” Gen Elise ñă ntào, mơ lòt jat khai. 

31Gehaji lòt lài, mơ ơn gai kwềt hơđang muh mat kòn dềt. Mơya ò kơno ntas lơi, 
kung ò gŏ tềl kis lơi. Khai rê wơl rò Elise, mơ yal lah: “Kòn dềt òhềt kah rngal.” 

32Tòm tŭ Elise mut tòm hìu, gŏ kòn dềt bic chơt hơđang cơnòng khai dê. 

33Behơ̆ Elise mut til mpồng wơl, gơs kòn dềt mơ khai, mơ hòi dan mơ Yàng 
Jehôwa. 

34 Gen khai hào hơđang cơnòng, bic blup hơđang să kòn dềt; ơn bơr hơđang bơr 
khai, mat hơđang mat khai, mơ tê hơđang tê khai. Khai bic blup hơđang kòn dềt, 
gen ƀồc khai ram wơl. 

35Elise mù bơh cơnòng, lòt yơng tòm ơdŭ; gen hào hơđang cơnòng bic blup 
hơđang să kòn dềt tai. Kòn dềt ntas muh poh dơ̆, mơ khai pò mat. 

36Gen Elise hòi Gehaji mơ đơs lah: “Hòi tĕ cau ùr Sunem.” Gehaji hòi khai. Tòm 
tŭ khai tus, Elise đơs mơ khai lah: “Kơnđu tĕ kòn ai.” 

37Khai tus mơ tơmbic să di jơng Elise mơ khoai, gen kơnđu kòn mơ lik lòt. 

Bơta krơi Elise lơh tòm tŭ jơgloh rung 
38Tòm tŭ Elise rê wơl hơ Gilgal, gơs bơta jơgloh rung tòm lơgar. Ală cau bơtê ală 
cau gơnoar hwơr dê nggui di đap khai. Elise đơs mơ cau dong broă lah: “Ơn tĕ 
glah dờng hơđang bơnhă, gơm biap ală cau bơtê ală cau gơnoar hwơr in sa.” 

39Dô nă tòm mpồl bol khai lik lòt tòm ƀlàng sre nàng pic biap, gŏ dô nơm che ño 
brê, gen pic biap brê hơ̆, khai rê wơl, koh gơ ơn tòm glah, ò git gơ la biap lơi. 

40Cau yò kòp nă in sa; mơya tòm tŭ liap biap, bol khai driau dờng lah: “Ơ cau 
Yàng Tom Trồ, gơs bơta chơt tòm glah do!” Bol khai ò rgơi sa biap hơ̆. 

41Elise đơs lah: “Cèng tĕ kơmbuh.” Khai ơn kơmbuh tòm glah, mơ đơs lah: “Yò tĕ 
kòp nă in sa.” Behơ̆, biap ò gam bơta khih lơi tai. 

Elise lơh piang lă gơlik gơs oă ai dô rhiang nă cau in sa 
42Gơs dô nă cau bơh Baal Salisa tus, cèng phan sa plai bồ sơnam ơn cau Yàng 
Tom Trồ in bàr jơt nai piang lă kòi màc, mơ kòi gam sơnyùr ơn tòm kơldung khai 
dê, lơh gơs phan ơn bồ sơnam. Elise sồr cau dong broă khai lah: “Ai tĕ gơ nàng 
làng bol in sa.” 

43Cau dong broă khai yal lah: “Mbe añ rgơi ơn piang lă mìng kàr do di đap dô 
rhiang nă cau in taih?” Mơya Elise ho: “Ai tĕ gơ nàng bol in sa; bơh Yàng Jehôwa 
neh đơs be do: ‘Bol khai rơp sa mơ gam tơngkah wơl.’” 

44Khai ơn ală piang lă hơ̆ di đap bol khai, bol khai sa, mơ gam tơngkah wơl, tòm 
toh be jơnau Yàng Jehôwa neh đơs. 

II Ală Bơtau 5 

Elise sơm Naaman in bòi kòp dun 
1 Naaman, kwang dờng at bồ mpồl ling bơtau Aram dê, la dô nă cau gơs gơnoar 
mơ geh dờng ryŭ di dap cau tòm khai, bơh khai Yàng Jehôwa cèng bơta pha lin 
cau Aram in. Bulah cau do la dô nă cau ling jak mơ pràn kơldang, gơkòl jê sồt 
bơh kòp dun. 

2Tŭ hơ̆, dô mpồl ling kơp brồ lơh bơh cau Aram neh kup geh dô nă kòn ùr bơh 
lơgar Israel, mơ kòn ùr hơ̆ duh broă bau ùr Naaman dê. 

3Khai đơs mơ mò cau tòm khai lah: “Dilah cau tòm añ lòt tus hơ cau gơnoar hwơr 
tòm Samari! Khai rơp dong tă cau tòm añ bơh kòp dun.” 

4Behơ̆ Naaman lòt yal mơ cau tòm khai in ală jơnau kòn ùr bơh Israel neh đơs. 

5Bơtau Aram đơs lah: “Gen lòt tĕ, añ rơp pơyoa dô pang sră pơyoa bơtau Israel 
in.” Khai lòt cèng bal jơt talơng priă, prau rbô đong màh, mơ jơt yô ào. 

6Khai cèng sră pơyoa bơtau Israel in; khai sền sră cih lah: “Tòm tŭ sră pơyoa do 
tus hơ bơtau, git tĕ lah añ neh sồr cau duh broă añ la Naaman lòt tus hơ bơtau, 
nàng bơtau dong tă khai bơh bơta kòp dun khai dê.” 

7Tòm tŭ bơtau Israel sền sră pơyoa, khai crè ồi ào mơ đơs lah: Tòm tŭ bơtau 
Israel sền sră pơyoa, khai crè ồi ào khai dê mơ đơs lah: “Añ la Yàng Tom Trồ 
nàng ai bơta chơt hala bơta kis, gen tàng cau do pơyoa jơnau tus hơ añ nàng 
dong tă dô nă cau bơh bơta kòp dun khai dê sơl ơ? Sền tĕ mơ gŏ mbe khai lòng 
tồ jòi bơta tòmdră mơ añ.” 

8Mơya tòm tŭ Elise, cau Yàng Tom Trồ dê, kơno lah bơtau Israel neh crè ồi ào 
khai dê, gen sồr cau đơs mơ bơtau lah: “Ñchi bơh tài bơtau crè ồi ào? Lòi tĕ 
Naaman tus hơ añ, nàng khai rgơi git lah gơs dô nă cau gơnoar hwơr tòm Israel.” 

9Behơ̆, Naaman tus bal mơ ơseh mơ rơndeh, dơh wơl di đap mpồng hìu Elise dê. 

10Elise sồr dô nă cau lòt đơs mơ khai lah: “Lòt tĕ um poh dơ̆ tòm hiòng Jordan, 
mơ poac mê rơp geh bòi wơl, mơ mê rơp geh goh.” 

11Mơya Naaman gơhào gơjrañ, lik lòt ndang đơs ndang, lah: “Añ kơlôi lah tài bơh 
añ gen ngan khai rơp lik ntào mơ hòi dan di sơnđan Jehôwa Yàng Tom Trồ khai 
dê, mơ rơp yơr tê khai dê hơđang tềl sồt mơ sơm kòp dun. 

12Bàr nơm hiòng tòm Damas la Abana mơ Pharpar ò di niam rlau mơ jơh ală dà 
tòm Israel ò ơ? Añ ò rgơi um tềng hơ̆ nàng geh goh ơ?” Behơ̆ khai wơlke lòt mơ 
gơjrañ ngan. 

13Mơya ală dĭ gơna khai dê tus rềp đơs mơ khai lah: “Ơ bèp, dilah cau gơnoar 
hwơr neh sồr bèp lơh bơta lơi kalke, bèp rơp ò lơh ơ? Tơ ài lah tòm tŭ jơh ală 
bơta khai sồr bèp lah: ‘Um tĕ, gen geh goh.’” 

14Behơ̆ khai mù tòm hiòng Jordan, mơ ñơp să khai poh dơ̆ tòm hiòng Jordan, jat 
be jơnau cau Yàng Tom Trồ dê. Poac khai geh bòi wơl be poac dô nă cau kơnòm 
klau mơ khai neh geh goh. 

15Gen khai rê wơl tus hơ cau Yàng Tom Trồ dê, bal mơ jơh ală cau lòt bal mơ 
khai; tus ntào di đap Elise, mơ đơs lah: “Tŭ do añ đal git lah tòm làm jơh lơgar 
dunnia ò gơs yàng lơi ndai rlau mơ Yàng Tom Trồ tòm Israel. Dan dòp tĕ dô nơm 
phan ơn bơh cau dĭ gơna ồng dê.” 

16Mơya Elise đơs lah: “Be Yàng Jehôwa gam kis sùm, la Bơtau añ duh broă mơ 
srat să lah añ ò dòp phan lơi.” Naaman jơh nùs chồl Elise dòp, mơya khai ò bài 
dòp. 

17Gen Naaman đơs lah: “Dilah ò dòp dan ai dĭ gơna ồng in ù tơl bàr nơm alàng 
pơdiang; bơh dĭ gơna ồng dê rơp ò tai ơn phan chu hala phan ơn pơdơng ală 
yàng lơi ndai in rlau mơ Yàng Jehôwa. 

18Mơya, dan Yàng Jehôwa toh glài dĭ gơna ồng in tòm dô bơta do: Kòp dơ̆ cau 
tòm añ mut tòm bơmồng yàng Rimmôn nàng duh khoai, khai sơnđìng dê tơwòr 
tê añ, mơ añ cùn khoai tòm bơmồng yàng Rimmôn, tòm tŭ añ cùn khoai tòm 
bơmồng yàng Rimmôn, dan Yàng Jehôwa toh glài dĭ gơna ồng in bơh bơta hơ̆.” 

19Elise đơs mơ khai lah: “Lòt tĕ lơngap lơngai.” 

Gehaji gơkòl dun bơh hàm hà 

Mơya tòm tŭ Naaman neh lik lòt bơh Elise dô pah ngài ngài, 

20Gehaji, cau dong broă Elise cau Yàng Tom Trồ dê, đơs is tòm nùs lah: “Cau tòm 
añ neh lòi gòi Naaman, cau Aram in, ƀuơn ir, bơh ò dòp phan lơi khai neh ơn. Añ 

sơnio Yàng Jehôwa gam kis sùm, añ rơp ntoat jat khai mơ dòp phan lơi bơh di 
khai.” 

21Behơ̆, Gehaji ntoat jat bơh tơnơ̆ Naaman. Tòm tŭ Naaman gŏ dô nă cau ntoat 
jat bơh tơnơ̆, gen khai sơnđoh bơh rơndeh lòt tus rò khai, mơ lùp lah: “Jơh ală 
bơta lơngap lơngai sơl?” 

22Gehaji ho: “Ơi, Cau tòm añ sồr añ yal mơ ồng lah: gơs bàr nă cau tòm mpồl ală 
cau gơnoar hwơr dê, pa tus bơh mơnơm Epraim; dan ai bol khai in bàr talơng 
priă mơ bàr yô ào nàng bơsoh.” 

23Naaman đơs: “Dan dòp tĕ bàr talơng. Khai jơh nùs chồl Gehaji; mơ ơn bàr 
talơng priă mơ bàr yô ào tòm ƀào kơt wơl, mơ jào bàr nă cau dĭ gơna khai in 
cèng lòt di đap Gehaji.” 

24Tŭ neh tus ƀòn dờng kơ̆ cê, Gehaji ai ală ƀào bơh tê bàr nă bol hơ̆, mơ ơn tòm 
dơlam hìu mơ lòi bol khai rê. 

25Khai mut ntào di đap Elise, cau tòm khai; Elise lùp khai lah: “Ơ Gehaji, mbơh 
mê rê taih?” Khai ho lah: “Dĭ gơna ồng ò lòt tiah lơi.” 

26Mơya Elise pơnjat lah: “Ò di hwềng añ neh lòt bal mơ mê tòm tŭ cau ne mù bơh 
rơndeh nàng lòt rò mê ò ơ? Tŭ tơngai do la tŭ dòp priă mơ dòp ồi ào, suơn ôlibe, 
suơn ño, belàt mơ kơnrồ, dĭ klau mơ dĭ ùr ơ? 

27Gen tàng dun Naaman dê rơp gơđềt di mê mơ jơi bơtiàn mê sùm sùm.” Gehaji 
lik bơh di Elise, khai gơlik dun bò be piar. 

II Ală Bơtau 6 

Elise lơh gơđồng sùng 
1Tŭ hơ̆ mpồl ală cau gơnoar hwơr đơs mơ Elise lah: “Be ồng neh gŏ, tiah bol he 
ơm tềng do hơđơm bơta sền gàr ồng dê hat ngan bol hi in. 

2Lòi bol hi lòt tus hơ Jordan, mơ lòi bol hi lòt kơl bơh tềng hơ̆ kòp nă dô nơm chi, 
mơ bơtào tềng hơ̆ dô bă tiah bol hi in ơm.” Elise ho: “Lơh tĕ behơ̆.” 

3Gen dô nă tòm bol khai đơs lah: “Dan ồng lòt bal mơ ală dĭ gơna ồng dê.” Khai 
ho lah: “Añ rơp lòt.” 

4Behơ̆, khai lòt bal mơ ală bol hơ̆. Tòm tŭ bol khai neh tus di hiòng Jordan, bol 
khai kơl chi. 

5Mơya dô nă cau ơm kơl gơplơ̆ chi, mat sùng khai sơntă gơdùh tòm dà. Khai 
driau dờng lah: “Ơ cau tòm añ! Nđàc sơngit añ! Gơ la phan añ neh jồm.” 

6Cau Yàng Tom Trồ lùp lah: “Ntềng đah gơdùh taih?” Tòm tŭ khai sơnio tiah hơ̆, 
gen Elise koh dô gơl chi sơrbì gơ di tiah hơ̆, mơ lơh mat sùng gơđồng hơđang. 

7Khai đơs lah: “Dòñ tĕ gơ.” Behơ̆ cau hơ̆ pò tê mơ ai gơ. 

Cau Aram kong lơh glài jơngo mat 
8Tŭ hơ̆ tòm tŭ bơtau Aram lòt tòmlơh mơ Israel; khai bơyai bal mơ ală cau 
kwang khai dê, mơ đơs lah: “Tềng do mơ tềng ne la tiah añ rơp bơtào sàl añ jê.” 

9Mơya cau Yàng Tom Trồ dê sồr cau tus đơs mơ bơtau Israel lah: “Kơrhia tĕ, bañ 
tiă gan tiah do, tài bơh cau Aram neh mù tềng hơ̆.” 

10Cau bơtau Israel sồr cau lòt tus di tiah mơ cau Yàng Tom Trồ neh yal lài; Rlau 
mơ dô dơ̆ hala bàr dơ̆ khai neh yal lài dô bă tiah hơ̆ in, behơ̆ tàng bol khai neh 
ơm rcang ngac mat. 

11Nùs bơtau Aram dơrcul dờng ngan tài bơh bơta hơ̆, khai hòi ală cau kwang 
khai dê mơ đơs mơ bol khai lah: “Tŭ do yal tĕ añ in, ñcau tòm bol he ơm đah 
bơtau Israel taih?” 

12Gen dô nă tòm ală cau kwang khai yal lah: “Ơ bơtau, cau tòm añ jê, ò gơs cau 
lơi ò; hơ̆ la Elise cau gơnoar hwơr tòm Israel, la cau yal bơtau Israel in ală jơnau 
bơtau đơs tòm ơdŭ bic bơtau dê.” 

13Gen bơtau đơs lah: “Lòt tĕ jòi sền khai ơm tiah lơi, añ rơp sồr kup khai.” Gơs 
cau yal bơtau in lah: “Khai ơm tòm Dôthan.” 

14Behơ̆, bơtau sồr cau ling hào ơseh, rơndeh, mơ dô mpồl ling gal ngan tus tòm 
trồ mang, mơ gơrwàng ƀòn. 

15Tòm tŭ dĭ gơna cau Yàng Tom Trồ dê guh gòñ bơh drim lik lòt, gŏ dô mpồl ling 
bal mơ rơndeh ơseh ơm gơrwàng ƀòn dờng. Cau dĭ gơna đơs mơ Elise lah: “Ơ 
yàng! Ñchi bol he pal lơh taih?” 

16Elise ho lah: “Bañ rngòt, ală cau ơm bal mơ bol he oă rlau mơ ală cau ơm bal 
mơ bol khai.” 

17Gen Elise hòi dan lah: “Ơ Yàng Jehôwa, dan pò mat cau dĭ gơna añ, nàng khai 
in geh gŏ.” Gen Yàng Jehôwa pò mat khai, mơ khai gŏ mơnơm bềng ală ơseh mơ 
rơndeh mơ ồs ơm gùt dar Elise. 

18Tòm tŭ mpồl ling Aram mù tus nàng tòmdră mơ Elise; khai hòi dan mơ Yàng 
Jehôwa lah: “Dan Yàng lơh mat mpồl ling hơ̆ gơlik jơngo.” Behơ̆ Yàng Jehôwa lơh 
bol khai in jơngo mat, jat be jơnau hòi dan Elise dê. 

19Elise đơs mơ bol khai lah: “Do ò di la gùng lòt, do ò di la ƀòn dờng; jat tĕ añ, añ 
rơp lam bol mê tus hơ cau bol mê jòi.” Mơ khai lam bol hơ̆ lòt tus hơ Samari. 

20Tòm tŭ bol khai neh mut tòm Samari rau, Elise hòi dan lah: “Ơ Yàng Jehôwa 
dan pò mat bol khai in sền gŏ.” Gen Yàng Jehôwa pò mat bol khai, gen bol khai 
gŏ lah bol khai ơm tòm dơlam ƀòn Samari. 

21Tòm tŭ bơtau Israel gŏ bol khai, gen khai đơs mơ Elise lah: “Ơ bèp, añ pal 
tơnchơt bol khai sơl? Añ pal tơnchơt bol khai sơl?” 

22Elise ho lah: “Ò di tơnchơt. Ală cau bơtau ngui đào mơ àtak kup ơm jàm, bơtau 
kòñ tơnchơt bol khai ơ? Yò tĕ di đap bol khai phan sa mơ dà, nàng bol khai in sa 
mơ hùc, mơ lòi bol khai rê wơl mơ cau tòm bol khai dê.” 

23Behơ̆ bơtau Israel yò sa dờng bol khai in; tơnơ̆ mơ tŭ bol khai neh sa mơ ñô 
rau, bơtau sồr bol khai lòt gùng bol khai dê; mơ bol khai rê wơl mơ cau tòm bol 
khai dê. Mơ cau Aram ò gam tus brồ lơh tòm ù tiah Israel dê tai. 

Gơrwàng Samari 
24Tơnơ̆ mơ ală broă hơ̆, Benhadat, bơtau Aram, pơjum jơh ală mpồl ling khai, lòt 
tus gơrwàng ƀòn dờng Samari. 

25Bơta gơrwàng ƀòn pơnjat sùm, gơs bơta jơgloh rung dờng ngan tòm Samari, 
tian gơs dô nơm bồ alàng tac phàm jơt sieklơ priă, mơ nggùl lit è sềm ntòp tac 
pram sieklơ priă. 

26Tŭ hơ̆ bơtau Israel lòt yơng hơđang dơrñang ƀòn, dô nă cau ùr hòi khai mơ 
lah: “Ơ bơtau cau tòm añ, dan dong añ!” 

27Bơtau đơs: “Ò di, lòi tĕ Yàng Jehôwa dong kòl ai, mbe añ rgơi dong kòl ai taih? 
Bơh ƀlàng jă kòi hala bơh tiah pat tơrnòm ño taih?” 

28Bơtau lùp khai tai lah: “Ñchi broă ai yoam lah taih?” Khai ho lah: “Cau ùr do 
đơs mơ añ lah: ‘Ai tĕ kòn klau ai, tồ bol he sa poac khai ngai do; mơ ngai hìng bol 
he rơp sa poac kòn klau añ.’ 

29 Behơ̆, bol hi neh gơm poac kòn klau añ mơ sa. Ngai hìng añ neh đơs mơ khai 
lah: ‘Ai tĕ kòn klau ai, tồ bol he sa poac khai.’ Mơya khai neh pồn kòn klau khai.” 

30Tòm tŭ bơtau kơno ală jơnau cau ùr hơ̆ đơs, gen khai crè ồi ào khai dê. Tŭ hơ̆, 
khai gam lòt yơng hơđang dơrñang ƀòn, làng bol rgơi sền gŏ bơtau neh soh ƀào 
sơnò kiat tòm să khai, 

31mơ bơtau đơs lah: “Behơ̆ dan Yàng Tom Trồ lơh di añ kơnjơ̆ rlau tai, dilah ngai 
do bồ Elise dê, kòn klau Saphat, gam hơđang pơnì khai dê.” 

32Tŭ hơ̆ Elise ơm nggui tòm hìu, mơ ală cau kwang kra ơm nggui bal mơ khai. 
Lài mơ tŭ ală cau geh sồr lòt tus, Elise đơs mơ ală cau kwang kra lah: “Bol mê gŏ 
sơl hơ̆ la cau tơnchơt cau neh sồr cau tus nàng koh bồ añ? Tòm tŭ cau kong sồr 
tus, gen bol mê kal mpồng wơl, mơ đơng kơ̆ mpồng tòmdră mơ khai. Hơ̆ ò di la 
ntas jơng cau tòm khai dê tus bơh ngkòi khai ò ơ?” 

33Tòm tŭ Elise gam ơm đơs mơ bol khai, gen bơtau mù tus hơ khai mơ đơs lah: 
“Bơta rung rài do la tus bơh Yàng Jehôwa. Ñchi bơh tài añ pal gơn kơnòm di Yàng 
Jehôwa tai taih?” 

II Ală Bơtau 7 

Bơta dong tă Samari 

1Mơya Elise đơs lah: “Iat tĕ jơnau Yàng Jehôwa dê: Yàng Jehôwa đơs be do: Ngai 
hìng, di jơ do, dô lơ-i kơmbuh phe rơp tac dô sieklơ mơ bàr lơ-i kòi màc tac dô 
sieklơ, di mpồng ƀòn Samari.” 

2Gen cau kwang sền gàr la cau mơ bơtau sơnđìng dê tê khai đơs mơ cau Yàng 
Tom Trồ lah: “Bulah Yàng Jehôwa lơh ală mpồng dềt hơđang trồ, bơta hơ̆ rơp 
gơlik gơs sơl ơ?” Mơya Elise đơs lah: “Mê rơp sền gŏ mơ mat mê, mơya mê ò geh 
sa gơ.” 

Cau Aram dô jơh 
3Tŭ hơ̆ gơs poan nă cau dun ơm di mpồng ƀòn, bol khai tòmbơyai bal lah: “Ñchi 
bơh tài bol he pal nggui tềng do jơl chơt taih? 

4Dilah bol he mut tòm ƀòn dờng, gen bol he rơp chơt, tài bơh tềng hơ̆ gơs jơgloh 
rung, mơ dilah bol he kư̆ nggui tềng do, gen bol he kung rơp chơt sơl. Behơ̆, chan 
la bol he kong lòt tus tòm sàl mpồl ling cau Aram dê; dilah bol khai lòi he kis gen 
bol he rơp kis; dilah bol khai tơnchơt he, bulah mbe lơi gen bol he kung rơp 
chơt.” 

5Behơ̆, bol khai ñă ntào tòm tŭ trồ mòr mang, lòt tus hơ sàl mpồl ling cau Aram 
dê; mơya tòm tŭ bol khai tus di gah sàl cau Aram dê, tềng hơ̆ ò gŏ dô nă cau lơi. 

6Bơh Yàng Jehôwa neh lơh cau Aram in kơno ntas rơndeh, ơseh mơ ntas mpồl 
ling gal ngan; tian gơs cau Aram đơs bal mơ gơp lah: “Bơtau Israel neh ơpah 
bơtau cau Hetit mơ bơtau Ejiptơ nàng tòmlơh mơ bol he.” 

7Gen bol khai ntoat dô tòm tŭ mòr mang, mơ sang lòi ală sàl, ơseh mơ alàng bol 
khai dê, mơ sàl gam be òs mìng ntoat dô nàng dong klàs bơta kis lơm. 

8Tŭ ală cau dun ne tus di gah sàl, gen mut tòm dô nơm sàl, sa mơ ñô; cèng jơh 
màh, priă, mơ ồi ào mơ pồn gơ. Gen bol khai rê wơl, mut tòm dô nơm sàl ndai, 
cèng jơh ală phan mơna tòm hơ̆, mơ cèng pồn gơ sơl. 

9Gen bol khai đơs bal mơ gơp lah: “Bơta bol he lơh do la tìs. Do la dô ngai gơs 
jơnau yal niam, dilah bol he ơm mŏ mŏ mơ gơn jơl tus diàng drim, gen bol he 
rơp gơkòl glài. Behơ̆, bol he lòt lă yal jơh tòm gơlang bơtau in.” 

10Behơ̆ bol khai lòt, hòi ală cau ling ơm kơp gàr mpồng ƀòn, mơ yal bol khai in 
lah: “Bol hi neh lòt tus hơ sàl mpồl ling cau Aram dê, mơya ò gơs dô nă cau lơi, 
mơ kung ò kơno sap dô nă cau lơi tềng hơ̆; mìng gŏ ală ơseh mơ alàng gam kơt, 
mơ ală sàl gam be òs.” 

11Gen mpồl ling kơp gàr hòi cau lòt yal jơnau hơ̆ tòm gơlang bơtau. 

12Bơtau guh tòm trồ mang, đơs mơ ală cau dĭ gơna he lah: “Añ rơp yal bol mê in 
bơta cau Aram rơp lơh nàng tòmdră mơ bol he. Bol khai git bol he jơgloh; gen 
tàng bol khai neh lik bơh sàl mpồl ling nàng kơp mòc tòm ƀlàng. Bol khai neh 



687 

 

 
Sră Goh 

© 2018, United Bible Societies. 
  

 

 

đơs bal mơ gơp lah: ‘Tòm tŭ cau Israel lik bơh ƀòn, bol he rơp kup kis bol khai, 
lồc behơ̆ bol he mut tòm ƀòn.’” 

13Dô nă cau dĭ gơna bơtau đơs lah: “Lòi tĕ ală cau kup pram nơm ơseh gam wơl 
nàng sồr bol khai lòt sền sơwì, dilah lòi tềng do gen bulah be lơi bơta kis bol gơ 
kung rơp roh rui be bơta kis jơh ală làng bol Israel gal ngan do sơl.” 

14Behơ̆, bol khai ai bàr nơm rơndeh ơseh, mơ bơtau sồr bol khai lòt jat mpồl ling 
Aram, mơ đơs lah: “Lòt tĕ jòi sền.” 

15Bol khai lòt jat bol hơ̆ tus hơ Jordan, jơh rò gùng bềng ồi ào mơ ală phan ngui 
mơ cau ling Aram neh sang tòm tŭ ntoat dô sơrbac sơrbang. Ală cau geh sồr rê 
wơl mơ yal bơtau in git. 

16Gen làng bol lik lòt, phà kơñau sàl mpồl ling cau Aram dê, tian gơs dô lơ-i 
kơmbuh phe tac dô sieklơ, mơ bàr lơ-i kòi màc kung tac dô sieklơ, tòm toh be 
jơnau Yàng Jehôwa neh đơs. 

17Tŭ hơ̆ bơtau ơn cau kwang sền gàr mơ bơtau sơnđìng di tê khai dê kơp gàr 
mpồng; mơ làng bol jă trơm khai chơt tơn di mpồng ƀòn, be jơnau cau Yàng Tom 
Trồ dê neh đơs tòm tŭ bơtau tus jòi khai. 

18Bơh tòm tŭ cau Yàng Tom Trồ neh đơs mơ bơtau lah: “Bàr lơ-i kòi màc rơp tac 
dô sieklơ, mơ dô lơ-i kơmbuh phe rơp tac dô sieklơ, tòm jơ do ngai hìng di 
mpồng ƀòn Samari dê,” 

19gen cau kwang at bồ neh đơs mơ cau Yàng Tom Trồ lah: “Bulah Yàng Jehôwa 
lơh gơs ală mpồng dềt hơđang trồ, bơta hơ̆ rơp geh gơlik gơs ơ?” Gen Elise 
pơnjat lah: “Mat mê rơp gŏ bơta hơ̆, mơya mê ò geh sa gơ.” 

20Hơ̆ la bơta neh gơlik gơs di ngan khai in; làng bol neh jă khai chơt tơn di mpồng 
ƀòn. 

II Ală Bơtau 8 

Cau ùr Sunem geh wơl sre brê khai dê 
1 Tŭ hơ̆ Elise đơs mơ cau ùr, la mè kòn klau mơ khai neh hòi kis wơl lah: “Ñă tĕ, 
lòt bal mơ hìu nhă ai, ơm tiah lơi ai rgơi ơm, bơh Yàng Jehôwa neh hòi bơta 
jơgloh rung tus tòm lơgar tòm poh nam.” 

2Behơ̆, cau ùr hơ̆ ñă lòt, mơ lơh jat jơnau cau Yàng Tom Trồ dê, khai neh lik lòt 
bal mơ jơh hìu nhă khai dê mơ ơm ing tòm lơgar Philistin tòm poh nam. 

3Lồi poh nam, cau ùr hơ̆ rê wơl bơh lơgar Philistin, lòt tus dan bơtau ai wơl hìu 
mơ ù tiah khai dê. 

4Tŭ hơ̆ bơtau ơm tòmbơhbơr mơ Gehaji, dĭ gơna cau Yàng Tom Trồ dê, lah: “Yal 
tĕ añ in jơh ală broă dờng mơ Elise neh lơh.” 

5Tòm tŭ khai ơm yal bơtau in mbe lơi Elise neh hòi dô nă cau chơt kis wơl, cau 
ùr la mè kòn klau mơ Elise neh hòi kis wơl, tus dan mơ bơtau ai wơl hìu mơ ù 
tiah khai dê. Gehaji đơs lah: “Ơ bơtau cau tòm añ! Do la cau ùr hơ̆, mơ do la kòn 
klau khai mơ Elise neh hòi kis wơl.” 

6Tòm tŭ bơtau lùp mò, mơ mò yal wơl bơtau in. Gen bơtau sồr dô nă kwang lòt 
jat cau ùr hơ̆, mơ đơs lah: “Tơm wơl tĕ khai in jơh ală bơta lơi gơrê bal mơ khai, 
bal mơ cồng nha bơh ƀlàng sre khai dê, bơh ngai khai lòt ngài sang lơgar jơl tus 
di ngai do.” 

Bơta chơt Benhadat dê 
7Elise lòt tus hơ Damas. Tòm tŭ Benhadat bơtau cau Aram ơm kòp. Cau yal mơ 
bơtau lah: “Cau Yàng Tom Trồ pa tus tềng do.” 

8Bơtau đơs mơ Hajael lah: “Cèng tĕ dô nơm phan ơn bal mơ mê, lòt rò cau Yàng 
Tom Trồ dê, kơnòm di khai hòi lùp Yàng Jehôwa lah: ‘Añ rơp geh bòi bơh kòp jê 
do sơl?’” 

9Behơ̆, Hajael lòt rò cau Yàng Tom Trồ dê, cèng dô nơm phan ơn jơh ală bơta 
niam tòm Damas, pơdiang hơđang poan jơt nơm làkđa. Tòm tŭ khai tus mut mơ 
ntào di đap Elise, khai đơs lah: “Kòn klau ồng la Benhadat, bơtau Aram, neh sồr 
añ tus hơ ồng mơ lùp lah: ‘Añ rơp geh bòi bơh bơta kòp jê do sơl?’” 

10Elise đơs mơ khai lah: “Lòt tĕ yal mơ khai lah: ‘Bơtau rơp geh bòi kòp.’ Bulah 
behơ̆, Yàng Jehôwa neh yal añ in git lah khai rơp chơt.” 

11Cau Yàng Tom Trồ sền trol di Hajael jŏ ngan tian gơs khai gơlik ƀàssìl, gen cau 
Yàng Tom Trồ ñìm. 

12Hajael lùp lah: “Ñchi bơh tài cau tòm añ ñìm taih?” Elise ho lah: “Tài bơh añ git 
bơta iơh mơ mê rơp lơh di cau Israel. Mê rơp chu ală ƀòn dờng kơ̆ cê bol khai 
dê, tơnchơt ală cau pơnu mơ đào, jă tơnlề kòn dềt, mơ reh kơndul cau ùr bun bol 
khai dê.” 

13 Hajael đơs: “Dĭ gơna ồng dê la ñchi, la be dô nơm so; mbe khai rgơi lơh ală 
bơta dờng behơ̆ taih?” Elise ho lah: “Yàng Jehôwa neh yal añ in la mê rơp lơh gơs 
bơtau cau Aram dê.” 

14Gen Hajael lik lòt bơh Elise, mơ rê wơl hơ cau tòm khai Benhadat; cau tòm lùp 
khai lah: “Ñchi Elise neh đơs mơ mê taih?” Khai ho lah: “Elise đơs mơ añ lah ngan 
bơtau rơp geh bòi.” 

15Mơya, ngai tơnơ̆ Hajael ai dô nơm ồi tơ̆ tram tòm dà, jơm hơđang muh mat 
Benhadat, gen khai chơt tơn. Mơ Hajael lơh gơs bơtau ala khai. 

Jôram lơh gơs bơtau Juda 
(II Yal Yau 21:1-20) 

16Nam dơ̆ pram rài Jôram kòn klau Ahap lơh bơtau Israel, gen Jôram, kòn klau 
Jôsaphat, bơtau Juda sơntòm at bồ. 

17Khai neh pe jơt nam tòm tŭ khai lơh gơs bơtau, mơ khai at bồ phàm sơnam 
tòm Jerusalem. 

18Khai lòt jat gùng ală cau bơtau Israel dê, tòm toh be hìu Ahap neh lơh; bơh kòn 
ùr Ahap la bau ùr khai dê. Behơ̆ khai lơh bơta iơh di đap Yàng Jehôwa. 

19 Mơya Yàng Jehôwa ò tơnroh Juda tài bơh Dabit, dĭ gơna Kơnràñ dê, bơh 
Kơnràñ neh ho prap lòi dô nơm ồs đèng Dabit in mơ jơi bơtiàn khai in sùm sùm. 

20 Tòm rài Jôram, cau Edôm pơrlơ̆ dră mơ Juda, mơ bơtào gơs bơtau is bol khai 
in. 

21Tŭ hơ̆, Jôram lòt tus hơ Jair, cèng bal jơh ală rơndeh tòmlơh khai dê. Khai lik 
lòt tòm trồ mang brồ lơh cau Edôm, mơ ală kwang at bồ rơndeh tòmlơh bol khai 
dê gam gơrwàng gùt dar khai. Mơya mpồl ling bơtau dê ntoat dô mơ rê hìu bol 
khai dê. 

22Behơ̆ cau Edôm bơtào bơta pơrlơ̆ dră di bơta at bồ cau Juda jơl tus di ngai do. 
Kung tòm tŭ hơ̆, Lipna kung pơrlơ̆ dră. 

23Ală bơta ndai Jôram dê, ală broă khai lơh, neh geh cih tòm sră cih yal broă kòp 
nam ală cau bơtau Juda dê. 

24Jôram bic lơhă bal mơ ồng pàng khai dê, geh tơp bal mơ bol khai tòm ƀòn Dabit. 
Acasia, kòn klau khai, pơrdòn khai at bồ. 

Acasia lơh gơs bơtau Juda 
25Nam dơ̆ jơt bàr rài Jôram kòn klau Ahap, bơtau Israel, gen Acasia kòn klau 
Jôram, bơtau Juda sơntòm guh at bồ. 

26Acasia neh bàr jơt bàr sơnam tòm tŭ khai sơntòm at bồ mơ at bồ dô sơnam 
tòm Jerusalem. Mè khai sơnđan la Athali, sau ùr Ômri, bơtau Israel dê. 

27Khai kung lòt jat gùng hìu Ahap dê, lơh bơta iơh di đap Yàng Jehôwa, tòm toh 
be hìu Ahap neh lơh. Bơh khai la bơrtơu Ahap dê. 

28Khai lòt bal mơ Jôram, kòn klau Ahap, tus Ramôt tòm Galaat nàng tòmlơh mơ 
Hajael, bơtau cau Aram. Tềng hơ̆ cau Aram lơh bơtau Jôram in kong sồt kơnjơ̆. 

29Bơtau Jôram rê wơl tòm Jejreel nàng sơm ală tềl sồt mơ cau Aram neh lơh khai 
tòm Ramôt, tòm tŭ tòmlơh mơ Hajael bơtau Aram. Acasia kòn klau Jôram bơtau 
Juda, lòt còp Jôram kòn klau Ahap tòm Jejreel tài bơh khai neh kong jê sồt kơnjơ̆. 

II Ală Bơtau 9 

Jehu geh bong mơñà lơh gơs bơtau Israel 
1Gen cau gơnoar hwơr Elise hòi dô nă cau tòm mpồl cau gơnoar hwơr dê, mơ 
đơs lah: “Kơt tĕ but mê, cèng gri mơñà do tòm tê mê dê, mơ lòt tus hơ Ramôt 
tòm Galaat. 

2Tòm tŭ mê neh tus tềng hơ̆, jòi tĕ Jehu kòn klau Jôsaphat, sau Nimsi dê; mê mut 
mơ sồr khai lik bơh di mpồl, mơ lam khai mut tòm dô nơm ơdŭ. 

3Gen mê ai gri mơñà tuh hơđang bồ khai mơ đơs lah: ‘Yàng Jehôwa đơs be do: 
Añ bong mơñà mê in lơh gơs bơtau hơđang Israel.’ Gen pò tĕ mpồng mơ dô, bañ 
lơh òbat nyà.” 

4Behơ̆, cau gơnoar hwơr pơnu lòt tus hơ Ramôt tòm Galaat. 

5Khai tus tòm tŭ ală kwang at bồ ling ơm bơyai broă, mơ khai yal lah: “Ơ kwang 
at bồ ling, añ gơs dô bơta kòñ đơs mơ ồng.” Jehu ho lah: “Đơs mơ ñcau tòm mpồl 
bol he taih?” Cau pơnu ho: “Mơ ồng, cau kwang at bồ mpồl ling.” 

6 Behơ̆, Jehu ñă mơ mut tòm dơlam hìu; cau pơnu tuh mơñà hơđang bồ khai, mơ 
đơs lah: “Jehôwa Yàng Tom Trồ Israel dê đơs be do: ‘Añ bong mơñà mê in lơh 
gơs bơtau hơđang Israel, la làng bol Yàng Jehôwa dê. 

7Mê rơp tơnchơt hìu Ahap, cau tòm mê; mơ Añ rơp sal tê hơđang Jesebel bơh 
mhàm ală cau gơnoar hwơr dê, dĭ gơna Añ, bal mơ mhàm jơh ală dĭ gơna Yàng 
Jehôwa dê. 

8Jơh hìu Ahap rơp kong tơnroh; Añ rơp tơnroh bơh di hìu Ahap jơh ală cau klau, 
bulah dĭ gơna hala cau khat gơboh, tòm Israel; 

9Añ rơp lơh hìu Ahap tòm toh be hìu Jerôbôam, kòn klau Nebat, mơ tòm toh be 
hìu Baesa, kòn klau Ahijah dê. 

10 So rơp sa poac Jesabel tòm ù tiah Jejreel; rơp ò gơs cau lơi tơp khai.’” Chòp, 
cau pơnu pò mpồng mơ ntoat dô. 

11Tòm tŭ Jehu rê wơl hơ ală cau kwang cau tòm khai dê. Bol khai lùp lah: “Ală 
bơta lơngap lơngai sơl ơ? Ñchi bơh tài cau sơnrang do tus jòi bi taih?” Jehu ho 
mơ bol khai lah: “Bol mê git khai mơ mbe jơnau khai neh đơs.” 

12Mơya bol khai ho lah: “Đơs blac! Yal tĕ bol hi in git.” Behơ̆, Jehu yal mơ bol hơ̆ 
lah: “Khai neh đơs mơ añ be do, lah: ‘Yàng Jehôwa neh đơs be do: Añ bong mơñà 
mê in lơh gơs bơtau hơđang Israel.’” 

13Gen bol khai sơrbac sơrbang ai ồi ào he, lă hơđơm jơng khai hơđang ală kơnă 
ntùng; mơ bol khai uh kơlwòk, mơ driau dờng lah: “Jehu lơh gơs bơtau!” 

Jehu tơnchơt bơtau Israel mơ bơtau Juda 
14Behơ̆, Jehu kòn klau Jôsaphat, sau Nimsi, pơrlơ̆ dră mơ Jôram. Jôram mơ jơh 
mpồl ling Israel ơm kơp gàr Ramôt tòm Galaat nàng tòmdră mơ Hajael bơtau 
Aram; 

15mơya bơtau Jôram neh rê wơl hơ Jejreel nàng sơm sồt mơ mpồl ling Aram neh 
lơh, tòm tŭ khai tòmlơh mơ Hajael bơtau Aram. Gen Jehu đơs lah: “Dilah bol mê 
niam nùs, bañ lòi dô nă cau lơi dô lik bơh ƀòn lòt yal jơnau tòm Jejreel.” 

16Behơ̆, Jehu hào rơndeh, tus Jejreel, bơh Jôram kòp jê bic tềng hơ̆. Acasia, bơtau 
Juda, kung tus tềng hơ̆ nàng còp Jôram. 

17Tòm Jejreel, cau ling kơp gàr ntào hơđang theng, gŏ mpồl ling Jehu tus, gen hòi 
lah: “Añ gŏ ală mpồl ling tus.” Jôram đơs lah: “Sồr tĕ dô nă cau ling hào ơseh lòt 
rò bol khai, mơ lùp lah: Bơtau đơs lah lơngap lơngai sơl?” 

18Behơ̆, cau ling hào ơseh lòt rò Jehu, mơ đơs mơ khai lah: “Bơtau lùp: Lơngap 
lơngai sơl?” Jehu ho lah: “Ñchi mê kòñ lơh mơ bơta lơngap lơngai taih? Ruc tĕ 
đah ngkòi añ.” Cau ling kơp gàr yal lah: “Cau kong sồr neh lòt tus hơ mpồl ling 
hơ̆ rau, mơya ò rê wơl.” 

19Khai sồr tai dô nă cau ling hào ơseh dơ̆ bàr, tus mơ bol khai, mơ đơs: “Bơtau 
lùp: Lơngap lơngai sơl?” Jehu ho: “Ñchi mê kòñ lơh mơ bơta lơngap lơngai taih? 
Ruc tĕ đah ngkòi añ.” 

20Cau ling kơp gàr yal tai lah: “Cau kong sồr neh lòt tus hơ bol khai rau, mơya 
khai ò rê wơl. Bơta hào rơndeh cau lam rơndeh gơlơh tòm toh be Jehu, kòn klau 
Nimsi, bơh khai lam dô bă rhung rhang.” 

21Gen Jôram đơs lah: “Rcang sir tĕ.” Mơ cau neh rcang rơndeh khai in; gen Jôram 
bơtau Israel mơ Acasia bơtau Juda, kòp nă hào rơndeh, lòt tus rò Jehu tìp khai 
tòm sre brê Nabôt, cau Jejreel dê. 

22Tòm tŭ Jôram pa gŏ Jehu gen đơs lah: “Ơ Jehu, lơngap lơngai sơl?” Mơya Jehu 
đơs lah: “Mbe rgơi gơs bơta lơngap lơngai, kàr lơi bơta rềs àr bơrnàn mơ bơta 
duh khoai rùp ràk Jesebel mè bơtau dê gam jŏ taih?” 

23Gen Jôram tơrwơl rơndeh, ntoat dô, đơs mơ Acasia lah: “Ơ Acasia, gơs bơta 
pơrlơ̆ dră!” 

24Jehu wàr àtak ai jơh pràn mơ pañ, kam par di să Jôram digùl bàr đah pơnì, bluh 
plai nùs, mơ khai gơpừ tơlup tòm rơndeh khai. 

25Gen, Jehu đơs mơ Biska, cau kwang ling khai lah: “Cèng tĕ khai sơrbì tòm ƀlàng 
sre Nabôt, cau Jejreel dê; kah wơl tĕ dô dơ̆ ne añ mơ mê hào ơseh jat bơh ngkòi 
Ahap bèp khai dê, gen Yàng Jehôwa neh đơs tòmdră mơ khai jơnau đơs hwơr 
do: 

26 ‘Bơh mhàm Nabôt mơ bơh mhàm kòn sau khai mơ Añ neh gŏ ngai òr; Yàng 
Jehôwa đơs behơ̆, Añ srat să lah Añ kung rơp tơm wơl mê in di ƀlàng sre do.’ Tài 
behơ̆ tàng, cèng tĕ khai sơrbì tòm ƀlàng sre do, tòm toh be jơnau Yàng Jehôwa 
neh đơs.” 

Acasia bơtau Juda kong tơnchơt 
27Tòm tŭ Acasia bơtau Juda gŏ bơta hơ̆, gen ntoat dô song hơ Bethagan; mơya 
Jehu ting jat khai, mơ sồr lah: “Kung pañ tĕ khai sơl.” Gen bol khai pañ di khai 

hơđang rơndeh di kơh tus hơ Gur, rềp Gipleam. Gen, Acasia dô tus hơ Megidô 
mơ chơt tềng hơ̆. 

28Ală dĭ gơna khai ơn ƀồc khai hơđang dô nơm rơndeh pơdiang rê wơl hơ 
Jerusalem, mơ tơp tòm bơtô ƀồc, bal mơ ală ồng pàng khai dê, tòm ƀòn dờng 
Dabit. 

29Tòm nam dơ̆ jơt dùl rài Jôram kòn klau Ahap, gen Acasia sơntòm at bồ hơđang 
Juda. 

Jesebel kong so sa poac 
30Tòm tŭ Jehu lòt tus hơ Jejreel, gen Jesebel kơno bơta hơ̆; khai bong muh mat, 
bơka sŏ, mơ tơnggòr bơh di mpồng dềt. 

31Tòm tŭ Jehu mut di mpồng ƀòn, gen Jesebel hòi lah: “Lơngap lơngai sơl, Ơ Jimri 
cau tơnchơt cau tòm?” 

32Jehu tơnggòr sền di mpồng dềt mơ đơs lah: “Ñcau ơm đah mơ añ, ñcau taih?” 
Gơs bàr pe nă cau kwang kơndời tơmềt sền di khai. 

33Khai đơs lah: “Sơrbì tĕ khai di tiah.” Behơ̆ bol hơ̆ sơrbì khai tòm tiah, mhàm 
khai gơđat hơđang dơrñang mơ di ơseh, mơ gơ jă hơđang khai tơn. 

34Gen Jehu mut sa mơ hùc, mơ đơs lah: “Lòt tĕ tơp cau ùr kòl srat rma ne; bơh 
khai la dô nă kòn ùr cau bơtau dê.” 

35Mơya tòm tŭ bol hơ̆ lòt nàng tơp khai, gen gŏ gam mìng dô nơm ntìng bồ, jơng 
mơ mpàng tê lơm. 

36 Tòm tŭ bol hơ̆ rê wơl yal mơ Jehu, khai đơs lah: “Do la jơnau Yàng Jehôwa neh 
đơs bơh dĭ gơna Kơnràñ dê Elise cau Thisebe, ‘tòm ù tiah Jejreel so rơp sa poac 
Jesebel; 

37ƀồc khai rơp be è tòm ƀlàng tòm ù tiah Jejreel dê, behơ̆ ò gơs dô nă cau lơi rgơi 
đơs, do la Jesebel.’” 

II Ală Bơtau 10 

Bơta tơnchơt jơh ală kòn klau Ahap dê 
1Tŭ hơ̆ Ahap gơs poh jơt nă kòn klau ơm tòm Samari. Behơ̆ Jehu cih sră pơyoa 
hơ ală cau at bồ Jejreel in tòm Samari, pơyoa tus hơ ală cau kwang kra, mơ ală 
cau bơto ală kòn klau Ahap dê mơ đơs lah: 

2“Bơh ală kòn klau cau tòm bol mê gam ơm bal mơ bol mê, mơ tài bơh bol mê 
gơs oă rơndeh, ơseh, ƀòn dờng kơ̆ cê, mơ phan tòmlơh, 

3pồ bơtào tĕ kòn klau cau tòm bol mê dê, dô nă cau jak chài rlau, ơn khai hơđang 
sơbàn bèp khai dê, mơ tòmlơh bơh hìu cau tòm bol mê in.” 

4Mơya jơh ală bol khai rngòt rngơt ngan, mơ đơs lah: “Sền tĕ, bàr nă bơtau ò jai 
ntào di đap khai, tơ ài lah bol he, mbe rgơi ntào jai taih?” 

5Kwang at bồ gơlang mơ kwang at bồ ƀòn, bal mơ ală kwang kra mơ ală cau 
gơnoar bơto ală kòn klau Ahap dê, sồr đơs mơ Jehu lah: “Bol hi la dĭ gơna ồng 
dê; bol hi rơp lơh ală bơta ồng đơs. Bol hi ò kòñ bơtào dô nă cau lơi lơh gơs 
bơtau, lơh tĕ bơta lơi jat nùs ồng kơlôi la di.” 

6Gen Jehu cih bol khai in dô pang sră pơyoa dơ̆ bàr, mơ đơs lah: “Dilah bol mê 
ơm đah mơ añ, mơ dilah bol mê neh kòñ lơh jat jơnau añ jê, ai tĕ bồ ală kòn klau 
cau tòm bol mê dê cèng lòt tus mơ añ tòm Jejreel ngai hìng di di jơ do.” Tŭ hơ̆ 
poh jơt nă kòn klau bơtau dê gam ơm mơ ală cau kwang at bồ ƀòn dờng, la ală 
cau sền gàr ròng siam bol khai. 

7Tòm tŭ neh dòp sră pơyoa, gen bol khai kup poh jơt nă kòn klau bơtau dê, mơ 
tơnchơt jơh, mơ ơn bồ ală kòn bơtau dê tòm ală sah mơ pơyoa tus hơ Jejreel 
Jehu in. 

8Tòm tŭ cau tus yal Jehu in, lah: “Cau neh cèng tus bồ ală kòn klau bơtau dê.” 
Jehu đơs: “Dap tĕ tòm bàr nơm gơnru di tiah mpồng ƀòn jơl tus ngai hìng.” 

9Àng drim ngai hìng, Jehu lik lòt, ntào di đap jơh làng bol mơ đơs lah: “Bol mê ò 
gơs glài lơi, añ la cau tòmdră mơ cau tòm añ, mơ neh tơnchơt khai; mơya ñcau 
neh tơnchơt ală cau do taih? 

10Gen git tĕ lah rơp ò gơs bơta lơi dùh tòm ù tòm ală jơnau Yàng Jehôwa dê, la 
jơnau Yàng Jehôwa neh đơs bơh hìu Ahap; tài bơh Yàng Jehôwa neh lơh gơlik 
gơs be jơnau Kơnràñ neh đơs kơnòm di Elise dĭ gơna Kơnràñ dê.” 

11 Behơ̆ Jehu kung tơnchơt jơh ală cau gam wơl tòm hìu Ahap ơm tòm Jejreel, bal 
mơ ală kwang bàng, ală cau bơyô đềt mềr, mơ ală cau gơnoar ơn phan pơdơng 
khai dê, tian gơs ò gam wơl dô nă lơi. 

12Gen Jehu ñă lòt tus hơ Samari. Rò gùng tòm tŭ neh tus rềp tum cau ê belàt, 

13Jehu tìp ală cau gơp bơtiàn Acasia bơh Juda mơ lùp lah: “Bol mê la ñcau taih?” 
Bol khai ho lah: “Bol hi la oh mi mơ Acasia dê; bol hi neh tus nàng còp ală kòn 
klau bơtau mơ mè bau ùr bơtau dê.” 

14Gen Jehu sồr lah: “Kup kis bol khai.” Gen cau kup kis bol khai mơ tơnchơt bol 
khai di trồm tum cau ê belàt, jơh ală bol khai la poan jơt bàr nă; ò lòi dô nă cau 
lơi. 

15Lòt bơh tềng hơ̆, Jehu tìp Jehônadap, kòn klau Rekap, lòt tus rò khai. Khai lùp 
còp Jehônadap, mơ đơs lah: “Nùs mê dòn song mơ añ, be nùs añ neh dòn song 
mơ mê sơl?” Jehônadap ho lah: “Ngan behơ̆.” Jehu đơs: “Behơ̆ gen, dilah dòn 
song, pò tĕ tê mê añ in.” Gen Jehônadap pò tê khai in. Jehu sồr khai hào rơndeh 
bal mơ khai, 

16mơ đơs lah: “Tus tĕ mơ añ, sền nùs ngac ngar añ jê bơh Yàng Jehôwa.” Behơ̆, 
Jehu mơ khai hào hơđang rơndeh. 

17Tòm tŭ neh mut tòm Samari rau, khai tơnchơt jơh ală cau gam wơl hìu Ahap 
dê tòm Samari, tian gơs neh pơs goh jơh hìu hơ̆, be jơnau Yàng Jehôwa dê neh 
đơs mơ Eli. 

Tơnroh jơh ală cau gơnoar hwơr Baal dê 
18Gen Jehu pơjum jơh ală làng bol, mơ đơs mơ bol khai lah: “Ahap ơn phan 
pơdơng Baal dô êt lơm; mơya Jehu rơp ơn phan pơdơng oă rlau tai. 

19Behơ̆ tŭ do, pơjum tĕ añ in ală cau gơnoar hwơr Baal dê, ală cau duh khoai 
khai, mơ jơh ală cau gơnoar ơn phan pơdơng khai dê. Bañ lòi siơ̆u dô nă lơi, bơh 
añ gơs nùs kòñ ơn phan pơdơng dờng Baal in. Dilah cau lơi ò tus, ngan rơp ò kis.” 
Mơya, Jehu ngui kai gơrmơ̆i, nàng tơnroh ală cau duh khoai yàng Baal. 

20Jehu tơlik gơnoar sồr lah: “Lơh sàng goh tĕ dô ngai wèr pơjum dờng màng Baal 
in.” Gen bol khai yal tơnggit bơta pơjum hơ̆. 

21Jehu pơyoa jơnau tus làm jơh Israel; jơh ală cau duh khoai Baal neh tus, tian 
gơs ò gơs dô nă lơi ò tus. Bol khai mut tòm hìu duh khoai Baal; mơ hìu duh khoai 
bềng hat bơh dơrñang do tus hơ dơrñang ne. 

22Jehu đơs mơ ală cau prap ào wèr lah: “Cèng tơlik tĕ ală ào pơjum ngai wèr ală 
cau duh broă Baal in.” Behơ̆ khai cèng tơlik ào soh pơjum ngai wèr bol hơ̆ in. 

23Gen Jehu mut tòm hìu duh khoai Baal bal mơ Jehônadap, kòn klau Rekap, đơs 
mơ ală cau duh broă Baal lah: “Jòi sền nề nề tĕ, tềng do ò gơs dĭ gơna lơi Yàng 
Jehôwa dê, mìng ală dĭ gơna Baal dê lơm.” 

24Gen bol khai tus nàng ơn ală phan ơn pơdơng chu. Mơ tai, Jehu neh ơn phàm 
jơt nă ơm kơp đah bơdìh hìu duh khoai, mơ nting sồr bol khai lah: “Cau lơi lòi dô 
nă cau tòm ală cau mơ añ neh jào tòm tê bol mê klàs, gen pal tơm mơ bơta kis 
khai dê.” 

25Tŭ neh ơn phan ơn chu sir rau, Jehu đơs mơ mpồl ling kơp gàr mơ ală cau 
kwang at bồ ling lah: “Tus tĕ tơnchơt bol khai, bañ lòi dô nă cau lơi klàs.” Behơ̆, 
bol khai tơnchơt bol hơ̆ mơ đào. Mpồl ling kơp gàr mơ ală kwang at bồ ling sơrbì 
ƀồc bol hơ̆ đah bơdìh, sơrbac sơrbang mut tòm dơlam hìu duh khoai Baal. 

26Bol khai tă tơlik jơh ală phan duh khoai bơh hìu duh khoai mơ chu jơh, 

27Bol khai pòng bơcah rùp ràk Baal, mơ phà tơrlah hìu duh khoai gơ dê, lơh gơlik 
gơs dô bă tiah lòt jă brê gam jơl tus di ngai do. 

28Behơ̆, Jehu pơs goh Baal bơh di Israel. 

29 Mơya khai ò sang lòi tồi glài Jerôbôam, kòn klau Nebat dê, hơ̆ la glài neh lơh 
cau Israel gơtup tìs: hơ̆ la khai gam lòi wơl ală rùp ràk kơnrồ màh tòm Betel mơ 
Dan. 

30Yàng Jehôwa đơs mơ Jehu lah: “Tài bơh mê neh lơh niam, cahrña song ring di 
đap mat Añ, mơ lơh gơwèt mơ hìu Ahap jat nùs kòñ Añ, gen tàng kòn klau mê 
rơp nggui hơđang sơbàn Israel jơl tus di rài dơ̆ poan.” 

31Mơya Jehu ò jơh nùs lơh jat bơta boh lam Jehôwa Yàng Tom Trồ Israel dê; khai 
ò sang lòi tồi glài Jerôbôam dê, hơ̆ la glài neh lơh cau Israel in tìs glài. 

32Tòm tŭ hơ̆, Yàng Jehôwa sơntòm koh pơndut pơnah kơnhwàl Israel dê, ai 
gơnoar Hajael brồ lơh bol khai hơđang làm lơgar Israel dê, 

33bơh đah mattơngai lik hiòng Jordan, jơh ù tiah Galaat, cau Gat, cau Ruben mơ 
cau Manase dê, bơh Arôer, la tiah bơh Croh Arnôn, hơ̆ la Galaat mơ Basan. 

Jehu sang rài 
34Ală bơta ndai Jehu dê, ală broă khai lơh, mơ bơta pràn kơldang khai, neh geh 
cih tòm sră yal broă kòp nam ală cau bơtau Israel dê. 

35Khai bic lơhă bal mơ ală ồng pàng khai, geh tơp tòm Samari; Jehôahas, kòn klau 
khai, pơrdòn gơnoar khai. 

36Jehu at bồ hơđang Israel bàr jơt phàm sơnam tòm Samari. 

II Ală Bơtau 11 

Athali at bồ Juda. Jehôyada pơrlơ̆ dră 
(II Yal Yau 22:10 – 23:15) 

1Tòm tŭ Athali, mè Acasia dê, gŏ kòn klau he neh chơt rau, gen khai sồr tơnchơt 
jơh ală cau tòm hìu nhă cau bơtau dê. 

2Mơya Jôseba, kòn ùr bơtau Jôram dê, mơ la bi ùr Acasia dê, kup kơñau Jôas, kòn 
klau Acasia dê, bơh digùl ală kòn klau bơtau mơ bơh di cau kòñ tơnchơt, ơn khai 
tòm ơdŭ bic bal mơ cau ròng tơmpô khai, mơ pồn khai klàs bơh di Athali; gen 
tàng khai ò gơkòl tơnchơt. 

3Khai ơm mơ Jôseba prau nam, pồn să tòm hìu duh khoai Yàng Jehôwa dê, tòm 
tŭ Athali ơm at bồ hơđang lơgar. 

Jehôyada bong mơñà Jôas in 
4Mơya tòm nam dơ̆ poh, Jehôyada hòi pơjum ală kwang at bồ rhiang ling kơp gàr 
mơ ală ling sền gàr gơlang bơtau, mơ bol hơ̆ neh tus mơ khai tòm hìu duh khoai 
Yàng Jehôwa dê. Khai bơtào bơta ho bal mơ srat să ho nền di hìu duh khoai Yàng 
Jehôwa; gen sơnio kòn klau cau bơtau bol khai in. 

5Khai sồr bol khai lah: “Do la bơta bol mê pal lơh: Dô pơnah pe tòm bol mê tus 
di ngai Saƀat, rơp kơp gàr gơlang bơtau; 

6dô pơnah pe rơp kơp gàr mpồng Sur, ai dô pơnah pe rơp ơm di mpồng đah 
ngkòi ală cau ling sền gàr, pal sền gàr gơlang bơtau; 

7mơ bàr pơnah pe tòm bol mê gơs broă tòm ngai Saƀat, mơ kơp gàr hìu duh 
khoai Yàng Jehôwa dê. 

8Bol mê pal gơrwàng gùt dar bơtau, kòp nă at phan tòmlơh tòm tê. Cau lơi lòt 
tus mut tòm mpồl, gen tơnchơt tĕ khai. Ơm tĕ mơ bơtau, tòm tŭ bơtau mut hala 
lik.” 

9Ală cau kwang at bồ dô rhiang ling lơh jat jơh ală bơta cau gơnoar ơn phan duh 
khoai Jehôyada dê nting sồr. Kòp nă cèng bal ală cau ơm tòm broă kơp gàr ngai 
Saƀat, ală cau hơ̆ tus nàng rcang broă tòm ngai Saƀat, mơ lòt tus mơ cau gơnoar 
ơn phan duh khoai Jehôyada. 

10Cau gơnoar ơn phan duh khoai jào ală cau kwang at bồ dô rhiang ling in ală tà 
mơ khèl bơtau Dabit dê, neh ơn tòm hìu duh khoai Yàng Jehôwa dê. 

11Ală cau ling sền gàr ntào kòp nă at phan tòmlơh tòm tê, jat tap sèng gùt dar 
bơtau, bơh đah đang hìu duh khoai tus đah đơm hìu duh khoai, gùt dar cơnòng 
duh khoai mơ gùt dar hìu, nàng sền gàr bơtau bơh kòp đah. 

12Gen Jehôyada tơlik kòn bơtau, tơndau sơgơn bơtau hơđang bồ khai, mơ jào 
sră bơta boh lam khai in; bol khai yal tơnggit mơ bong mơñà khai in lơh gơs 
bơtau, bol khai tàp tê mơ driau dờng lah: “Bơtau kis gam sùm sùm!” 

Bơta chơt Athali 
13Tòm tŭ Athali kơno sap cau ling sền gàr mơ làng bol dê, gen khai mù tus mơ 
làng bol tòm hìu duh khoai Yàng Jehôwa dê. 

14 Khai gŏ cau bơtau ntào hơđang tiah kơnă cau bơtau ntào, jat be òs gơs ală cau 
kwang at bồ mơ ală cau uh kơlwòk ntào rềp bơtau, mơ jơh làng bol tòm lơgar 
hòn chò mơ uh kơlwòk. Athali crè ào khai mơ driau lah: “Pơrlơ̆ dră! Pơrlơ̆ dră!” 

15Mơya cau gơnoar ơn phan duh khoai sồr ală kwang at bồ mpồl ling lah: “Cèng 
tĕ cau ùr hơ̆ lik bơh digùl mpồl ling, mơ dilah cau lơi jat khai, gen tơnchơt tĕ mơ 
đào.” Bơh cau gơnoar ơn phan duh khoai đơs lah: “Bañ tơnchơt khai tòm hìu duh 
khoai Yàng Jehôwa dê.” 

16Cau ai tê kup khai; khai lòt gan gùng mpồng ơseh mut tòm gơlang bơtau, mơ 
tềng hơ̆ cau tơnchơt khai. 

17Jehôyada bơtào bơta ho bal digùl Yàng Jehôwa mơ bơtau mơ làng bol, bol khai 
la làng bol Yàng Jehôwa dê; mơ kung bơtào bơta ho bal digùl bơtau mơ làng bol. 

18Jơh làng bol lơgar dê lòt tus hơ bơmồng Baal mơ sòr tơrlah gơ, pòng bơcah 
cơnòng duh khoai mơ rùp ràk Baal dê, mơ tơnchơt Mathan, cau ơn phan duh 
khoai Baal, di đap cơnòng duh khoai. Cau gơnoar ơn phan duh khoai Jehôyada 
ơn cau kơp gàr hìu duh khoai Yàng Jehôwa dê. 

19Khai cèng ală kwang at bồ, mpồl ling Karit, mpồl ling kơp gàr, mơ jơh làng bol 
tòm lơgar; bol khai rò cau bơtau bơh hìu duh khoai Yàng Jehôwa dê, lòt gan di 
mpồng tiah kơp gàr gơlang bơtau dê. Jôas nggui hơđang sơbàn bơtau. 

20Behơ̆ jơh làng bol tòm lơgar hòn chò, mơ ƀòn dờng geh ring lơngai tơnơ̆ mơ 
tŭ cau neh tơnchơt Athali mơ đào tòm gơlang bơtau. 

21 Jôas sơntòm at bồ tòm tŭ khai tơl poh sơnam. 

II Ală Bơtau 12 

Jôas at bồ Juda 
(II Yal Yau 24:1-16) 

1Tòm nam dơ̆ poh rài Jehu, Jôas sơntòm at bồ, khai at bồ poan jơt sơnam tòm 
Jerusalem. Mè khai sơnđan la Jibia, ƀòn tòm Beerseba. 

2Jôas lơh bơta niam di đap Yàng Jehôwa jơh rài khai, bơh cau gơnoar ơn phan 
duh khoai Jehôyada neh nting sồr khai. 

3Bulah behơ̆, ală tiah jơnhoa òhềt tă sang, làng bol gam ơn phan pơdơng mơ ơn 
phan duh khoai hơđang ală tiah jơnhoa hơ̆. 

Rcang wơl hìu duh khoai tòm Jerusalem 
4 Jôas đơs mơ ală cau gơnoar ơn phan duh khoai lah: “Ală khà priă neh lơh nền 
ơn is sàng goh geh cèng tơmut tòm Hìu duh khoai Yàng Jehôwa, hơ̆ la priă kòp 
nă cau neh lơh nền khà ơn, khà priă bơh bơta neh lơh nền kòp nă dê, mơ priă 
kòp nă chò nùs cèng ơn tòm hìu duh khoai Yàng Jehôwa dê, 

5lòi ală cau gơnoar ơn phan duh khoai dòp ală priă hơ̆ di ală cau neh mòng git, 
gen lòi bol khai rcang niam wơl ală tiah lơi tòm hìu duh khoai neh tơrlah dàng 
pal càng nàng rcang niam wơl.” 

6Mơya tus di sơnam dơ̆ bàr jơt pe rài bơtau Jôas, ală cau gơnoar ơn phan duh 
khoai òhềt rcang niam wơl hìu duh khoai. 

7Gen tàng bơtau Jôas hòi cau gơnoar ơn phan duh khoai Jehôyada mơ ală cau 
gơnoar ơn phan duh khoai ndai, mơ đơs mơ bol khai lah: “Ñchi bơh tài ò lơh 
niam wơl hìu duh khoai taih? Bơh do jơl hìng nau bañ dòp ală priă cau mòng git 
tai; mơya jào tĕ priă hơ̆ tòm tê ală cau rcang lơh niam wơl hìu duh khoai.” 

8Behơ̆ ală cau gơnoar ơn phan duh khoai dô nùs bal ò dòp priă bơh làng bol tai, 
mơ kung ò rcang lơh niam wơl ală tiah bluh dàng hìu duh khoai tai sơl. 

9Gen cau gơnoar ơn phan duh khoai Jehôyada ai dô nơm đài, lơh dô nơm trồm 
hơđang bơnap, gen ơn di gah cơnòng duh khoai, đah ma mpồng mut tòm hìu duh 
khoai Yàng Jehôwa dê. Ală cau gơnoar ơn phan duh khoai sền gàr di bơr mpồng 
cèng ơn tòm đài hơ̆ jơh ală priă mơ cau neh cèng tơmut tòm hìu duh khoai Yàng 
Jehôwa dê. 

10Tòm tŭ bol khai gŏ gơs oă priă tòm đài, cau gơnoar cih bơtau dê, mơ cau 
gơnoar dờng ơn phan duh khoai lòt kòp priă neh gơs tòm hìu duh khoai Yàng 
Jehôwa dê, mơ kơt gơtòm kơldung. 

11Bol khai jào priă neh kòp hơ̆ tòm tê ală cau lơh broă, la cau sền gàr hìu duh 
khoai Yàng Jehôwa dê. Gen bol khai tơm jền cau chài lơh chi mơ cau chài bơt hìu 
in, la cau lơh broă tòm hìu Yàng Jehôwa dê. 

12Tơm cau chài bơt dơrñang mơ cau chài phàt lŭ in, mơ bol khai kung blơi chi 
mơ lŭ ngui nàng rcang wơl Hìu duh khoai Yàng Jehôwa dê, mơ tơm wơl jền neh 
ngui bơh bơta rcang wơl hơ̆. 

13Mơya cau ò lơh ală cờu priă, ală kơtrơi koh brài đèng, ală mơngàn, ală kơlwòk, 
hala ală phan ngui mơ màh, hala mơ priă, bơh di ală priă neh geh cèng ơn tòm 
hìu duh khoai Yàng Jehôwa dê; 

14bơh ală priă hơ̆ neh ai ală cau chài lơh broă, la ală cau rcang lơh wơl hìu duh 
khoai Yàng Jehôwa dê. 

15 Bol khai ò sồr ală cau dòp priă nàng tơm jền tơngai ală cau lơh broă in, pal yal 
wơl nđò khà priă, tài bơh bol khai lơh broă dô bă song ngan. 

16 Jền priă bơh phan ơn tơwài bơta gơtup tìs, mơ jền priă bơh phan ơn tơwài 
glài, ò cèng tơmut tòm hìu duh khoai Yàng Jehôwa; gơ gơrê mơ ală cau gơnoar 
ơn phan duh khoai. 

Dap dia Hajael, bơtau Aram in 
17Tŭ hơ̆, Hajael bơtau Aram, brồ tus tòmlơh mơ tiah Gat, mơ tòmpìt gơ. Mơya 
tòm tŭ khai ơn mat nàng guh tòmdră mơ Jerusalem, 

18gen Jôas, bơtau Juda, ai jơh ală phan ơn Jôsaphat dê, Jôram mơ Acasia, ală ồng 
pàng khai dê, la bơtau Juda, neh ơn is sàng goh, bal mơ ală phan goh he dê, mơ 
jơh ală màh tòm đam jàr hìu duh khoai Yàng Jehôwa dê bal mơ tòm gơlang bơtau 
sơl, mơ pơyoa Hajael in, bơtau Aram; gen tàng Hajael neh lik bơh Jerusalem. 

Bơta chơt Jôas 
19Ală bơta ndai Jôas dê, ală broă khai lơh, gen neh cih tòm sră yal broă kòp nam 
ală cau bơtau Juda dê. 

20Ală dĭ gơna Jôas bơtào tòmdră mơ khai, tơnchơt khai tòm Milô, tòm gùng mù 
tòm Silla. 

21Jôaca, kòn klau Simeat, mơ Jôsaƀat, kòn klau Sômer, la ală dĭ gơna khai neh 
tơnchơt khai. Cau tơp khai bal mơ ală ồng pàng khai dê tòm ƀòn dờng Dabit; 
Amajiah kòn klau khai, pơrdòn sơbàn khai. 

II Ală Bơtau 13 

Jôaca, bơtau Israel dê 

1Tòm nam dơ̆ bàr jơt pe rài Jôas kòn klau Acasia bơtau Juda, gen Jôaca kòn klau 
Jehu sơntòm at bồ hơđang Israel tòm Samari; khai at bồ jơt poh sơnam. 

2Khai lơh bơta iơh di đap Yàng Jehôwa; đòm jat ală bơta tồi glài Jerôbôam, kòn 
klau Nebat, hơ̆ la glài khai neh lơh cau Israel in gơtup tìs; khai ò pleh ngài bơh 
tồi glài hơ̆. 

3Bơta gơjrañ dờng Yàng Jehôwa dê gơhào khuh tòmdră mơ Israel, tài bơh hơ̆ 
Kơnràñ jào bol khai pơnjat sùm tòm tê Hajael bơtau Aram, mơ Benhadat kòn 
klau Hajael. 

4Mơya Jôaca hòi dan di Yàng Jehôwa, mơ Yàng Jehôwa dòp jơnau hòi dan khai 
dê, bơh Kơnràñ gŏ mbe lơi bơtau Aram rồn bơklơn cau Israel. 

5Gen tàng Yàng Jehôwa ai cau Israel in dô nă cau dong tă, behơ̆ tàng bol khai geh 
klàs bơh tê cau Aram, mơ cau Israel geh ơm wơl tòm hìu bol khai be lài òr. 

6Bulah behơ̆, bol khai kung ò sang tồi glài hìu Jerôbôam dê, la glài khai neh lơh 
cau Israel in gơtup tìs; mơya kư̆ lòt jat bơta tìs glài hơ̆; jrong duh khoai yàng ùr 
Asera kung gam tòm Samari. 

7Behơ̆, Jôaca ơm wơl mơ mpồl ling ò rlau pram jơt nă cau hào ơseh, jơt nơm 
rơndeh, mơ jơt rbô nă cau ling lòt jơng lơm; bơh bơtau Aram neh tơnroh bol 
khai, mơ lơh di bol khai be thul tòm ƀlàng pơrjòt kòi. 

8Ală bơta ndai Jôaca dê, ală broă khai lơh, mơ bơta pràn kơldang khai dê, gen 
jơh neh cih tòm sră yal broă kòp nam ală cau bơtau Israel dê. 

9Jôaca bic lơhă bal mơ ală ồng pàng khai dê, mơ cau tơp khai tòm Samari. Jôas 
kòn klau khai, pơrdòn sơbàn khai. 

Jôas lơh gơs bơtau Israel 
10Tòm nam dơ̆ pe jơt poh rài Jôas, bơtau Juda, gen Jôas kòn klau Jôaca, sơntòm 
at bồ hơđang Israel tòm Samari; khai at bồ jơt prau nam. 

11Khai lơh bơta iơh di đap Yàng Jehôwa, ò sang lòi tồi glài Jerôbôam, kòn klau 
Nebat, la glài neh lơh cau Israel in tìs glài, mơ kư̆ lòt jat rùp ràk hơ̆. 

12Ală bơta ndai Jôas dê, ală broă khai lơh, mbe lơi khai tòmlơh mơ Amajiah, 
bơtau Juda, mơ bơta pràn kơldang khai dê mbe lơi, gen neh cih tòm sră yal broă 
kòp nam ală cau bơtau Israel dê. 

13Jôas bic lơhă bal mơ ồng pàng khai, mơ Jerôbôam pơrdòn sơbàn khai; Jôas geh 
tơp tòm Samari bal mơ ală cau bơtau Israel. 

Elise sang rài 
14 Tŭ hơ̆, tòm tŭ Elise kòp jê, tài bơh kòp jê hơ̆ gen khai pal chơt. Jôas, bơtau 
Israel tus hơ Elise, mơ ñìm di đap khai, mơ đơs lah: “Ơ bèp añ jê! Bèp añ jê! 
Rơndeh mơ ling ơseh Israel dê!” 

15Gen Elise đơs mơ khai lah: “Ai tĕ sơna mơ ală kam,” gen Jôas ai sơna mơ ală 
kam. 

16Gen khai đơs mơ bơtau Israel lah, “wàr tĕ sơna.” Gen khai wàr. Elise ơn tê khai 
hơđang tê bơtau. 

17Gen đơs lah: “Pò tĕ mpồng dềt bơh đah mattơngai lik.” Gen Jôas pò mpồng. 
Elise đơs tai: “Pañ tĕ.” Gen khai pañ. Tŭ hơ̆ Elise pơnjat tai lah: “Hơ̆ la chi kam 
pha lin rlau Yàng Jehôwa dê, hơ̆ la chi kam pha lin rlau mơ cau Aram; bơh mê 
rơp brồ lơh cau Aram tòm Aphek, tian gơs tơnroh jơh bol khai.” 

18Elise pơnjat lah: “Ai tĕ kam.” Gen Jôas ai kam. Elise đơs tai lah: “Pòng tĕ tòm ù.” 
Jôas pòng pe dơ̆, mơ dơh wơl. 

19Gen cau Yàng Tom Trồ gơhào gơjrañ, đơs mơ bơtau lah: “Bơtau pal pòng pram 
prau dơ̆, gen sồng rơp lơh cau Aram jơl tus di tŭ tơnroh jơh; mơya tŭ do bơtau 
lơh cau Aram mìng pe dơ̆ lơm.” 

20Behơ̆ Elise chơt, mơ cau tơp khai. Tŭ hơ̆ mpồl cau Môap òs mut tòmlơh mơ 
lơgar di di bồ sơnam. 

21Di di tŭ hơ̆, gơs dô nă cau cèng tơp ƀồc, gŏ mpồl ling hơ̆ tus, gen sơrbì ƀồc hơ̆ 
tòm bơtô ƀồc Elise dê. Ƀồc chơt di tơm ntìng ƀồc Elise dê, gen kis wơl mơ ñă 
ntào. 

Jôas pha rlau mơ cau Aram 
22Jơh rài Jôaca, Hajael, bơtau Aram, neh rồn bơklơn cau Israel. 

23Mơya Yàng Jehôwa kòñ nđàc di bol khai, mơ ai nùs nđàc sơngit di bol khai, tài 
bơh jơnau ho bal Kơnràñ dê neh bơtào mơ Abraham, Isak, mơ Jakôp. Kơnràñ ò 
tơnroh bol khai, ò tă sang bol khai bơh di đap Kơnràñ jơl tus di ngai do. 

24Hajael, bơtau Aram sang rài; Benhadat, kòn klau khai pơrdòn sơbàn khai. 

25Jôas, kòn klau Jôaca, ai wơl bơh tê Benhadat, kòn klau Hajael, ală ƀòn mơ 
Benhadat neh tòmpìt ai bơh Jôaca, bèp khai dê. Jôas tòmlơh mơ Benhadat pe dơ̆, 
mơ ai wơl ală ƀòn Israel dê. 

II Ală Bơtau 14 

Amajiah lơh gơs bơtau Juda 
1Nam dơ̆ bàr rài bơtau Jôas kòn klau Jôaca bơtau Israel, gen Amajiah kòn klau 
Jôas bơtau Juda, nggui hơđang sơbàn. 

2Khai neh bàr jơt pram sơnam tòm tŭ lơh gơs bơtau, mơ at bồ bàr jơt sin nam 
tòm Jerusalem. Mè khai sơnđan la Jehôadan, ƀòn Jerusalem. 

3Khai lơh bơta niam di đap Yàng Jehôwa, mơya ò di be Dabit, ồng pàng khai; khai 
lơh jat ală bơta Jôas, bèp khai neh lơh. 

4Bulah behơ̆, khai ò sòr tơrlah ală tiah jơnhoa; làng bol kư̆ ơn phan pơdơng mơ 
chu kơlhô hơđang ală tiah jơnhoa hơ̆. 

5Tŭ lơgar khai pa geh bơtào kơ̆, gen khai lơh glài tơnchơt ală cau dĭ gơna neh 
tơnchơt cau bơtau la bèp khai. 

6 Mơya khai ò lơh glài tơnchơt ală kòn sau cau tơnchơt cau hơ̆, tòm toh be jơnau 
neh cih tòm sră bơta boh lam Môise dê; tòm hơ̆ Yàng Jehôwa neh đơs lah: “Cau 
rơp ò tơnchơt bèp ala kòn, kung rơp ò tơnchơt kòn ala bèp; kòp nă rơp chơt bơh 
tồi glài is he dê.” 

7Amajiah tơnchơt jơt rbô ling Edôm ơm tòm thòng Boh, tòmpìt ai theng Sela, mơ 
tơmoh sơnđan la Joktheel, sơnđan hơ̆ gam tus ngai do. 

8Gen Amajiah sồr cau kong sồr lòt tus mơ Jôas, kòn klau Jôaca, sau Jehu, bơtau 
Israel, mơ đơs lah: “Tus tĕ, nàng bol he tòmlơh bal.” 

9Jôas, bơtau Israel, sồr cau kong sồr ho wơl mơ Amajiah, bơtau Juda lah: “Chi lò 
tòm Liban sồr đơs mơ chi blàng kung tòm Liban, mơ lah: Ai tĕ kòn ùr mê bau mơ 
kòn klau añ. Mơya gơs phan brê Liban dê lòt gan, jă tơnlề chi lò hơ̆ hơđơm jơng. 

10Mê neh lơh cau Edôm mơ nùs mê bềng bơta pơnhừ să. Dòp tĕ bơta gơklŏ, mơ 
ơm wơl tòm hìu mê dê; ñchi bơh tài mê kòñ sih he in bơta rung rài, lơh mê in mơ 
Juda in gơkòl bơta roh gơcoh taih?” 

11Amajiah ò bài iat Jôas. Behơ̆ gen, Jôas bơtau Israel guh, lồc behơ̆ khai tòmlơh 
mơ Amajiah, bơtau Juda tòm Bet Semes lơgar Juda. 

12Mpồl ling Juda gơkòl mpồl ling Israel lơh gơprah; gen mpồl ling Juda ntoat dô, 
kòp nă rê wơl hơ sàl he. 

13Tòm Bet Semes, Jôas, bơtau Israel, kup Amajiah, bơtau Juda, kòn klau Jôas, sau 
Acasia; mơ lòt tus hơ Jerusalem, phà dơrñang ƀòn bơh Mpồng Epraim jơl tus di 
Mpồng Mum, dô pah jòng poan rhiang tal. 

14Khai pìt ai ală màh, priă mơ ală phan ngui tòm hìu duh khoai Yàng Jehôwa dê, 
mơ ală phan màng tòm gơlang bơtau; khai kung kup cau lơh gơs phan bơrkòl, 
gen rê wơl hơ Samari. 

15Ală bơta ndai Jôas dê, ală broă khai lơh, bơta pràn kơldang khai, bơta tòmlơh 
khai mơ Amajiah, bơtau Juda, gen neh cih tòm sră yal broă kòp nam ală cau bơtau 
Israel dê. 

16Jôas bic lơhă bal mơ ồng pàng khai dê, mơ geh tơp tòm Samari bal mơ ală cau 
bơtau Israel; lồc behơ̆ Jerôbôam, kòn klau khai, pơrdòn sơbàn khai. 

17Amajiah kòn klau Jôas bơtau Juda, gam kis jơt pram sơnam, tơnơ̆ mơ Jôas kòn 
klau Jôaca, bơtau Israel, neh sang rài. 

18Ală bơta ndai Amajiah dê, gen neh cih tòm sră yal broă kòp nam ală cau bơtau 
Juda. 

19Tòm Jerusalem gơs cau pơrlơ̆ dră mơ khai; gen khai dô tus hơ Lakis. Mơya bol 
khai sồr ting jat khai tus hơ Lakis, mơ tơnchơt khai tềng hơ̆. 

20Chòp, gơs cau pơdiang ƀồc khai hơđang ơseh tus hơ Jerusalem, mơ tơp khai 
bal mơ ồng pàng khai dê, tòm ƀòn Dabit. 

21Gen jơh cau Juda bơtào Ajaria; lơh gơs bơtau ala Amajiah bèp khai in; tŭ khai 
neh jơt prau sơnam. 

22Tơnơ̆ mơ bèp bơtau neh bic lơhă bal mơ ồng pàng khai dê, khai bơt bơtào wơl 
Elat, mơ ai wơl ƀòn hơ̆ gơrê wơl hơđơm gơnoar Juda. 

Jerôbôam II lơh gơs bơtau Israel 
23Nam dơ̆ jơt pram rài Amajiah kòn klau Jôas bơtau Juda, gen Jerôbôam kòn klau 
Jôas, nggui hơđang sơbàn lơh gơs bơtau Israel tòm Samari. Khai at bồ poan jơt 
poan sơnam. 

24Khai lơh bơta iơh di đap Yàng Jehôwa, ò sang lòi tồi glài Jerôbôam dê, kòn klau 
Nebat neh lơh cau Israel in tìs glài. 

25 Khai ai wơl nhàr Israel bơh Lebo Hamat jơl tus di dàlềng Arabah, jat be jơnau 
Jehôwa Yàng Tom Trồ Israel dê neh đơs bơh bơr cau gơnoar hwơr Jôna, dĭ gơna 
Kơnràñ dê, la kòn klau Amitai, ơm Gat Hepher. 

26Mơ tai, Yàng Jehôwa neh gŏ Israel kong bòl glar jê sồt sràt bơtang ngan; bơh 
tòm Israel ò gam dô nă lơi geh khat gơboh, kung ò gơs cau lơi dong kòl Israel sơl. 

27Yàng Jehôwa ò đơs lah Kơnràñ rơp jùt sơnđan Israel bơh hơđơm mattơngai 
do, gen kơnòm Jerôbôam, kòn klau Jôas, dong tă bol khai. 

28Ală bơta ndai Jerôbôam dê, ală broă khai, bơta pràn kơldang khai, mbe lơi khai 
tòmlơh mơ ai wơl Israel in Damas mơ Hamat lài neh duh broă Juda, ală bơta hơ̆ 
gen neh cih tòm sră yal broă kòp nam ală cau bơtau Israel dê. 

29Jerôbôam bic lơhă mơ ồng pàng khai dê, la ală cau bơtau Israel, gen Sacari kòn 
klau khai, pơrdòn sơbàn khai. 

II Ală Bơtau 15 

Ajaria at bồ 
(II Yal Yau 26:1-23) 

1Tòm nam dơ̆ bàr jơt poh Bơtau Jerôbôam lơgar Israel dê, gen bơtau Ajaria kòn 
klau Amajiah bơtau Juda dê, sơntòm at bồ. 

2Khai neh jơt prau nam tòm tŭ sơntòm at bồ, mơ khai at bồ pram jơt bàr sơnam 
tòm Jerusalem. Mè khai sơnđan la Jekôlia, ƀòn tòm Jerusalem 



703 

 

 
Sră Goh 

© 2018, United Bible Societies. 
  

 

 

3Khai lơh bơta niam di đap Yàng Jehôwa, kư̆ jat ală bơta Amajiah, bèp khai neh 
lơh. 

4Bulah behơ̆, ală tiah jơnhoa òhềt tă sang; làng bol gam ơn phan pơdơng mơ ơn 
ală phan duh khoai hơđang ală tiah jơnhoa hơ̆. 

5Yàng Jehôwa lơh bơtau, gen tàng bơtau gơlik dun jơl tus di tŭ khai chơt; khai 
ơm tòm dô nơm hìu is. Jôtham, kòn klau bơtau, at bồ gơlang bơtau mơ at bồ 
hơđang làng bol tòm lơgar. 

6Ală bơta ndai Ajaria dê, ală broă khai dê, gen neh cih tòm sră yal broă kòp nam 
ală cau bơtau Juda dê. 

7 Ajaria bic lơhă bal mơ ală ồng pàng khai dê, mơ geh tơp bal mơ bol khai tòm 
ƀòn Dabit. Jôtham kòn klau khai, pơrdòn sơbàn khai. 

Sacari lơh gơs bơtau Israel 
8Tòm nam dơ̆ pe jơt phàm rài Ajaria, bơtau Juda, Sacari, kòn klau Jerôbôam, at 
bồ hơđang Israel tòm Samari prau kơnhai. 

9Khai lơh bơta iơh di đap Yàng Jehôwa, tòm toh be ală ồng pàng khai neh lơh; 
khai ò cah ngài bơh tồi glài Jerôbôam, kòn klau Nebat dê, la glài mơ khai neh lơh 
cau Israel in tìs glài. 

10Salum kòn klau Jabes bơtào tòmdră mơ khai, pòng tơnchơt khai di đap làng 
bol; mơ at bồ ala khai. 

11Ală bơta ndai Sacari dê, gen neh cih tòm sră yal broă kòp nam bơh ală cau 
bơtau Israel dê. 

12 Behơ̆, tòm toh be jơnau Yàng Jehôwa neh yal Jehu in lah: “Jơi bơtiàn mê rơp 
nggui hơđang sơbàn Israel jơl tus di rài dơ̆ poan.” Ngan behơ̆, hơ̆ la bơta neh 
gơlik tus. 

Salum lơh gơs bơtau Israel 
13Salum kòn klau Jabes, sơntòm at bồ tòm nam dơ̆ pe jơt sin rài Ujia bơtau Juda 
dê, khai at bồ dô kơnhai tòm Samari. 

14Menahem kòn klau Gadi, ơm tòm Tirjah guh hơ Samari, lơh Salum, kòn klau 
Jabes, mơ tơnchơt khai; mơ Menahem at bồ ala Salum. 

15Ală broă ndai Salum dê, khai pơrlơ̆ dră mbe lơi, gen neh cih tòm sră yal broă 
kòp nam ală bơtau Israel dê. 

16Tŭ hơ̆, Menahem cèng ling bơh Tirjah, brồ lơh Tipsah, mơ tơnchơt jơh làng bol 
ơm tòm hơ̆, mơ jơh kơnhwàl gùt dar, tài bơh ƀòn hơ̆ ò bài pò mpồng khai in; khai 
tơnroh gơ, mơ reh kơndul jơh ală cau ùr gơs bun tềng hơ̆. 

Menahem lơh gơs bơtau Israel 

17Tòm nam dơ̆ pe jơt sin rài Ajaria, bơtau Juda, gen Menahem kòn klau Gadi, 
sơntòm at bồ hơđang Israel, mơ khai at bồ jơt sơnam tòm Samari. 

18Khai lơh bơta iơh di đap Yàng Jehôwa; jơh rài khai ò cah ngài bơh tồi glài 
Jerôbôam kòn klau Nebat dê, la glài neh lơh cau Israel in tìs glài. 

19Pul, bơtau Asiri, tus tòmlơh mơ lơgar; Menahem ai Pul in dô rbô talơng priă, 
nàng dong khai bơtào kơ̆ lơgar tòm gơnoar bơtau khai dê. 

20Menahem tă ai priă hơ̆ bơh di làng bol Israel, hơ̆ la di ală cau gơs oă sre brê, kư̆ 
kòp nă pram jơt sieklơ priă, nàng jào bơtau Asiri in. Behơ̆ bơtau Asiri rê, mơ ò 
ơm jŏ tòm lơgar. 

21Ală bơta ndai Menahem dê, mơ ală broă khai dê, gen neh cih tòm sră yal broă 
kòp nam ală cau bơtau Israel dê. 

22Menahem bic lơhă bal mơ ală ồng pàng khai, mơ Pekahia kòn klau khai pơrdòn 
sơbàn khai. 

Pekahia lơh gơs bơtau Israel 
23Tòm nam dơ̆ pram jơt rài Ajaria, bơtau Juda, gen Pekahia kòn klau Menahem, 
sơntòm at bồ hơđang Israel tòm Samari, mơ at bồ bàr sơnam. 

24Khai lơh bơta iơh di đap Yàng Jehôwa, khai ò pơrlac sang tồi glài Jerôbôam kòn 
klau Nebat dê, la glài neh lơh cau Israel in tìs glài. 

25Peka kòn klau Remalia, kwang at bồ mpồl ling khai dê, bal mơ pram jơt nă cau 
Galaat jat khai pơrlơ̆ dră di khai brồ lơh tơnchơt khai tòm gơlang bơtau gơs 
dơrñang kơ̆ cê, mơ tơnchơt tơn Argôp mơ Arie tòm Samari. Behơ̆ khai tơnchơt 
Pekahia mơ at bồ ala. 

26Ală bơta ndai Phekahia dê, mơ ală broă khai dê, gen neh cih tòm sră yal broă 
kòp nam ală cau bơtau Israel dê. 

Peka lơh gơs bơtau Israel 
27Tòm nam dơ̆ pram jơt bàr rài Ajaria, bơtau Juda; gen Peka kòn klau Remalia, 
nggui hơđang sơbàn lơh gơs bơtau Israel, tòm Samari, mơ at bồ bàr jơt sơnam. 

28Khai lơh bơta iơh di đap Yàng Jehôwa, khai ò cah ngài bơh tồi glài Jerôbôam 
kòn klau Nebat, la glài neh lơh cau Israel in tìs glài. 

29Tòm rài Peka bơtau Israel, Tilglat Pileser bơtau Asiri, tus gơrwàng tòmpìt ai 
Iyôn, Abel Betmakah, Janôah, Kedes, Hajor, tiah Galaat, Galile, mơ jơh kơnhwàl 
Neptali; gen khai cèng làng bol ală lơgar hơ̆ rê hơ Asiri. 

30Ôse, kòn klau Ela, bơtào bơta pơrlơ̆ dră mơ Peka kòn klau Remalia, brồ lơh mơ 
tơnchơt khai, mơ khai at bồ ala, tòm nam dơ̆ bàr jơt rài Jôtham, kòn klau Ujia. 

31Ală bơta ndai Peka dê, mơ ală broă lơh khai dê, neh geh cih tòm sră yal broă 
kòp nam ală cau bơtau Israel dê. 



705 

 

 
Sră Goh 

© 2018, United Bible Societies. 
  

 

 

Jôtham lơh gơs bơtau Juda 
32Tòm nam dơ̆ bàr rài Peka kòn klau Remalia, bơtau Israel, gen Jôtham kòn klau 
Ujia, bơtau Juda, sơntòm at bồ. 

33Khai neh bàr jơt pram sơnam tòm tŭ khai sơntòm at bồ, mơ khai at bồ jơt prau 
sơnam tòm Jerusalem. Mè khai sơnđan la Jerusa kòn ùr Jadôk. 

34Khai lơh bơta niam di đap Yàng Jehôwa, kư̆ jat wil tơl ală bơta Ujia, bèp khai 
neh lơh. 

35Bulah behơ̆, ală tiah jơnhoa òhềt phà tơrlah; làng bol gam ơn phan pơdơng mơ 
ơn phan duh khoai hơđang ală tiah jơnhoa hơ̆. Hơ̆ la Jôtham bơt bơtào ală mpồng 
hơđang hìu duh khoai Yàng Jehôwa dê. 

36Ală bơta ndai Jôtham dê, mơ ală broă khai dê, gen neh cih tòm sră yal broă kòp 
nam ală bơtau Juda dê. 

37Tòm tŭ hơ̆, Yàng Jehôwa rơp sơntòm chồl Rejin bơtau Aram, mơ Peka kòn klau 
Remalia, tus brồ lơh Juda. 

38Jôtham bic lơhă bal mơ ồng pàng khai dê, geh tơp bal mơ bol khai, tòm ƀòn 
dờng Dabit, ồng pàng khai dê. Ahas kòn klau khai, pơrdòn sơbàn khai. 

II Ală Bơtau 16 

Ahas lơh gơs bơtau Juda 
(II Yal Yau 28:1-27) 

1Tòm nam dơ̆ jơt poh rài Peka kòn klau Remalia, gen Ahas kòn klau Jôtham bơtau 
Juda, sơntòm at bồ. 

2Ahas neh bàr jơt sơnam tòm tŭ khai sơntòm at bồ; khai at bồ jơt prau sơnam 
tòm Jerusalem. Khai ò lơh bơta niam di đap Jehôwa Yàng Tom Trồ khai dê be 
Dabit, ồng pàng khai neh lơh; 

3 mơya khai lòt jat gùng ală cau bơtau Israel, tian gơs khai ơn kòn klau khai dê 
tòm ồs đòm krơh cù kìr ală làng bol mơ Yàng Jehôwa neh bơtrơh bơh di đap làng 
bol Israel. 

4Khai kung ơn phan pơdơng mơ chu kơlhô hơđang ală tiah jơnhoa, hơđang dòr 
mơ hơđơm ală chi tơlir. 

5 Gen Rejin bơtau Aram, mơ Peka kòn klau Remalia, bơtau Israel, guh tus nàng 
brồ lơh Jerusalem; bol khai gơrwàng Ahas, mơya ò rgơi geh pha mơ khai. 

6Di tŭ hơ̆ bơtau Edôm dê, ai wơl Elat gơrê mơ Edôm; mơ khai bơtrơh cau Juda 
lik bơh Elat, mơ cau Edôm tus ơm tòm Elat, bol khai ơm tềng hơ̆ jơl tus ngai do. 



706 

 

 
Sră Goh 

© 2018, United Bible Societies. 
  

 

 

7Ahas sồr cau lòt tus hơ Tilglat Pileser bơtau Asiri, mơ đơs mơ khai lah: “Añ la 
cau dĭ gơna bơtau, la kòn klau bơtau dê; lòt tus tĕ dong tă añ klàs bơh tê bơtau 
Aram mơ bơtau Israel neh brồ lơh añ.” 

8Ahas kung ai màh mơ priă tòm hìu duh khoai Yàng Jehôwa mơ tòm đam jàr 
gơlang bơtau, pơyoa lơh gơs phan ơn bơtau Asiri in. 

9Bơtau Asiri iat jơnau Ahas dê, lòt tus brồ lơh Damas mơ tòmpìt ai gơ, kup làng 
bol cèng tus hơ Kir, mơ khai tơnchơt Rejin. 

10Gen Ahas lòt tus hơ Damas nàng rò Tilglat Pileser, bơtau Asiri. Ahas gŏ dô nơm 
cơnòng duh khai tòm Damas, gen Ahas pơyoa cau gơnoar ơn phan duh khoai 
Uria in rùp cih wơl cơnòng duh khoai hơ̆ jat be bơta cau neh lơh gơ, tòm toh be 
ală pơnah neh gơs gơ dê. 

11Cau gơnoar ơn phan duh khoai Uria lơh gơs dô nơm cơnòng duh khoai tòm toh 
be rùp mơ bơtau Ahas neh pơyoa bơh Damas; Behơ̆ cau gơnoar ơn phan duh 
khoai Uria lơh sir cơnòng duh khoai hơ̆ lài mơ tŭ bơtau rê wơl bơh Damas. 

12Tòm tŭ bơtau bơh Damas rê wơl, khai sền gŏ cơnòng duh khoai gen tus rềp 
mơ ơn phan ơn hơđang gơ. 

13Khai chu hơđang cơnòng phan ơn chu mơ phan ơn kòi mbo khai dê, tuh phan 
ơn ñô mơ mhàm bơh phan ơn bơta ring lơngai hơđang hơ̆ tòmdră mơ cơnòng 
duh khoai. 

14 Ai cơnòng duh khoai mơ kòng neh ơm di đap Yàng Jehôwa, gen khai tă cèng 
bơh di đap hìu duh khoai, digùl cơnòng duh khoai pa mơ hìu duh khoai Yàng 
Jehôwa dê, mơ ơn gơ đah đang cơnòng duh khoai khai dê. 

15Gen, bơtau Ahas ai gơnoar sồr cau gơnoar ơn phan duh khoai Uria in lah: 
“Hơđang cơnòng duh khoai dờng ơn tĕ phan ơn chu àng drim mơ phan ơn kòi 
mbo trồ mho; mơ phan ơn chu mơ phan ơn kòi mbo bơtau dê; bal mơ phan ơn 
chu mơ phan ơn kòi mbo jơh làng bol tòm lơgar dê, kung tuh hơđang gơ phan 
ơn ñô bol khai dê, mơ tuh tòmdră mơ gơ jơh ală mhàm phan ơn chu, bal mơ jơh 
mhàm ală phan ơn duh khoai dê. Mơya cơnòng duh khoai mơ kòng, lòi añ in rơp 
hòi lùp nùs Yàng dê.” 

16Cau gơnoar ơn phan duh khoai Uria lơh jat ală bơta bơtau Ahas neh nting sồr. 

17 Gen bơtau Ahas tă ală phan gòl ală kơrnòl dê, mơ tơmù ală thao dà bơh hơ̆; 
mơ tơmù tơnau dà mơ kòng bơh hơđang rùp kơnrồ kòng đo gơ, lồc behơ̆ cèng 
gơ ơn hơđang dô nơm mơnàng mơ lŭ. 

18Khai kung tă sang bơh hìu duh khoai Yàng Jehôwa chi cang hơđang mpồng ngui 
tòm ngai Saƀat mơ cau neh bơt, mơ tă sang mpồng bơdìh nàng ơn is bơtau in. 
Khai lơh behơ̆ tài bơh bơtau Asiri dê. 

19Ală bơta ndai Ahas dê, mơ ală broă khai lơh, gen neh cih tòm sră yal broă kòp 
nam ală bơtau Juda dê 

20 Gen, Ahas bic lơhă bal mơ ồng pàng khai dê, geh tơp rềp mơ bol khai, tòm ƀòn 
Dabit. Ejekia kòn klau khai, pơrdòn sơbàn khai dê. 

II Ală Bơtau 17 

Ôse, bơtau lồi dut at bồ hơđang Israel 
1Tòm nam dơ̆ jơt bàr rài Ahas bơtau Juda, gen Ôse kòn klau Ela, sơntòm at bồ 
hơđang Israel, tòm Samari; khai at bồ sin nam. 

2Khai lơh bơta iơh di đap Yàng Jehôwa, mơya ò ndròm be ală bơtau Israel lài mơ 
khai. 

3Salmanaser, bơtau Asiri, lòt tus tòmdră mơ Ôse; khai kong duh Salmanaser, mơ 
boh dia khai in. 

4Mơya bơtau Asiri gŏ Ôse jòi kai pơrlơ̆ dră; bơh Ôse neh sồr cau lòt tus hơ Sô, 
bơtau Ejiptơ, mơ ò boh dia bơtau Asiri in be khai neh lơh kòp nam; gen bơtau 
Asiri kup khai cap mơ cèng jàm. 

Làng bol Israel kòl kup cèng hơ lơgar Asiri 
5Gen bơtau Asiri lòt tus tòmpìt ai jơh lơgar, tòm pe nam khai gơrwàng Samari. 

6Tòm nam dơ̆ sin rài Ôse, bơtau Asiri tòmpìt ai jơh Samari, cèng làng bol Israel 
tus hơ Asiri, ơn bol khai ơm tòm Hala hơđang Habor, di gah hiòng Gôjan dê, tòm 
ală ƀòn dờng lơgar Medi dê. 

7Broă do gơlik gơs bơh làng bol Israel neh tìs glài tòmdră mơ Jehôwa Yàng Tom 
Trồ bol khai dê, la Bơtau neh tă bol khai lik bơh lơgar Ejiptơ, bơh tê Pharaôn 
bơtau Ejiptơ dê. Bol khai neh duh khoai ală yàng ndai, 

8lòt jat bơta òs mòng ală làng bol mơ Yàng Jehôwa neh bơtrơh tơlik bơh di đap 
làng bol Israel, mơ jat bơta òs mòng mơ ală cau bơtau Israel neh lam. 

9Cau Israel lơh òm ală bơta ò di pal tòmdră wơl mơ Jehôwa Yàng Tom Trồ bol 
khai dê, bơt bơtào bol khai in ală tiah jơnhoa tòm làm jơh ală ƀòn bol khai, bơh 
bồ theng kơp gàr jơl tus di ƀòn dờng kơ̆ cê, 

10 bơt bơtào bol khai in ală jrong duh khoai hơđang ală dòr jơnhoa mơ hơđơm 
ală chi dờng; 

11tềng hơ̆ bol khai ơn phan pơdơng hơđang jơh ală tiah jơnhoa, be ală làng bol 
mơ Yàng Jehôwa neh bơtrơh bơh di đap bol khai, bol khai lơh ală bơta iơh bơsak, 
bơrcek Yàng Jehôwa gơjrañ. 

12Bol khai duh broă ală rùp ràk la bơta Yàng Jehôwa neh đơs mơ bol khai lah: 
“Bol mê bañ lơh bơta hơ̆.” 



708 

 

 
Sră Goh 

© 2018, United Bible Societies. 
  

 

 

13Bulah Yàng Jehôwa yal tơnggit Israel mơ Juda in, bơh di ală cau gơnoar hwơr 
mơ ală cau git lài, lah: “Pơrlac tĕ bơh di ală gùng iơh bơsak bol mê dê, kơrmap 
gàr tĕ bơta sồr lam mơ bơta boh lam Añ jê, jat be jơh ală bơta boh lam Añ neh 
nting sồr ală ồng pàng bol mê dê, mơ Añ neh sồr bol mê bơh ală dĭ gơna Añ jê la 
ală cau gơnoar hwơr.” 

14Mơya bol khai ò bài iat, bol khai kư̆ kơldang bồ, be ală ồng pàng bol khai dê ò 
dòn di Jehôwa Yàng Tom Trồ bol khai dê. 

15Bol khai sền òsơp ală bơta boh lam mơ bơta ho bal Kơnràñ neh bơtào mơ ồng 
pàng bol khai dê, mơ ală jơnau yal tơnggit mơ Kơnràñ neh ai bol khai in. Bol khai 
lòt jat ală rùp ràk ma blac, mơ bol khai gơlik gơs ma blac, bol khai đòm krơh ală 
làng bol ơm gùt dar, bơh ală làng bol hơ̆ mơ Yàng Jehôwa neh ai gơnoar sồr bol 
khai lah bañ đòm jat krơh bol khai dê. 

16 Bol khai pơndang sang jơh ală bơta boh lam Jehôwa Yàng Tom Trồ bol khai dê 
mơ lơh bol khai in rùp pac sềr bàr nơm kòn kơnrồ, bol khai bơtào ală jrong duh 
khoai Asera, duh khoai jơh ală sơmañ đang trồ, mơ duh broă Baal. 

17 Bol Khai cèng ală kòn ùr kòn klau chu tòm ồs nàng duh khoai rùp ràk, bol khai 
òs juh proh, hòi hwềng, sền dà, bol khai tac să bol khai tòm bơta lơh iơh di đap 
Yàng Jehôwa, nàng bơrcek Kơnràñ gơjrañ. 

18Gen tàng, Yàng Jehôwa gơhào gơjrañ ngan di làng bol Israel, mơ bơtrơh tơlik 
bol khai bơh di đap mat Kơnràñ; mìng gam wơl jơi bơtiàn Juda lơm. 

19Cau Juda kung ò lơh jat ală bơta sồr lam Jehôwa Yàng Tom Trồ bol khai dê; 
mơya lòt jat ală bơta òs mòng mơ Israel neh sơnio lam. 

20Yàng Jehôwa neh sang lòi jơh jơi bơtiàn Israel, lơh glài bol khai mơ phi bol khai 
tòm tê ală cau phà tơnroh, jơl tus Kơnràñ bơtrơh tơlik bol khai bơh di đap mat 
Kơnràñ. 

21Tòm tŭ Yàng crè Israel bơh hìu Dabit gen bol khai bơtào Jerôbôam kòn klau 
Nebat, lơh gơs bơtau; Jerôbôam lam Israel ò lòt jat Yàng Jehôwa, mơ chồl bol 
khai gơtơmut tòm glài dờng. 

22Làng bol Israel kư̆ tìs jơh ală tồi glài Jerôbôam neh tìs, bol khai ò cah ngài bơh 
ală glài hơ̆, 

23jơl tus di tŭ Yàng Jehôwa neh bơtrơh tơlik bol khai bơh di đap Kơnràñ, tòm toh 
be Kơnràñ neh yal lài bơh ală cau gơnoar hwơr dĭ gơna Kơnràñ dê. Behơ̆, Israel 
kong cèng pơrdô ngài bơh lơgar, ơm dĭ tòm lơgar Asiri jơl tus di ngai do. 

24Bơtau Asiri cèng làng bol bơh Babilôn, Kutha, Abba, Hamat mơ Sepharbaim, 
mơ ơn ală làng bol hơ̆ tòm ală ƀòn dờng Samari ala cau Israel. Bol khai tòmpìt ai 
lơgar Samari, mơ ơm tòm ală ƀòn dờng hơ̆. 

25Tòm tŭ bol khai rơp sơntòm ơm tềng hơ̆, bol khai ò duh rngòt di Yàng Jehôwa, 
gen tàng Yàng Jehôwa sồr klìu triă tus tơnchơt dô êt cau tòm mpồl bol khai. 

26Gen cau yal mơ bơtau Asiri lah: “Ală làng bol mơ bơtau neh cèng tus ơn tòm 
ală ƀòn Samari ò git bơta boh lam mơ yàng lơgar dê, tài behơ̆ tàng yàng hơ̆ neh 
sồr klìu triă tus tơnchơt bol khai, tài bơh bol khai ò git bơta boh lam yàng lơgar 
dê.” 

27Gen bơtau Asiri ai gơnoar sồr lah: “Cèng tĕ tềng hơ̆ dô nă cau gơnoar ơn phan 
duh khoai mơ bol mê neh kup bơh tềng hơ̆, nàng bơto bol khai in bơta boh lam 
yàng lơgar dê.” 

28Behơ̆ dô nă tòm ală cau gơnoar ơn phan duh khoai mơ bol khai neh kup bơh 
Samari tus, ơm tòm Betel, khai bơto bol khai pal duh khoai Yàng Jehôwa. 

29Mơya kòp làng bol gam bơtào ală yàng is bol khai in, ơn gơtòm ală bơmồng 
hơđang ală tiah jơnhoa mơ cau Samari neh bơtào, kòp làng bol ơn yàng bol khai 
dê tòm ală ƀòn dờng hơ̆. 

30Cau Babilôn bơtào rùp ràk Sukôt Benôt; cau Kus, bơtào rùp ràk Nergal; cau 
Hamat bơtào Asima; 

31Cau Abit bơtào rùp ràk Niphas mơ Tartak; cau Sepharbaim chu kòn sau he tòm 
ồs ơn Adrammelek mơ Anammelek in, bàr nă yàng cau Sepharbaim dê. 

32Bol khai kung duh khoai Yàng Jehôwa, mơya sac cau tòm mpồl bol khai dê 
bơtào gơs cau gơnoar ơn phan duh khoai tòm ală tiah jơnhoa; la ală cau ơn phan 
duh khoai in tòm ală bơmồng tòm ală tiah jơnhoa. 

33Behơ̆ bol khai duh khoai Yàng Jehôwa, mơya kung duh khoai ală yàng bol khai 
dê, jat bơta òs mòng ală làng bol neh bơtrơh tơlik. 

34 Tus di ngai do, bol khai gam lơh jat bơta òs mòng yau bol khai dê. Bol khai ò 
duh rngòt di Yàng Jehôwa, ò lơh jat jơnau sồr, bơta lơh nền, bơta sồr lam, hala 
bơta boh lam lòi wơl kòn sau Jakôp in, mơ Kơnràñ neh tơmoh sơnđan la Israel. 

35 Yàng Jehôwa neh bơt bơtào bơta ho bal mơ bol khai, bơto bol khai lah: “Bol 
mê bañ duh khoai ală yàng ndai tai, hala cùn khoai bol gơ mơ duh broă bol gơ, 
hala ơn phan pơdơng bol gơ in sơl. 

36 Mơya bol mê pal duh khoai Yàng Jehôwa, la Bơtau neh cèng bol mê lik bơh 
lơgar Ejiptơ bơh gơnap gơnoar dờng mơ tơwòr tê pò tơlik, bol mê pal kun khoai 
să tòm Kơnràñ mơ duh khoai, mơ ơn phan pơdơng Kơnràñ in. 

37Ală bơta boh lam, bơta sồr lam, bơta lơh nền mơ gơnoar sồr mơ Kơnràñ neh 
cih bol mê in, ală bol mê pal prap gàr lơh jat sùm sùm, bañ duh khoai ală yàng 
ndai tai 

38Bol mê bañ hŭi bơta ho bal mơ Añ neh bơtào mơ bol mê; bañ duh khoai ală 
yàng ndai tai; 

39mơya bol mê pal duh khoai Jehôwa Yàng Tom Trồ bol mê dê, Kơnràñ rơp dong 
tă bol mê klàs bơh tê ală cau sò tơm.” 

40Bulah behơ̆ bol khai ò bài iat, mơya kư̆ gam lơh jat bơta òs yau bol khai dê. 

41Behơ̆, ală làng bol hơ̆ duh khoai Yàng Jehôwa mơ kung duh broă ală rùp ràk 
pac sềr bol khai dê; tus di ngai do kòn sau bol khai dê, mơ kòn sau kòn sau bol 
khai dê kư̆ gam lơh be ồng pàng bol khai dê neh lơh. 

II Ală Bơtau 18 

Ală bơtau lồi dut cau Juda dê 
(18:1 – 25:30) 

Ejekia lơh gơs bơtau Juda 
(II Yal Yau 29:1, 2; 31:1) 

1Tòm nam dơ̆ pe rài Ôse kòn klau Ela, bơtau Israel, gen Ejekia, kòn klau Ahas, 
bơtau Juda, sơntòm at bồ. 

2Khai neh bàr jơt pram sơnam tòm tŭ khai sơntòm at bồ, mơ at bồ bàr jơt sin 
sơnam tòm Jerusalem. Mè khai sơnđan la Abi, kòn klau Sacari. 

3Khai lơh bơta niam di đap Yàng Jehôwa tòm toh be Dabit, ồng pàng khai dê neh 
lơh. 

4 Khai sòr tơrlah jơh ală tiah jơnhoa, pòng bơcah ală jrong duh khoai, pòng tơrlah 
ală rùp Asera, mơ pòng lề lac bơs kòng mơ Môise neh lơh; bơh jơl tus di tŭ hơ̆ 
cau Israel ơn phan duh khoai gơ in. Cau sơnđan rùp bơs hơ̆ la Nehustan. 

5Ejekia bơtau Juda dòn kơnòm di Jehôwa Yàng Tom Trồ Israel dê; gen tàng ò gơs 
dô nă lơi tòm toh be khai tòm ală cau bơtau Juda tơnơ̆ khai, hala tòm ală cau 
bơtau lài mơ khai. 

6Khai đềt mềr mơ Yàng Jehôwa; ò sang lòi Kơnràñ, mơya prap gàr ală bơta sồr 
lam mơ Yàng Jehôwa neh nting sồr Môise in. 

7Yàng Jehôwa ơm bal mơ khai; bulah khai lòt tiah lơi, gen geh bơtoah bơtoài. 
Khai pơrlơ̆ dră mơ bơtau Asiri, mơ ò bài duh broă bơtau hơ̆ tai. 

8Khai brồ lơh lơgar cau Philistin jơl tus Gaja mơ ù tiah gơ dê, bơh theng kơp gàr 
tus di ală ƀòn dờng kơ̆ cê. 

9Tòm nam dơ̆ poan rài Ejekia, di sơnam dơ̆ poh rài Ôse kòn klau Ela bơtau Israel, 
gen Salmanaser bơtau Asiri, lòt tus tòmlơh mơ gơrwàng Samari. 

10Tus di lồi pe sơnam, khai tòmpìt geh, behơ̆ di sơnam dơ̆ prau rài Ejekia, sơnam 
dơ̆ sin rài Ôse bơtau Israel, gen Samari gơkòl tòmpìt. 

11Bơtau Asiri cèng cau Israel tus hơ Asiri, ơn bol khai ơm tòm Halah hơđang 
Habo, hiòng Gôjan, mơ tòm ală ƀòn dờng Medi dê; 

12tài bơh bol khai ò dòn bơr Jehôwa Yàng Tom Trồ bol khai dê, sang lòi bơta ho 
pơgon Kơnràñ dê, bol khai ò bài iat mơ ò lơh jat ală bơta mơ Môise, dĭ gơna Yàng 
Jehôwa neh nting sồr. 

Bơtau cau Asiri mut tòm lơgar 
(II Yal Yau 32:1-19; Esai 36:1-22) 

13Tòm nam dơ̆ jơt poan rài Ejekia, Sennacerip bơtau Asiri, guh tòmlơh mơ jơh 
ală ƀòn dờng kơ̆ cê cau Juda dê mơ tòmpìt ai gơ. 

14Ejekia bơtau Juda, sồr cau tus hơ Laki đơs mơ bơtau Asiri lah: “Añ neh lơh tìs; 
dan bơtau lik bơh lơgar añ; dilah bơtau kòñ añ lơh bơta lơi, añ rơp kong.” Bơtau 
Asiri sồr Ejekia bơtau Juda, pal ơn pe rhiang talơng priă, mơ pe jơt talơng màh. 

15Ejekia ơn khai in ală priă bơh hìu duh khoai Yàng Jehôwa mơ tòm đam jàr 
gơlang bơtau dê. 

16Tŭ hơ̆, bơtau Ejekia tă màh bơh ală mpồng mơ jrong hìu duh khoai Yàng 
Jehôwa mơ să tòm khai neh ƀềp gơ, mơ jào jơh bơtau Asiri in. 

17Bơtau Asiri sồr Tartan, Rapsaris, mơ Rapsake, la ală kwang dờng at bồ mpồl 
ling khai dê, lam bal dô mpồl ling oă bơh Lakis tus hơ bơtau Ejekia tòm 
Jerusalem. Bol khai tus hơ Jerusalem mơ ơm ntào di tơmbòr dà đah đang tơnau, 
ơm di gah ƀlàng sre cau òs pìh phan. 

18Tòm tŭ bol khai hòi mơ bơtau. Gen Eliakim, kòn klau Hilkia, kwang at bồ hìu 
gơlang, Sepna, cau gơnoar cih, mơ Jôa kòn Asap dê, kwang cih bơta bơyai broă 
lik lòt tus mơ bol khai. 

19Rapsake đơs mơ bol khai lah: “Bol mê đơs tĕ mơ Ejekia lah: Bơtau Asiri la 
bơtau dờng, đơs be do: Mê dòn kơnòm di ñcau taih? 

20Mê kơlôi lah mìng ală jơnau đơs gòi rgơi ala bơta pràn nàng tòmlơh sơl ơ? Mê 
ơn nùs dòn kơnòm di ñcau mơ pơrlơ̆ dră di añ taih? 

21Sền tĕ, tŭ do mê dòn kơnòm di Ejiptơ, dô nơm tòm proh neh pă; bơh cau lơi 
sơnđìng di gơ, gen rơp yar bluh tê. Dilah cau lơi kơnòm di Pharaôn bơtau Ejiptơ, 
gen rơp kong behơ̆. 

22Mơya dilah bol mê rơp đơs mơ añ lah, bol hi kơnòm di Jehôwa Yàng Tom Trồ 
bol hi dê. Hơ̆ ò di bơh Kơnràñ mơ ală tiah jơnhoa mơ cơnòng duh khoai Kơnràñ 
dê mơ Ejekia neh sòr tơrlah, đơs mơ Juda mơ Jerusalem lah: Bol mê pal duh 
khoai di đap cơnòng duh khoai do tòm Jerusalem ò ơ? 

23Tŭ do tus tĕ, tòmpơrlòng tĕ mơ cau tòm añ jê la bơtau Asiri. Añ rơp jào mê in 
bàr rbô nơm ơseh, pơnah đah mơ mê, dilah mê jòi geh tơl cau ling hào ơseh nàng 
hào bol gơ. 

24Gen mbe mê rgơi ting bơtrơh dô nă kwang ling dềt rlau jơh digùl ală cau dĭ 
gơna cau tòm añ jê taih? Tòm tŭ mê sơnđìng di Ejiptơ nàng jòi rơndeh mơ ling 
hào ơseh sơl ơ? 

25Rlau mơ hơ̆, ò di jat gơnoar sồr Yàng Jehôwa dê mơ añ neh tus nàng tòmdră 
mơ phà tơnroh tiah do ò ơ? Yàng Jehôwa neh đơs mơ añ lah: Guh tĕ nàng tòmlơh 
mơ lơgar do, mơ phà tơnroh gơ.” 

26Gen Eliakim kòn klau Hilkia, Sepna, mơ Jôa, đơs mơ Rapsake lah: “Đơs tĕ mơ 
ală dĭ gơna ồng tòm jơnau đơs Aram dê; bơh bol hi wă jơnau đơs hơ̆. Bañ đơs 
mơ bol hi tòm jơnau đơs Juda rngòt làng bol ơm hơđang dơrñang ƀòn kơno.” 

27Rapsake ho wơl mơ bol khai lah: “Ngan ò di cau tòm añ mìng sồr đơs ală jơnau 
do mơ cau tòm mê mơ mê lơm ò? Khai ngan ò di sồr añ tus đơs mơ ală cau ơm 
hơđang dơrñang ƀòn nàng bol khai bal mơ mê sa è mơ hùc dà đồm bol khai dê, 
ơ?” 

28Gen, Rapsake ntào tềng hơ̆, ai jơnau đơs cau Juda dê driau dờng lah: “Iat tĕ 
jơnau bơtau Asiri, la bơtau dờng đơs. 

29Bơtau đơs be do: ‘Bañ lòi Ejekia pơrlồm bol mê, bơh khai ò rgơi dong tă bol mê 
klàs bơh tê añ. 

30Kung bañ lòi khai lơh bol mê dòn kơnòm di Yàng Jehôwa, mơ đơs lah: “Yàng 
Jehôwa rơp dong tă bol he, mơ ƀòn do rơp ò gơtơmut tòm tê bơtau Asiri.” 

31Bañ iat Ejekia, bơh bơtau Asiri đơs be do: “Lơh gơtòmsòr tĕ bal mơ añ mơ kong 
lik tĕ hơ añ; kòp nă tòm bol mê rơp sa plai suơn ño mơ chi ƀal he dê, kung hùc 
dà tơrlung he dê sơl, 

32jơl tus di tŭ añ tus lam bol mê mut tòm dô nơm lơgar kung be lơgar bol mê dê, 
hơ̆ la lơgar gơs kòi mơ tơrnòm, ƀañ mơ suơn ño, dô lơgar gơs mơñà ôlibe mơ dà 
lơwe. Behơ̆ bol mê rơp kis, mơ ò chơt. Behơ̆, bañ iat Ejekia, bơh khai pơrlồm bol 
mê tòm tŭ đơs lah: Yàng Jehôwa rơp dong tă bol he. 

33Gơs ală yàng ală làng bol lơi neh dong lơgar gơ klàs bơh tê bơtau Asiri sơl? 

34Ntềng đah ală yàng Hamat dê, mơ yàng Arpat dê? Ntềng đah ală yàng 
Sepharbaim, yàng Hena dê, mơ yàng Iba dê? Ală yàng hơ̆ neh dong tă Samari klàs 
bơh tê añ sơl? 

35Yàng lơi digùl ală yàng ală lơgar dê, neh dong tă lơgar bol khai bơh tê añ sơl? 
Mơ Yàng Jehôwa rgơi dong tă Jerusalem bơh tê añ sơl ơ?”’” 

36Mơya làng bol ơm mŏ mŏ, ò ho wơl dô jơnau lơi; bơh bơtau neh ai gơnoar sồr 
lah: “Bol mê bañ ho wơl.” 

37Gen Eliakim, kòn klau Hilkia, kwang at bồ hìu gơlang, cau gơnoar cih Sepna, 
mơ kwang cih bơta bơyai broă, Jôa kòn klau Asap, rê wơl hơ Ejekia, ồi ào neh 
crè, yal wơl khai in ală jơnau Rapsake dê. 

II Ală Bơtau 19 

Jơnau đơs hwơr bơh bơta dong tă Jerusalem 
(Esai 37:1-7) 

1Tòm tŭ bơtau Ejekia kơno ală jơnau hơ̆, gen bơtau crè ồi ào mơ soh ào bài sơnò 
kiat, mut tòm hìu duh khoai Yàng Jehôwa dê. 

2Mơ khai sồr Eliakim, kwang at bồ hìu gơlang, Sepna cau gơnoar cih, mơ ală cau 
gơnoar ơn phan duh khoai kra rlau jơh, soh ào bài sơnò kiat, tus hơ Esai cau 
gơnoar hwơr kòn klau Amôs. 

3Bol khai đơs mơ Esai lah: “Ejekia đơs be do: ‘Ngai do la dô ngai bòl glar, dơñŏ 
tơnhial, òsơp òso; kòn oh nga neh tus di ngai deh, mơya ò tơl pràn nàng deh kòn. 

4Digơlan Jehôwa Yàng Tom Trồ ồng neh kơno ală jơnau Rapsake, mơ bơtau Asiri, 
cau tòm khai, neh sồr khai tus srat rma Yàng Tom Trồ kis gam sùm sùm, mơ 
Jehôwa Yàng Tom Trồ ồng rơp lơh glài ală jơnau Kơnràñ neh kơno. Behơ̆, dan 
hòi dan tĕ ala ală cau gam kis in.’” 

5Tòm tŭ ală dĭ gơna bơtau Ejekia lòt tus hơ Esai. 

6Esai đơs mơ bol hơ̆ lah: “Bol mê đơs tĕ mơ cau tòm bol mê be do: Yàng Jehôwa 
đơs be do: Bañ rngòt ală jơnau bol mê neh kơno ală dĭ gơna bơtau Asiri ngui đơs 
tràl sơrbil di Añ. 

7Añ rơp ơn dô nơm hwềng tòm khai, lơh khai in kơno jơnau pơnro, mơ khai rơp 
rê wơl hơ lơgar tòm khai dê; tềng hơ̆ khai rơp gơpừ chơt bơh đào.” 

8Tŭ Rapsake rê wơl hơ bơtau Asiri, gŏ bơtau ơm gơrwàng Lipna, bơh khai kơno 
bơtau neh lik lòt bơh Laki. 

9Tŭ bơtau kơno jơnau bơh Tirhakah bơtau Ethiôpi lah: “Ne, khai neh tus nàng 
tòmlơh mơ bơtau.” Gen, Sennacerip sồr cau lòt tus hơ Ejekia mơ nting sồr lah: 

10“Ală bol mê pal đơs be do mơ Ejekia, bơtau Juda lah: ‘Bañ lòi Yàng Tom Trồ, la 
bơtau mê gơn kơnòm, pơrlồm mê, mơ đơs lah: Jerusalem rơp ò gơtơmut tòm tê 
cau Asiri.’ 

11Ne, khai neh kơno ală broă bơtau Asiri neh lơh ală lơgar mơ tơnroh jơh, ai mê, 
rơp geh klàs ơ? 

12Ală yàng ală lơgar mơ ồng pàng añ neh tơnroh hơ̆ la ală yàng Gôjan, Haran, 
Rejep mơ làng bol Eden ơm tòm Telasar, rgơi dong tă bol khai sơl? 

13Ntềng đah bơtau Hamat, bơtau Arpat, bơtau ƀòn dờng Sepharbaim, bơtau 
Hena, hala bơtau Iba?” 

Ejekia hòi dan 
(Esai 37:14-20) 

14Ejekia dòp geh sră pơyoa bơh di tê cau kong sồr, gen sền. Gen, khai guh hơ hìu 
duh khoai Yàng Jehôwa, mơ pò sră pơyoa di đap Yàng Jehôwa. 

15 Ejekia hòi dan Yàng Jehôwa lah: “Ơ Jehôwa Yàng Tom Trồ Israel dê! Kơnràñ 
gam ơm digùl ală ceruƀim, mìng dô nă Kơnràñ la Yàng Tom Trồ ală lơgar tòm 
dunnia dê. Să tòm Kơnràñ neh lơh gơs trồ mơ tiah. 

16Ơ Yàng Jehôwa! Dan ai tồr Kơnràñ mơ iat. Ơ Yàng Jehôwa! Pò tĕ mat Kơnràñ 
mơ sền. Dan Yàng iat tĕ ală jơnau Sennacerip sồr đơs nàng dơñŏ tơnhial di Yàng 
Tom Trồ kis gam sùm sùm. 

17Ngan, ơ Yàng Jehôwa, ală bơtau Asiri neh tơnroh ală làng bol mơ ù tiah bol khai 
dê, 

18sơrbì ală yàng bol khai dê tòm ồs; mơya ò di la yàng, hơ̆ la ală broă tê cau neh 
lơh gơlik bơh chi mơ bơh lŭ; gen tàng bol khai tơnroh ală yàng hơ̆. 

19Behơ̆ tŭ do, ơ Jehôwa Yàng Tom Trồ bol hi dê! Dan dong tă bol hi klàs bơh tê 
Sennacerip, tồ jơh ală lơgar hơđang plai ù git lah mìng dô nă Jehôwa la Yàng Tom 
Trồ lơm.” 

20Esai kòn klau Amôs, sồr yal mơ Ejekia lah: “Jehôwa Yàng Tom Trồ Israel dê đơs 
be do: Añ neh kơno jơnau mê hòi dan mơ añ bơh bơta Sennacerip, bơtau Asiri. 

21Do la jơnau Yàng Jehôwa neh đơs bơh khai: ‘Cau ơruh dềt Siôn sền òsơp, dơñŏ 
tơnhial mê; kòn ùr Jerusalem neh rtơs bồ di mê. 

22Mê bơtat bơtròh mơ srat rma ñcau taih? Mê neh đơs dờng jơnau Ngan mê neh 
pò mat sền trol tòmdră mơ ñcau taih? Khin cha tòmdră mơ Bơtau Goh Israel dê! 

23Mê neh kơnòm ală cau kong sồr he bơrsèl tơnhial Yàng. Mơ đơs lah: “Añ cèng 
oă rơndeh tòmlơh, guh hơđang bồ mơnơm, tus di tiah jơnhoa ngài ngan Liban 
dê; añ rơp kơl ală chi pơnàng jơnhoa rlau jơh, mơ chi nho rề niam rlau jơh gơ 
dê; añ rơp tus di tiah ngài rlau jơh, hơ̆ la brê dơr gơ dê. 

24Añ neh tò tơrlung, hùc dà lơgar ndai; añ neh lơh soat ală hiòng dà Ejiptơ mơ 
mpàng jơng añ jê.” 

25Mê òhềt gơs tŭ lơi kơno lah Bơta do Añ neh lơh nền jŏ rau ơ? Añ neh rơndap 
nền bơh rài yau, Tŭ do, Añ lơh bơta hơ̆ gơlik gơs, Nàng mê in phà tơrlah ală ƀòn 
kơ̆ cê gơlik dô gơnru lề lac. 

26Tài behơ̆, làng bol ală ƀòn hơ̆ lơbơn lơño, kong rngòt rngơt mơ ƀàssìl ƀàsso; 
bol khai tòm toh be ñhơt tòm ƀlàng, be ñhơt tơlir sre, gơlơh be ñhơt hơđang 
rkàng hìu, ò gơkrơi be kòi mi neh ñòp lài mơ tŭ hòn dờng. 

27Mơya Añ git tŭ mê nggui, tŭ mê ntào, Tŭ mê lik, tŭ mê mut; mơ bơta gơhào 
gơjrañ mê gơwèt mơ Añ, Añ neh git jơh. 

28Bơh mê gơhào gơjrañ mơ Añ, mơ bơh jơnau pơnhừ să mê neh tus di tồr Añ, 
ngan Añ rơp cuh ơn dô nơm kòng di muh mê, nàng gla di bơr sơndồi mê. Gen Añ 
lơh mê in rê wơl jat gùng mơ mê neh lòt tus.’ 

29Ơ Ejekia, kơnòm di tềl sơnio do mê đal git lah jơnau do rơp gơlik tòm toh: Nam 
do, bol mê rơp sa gar sơntìl hòn is; nam dơ̆ bàr sa phan gơrung is; mơya nam dơ̆ 
pe, bol mê rơp sih mơ toès, tam ño mơ sa plai gơ. 

30Dilah gar sơntìl lơi gam wơl làng bol Juda dê, hơđơm rơp hòn ryas, hơđang rơp 
gơlik plai. 

31Bơh tòm Jerusalem cau gam wơl rơp lik, bơh Siôn cau gam kis rơp tus; nùs duh 
hul Yàng Jehôwa dê rơp lơh gơs bơta hơ̆. 

32Tài bơh hơ̆, Yàng Jehôwa đơs bơh bơtau Asiri be do: ‘Khai rơp ò mut tòm ƀòn 
do, ò pañ kam tòm gơ, ò tus di đap gơ mơ khèl, mơ ò bơt bơtào dơrñang tòmdră 
mơ gơ.’ 

33Yàng Jehôwa đơs: ‘Khai rơp rê wơl jat gùng khai neh lòt tus, ò mut tòm ƀòn do. 

34Bơh Añ rơp cang kìng ƀòn do mơ dong tă gơ, bơh Añ mơ bơh Dabit dĭ gơna Añ 
jê.’” 

Bơta chơt Sennacerip dê 
(Esai 37:36-38) 

35Tòm mang hơ̆, gơs dô nă cau gơnrơh Yàng Jehôwa dê lòt tus tòmlơh mơ sàl 
Asiri, mơ tơnchơt dô rhiang phàm jơt pram rbô nă. Àng ngai hìng, cau guh bơh 
bic, gen gŏ mpồl ling hơ̆ la ƀồc chơt lơm. 

36Gen Sennacerip bơtau Asiri, rê wơl, ơm tòm Ninibe. 

37Dô ngai ne, khai duh khoai tòm bơmồng Nisrok, yàng khai dê, gen bàr nă kòn 
klau khai dê la Adrammelek mơ Sarejer tơnchơt khai mơ đào; gen bol khai dô 
tòm lơgar Ararat. Esarhatdôn, kòn klau ndai khai dê, pơrdòn sơbàn khai dê. 

II Ală Bơtau 20 

Ejekia kòp jê mơ geh sơmbòi 
(II Yal Yau 32:24-26; Esai 38:1-8,21,22) 

1Tòm ală ngai hơ̆, Ejekia gơlơh kòp mòr chơt. Cau gơnoar hwơr Esai, kòn klau 
Amôs, lòt tus hơ khai mơ đơs lah: “Yàng Jehôwa đơs be do: ‘Rơndap niam tĕ hìu 
nhă mê, bơh mê rơp chơt, ò kis tai.’” 

2Gen khai wèt mat hơ dơrñang, hòi dan mơ Yàng Jehôwa lah: 



716 

 

 
Sră Goh 

© 2018, United Bible Societies. 
  

 

 

3“Ơ Yàng Jehôwa! Tŭ do añ rac dan mơ Kơnràñ, kah tĕ lah mbe lơi añ neh jơh 
nùs lòt di đap Yàng tòm bơta dòn song di đap Yàng, mơ neh lơh bơta niam di đap 
Yàng.” Ejekia ñìm rac sràt bơtang ngan. 

4Lài mơ tŭ Esai òhềt lik tus digùl ƀlàng, gơs jơnau Yàng Jehôwa đơs mơ khai lah: 

5“Rê wơl tĕ, đơs mơ Ejekia, bơtau làng bol Añ jê lah: Jehôwa Yàng Tom Trồ Dabit 
dê, ồng pàng mê dê, đơs be do: Añ neh kơno jơnau hòi dan mê dê, gŏ dà mat mê 
dê; ngan Añ rơp sơmbòi mê in; tus ngai dơ̆ pe mê rơp guh hơ hìu duh khoai Yàng 
Jehôwa dê. 

6Añ rơp bơtơl jơt pram nam tai rài kis mê in, Añ rơp dong tă mê mơ ƀòn do klàs 
bơh tê bơtau Asiri. Tài bơh Añ mơ Dabit, cau dĭ gơna Añ, Añ rơp cang kìng ƀòn 
do.” 

7Gen Esai đơs lah: “Ai tĕ dô nơm ƀañ plai chi ƀal, ơn tĕ gơ hơđang toh mồr tồ 
bơtau geh sơmbòi.” 

8Ejekia lùp Esai lah: “Bơh tềl lơi añ đal git lah Yàng Jehôwa rơp sơmbòi añ in mơ 
tus di ngai dơ̆ pe añ rơp geh guh hơ hìu duh khoai Kơnràñ dê taih?” 

9Esai ho lah: “Do la tềl sơnio mê in bơh Yàng Jehôwa, Kơnràñ rơp lơh wil tơl bơta 
Kơnràñ neh ho. Tŭ do mƀur tus hơđap jơt kơnă hala ruc wơl jơt kơnă taih?” 

10Ejekia ho lah: “Mƀur tus hơđap jơt kơnă gen la be òs; chan lòi mƀur ruc wơl 
jơt kơnă la niam rlau.” 

11Cau gơnoar hwơr hòi dan Yàng Jehôwa, gen Kơnràñ cèng mƀur ruc wơl jơt 
kơnă, bơh mattơngai neh ruc wơl bơh di rùp Ahas dê. 

Ală cau kong sồr bơh Babilôn tus 
(Esai 39:1-8) 

12Tòm tŭ hơ̆, Merôdak Baladan, kòn klau Baladan, bơtau Babilôn, pơyoa sră mơ 
phan pà Ejekia in; bơh khai kơno lah Ejekia kòp. 

13Ejekia wă rò bol hơ̆, mơ sơnio bol khai in jơh đam jàr gơlang bơtau, priă, màh, 
sơnơm bơlhu, mơñà màng, ală phan tòmlơh, mơ ală phan tòm đam jàr khai dê. 
Ò gơs phan lơi tòm gơlang hala tòm lơgar mơ Ejekia ò sơnio bol khai in. 

14Gen cau gơnoar hwơr Esai lòt tus hơ bơtau Ejekia, mơ lùp khai lah: “Ală cau 
hơ̆ bơh lơi tus? Mơ ñchi jơnau bol khai đơs taih?” Ejekia ho: “Bol khai tus bơh 
lơgar ngài, bơh Babilôn.” 

15Esai pơnjat: “Ñchi bơtau ai bol khai in sền tòm gơlang bơtau taih?” Ejekia ho: 
“Bol khai neh gŏ jơh ală phan tòm gơlang añ. Ò gơs phan lơi tòm gơlang mơ añ 
ò ai bol khai in sền ò.” 

16Gen Esai đơs mơ Ejekia lah: “Iat tĕ jơnau Yàng Jehôwa: 

17 ‘Ală ngai rơp tus, tòm tŭ ală phan ơm tòm gơlang bơtau, ală phan mơ ồng pàng 
bơtau dê neh prap lòi tòm đam jàr jơl tus di ngai do, gen rơp kong cèng tus hơ 
Babilôn, rơp ò gơs phan lơi gam wơl. 

18 Ală kòn klau bơtau dê, neh deh bơtau in, rơp kòl kup cèng; bol khai rơp lơh 
gơs cau kwang kriau tòm gơlang bơtau Babilôn dê.’” 

19Ejekia ho mơ Esai lah: “Jơnau Yàng Jehôwa mơ ồng neh đơs hơ̆ la niam.” Bơh 
khai neh kơlôi lah: “Ñchi bơh tài, dilah tòm rài añ rơp gơs bơta lơngap lơngai mơ 
bơta ring lơngai?” 

Bơta chơt Ejekia dê 
20Ală bơta ndai Ejekia dê, bơta pràn kơldang khai, bơta bơt bơtào tơrlung ơn dà 
mơ cèng dà mut tòm ƀòn, gen neh cih tòm sră yal broă kòp nam ală bơtau Juda 
dê. 

21Ejekia bic lơhă bal mơ ală ồng pàng khai dê; Manase kòn klau khai pơrdòn 
sơbàn. 

II Ală Bơtau 21 

Bơta duh rùp ràk Manase bơtau Juda dê 
(II Yal Yau 33:1-20) 

1Manase neh jơt bàr sơnam tòm tŭ khai sơntòm at bồ; khai at bồ pram jơt pram 
sơnam tòm Jerusalem. Mè khai sơnđan la Hepjiba. 

2 Khai lơh bơta iơh di đap Yàng Jehôwa mơ lòt jat bơta cù kìr ală làng bol mơ 
Yàng Jehôwa neh bơtrơh tơlik di đap làng bol Israel. 

3Bơh khai bơt bơtào wơl ală tiah jơnhoa mơ Ejekia bèp khai neh phà tơrlah, 
bơtào wơl cơnòng duh khoai Baal, bơtào rùp ràk Asera tòm toh be Ahap bơtau 
Israel neh lơh, duh khoai ală sơmañ hơđang trồ mơ duh broă gơ. 

4 Khai kung bơt cơnòng duh khoai tòm hìu duh khoai Yàng Jehôwa, mơ Yàng 
Jehôwa neh đơs bơh hìu duh khoai lah: “Tòm Jerusalem Añ rơp ơn sơnđan Añ.” 

5Khai bơt ală cơnòng duh khoai kòp nơm rùp hơđang trồ, tòm bàr bă tiah ơdŭ 
mpang hìu duh khoai Yàng Jehôwa dê. 

6Chu kòn klau he tòm ồs nàng duh khoai, bơtê ngui crìu, sền dà; bơtào ală cau 
gru bơjơu. Khai lơh bơta iơh di đap Yàng Jehôwa oă ngan, bơrcek bơta gơjrañ 
Kơnràñ sùm. 

7 Ai rùp ràk Asera mơ khai neh lơh, gen khai ơn tòm hìu duh khoai mơ Yàng 
Jehôwa neh đơs mơ Dabit mơ Salômôn, kòn klau khai, lah: “Tòm hìu duh khoai 
do mơ tòm Jerusalem, ƀòn Añ neh sac tòm ală jơi bơtiàn Israel, mơ Añ rơp ơn 
sơnđan Añ sùm sùm. 

8Añ rơp ò lơh jơng Israel dê lik lòt nrah nring tai, bơh di lơgar mơ Añ neh ai ồng 
pàng bol khai in; dilah bol khai mìng kơrhia lơh jat jơh ală bơta Añ neh nting sồr 
bol khai, mơ lơh jat jơh ală bơta boh lam mơ dĭ gơna Añ jê la Môise neh sồr bol 
khai.” 

9Mơya bol khai ò bài iat; Manase neh lam bol khai lơh bơta iơh bơsak rlau mơ 
ală làng bol mơ Yàng Jehôwa neh tơnroh bơh di đap làng bol Israel. 

10Yàng Jehôwa kơnòm di ală cau gơnoar hwơr, la dĭ gơna Kơnràñ, mơ đơs lah: 

11“Bơh Manase, bơtau Juda, neh tìs ală bơta cù kìr hơ̆, mơ neh lơh bơta iơh rlau 
mơ ală bơta cau Amôrit neh lơh lài mơ khai, mơ neh lơh Juda in kung tìs glài mơ 
rùp ràk khai dê sơl. 

12Tài bơh hơ̆, Jehôwa Yàng Tom Trồ Israel dê đơs be do: ‘Añ rơp tơndùh hơđang 
Jerusalem mơ hơđang Juda ală bơta rung rài dờng ngan, tian gơs dilah cau lơi 
kơno yal rơp nggồr tồr. 

13Añ rơp yò hơđang Jerusalem che was Samari mơ kơr hìu Ahap. Añ rơp jùt jơh 
Jerusalem be cau jùt dô nơm prềng, jùt gơ mơ drup sơrklup gơ. 

14Añ rơp tơnroh pơnah gam wơl bơh sre brê Añ jê, jào phi bol khai tòm tê cau 
sò tơm bol khai dê; bol khai rơp gơlik gơs phan pơndòm mơ phan kup geh ală 
cau sò tơm bol khai dê; 

15bơh bol khai lơh ală bơta iơh di đap Añ, bơrcek bơta gơjrañ Añ, bơh ngai ồng 
pàng bol khai lik bơh lơgar Ejiptơ jơl tus ngai do.’” 

16Manase kung lơh gơtuh oă mhàm ò gơs glài, tian gơs Jerusalem kong bềng bơh 
đah do tus hơ đah ne. Di gah glài mơ khai neh lơh Juda in tìs glài, gen tàng bol 
khai neh lơh ală bơta iơh di đap Yàng Jehôwa. 

17Ală bơta ndai Manase dê, ală broă khai mơ glài khai neh tìs, gen neh cih tòm 
sră yal broă kòp nam ală bơtau Juda dê. 

18Manase bic lơhă bal mơ ồng pàng khai dê, geh tơp tòm suơn gơlang khai dê, 
hơ̆ la suơn Uja. Ammôn, kòn klau khai pơrdòn ala khai. 

Ammôn at bồ hơđang Juda 
19Ammôn neh bàr jơt bàr sơnam; tòm tŭ khai at bồ; mơ khai at bồ bàr sơnam 
tòm Jerusalem. Mè khai sơnđan la Mesulemet, kòn ùr Harus, sau Jôtba dê. 

20Khai lơh bơta iơh di đap Yàng Jehôwa, tòm toh be Manase, bèp khai, neh lơh. 

21Khai lòt jat jơh ală gùng mơ bèp khai neh lòt, duh broă rùp ràk mơ bèp khai 
neh duh broă, mơ duh khoai bol gơ. 

22Khai sang lòi Jehôwa Yàng Tom Trồ ồng pàng khai dê, mơ ò lòt jat gùng dà Yàng 
Jehôwa dê. 

23Ală dĭ gơna Ammôn dê bơtào tòmdră mơ khai, mơ tơnchơt khai tòm gơlang 
bơtau. 

24Mơya làng bol tòm lơgar tơnchơt jơh ală cau pơrlơ̆ dră di bơtau Ammôn, mơ 
pồ bơtào Jôsia, kòn klau khai, lơh gơs bơtau ala khai. 

25Ală bơta ndai Ammôn dê, mơ broă khai neh lơh, gen neh cih tòm sră yal broă 
kòp nam ală bơtau Juda dê. 

26Khai geh tơp tòm bơtô ƀồc khai dê tòm suơn Uja; Jôsia, kòn klau khai, pơrdòn 
sơbàn khai dê. 

II Ală Bơtau 22 

Jôsia at bồ 
(II Yal Yau 34:1-28) 

1 Jôsia neh phàm sơnam, tòm tŭ khai sơntòm at bồ; khai at bồ pe jơt dùl nam tòm 
Jerusalem; Mè khai sơnđan la Jedida, kòn klau Adaja, sau Bôskat. 

2Khai lơh bơta niam di đap Yàng Jehôwa, lòt jat jơh gùng dà Dabit, ồng pàng khai 
dê, ò wèt đah ma, hala đah kiau. 

Hilkia jòi bàn sră bơta boh lam tòm hìu duh khoai 
3Tòm nam dơ̆ jơt phàm rài Jôsia dê, bơtau sồr cau gơnoar cih Saphan kòn klau 
Ajalia, sau Mesulam, tus hơ hìu Yàng Jehôwa mơ nting lah: 

4“Lòt tus tĕ hơ cau gơnoar dờng ơn phan duh khoai Hilkia, kòp priă neh cèng tus 
tòm hìu duh khoai Yàng Jehôwa dê, hơ̆ la priă mơ ală cau kơp gàr mpồng hìu duh 
khoai neh dòp geh bơh làng bol; 

5gen jào priă hơ̆ tòm tê ală cau lơh broă la ală cau rcang gàr tòm hìu duh khoai 
Yàng Jehôwa dê, nàng bol khai jào ală cau chài lơh broă tòm hìu Yàng Jehôwa dê, 
nàng rcang lơh niam wơl, 

6hơ̆ la cau chài lơh chi, cau chài bơt hìu, cau chài koh lŭ, mơ ngui blơi chi mơ lŭ 
neh phàt nàng rcang niam wơl hìu duh khoai. 

7 Mơya bañ kòp khà priă neh jào di tê bol khai, bơh bol khai ngan la cau lơh broă 
dòn song.” 

8Cau gơnoar dờng lam bồ ơn phan duh khoai Hilkia đơs mơ cau gơnoar cih 
Saphan lah: “Añ neh jòi bàn dap sră bơta boh lam tòm hìu duh khoai Yàng Jehôwa 
dê.” Hilkia jào sră hơ̆ Saphan in, mơ khai sền sră hơ̆. 

9Gen, cau gơnoar cih Saphan tus hơ bơtau mơ yal wơl lah: “Ală dĭ gơna bơtau dê 
neh tă priă jòi bàn tòm hìu duh khoai, mơ neh jào tòm tê ală cau rcang gàr hìu 
duh khoai Yàng Jehôwa dê.” 

10Cau gơnoar cih Saphan đơs tai lah: “Cau gơnoar dờng lam bồ ơn phan duh 
khoai Hilkia neh jào añ in dô dap sră;” gen Saphan sền dờng sră hơ̆ di đap bơtau. 

11Tòm tŭ bơtau kơno ală jơnau tòm sră bơta boh lam, gen khai crè ồi ào. 

12Gen, bơtau ai gơnoar sồr cau gơnoar ơn phan duh khoai Hilkia, Ahikam, kòn 
klau Saphan, Akbô, kòn klau Mikaya, Saphan, cau gơnoar cih, mơ Asaya, dĭ gơna 
bơtau dê mơ đơs lah: 

13“Lòt tĕ hòi dan mơ Yàng Jehôwa añ in, làng bol in, mơ jơh Juda in, bơh ală jơnau 
tòm sră pa geh jòi bàn. Bơh bơta gơjrañ Yàng Jehôwa dê gơhào tòmdră mơ bol 
he ngan la dờng, tài bơh ồng pàng bol he ò bài dòn bơr ală jơnau tòm sră do, mơ 
ò lơh jat ală bơta neh cih bol he in.” 

14Behơ̆, cau gơnoar ơn phan duh khoai Hilkia, Ahikam, Akbô, Saphan, mơ Asaya 
lòt jòi cau gơnoar hwơr ùr Hulda, bau ùr Salum, cau prap ào bơta pơjum, kòn 
klau Tikba, sau Harhas; mò ơm tòm Jerusalem, tòm ƀòn dơ̆ bàr. Bol khai lùp mò, 

15gen mò đơs lah: “Jehôwa Yàng Tom Trồ Israel dê đơs be do: Yal tĕ mơ cau sồr 
bol mê tus mơ Añ lah: 

16Yàng Jehôwa đơs be do: Ngan Añ rơp cèng bơta rung rài tus hơđang tiah do 
mơ hơđang làng bol ơm tòm hơ̆, lơh wil tơl ală jơnau tòm sră mơ bơtau Juda neh 
sền. 

17Tài bơh làng bol Juda neh sang lòi Añ, chu kơlhô ală yàng ndai in, bơrcek Añ 
gơjrañ bơh ală broă tê bol khai dê, gen tàng bơta gơjrañ Añ rơp gơhào khuh mơ 
tiah do, ò tŭ lơi rài. 

18Ai đah mơ bơtau Juda neh sồr cau hòi lùp Yàng Jehôwa, gen đơs tĕ mơ khai lah: 
Bơh ală jơnau khai neh kơno Jehôwa Yàng Tom Trồ Israel dê đơs be do: 

19Tài bơh nùs mê neh git gơjrañ sang glài, mơ pơndêt să mê di đap Yàng Jehôwa; 
tòm tŭ mê neh kơno jơnau Añ đơs tòmdră mơ tiah do, mơ tòmdră mơ làng bol 
ơm tòm hơ̆, bol khai rơp gơlik dô bă tiah sang lòi srau gòi mơ srat rma, tài bơh 
mê neh crè ồi ào mê mơ ñìm rac di đap Añ, mơ Añ neh iat jơnau mê, Yàng Jehôwa 
đơs behơ̆. 

20Gen tàng, Añ rơp tơrgòm mê rê bal mơ ală ồng pàng mê; mơ mê rơp geh tơp 
tòm bơtô mê dô bă lơngap lơngai, mơ mat mê rơp ò gŏ ală bơta rung rài mơ Añ 
rơp cèng tus hơđang tiah do.” Gen bol khai yal wơl bơtau in ală jơnau hơ̆. 

II Ală Bơtau 23 

Jôsia tơnroh bơta duh khoai rùp ràk 
(II Yal Yau 34:3-7, 29-33) 

1Gen bơtau sồr cau pơjum jơh ală cau kwang kra Juda dê mơ Jerusalem. 

2Gen, bơtau guh hơ hìu duh khoai Yàng Jehôwa, gơs jơh ală cau Juda, jơh làng 
bol Jerusalem, ală cau gơnoar ơn phan duh khoai, cau gơnoar hwơr, bal mơ jơh 
làng bol, cau dềt mơ cau dờng lòt jat khai. Khai sền bol hơ̆ in iat ală jơnau tòm 
sră ho bal dê, mơ cau neh jòi bàn tòm hìu duh khoai Yàng Jehôwa dê. 

3Bơtau ñă di gah jrong mơ bơtào bơta ho bal di đap Yàng Jehôwa, lòt jat Yàng 
Jehôwa, jơh nùs jơh hwềng soàn prap gàr ală bơta boh lam, bơta lơh nền, mơ 
bơta sồr lam Kơnràñ dê, mơ lơh wil tơl jơnau ho bal neh cih tòm sră do. Jơh làng 
bol geh dô nùs bal bơh jơnau ho pơgon hơ̆. 

4 Gen bơtau ai gơnoar sồr cau gơnoar dờng ơn phan duh khoai Hilkia, ală cau 
gơnoar ơn phan duh khoai, mơ ală cau sền gàr mpồng hìu duh khoai, cèng tơlik 
bơh hìu duh khoai Yàng Jehôwa jơh ală phan cau ngui neh lơh Baal in, Asera, mơ 
jơh ală sơmañ hơđang trồ. Khai chu ală phan hơ̆ di bơdìh Jerusalem, tòm ƀlàng 
sre Kidrôn, mơ cèng bùh gơ tus hơ Betel. 

5Bơtau kung bơtrơh ală cau gơnoar ơn phan duh khoai ală yàng rùp ràk mơ ală 
cau bơtau Juda neh bơtào gơs, nàng chu kơlhô hơđang ală tiah jơnhoa tòm ală 
ƀòn Juda mơ tòm ală tiah gùt dar Jerusalem; kung bơtrơh ală cau gơnoar ơn 
phan pơdơng Baal, mattơngai, mat kơnhai, mơ jơh ală sơmañ hơđang trồ in. 

6Khai tă rùp ràk Asera lik bơh hìu duh khoai Yàng Jehôwa dê, cèng tơlik gơ hơ 
bơdìh Jerusalem, tus di Thòng Kidrôn, chu pơrguc gơ tềng hơ̆ tơnlề gơ gơlik bùh, 
gen rsìh bùh hơ̆ hơđang bơtô ƀồc làng bol dê. 

7Cau kung phà ală ơdŭ cau klau tìs glài rềs àr mơ cau klau ơm tòm hìu duh khoai 
Yàng Jehôwa dê, la tiah ală cau ùr tàñ ală sàl rùp ràk Asera in. 

8Khai cèng jơh ală cau gơnoar ơn phan duh khoai lik bơh ală ƀòn tòm Juda, tus 
lơh ƀơ̆ ƀơl ală tiah jơnhoa mơ bol khai neh chu kơlhô, bơh Geba jơl tus Beerseba; 
khai pòng tơrlah ală tiah jơnhoa bơt di mpồng ƀòn, di gùng mut di mpồng Jôsue 
kwang at bồ ƀòn dờng dê, đah kiau mpồng mut tòm ƀòn dờng. 

9Bulah behơ̆, ală cau gơnoar ơn phan duh khoai ală tiah jơnhoa ò geh tus hơ 
cơnòng duh khoai Yàng Jehôwa dê tòm Jerusalem; mơya bol khai sa piang lă ò 
gơs kañ bal mơ oh mi bol khai dê. 

10 Khai kung lơh ƀơ̆ ƀơl Tôphet tòm thòng Ben Hinôm, nàng ò gơs cau lơi chu 
kòn klau hala kòn ùr he tòm ồs, be dô nơm phan ơn rùp ràk Molok in tai. 

11Khai kung tă sang ală rùp ơseh mơ ală bơtau Juda neh ơn mattơngai in, di 
mpồng mut tòm hìu duh khoai Yàng Jehôwa, di ơdŭ cau kwang kriau Nathan 
Melek dê, tiah hơ̆ neh cang mơ pơnggàr, gen khai chu ală rơndeh ơn mattơngai 
in jơh tòm ồs. 

12 Ală cơnòng duh khoai hơđang rkàng ơdŭ Ahas dê mơ ală bơtau Juda neh bơt; 
mơ ală cơnòng duh khoai mơ Manase neh bơtào gơs tòm bàr đah ơdŭ mpang hìu 

duh khoai Yàng Jehôwa dê, gen khai tă tơmù bơh tềng hơ̆ mơ jan bơcah lề lac, 
mơ rsìh thul gơtòm Croh Kidrôn. 

13 Bơtau kung lơh ƀơ̆ ƀơl ală tiah jơnhoa ơm di đah mattơngai lik Jerusalem, di 
đah đơm mơnơm Bơta Tơnroh, la ală tiah Salômôn bơtau Israel neh bơt bơtào 
nàng duh khoai Astarte, rùp ràk cù kìr cau Sidôn dê, Kemôs rùp ràk cù kìr cau 
Môap dê, mơ Milkôm, rùp ràk cù kìr cau Ammôn dê. 

14Khai pòng bơcah rpot rpet ală jrong duh khoai, sòr tơrlah ală rùp ràk Asera, 
mơ rsìh ală ntìng ƀồc bềng hơđang hơ̆. 

15 Rlau mơ hơ̆, cơnòng duh khoai tòm Betel, tiah jơnhoa neh geh bơt bơtào bơh 
bơtau Jerôbôam kòn klau Nebat, la cau neh lơh Israel in tìs glài — bơtau sòr 
tơrlah cơnòng duh khoai hơ̆ bal mơ tiah jơnhoa. Bơtau chu jơh tiah jơnhoa, tơnlề 
gơ gơs bùh, khai kung chu jrong duh khoai Asera sơl. 

16 Tòm tŭ Jôsia wơlke gen khai gŏ ală bơtô ƀồc ơm hơđang mơnơm; gen khai sồr 
tă ntìng ƀồc tòm ală bơtô hơ̆, chu gơ hơđang cơnòng duh khoai, mơ lơh ƀơ̆ ƀơl 
gơ, jat be jơnau Yàng Jehôwa, mơ cau Yàng Tom Trồ neh yal lài. 

17 Gen, bơtau lùp lah: “Tềl bơtô ƀồc mơ añ gŏ hơ̆ la ñcau dê taih?” Ală cau ƀòn hơ̆ 
ho lah: “Hơ̆ la bơtô ƀồc cau Yàng Tom Trồ dê ơm tòm Juda, tus yal lài bơh ală 
broă mơ bơtau neh lơh cơnòng duh khoai tòm Betel in.” 

18Khai pơnjat: “Lòi tĕ ntìng ƀồc hơ̆ lơngap lơngai, bañ gơs dô nă cau lơi tă cèng 
ntìng khai dê.” Behơ̆, bol khai lòi ntìng ƀồc hơ̆, bal mơ ntìng ƀồc cau gơnoar hwơr 
kra ơm tòm Samari. 

19Rlau mơ hơ̆, Jôsia kung tă tơlik jơh ală hìu bơmồng tòm ală tiah jơnhoa tòm 
Samari, mơ ală cau bơtau Israel neh bơtào gơs nàng bơrcek Yàng Jehôwa gơjrañ, 
khai lơh di ală hìu hơ̆ be neh lơh tòm Betel. 

20Khai tơnchơt ală cau ơn phan duh khoai tiah jơnhoa dê hơđang cơnòng duh 
khoai, mơ chu ƀồc bol khai hơđang hơ̆. Gen, khai rê wơl hơ Jerusalem. 

Prap gàr ngai pơjum lòt gan 
(II Yal Yau 35:1-19) 

21Gen bơtau ai gơnoar sồr jơh làng bol in lah: “Prap gàr tĕ ngai pơjum sa lòt gan 
Jehôwa Yàng Tom Trồ bol mê dê, jat be ală jơnau neh cih tòm sră bơta ho bal.” 

22Bơh òhềt gơs bơta prap gàr bơta pơjum lòt gan bơh di rài ală kwang cahrña 
Israel, hala tòm rài ală bơtau Israel mơ bơtau Juda dê, 

23mơya tòm nam dơ̆ jơt phàm rài at bồ bơtau Jôsia dê, bơta pơjum sa lòt gan do 
neh geh prap gàr Yàng Jehôwa in tòm Jerusalem. 

24Jôsia kung tơnroh ală cau gru bơjơu, ală cau sền dà, mơ ală rùp ràk cù kìr tòm 
Juda mơ tòm Jerusalem, nàng lơh jat ală bơta boh lam neh cih tòm sră mơ cau 
gơnoar ơn phan duh khoai Hilkia neh jòi bàn tòm hìu duh khoai Yàng Jehôwa dê. 

25Lài mơ Jôsia, ò gơs bơtau lơi be khai, khai neh wèt hơ Yàng Jehôwa jơh nùs, 
jơh hwềng soàn, jơh pràn, lơh jat jơh ală bơta boh lam Môise dê; kung ò gơs cau 
lơi tơnơ̆ mơ khai tòm toh be khai tai. 

26Yàng Jehôwa ò pơrlac bơta gơhào gơjrañ dờng Kơnràñ dê bơh bơta hơ̆ Kơnràñ 
gơhào gơjrañ tòmdră mơ Juda, tài bơh ală tồi glài dờng Manase dê neh bơrcek 
Kơnràñ. 

27Yàng Jehôwa neh đơs lah: “Añ rơp tă tơlik Juda bơh di đap Añ be Añ neh tă 
tơlik Israel sơl, mơ Añ rơp sang lòi ƀòn dờng do, Jerusalem mơ Añ neh sac rwah, 
mơ hìu duh khoai mơ Añ neh đơs bơh gơ lah: ‘Sơnđan Añ rơp ơm tềng hơ̆.’” 

28Ală bơta ndai Jôsia dê, ală broă khai lơh, gen neh cih tòm sră yal broă kòp nam 
ală bơtau Juda dê. 

Jôsia sang rài 
29Tòm ală ngai hơ̆, Pharaôn Nekô bơtau Ejiptơ, neh guh brồ lơh bơtau Asiri tus 
hơ hiòng Ơphrat. Gen Jôsia lòt tìp khai. Mơya tòm tŭ Pharaôn Nekô tìp mơ khai 
tòm Megidô gen tơnchơt khai. 

30Ală cau dĭ gơna khai dê pơdiang ƀồc khai hơđang rơndeh bơh Megidô cèng 
khai rê hơ Jerusalem, mơ tơp khai tòm bơtô ƀồc khai dê. Làng bol tòm lơgar 
bơtào Jôaca kòn klau Jôsia, bong mơñà khai in, mơ bơtào khai gơs bơtau ala bèp 
khai. 

Jôaca mơ Jehôyakim at bồ 
31Jôaca neh bàr jơt pe sơnam tòm tŭ khai sơntòm at bồ; khai at bồ pe kơnhai tòm 
Jerusalem. Mè khai sơnđan la Hamutal, kòn ùr Jeremi dê ơm tòm Lipna. 

32Khai lơh bơta iơh di đap Yàng Jehôwa, jat jơh krơh ală ồng pàng khai dê neh 
lơh. 

33Pharaôn Nekô kup jàm khai tòm Ripla, tòm tiah Hamat, tồ khai in ò at bồ tòm 
Jerusalem tai. Mơ bơklơn lơgar ơn dô rhiang talơng priă mơ dô talơng màh. 

34 Gen, Pharaôn Nekô bơtào Eliakim kòn klau Jôsia, lơh gơs bơtau ala Jôsia, bèp 
khai dê, mơ tòmgơl sơnđan khai la Jehôyakim. Ai Jôaca kong kup jàm tòm Ejiptơ, 
mơ khai chơt tềng hơ̆. 

35Jehôyakim ai priă mơ màh Pharaôn in. Mơya khai tă dia di lơgar nàng tơl khà 
priă mơ Pharaôn neh sồr ơn. Khai lơh nền tòm toh khà priă mơ màh bơh di làng 
bol tòm lơgar, kòp nă pal dap; gen jào gơ Pharaôn Nekô in. 

36 Jehôyakim neh bàr jơt pram sơnam tòm tŭ sơntòm at bồ; mơ khai at bồ jơt dùl 
sơnam tòm Jerusalem. Mè khai sơnđan la Jebidah, kòn ùr Phedaya ơm tòm 
Rumah. 

37Khai lơh bơta iơh di đap Yàng Jehôwa, jat krơh ală ồng pàng khai neh lơh. 

II Ală Bơtau 24 

Nebukatnessar tòmpìt ai lơgar Juda 
1 Tòm rài Jehôyakim at bồ, gen Nebukatnessar, bơtau Babilôn, guh tòmpìt lơgar 
Juda. Gen Jehôyakim gơlik gơs cau duh broă khai tòm pe sơnam, mơya bơtau 
Jehôyakim pơrlơ̆ nùs mơ tòmdră wơl mơ Nebukatnessar. 

2Yàng Jehôwa chồl ală mpồl ling Kalde, ling Aram, ling Môap, mơ ling Ammôn dê 
tus tòmlơh mơ tơnroh Juda, jat be jơnau Yàng Jehôwa neh đơs bơh di ală cau 
gơnoar hwơr, la dĭ gơna Kơnràñ dê. 

3Ngan bơta do gơlik tus hơđang làng bol Juda la bơh gơnoar sồr Yàng Jehôwa dê, 
nàng tă tơlik bol khai bơh di đap Kơnràñ, tài bơh ală tồi glài Manase dê, mơ bơh 
jơh ală bơta tồi glài khai neh lơh, 

4mơ kung tài bơh mhàm ò gơs glài mơ khai neh lơh gơtuh; bơh khai neh lơh 
Jerusalem in bềng mhàm ò gơs glài, gen Yàng Jehôwa ò toh glài khai in. 

5Ală broă ndai Jehôyakim dê, ală bơta khai neh lơh, neh cih tòm sră yal broă kòp 
sơnam ală bơtau Juda dê. 

6Behơ̆ Jehôyakim bic lơhă bal mơ ală ồng pàng khai dê, mơ Jehôyakin kòn klau 
khai pơrdòn gơnoar ala khai in. 

7Mơ tai, bơtau Ejiptơ ò khin lik bơh lơgar khai dê tai, tài bơh bơtau Babilôn neh 
tòmpìt ai lơgar gơrê bal mơ bơtau Ejiptơ, bơh croh Ejiptơ jơl tus hiòng Ơphrat. 

Bơta at bồ mơ bơta kup cèng pơrdô ơm dĭ Jehôyakin dê 
(II Yal Yau 36:9,10) 

8Jehôyakin neh jơt phàm sơnam tòm tŭ khai sơntòm at bồ; khai at bồ pe kơnhai 
tòm Jerusalem. Mè khai sơnđan la Nehusta, kòn ùr Elnathan ơm tòm Jerusalem. 

9Khai neh lơh bơta iơh di đap Yàng Jehôwa, jat be bèp khai neh lơh. 

10Tòm tŭ hơ̆, ală dĭ gơna Nebukatnessar, bơtau Babilôn, lòt tus hơ Jerusalem mơ 
gơrwàng ƀòn dờng. 

11Bơtau Nebukatnessar Babilôn dê, guh tus hơ ƀòn dờng, tòm tŭ ală mpồl ling 
khai dê ơm gơrwàng ƀòn. 

12 Gen Jehôyakin, bơtau Juda, jào să tòm khai bơtau Babilôn in, bal mơ mè khai, 
ală dĭ gơna khai, ală kwang at bồ ling, mơ ală kwang kơndời khai dê. Bơtau 
Babilôn kup khai cèng jàm tòm nam dơ̆ phàm rài Bơtau Babilôn at bồ. 

13Nebukatnessar tùng cèng jơh ală phan kas màng tòm hìu duh khoai Yàng 
Jehôwa mơ ală phan kas màng tòm gơlang bơtau dê, khai pòng bơcah jơh ală 
phan ngui mơ màh tòm hìu Yàng Jehôwa dê mơ Salômôn, bơtau Israel neh lơh, 
jơh ală bơta do neh gơlik tòm toh be jơnau Yàng Jehôwa neh yal. 

14Khai cèng pơrdô jơh làng bol Jerusalem, jơh ală kwang at bồ ling, mơ ală cau 
ling tòmlơh pràn kơldang lòt, kup cèng jơt rbô nă; jơh ală cau chài lơh chi mơ 
cau chài tiar lòs; ò lòi dô nă lơi, mìng gam ală cau rƀah rlau jơh tòm lơgar. 

15 Khai cèng Jehôyakin tus hơ Babilôn; mè bơtau, ală bau ùr bơtau, ală cau 
kwang, ală cau jak chài tòm lơgar dê, khai kup cèng jơh hơ Babilôn. 

16Bơtau Babilôn kup cèng hơ Babilôn jơh ală cau khin cha; poh rbô nă, ală cau 
chài lơh chi mơ cau chài tiar lòs, dô rbô nă jơh ală la cau pràn kơldang jak tòmlơh. 

17 Bơtau Babilôn pồ bơtào Mattania, kồñ Jehôyakin dê, lơh gơs bơtau ala khai, 
tòmgơl sơnđan la Jedekia. 

Jedekia at bồ Juda 
(II Yal Yau 36:11,12; Jeremi 52:1-3a) 

18 Jedekia neh bàr jơt dùl sơnam tòm tŭ khai sơntòm at bồ, mơ khai at bồ jơt dùl 
sơnam tòm Jerusalem. Mè khai sơnđan la Hamuta, kòn klau Jeremi ơm tòm 
Lipna. 

19Khai lơh bơta iơh di đap Yàng Jehôwa, be Jehôyakim neh lơh. 

20 Bơh Jerusalem mơ làng bol Juda neh lơh Yàng Jehôwa in gơhào gơjrañ, tian 
gơs Kơnràñ bơtrơh tơlik bol khai bơh di đap mat Kơnràñ. Jedekia pơrlơ̆ dră di 
bơtau Babilôn. 

II Ală Bơtau 25 

Bơta tòmpìt ai mơ phà tơnroh Jerusalem 
(II Yal Yau 36:13-21; Jeremi 52:3b-11) 

1 Tòm nam dơ̆ sin rài Jedekia, ngai jơt kơnhai jơt, bơtau Nebukatnessar, Babilôn 
dê, bal mơ jơh mpồl ling khai dê, tus tòmlơh mơ Jerusalem; mơ khai sơntơp sàl 
di đap ƀòn, mơ bơt dơrñang gơrwàng gùt dar ƀòn. 

2Bơta gơrwàng ƀòn jŏ jơl tus di sơnam dơ̆ jơt dùl rài Jedekia. 

3Ngai sin kơnhai poan, gơs bơta jơgloh rung dờng tòm ƀòn, làng bol ò gơs piang 
lă. 

4 Tŭ hơ̆, gơs dô nơm trồm neh tơmbluh di dơrñang ƀòn; gen bơtau mơ jơh mpồl 
ling ntoat dô tòm trồ mang di gùng mpồng ƀòn dờng digùl bàr nơm dơrñang ƀòn 
rềp di suơn bơtau. Bulah mpồl ling Kalde gơrwàng ƀòn dờng. Bol khai dô song 
hơ Araba. 

5Mơya mpồl ling Kalde ting jat bơtau Jedekia, mơ kup geh khai tòm ƀlàng ring 
Jerikô; jơh mpồl ling khai dô nrah nring mơ sang lòi khai. 

6Mpồl ling Kalde kup bơtau Jedekia, lam tus hơ bơtau Babilôn ơm tòm Ripla; bol 
khai lơh nền glài bơtau. 

7 Bol khai tơnchơt ală kòn klau Jedekia di đap mat khai; bol khai kơlwĕ mat 
Jedekia, kơt khai mơ sreng kòng, mơ cèng khai tus hơ Babilôn. 

8Ngai poh kơnhai pram; nam dơ̆ jơt sin rài bơtau Nebukatnessar, bơtau Babilôn, 
kwang sền gàr bơtau Nebujaradan, dĭ gơna bơtau Babilôn, tus hơ Jerusalem. 

9 Khai chu hìu duh khoai Yàng Jehôwa, gơlang bơtau dê, mơ ală hìu tòm ƀòn dờng 
Jerusalem; chu pơrguc jơh ală hìu dờng. 

10Gen mpồl ling Kalde, la ală cau lòt bal mơ cau kwang sền gàr bơtau, phà tơrlah 
dơrñang gùt dar Jerusalem. 

11Kwang sền gàr bơtau Nebujaradan kup cèng pơrdô jơh ală làng bol gam wơl 
tòm ƀòn, bal mơ jơh ală cau neh sang mpồl ling mơ lòt jat bơtau Babilôn mơ 
mpồl làng bol gam wơl. 

12Kwang sền gàr bơtau mìng lòi wơl ală cau rƀah lơòi rlau jơh, nàng tam ño mơ 
lơh sre. 

13 Mpồl ling Kalde pòng bơcah jơh ală jrong kòng, mpàn kòng, mơ tơnau ơn dà 
mơ kòng tòm hìu duh khoai Yàng Jehôwa dê, mơ cèng kòng hơ̆ hơ Babilôn. 

14 Bol khai kung cèng jơh ală glah mơ kòng, cơnhŏ dờng, pềs, mơngàn, mơ jơh 
ală phan ngui mơ kòng ngui tòm bơta duh khoai. 

15Cau kwang sền gàr bơtau hơ̆ kung cèng jơh ală phan ơn kơlhô, thao, mơ ală 
phan mơ màh, priă. 

16Ai bàr nơm jrong, dô nơm tơrlung ơn dà, mơ ală jơng gơ mơ Salômôn neh lơh 
hìu duh khoai Yàng Jehôwa in, gen ò rgơi kơr jơh ală kòng ală phan hơ̆ dê. 

17Kòp jrong jơnhoa jơt phàm tal, hơđang bồ jrong kòng jơnhoa pe tal, geh gòm 
gùt dar mơ bơtơng mơ ală plai lừu kung mơ kòng. Jrong dơ̆ bàr kung bơka 
bơtơng tòm toh be jrong lài. 

18Kwang sền gàr bơtau kup cau gơnoar dờng ơn phan duh khoai Seraya, cau 
gơnoar oh ơn phan duh khoai Sôphôni, mơ pe nă cau kơp gàr mpồng hìu duh 
khoai, 

19Bơh tòm ƀòn khai kung kup dô nă cau kwang at bồ ală cau ling jak, mơ pram 
nă kwang bơyai broă ơm rềp mơ bơtau neh bàn tòm ƀòn dờng, cau gơnoar cih 
la cau kwang dờng at bồ mpồl ling rcang hòi pơjum jơh mpồl ling tòm lơgar, bal 
mơ prau jơt nă cau tòm lơgar la cau neh bàn tòm ƀòn dờng; 

20Nebujaradan kwang sền gàr bơtau kup bol khai mơ cèng jơh tus hơ bơtau 
Babilôn, tòm Ripla. 

21Bơtau Babilôn sồr tơnchơt bol khai tòm Ripla, tòm tiah Hamat. Behơ̆, cau Juda 
kong kup cèng lik bơh lơgar tòm bol khai dê. 

Gedalia geh bơtào gơs kwang at bồ cau Juda 

(Jeremi 40:7-9; 41:1-3) 

22 Bơtau Babilôn bơtào Gedalia kòn klau Ahikam, sau Saphan lơh gơs kwang at 
bồ hơđang ală làng bol gam wơl tòm lơgar Juda, la ală cau bơtau Nebukatnessar 
lòi wơl. 

23Tŭ ală kwang ling mơ ală cau ling bol khai dê kơno lah, bơtau Babilôn neh 
bơtào Gedalia lơh gơs kwang dờng gen bol khai lòt tus hơ Gedalia tòm Mispa. 
Sơnđan bol khai la Ismael, kòn klau Nethania, Jôhanan, kòn klau Kareah, Seraya, 
kòn klau Tanhumet cau Netôphat, mơ Jaajania, kòn klau cau Maakat. 

24Gedalia srat să mơ bol khai mơ mpồl ling bol khai dê lah: “Bañ rngòt ală kwang 
cau Kalde dê. Ơm tĕ tòm lơgar, duh broă bơtau Babilôn, gen ală bol mê rơp geh 
lơngap lơngai.” 

25 Mơya kơnhai poh, Ismael, kòn klau Nethania, sau Elisama, bơh jơi bơtiàn 
bơtau, tus tòm Mitba, gơs jơt nă cau lòt bal, lơh tơnchơt Gedalia, ală cau Juda mơ 
cau Kalde ơm bal mơ khai tòm Mispa. 

26 Jơh làng bol, bơh cau dềt tus di cau dờng, mơ jơh ală kwang at bồ ling lik lòt 
tus hơ lơgar Ejiptơ, tài bơh bol khai rngòt di cau Kalde. 

Jehôyakin geh hồ toh 
(Jeremi 52:31-34) 

27Tòm nam dơ̆ pe jơt poh Jehôyakin bơtau Juda kòl kup cèng, ngai bàr jơt poh 
kơnhai jơt bàr, Ebilmerodak bơtau Babilôn, tòm nam hơ̆ khai sơntòm at bồ, khai 
hồ toh Jehôyakin bơtau Juda lik bơh hìu jàm.  

28Khai đơs jơnau lơbơn niam mơ Jehôyakin, mơ ơn sơbàn khai gơs gơnoar rlau 
mơ ală cau bơtau bal mơ khai tòm Babilôn.  

29Behơ̆ Jehôyakin hồ ào jàm, kòp ngai tòm rài kis khai geh sa hơđang cơnòng bal 
mơ bơtau.  

30Bơh bơta ai gơnoar bơtau dê, kòp ngai bơtau rcang ai phan ngui sa khai in jơl 
jơh rài kis Jehôyakin dê. 

  



728 

 

 
Sră Goh 

© 2018, United Bible Societies. 
  

 

 

I Yal Yau 

I Yal Yau 1 

Sơnđan ală ồng pàng 
(1:1 – 9:44) 

Bơh Adam tus Abraham 
1Adam tơnggơs Set, Set tơnggơs Enôs, 

2Enôs tơnggơs Kenan, Kenan tơnggơs Mahalalel, Mahalalel tơnggơs Jeret, 

3Jeret tơnggơs Enôk, Metusela, Lemek, 

4Lemek tơnggơs Nôe, Sem, Cam mơ Japhet. 

5Ală kòn sau Japhet dê la: Gômer, Magok, Madai, Jaban, Tubal, Mesek mơ Tiras. 

6Ală kòn sau Gômer dê la Askena, Riphat mơ Tôgama. 

7Ală kòn sau Jaban dê la: Elisa, Tarsis, Kittim mơ Rôdanim. 

8Ală kòn sau Cam dê la: Kus, Ejiptơ (Misraim), Put mơ Kanaan. 

9Ală kòn sau Kus dê la: Seba, Habila, Sapta, Raama mơ Sapteka. Ală kòn klau 
Raama dê la: Seba mơ Dedan. 

10Kus tơnggơs Nimrôt; khai la cau sơnròp gơlik gơs dô nă cau gơs pràn khin cha 
tòm ù. 

11Ejiptơ tơnggơs Ludim, Ananim, Lehabim, Naptuhim, 

12Patrusim, Kasluhim mơ Kaptôrim, bơh khai gơlik gơs cau Philistin. 

13Kanaan tơnggơs Sidôn la kòn tơnhoa, mơ Het, 

14mơ cau Jebusit, cau Amôrit, cau Girgasit, 

15cau Hebit, cau Arkit, cau Sinit, 

16cau Arbadit, cau Semarit, mơ cau Hamathit. 

17Ală kòn sau Sem la: Elam, Assur, Arpaksat, Lut, Aram, Us, Hul, Gether, mơ 
Mesek. 

18Arpaksat tơnggơs Sela; Sela tơnggơs Eber. 

19Eber tơnggơs bàr nă kòn klau, dô nă sơnđan la Pelek (bơh tòm rài khai ù tiah 
neh cah is), mơ oh khai sơnđan la Jôktan. 

20Jôktan tơnggơs Almôdak, Selep, Hasarmabet, Jera, 

21Hadôram, Usal, Dikla, 

22Ebal, Abimael, Seba, 

23Ôphir, Habila, mơ Jôbap; jơh ală cau do la kòn sau Jôktan dê. 

24Sem, Arpaksat, Sela; 

25Eber, Pelek, Reu; 

26Seruk, Nahor, Tera; 

27Abram, hơ̆ la Abraham. 

Bơh Abraham tus Jakôp 
28Ală kòn klau Abraham dê la: Isak mơ Ismael. 

29Do la jơi bơtiàn bol khai dê: kòn klau tơnhoa Ismael dê la Nebayôt; gen tus 
Keda, Atbeel, Mipsam, 

30Misma, Duma, Massa, Hadat, Tema, 

31Jetur, Naphis, mơ Kedema. Hơ̆ la ală kòn klau Ismael dê. 

32Ală kòn klau Ketura, bau cồng Abraham dê la: Jimram, Jôksan, Medan, Midian, 
Isbak, mơ Suah. 

33Ală kòn klau Midian la: Epha, Epher, Hanôk, Abida, mơ Eldaah. Jơh ală cau hơ̆ 
la kòn sau Ketura dê. 

34Abraham tơnggơs Isak. Ală kòn klau Isak la: Esau mơ Israel. 

35Ală kòn klau Esau dê la: Eliphas, Reuel, Jeus, Jalam, mơ Kôra. 

36Ală kòn klau Eliphas la: Teman, Ômar, Sephi, Gatam, Kena, Timna, mơ Amalek. 

37Ală kòn klau Reuel dê la: Nahat, Jera, Samma, mơ Misja. 

38Ală kòn klau Seir la: Lôtan, Sôbal, Jibeôn, Ana, Disôn, Ejer, mơ Disan. 

39Ală kòn klau Sôtan dê la: Hôri, mơ Hamam; mơ oh ùr Lôtan dê la Timna. 

40Ală kòn klau Sôbal dê la: Alian, Manahat, Ebal, Sephi, mơ Ônam. Ală kòn klau 
Jibeôn dê la: Aiah mơ Ana. 

41Kòn klau Ana dê la Disôn. Ală kòn klau Disôn la: Hamran, Esban, Itran, mơ 
Keran 

42Ală kòn klau Ejer dê la: Bilhan, Saaban, mơ Jaakan. Ală kòn klau Disan dê la: Us 
mơ Aran. 

43Do la ală cau bơtau neh at bồ tòm lơgar Edôm lài mơ tŭ gơs cau bơtau at bồ 
cau Israel: Bela kòn klau Beôr, ƀòn dờng khai dê la Dinhaba. 

44Tòm tŭ Bela chơt, Jôbap kòn klau Jera ơm tòm Bôsra tơrbŏ sơbàn khai dê. 

45Tòm tŭ Jôbap chơt, Hasam cau Teman pơrdòn sơbàn khai dê. 

46Tòm tŭ Hasam chơt, Hadat kòn klau Bedat la cau neh lơh alah cau Midian tòm 
lơgar Môap, pơrdòn sơbàn khai dê, mơ sơnđan ƀòn dờng khai dê la Abit. 

47Tòm tŭ Hadat chơt, Samla cau Masreka pơrdòn sơbàn khai dê. 

48Tòm tŭ Samla chơt, Sol cau Rehôbôt ơm gah Hiòng Ơphrat, pơrdòn sơbàn khai 
dê. 

49Tòm tŭ Sol chơt, Baal Hanan kòn klau Atbôr pơrdòn sơbàn khai dê. 

50Tòm tŭ Baal Hanan chơt, Hadat pơrdòn sơbàn khai dê; sơnđan ƀòn dờng khai 
dê la Pai, mơ sơnđan bau ùr khai dê la Mehetabel kòn ùr Matret, sau ùr Mejahap. 

51Mơ Hadat chơt. Ală mpồl hìu nhă Edôm dê la: mpồl Timna, Alia, Jethet, 

52Ôhôlibama, Ela, Pinôn, 

53Kena, Teman, Mipsa, 

54Makdiel, mơ Iram; hơ̆ la ală mpồl hìu nhă Edôm dê. 

I Yal Yau 2 

Ală kòn klau Israel mơ ală kòn sau Juda dê 
1Do la ală kòn klau Israel dê: Ruben, Simeôn, Lebi, Juda, Issaka, Jebulun, 

2Dan, Jôsep, Benjamin, Neptali, Gat, mơ Aser. 

3Ală kòn klau Juda dê la: Er, Ônan, mơ Sela; pe nă kòn klau do la bơh Batsua cau 
ùr Kanaan neh deh Juda in. Mơ tai, Er kòn klau tơnhoa Juda dê la cau iơh bơsak 
di đap Yàng Jehôwa, mơ Kơnràñ neh tơnchơt khai. 

4Tamar ƀan khai dê kung deh khai in Peres mơ Jera. Juda gơs jơh ală la pram nă 
kòn klau. 

5Ală kòn klau Peres dê la: Hesrôn mơ Hamul. 

6Ală kòn klau Sera dê la: Simri, Ethan, Heman, Kalkôl, mơ Dara, jơh ală la pram 
nă. 

7 Ală kòn klau Karmi dê la: Akar, cau lơh sơlồng sơlàng tòm Israel, neh tìs glài 
gơwèt hơ ală phan neh ơn is sàng goh; 

8mơ kòn klau Ethan dê la Ajaria. 

9Ală kòn klau neh deh Hesrôn in la: Jerameel, Ram, mơ Kebulai. 

10Ram tơnggơs Amminadap, mơ Amminadap tơnggơs Nasôn la cau kwang dờng 
at bồ ală kòn klau Juda dê. 

11Nasôn tơnggơs Salma, Salma tơnggơs Bôô, 

12Bôô tơnggơs Ôbet, Ôbet tơnggơs Jese. 

13Jese tơnggơs Eliap la kòn tơnhoa, Abinadap kòn dơ̆ bàr, Simna kòn dơ̆ pe, 

14Nethanel kòn dơ̆ poan, Radai kòn dơ̆ pram, 

15Ôsem kòn dơ̆ prau, Dabit kòn dơ̆ poh; 

16mơ ală kòn ùr la Seruiah mơ Abigail. Ală kòn klau Seruiah la Abisai, Jôap mơ 
Asael, pe nă. 

17Abigail tơnggơs Amasa, mơ bèp Amasa dê la Jether, cau Ismael. 

18Kalep kòn klau Hesrôn bơh bau ùr la Ajuba mơ Jeriôt tơnggơs ală kòn klau la: 
Jeser, Sôbap, mơ Ardôn. 

19Tòm tŭ Ajuba chơt, Kalep bau mơ Ephrat mơ tơnggơs Hur. 

20Hur tơnggơs Uria, mơ Uria tơnggơs Bejalel. 

21Tơnơ̆ mơ hơ̆, Hesrôn, tòm tŭ khai gơs prau jơt nam, bau mơ kòn ùr Makir la 
bèp Galaat mơ tơnggơs Segup; 

22mơ Segup tơnggơs Jair, la cau neh gơs bàr jơt pe nơm ƀòn dờng tòm tiah 
Galaat. 

23Mơya Gesur mơ Aram tòmpìt ai Habôt Jair, Kenat mơ ală ƀòn gơ dê, jơh mơ 
jơh la prau jơt nơm ƀòn dờng. Jơh ală cau do la kòn sau Makir dê, bèp Galaat. 

24Tơnơ̆ mơ tŭ Hesrôn chơt tòm Kalep Ephrata, Abija bau ùr Hesrôn deh khai in 
Asur; Asur tơnggơs Tekôa. 

25Ală kòn klau Jerameel, kòn tơnhoa Hesrôn dê la: Ram kòn tơnhoa khai dê, 
Buna, Ôren, Ôjem, mơ Ahija. 

26Jerameel kung gơs dô nă bau ùr ndai sơnđan la Atara; khai la mè Ônam. 

27Ală kòn klau Ram, kòn tơnhoa Jerameel dê la: Maas, Jamin, mơ Eker. 

28Ală kòn klau Ônam dê la: Sammai, mơ Jada. Ală kòn klau Sammai dê la: Nadap, 
mơ Abisur. 

29Sơnđan bau ùr Abisur dê la Abihail, mơ khai deh Abisur in Aban mơ Môlit. 

30Ală kòn klau Nadap dê la: Selet mơ Appaim; mơ Selet chơt ò gơs kòn. 

31Kòn klau Appaim la Isi. Kòn klau Isi la Alai. 

32Ală kòn klau Jada, oh Sammai la: Jether mơ Jônathan; mơ Jether chơt ò gơs kòn. 

33Ală kòn klau Jônathan dê la: Pelet mơ Jaja. Ală cau do la kòn sau Jerameel dê. 

34Mơ tai, Sesan ò gơs kòn klau, mìng kòn ùr lơm; mơya Sesan gơs dô nă cau dĭ 
Ejiptơ sơnđan la Jarha. 

35Behơ̆ Sesan ai kòn ùr khai bau mơ Jarha cau dĭ khai dê; mơ bol khai tơnggơs 
Attai khai in. 

36Attai tơnggơs Nathan, mơ Nathan tơnggơs Jabat. 

37Jabat tơnggơs Ephơlal, mơ Ephơlal tơnggơs Ôbet. 

38Ôbet tơnggơs Jehu, mơ Jehu tơnggơs Ajaria. 

39Ajaria tơnggơs Heles, mơ Heles tơnggơs Eleasa. 

40Eleasa tơnggơs Sismai, mơ Sismai tơnggơs Sallum. 

41Sallum tơnggơs Jekamia, mơ Jekamia tơnggơs Elisama. 

42Ală kòn klau Kalep oh Jerameel dê la: Mesa kòn tơnhoa la bèp Jip. Ală kòn klau 
Maresa tơnggơs Hebrôn. 

43Ală kòn klau Hebrôn dê la: Kôra, Tapua, Rekem, mơ Sema. 

44Sema tơnggơs Raham, Raham tơnggơs Jorkeam; mơ Rekem tơnggơs Sammai. 

45Ală kòn klau Sammai dê la: Maôn; mơ Maôn tơnggơs Bet Jur. 

46Epha bau cồng Kalep kung tơnggơs Haran, Mosa, mơ Gase; mơ Haran tơnggơs 
Gajes. 

47Ală kòn klau Jadai dê la: Regem, Jôtham, Gesan, Pelet, Epha, mơ Saap. 

48Maaka, bau cồng Kalep, deh Seber mơ Tirhana. 

49Khai kung deh Saap mơ Seba; Saap tơnggơs Matmanna, Seba tơnggơs 
Makbena mơ Gibea; mơ kòn ùr Kalep la Aksah. 

50Ală cau do la kòn sau Kalep dê. Ală kòn klau Hur kòn tơnhoa Ephrata dê la: 
Sôbal tơnggơs Kiriat Jearim, 

51Salma tơnggơs Betlehem, mơ Harep tơnggơs Betgader. 

52Sôbal bèp Kiriat Jearim gơs ală kòn klau ndai la: Harôe, mơ nggùl làng bol 
Menuhôt. 

53Mơ ală hìu nhă Kiriat Jearim la: mpồl Itrit, mpồl Puthit, mpồl Sumathit, mơ 
mpồl Misrait; bơh ală mpồl hơ̆ gơs mpồl Jôratit mơ mpồl Estaolit. 

54Ală kòn klau Salma la: Betlehem, mpồl Netôphatit, Atrôt bet jôap, mơ nggùl 
mpồl Manahathit, mpồl Jôrit. 

55Ală hìu nhă ală cau cih sră ơm tòm Jabes la: mpồl Terathit, mpồl Simeathit, mơ 
mpồl Sekathit. Do la làng bol Kenit tơnggơs bơh Hammat la ồng pàng hìu Rekap 
dê. 

I Yal Yau 3 

Kòn sau Dabit mơ Salômôn 
1Do la ală kòn klau Dabit neh tơnggơs khai in tòm Hebrôn: kòn tơnhoa la Amnôn, 
bơh Ahinôam cau Jejreel deh; kòn dơ̆ bàr la Daniel, bơh Abigail cau Karmel deh; 

2kòn dơ̆ pe la Apsalôm, kòn klau Maaka dê, kòn ùr bơtau Talmai ơm tòm Gesur; 
kòn dơ̆ poan la Adônija, kòn klau Hagrit; 

3kòn dơ̆ pram la Sephatia, Abital; kòn dơ̆ prau la Itream, Eglah bau ùr khai deh; 

4 prau nă kòn do neh deh khai in tòm Hebrôn la tiah khai neh at bồ tòm poh nam 
mơ prau kơnhai. Mơ khai at bồ pe jơt pe nam tòm Jerusalem. 

5 Do la ală kòn klau neh deh khai in tòm Jerusalem: Simea, Sôbap, Nathan, mơ 
Salômôn, poan nă kòn do neh deh bơh Batseba kòn ùr Ammiel; 

6gen gơs Ibar, Elisama, Eliphelet, 

7Nôga, Nephe, Japhia, 

8Elisama, Eliada, mơ Eliphelet, sin nă. 

9Jơh ală cau do la kòn klau Dabit dê, ò kòp ală kòn klau neh deh bơh ală bau cồng; 
mơ ruh bol khai dê la Tamar. 

10Ală kòn sau Salômôn dê la: Rehôbôam; kòn klau Rehôbôam la Abija, kòn klau 
Abija la Asa, kòn klau Asa la Jehôsaphat, 

11kòn klau Jehôsaphat la Jôram, kòn klau Jôram la Acasia, kòn klau Acasia la Jôas, 
kòn klau Jôas la Amajiah, 

12kòn klau Amajiah la Ajaria, kòn klau Ajaria la Jôtham, 

13Aca kòn klau khai, Ejekia kòn klau khai, Manase kòn klau khai, 

14Ammôn kòn klau khai, Jôsia kòn klau khai. 

15Ală kòn klau Jôsia la: Jôhanan kòn tơnhoa, Jehôyakim kòn dơ̆ bàr, Jedekia kòn 
dơ̆ pe, Salum kòn dơ̆ poan. 

16Ală kòn sau Jehôyakim la: Jekônia mơ Jedekia, 

17mơ ală kòn sau Jekônia cau kòl kup cèng pơrdô la: Sealthiel, 

18Malkiram, Pedaia, Senajar, Jekamia, Hôsama, mơ Nedabia; 

19Ală kòn klau Pedaia la: Jerubabel mơ Simei; mơ kòn klau Jerubabel: Mesullam 
mơ Hanania, mơ Selômit la ruh bol khai dê; 

20mơ Hasuba, Ôhel, Berekia, Hasadia, mơ Jusa Heset, pram nă. 

21Ală kòn klau Hanania la: Pelatia mơ Jesaia, kòn klau Rephaya la Aman, kòn klau 
Aman la Ôbadia, kòn klau Ôbadia la Sekania. 



734 

 

 
Sră Goh 

© 2018, United Bible Societies. 
  

 

 

22Ală kòn klau Sekania la Semayah. Mơ ală kòn klau Semayah la: Hattus, Igal, 
Baria, Nearia, mơ Saphat, prau nă. 

23Ală kòn klau Nearia la: Eliôenai, Hiskiah, mơ Ajrikam, pe nă. 

24Ală kòn klau Eliôenai la: Hôdabia, Eliasip, Pelaia, Akkup, Jôhanan, Delaia, mơ 
Anani, poh nă. 

I Yal Yau 4 

Ală kòn sau Juda dê 
1Ală kòn klau Juda la: Peres, Hesrôn, Karmi, Hur, mơ Sôbal. 

2Reaya kòn klau Sôbal la bèp Jahat, mơ Jahat la bèp Ahumai mơ Lahat. Hơ̆ la ală 
hìu nhă mpồl Jôrathit. 

3Do la ală kòn klau Etam dê: Jejreel, Isma mơ Itbas; mơ sơnđan ruh bol khai la 
Hajelelpôni, 

4mơ Penuel la bèp Gedôr, mơ Ejer la bèp Husa. Hơ̆ la ală kòn klau Hur dê, kòn 
tơnhoa Ephrat la bèp Betlehem dê. 

5Asur bèp Tekôa gơs bàr nă bau ùr la Hela mơ Naara; 

6Naara deh khai in Ahujam, Hepher, Temeni mơ Haahastari. Hơ̆ la ală kòn klau 
Naara. 

7Ală kòn klau Hela la: Jeret, Ijar, mơ Ethnan. 

8Kôs la bèp Anup, Jôbeba, mơ ală hìu nhă Aharhel kòn klau Harum dê. 

9Jabes geh sền dờng màng rlau mơ ală oh mi khai, mơ mè khai neh tơmoh 
sơnđan khai la Jabes, mơ đơs lah: “Tài bơh añ neh deh khai tòm bơta bòl glar.” 

10Jabes hòi dan mơ Yàng Tom Trồ Israel dê, mơ đơs lah: “Ơ Yàng, dan ai lơngai 
añ in, mơ pò ơnàng nhàr sre brê añ jê, dan tê Kơnràñ ơm bal mơ añ, mơ dan 
Kơnràñ sền gàr añ klàs bơh di bơta jê sồt lơh añ in bòl glar.” Mơ Yàng Tom Trồ 
ai khai in bơta khai hòi dan. 

11Kelup oh Suha la bèp Mehir, Mehir la bèp Estôn. 

12Estôn la bèp Betrapha, Pasea, mơ Tehinna la bèp Irnahas dê. Hơ̆ la ală cau klau 
Reka. 

13Ală kòn klau Kenas la: Ôtniel mơ Seraia; mơ ală kòn klau Ôtniel la: Hathat mơ 
Meônôthai. 

14Meônôthai la bèp Ôpra; mơ Seraia la bèp Jôap la bèp Geharasim dê, tài bơh hơ̆ 
bol khai geh sơnđan la cau chài lơh broă mơ tê ală phan ngui. 

15Ală kòn klau Kalep, sau Jephune dê la: Iru, Ela, mơ Naam; mơ kòn klau Ela la 
Kenas. 

16Ală kòn klau Jehallelel la: Jip, Jipha, Tiria, mơ Ajarel. 

17Ală kòn klau Ejra dê la: Jether, Meret, Epher mơ Jalôn. Hơ̆ la ală kòn klau Bithia 
la kòn ùr Pharaôn mơ Meret neh bau mơ bun deh Miriam, Sammai, mơ Isba la 
bèp Estemoa dê. 

18Mơ bau ùr cau Jude khai dê deh Jeret la bèp Gedôr, Heber la bèp Sôkô, mơ 
Jekuthiel la bèp Janoa dê. Do la ală kòn Bithia kòn ùr Pharaôn dê, mơ Meret neh 
bau. 

19Ală kòn klau bau Hôdiah dê, oh ùr Naham, la bèp Keilah cau Germit, mơ 
Estemoa cau Maakathit. 

20Ală kòn klau Simôn la: Ammôn, Rinna, Benhanan, mơ Tilôn. Ală kòn klau Isi la 
Jôhet mơ Benjôhet. 

21Ală kòn klau Sela kòn klau Juda dê la: Er bèp Leka, Laada bèp Maresa, mơ ală 
hìu nhă cau tàñ bài che dơmài ơm tòm Bet Asbea; 

22mơ Jôkim, mơ ală cau tòm Kôjeba, mơ Jôas, mơ Sara neh at bồ tòm Môap mơya 
neh rê wơl hơ Lehem (ală sră cih yal yau do la bơh rài yau). 

23Hơ̆ la ală cau chài mòn gri mơ ù mơ la cau ơm tòm Netaim mơ Gederah; bol 
khai ơm tềng hơ̆ bal mơ cau bơtau mơ duh broă khai. 

Ală kòn sau Simeôn dê 
24Ală kòn klau Simeôn dê la: Nemuel, Jamin, Jarip, Jera, Sol; 

25Sol tơnggơs Sallum, Sallum tơnggơs Mipsam, Mipsam tơnggơs Misma. 

26Ală kòn klau Misma la: Misma tơnggơs Hammuel, Hammuel tơnggơs Sakkur, 
Sakkur tơnggơs Simei. 

27Simei gơs jơt prau nă kòn klau mơ prau nă kòn ùr; mơya ală oh mi khai ò gơs 
oă kòn sau, jơh ală hìu nhă bol khai dê kung ò gơbơtơl oă be ală cau Jude. 

28 Bol khai kis tòm Beerseba, Môlada, Hasarsual, 

29Bilha, Esem, Tôlat, 

30Bethuel, Horma, Jiklak, 

31Bet Markabôt, Hajarsusim, Betbiri, mơ Saaraim. Hơ̆ la ală ƀòn dờng jơl tus di 
tŭ Dabit gơs bơtau. 

32Mơ ală ƀòn dềt bol khai dê la: Etam, Ain, Rimmôn, Tôchen mơ Asan, pram ƀòn 
dờng, 

33bal mơ jơh ală ƀòn dềt bol khai dê ơm gùt dar ală ƀòn dờng hơ̆ ngài tus di Baal. 
Hơ̆ la ală tiah jơnum ƀòn bol khai dê. Mơ bol khai prap gàr sră cih sơnđan jơi 
bơtiàn hìu nhă bol khai dê. 

34Amajiah tơnggơs Mesôbap, Jamlek, Jôsa, 

35Jôel, Jehu kòn Jôsibia sau Seraia, se Asiel, 

36Eliôenai, Jaakôba, Asia, Adiel, Jesimiel, Benayah, 

37Jija kòn Siphi, sau Allôn, se Jedaia, set Simri, Simri la kòn Semayah, 

38ală cau geh kòp jat sơnđan do la ală cau at bồ ală hìu nhă bol khai dê, mơ ală 
mpồl bol khai dê gơbơtơl oă ngan. 

39Bol khai lòt tus hơ tiah mut tòm Gedôr ơm đah mattơngai lik thòng dê nàng jòi 
ƀlàng ñhơt ală mpồl phan poan jơng bol khai in. 

40Tềng hơ̆ bol khai jòi bàn ƀlàng ñhơt tơlir niam, mơ ù tiah dờng ơnàng ngan, 
ngềt ngơt mơ ring lơngai, bơh ală cau neh ơm tềng hơ̆ gơrê bal mơ Cam. 

41Ală cau hơ̆ neh geh cih sơnđan mat tòm sră, neh tus tòm rài bơtau Ejekia lơgar 
Jude dê, mơ brồ lơh ală sàl ơm bol khai dê mơ cau Meunim ơm tềng hơ̆ mơ 
tơnroh jơh bol khai jơl tus di ngai do, mơ ơm tòm ù tiah bol khai dê, tài bơh tềng 
hơ̆ gơs ƀlàng ñhơt ală mpồl phan poan jơng bol khai in. 

42Mơ gơs cau tòm bol khai la pram rhiang nă cau Simeôn guh hơ mơnơm Seir, 
gơs ală cau lam bồ bol khai dê la Pelatia, Nearia, Rephaya, mơ Ujiel la ală kòn 
klau Isi; 

43Bol khai tơnroh ală cau Amalek neh dô klàs gam wơl mơ bol khai ơm tềng hơ̆ 
jơl tus di ngai do. 

I Yal Yau 5 

Ală kòn sau Ruben dê 
1 Do la ală kòn klau Ruben dê. (Khai la kòn klau tơnhoa, mơya tài bơh khai neh 
lơh ƀơ̆ ƀơl cơnòng bic bèp khai dê gen gơnoar kòn tơnhoa khai dê neh ai ală kòn 
klau Jôsep la kòn Israel dê, behơ̆ tàng khai ò geh cih tòm sră cih sơnđan jơi bơtiàn 
jat be gơnoar kòn klau tơnhoa; 

2 bulah Juda neh gơlik gơs dờng màng digùl ală oh mi khai mơ dô nă cau at bồ 
neh tus bơh di khai, mơya gơnoar kòn tơnhoa neh gơrê hơ Jôsep.) 

3Ală kòn klau Ruben, kòn tơnhoa Israel dê la: Hanôk, Pallu, Hesrôn, mơ Karmi. 

4Ală kòn klau Jôel dê la: Semaya, kòn klau Semaya la Gok, kòn klau Gok la Simei, 
kòn klau Simei la Mika, 

5kòn klau Mika la Reaya, kòn klau Reaya la Baal, 

6 kòn klau Baal la Beera, la cau mơ bơtau Tilglat Pilneser lơgar Asiri neh kup 
cèng lơh dĭ; khai la cau at bồ ală cau Ruben dê. 

7Mơ ală cau jơi bơtiàn hìu nhă khai dê tòm tŭ geh cih sơnđan tòm sră cih sơnđan 
jơi bơtiàn ală rài bol khai dê la: Jiel cau at bồ, mơ Sacari, 

8mơ Bela kòn klau Asa, sau Sema, se Jôel la cau ơm tòm Arôer, ngài tus hơ Nebô 
mơ Baal Meôn. 

9Khai kung ơm đah mattơngai lik, ngài tus di nhàr ƀlàng ngềt ngơt đah do hiòng 
Ơphrat, tài bơh mpồl phan poan jơng bol khai dê neh gơbơtơl oă tòm lơgar 
Galaat. 

10Mơ tòm ală ngai Sol dê bol khai tòmlơh mơ cau Hagrit; cau Hagrit neh dùh tòm 
tê bol khai mơ bol khai ơm tòm ală sàl cau Hagrit dê tòm làm jơh kơnhwàl đah 
mattơngai lik Galaat dê. 

Ală kòn sau Gat dê 
11Ală cau Gat neh ơm di gah bol khai tòm Basan, jơl tus Salekah: 

12Jôel cau at bồ, Sapham cau dơ̆ bàr; Janai mơ Saphat tòm Basan. 

13Jơi bơtiàn bol khai dê, jat hìu nhă la: Mikael, Mesullam, Seba, Jôrai, Jakan, Jia 
mơ Eber, jơh ală la poh nă. 

14Hơ̆ la ală kòn klau Abihail dê. Abihail kòn klau Huri, Huri kòn klau Jarôa, Jarôa 
kòn klau Galaat, Galaat kòn klau Jaria, Jaria kòn klau Mikael, Mikael kòn klau 
Jesisai, Jesisai kòn klau Jado, Jado kòn klau Bus; 

15Ahi la kòn klau Apdiel, Apdiel la kòn klau Guni, la cau at bồ hìu nhă bol khai dê. 

16Bol khai ơm tòm Galaat, tòm Basan mơ tòm ală ƀòn dờng gơ dê, mơ tòm jơh 
ală tiah gơs ƀlàng ñhơt Sarôn dê tus di tiah nhàr gơ dê. 

17Jơh ală cau do neh geh cih sơnđan tòm sră cih sơnđan jơi bơtiàn dê, tòm ală rài 
at bồ Jôtham bơtau Juda mơ Jerôbôam bơtau Israel dê. 

18Ală cau Ruben, ală cau Gat, mơ nggùl jơi bơtiàn Manase gơs ală cau pràn 
kơldang tòm bơta tòmlơh, la ală cau at khèl mơ đào, mơ pañ àtak, chài rgơi tòm 
bơta tòmlơh, gơs poan jơt poan rbô poh rhiang prau jơt nă cau klau rcang sir 
nàng tòmlơh. 

19Bol khai tòmlơh mơ cau Hagrit, Jetur, Naphis mơ Nôdap. 

20Mơ tòm tŭ bol khai geh dòp bơta dong kòl nàng tòmdră mơ ală cau sò tơm, bol 
khai hòi dan mơ Yàng Tom Trồ tòm bơta tòmlơh; gen Kơnràñ jào cau Hagrit bal 
mơ mpồl lòt bal mơ bol hơ̆ tòm tê bol khai dê, mơ Kơnràñ ai bol khai in bơta pha 
lin, tài bơh bol khai dòn kơnòm di Kơnràñ. 

21Bol khai kup ală phan poan jơng cau Hagrit dê: la pram jơt rbô làkđa, bàr 
rhiang pram jơt rbô belàt mơ bàr rbô ơseh alàng. Bol khai kung kup cèng dô 
rhiang rbô nă cau Hagrit, 

22mơ oă ngan cau kong tơnchơt tài bơh bơta tòmlơh hơ̆ la bơta tòmlơh Yàng 
Tom Trồ dê. Mơ bol khai ơm tòm ù tiah hơ̆ jơl tus di tŭ kong kup cèng lơh dĭ. 

Nggùl jơi bơtiàn cau Manase dê 
23Ntum khà nggùl jơi bơtiàn Manase ơm kis tòm lơgar la oă ngan; bơh Basan tus 
hơ Baal Hermôn, Senir, mơ mơnơm Hermôn. 

24Do la ală cau at bồ hìu nhă bol khai dê: Epher, Isi, Eliel, Ajriel, Jeremi, Hôdabia 
mơ Jadiel la ală cau ling khin cha tòmlơh, cau tiơng pơnro, mơ cau at bồ ală hìu 
nhă bol khai dê. 

25Mơya bol khai ò dòn song mơ Yàng Tom Trồ ồng pàng bol khai dê, duh khoai 
ală yàng rùp ràk ală làng bol tòm lơgar mơ Yàng Tom Trồ neh tơnroh bơh di đap 
bol khai. 

26 Behơ̆ Yàng Tom Trồ Israel dê chồl bơtrut hwềng nùs Phul bơtau Asiri (hơ̆ la 
Tilglat Pilneser bơtau Asiri), khai kup cèng pơrdô ală cau Ruben, cau Gat, mơ 
nggùl jơi bơtiàn Manase mơ cèng tus Hala, Habor, Hara mơ hiòng Gôjan jơl tus 
di ngai do. 

I Yal Yau 6 

Ală kòn sau Lebi dê 
1 Ală kòn klau Lebi dê la: Gersôn, Kôhat mơ Merari. 

2Ală kòn klau Kôhat la: Amram, Ishar, Hebrôn mơ Ujiel. 

3Ală kòn sau Amram la: Arôn, Môise mơ Miriam. Ală kòn klau Arôn dê la: Nadap, 
Abihu, Eleajar mơ Ithamar 

4Eleajar tơnggơs Phinea, Phinea tơnggơs Abisua, 

5Abisua tơnggơs Bukki, Bukki tơnggơs Uji, 

6Uji tơnggơs Jerahia, Jerahia tơnggơs Meraiôt, 

7Meraiôt tơnggơs Amaria, Amaria tơnggơs Ahitup, 

8Ahitup tơnggơs Jadôk, Jadôk tơnggơs Ahimas, 

9Ahimas tơnggơs Ajaria, Ajaria tơnggơs Jôhanan, 

10Jôhanan tơnggơs Ajaria, khai la cau gơnoar ơn phan duh khoai duh broă tòm 
hìu duh khoai mơ Salômôn neh bơt bơtào tòm Jerusalem, 

11Ajaria tơnggơs Amaria, Amaria tơnggơs Ahitup, 

12Ahitup tơnggơs Jadôk, Jadôk tơnggơs Sallum, 

13Sallum tơnggơs Hilkia tơnggơs Ajaria, 

14Ajaria tơnggơs Seraia, mơ Seraia tơnggơs Jehôjadak. 

15Jehôjadak neh gơkòl kup cèng tòm tŭ Yàng Jehôwa lòi Juda mơ Jerusalem gơkòl 
kup cèng tòm tê Nebukatnessar. 

16 Ală kòn klau Lebi dê la: Gersôn, Kôhat mơ Merari. 

17Do la sơnđan ală kòn klau Gersôn dê: Lipni mơ Simei. 

18Ală kòn klau Kôhat dê la: Amram, Ishar, Hebrôn mơ Ujiel. 

19Ală kòn klau Merari la: Mali mơ Musi. Do la ală mpồl hìu nhă Lebi dê cih jat bèp 
bol khai dê: 

20Mpồl Gersôn: Lipni kòn klau khai dê, Jahat kòn klau khai dê, Jimma kòn klau 
khai dê, 

21Jôa kòn klau khai dê, Idô kòn klau khai dê, Jera kòn klau khai dê mơ Jeatherai 
kòn klau khai dê. 

22Ală kòn klau Kôhat dê la: Amminadap kòn klau khai dê, Kôra kòn klau khai dê, 
Assir kòn klau khai dê, 

23Elkana kòn klau khai dê, Ebiasap kòn klau khai dê, Assir kòn klau khai dê, 

24Tahat kòn klau khai dê, Uriel kòn klau khai dê, Ujia kòn klau khai dê, mơ Sol 
kòn klau khai dê. 

25Ală kòn sau Elkana dê la: Amasai, Ahimôt, 

26Elkana kòn klau khai dê, Jôphai kòn khai dê, Nahat kòn klau khai dê, 

27Eliap kòn klau khai dê, Jerôham kòn klau khai dê, Elkana kòn klau khai dê 

28Ală kòn klau Samuel dê la: Jôel kòn tơnhoa mơ Abija kòn klau dơ̆ bàr. 

29Ală kòn sau Merari dê la: Mali, Lipni kòn klau khai dê, Simei kòn klau khai dê, 
Uja kòn klau khai dê, 

30Simea kòn klau khai dê, Hagia kòn klau khai dê mơ Asaia kòn klau khai dê. 

Ală cau đơs chò mơ pĕ kơñi tòm hìu duh khoai 
31Do la ală cau klau mơ Dabit neh pồ bơtào tòm broă đơs chò mơ pĕ kơñi tòm 
hìu Yàng Jehôwa dê tơnơ̆ mơ tŭ Đài Bơta Ho Bal geh ơn tềng hơ̆. 

32Bol khai duh broă tòm bơta đơs chò mơ pĕ kơñi di đap Sàl Ing Duh Khoai, jơl 
tus di tŭ Salômôn neh bơt bơtào hìu duh khoai Yàng Jehôwa dê tòm Jerusalem. 
Bol khai lơh broă bol khai dê jat be ală bơta sồr lam neh bơtào gơs bol khai in. 

33Do la ală cau klau duh broă, bal mơ ală kòn klau bol khai dê: Bơh di ală cau 
Kôhat gơs Heman la cau jak đơs chò mơ pĕ kơñi, kòn klau Jôel, sau Samuel, 

34se Elkana, set Jerôbôam; Jerôbôam kòn klau Eliel, sau Tôah, 

35se Sup, set Elkana; Elkana kòn klau Mahat, sau Amasai, 

36se Elkana, set Jôel; Jôel kòn klau Ajaria, sau Sôphôni, 

37se Tahat, set Assir; Assir kòn klau Ebiasap, sau Kôra, 

38se Isha, set Kôhat; Kôhat kòn klau Lebi; Lebi kòn klau Israel; 

39mơ cau dong kòl lơh broă bal di gah ma Heman la Asap kòn klau Berekia, sau 
Simea, 

40se Mikael, set Baaseia; Baaseia kòn klau Malkija, 

41sau Etni, se Jera, set Adaia; 

42Adaia kòn klau Ethan, sau Jimma, se Simei, 

43set Jahat; Jahat kòn klau Gersôn, sau Lebi. 

44Mơ bơh di ală cau dong kòl lơh broă bal di gah kiau khai dê la ală cau Merari 
gen gơs: Ethan kòn klau Kisi, sau Apdi, se Malluk, 

45set Hasabia; Hasabia kòn klau Amajiah, sau Hilkia, 

46se Amji, set Bani; Bani kòn klau Semer, 

47sau Mali, se Musi, set Merari; Merari kòn klau Lebi. 

48Ală oh mi ală cau Lebi do geh jào lơh jơh ală broă ndai tòm Hìu Ing Duh Khoai 
la hìu Yàng Tom Trồ dê. 

49Mơya Arôn mơ ală kòn sau khai dê la ală cau ơn ală phan ơn hơđang cơnòng 
ơn phan duh khoai chu pơrguc, mơ hơđang cơnòng chu kơlhô bal mơ jơh ală 
broă ndai neh lơh tòm Tiah Sàng Goh Ngan, ơn phan tơwài glài Israel in, jat be 
jơh ală bơta mơ Môise cau duh broă Yàng Tom Trồ dê neh sồr. 

50Do la ală kòn sau Arôn dê: Eleajar kòn klau khai dê, Phinea kòn klau khai dê, 
Abisua kòn klau khai dê, 

51Bukki kòn klau khai dê, Uji kòn klau khai dê, Jerahia kòn klau khai dê, 

52Meraiôt kòn klau khai dê, Ahitup kòn klau khai dê, 

53Jadôk kòn klau khai dê mơ Ahimas kòn klau khai dê. 

54Do la ală tiah jơnum ƀòn tă khà tòmpà bol khai in lơh gơs ù tiah bol khai dê, 
ală tiah do neh ai ală kòn sau Arôn in tòm mpồl Kôhat tài bơh pơnah tă khà dơ̆ 
dùl gơrê mơ bol khai: 

55Kôhat geh Hebrôn tòm Juda bal mơ ală ƀlàng ñhơt gùt dar. 

56Mơya ală ƀlàng sre mơ ală ƀòn dềt gùt dar ƀòn dờng gen geh ai Kalep kòn klau 
Jephune in. 

57Behơ̆ ală kòn sau Arôn dòp geh Hebrôn dô nơm ƀòn dờng kìng crŭ, mơ Lipna, 
Jattir, Estemoa, 

58Hilen mơ ƀlàng ñhơt gơ dê, Debir mơ ƀlàng ñhơt gơ dê, 

59Asan mơ ƀlàng ñhơt gơ dê, Jutta mơ Bet Semet, bal mơ ală ƀlàng ñhơt bol gơ 
dê. 

60Mơ bơh di jơi bơtiàn Benjamin, bol khai dòp geh Gabaôn, Geba, Alemet mơ 
Anatôt, bal mơ ală ƀlàng ñhơt gơ dê. Ntum khà ală ƀòn dờng neh tòmpà digùl ală 
cau tòm ală mpồl hìu nhă Kôhat dê jơh ală la jơt pe nơm. 

61Ală kòn sau cau Kôhat gam wơl gen dòp geh jơt nơm ƀòn dờng bơh di ală mpồl 
hìu nhă tòm nggùl jơi bơtiàn Manase. 

62Ală mpồl hìu nhă tòm ală kòn sau Gersôn dê dòp geh jơt pe nơm ƀòn dờng bơh 
di ală jơi bơtiàn Issaka, Aser mơ Neptali, mơ bơh di nggùl jơi bơtiàn Manase tòm 
Basan. 

63Ală mpồl hìu nhă tòm ală kòn sau Merari dê dòp geh jơt bàr nơm ƀòn dờng 
bơh di jơi bơtiàn Ruben, Gat mơ Jebulun. 

64Behơ̆ ală cau Israel neh ai ală cau Lebi in ală ƀòn dờng hơ̆ mơ ală ƀlàng ñhơt 
gùt dar. 

65Bơh di ală jơi bơtiàn Juda, Simeôn mơ Benjamin bol khai dòp geh ală ƀòn dờng 
neh sơnđan hơđang do. 

66Cau ƀà tòm ală mpồl hìu nhă Kôhat dê dòp geh bơh di jơi bơtiàn Epraim ală 
ƀòn dờng lơh gơs ù tiah bol khai dê. 

67Tòm kơh mơnơm ù tiah Epraim dê, bol khai dòp geh Sicem dô nơm ƀòn dờng 
kìng crŭ, mơ Gejer mơ ƀlàng ñhơt gơ dê, 

68Jôkmeam mơ ƀlàng ñhơt gơ dê, Bet Hôrôn mơ ƀlàng ñhơt gơ dê, 

69Aijalôn mơ Gat Rimmôn, bal mơ ală ƀlàng ñhơt bol gơ dê, 

70mơ bơh di nggùl jơi bơtiàn Manase cau Israel neh ai Aner mơ Bileam bal mơ 
ală ƀlàng ñhơt gơ dê ală mpồl hìu nhă gam wơl Kôhat dê. 

71Ală cau Gersôn neh dòp geh ală tiah be tơnơ̆ do: bơh di mpồl hìu nhă nggùl jơi 
bơtiàn Manase bol khai dòp geh Gôlan tòm Basan mơ Astarôt, bal mơ ală ƀlàng 
ñhơt bol gơ dê. 

72Bơh di jơi bơtiàn Issaka bol khai dòp geh Kedes, Daberat, 

73Ramôt mơ Anem, bal mơ ală ƀlàng ñhơt bol gơ dê. 

74Bơh di jơi bơtiàn Aser bol khai dòp geh Masal, Apdôn, 

75Hukok mơ Rehôp, bal mơ ală ƀlàng ñhơt bol gơ dê; 

76mơ bơh di jơi bơtiàn Neptali bol khai dòp geh Kedes tòm Galile, Hammôn mơ 
Kiriathaim, bal mơ ală ƀlàng ñhơt bol gơ dê. 

77Ală cau Merari ală cau gam wơl Lebi dê dòp geh ală tiah do: bơh di jơi bơtiàn 
Jebulun bol khai dòp geh Jôkmeam, Karta, Rimmônô mơ Thabôr, bal mơ ală 
ƀlàng ñhơt bol gơ dê; 

78bơh di jơi bơtiàn Ruben đah ne Jordan, đah mattơngai lik Jerikô dê bol khai 
dòp geh Bejer tòm ƀlàng ngềt ngơt, Jaja, 

79Kedemôt mơ Mephaat, bal mơ ală ƀlàng ñhơt bol gơ dê; 

80mơ bơh di jơi bơtiàn Gat bol khai dòp geh Ramôt tòm Galaat, Mahanaim, 

81Hesbôn mơ Jajer, bal mơ ală ƀlàng ñhơt bol gơ dê. 

I Yal Yau 7 

Ală kòn sau Issaka 
1Ală kòn klau Issaka la: Tôla, Pua, Jasup mơ Simrôn, jơh ală la poan nă. 

2Ală kòn klau Tôla la: Uji, Rephaya, Jeriel, Jamai, Ipsam mơ Semuel, jơh tơl nă bol 
khai la cau at bồ hìu nhă. Tòm rài at bồ bơtau Dabit dê, ntum khà ală kòn sau 
Tôla geh cih sơnđan tòm mpồl ling cau ling jak tòm sră cih sơnđan jơi bơtiàn bol 
khai dê la bàr jơt bàr rbô prau rhiang nă. 

3Kòn klau Uji dê la Ijrahia. Ală kòn klau Ijrahia dê la Mikael, Ôbadia, Jôel mơ Issia. 
Jơh pram nă bol khai la cau at bồ. 

4Jat sră cih sơnđan hìu nhă jơi bơtiàn bol khai dê gen bol khai gơs pe jơt prau nă 
cau klau rcang sir nàng tòmlơh, bơh bol khai gơs oă bau ùr mơ kòn sau. 

5Ală cau gơp bơtiàn la cau ling jak gơrê mơ ală mpồl hìu nhă Issaka neh cih 
sơnđan mat tòm sră cih sơnđan jơi bơtiàn dê jơh ală la phàm jơt poh rbô nă. 

Ală kòn sau Benjamin 
6Pe nă kòn klau Benjamin dê la: Bela, Beker mơ Jediael. 

7Ală kòn klau Bela dê la: Esbôn, Uji, Ujiel, Jeremôt mơ Iri, bol khai la cau at bồ hìu 
nhă, jơh ală la pram nă. 

8Ală kòn klau Beker dê la: Jemira, Jôas, Eliejer, Eliôenai, Ômri, Jeremôt, Abija, 
Anatôt mơ Alemet. Jơh ală cau do la kòn klau Beker dê. 

9Sră cih sơnđan mat jơi bơtiàn bol khai dê cih bol khai la cau at bồ hìu nhă mơ 
ntum khà bol khai dê jơh ală la bàr jơt rbô bàr rhiang nă cau. 

10Ală kòn klau Jediael dê la: Jeus, Benjamin, Ehut, Kenaana, Jethan, Tarsis mơ 
Ahisahar 

11Jơh ală kòn klau Jediael do la cau at bồ hìu nhă. Ntum khà bol khai dê la jơt poh 
rbô bàr rhiang nă cau neh rcang sir nàng lòt tòmlơh. 

12Ală cau Suppim mơ ală cau Huppim la kòn sau Ir dê, mơ ală cau Hussim la kòn 
klau Aher dê. 

Ală kòn sau Neptali 
13Ală kòn klau Neptali dê la: Jasiel, Guni, Jejer mơ Sallum, bol khai la kòn sau 
Bilha dê. 

Ală kòn sau Manase dê 
14Ală kòn sau Manase dê la: Asriel la kòn klau tơnggơs bơh bau ùr cồng Aram 
khai dê. Bau ùr hơ̆ deh Makir la bèp Galaat dê. 

15Makir bau mơ dô nă cau ùr la cau Huppim mơ Suppim. Lŏ ùr khai dê la Maaka. 
Dô nă kòn sau ndai sơnđan la Jelôphehat, khai gơs mìng ală kòn ùr lơm. 

16Makir bau ùr Maaka deh dô nă kòn klau mơ sơnđan la Peres. Oh khai sơnđan 
la Seres, mơ ală kòn klau khai dê la Ulam mơ Rekem. 

17Kòn klau Ulam la Bedan. Hơ̆ la ală kòn klau Galaat kòn klau Makir, sau Manase. 

18Lŏ ùr khai dê la Hammôleket deh Ishôt, Abiejer mơ Mala. 

19Ală kòn klau Semida la: Ahian, Sikem, Likhi mơ Aniam. 

Ală kòn sau Epraim 
20Ală kòn sau Epraim dê la Suthela, Beret kòn klau khai dê, Tahat kòn klau khai 
dê, Eleada kòn klau khai dê, Tahat kòn klau khai dê, 

21Jabat kòn klau khai dê, mơ Suthela kòn klau khai dê. Ejer mơ Eleat neh kong 
cau deh tòm lơgar Gat tơnchơt tòm tŭ bol khai lòt tus nàng tòmpìt ai mpồl phan 
poan jơng bol hơ̆ dê. 

22Epraim bèp bol khai pơt wòl ñìm rac tòm jŏ ngai, mơ ală gơp bơtiàn lòt tus 
pơndòm pơniang khai. 

23Gen khai ơm tai mơ bau ùr khai, mơ bau ùr khai bun deh dô nă kòn klau. Khai 
sơnđan kòn klau hơ̆ la Beria tài bơh neh gơs bơta gơtup gơtơl tòm hìu nhă khai 
dê. 

24Kòn ùr khai dê la Seera la cau neh bơt bơtào Bet Hôrôn Đah Đơm mơ Đah Đang 
bal mơ Ujen Seera sơl. 



744 

 

 
Sră Goh 

© 2018, United Bible Societies. 
  

 

 

25Repha la kòn klau khai dê, Resep kòn klau khai dê, Tela kòn klau khai dê, Tahan 
kòn klau khai dê, 

26Ladan kòn klau khai dê, Ammihut kòn klau khai dê, Elisama kòn klau khai dê, 

27Nun kòn klau khai dê mơ Jôsue kòn klau khai dê. 

28Ù tiah mơ tiah jơnum ƀòn bol khai dê tơrgòm bal Betel mơ ală ƀòn gùt dar, 
Naaran Đah mattơngai lik, Gejer mơ ală ƀòn gơ dê đah mattơngai mut, mơ Sikem 
mơ ală ƀòn gơ dê lòt tus di Aiya mơ ală ƀòn gơ dê. 

29Rò gah nhàr ù tiah Manase la Bet San, Taanak, Megidô mơ Dôr, bal mơ ală ƀòn 
gơ dê. Ală kòn sau Jôsep kòn klau Israel dê ơm tòm ală ƀòn hơ̆. 

Ală kòn sau Aser 
30Ală kòn sau Aser dê la: Imna, Isba, Isbi mơ Beria, Lŏ ùr bol khai dê la Sera. 

31Ală kòn klau Beria dê la: Heber mơ Makiel, Makiel tơnggơs Birsait. 

32Heber tơnggơs Japhlet, Sômer, Hôtham mơ lŏ ùr bol khai dê la Sua. 

33Ală kòn klau Japhlet dê la: Pasat, Bimhal mơ Asbat. Hơ̆ la ală kòn klau Japhlet 
dê. 

34Ală kòn klau Sômer dê la: Ahi, Rôga, Hupba mơ Aram. 

35Ală kòn klau Helem bi khai dê la: Jôpha, Imna, Seles mơ Amal. 

36Ală kòn klau Jôpha dê la: Sua Harnepher, Sual, Beri, Imra, 

37Bejer, Hôt, Samma, Silsa, Itran mơ Beera. 

38Ală kòn klau Jether dê la: Jephune, Pispa mơ Ara. 

39Ală kòn klau Ulla dê la: Ara, Hanniel mơ Rijia. 

40Jơh ală cau hơ̆ la kòn sau Aser dê, la ală cau at bồ hìu nhă, la cau geh sac rwah, 
khin cha, cau ling jak mơ chài rgơi at bồ. Ntum khà cau ling jak geh sac rwah be 
neh cih tòm sră cih sơnđan jơi bơtiàn bol khai dê la bàr jơt prau rbô nă. 

I Yal Yau 8 

Sră cih sơnđan mat jơi bơtiàn Benjamin 
1Benjamin la bèp Bela kòn tơnhoa khai dê, Asbel kòn klau dơ̆ bàr, Ahara dơ̆ pe, 

2Nôha dơ̆ poan mơ Rapha dơ̆ pram. 

3Ală kòn klau Bela dê la: Atdar, Gera, Abihut, 

4Abisua, Naaman, Ahôa, 

5Gera, Sephuphan mơ Huram. 

6Do la ală kòn sau Ehut dê, la ală cau at bồ hìu nhă ală cau ơm tòm Geba mơ neh 
kong kup cèng tus hơ Manahat: 

7Naaman, Ahija mơ Gera la cau neh cèng pơrdô bol khai. Gera la bèp Uja mơ 
Ahihut dê. 

8Ală kòn klau neh deh Saharaim in tòm Môap tơnơ̆ mơ tŭ khai sang lòi ală bau 
ùr khai dê la Husim mơ Baara. 

9Ală kòn klau bơh bau ùr khai dê la Hôdes: la Jôbap, Jibia, Mesa, Malkam, 

10Jeus, Sakia mơ Mirma. Hơ̆ la ală kòn klau khai dê, la ală cau at bồ hìu nhă. 

11Bơh Husim khai kung gơs ală kòn klau la Abitup mơ Elpaal. 

12Ală kòn klau Elpaal dê la: Eber, Misam, Semet (la cau neh bơt bơtào Ônô mơ 
Lot bal mơ ală ƀòn gùt dar), 

13Beria mơ Sema, la ală cau at bồ ală hìu nhă ală cau ơm tòm Aijalôn mơ la cau 
neh ting bơtrơh ală cau ơm tòm Gat. 

14Ahiô, Sasak, Jeremôt, 

15Jebadia, Arat, Eder, 

16Mikael, Ispa mơ Jôhala ală kòn klau Beria dê. 

17Jebadia, Mesullam, Hiski, Heber, 

18Ismerai, Islia mơ Jôbap la ală kòn klau Elpaal dê. 

19Jakim, Sikri, Japdi, 

20Elienai, Jillethai, Eliel, 

21Adaia, Beraia mơ Simrat la ală kòn klau Simi dê. 

22Ispan, Eber, Eliel, 

23Apdôn, Jikri, Hanan, 

24Hanania, Elam, Anthôthija, 

25Ipdeyia mơ Penuel la ală kòn klau Sasak dê. 

26Samserai, Seharia, Athalia, 

27Jaaresia, Elija mơ Jikri la ală kòn klau Jerôham dê. 

28Jơh ală cau hơ̆ la cau at bồ ală hìu nhă, la cau at bồ be neh cih tòm sră cih sơnđan 
jơi bơtiàn bol khai dê, mơ bol khai ơm tòm Jerusalem. 

29Jeiel la bèp Gabaôn neh ơm tòm Gabaôn. Bau ùr khai dê sơnđan la Maaka, 

30mơ kòn klau tơnhoa khai dê la Apdôn, tơnơ̆ mơ khai la Jur, Kis, Baal, Ner, 
Nadap, 

31Gedôr, Ahiô, Seker, 

32mơ Miklôt la bèp Simsea. Bol khai kung ơm rềp mơ ală cau gơp bơtiàn bol khai 
dê tòm Jerusalem. 

33Ner la bèp Kis, Kis la bèp Sol, mơ Sol la bèp Jônathan, Malkisua, Abinadap mơ 
Es Baal. 

34Kòn klau Jônathan dê la Merip Baal, Merip Baal la bèp Mika dê. 

35Ală kòn klau Mika dê la: Pithôn, Melet, Tarea mơ Ahas. 

36Ahas la bèp Jehôatda, Jehôatda la bèp Alemet, Asmabet mơ Simri, mơ Jimri la 
bèp Môja. 

37Môja la bèp Binea; Rapha la kòn klau khai dê, Eleasa kòn klau khai dê, mơ Ajel 
kòn klau khai dê. 

38Ajel gơs prau nă kòn klau sơnđan la: Ajrikam, Bôkeru, Ismael, Searia, Ôbadia 
mơ Hanan. Jơh ală cau do la kòn klau Ajel dê. 

39Ală kòn klau Eset bi khai dê la: Ulam kòn tơnhoa, Jeus kòn dơ̆ bàr, Eliphelet 
kòn dơ̆ pe. 

40Ală kòn klau Ulam la ală cau ling khin cha, rgơi pañ àtak. Bol khai gơs oă kòn 
klau mơ sau klau, jơh ală la dô rhiang pram jơt nă. Jơh ală cau do la kòn sau 
Benjamin dê. 

I Yal Yau 9 

Làng bol Jerusalem kong kup cèng pơrdô geh rê wơl 
1Jơh Israel neh geh cih sơnđan tòm sră cih sơnđan jơi bơtiàn, mơ ală cau do neh 
geh cih tòm Sră Ală Cau Bơtau Israel dê. Làng bol Juda neh kong kup cèng pơrdô 
tus hơ Babilôn tài bơh bơta ò dòn song bol khai dê. 

2 Mơ tai, ală cau sơnròp rê ơm wơl tòm ù tiah tòm, tòm ală ƀòn tòm bol khai dê 
la dô pơnah cau Israel, ală cau gơnoar ơn phan duh khoai, ală cau Lebi, mơ ală 
cau duh broă tòm hìu duh khoai. 

3Ală cau bơh di Juda, bơh di Benjamin, mơ bơh di Epraim mơ Manase ơm tòm 
Jerusalem la: 

4Uthai kòn klau Ammihut, sau Ômri, se Imri, set Bani, bơh ală kòn sau Peres kòn 
klau Juda dê. 

5Tòm ală cau Silônit gơs Asaia kòn tơnhoa mơ ală kòn klau khai dê. 

6Tòm ală kòn sau Jerah gơs Jeuel. Ntum khà bol khai dê la prau rhiang sin jơt nă. 

7Tòm ală cau Benjamin gơs Sallu kòn klau Mesullam, sau Hôdabia, se Hassenua; 

8Ipneia kòn klau Jerôham; Ela kòn klau Uji, sau Mikri; mơ Mesullam kòn klau 
Sephatia, sau Reuel, se Ipnija. 

9Ntum khà làng bol bơh di Benjamin be neh cih sơnđan tòm sră cih sơnđan jơi 
bơtiàn bol khai dê la sin rhiang pram jơt prau nă. Jơh ală cau do la cau at bồ ală 
hìu nhă bol khai dê. 

10Tòm ală cau gơnoar ơn phan duh khoai gơs Jedayah, Jehôyarip, Jakin, 

11Ajaria kòn klau Hilkia, sau Mesullam, se Jadôk; Jadôk kòn klau Meraiôt, sau 
Ahitup, la cau kwang at bồ hìu duh khoai Yàng Tom Trồ dê. 

12Adaia kòn klau Jerôham, sau Pasur, se Malkija; Malkija kòn klau Adiel, sau 
Jasera, se Mesullam, set Mesillemit; Mesillemit kòn klau Immer. 

13Ntum khà gơp bơtiàn bol khai dê la cau at bồ hìu nhă la dô rbô poh rhiang prau 
jơt nă. Bol khai la cau chài rgơi, gơs gơnoar broă tòm hìu duh khoai Yàng Tom 
Trồ dê. 

Jơi bơtiàn cau Lebi 
14Tòm ală cau Lebi gơs Semia kòn klau Hassup, sau Ajrikam, se Hasabia, la gơrê 
bal mơ jơi Merari; 

15Bakbakkar, Heres, Galal mơ Mattania kòn klau Mika, sau Jikri, se Asap; 

16Ôbadia kòn klau Semayah, sau Galal, se Jeduthun; mơ Berekia kòn klau Asa, 
sau Elkana ơm tòm ƀòn cau Netôpha. 

17Tòm ală cau kơp gàr mpồng gơs Sallum, Akkup, Talmôn, Ahiman mơ ală oh mi 
khai, Sallum la cau at bồ bol khai, 

18tŭ hơ̆ ơm kơp gàr di mpồng bơtau đah mattơngai lik. Hơ̆ la ală cau kơp gàr 
mpồng gơrê bal mơ sàl Lebi dê. 

19Sallum kòn klau Kôre, sau Abiasap, se Kôra, mơ ală oh mi bơh tòm hìu nhă jơi 
bơtiàn cau Kôra, gơs broă kơp gàr mpồng Hìu Ing Duh Khoai, tòm toh kung be 
ồng pàng bol khai neh gơs broă tòm kơp gàr mpồng mut hìu Yàng Jehôwa dê. 

20Bơh tŭ sơnròp Phineas kòn klau Eleajar neh gơs broă tòm at bồ ală cau kơp 
gàr mpồng, mơ Yàng Jehôwa ơm mơ khai. 

21Sacari kòn klau Meselemia la cau kơp gàr mpồng mut Sàl Ing Duh Khoai dê. 

22Jơh tơl nă ală cau geh sac rwah nàng kơp gàr mpồng la bàr rhiang jơt bàr nă. 
Bol khai geh cih jat sră cih sơnđan jơi bơtiàn tòm ală ƀòn bol khai dê. Ală cau 
kơp gàr mpồng neh geh Dabit mơ cau gơnoar hwơr Samuel dòn kơnòm mơ pồ 
bơtào tòm broă lơh hơ̆. 

23Bol khai mơ ală kòn sau bol khai dê neh geh jào broă kơp gàr mpồng hìu Yàng 
Jehôwa dê, la hìu sơnđan la Sàl Ing. 

24Ală cau kơp gàr mpồng ơm poan đah: đah mattơngai lik, đah mattơngai mut, 
đah đang mơ đah đơm. 

25Ală oh mi bol khai ơm tòm ală ƀòn bol khai dê, dơ̆ dơ̆ pal tus nàng dong kòl bol 
khai kòp dơ̆ poh ngai. 

26Bơh poan nă cau at bồ ală cau kơp gàr mpồng gơs gơnoar dờng la cau Lebi neh 
geh jào broă tòm sền gàr ală ơdŭ mơ ală phan prap lòi tòm hìu Yàng Tom Trồ dê. 

27Bol khai ơm drơng mang gùt dar hìu Yàng Tom Trồ dê tài bơh bol khai pal sền 
gàr gơ, mơ bol khai geh jào kai nàng pò gơ kòp àng drim. 

28Cau ƀà tòm bol khai gơs broă tòm sền gàr ală phan ngui tòm bơta duh broă 
tòm hìu duh khoai; bol khai kòp khà ală phan hơ̆ tòm tŭ cau cèng tơmut, mơ tòm 
tŭ cau tă tơlik gơ. 

29Cau ndai ƀà geh jào broă sền gàr ală cơnòng mơ ală phan ngui ndai tòm hìu 
duh khoai, bal mơ kơmbuh phe mi mơ tơrnòm, mơñà, kơlhô mơ ală sơnơm ƀô 
bơlhu. 

30Mơya gơs cau ƀà tòm ală cau gơnoar ơn phan duh khoai geh jào broă tòmbơcă 
ală sơnơm ƀô hơ̆. 

31Dô nă cau Lebi sơnđan la Mattithia kòn tơnhoa Sallum cau Kôra, neh geh jào 
broă tòmlơh piang lă nàng ơn tòm hìu duh khoai. 

32Cau ƀà tòm ală oh mi cau Kôhat bol khai dê gơs broă tòm rcang gơs piang lă 
pơdơng hơđang cơnòng tòm kòp ngai Saƀat. 

33Ală cau chài lip kơñi mơ đơs chò la cau at bồ hìu nhă Lebi ơm wơl tòm ơdŭ hìu 
duh khoai dê, bol khai ò càng lơh ală broă ndai tài bơh bol khai neh gơs broă 
tòmpal lơh ngai mơ mang. 

34Jơh ală cau do la cau at bồ hìu nhă Lebi dê, be neh cih tòm sră cih sơnđan jơi 
bơtiàn bol khai dê, mơ bol khai ơm tòm Jerusalem. 

Sră cih sơnđan jơi bơtiàn Sol dê 
35Jeiel bèp Gabaôn ơm tòm Gabaôn. Bau ùr khai dê sơnđan la Maaka, 

36mơ kòn klau tơnhoa khai dê la Apdôn, jat khai la Jur, Kis, Baal, Ner, Nadap. 

37Gedôr, Ahiô, Sacari mơ Miklôt. 

38Miklôt la bèp Simeam. Khai kung ơm tòm toh mat mơ ală gơp bơtiàn khai dê 
tòm Jerusalem. 

39Ner la bèp Kis, Kis la bèp Sol mơ Sol la bèp Jônathan, Malkisua, Abinadap mơ 
Es Baal. 

40Kòn klau Jônathan dê la Merip Baal, Merip Baal la bèp Mika. 

41Ală kòn klau Mika dê la: Pithôn, Melek, Tarea mơ Ahas. 

42Ahas la bèp Jada, Jada la bèp Alemet Asmabet mơ Jimri, mơ Jimri la bèp Môja. 

43Môja la bèp Binea; Rephaya kòn klau khai dê, Eleasa kòn klau khai dê mơ Ajel 
kòn klau khai dê. 

44Ajel gơs prau nă kòn klau, mơ do la sơnđan bol khai dê: Ajrikam, Bôkeru, 
Ismael, Searia, Ôbadia mơ Hanan. Hơ̆ la ală kòn klau Ajel dê. 

I Yal Yau 10 

Bơta yal yau bơtau Dabit dê 
(10:1 – 29:30) 

Bơta chơt Sol mơ ală kòn klau khai dê 
(I Samuel 31:1-13) 

1Tŭ hơ̆ cau Philistin tòmlơh mơ Israel; cau Israel ntoat dô di đap cau Philistin, 
mơ oă cau gơkòl tơnchơt hơđang mơnơm Gilbôa. 

2Cau Philistin ting jat Sol mơ ală kòn klau khai dê, mơ bol khai tơnchơt Jônathan, 
Abinadap mơ Malkisua la ală kòn klau Sol dê. 

3Bơta tòmlơh gơ ntềt pràn ngan di Sol, mơ tòm tŭ ală cau ling pañ àtak bàn khai, 
ală cau ling pañ khai jê sồt kơnjơ̆ ngan. 

4Gen Sol đơs mơ cau àñ phan tòmlơh khai dê lah: “Tă tĕ đào mê dê mơ srơp añ, 
nàng ală cau ò siat gơltau ne ò tus dơñŏ tơnhial añ.” Mơya cau àñ phan tòmlơh 
khai dê ò bài lơh bơh khai rngòt rngơt ngan. Behơ̆ Sol bơtào đào khai dê mơ 
tòmpừ să di cồng gơ. 

5Tòm tŭ cau àñ phan tòmlơh Sol di gŏ Sol neh chơt, khai kung tòmpừ să khai di 
cồng đào khai dê mơ chơt. 

6Behơ̆ Sol mơ pe nă kòn klau khai dê neh chơt, mơ jơh dô hìu khai dê chơt bal 
mơ gơp. 

7Tòm tŭ jơh ală cau Israel tòm thòng gŏ mpồl ling neh ntoat dô mơ Sol mơ ală 
kòn klau khai dê neh chơt, bol khai sang lòi ală ƀòn dờng bol khai dê mơ ntoat 
dô. Mơ ală cau Philistin tus mơ tòmpìt ai ală ƀòn dờng hơ̆. 

8Ngai tơnơ̆, tòm tŭ ală cau Philistin tus nàng hồ ai phan soh cau chơt dê, bol khai 
bàn Sol mơ ală kòn klau khai dê gơpừ chơt hơđang mơnơm Gilbôa. 

9Bol khai tă ai ồi ào khai dê, koh bồ khai ai ală phan tòmlơh khai dê, mơ sồr cau 
lòt yal jơnau hơ̆ tòm làm jơh lơgar Philistin, digùl ală yàng rùp ràk bol khai dê 
mơ làng bol bol khai dê. 

10Bol khai ơn ală phan tòmlơh Sol dê tòm bơmồng yàng bol khai dê, mơ yồng bồ 
Sol tòm bơmồng Dagôn dê. 

11Tòm tŭ jơh ală cau ơm tòm Jabes Galaat kơno jơh ală bơta mơ cau Philistin neh 
lơh di Sol, 

12jơh ală cau klau pràn kơldang khin cha bol khai dê ñă lòt mơ ai ƀồc Sol mơ ală 
kòn klau khai dê mơ cèng tus hơ Jabes. Gen bol khai chu ală ƀồc hơ̆ tòm tiah dô 
nơm chi cha tòm Jabes, mơ bol khai ơt sa tòm poh ngai. 

13 Behơ̆ Sol neh chơt tài bơh khai ò dòn song mơ Yàng Jehôwa, khai ò prap gàr 
jơnau Yàng Jehôwa dê, tian gơs khai kung hòi lùp dô nă cau bơjơu gru nàng tề 
lam khai, 

14mơ ò hòi lùp Yàng Jehôwa. Gen tàng! Yàng Jehôwa tơnchơt khai mơ tơrwơl 
lơgar Dabit in la kòn klau Jese dê. 

I Yal Yau 11 

Dabit geh bong mơñà lơh gơs bơtau hơđang Israel 
(II Samuel 5:1-3) 

1Jơh Israel pơjum bal lòt tus hơ Dabit tòm Hebrôn mơ đơs lah: “Bol hi la poac 
mhàm ồng dê. 

2Bơh lài, tòm tŭ Sol gơs bơtau, ồng la cau neh lam bồ mpồl ling Israel dê. Mơ 
Jehôwa Yàng Tom Trồ ồng dê neh đơs mơ ồng lah: ‘Mê rơp la cau ê gàr làng bol 
Israel Añ jê, mơ mê rơp gơlik gơs cau at bồ hơđang làng bol Israel Añ jê.’” 

3Behơ̆, jơh ală cau kwang kra Israel dê neh tus hơ bơtau tòm Hebrôn, mơ Dabit 
bơtào dô bơta ho bal mơ bol khai tòm Hebrôn di đap Yàng Jehôwa. Mơ bol khai 
bong mơñà Dabit in gơs bơtau hơđang Israel, jat be jơnau Yàng Jehôwa neh 
kơnòm di Samuel. 

Dabit tòmpìt ai Jerusalem 
(II Samuel 5:6-10) 

4 Dabit mơ jơh ală cau Israel lòt tus hơ Jerusalem, hơ̆ la Jebus, la tiah mơ cau 
Jebusit neh ơm tềng hơ̆. 

5Làng bol Jebus đơs mơ Dabit lah: “Mê rơp ò geh mut tềng do.” Bulah behơ̆, Dabit 
tòmpìt ai ƀòn kơ̆ cê Siôn, la Ƀòn Dờng Dabit. 

6Dabit neh đơs lah: “Cau lơi lam brồ lơh cau Jebusit gen rơp gơlik gơs cau kwang 
dờng at bồ mpồl ling.” Jôap kòn klau Jeruya lik lòt lài, behơ̆ khai dòp geh gơnoar 
at bồ. 

7Dabit mut ơm tòm ƀòn kơ̆ cê, mơ tài behơ̆ gơ geh sơnđan la Ƀòn Dờng Dabit. 

8Khai bơt bơtào ƀòn dờng gùt dar hơ̆, bơh Milô tus di dơrñang gùt dar, mơ Jôap 
bơt wơl pơnah gam wơl ƀòn dờng dê. 



751 

 

 
Sră Goh 

© 2018, United Bible Societies. 
  

 

 

9Mơ Dabit sơlo ngai sơlo dờng màng gơs gơnoar pràn, tài bơh Yàng Jehôwa 
Gơnap Gơnoar Rlau Jơh ơm bal mơ khai. 

Ală cau gơnoar pràn Dabit dê 
(II Samuel 23:8-39) 

10Do la ală cau at bồ ală cau ling jak tòmlơh Dabit dê, bol khai bal mơ jơh Israel 
jơh nùs jơh pràn dong kòl tòm bơta at bồ bơtau Dabit dê hơđang jơh lơgar, jat 
be Yàng Jehôwa neh ho mơ Israel. 

11Do la sră cih sơnđan ală cau ling jak pràn kơldang Dabit dê: Jasôbeam, kòn klau 
Hakmônit, la cau kwang at bồ ală cau kwang ling tòm “Mpồl Pe Nă”; khai ngui tà 
tòmdră mơ pe rhiang nă cau mơ tơnchơt bol hơ̆ tòm dô dơ̆ lĕ. 

12Jat tơnơ̆ khai la dô nă tòm pe nă cau ling jak tòmlơh la Eleajar kòn klau Dôdô 
cau Ahohit. 

13Khai neh ơm bal mơ Dabit tòm Pas Dammim tòm tŭ ală cau Philistin pơjum bal 
nàng tòmlơh. Tòm dô bă tiah gơs ƀlàng sre bềng kòi mi, mpồl ling ntoat dô bơh 
di cau Philistin. 

14Mơya bol khai ntào kơ̆ digùl ƀlàng sre, cang kìng gơ mơ tơnchơt cau Philistin, 
mơ Yàng Jehôwa dong tă bol khai bơh bơta pha lin dờng. 

15Pe nă tòm pe jơt nă cau at bồ neh mù tus hơ Dabit di tiah Pơnai lŭ tòm rgồng 
Adulam, tòm tŭ mpồl ling cau Philistin neh lơh sàl tòm thòng Rephaim. 

16Gen Dabit ơm tòm ƀòn kơ̆ cê, mơ mpồl ling kơp gàr cau Philistin ơm tòm 
Betlehem. 

17Dabit kơp kòñ gơs dà hùc mơ đơs lah: “Ơ hơh, kơp kòñ gơs cau lơi ai añ in hùc 
dà bơh tòm tơrlung rềp di mpồng dờng Betlehem!” 

18Behơ̆ pe nă cau hơ̆ lòt gan sàl mpồl ling cau Philistin dê, bơ̆ dà bơh di tơrlung 
rềp di mpồng Betlehem mơ cèng brê Dabit in. Mơya Dabit ò bài hùc dà hơ̆, khai 
tuh dà hơ̆ di đap Yàng Jehôwa mơ đơs lah: 

19“Dan Yàng sền gàr añ klàs bơh di bơta do! Añ rơp hùc mhàm ală cau do neh phi 
să bol khai dê ơ?” Tài bơh bol khai neh phi să bol khai dê nàng cèng brê dà hơ̆, 
Dabit ò bài hùc dà hơ̆. Hơ̆ la broă lơh dờng mơ krơi is pe nă cau pràn kơldang hơ̆ 
dê. 

20Abisai oh Jôap dê la cau at bồ pe nă cau hơ̆. Khai ngui tà tòmlơh mơ pe rhiang 
nă cau mơ tơnchơt bol khai, behơ̆ khai geh tiơng pơnro kung be pe nă cau ne. 

21Khai geh tiơng pơnro oă rlau mơ pe jơt nă ne, mơ gơlik gơs cau at bồ bol khai, 
mơya khai ò dròm be “Mpồl Pe Nă” cau ne. 

22Benayah kòn klau Jehôyada la dô nă cau ling tòmlơh khin cha pràn kơldang 
tòm Kapseel, neh lơh ală broă dờng mơ krơi is. Khai tơnchơt bàr nă tòm ală cau 

Môap jak rlau jơh. Khai kung mù tòm dô nơm trồm jrô tòm dô ngai dùh piar mơ 
tơnchơt dô nơm klìu triă. 

23Mơ khai tơnchơt dô nă cau Ejiptơ jơnhoa pram tal. Bulah cau Ejiptơ gơs dô 
nơm tà dờng tòm tê khai dê kung be dô nơm jrong cau kơt brài nàng tàñ ồi, 
Benayah at mìng dô nơm gai lòt tus tòmlơh mơ khai. Benayah tă tà bơh di tê cau 
Ejiptơ mơ tơnchơt khai bơh tà să tòm khai dê. 

24Hơ̆ la broă lơh dờng mơ krơi is Benayah kòn klau Jehôyada neh lơh; kung geh 
tiơng pơnro be pe nă cau pràn kơldang ne. 

25Khai geh tiơng pơnro digùl mpồl pe jơt nă ne; mơya khai ò geh kòp tòm mpồl 
pe nă. Mơ Dabit ơn khai lơh gơs cau at bồ mpồl ling sền gàr bơtau. 

26Ală cau pràn kơldang la: Asael oh mi mơ Jôap, Elhanan kòn klau Dôdô bơh 
Betlehem, 

27Sammôt cau Harôt, Heles cau Pelônit, 

28Ira kòn klau Ikkes bơh Tekôa, Abiejer bơh Anatôt, 

29Sipbekai cau Hushathit, Ilai cau Ahôhit, 

30Maharai cau Netôphathit, Helet kòn klau Baana cau Netôphathit, 

31Ithai kòn klau Ribai bơh Gibea tòm Benjamin, Benayah cau Pirathonit; 

32Hurai bơh ală thòng Gaas, Abiel cau Arbathit, 

33Asmabet cau Baharumit, Eliaba cau Saalbônit, 

34Ală kòn klau Hasem cau Gijônit, Jônathan kòn klau Sagi cau Hararit, 

35Ahiam kòn klau Sakar cau Hararit, Eliphal kòn klau Ur, 

36Hepher cau Mekerathit, Ahija cau Pelônit, 

37Hejrô cau Karmelit, Naarai kòn klau Esbai, 

38Jôel oh mi mơ Nathan, Miphar kòn klau Hagri, 

39Jelek cau Ammônit, Naharai cau Berôthit, cau àñ phan tòmlơh Jôap kòn klau 
Jeruya dê, 

40Ira cau Itrit, Garep cau Itrit, 

41Uria cau Hetit, Jabat kòn klau Alai, 

42Adina kòn klau Sija cau Ruben, la cau at bồ cau Ruben, mơ mpồl pe jơt nă bal 
mơ khai, 

43Hanan kòn klau Maaka, Jôsaphat cau Mitnit, 

44Uja cau Asterathit, Sama mơ Jeiel ală kòn klau Hôtham cau Arôerit, 

45Jediael kòn klau Simri, Oh mi khai la Jôha cau Tijit, 

46Eliel cau Mahabit, Jeribai mơ Jôsabia ală kòn klau Elnaam, 

47Eliel, Ôbet mơ Jaasiel cau Mejôbait. 

I Yal Yau 12 

Ală cau ling jat Dabit 
1Do la ală cau neh lòt tus hơ Dabit tòm Jiklak, tòm tŭ khai ò geh lik lòt khat gơboh, 
tài bơh Sol kòn klau Kis; bol khai la ală cau tòm mpồl ling jak neh dong Dabit tòm 
bơta tòmlơh. 

2Bol khai la ală cau pañ àtak, mơ rgơi pañ kam hala pañ lŭ mơ tê ma hala tê kiau; 
bol khai la jơi bơtiàn Benjamin gơp bơtiàn mơ Sol. 

3Cau at bồ la Ahiejer, mơ Jôas bal mơ bàr nă kòn klau Semaa cau Gibea dê; kung 
gơs Jesiel mơ Pelet ală kòn klau Asmabet sơl; Beraka, Jehu cau Anatôt, 

4Ismaia cau Gabaôn, dô nă cau ling tòm mpồl Pe Jơt nă, mơ la cau at bồ mpồl Pe 
Jơt nă; Jeremi, Jahajiel, Jôhanan, Jôjabat cau Gederah, 

5Elusai, Jerimôt, Bealia, Semaria mơ Sephatia cau Haruphit; 

6Elkana, Issia, Ajarel, Jôeser mơ Jasôbeam cau Kôra; 

7Jôela mơ Jebadia ală kòn klau Jerôham bơh Gedôr. 

8Bơh mpồl cau Gadit neh lòt tus hơ Dabit tòm theng kơ̆ cê tòm ƀlàng ngềt ngơt, 
mơ la ală cau git làm bơta tòmlơh, chài rgơi at khèl mơ tà. Muh mat bol khai dê 
la be muh mat klìu triă, mơ bol khai sơrbac sơrbang be ală be brê hơđang ală 
mơnơm. 

9Ejer la cau at bồ, Ôbadia la cau at bồ oh, Eliap cau dơ̆ pe, 

10Mismanna cau dơ̆ poan, Jeremi cau dơ̆ pram, 

11Attai cau dơ̆ prau, Eliel cau dơ̆ poh, 

12Jôhanan cau dơ̆ phàm, Eljabat cau dơ̆ sin, 

13Jeremi cau dơ̆ jơt mơ Makbannai cau dơ̆ jơt dùl. 

14Ală cau Gat la ală cau kwang at bồ mpồl ling, cau dềt rlau jơh at bồ dô rhiang, 
cau dờng rlau jơh at bồ dô rbô. 

15Bol khai la ală cau neh tiă hiòng Jordan tòm kơnhai dùl tòm tŭ dà guh bam jơh 
bàr gah, mơ bol khai ting bơtrơh jơh ală cau ơm tòm ală thòng, tus hơ đah 
mattơngai lik mơ tus hơ đah mattơngai mut. 

16Gơs dô êt cau Benjamin mơ cau Juda neh tus hơ Dabit tòm theng kơ̆ cê. 

17Dabit lik lòt wă rò bol khai, mơ đơs mơ bol khai lah: “Dilah bol mê tus mơ añ 
be cau bơyô nàng dong kòl añ, gen nùs añ rơp gơlik gơs dô bă bal mơ bol mê. 
Mơya dilah bol mê tus nàng tòmdră mơ añ be cau sò tơm añ jê, bulah tê añ jê ò 
lơh bơta tìs; gen dan ồng pàng bol he dê sền gŏ mơ cahrña bol mê.” 

18Gen Yàng Hwềng tus hơđang Amasai, cau at bồ mpồl pe jơt nă, mơ khai đơs 
lah: “Ơ Dabit, bol hi gơrê bal mơ ồng! Ơ kòn klau Jese, bol hi ơm đah mơ ồng! 
Dan ồng geh lơngap lơngai, lơngap lơngai, Dan ală cau dong kòl ồng kung geh 
lơngap lơngai! Bơh Yàng Tom Trồ ồng dê la Bơtau rơp dong kòl ồng.” Behơ̆, Dabit 
dòp rò bol khai mơ bơtào bol khai gơs cau at bồ ală mpồl cau lòt jat khai. 

19Gơs dô êt cau Manase neh sang lòi mpồl bol khai dê mơ lòt jat Dabit tòm tŭ 
khai lòt bal mơ cau Philistin nàng tòmlơh mơ Sol. Khai mơ cau jat khai ò dong 
kòl cau Philistin tài bơh ală cau at bồ Philistin neh tòmbơyai bal bơtrơh tơlik 
khai, mơ đơs lah: “Khai rơp rê wơl hơ cau tòm khai dê la Sol, mơ khà pal tơm la 
ală bồ bol he dê.” 

20Tòm tŭ Dabit lòt tus hơ Jiklak, ală cau Manase neh sang lòi mpồl bol khai dê 
mơ lòt jat Dabit la: Atna, Jôjabat, Jediael, Mikael, Jôjabat, Elihu mơ Jillethai, la ală 
cau at bồ ală mpồl dô rbô nă cau tòm Manase. 

21Bol khai dong kòl Dabit tòmdră mơ ală mpồl cau phà tòmpìt, bơh bol khai la 
jơh ală cau ling jak tòmlơh mơ la ală cau at bồ tòm mpồl ling. 

22Bơh ngai do tus hơ ngai ne, gơs oă cau tus dong kòl Dabit jơl tus di tŭ khai gơs 
dô mpồl ling dờng kung be dô mpồl ling Yàng Tom Trồ dê. 

Mpồl ling Dabit dê tòm Hebrôn 
23Do la ntum khà ală cau ling tòmlơh neh lòt tus hơ Dabit tòm Hebrôn nàng 
tơrwơl lơgar Sol dê rê Dabit in jat be Yàng Jehôwa neh đơs. 

24Ală cau Juda at khèl mơ tà bol khai dê la prau rbô phàm rhiang nă nàng tòmlơh. 

25Cau Simeôn pràn kơldang mơ jak tòmlơh la poh rbô dô rhiang nă. 

26Cau Lebi gơs poan rbô prau rhiang nă. 

27Jehôyada la cau at bồ hìu nhă Arôn, bal mơ khai la pe rbô poh rhiang nă. 

28Mơ Jadôk la dô nă cau ling pơnu jak tòmlơh bal mơ bàr jơt bàr nă cau at bồ ling 
tòm hìu nhă khai dê. 

29Cau Benjamin la cau gơp bơtiàn Sol dê gơs pe rbô nă, pơnah oă tòm bol khai 
ơm song mơ hìu Sol dê jơl tus di tŭ hơ̆. 

30Cau Epraim gơs bàr jơt rbô phàm rhiang nă cau pràn kơldang jak tòmlơh, cau 
màng ryŭ tòm hìu nhă jơi bơtiàn bol khai dê. 

31Nggùl jơi bơtiàn cau Manase dê la phàm rhiang rbô jat sơnđan mat is neh tus 
nàng bơtào Dabit gơs bơtau. 

32Cau Issaka la cau git wă tŭ tơngai mơ git ñchi bơta Israel pal lơh, gơs bàr rhiang 
nă cau at bồ bal mơ ală cau gơp bơtiàn bol khai ơm hơđơm gơnoar at bồ bol khai 
dê. 

33Cau Jebulun la ală cau ling git làm neh rcang sir nàng tòmlơh, rgơi ngui tơl jơh 
ală bơta phan tòmlơh nàng dong kòl Dabit, gơs dô nùs ơm song mơ Dabit, gơs 
pram jơt rbô nă. 

34Cau Neptali gơs dô rbô nă cau at bồ, bal mơ pe jơt poh rbô nă cau at khèl mơ 
tà. 

35Cau Dan neh rcang sir nàng tòmlơh gơs bàr jơt phàm rbô prau rhiang nă. 

36Cau Aser, la ală cau ling git làm mơ neh rcang sir nàng tòmlơh gơs poan jơt rbô 
nă. 

37Mơ bơh đah mattơngai lik hiòng Jordan, cau Ruben, cau Gat mơ nggùl jơi 
bơtiàn cau Manase, àñ tơl jơh ală phan tòmlơh krơi is, gơs dô rhiang bàr jơt rbô 
nă. 

38Jơh ală cau do la cau ling jak tòmlơh neh duh broă jat tap sèng tòm mpồl ling. 
Bol khai tus hơ Hebrôn bal mơ nùs lơh nền wil tơl bơtào Dabit gơs bơtau at bồ 
hơđang jơh Israel. Jơh ală cau Israel ndai kung dô nùs bal tòm bơta bơtào Dabit 
gơs bơtau. 

39Bol khai ơm pe ngai tềng hơ̆ bal mơ Dabit, sa ñô phan hìu nhă bol khai dê neh 
rcang bol khai in. 

40Ală cau gơp ƀòn bol khai dê ơm ngài kung be cau Issaka, Jebulun mơ Neptali 
kung tus mơ cèng bal phan sa pơdiang hơđang ngkòi ală alàng, làkđa, alàng ơseh 
mơ kơnrồ. Gơs lìu làc ală phan neh rcang kung be kơmbuh kòi mi, ƀañ plai ƀal, 
ƀañ plai ño, tơrnòm, mơñà, kơnrồ mơ belàt, bơh gơs bơta hòn chò tòm Israel. 

I Yal Yau 13 

Cèng brê Đài Bơta Ho Bal bơh Kiriat Jearim rê hơ Jerusalem 
(II Samuel 6:1-11) 

1Dabit bơyai mơ ală cau kwang ling at bồ rbô nă mơ rhiang nă cau, bal mơ jơh 
ală cau lam bồ. 

2Dabit đơs mơ jơh dô mpồl Israel pơjum bal lah: “Dilah bơta do lơh niam nùs bol 
mê, mơ dilah bơta do la nùs kòñ Jehôwa Yàng Tom Trồ bol he dê, bol he sồr jà tĕ 
jơh ală oh mi bol he dê la cau gam wơl tòm lơgar Israel, mơ kung jà tĕ ală cau 
gơnoar ơn phan duh khoai mơ cau Lebi la cau ơm bal mơ bol khai tòm ală ƀòn 
dờng tiah gơs ƀlàng ñhơt, nàng bol khai tus dô bă bal mơ bol he. 

3Gen bol he cèng brê wơl tĕ Đài Bơta Ho bal Yàng Tom Trồ bol he dê, bơh bol he 
ò hòi lùp wèt hơ gơtòm rài Sol dê.” 

4Jơh dô mpồl jơnum dô nùs bal lơh bơta hơ̆, tài bơh bơta hơ̆ niam nùs jơh làng 
bol dê. 

5 Behơ̆, Dabit pơjum jơh cau Israel, bơh Hiòng Sihor tòm Ejiptơ tus di Lebô 
Hamat nàng cèng brê wơl Đài Bơta Ho Bal Yàng Tom Trồ dê bơh Kiriat Jearim. 

6 Dabit bal mơ jơh Israel lòt bal tus hơ Baala tòm Juda (Kiriat Jearim) bơh hơ̆, 
cèng brê Đài Bơta Ho Bal Yàng Tom Trồ, Yàng Jehôwa dê la Bơtau ơm nggui digùl 
ceruƀim, la Đài geh tơmoh jat sơnđan Kơnràñ. 

7Bol khai pơdiang Đài Bơta Ho Bal Yàng Tom Trồ dê hơđang dô nơm rơndeh 
kơnrồ pa bơh di hìu Abinadap, gơs Uja mơ Ahiô at rơndeh kơnrồ. 

8Dabit bal mơ jơh ală cau Israel jơh nùs jơh pràn tòmya di đap Yàng Tom Trồ, 
ngui ală bơta đơs chò bal mơ ală kơñi pĕ, kơñi rơs, ală sơnggơr dềt, tur cing mơ 
uh kơlwòk. 

9Tòm tŭ bol khai tus di làn jă kòi Kidôn dê, gen Uja pò tê đơng Đài Bơta Ho Bal, 
tài bơh ală kơnrồ gơcồt jơng lơh ơwañ gơ. 

10Bơta gơjrañ dờng Yàng Jehôwa dê gơhào mơ Uja, mơ Kơnràñ tơnchơt Uja tài 
bơh khai ơn tê hơđang Đài Bơta Ho Bal. Behơ̆ khai chơt tềng hơ̆ di đap Yàng Tom 
Trồ. 

11Dabit gơjrañ tài bơh Yàng Jehôwa đùh bơta gơjrañ dờng Yàng Jehôwa dê 
tòmdră mơ Uja, mơ tiah hơ̆ geh sơnđan la Peres Uja tus di ngai do. 

12Tòm ngai hơ̆, Dabit rngòt di Yàng Tom Trồ mơ đơs lah: “Mbe añ rgơi cèng Đài 
Bơta Ho Bal Yàng Tom Trồ dê tus nàng añ in sền gàr taih?” 

13Behơ̆ Dabit ò cèng Đài Bơta Ho Bal tus tòm Ƀòn Dờng Dabit. Mơya khai cèng 
gơ tus hơ hìu Ôbet Edôm, cau Gat dê. 

14 Đài Bơta Ho Bal Yàng Tom Trồ dê ơm wơl tòm hìu nhă Ôbet Edôm, tòm hìu 
khai dê tòm pe kơnhai, mơ Yàng Jehôwa ai lơngai hơđang ală cau tòm hìu khai 
dê mơ hơđang jơh ală phan khai gơs. 

I Yal Yau 14 

Hìu gơlang mơ hìu nhă Dabit dê 
(II Samuel 5:11-16) 

1Hiram bơtau Tirơ sồr cau lòt tus hơ Dabit bal mơ ală chi nho rề, ală cau chài bơt 
lŭ mơ cau chài lơh chi nàng bơt dô nơm gơlang Dabit in. 

2Gen Dabit neh git la Yàng Jehôwa neh bơtào kơ̆ khai in gơs bơtau hơđang Israel, 
mơ lơgar khai dê neh geh yò tơngguh bơh sơnđan làng bol Israel Kơnràñ dê. 

3Tòm Jerusalem, Dabit bau mơ oă ùr tai mơ tơnggơs oă kòn klau mơ kòn ùr. 

4Do la sơnđan ală kòn neh deh khai in tềng hơ̆: Sammua, Sôbap, Nathan, 
Salômôn, 

5Iphar, Elisua, Elpelet, 

6Nôga, Nephek, Japhia, 

7Elisama, Beeliada, mơ Eliphelet. 

Dabit tòmlơh pha mơ cau Philistin 
8Tòm tŭ cau Philistin neh kơno la Dabit neh geh bong mơñà gơs bơtau at bồ jơh 
Israel, jơh ală cau Philistin guh nàng jòi Dabit, mơya Dabit neh kơno bơh bơta 
hơ̆ gen lik lòt nàng tòmdră mơ bol khai. 

9Tŭ hơ̆ cau Philistin neh phà tòmpìt thòng Rephaim. 

10Behơ̆ Dabit hòi lùp Yàng Tom Trồ lah: “Añ pal lòt mơ brồ lơh cau Philistin sơl? 
Kơnràñ rơp jào phi bol khai tòm tê añ sơl?” Yàng Jehôwa ho wơl khai in lah: “Lòt 
tĕ, Añ rơp jào phi bol khai tòm tê mê.” 

11Behơ̆ Dabit mơ ală cau khai dê lòt guh tus hơ Baal Perajim, mơ tềng hơ̆ khai 
tòmlơh pha rlau mơ bol khai. Khai đơs lah: “Yàng Tom Trồ neh tuh bơta tòmdră 
mơ cau sò tơm añ jê bơh tê añ, be lơh tơrlah dà bơtơt.” Behơ̆ tiah hơ̆ geh sơnđan 
la Baal Perajim. 

12Cau Philistin neh sang lòi ală yàng bol khai dê tềng hơ̆, mơ Dabit ai jơnau 
gơnoar sồr chu bol gơtòm ồs. 

13Dô dơ̆ tai, cau Philistin phà tòmpìt thòng hơ̆. 

14Behơ̆, Dabit hòi lùp tai Yàng Tom Trồ, mơ Yàng Tom Trồ ho wơl khai in lah: 
“Bañ lòt song di đap bol khai, mơya lòt tĕ gùt dar bol khai mơ brồ lơh bol khai di 
đap ală tòm chi jơu. 

15Tòm tŭ mê kơno ntas jơng lòt hơđang cồng ală tòm chi jơu gen lik lòt tĕ tòmlơh, 
tài bơh hơ̆ la tềl sơnio Yàng Tom Trồ neh lik lòt di đap bol mê nàng tơnroh mpồl 
ling Philistin.” 

16Behơ̆ Dabit lơh jat be Yàng Tom Trồ neh sồr khai, mơ bol khai tòmlơh pha rlau 
mơ mpồl ling Philistin bơh Gabaôn jơl tus hơ Gejer. 

17Behơ̆ Dabit geh tiơng pơnro làm jơh kòp lơgar, mơ Yàng Jehôwa lơh jơh ală 
làng bol rngòt di khai. 

I Yal Yau 15 

Cèng Đài Bơta Ho Bal tus hơ Jerusalem 
1Dabit neh bơt bơtào ală hìu să tòm khai in tòm Ƀòn Dờng Dabit, mơ khai rcang 
dô bă tiah nàng ơn Đài Bơta Ho Bal Yàng Tom Trồ dê mơ bơtào dô nơm sàl gơ 
in. 

2 Gen Dabit ò ai gơnoar sồr cau lơi rlau mơ cau Lebi nàng tùng Đài Yàng Tom Trồ 
dê, tài bơh Yàng Jehôwa neh sac rwah bol khai nàng tùng Đài Yàng Jehôwa dê 
mơ duh broă di đap Kơnràñ gam sùm sùm. 

3Dabit hòi pơjum jơh Israel tòm Jerusalem nàng cèng Đài Yàng Jehôwa dê, tus di 
tiah mơ khai neh rcang sir gơ in. 

4Gen Dabit hòi pơjum bal ală kòn sau Arôn mơ ală cau Lebi: 

5Bơh di ală kòn sau Kôhat: Uriel la cau at bồ mơ dô rhiang bàr jơt nă cau gơp 
bơtiàn khai dê: 

6bơh di ală kòn klau Merari: Asaia la cau at bồ mơ dô rhiang bàr jơt nă cau gơp 
bơtiàn khai dê; 

7bơh di ală kòn klau Gersôn: Jôel cau at bồ mơ dô rhiang pe jơt nă cau gơp bơtiàn 
khai dê; 

8bơh di ală kòn klau Elijaphan: Semaya cau at bồ mơ bàr rhiang nă cau gơp 
bơtiàn khai dê; 

9bơh di ală kòn sau Hebrôn: Eliel cau at bồ mơ phàm jơt nă cau gơp bơtiàn; 

10bơh di ală kòn klau Ujiel: Amminadap cau at bồ mơ dô rhiang jơt bàr nă cau 
gơp bơtiàn khai dê. 

11Gen Dabit hòi pơjum ală cau gơnoar ơn phan duh khoai Jadôk mơ Abiatha; mơ 
ală cau Lebi la Uriel, Asaja, Jôel, Semaya, Eliel mơ Amminadap. 

12Dabit đơs mơ bol khai lah: “Bol mê la cau at bồ ală hìu nhă cau Lebi dê, lơh 
sàng goh tĕ să tòm bol mê mơ ală cau oh mi Lebi bol mê dê, nàng bol mê cèng 
Đài Jehôwa Yàng Tom Trồ Israel dê, tus di tiah mơ añ neh rcang sir gơ in. 

13Tài bơh bol mê ò cèng gơ tus tòm dơ̆ sơnròp, gen tàng Jehôwa Yàng Tom Trồ 
bol he dê neh gơhào gơjrañ di bol he, tài bơh bol he ò sền gàr gơ dô bă di pal.” 

14Behơ̆ ală cau gơnoar ơn phan duh khoai mơ ală cau Lebi lơh sàng goh să tòm 
bol khai, nàng tùng Đài Jehôwa Yàng Tom Trồ Israel dê. 

15 Mơ ală cau Lebi ai mơng tùng Đài Yàng Tom Trồ dê hơđang pơnì bol khai, jat 
be jơnau Yàng Jehôwa neh sồr Môise. 

16Dabit kung sồr ală cau at bồ cau Lebi sac rwah ală oh mi bol khai dê gơs cau 
đơs chò nàng đơs chò ală bơta đơs chò chò hòp, bal mơ ntas ală kơñi pĕ, kơñi 
rơs mơ cing dềt. 

17Behơ̆ ală cau Lebi sac rwah Haman kòn klau Jôel; bơh di ală oh mi khai dê, Asap 
kòn klau Berekia; mơ bơh di ală oh mi bol khai dê la cau Merari, Ethan kòn klau 
Kusaja; 

18bal mơ bol khai gơs ală oh mi bol khai dê jat tap sèng: Sacari, Jaasiel, 
Semiramôt, Jehiel, Unni, Eliap, Benayah, Maaseya, Mattithia, Eliphelehu, 
Mitneya, Ôbet Edôm mơ Jeiel la ală cau kơp gàr mpồng. 

19Ală cau đơs chò, chài ngui ală bơta kơñi la Heman, Asap mơ Ethan tur ală cing 
dềt mơ kòng; 

20Sacari, Ajiel, Semiramôt, Jehiel, Unni, Eliap, Maaseya mơ Benayah gen pĕ kơñi 
jat gùng Alamôt, 

21mơ Marrithia, Eliphelehu, Mitneja, Ôbet Edôm, Jeiel mơ Ajajia gen ngui ală kơñi 
rơs jat tềl kơñi Seminit, 

22Kenaya cau at bồ ală cau Lebi at bồ bơta đơs chò, hơ̆ la broă tòm khai dê tài 
bơh khai gơs bơta chài rgơi lơh broă hơ̆. 

23Berekia mơ Elkana la ală cau kơp gàr mpồng Đài Bơta Ho Bal in. 

24Sebania, Jôsaphat, Nethanel, Amasai, Sacari, Benayah mơ Eliejer la ală cau 
gơnoar ơn phan duh khoai gen uh ală kơlwòk di đap Đài Bơta Ho Bal Yàng Tom 
Trồ dê. Ôbet Edôm mơ Jehia kung la ală cau kơp gàr mpồng Đài Bơta Ho Bal in. 

25Behơ̆ Dabit mơ ală cau kwang kra Israel dê mơ ală cau at bồ ală mpồl dô rbô 
nă lòt cèng Đài Ho Bal Yàng Jehôwa bơh di hìu Ôbet Edôm dô bă chò hòp. 

26Tài bơh Yàng Tom Trồ neh dong kòl ală cau Lebi tùng Đài Ho Bal Yàng Jehôwa 
dê, poh nơm kơnrồ dam mơ poh nơm be dam neh geh lơh gơs phan ơn. 

27Dabit neh soh dô nơm ào jrùh mơ bài che dơmài lơbơn, jơh ală cau Lebi tùng 
Đài Ho Bal kung soh behơ̆ bal mơ ală cau đơs chò mơ Kenania la cau lam bồ ală 
mpồl đơs chò sơl. Dabit kung soh dô nơm ephot mơ bài che dơmài. 

28Behơ̆, jơh Israel neh cèng Đài Ho Bal Yàng Jehôwa dê, bal mơ ală jơnau driau 
dờng hòn chò bal mơ ntas cau uh ngke be dam mơ ală kơlwòk, tur cing dềt pĕ 
mơ rơs ală kơñi. 

29Tòm tŭ Đài Ho Bal Yàng Jehôwa dê tus tòm ƀòn dờng Dabit, Mikal kòn ùr Sol 
dê sền bơh mpồng dềt. Mơ tòm tŭ khai neh gŏ bơtau Dabit tòmya hòn chò gen 
khai sền òsơp di Dabit tòm nùs khai dê. 

I Yal Yau 16 

Đài Ho Bal geh ơn tòm sàl ing 
1Bol khai cèng Đài Ho Bal Yàng Tom Trồ dê mơ ơn gơtòm sàl mơ Dabit neh bơtào 
gơ in, mơ bol khai ơn ală phan ơn chu pơrguc mơ phan ơn bơta ring lơngai. 

2Tơnơ̆ mơ tŭ Dabit neh sir ơn ală phan ơn chu pơrguc mơ ală phan ơn bơta ring 
lơngai, khai ai sơnđan Yàng Jehôwa mơ ai lơngai làng bol in. 

3Gen khai ai kòp nă cau klau mơ cau ùr Israel in dô nơm piang lă, mơ dô pet poac, 
mơ dô nơm ƀañ plai ño. 

Dabit pồ bơtào cau Lebi duh broă di đap Đài Ho Bal 
4Bơtau pồ bơtào cau ƀà tòm ală cau Lebi nàng duh broă di đap Đài Bơta Ho Bal 
Yàng Jehôwa dê, nàng hòi dan, ưnngài mơ jòng ro Yàng Jehôwa la Yàng Tom Trồ 
Israel dê. 

5Asap la cau lam bồ, Sacari cau lam bồ oh, gen tus di Jeiel, Semiramôt, Jehiel, 
Mattithia, Eliap, Benayah, Ôbet Edôm mơ Jeiel. Bol khai pĕ mơ rơs ală kơñi mơ 
che, Asap tur ală cing dềt, 

6Benayah mơ Jahasiel la ală cau gơnoar ơn phan duh khoai òs uh kơlwòk di đap 
Đài Ho Bal Yàng Tom Trồ dê. 

Bơta đơs crih ưnngài Yàng Dabit dê 
7Tòm ngai hơ̆ Dabit jào Asap bal mơ ală cau lơh broă in bal mơ khai bơta đơs 
crih ưnngài Yàng Jehôwa be do: 

8 Ưnngài tĕ Yàng Jehôwa, hòi dan tĕ di sơnđan Kơnràñ; Yal tĕ jơh ală làng bol in 
git broă Kơnràñ neh lơh. 

9Đơs chò tĕ Kơnràñ in, đơs chò jòng ro Kơnràñ; Yal tĕ jơh tơl nă cau in bơh jơh 
ală broă crih crài krơi is Kơnràñ dê. 

10Gơklŏ sơnđan sàng goh Kơnràñ dê; Lòi tĕ nùs ală cau jòi jat Yàng Jehôwa geh 
hòn chò. 

11Tơnggòr sền tĕ di Yàng Jehôwa mơ bơta pràn kơldang Kơnràñ dê; Sùm sùm jòi 
jat tĕ muh mat Kơnràñ dê. 

12Kah tĕ ală bơta krơi mơ Kơnràñ neh lơh, ală bơta crih crài, mơ ală bơta cahrña 
mơ Kơnràñ neh yal tơlik, 

13Ơ ală kòn sau Israel cau duh broă Kơnràñ dê, Ơ ală kòn klau Jakôp la ală cau 
Kơnràñ neh sac rwah. 

14Kơnràñ la Jehôwa Yàng Tom Trồ bol he dê bơta cahrña Kơnràñ dê ơm làm jơh 
plai ù. 

15Kơnràñ kah wơl bơta ho bal Kơnràñ dê gam sùm sùm, jơnau gơnoar sồr 
Kơnràñ dê tus di dô rbô rài, 

16 Bơta ho bal mơ Kơnràñ neh lơh mơ Abraham, jơnau Kơnràñ srat să ho bal mơ 
Isak. 

17 Kơnràñ lơh nền jơnau hơ̆ mơ Jakôp kung be dô jơnau gơnoar sồr, mơ Israel 
kung be dô bơta ho bal gam sùm sùm. 

18Đơs lah: “Añ rơp ai lơgar Kanaan mê in lơh gơs dô pơnah phan jơtài mơ mê 
rơp pơrdòn.” 

19Tòm tŭ ntum khà bol khai dê mìng la dô êt lơm, ngan la êt lơm, mơ la cau crih 
mat tòm lơgar hơ̆, 

20Bol khai lòt nrah nring bơh lơgar do tus hơ lơgar ne, bơh làng bol do tus hơ 
làng bol ndai. 

21 Kơnràñ ò ai cau lơi rồn bơklơn bol khai; tài bơh bol khai Kơnràñ lah pơrhơng 
ală cau bơtau; 

22“Bañ ƀư di ală cau geh bong mơñà Añ jê, bañ lơh iơh di ală cau gơnoar hwơr 
Añ jê.” 

23 Ơ jơh plai ù, đơs chò tĕ Yàng Jehôwa in; kòp ngai bơto yal tĕ bơta dong klàs 
Kơnràñ dê. 

24Yal tơlik tĕ bơta gơklŏ Kơnràñ dê digùl ală lơgar, ală broă crih crài Kơnràñ dê 
digùl jơh ală làng bol. 

25Bơh Yàng Jehôwa la dờng mơ di pal geh jòng ro rlau jơh; Kơnràñ pal geh duh 
rngòt rlau mơ jơh ală yàng. 

26Bơh jơh ală yàng ală làng bol dê la ală rùp ràk, mơya Yàng Jehôwa neh lơh gơs 
ală tap trồ. 

27Bơta gơklŏ mơ bơta ryŭ ryơm ơm di đap Kơnràñ; bơta pràn kơldang mơ bơta 
hòn chò ơm tòm tiah ơm sùm Kơnràñ dê. 

28Ơ ală hìu nhă ală làng bol dê, ơn tĕ Yàng Jehôwa, Ơn tĕ Yàng Jehôwa in bơta 
gơklŏ mơ bơta pràn kơldang, 

29Ơn tĕ Yàng Jehôwa in bơta gơklŏ gơrê bal mơ sơnđan Kơnràñ. Cèng tĕ dô nơm 
phan ơn mơ lòt tus di đap Kơnràñ; Duh khoai tĕ Yàng Jehôwa tòm bơta gơklŏ 
bơta sàng goh Kơnràñ dê. 

30Ơ jơh plai ù, rơm să tĕ di đap Kơnràñ! Lơgar dunnia neh geh bơtào kơ̆, gơ ò 
rgơi geh tòmgơl. 

31Lòi tĕ ală tap trồ hòn chò, lòi tĕ plai ù chò hòp; lòi tĕ bol gơ đơs digùl ală làng 
bol lah: “Yàng Jehôwa at bồ!” 

32Lòi tĕ dàlềng mơ jơh ală phan tòm gơ nggồr wơl; lòi tĕ ală ƀlàng sre mơ jơh ală 
phan tòm gơhòn chò! 

33Gen ală chi tòm dơr rơp đơs chò, hòn chò di đap Yàng Jehôwa, bơh Kơnràñ tus 
nàng cahrña plai ù. 

34 Ưnngài tĕ Yàng Jehôwa bơh Kơnràñ la niam; Bơta kòñ gơboh Kơnràñ dê gam 
sùm sùm ò lồi. 

35 Đơs tĕ: “Ơ Yàng Tom Trồ la Bơtau Dong klàs bol hi dê Dan dong klàs bol hi; 
Pơjum tơrgòm bol hi mơ dong tă bol hi bơh di ală làng bol, tồ bol hi rgơi ưnngài 
sơnđan sàng goh Kơnràñ dê, tồ bol hi rgơi jòng să tòm bơta jòng ro Kơnràñ dê.” 

36Pal jòng ro Yàng Jehôwa la Yàng Tom Trồ Israel dê, bơh sùm sùm tus di sùm 
sùm. Gen jơh làng bol đơs “Amen” mơ “Jòng ro Yàng Jehôwa.” 

Pơnjat sùm bơta duh khoai Yàng 
37Dabit lòi Asap mơ ală cau lơh broă bal mơ khai di đap Đài Bơta Ho Bal Yàng 
Jehôwa dê nàng duh broă jat be òs tềng hơ̆ tòm ală bơta pal lơh kòp ngai. 

38Khai kung lòi Ôbet Edôm mơ prau jơt phàm nă cau lơh broă bal mơ khai nàng 
duh broă mơ bol khai. Ôbet Edôm kòn klau Jeduthun bal mơ Hôsa la ală cau kơp 
gàr mpồng. 

39Dabit lòi Jadôk cau gơnoar ơn phan duh khoai mơ ală cau gơnoar ơn phan duh 
khoai oh mi khai di đap hìu duh khoai Yàng Jehôwa di tiah jơnhoa tòm Gabaôn, 

40nàng ơn ală phan ơn chu pơrguc Yàng Jehôwa in hơđang cơnòng duh khoai ală 
phan chu pơrguc be òs drim mơ mho, jat be ală bơta neh cih tòm bơta boh lam 
Yàng Jehôwa dê neh ai gơnoar sồr làng bol Israel in. 

41Bal mơ bol khai gen gơs Heman mơ Jeduthun mơ ală cau ndai tòm mpồl neh 
geh sac rwah mơ lơh nền jat sơnđan nàng ưnngài Yàng Jehôwa: “Bơh bơta kòñ 
gơboh kơ̆ dơn Kơnràñ dê gam sùm sùm.” 

42Heman mơ Jeduthun gơs broă tòm tòm bơta uh ală kơlwòk mơ tur cing dềt, 
mơ tòm bơta pĕ mơ rơs ală kơñi ndai jat ală bơta đơs chò sàng goh. Ală kòn klau 
Jeduthun dê geh sồr kơp gàr mpồng dờng. 

43 Gen jơh làng bol lik rê hơ hìu tòm bol khai dê, mơ Dabit rê hìu nàng ai lơngai 
hìu nhă khai in. 

I Yal Yau 17 

Jơnau Yàng Tom Trồ ho mơ Dabit 
(II Samuel 7:1-17) 

1Tơnơ̆ mơ tŭ Dabit neh ơm lơngap lơngai tòm gơlang khai dê rau, khai đơs mơ 
cau gơnoar hwơr Nathan lah: “Do, añ ơm tòm dô nơm gơlang bơt mơ chi pơnàng 
tòm tŭ Đài Bơta Ho Bal Yàng Jehôwa dê ơm hơđơm dô nơm sàl.” 

2Nathan ho wơl mơ Dabit lah: “Lơh tĕ bơta lơi Bơtau neh gơs tòm nùs tồr, bơh 
Yàng Tom Trồ ơm bal mơ bơtau.” 

3Tòm mang hơ̆, Yàng Tom Trồ đơs mơ Nathan lah: 

4“Lòt tĕ yal mơ cau duh broă Añ la Dabit lah: Yàng Jehôwa đơs be do: ‘Mê ò di la 
cau rơp bơt bơtào Añ in dô nơm hìu ơm.’ 



763 

 

 
Sră Goh 

© 2018, United Bible Societies. 
  

 

 

5Añ neh ò ơm tòm dô nơm hìu bơh ngai Añ neh cèng Israel lik klàs bơh Ejiptơ jơl 
tus di ngai do. Añ neh ơm bơh di sàl do tus hơ sàl ne, tòm hìu duh khoai ing bơh 
tiah do tus hơ tiah ne 

6Tiah lơi Añ lik lòt bal mơ jơh ală cau Israel, gơs tŭ lơi Añ neh đơs mơ dô nă cau 
lơi tòm ală cau at bồ bol khai dê la cau Añ neh sồr ê gàr làng bol Añ jê lah: ‘Ñchi 
bơh tài mê ò bơt Añ in dô nơm hìu mơ chi pơnàng, sơl ơ?’ 

7Gen tŭ do, yal tĕ cau duh broă Añ in la Dabit lah: Yàng Jehôwa Gơnap Gơnoar 
Rlau Jơh đơs lah: ‘Añ neh tă mê bơh di ƀlàng ñhơt, bơh di mpồl belàt nàng gơlik 
gơs cau at bồ hơđang làng bol Añ jê la Israel. 

8Añ neh ơm bal mơ mê tiah lơi mê lòt, mơ Añ neh tơnroh jơh ală cau sò tơm mê 
dê bơh di đap mê. Tŭ do Añ rơp lơh sơnđan mê dê gơlik gơs kung be sơnđan ală 
cau dờng màng rlau jơh tòm plai ù. 

9Mơ Añ rơp rcang sir dô bă tiah ơm làng bol Israel Añ in. Mơ Añ rơp tam bol khai 
nàng bol khai rgơi ơm tòm dô nơm tiah tòm bol khai dê mơ ò gơs tŭ lơi kong 
dơrcul tai. Ală làng bol iơh bơsak rơp ò rồn bơklơn bol khai tai kung be bol khai 
neh lơh bơh tŭ sơnròp bồ dà 

10bơh di tŭ Añ neh pồ bơtào ală cau at bồ hơđang làng bol Israel Añ jê, mơ Añ 
rơp lơh alah jơh ală cau sò tơm bol mê dê. Rlau mơ hơ̆ Añ yal bol mê in lah Yàng 
Jehôwa rơp bơt bơtào dô nơm hìu mê in: 

11Tòm tŭ ală ngai mê dê neh jơh rau mơ mê rơp rê bal mơ ală ồng pàng mê dê, 
Añ rơp bơtào tơngguh kòn mê nàng pơrdòn sơbàn mê, dô nă tòm ală kòn klau 
tòm mê dê, mơ Añ rơp bơt bơtào kơ̆ lơgar khai dê. 

12Khai la cau rơp bơt bơtào dô nơm hìu Añ in, mơ Añ rơp bơt kơ̆ sơbàn khai dê 
gam sùm sùm. 

13 Añ rơp lơh gơs bèp khai dê, mơ khai rơp gơs kòn klau Añ jê. Añ rơp ò tŭ lơi tă 
tơlik bơta kòñ gơboh kơ̆ dơn Añ jê bơh di khai, kung be Añ neh tă tơlik bơh di 
cau neh at bồ lài mơ mê. 

14Añ rơp bơtào khai hơđang hìu Añ jê mơ hơđang lơgar Añ jê gam sùm sùm; 
sơbàn khai dê rơp geh bơt bơtào kơ̆ gam sùm ò lồi.’” 

15Nathan yal wơl mơ Dabit jơh ală jơnau tòm ală bơta gơtơnggŏ hơ̆. 

Jơnau hòi dan Dabit dê 
(II Samuel 7:18-29) 

16Gen Dabit mut mơ nggui di đap Yàng Jehôwa mơ đơs lah: “Ơ Yàng Jehôwa, añ 
la ñcau mơ hìu nhă añ la ñchi mơ Kơnràñ neh lam añ tus di ngai do? 

17Ơ Yàng Tom Trồ, bơta do Kơnràñ gam sền la dềt rhền gen Kơnràñ kung neh 
đơs bơh ală ngai rơp tus hìu dĭ gơna Kơnràñ dê. Ơ Jehôwa Yàng Tom Trồ, Kơnràñ 
neh gơwèt mơ añ kung be dô nă cau tòm ală cau màng ryŭ. 

18Ñchi jơnau Dabit rgơi đơs tai mơ Kơnràñ bơh bơta Kơnràñ neh yò tơngguh 
cau duh broă Kơnràñ dê. Yàng git cau duh broă Kơnràñ dê. 

19Ơ Yàng Jehôwa, tài bơh cau duh broă Kơnràñ dê mơ jat nùs kòñ Kơnràñ dê, 
Kơnràñ neh lơh broă dờng do mơ yal tơlik jơh ală bơta dờng màng Kơnràñ dê. 

20Ơ Yàng Jehôwa, ò gơs yàng lơi ndai kung be Kơnràñ, mơ ò gơs Yàng Tom Trồ 
ndai rlau mơ Kơnràñ, tòm toh kung be bol hi neh kơno mơ tồr tòm bol hi dê. 

21Mơ ò gơs làng bol lơi ndai be làng bol Israel Kơnràñ dê, la dô nơm làng bol 
hơđang ù gơs Yàng Tom Trồ lik lòt nàng dong tơwài gơlik gơs làng bol Kơnràñ 
dê, mơ lơh să tòm Kơnràñ in dô sơnđan dờng mơ pal rngòt tòm bơta ting bơtrơh 
ală làng bol bơh di đap làng bol Kơnràñ dê la làng bol mơ Kơnràñ neh dong tơwài 
bơh Ejiptơ? 

22Kơnràñ neh lơh làng bol Israel Kơnràñ in gơlik gơs làng bol gơrê is mơ Kơnràñ 
gam sùm sùm, mơ Kơnràñ, Ơ Yàng Jehôwa, Kơnràñ neh gơlik gơs Yàng Tom Trồ 
bol khai dê. 

23Mơ tŭ do, Ơ Yàng Jehôwa, dan jơnau Kơnràñ neh ho bơh cau duh broă Kơnràñ 
dê mơ bơh hìu khai dê geh bơtào kơ̆ gam sùm sùm. Dan lơh jat be jơnau Kơnràñ 
neh ho, 

24tồ gơ geh bơtào kơ̆ mơ nàng sơnđan Kơnràñ dê rơp gơlik gơs dờng gam sùm 
sùm. Gen cau rgơi đơs lah: ‘Yàng Tom Trồ Gơnap Gơnoar Rlau Jơh la Yàng Tom 
Trồ hơđang Israel la Yàng Tom Trồ Israel dê!’ Mơ hìu cau duh broă Kơnràñ dê la 
Dabit rơp geh bơtào kơ̆ di đap Kơnràñ. 

25Ơ Yàng Tom Trồ añ jê, Kơnràñ neh yal tơlik cau duh broă Kơnràñ in la Kơnràñ 
rơp bơt bơtào dô nơm hìu khai in. Behơ̆ sồng cau duh broă Kơnràñ dê rgơi geh 
gơnoar nàng hòi dan mơ Kơnràñ. 

26Ơ Yàng Jehôwa, Kơnràñ la Yàng Tom Trồ! Kơnràñ neh ho ală bơta niam do cau 
duh broă Kơnràñ in. 

27Tŭ do, Kơnràñ neh niam nùs ai lơngai hìu cau duh broă Kơnràñ dê, la hìu hơ̆ 
rơp pơnjat gam sùm sùm di đap mat Kơnràñ; Ơ Yàng Jehôwa, bơh Kơnràñ neh 
ai lơngai hìu hơ̆ in, mơ gơ rơp geh lơngai gam sùm sùm.” 

I Yal Yau 18 

Ală bơta pha lin rlau Dabit dê 
(II Samuel 8:1-14) 

1Tơnơ̆ mơ hơ̆, Dabit tòmlơh pha rlau cau Philistin mơ at bồ bol khai, khai tòmpìt 
ai Gat mơ ală ƀòn dềt gùt dar gơ bơh di gơnoar at bồ cau Philistin dê. 

2Dabit kung tòmlơh pha rlau cau Môap, mơ bol khai kong duh broă khai mơ dap 
dia khai in. 

3Rlau mơ hơ̆, Dabit tòmlơh mơ Hadadejer bơtau Jôba dê tus di Hamat, tòm tŭ 
khai bơtào kơ̆ gơnoar at bồ khai dê rò gah hiòng Ơphrat. 

4Dabit kup dô rbô nơm ală rơndeh lòs tòmlơh khai dê, poh rbô cau ling at rơndeh 
lòs tòmlơh mơ bàr jơt rbô cau ling lòt jơng. Khai koh kơjòn jơh ală ơseh, lòi mìng 
dô rhiang nơm ơseh hwài rơndeh lòs tòmlơh lơm. 

5Tòm tŭ ală cau Aram ơm tòm Damas lòt tus nàng dong Hadadejer bơtau Jôba, 
Dabit tơnchơt bàr jơt bàr rbô nă tòm bol khai. 

6Khai ơn ală cau ling kơp gàr tòm Aram gơrê bal mơ Damas, mơ cau Aram gơlik 
gơs cau kong duh broă mơ dap dia khai in. Yàng Jehôwa ai Dabit in bơta pha lin 
rlau tòm làm bă tiah khai lòt tus. 

7Dabit tă ală khèl màh ală cau kwang ling Hadadejer dê mơ cèng gơ hơ 
Jerusalem. 

8 Bơh Tiphat mơ bơh Kun ƀòn dờng Hadadejer, Dabit neh ai oă ngan kòng, mơ 
tơnơ̆ hơ̆ Salômôn neh ngui nàng lơh gơs thau dà, ală jrong hìu mơ ală phan ngui 
ndai mơ kòng. 

9Tòm tŭ Tôu, bơtau Hamat dê, kơno la Dabit neh tòmlơh pha mơ jơh dô mpồl 
ling Hadadejer bơtau Jôbap dê, 

10gen khai sồr kòn klau khai dê la Hadôram lòt tus hơ Dabit nàng còp să khai mơ 
jòng ro khai bơh bơta tòmlơh pha mơ Hadadejer la bơtau neh tòmlơh mơ Tôu. 
Hadôram cèng tơl jơh ală phan ngui mơ màh mơ kòng. 

11Bơtau Dabit ơn jơh ală phan ngui hơ̆ Yàng Jehôwa in kung be khai neh ơn priă 
mơ màh mơ khai neh tă ai bơh di ală lơgar Edôm mơ Môap, Ammôn mơ Philistin, 
mơ Amalek. 

12 Abisai kòn klau Jeruja tơnchơt jơt phàm rbô nă cau Edôm tòm Thòng Boh. 

13Khai ơn ală cau ling kơp gàr tòm Edôm, mơ jơh ală cau Edôm gơlik gơs cau duh 
broă Dabit. Yàng Jehôwa ai Dabit in bơta pha lin rlau tòm làm jơh ală tiah khai 
lòt tus. 

Ală cau kwang ling Dabit dê 
14Dabit at bồ hơđang jơh Israel, lơh bơta song ring mơ song ngan jơh làng bol 
khai in. 

15Jôap kòn klau Jeruja la cau kwang at bồ jơh mpồl ling, Jehôsaphat kòn klau 
Ahilut la cau kwang cih sră yal broă, 

16Jadôk kòn klau Ahitup mơ Ahimelek kòn klau Abiatha la ală cau gơnoar ơn 
phan duh khoai; Sapsa la cau gơnoar cih; 

17Benayah kòn klau Jehôyada at bồ cau Kerethit mơ cau Phelethit; mơ ală kòn 
klau Dabit gơs cau kwang at bồ ơm dong broă di gah bơtau. 

I Yal Yau 19 

Bơta tòmlơh mơ cau Ammôn 
(II Samuel 10:1-5) 

1Tơnơ̆ mơ ală bơta hơ̆, Nahas bơtau cau Ammôn dê neh chơt, mơ kòn klau khai 
dê pơrdòn sơbàn gơs bơtau. 

2Dabit kơlôi lah: “Añ rơp yal tơlik bơta tòmklac đềt mềr gơwèt hơ Hanun kòn 
klau Nahas, tài bơh bèp khai neh yal tơlik bơta tòmklac đềt mềr gơwèt hơ añ.” 
Behơ̆ Dabit sồr dô mpồl cau kong sồr lòt tus nàng tòmpà bơta moat jrùng mơ 
Hanun bơh bơta chơt bèp khai dê. Tòm tŭ ală cau Dabit dê neh tus hơ Hanun 
tòm lơgar Ammôn nàng tòmpà bơta moat jrùng mơ khai, 

3ală cau ryŭ ryơm Ammôn dê đơs mơ Hanun lah: “Bơtau kơlôi lah Dabit ki ngàm 
di bèp bơtau dê mơ neh sồr cau lòt tus hơ bơtau nàng tòmpà bơta moat jrùng 
sơl ơ? Ò di ală cau khai dê neh lòt tus hơ bơtau nàng sền sơwì mơ rwang còp 
lơgar nàng tơnroh gơ ò ơ?” 

4Behơ̆ Hanun kup ală cau Dabit dê, koah sơnò tềp bol khai dê, koh ồi ào di bơnô 
bol khai dê mơ lòi bol khai rê. 

5Tòm tŭ gơs cau lòt yal Dabit in bơh ală cau hơ̆, gen Dabit sồr cau kong sồr lòt 
tus hơ bol khai, bơh bol khai ƀàssìl ƀàsso ngan. Bơtau đơs lah: “Ơm wơl tĕ tòm 
Jerikô jơl tus di tŭ sơnò tềp hòn wơl gen sồng rê.” 

Làng bol Ammôn, mơ Aram kong alah 
6Tòm tŭ cau Ammôn đal git lah bol khai neh gơlik gơs kung be ƀô ồm tòm muh 
Dabit dê, Hanun mơ cau Ammôn pơyoa dô rbô talơng priă nàng ơpah rơndeh lòs 
tòmlơh mơ cau ling at rơndeh lòs tòmlơh bơh Mesôpôtami bơh Aram Maaka mơ 
Jôba. 

7Bol khai ơpah pe jơt bàr rbô rơndeh lòs tòmlơh, bơtau Maaka bal mơ Maaka 
mpồl ling khai dê tus lơh sàl rềp di Madaba. Mơ ală cau Ammôn neh pơjum bal 
tòm ală ƀòn dờng bol khai dê neh rcang sir nàng tòmlơh. 

8Tòm tŭ kơno behơ̆, Dabit sồr Jôap lik lòt bal mơ jơh dô mpồl ling khai dê. 

9Cau Ammôn lik mơ rơndap mpồl ling tòmlơh di mpồng mut tòm ƀòn dờng bol 
khai dê, tòm tŭ ală cau bơtau neh tus gen bol khai ơm is tòm ƀlàng dờng lơgar 
dê. 

10Jôap neh gŏ gơs mpồl ling sò tơm rcang sir tòmlơh di đap mơ đah ngkòi khai; 
behơ̆ khai sac rwah ală mpồl ling jak rlau jơh Israel nàng tòmdră mơ cau Aram. 

11Khai lòi ală mpồl ling gam wơl hơđơm gơnoar at bồ Abisai la oh khai dê nàng 
tòmdră mơ cau Ammôn. 

12Jôap đơs lah: “Dilah cau Aram pràn kơldang rlau mơ añ, gen mê pal tus nàng 
dong kòl añ; mơya dilah cau Ammôn pràn kơldang rlau mơ mê, gen añ rơp tus 
dong kòl mê. 

13Pràn kơldang mơ khin cha tòmlơh tĕ! Bơh làng bol mơ ƀòn dờng Yàng Tom 
Trồ bol he dê. Yàng Jehôwa rơp lơh bơta lơi niam di đap mat Kơnràñ.” 

14Gen Jôap bal mơ ală mpồl ling bal mơ khai lòt tus hơđap nàng tòmlơh mơ cau 
Aram, mơ bol hơ̆ ntoat dô di đap khai. 

15Tòm tŭ cau Ammôn gŏ ală cau Aram neh ntoat dô, bol khai kung ntoat dô bơh 
di đap Abisai oh khai mơ mut tòm dơlam ƀòn dờng. Behơ̆ Jôap rê wơl hơ 
Jerusalem. 

16Tơnơ̆ mơ tŭ cau Aram gŏ bol khai neh kong cau Israel lơh alah, bol khai sồr ală 
cau kong sồr mơ geh Sôphat cau kwang at bồ mpồl ling Hadadejer dê cèng tus 
ală cau Aram bơh đah neh hiòng Ơphrat. 

17Tòm tŭ Dabit neh geh cau yal bơh bơta hơ̆, khai pơjum tơrgòm jơh ală cau 
Israel mơ tiă hiòng Jordan; khai lòt tus hơđap tòmdră mơ bol khai, mơ rơndap 
mpồl ling tòmlơh tòm toh di đap bol khai. Dabit rơndap mpồl ling tòmlơh khai 
dê nàng tòmlơh mơ cau Aram, mơ bol khai tòmlơh mơ Dabit. 

18Ală cau Aram ntoat dô di đap cau Israel, mơ Dabit tơnchơt poh rbô nă cau at 
rơndeh lòs tòmlơh bol khai dê mơ poan jơt rbô nă cau ling lòt jơng. Dabit kung 
tơnchơt Sôphat la cau kwang at bồ mpồl ling bol khai dê. 

19Tòm tŭ ală làng bol hơđơm gơnoar at bồ Hadadejer dê gŏ bol khai neh kong 
cau Israel lơh alah, bol khai lơh gơtòmsòr mơ Dabit mơ kong duh broă khai. 
Behơ̆, cau Aram ò bài dong kòl cau Ammôn tai. 

I Yal Yau 20 

Bơta tòmpìt ai ƀòn Rapba 
(II Samuel 12:26-31) 

1 Tòm kơnhai bơkào chi che, tòm tŭ ală cau bơtau lik lòt tòmlơh, Jôap lam ală 
mpồl ling lik lòt. Khai tơnroh lơgar cau Ammôn dê mơ lòt tus hơ Rapba mơ 
gơrwàng gơ, mơya Dabit ơm wơl tòm Jerusalem. Jôap brồ lơh Rapba mơ tơnroh 
gơ. 

2Dabit tă ai sơgơn bơtau bơh di bồ rùp yàng Milkom dê, gơ kơnjơ̆ dô talơng màh 
mơ geh bơka mơ ală lŭ màng, mơ gơ geh tơndau di bồ Dabit dê. Khai geh oă phan 
tòmpìt ai bơh di ƀòn dờng, 

3mơ tă cèng làng bol neh ơm tềng hơ̆, kup sồr bol khai lơh broă mơ rơnđòt òt 
chi, mơ sùng mơ jơlèng. Dabit lơh behơ̆ mơ jơh tơl nă cau Ammôn. Gen Dabit mơ 
jơh dô mpồl ling khai dê rê wơl hơ jerusalem. 

Bơta tòmlơh mơ cau Philistin 

(II Samuel 21:15-22) 

4Kung tòm tŭ hơ̆ gơlik bơta tòmlơh mơ cau Philistin tòm Gejer. Tòm tŭ hơ̆ 
Sipbekai cau Husa tơnchơt Sippai, la dô nă tòm ală kòn sau cau Repha; mơ at bồ 
cau Philistin. 

5 Tòm dô bơta tòmlơh ndai mơ cau Philistin, Elhanan kòn klau Jair tơnchơt Lami 
la oh Gôliat cau Gat, la cau gơs dô nơm tà gơs ngkơr kung be jrong cau tàñ ồi dê. 

6Tòm dô bơta tòmlơh ndai tai neh gơlik gơs tòm Gat, tềng hơ̆ gơs dô nă cau dờng 
jơnhoa ngan gơs prau nơm kòn tê tòm kòp nơm mpàng tê, mơ prau nơm kòn 
jơng tòm kòp nơm mpàng jơng, jơh ală la bàr jơt poan nơm. Khai kung la kòn 
sau Rapha dê. 

7Tòm tŭ khai bơtat bơtròh Israel gen Jônathan kòn klau Simea, oh klau Dabit dê 
tơnchơt khai. 

8Hơ̆ la ală kòn sau Rapha dê tòm Gat, mơ bol khai kòl tơnchơt bơh tê Dabit mơ 
ală cau Dabit dê. 

I Yal Yau 21 

Dabit kòp khà làng bol 
(II Samuel 24:1-25) 

1Satan ntào tòmdră mơ Israel, mơ chồl nùs Dabit kòp khà làng bol Israel. 

2Behơ̆ Dabit đơs mơ Jôap mơ ală cau kwang at bồ ling lah: “Lòt tĕ mơ kòp khà 
cau Israel bơh Beerseba tus hơ Dan, nàng añ rgơi git khà bol khai dê.” 

3Mơya Jôap đơs lah: “Dan Yàng Jehôwa bơtơl dô rhiang dơ̆ rlau tai. Ơ cau tòm añ 
jê la bơtau, ò di bol khai la ală cau duh broă cau tòm añ jê la bơtau ò ơ? Ñchi bơh 
tài cau tòm añ jê kòñ sồr lơh bơta hơ̆ taih? Ñchi bơh tài pal cèng bơta tìs glài 
hơđang Israel taih?” 

4Mơya jơnau đơs cau bơtau dê pha rlau mơ jơnau Jôap dê; behơ̆ Jôap lik lòt làm 
jơh Israel mơ rê wơl hơ Jerusalem. 

5Jôap yal wơl ntum khà làng bol Dabit in: Tòm jơh Israel gơs dô tơlak sa mơ dô 
rhiang rbô nă cau rgơi at đào, mơ tòm Juda gơs poan rhiang poh jơt rbô nă cau 
at đào. 

6Mơya Jôap ò kòp cau Lebi mơ cau Benjamin tòm khà hơ̆, tài bơh gơnoar sồr cau 
bơtau dê pal cù kìr gơwèt mơ khai. 

7Mơya Yàng Tom Trồ ò niam nùs bơh gơnoar sồr hơ̆, mơ Yàng lơh glài Israel. 

8Dabit đơs mơ Yàng Tom Trồ lah: “Añ neh tìs glài dờng ngan tòm bơta do. Mơya 
tŭ do añ hòi dan mơ Yàng, dan tă sang bơta tồi glài do bơh di cau duh broă 
Kơnràñ dê. Bơh añ neh lơh tùl gơla ngan.” 

9Yàng Jehôwa đơs mơ Gat la cau gơnoar git lài Dabit dê lah: 

10“Lòt tĕ đơs mơ Dabit lah: Yàng Jehôwa đơs be do: ‘Pe bơta Añ ơn mê in, sac 
rwah tĕ dô bơta nàng Añ lơh bơta hơ̆ mê in.’” 

11Behơ̆ Gat lòt tus hơ Dabit mơ đơs lah: “Yàng Jehôwa đơs be do: ‘Mê sac rwah 
tĕ: 

12pe nam jơgloh rung, hala pe kơnhai phà tơnroh bơh ală cau sò tơm mê dê, tòm 
tŭ cau sò tơm at đào ting bàn mê, hala pe ngai kong đào Yàng Tom Trồ dê, hơ̆ la 
kòp jê pluh plàng tòm lơgar, gơs cau gơnrơh Yàng Jehôwa dê tơnroh làm bă tiah 
tòm Israel.’ Behơ̆ tŭ do, lơh nền tĕ bơta ho wơl nàng añ ho wơl mơ bơtau neh 
sồr añ.” 

13Dabit đơs mơ Gat lah: “Añ ơm tòm bơta bòl glar dờng ngan. Dan lòi añ dùh tòm 
tê Yàng Jehôwa dê, bơh bơta nđàc sơngit Kơnràñ dê la dờng ngan; mơya dan bañ 
lòi añ dùh tòm tê kòn mơnus dê.” 

14Behơ̆ Yàng Jehôwa đùh bơta pluh plàng hơđang Israel, mơ poh jơt rbô nă cau 
klau Israel gơpừ chơt. 

15Mơ Yàng Tom Trồ sồr dô nă cau gơnrơh tus tơnroh Jerusalem; mơya tòm tŭ 
cau gơnrơh tơnroh gơ, gen Yàng Jehôwa gŏ bơta hơ̆ mơ tơmù nùs bơh bơta rung 
rài, Kơnràñ đơs mơ cau gơnrơh ơm tơnroh lah: “Tơl rau! Dơh tĕ tê mê dê.” Cau 
gơnrơh ơm ntào di làn jă kòi Arauna la cau Jebusit. 

16Dabit tơnggòr sền mơ gŏ cau gơnrơh Yàng Jehôwa dê ntào digùl trồ mơ tiah, 
gơs dô nơm đào neh tă bơh di sơmprồm at tòm tê pò hơđang Jerusalem. Gen 
Dabit mơ ală cau kwang kra neh soh ƀào kiat tơmbic să blup mat tòm ù. 

17Dabit đơs mơ Yàng Tom Trồ lah: “Ơ Jehôwa Yàng Tom Trồ añ jê, hơ̆ ò di la añ 
neh ai gơnoar sồr kòp khà làng bol ò ơ? Añ la cau neh tìs glài mơ neh lơh tìs. 
Mơya mpồl belàt do, ñchi bơta bol khai neh lơh taih? Añ hòi dan, lòi tê Yàng 
tòmdră mơ añ mơ tòmdră mơ hìu nhă añ, mơya bañ lòi làng bol Kơnràñ kong 
bơta pluh plàng.” 

18Gen cau gơnrơh Yàng Jehôwa dê ai jơnau sồr Gat yal Dabit in pal lòt mơ bơt dô 
nơm cơnòng duh khoai Yàng Jehôwa in tòm làn jă kòi Arauna cau Jebusit dê. 

19Behơ̆ Dabit guh jat be jơnau Gat neh nting sồr, hơ̆ la jơnau khai neh đơs ai 
sơnđan Yàng Jehôwa. 

20Arauna wơlke mơ gŏ cau gơnrơh; mơ poan nă kòn klau khai dê ơm mơ khai 
dô pồn să bol khai dê, Arauna kư̆ ơm pơrjòt kòi mi. 

21Tòm tŭ Dabit tus rềp, mơ tòm tŭ Arauna tơnggòr sền mơ gŏ khai, gen Arauna 
lik bơh làn jă kòi mơ tơmbic să blup mat tòm ù di đap Dabit. 

22Dabit đơs mơ Arauna lah: “Dan ai añ in tiah tòm làn jă kòi mê dê nàng añ bơt 
dô nơm cơnòng duh khoai Yàng Jehôwa in tềng hơ̆, dan tac tĕ añ in mơ khà priă 
di pal wil tơl, nàng bơta pluh plàng pleh bơh di làng bol.” 

23Arauna đơs mơ Dabit lah: “Dan bơtau ai tĕ gơ; dan bơtau la cau tòm añ jê lơh 
bơta lơi niam nùs bơtau. Do, añ rơp ơn ală kơnrồ nàng lơh gơs phan ơn chu 
pơrguc, ơn ală phan ngui pơrjă kòi lơh gơs lòng, mơ ơn kòi mi lơh gơs phan ơn 
mơ kòi mbo. Añ rơp ơn jơh ală phan do.” 

24Mơya bơtau Dabit đơs lah: “Ò di ò, añ lơh nền la pal tơm jat khà priă di pal wil 
tơl. Añ rơp ò ai phan mê dê mơ ơn Yàng in, hala ơn dô nơm phan ơn chu pơrguc 
mơ añ ò pal tơm dô êt lơi.” 

25Behơ̆ Dabit tơm Arauna in prau rhiang sieklơ màh nàng blơi tiah hơ̆. 

26Dabit bơt dô nơm cơnòng duh khoai tềng hơ̆ Yàng Jehôwa in mơ ơn ală phan 
ơn chu pơrguc mơ ală phan ơn ring lơngai. Khai hòi dan mơ Yàng Jehôwa mơ 
Yàng Jehôwa ho wơl khai in, ai ồs bơh đang trồ mù hơđang cơnòng duh khoai ơn 
phan chu pơrguc. 

27Gen Yàng Jehôwa đơs mơ cau gơnrơh, mơ cau gơnrơh srồm đào khai dê tòm 
sơmprồm gơ dê. 

28Tòm tŭ hơ̆, tŭ Dabit gŏ Yàng Jehôwa neh ho wơl khai in di làn jă kòi Arauna cau 
Jebusit dê, gen Dabit ơn ală phan ơn pơdơng tềng hơ̆. 

29Hìu ing duh khoai Yàng Jehôwa dê mơ Môise neh lơh tòm ƀlàng bràs, mơ 
cơnòng ơn phan duh khoai chu pơrguc tòm tŭ hơ̆ ơm di tiah jơnhoa Gabaôn dê. 

30Mơya Dabit ò rgơi lòt tus di tiah hơ̆ nàng hòi lùp Yàng Tom Trồ, tài bơh khai 
rngòt di đào cau gơnrơh Yàng Jehôwa dê. 

I Yal Yau 22 

Dabit rcang bơt Hìu duh khoai 
1Gen Dabit đơs lah: “Tềng do rơp gơs hìu Jehôwa Yàng Tom Trồ dê, mơ tềng do 
rơp gơs cơnòng ơn phan chu pơrguc bơh Israel.” 

2Dabit ai jơnau sồr pơjum tơrgòm ală cau làng bol bơdìh gam ơm tòm lơgar 
Israel, mơ Dabit bơtào ală cau phàt lŭ rcang gơs lŭ neh phàt nàng bơt hìu Yàng 
Tom Trồ dê. 

3Khai rcang sir oă ngan lòs nàng lơh gơs đìn pơng ală mpồng dờng mơ ală phan 
ngui tòm hìu, mơ gơs oă kòng tian gơs ò rgơi kơr, 

4mơ gơs oă chi pơnàng tian gơs ò jai kòp, bơh cau Sidôn mơ cau Tirơ neh cèng 
Dabit in oă ngan chi pơnàng Dabit in. 

5Dabit đơs lah: “Salômôn kòn klau añ la dô nă cau kơnòm să mơ ò git làm, mơ 
hìu rơp geh bơt Yàng Jehôwa in pal ryŭ ryơm ngan, tiơng pơnro mơ àng gơklŏ 
di đap mat jơh ală làng bol. Gen tàng añ rơp rcang sir jơh ală phan nàng bơt hìu 
hơ̆.” Behơ̆ Dabit jơh nùs rcang sir ală bơta lài mơ tŭ khai chơt. 

Dabit jào broă Salômôn mơ ală cau at bồ Israel in bơt hìu duh khoai 

6Gen khai hòi Salômôn kòn klau khai dê mơ bơto jào broă khai in bơt hìu Yàng 
Jehôwa in la Yàng Tom Trồ Israel dê. 

7 Dabit đơs mơ Salômôn lah: “Ơ kòn klau añ jê, añ neh gơs nùs kòñ bơt dô nơm 
hìu Sơnđan Jehôwa Yàng Tom Trồ añ in. 

8Mơya gơs jơnau Yàng Jehôwa đơs mơ añ lah: ‘Mê neh lơh gơhòr oă mhàm mơ 
neh tòmlơh tòm oă bơta tòmlơh. Mê rơp ò bơt Sơnđan Añ in dô nơm hìu, tài bơh 
mê neh lơh gơhòr oă mhàm tòm ù di đap mat Añ. 

9Mơya mê rơp gơs dô nă kòn klau, khai rơp gơs dô nă cau ring lơngai mơ lơngap 
lơngai, mơ Añ rơp ai khai in bơta rlô lơngap lơngai bơh di jơh ală cau sò tơm 
khai dê bơh kòp đah. Sơnđan khai rơp la Salômôn, mơ Añ rơp ai Israel in bơta 
lơngap lơngai mơ ring lơngai tòm rài khai. 

10Khai la cau rơp bơt dô nơm hìu Sơnđan Añ in. Khai rơp lơh gơs kòn klau Añ jê, 
mơ Añ rơp lơh gơs bèp khai dê. Añ rơp bơt bơtào kơ̆ sơbàn lơgar khai dê hơđang 
Israel gam sùm sùm.’ 

11Tŭ do, ơ kòn klau añ jê, dan Yàng Jehôwa ơm bal mơ kòn, mơ dan kòn in geh 
bơtoah bơtoài mơ bơt hìu Jehôwa Yàng Tom Trồ kòn dê jat be Kơnràñ neh đơs 
bơh kòn. 

12Dan Yàng Jehôwa ai kòn in bơta jak chài mơ bơta git wă tòm tŭ Kơnràñ jào 
gơnoar kòn in at bồ hơđang Israel, nàng kòn prap gàr bơta boh lam Jehôwa Yàng 
Tom Trồ kòn dê. 

13 Gen kòn rơp geh bơtoah bơtoài dilah kòn kơrhia lơh jat ală jơnau sồr mơ bơta 
boh lam mơ Yàng Jehôwa neh kơnòm di Môise ai Israel in. Lơh tĕ pràn kơldang 
mơ khin cha. Bañ rngòt mơ bañ gơplơ̆ nùs. 

14Añ neh kong bòl glar jê sồt oă ngan nàng rcang lài hìu duh khoai Yàng Jehôwa 
in dô rhiang rbô talơng màh, dô tơlak sa talơng priă, kòng mơ lòs gen oă ngan ò 
jai kơr, bơh neh gơs oă ngan, bal mơ chi mơ lŭ tai sơl. Mơ kòn rgơi ơn bơtơl tai 
mơ ală phan hơ̆. 

15Kòn gơs oă cau lơh broă la cau chài phàt lŭ, cau chài bơt lŭ mơ cau chài lơh chi, 
bal mơ ală cau chài lơh tơl ală broă ndai 

16mơ màh mơ priă, mơ kòng mơ lòs, ntum khà ală cau lơh broă hơ̆ la oă ngan ò 
jai kòp. Tŭ do, rơp sơntòm lơh broă tĕ, mơ Yàng Jehôwa rơp ơm bal mơ kòn.” 

17Dabit kung ai jơnau sồr jơh ală cau at bồ Israel dong kòl Salômôn kòn klau khai 
dê. 

18Dabit đơs mơ bol khai lah: “Jehôwa Yàng Tom Trồ bol mê dê ò di ơm bal mơ 
bol mê ò ơ? Kơnràñ ò di neh ai bol mê in rlô lơngap lơngai bơh di kòp đah ơ? 
Bơh Kơnràñ neh jào añ in jơh ală làng bol ơm tòm lơgar, mơ lơgar kong dòn duh 
Yàng Jehôwa mơ làng bol Kơnràñ dê. 



772 

 

 
Sră Goh 

© 2018, United Bible Societies. 
  

 

 

19Tŭ do, ơn tĕ nùs nhơm mơ hwềng soàn bol mê dê nàng jòi jat Jehôwa Yàng 
Tom Trồ bol mê dê. Lòt tĕ bơt hìu sàng goh Jehôwa Yàng Tom Trồ dê, tồ Đài Ho 
Bal Yàng Jehôwa dê mơ ală phan sàng goh Yàng Tom Trồ dê geh cèng tơmut tòm 
dô nơm hìu neh bơt sơnđan Yàng Jehôwa in.” 

I Yal Yau 23 

Hìu nhă ală cau Lebi mơ gơnoar broă bol khai dê 
1 Tòm tŭ Dabit neh kra mơ jòng sơnam, khai pồ bơtào Salômôn kòn klau khai dê 
gơs bơtau at bồ hơđang Israel. 

2Dabit hòi pơjum jơh ală cau kwang at bồ hơđang Israel dê bal mơ ală cau gơnoar 
ơn phan duh khoai mơ cau Lebi. 

3Ală cau Lebi bơh pe jơt sơnam guh hơđang neh geh kòp khà jơh ală la pe jơt 
phàm rbô nă. 

4Dabit đơs lah: “Bàr jơt poan rbô nă tòm ală cau do rơp rcang gàr broă lơh tòm 
hìu duh khoai Yàng Jehôwa dê mơ prau rbô nă la cau kwang at bồ mơ kwang 
cahrña. 

5Poan rbô nă rơp gơs cau kơp gàr mpồng, mơ poan rbô nă rơp gơs cau jòng ro 
Yàng Jehôwa bal mơ tơl ală kơñi mơ añ neh lơh bơh bơta jòng ro.” 

6Dabit cah ală cau Lebi jat mpồl ală kòn klau Lebi dê la Gersôn, Kôhat mơ Merari. 

Ală cau mpồl Gersôn 
7Ală kòn klau Gersôn la Ladan mơ Simei. 

8Ală kòn klau Ladan la Jehiel cau lam bồ, Jetham mơ Jôel jơh ală la pe nă. 

9Ală kòn klau Simei la Selômôt, Hasiel mơ Haran, jơh ală la pe nă. Hơ̆ la ală cau 
lam bồ ală hìu nhă Ladan dê. 

10Ală kòn klau Simei dê la Jahat, Jina, Jeus mơ Beria. Hơ̆ la poan nă kòn klau Simei 
dê, jơh ală la poan nă. 

11Jahat la cau lam bồ, Jijah la cau dơ̆ bàr, mơya Jeus mơ Beria ò gơs oă kòn klau; 
behơ̆ bol khai kòp bal tòm dô hìu nhă nàng lơh broă bal. 

Ală cau mpồl Kôhat 
12Ală kòn klau Kôhat dê la Amram, Isar, Hebrôn mơ Usjiel, jơh ală la poan nă. 

13 Ală kòn klau Amram dê la Arôn mơ Môise. Arôn neh geh ơn is, khai mơ ală kòn 
sau khai dê tòm jơh ală rài, geh ơn is ngui ală phan sàng goh rlau jơh nàng ơn ală 
phan ơn duh khoai di đap Yàng Jehôwa, duh broă di đap Kơnràñ mơ ai lơngai 
tòm sơnđan Kơnràñ dê gam sùm sùm. 

14Ală kòn klau Môise cau Yàng Tom Trồ dê gen geh kòp la dô pơnah tòm jơi 
bơtiàn Lebi dê. 

15Ală kòn klau Môise dê la Gersôn mơ Eliejer. 

16Ală kòn klau Gersôn dê la Sebuel cau lam bồ. 

17Ală kòn klau Eliejer dê la Rehabia cau lam bồ. Eliejer ò gơs kòn klau ndai, mơya 
ală kòn klau Rehabia la gal ngan. 

18Ală kòn klau Isar dê la Selômit cau lam bồ. 

19Ală kòn klau Hebrôn dê la Jeria cau lam bồ, Amaria dơ̆ bàr, Jahasiel dơ̆ pe mơ 
Jekameam dơ̆ poan. 

20Ală kòn klau Usjiel la Maka cau lam bồ mơ Issia kòn oh. 

Ală cau mpồl Merari 
21Ală kòn klau Merari dê la Mali mơ Musi. Ală kòn klau Mali dê la Eleajar mơ Kis. 

22Eleajar chơt ò gơs kòn klau; khai mìng gơs ală kòn ùr. Kòn jơi bơtiàn bol khai 
dê la ală kòn klau Kis dê bau mơ bol khai. 

23Ală kòn klau Musi dê la Mali, Eder mơ Jeremôt, jơh ală la pe nă. 

24Hơ̆ la ală kòn sau Lebi dê jat hìu nhă bol khai dê, la ală cau tòm hìu nhă jat be 
bol khai neh geh cih sơnđan mơ geh kòp khà bơh bàr jơt sơnam mơ dờng rlau 
lơh broă tòm hìu duh khoai Yàng Jehôwa dê. 

25Bơh Dabit neh đơs lah: “Bơh Jehôwa Yàng Tom Trồ neh ai làng bol Kơnràñ in 
geh rlô lơngap lơngai mơ neh tus ơm tòm Jerusalem gam sùm sùm, 

26 ală cau Lebi ò càng tùng hìu duh khoai tai hala phan ngui lơi ndai tòm broă gơ 
dê.” 

27Jat ală jơnau bơto yal lồi dut Dabit dê gen ală cau Lebi geh kòp khà bơh cau bàr 
jơt sơnam mơ dờng rlau. 

28 Broă tòm ală cau Lebi dê la dong kòl ală kòn sau Arôn dê tòm bơta duh broă 
tòm hìu duh khoai Yàng Jehôwa dê, hơ̆ la rcang gàr ală ƀlàng hìu, ală ơdŭ, bơta 
lơh sàng goh jơh ală phan neh ơn is sàng goh, mơ ală broă ndai tòm hìu Yàng 
Tom Trồ dê. 

29Bol khai pal rcang piang lă pơdơng hơđang cơnòng, sac rwah kơmbuh phe 
nàng ơn duh khoai, ală ƀañ ò gơs kañ, ƀañ buh ơn pơdơng mơ ală phan ơn 
pơdơng bơcă mơ mơñà, mơ jơh ală phan was kơr. 

30Bol khai rơp ntào kòp àng drim nàng ưnngài mơ jòng ro Yàng Jehôwa. Bol khai 
kung lơh behơ̆ tòm kòp mho 

31mơ tòm tŭ phan ơn chu pơrguc ơn Yàng Jehôwa in tòm ală ngai Saƀat, ală bơta 
pơjum sa kơnhai pa mơ ală ngai pơjum sa neh lơh nền, jat be khà pal càng bol 
khai dê òs duh broă di đap Yàng Jehôwa. 

32Behơ̆ bol khai pal prap gàr ală broă geh jào bơh Sàl Tòm Mat, Tiah Sàng Goh, 
mơ pal dong kòl ală kòn sau Arôn la oh mi bol khai dê, nàng duh broă tòm hìu 
duh khoai Yàng Jehôwa dê. 

I Yal Yau 24 

Tòmpà broă ală cau gơnoar ơn phan duh khoai in 
1Ală kòn sau Arôn geh cah ală bơnòr be do: Ală kòn klau Arôn dê la Nadap, Abihu, 
Eleajar mơ Ithamar. 

2 Mơya Nadap mơ Abihu neh chơt lài mơ bèp bol khai dê, mơ bol khai ò gơs kòn 
klau; behơ̆ Eleajar mơ Ithamar gơlik gơs cau gơnoar ơn phan duh khoai. 

3Bal mơ Jadôk la dô nă tòm ală kòn klau Eleajar dê mơ Ahimelek la dô nă tòm ală 
kòn klau Ithamar dê, gen Dabit bơtào bol khai jat be broă neh lơh nền bol khai 
in duh broă. 

4Bơh di tŭ khà cau at bồ jòi bàn digùl ală kòn sau Eleajar gal rlau mơ khà cau at 
bồ digùl cau Ithamar, mơ bol khai geh rơndap hơđơm jơt prau nă cau lam bồ 
tòm hìu nhă bơh di kòn sau Eleajar dê, mơ phàm nă tòm ală kòn klau Ithamar. 

5Bol khai bơtào bol hơ̆ bơh bơta tă khà, bơh gơs ală cau kwang duh broă tòm 
tiah sàng goh mơ ală cau kwang duh broă Yàng Tom Trồ dê digùl bàr đah kòn 
sau Eleajar mơ Ithamar dê. 

6Semaya cau gơnoar cih kòn klau Nethanel cau Lebi, cih sơnđan bol khai dê di 
đap cau bơtau mơ ală cau kwang la Jadôk cau gơnoar ơn phan duh khoai, 
Ahimelek kòn klau Abiatha mơ ală cau lam bồ hìu nhă ală cau gơnoar ơn phan 
duh khoai mơ ală cau Lebi, dô hìu nhă jơi bơtiàn neh geh sac rwah Eleajar in, mơ 
dô hìu nhă sac rwah Ithamar in. 

7Tă khà dơ̆ sơnròp di Jehôyarip, khà dơ̆ bàr di Jedaja, 

8khà dơ̆ pe di Harim, khà dơ̆ poan di Seôrim, 

9khà dơ̆ pram di Malkija, khà dơ̆ prau di Mijamin, 

10khà dơ̆ poh di Hakkôs, khà dơ̆ phàm di Abija, 

11khà dơ̆ sin di Jesua, khà dơ̆ jơt di Sekania, 

12khà dơ̆ jơt dùl di dê Eliasip, khà dơ̆ jơt bàr di Jakim, 

13khà dơ̆ jơt pe di Huppa, khà dơ̆ jơt poan di Jesebeap, 

14khà dơ̆ jơt pram di Bilgah, khà dơ̆ jơt prau di Immer, 

15khà dơ̆ jơt poh di Hejir, khà dơ̆ jơt phàm di Happijes, 

16khà dơ̆ jơt sin di Pethahia, khà dơ̆ bàr jơt di Jeheskel, 

17khà dơ̆ bàr jơt dùl di Jakin, khà dơ̆ bàr jơt bàr di Gamul, 

18khà dơ̆ bàr jơt pe di Delaja, khà dơ̆ bàr jơt poan di Maajiah. 

19Ală cau hơ̆ bol khai neh bơtào nàng duh broă tòm tŭ bol khai mut tòm hìu Yàng 
Jehôwa dê, jat be ală bơta sồr lam neh bơtào bol khai in bơh Arôn ồng pàng bol 
khai dê, jat jơnau Jehôwa Yàng Tom Trồ Israel dê neh sồr khai. 

Ală cau Lebi ndai 
20Mơ pơnah gam wơl tòm ală kòn klau cau Lebi dê: Tòm ală kòn klau Amram, 
Subael; bơh di ală kòn klau Subael gơs Jedeya. 

21Đah Rehabia: Tòm ală kòn klau Rehabia, Issia la cau lam bồ. 

22Bơh di cau Isharit gơs Selômôt; bơh di ală kòn klau Selômôt gơs Jahat. 

23Ală kòn klau Hebrôn dê la: Jeria kòn tơnhoa, Amaria dơ̆ bàr, Jahasiel dơ̆ pe, mơ 
Jekameam dơ̆ poan. 

24Kòn klau Usjiel la Mika; bơh di ală kòn klau Mika gơs Samir. 

25Oh Mika la Issia; bơh di ală kòn klau Issia gơs Sacari. 

26Ală kòn klau Merari la Mali mơ Musi. Kòn klau Jaajia la Benô. 

27Ală kòn klau Merari bơh di Jaajia gơs Benô, Sôham, Jakur mơ Ibri. 

28Bơh di Mali gơs Eleajar, khai ò gơs kòn klau. 

29Bơh di Kis, ală kòn klau Kis la Jerameel. 

30Mơ ală kòn klau Musi dê la Mali, Eder mơ Jerimôt. Hơ̆ la ală cau Lebi jat hìu nhă 
bol khai dê. 

31Bol khai kung tă khà, tòm toh kung be ală oh mi bol khai dê la ală kòn sau Arôn 
neh lơh, di đap bơtau Dabit mơ Jadôk, Ahimelek, mơ ală cau at bồ hìu nhă ală cau 
gơnoar ơn phan duh khoai dê mơ ală cau Lebi dê. Cau at bồ hìu nhă kung be ală 
hìu nhă ală cau oh put kung geh tă khà. 

I Yal Yau 25 

Ală cau đơs chò, cau pĕ kơñi tòm Hìu Duh Khoai 
1Dabit bal mơ ală cau kwang at bồ mpồl ling kung ơn is ală cau duh broă tòm ală 
kòn klau Asap, Heman mơ Jeduthun dê la ală cau đơs hwơr jat ntas kơñi pĕ, kơñi 
rơs mơ cing dềt. Do la sră cih ală sơnđan cau lơh broă mơ gơs gơnoar broă hơ̆: 

2Bơh di ală kòn klau Asap gơs Jakur, Jôsep, Nethania mơ Asarela. Ală kòn klau 
Asap ơm hơđơm gơnoar at bồ Asap dê, đơs hwơr hơđơm gơnoar at bồ cau bơtau 
dê. 

3Đah pơnah Jeduthun, bơh di ală kòn klau khai dê gen gơs Gedalia, Seri, Jesaia, 
Simei, Hasabia mơ Mattithia, la prau nă, ơm hơđơm gơnoar at bồ Jeduthun bèp 
bol khai dê, đơs hwơr mơ ngui kơñi pĕ ưnngài mơ jòng ro Yàng Jehôwa. 

4Đah pơnah Heman, Hanani, Eliatha, Gitdalti mơ Rômamti Ejer; Jôsbekasa, 
Mallôthi, Hôthir mơ Hamajiôt. 

5Jơh ală cau do la ală kòn klau Heman, cau gơnoar hwơr bơtau dê. Khai geh Yàng 
Tom Trồ ai ală kòn hơ̆ jat jơnau ho Kơnràñ dê nàng yò tơngguh khai. Yàng Tom 
Trồ ai Heman in jơt poan nă kòn klau mơ pe nă kòn ùr. 

6Jơh ală cau do ơm hơđơm gơnoar at bồ bèp bol khai dê tòm bơta ngui ală kơñi 
tòm hìu duh khoai Yàng Tom Trồ, bal mơ ală cing dềt, ală kơñi lip, ală kơñi rơs, 
tòm gơnoar broă tòm hìu Yàng Tom Trồ dê. Asap, Jeduthun mơ Heman ơm 
hơđơm gơnoar at bồ cau bơtau dê. 

7Jơh ală cau do bal mơ ală gơp bơtiàn bol khai dê neh geh bơto mơ chài rgơi tòm 
bơta lip kơñi Yàng Jehôwa in, ntum khà bol khai dê la bàr rhiang phàm jơt phàm 
nă. 

8Cau kra kung be cau pơnu, cau bơto kung be cau bơtê, kòp nă tă khà bơh broă 
tòm bol khai dê. 

9Khà dơ̆ dùl Asap in di Jôsep, ală kòn klau mơ ală gơp bơtiàn khai dê: jơt bàr nă, 
khà dơ̆ bàr di di Gedalia, khai mơ ală gơp bơtiàn mơ ală kòn klau khai dê: jơt bàr 
nă, 

10khà dơ̆ pe di Jakkur, ală kòn klau mơ ală gơp bơtiàn khai dê: jơt bàr nă, 

11khà dơ̆ poan di Ijri, ală kòn klau mơ ală gơp bơtiàn khai dê: jơt bàr nă, 

12khà dơ̆ pram di Nethania, ală kòn klau mơ ală gơp bơtiàn khai dê: jơt bàr nă, 

13khà dơ̆ prau di Bukkia, ală kòn klau mơ ală gơp bơtiàn khai dê: jơt bàr nă, 

14khà dơ̆ poh di Jesarela, ală kòn klau mơ ală gơp bơtiàn khai dê: jơt bàr nă, 

15khà dơ̆ phàm di Jesaya, ală kòn klau mơ ală gơp bơtiàn khai dê: jơt bàr nă, 

16khà dơ̆ sin di Mattania, ală kòn klau mơ ală gơp bơtiàn khai dê: jơt bàr nă, 

17khà dơ̆ jơt di Simei, ală kòn klau mơ ală gơp bơtiàn khai dê: jơt bàr nă, 

18khà dơ̆ jơt dùl di Ajarel, ală kòn klau mơ ală gơp bơtiàn khai dê: jơt bàr nă, 

19khà dơ̆ jơt bàr di Hasabia, ală kòn klau mơ ală gơp bơtiàn khai dê: jơt bàr nă, 

20khà dơ̆ jơt pe di Subael, ală kòn klau mơ ală gơp bơtiàn khai dê: jơt bàr nă, 

21khà dơ̆ jơt poan di Mattania, ală kòn klau mơ ală gơp bơtiàn khai dê: jơt bàr 
nă, 

22khà dơ̆ jơt pram di Jeremôt, ală kòn klau mơ ală gơp bơtiàn khai dê: jơt bàr nă, 

23khà dơ̆ jơt prau di Hanania, ală kòn klau mơ ală gơp bơtiàn khai dê: jơt bàr nă, 

24khà dơ̆ jơt poh di di Jôsbekasa, ală kòn klau mơ ală gơp bơtiàn khai dê: jơt bàr 
nă, 

25khà dơ̆ jơt phàm di Hanani, ală kòn klau mơ ală gơp bơtiàn khai dê: jơt bàr nă, 

26khà dơ̆ jơt sin di Mallôthi, ală kòn klau mơ ală gơp bơtiàn khai dê: jơt bàr nă, 

27khà dơ̆ bàr jơt di Eliatha, ală kòn klau mơ ală gơp bơtiàn khai dê: jơt bàr nă, 

28khà dơ̆ bàr jơt dùl di Hôthir, ală kòn klau mơ ală gơp bơtiàn khai dê: jơt bàr nă, 

29khà dơ̆ bàr jơt bàr di Gitdalti, ală kòn klau mơ ală gơp bơtiàn khai dê: jơt bàr 
nă, 

30khà dơ̆ bàr jơt pe di Mahajiôt, ală kòn klau mơ ală gơp bơtiàn khai dê: jơt bàr 
nă, 

31khà dơ̆ bàr jơt poan di Rômamti Ejer, ală kòn klau mơ ală gơp bơtiàn khai dê: 
jơt bàr nă. 

I Yal Yau 26 

Ală cau kơp gàr mpồng 
1Ală mpồl cau kơp gàr mpồng: Bơh di cau Kôra: Meselemia kòn klau Kôre, dô nă 
tòm ală kòn klau Asap dê. 

2Meselemia gơs ală kòn klau la Sacari kòn tơnhoa, Jediael kòn dơ̆ bàr, Jebadia 
kòn dơ̆ pe, Jatniel kòn dơ̆ poan, 

3Elam kòn dơ̆ pram, Jehôhanan kòn dơ̆ prau, mơ Eliehôenai kòn dơ̆ poh. 

4 Ôbet Edôm kung gơs ală kòn klau la Semayah kòn tơnhoa, Jehôjabat dơ̆ bàr, Jôa 
kòn dơ̆ pe, Sakar kòn dơ̆ poan, Nethanel kòn dơ̆ pram, 

5Ammiel kòn dơ̆ prau, Isakar kòn dơ̆ poh, mơ Peullethai kòn dơ̆ phàm; bơh Yàng 
Tom Trồ neh ai lơngai Ôbet Edôm in. 

6Semaya kòn klau khai dê kung gơs ală kòn klau neh deh la ală cau gơs gơnoar 
tòm hìu nhă bèp bol khai dê tài bơh bol khai la ală cau chài rgơi ngan. 

7Ală kòn klau Semaya dê la Ôtni, Rephael, Ôbet mơ Eljabat; cau gơp bơtiàn khai 
dê la Elihu mơ Semakia kung la ală cau chài rgơi ngan. 

8Jơh ală cau do la kòn sau Ôbet Edôm dê, bol khai mơ ală kòn klau mơ ală gơp 
bơtiàn bol khai dê la ală cau chài rgơi gơs bơta pràn kơldang nàng lơh broă, jơh 
ală kòn sau Ôbet Edôm dê la prau jơt bàr nă. 

9Meselemia gơs ală kòn klau mơ gơp bơtiàn la cau chài rgơi, jơh tơl nă la jơt 
phàm nă. 

10Hôsa cau Merari gơs ală kòn klau la Simri kòn tơnhoa (bulah khai ò di la kòn 
tơnhoa, bèp khai bơtào gơs cau lam bồ), 

11Hilkia kòn dơ̆ bàr, Tabalia dơ̆ pe mơ Sacari dơ̆ poan. Jơh ală kòn klau mơ gơp 
bơtiàn Hôsa dê la jơt pe nă. 

12Ală mpồl cau kơp gàr mpồng do jat tòm toh be ală cau at bồ bol khai dê, be ală 
cau gơp bơtiàn bol khai dê neh lơh, duh broă tòm hìu Yàng Jehôwa dê. 

13Ală khà neh tă kòp nă cau kơp gàr mpồng in jat be hìu nhă bol khai dê, cau kra 
mơ cau pơnu kung ndròm bal. 

14Khà neh tă mpồng đah mattơngai lik in di Selemia. Lồc behơ̆, ală khà neh tă 
kòn klau Sacari in, dô nă cau bơyai broă git kơrhia, mơ khà neh tă khai dê di hơ 
mpồng đah đang. 

15Khà neh tă mpồng đah đơm in di di Ôbet Edôm, mơ khà neh tă hìu prap phan 
in di ală kòn klau khai dê. 

16Khà neh tă mpồng đah mattơngai mut di gùng hơđang di Suppim mơ Hôsa. 
Mpồl cau kơp gàr do mơ mpồl cau kơp gàr ne la ndròm bal. 

17Gơs prau nă cau Lebi tòm dô ngai di đah mattơngai lik, poan nă tòm dô ngai di 
đah đang, poan nă tòm dô ngai di đah đơm, mơ bàr nă dô dơ̆ di hìu prap phan. 

18Đah pơnah ƀlàng hìu đah mattơngai mut gơs poan nă tòm gùng mơ bàr nă tòm 
ƀlàng gơ dê. 

19Hơ̆ la ală mpồl cau kơp gàr mpồng la ală kòn sau Kôra mơ Merari dê. 

Ală cau prap priă mơ ală cau kwang ndai 
20Ală oh mi cau Lebi bol khai dê gơs broă tòm sền gàr ală đam jàr hìu Yàng Tom 
Trồ dê mơ ală đam jàr prap ală phan neh ơn is Yàng in. 

21Ală kòn sau Ladan la cau mpồl Gersôn mơ la ală cau tòm at bồ hìu nhă gơrê bal 
mơ Ladan cau Gersôn, la Jehieli, 

22ală kòn klau Jehieli, Jetham mơ oh khai la Jôel. Bol khai gơs broă sền gàr ală 
đam jàr tòm hìu duh khoai Yàng Jehôwa dê, 

23Bơh di cau Amram, cau Ishar, cau Hebrôn mơ cau Usjiel gơs 

24Subael, dô nă kòn sau Gersôn kòn klau Môise, la dô nă cau kwang gơs broă sền 
gàr ală đam jàr. 

25Ală gơp bơtiàn khai dê tòm mpồl Eliejer gơs Rehabia kòn klau Eliejer, Jesaya 
kòn klau Rehabia, Jôram kòn klau Jesaya, Jikri kòn klau Jôram, mơ Selômit kòn 
klau Jikri. 

26Selômit mơ ală gơp bơtiàn khai dê gơs broă tòm sền gàr jơh ală đam jàr prap 
gàr ală phan neh ơn is bơh bơtau Dabit, bơh ală cau tòm at bồ ală hìu nhă la ală 
cau kwang at bồ oă rbô nă mơ ală cau kwang at bồ oă rhiang nă, mơ bơh ală cau 
kwang at bồ mpồl ling neh geh ơn is. 

27Gơs phan ƀà bơh di ală phan tòmpìt ai tòm tŭ tòmlơh bol khai ơn tòm bơta 
rcang bơt wơl hìu duh khoai Yàng Jehôwa dê. 

28Mơ jơh ală phan neh ơn bơh Samuel cau gơnoar hwơr, bơh Sol kòn klau Kis, 
Apner kòn klau Ner mơ Jôap kòn klau Jeruya, mơ jơh ală phan ndai neh ơn gen 
geh sền gàr bơh Selômit mơ ală cau gơp bơtiàn khai dê. 

29Bơh di cau Ishar gen gơs Kônenia mơ ală kòn klau khai dê neh geh jào ală broă 
ngài bơh di hìu duh khoai, hơ̆ la gơs kwang at bồ mơ kwang cahrña hơđang 
Israel. 

30Bơh di cau Hebrôn gen gơs Hasabia mơ ală cau gơp bơtiàn khai dê la dô rbô 
poh rhiang cau chài rgơi, gơs broă gơwèt hơ cau Israel đah mattơngai mut hiòng 
Jordan, bơh jơh ală broă Yàng Jehôwa dê mơ bơh bơta duh broă cau bơtau. 

31Ai pơnah đah cau Hebrôn dê gen Jeria la cau at bồ bol khai jat sră cih sơnđan 
ală hìu nhă bol khai dê. Tòm nam jơt poan rài at bồ Dabit dê, cau jòi sơwì tòm 
ală sră cih sơnđan, mơ jòi bàn ală cau chài rgơi tòm mpồl cau Hebrôn tòm Jaser 
bal mơ Galaat. 

32Jeria gơs bàr rbô poh rhiang cau gơp bơtiàn la cau chài rgơi mơ la cau at bồ 
hìu nhă, mơ Dabit jào bol khai in broă tòm hơđang cau Ruben, cau Gat mơ nggùl 
jơi bơtiàn cau Manase bơh jơh ală bơta gơwèt hơ Yàng Tom Trồ mơ bơh ală broă 
gơwèt hơ cau bơtau. 

I Yal Yau 27 

Ală kwang at bồ mpồl cau ling 
1Do la sră cih cau Israel dê bơh ală cau at bồ hìu nhă, ală cau kwang at bồ dô rbô 
nă mơ ală cau kwang at bồ dô rhiang nă, mơ ală cau kwang at bồ bol khai dê la 
ală cau duh broă cau bơtau tòm jơh ală broă gơwèt hơ ală mpồl tus mơ lòt lơh 
broă kòp kơnhai tòm jơh dô nam. Kòp mpồl gơs bàr jơt poan rbô nă. 

2Cau kwang at bồ mpồl ling dơ̆ dùl tòm kơnhai dùl la Jasôbeam kòn klau Japdiel. 
Gơs bàr jơt poan rbô cau tòm mpồl khai dê. 

3Khai la kòn sau Peres dê, mơ la cau kwang at bồ jơh ală cau kwang ling gơs broă 
tòm tòm kơnhai dơ̆ dùl. 

4Cau kwang at bồ mpồl ling kơnhai bàr la Dôdai cau Ahô; Miklôt la cau at bồ mpồl 
khai dê. Gơs bàr jơt poan rbô cau tòm mpồl khai dê. 

5Cau kwang at bồ mpồl ling dơ̆ pe duh broă tòm kơnhai dơ̆ pe la Benayah kòn 
klau Jehôyada cau gơnoar ơn phan duh khoai. Khai la cau at bồ mơ gơs bàr jơt 
poan rbô cau tòm mpồl khai dê. 

6Do la Benayah cau gơs gơnoar pràn digùl mpồl Pe Jơt nă mơ at bồ khà dùl mpồl 
hơ̆. Ammijabat kòn klau khai dê kung la cau at bồ mpồl ling do dê. 

7Cau kwang at bồ mpồl ling dơ̆ poan duh broă tòm kơnhai poan la Asael oh Jôap 
dê, Jebadia kòn klau khai dê tơnơ̆ ala khai. Gơs bàr jơt poan rbô nă cau tòm mpồl 
khai dê. 

8Cau kwang at bồ mpồl ling dơ̆ pram duh broă tòm kơnhai pram la Samhut cau 
Isra. Gơs bàr jơt poan rbô cau tòm mpồl khai dê. 

9Cau kwang at bồ mpồl ling dơ̆ prau duh broă tòm kơnhai prau la Ira kòn klau 
Ikkes cau Tekôa. Gơs bàr jơt poan rbô cau tòm mpồl khai dê. 

10Cau kwang at bồ mpồl ling dơ̆ poh duh broă tòm kơnhai poh la Heles cau Pelôn, 
la cau Epraim. Gơs bàr jơt poan rbô cau tòm mpồl khai dê. 

11Cau kwang at bồ mpồl ling dơ̆ phàm duh broă tòm kơnhai phàm la Sipbekai 
cau Husa, la cau Jerah. 

12Cau kwang at bồ mpồl ling dơ̆ sin duh broă tòm kơnhai sin la Abiejer cau 
Anatôt, la cau Benjamin. Gơs bàr jơt poan rbô cau tòm mpồl khai dê. 

13Cau kwang at bồ mpồl ling dơ̆ jơt duh broă tòm kơnhai jơt la Maharai cau 
Netôphat, la cau Serah. Gơs bàr jơt poan rbô cau tòm mpồl khai dê. 

14Cau kwang at bồ mpồl ling dơ̆ dơ̆ jơt dùl duh broă tòm kơnhai jơt dùl la 
Benayah, cau Phirathôn, la cau Epraim. Gơs bàr jơt poan rbô cau tòm mpồl khai 
dê. 

15Cau kwang at bồ mpồl ling dơ̆ jơt bàr duh broă tòm kơnhai jơt bàr la Heldai 
cau Netôphat, bơh di hìu nhă Ôtniel. Gơs bàr jơt poan rbô cau tòm mpồl khai dê. 

Ală cau kwang at bồ ală jơi bơtiàn dê 
16Do la ală cau kwang at bồ hơđang ală jơi bơtiàn Israel dê: Eliejer kòn klau Jikri 
at bồ cau Ruben; Sephatia kòn klau Maaka at bồ cau Simeôn; 

17Hasabia kòn klau Kemuel at bồ cau Lebi: Jadôk at bồ cau Arôn; 

18Elihu, dô nă oh mi Dabit dê, at bồ Juda; Ômri kòn klau Mikael at bồ Issaka; 

19Ismaya kòn klau Ôbadia at bồ Jebulun; Jerimôt kòn klau Ajriel at bồ Neptali; 

20Hôsea kòn klau Ajajia at bồ Epraim; Jôel kòn klau Pedaia at bồ nggùl jơi bơtiàn 
Manase; 

21Ikdô kòn klau Sacari at bồ nggùl jơi bơtiàn Manase tòm Galaat; Jaasiel kòn klau 
Apner at bồ Benjamin; 

22Ajarel kòn klau Jerôham at bồ Dan. Hơ̆ la ală cau kwang at bồ ală jơi bơtiàn 
Israel dê. 

23 Dabit ò cih khà ală cau klau gơs bàr jơt sơnam hala dềt rlau, tài bơh Yàng 
Jehôwa neh ho lơh ntum khà cau Israel gơlik gơs gal ngan kung be ală sơmañ 
hơđang trồ. 

24 Jôap kòn klau Jeruya rơp sơntòm kòp khà ală cau klau mơya òhềt kòp sir. Bơta 
gơjrañ dờng neh tus hơđang Israel tài bơh bơta kòp khà do, mơ ntum khà neh ò 
cih tòm sră yal broă kòp nam bơtau Dabit dê. 

Ală cau sền gàr broă bơtau dê 
25Asmabet kòn klau Adiel gơs broă tòm hơđang ală đam jàr bơtau dê. Jônathan 
kòn klau Ujia gơs broă tòm hơđang ală đam jàr tòm ală kơnhwàl, ală ƀòn dờng, 
ală ƀòn dềt mơ ală theng kơp gàr. 

26Ejri kòn klau Kelup gơs broă tòm at bồ ală cau lơh broă tòm ƀlàng sre nàng tùc 
tam tòm lơgar. 

27Simei cau Ramat gơs broă tòm gơwèt hơ ală suơn ño, Japdi cau Sip gơs broă 
tòm gơwèt hơ plai đo suơn ño dê nàng lơh gơs tơrnòm ño. 

28Baal Hanan cau Geder gơs broă tòm hơđang ală suơn ôlibe mơ suơn chi ƀal 
tòm Sephela. Jôas gơs broă tòm rcang prap mơñà. 

29Hơđang ală mpồl phan poan jơng sa ñhơt tòm Sarôn gơs Sitrai cau Sarôn. 
Hơđang ală mpồl phan poan jơng tòm ală thòng gơs Saphat kòn klau Adlai. 

30Hơđang ală làkđa gơs Ôbil cau Ismael. Hơđang ală alàng gơs Jedeja cau 
Merônôt. 

31Hơđang ală mpồl belàt gơs Jajis cau Hagrit. Ală cau do la ală cau kwang sền gàr 
broă gơwèt hơ phan mơna bơtau Dabit dê. 

32Jônathan, kồñ Dabit, la dô nă cau jak chài mơ àng loh mơ la cau bơyai broă jak 
chài. Jehiel kòn klau Hakmôni kơlôi rcang bơh ală kòn klau Dabit dê. 

33Ahitôphel la cau cri bơyai broă bơtau dê. Husai cau Arkit la bơyô bơtau dê. 

34Jehôyada kòn klau Benayah mơ Abiatha pơrdòn Ahitôphel. Jôap la cau kwang 
at bồ mpồl ling cau bơtau dê. 

I Yal Yau 28 

Dabit nting sồr bơta bơt Hìu duh khoai 
1Dabit hòi pơjum jơh ală cau kwang at bồ Israel dê tòm Jerusalem: ală kwang at 
bồ ală jơi bơtiàn, ală cau kwang at bồ ală mpồl duh broă cau bơtau, ală cau kwang 
at bồ dô rbô nă mơ at bồ dô rhiang nă, mơ ală cau kwang sền gàr hơđang jơh ală 
phan mơna mơ phan poan jơng gơrê bal mơ cau bơtau mơ ală kòn klau bơtau 

dê, bal mơ ală cau kwang at bồ hìu gơlang, ală cau pràn kơldang mơ jơh ală cau 
ling tòmlơh khin cha. 

2 Bơtau Dabit ñă ntào mơ đơs lah: “Ơ ală oh mi mơ làng bol añ jê, dan iat añ. Añ 
neh gơs nùs kòñ bơt dô nơm hìu lơh gơs dô bă tiah ơm rlô Đài Bơta Ho Bal Yàng 
Jehôwa in, lơh gơs tiah ơn jơng Yàng Tom Trồ bol he dê, mơ añ neh rcang rơndap 
nàng bơt hìu hơ̆. 

3Mơya Yàng Tom Trồ đơs mơ añ lah: ‘Mê rơp ò bơt dô nơm hìu Sơnđan Añ in, tài 
bơh mê la dô nă cau ling tòmlơh mơ neh lơh gơhòr mhàm.’ 

4Bulah behơ̆ Jehôwa Yàng Tom Trồ Israel dê neh sac rwah añ bơh di hìu nhă añ 
nàng gơs bơtau at bồ hơđang Israel gam sùm sùm. Kơnràñ neh sac rwah Juda 
gơs cau lam bồ, mơ bơh tòm jơi bơtiàn Juda Kơnràñ neh sac rwah hìu nhă bèp 
añ jê, mơ bơh di ală kòn klau bèp añ jê Kơnràñ neh niam nùs lơh añ in gơs bơtau 
at bồ hơđang Israel. 

5Bơh di jơh ală kòn klau añ jê, mơ Kơnràñ neh ai añ in oă, Kơnràñ neh sac rwah 
Salômôn kòn klau añ jê nàng nggui hơđang sơbàn lơgar Yàng Jehôwa dê nàng at 
bồ hơđang Israel. 

6Kơnràñ neh đơs mơ añ lah: ‘Salômôn kòn klau mê dê la cau rơp bơt hìu Añ jê 
mơ ală ƀlàng hìu Añ jê, bơh Añ neh sac rwah khai lơh gơs kòn klau Añ jê, mơ Añ 
rơp lơh gơs bèp khai dê. 

7Añ rơp bơtào kơ̆ lơgar khai dê gam sùm sùm, dilah khai kơ̆ nùs lơh jat ală jơnau 
gơnoar sồr mơ ală bơta boh lam kung be khai gam lơh tòm tŭ do.’ 

8Behơ̆ tŭ do di đap jơh làng bol Israel mơ jơh dô mpồl jơnum Yàng Jehôwa dê, 
mơ gơs Yàng Tom Trồ bol he dê ơm iat: Kơrhia tĕ lơh jat jơh ală jơnau gơnoar 
sồr Jehôwa Yàng Tom Trồ bol mê dê tồ bol mê rgơi dòp lơgar niam mơnĕ do mơ 
lòi wơl lơh gơs phan jơtài ală kòn sau bol mê in gam sùm sùm. 

9Mơ mê, ơ Salômôn kòn klau añ jê, git tĕ Yàng Tom Trồ bèp mê dê, jơh nùs jơh 
dơngoh kơlôi ơn să duh broă Kơnràñ, bơh Yàng Jehôwa sền sơwì kòp nơm nùs 
mơ git wă kòp bơta kòñ lơh tòm ală bơta kơlôi sơnơng. Dilah kòn jòi jat Kơnràñ 
gen kòn rơp bàn Kơnràñ; mơya dilah kòn sang lòi Kơnràñ, Kơnràñ rơp sang lòi 
kòn sùm sùm. 

10Tŭ do ơn tồr iat tĕ bơh Yàng Jehôwa neh sac rwah kòn nàng bơt dô nơm hìu 
duh khoai lơh gơs tiah sàng goh. Lơh tĕ pràn kơldang mơ lơh broă.” 

11Gen Dabit ai kòn klau khai in ală rùp cih bơh ală mpồng rơng hìu duh khoai dê, 
ală hìu gơ dê, ală ơdŭ prap phan gơ dê, ală pơnah tap hơđang, ală ơdŭ dơlam mơ 
tiah ơn bơnap ai bơta nđàc. 

12Dabit ai khai in sră cih rùp nàng lơh jơh ală bơta mơ Yàng Hwềng neh ơn tòm 
dơngoh kơlôi khai dê bơh ală ƀlàng hìu duh khoai Yàng Jehôwa dê mơ jơh ală 

ơdŭ gùt dar, bơh ală đam jàr hìu duh khoai Yàng Tom Trồ dê mơ bơh ală đam jàr 
prap ală phan neh ơn Yàng in. 

13Dabit ai khai in ală jơnau bơto sơnio bơh ală mpồl cau gơnoar ơn phan duh 
khoai mơ cau Lebi, mơ jơh ală broă lơh bơh bơta duh broă tòm hìu duh khoai 
Yàng Jehôwa dê, mơ bơh jơh ală phan ngui duh broă tòm hìu duh khoai Yàng 
Jehôwa dê. 

14Kơr sơnoa màh bơh jơh ală phan ngui mơ màh tòm kòp nơm broă, mơ kơr priă 
ală phan ngui mơ priă tòm ală broă: 

15kơr sơnoa màh nàng lơh ală jơng đèng mơ màh ală đèng gơ dê, kơr nđò màh 
kòp jơng đèng mơ ală đèng gơ dê; mơ kơr nđò priă kòp jơng đèng in mơ priă ală 
đèng gơ dê, jat be cau ngui tòm kòp broă dê; 

16kơr nđò màh nàng lơh ală cơnòng ơn piang lă pơdơng; mơ nđò priă nàng lơh 
ală cơnòng mơ priă; 

17mơ màh goh nàng lơh ală cơnhŏ jră, ală cờu ơn dà mơ khòc hùc dà; nđò màh 
nàng lơh ală mơngàn mơ kơr kòp nơm; bơh ală mơngàn mơ priă mơ kơr priă 
kòp nơm; 

18Bơh cơnòng chu kơlhô lơh màh goh ngan mơ kơr gơ, khai kung rcang lài 
rơndeh lơh mơ màh gơs ceruƀim lì ală pơnđar gơ dê, jơm Đài Ho Bal Yàng 
Jehôwa dê. 

19Dabit đơs lah: “Jơh ală bơta do añ neh cih tòm sră bơh bơta sơnio lam Yàng 
Jehôwa dê mơ Kơnràñ neh yal loh añ in tòm jơh ală broă.” 

20Dabit kung đơs mơ Salômôn kòn klau khai dê lah: “Lơh tĕ pràn kơldang mơ 
khin cha, mơ lơh broă. Bañ rngòt mơ gơplơ̆ nùs bơh Jehôwa Yàng Tom Trồ la 
Yàng Tom Trồ añ jê, ơm bal mơ kòn. Kơnràñ rơp ò sang, ò lòi kòn jơl tus di tŭ 
jơh ală broă bơt bơtào hìu duh khoai Yàng Jehôwa dê neh sir. 

21Do la ală mpồl cau gơnoar ơn phan duh khoai mơ cau Lebi nàng duh broă tòm 
hìu duh khoai Yàng Tom Trồ dê, mơ bal mơ kòn tòm jơh ală broă rơp gơs cau 
bơh nùs kòñ lơh broă mơ chài rgơi, tòm ală broă lơh. Kung gơs ală cau kwang 
mơ jơh làng bol rơp dòn bơr kòn tòm jơh ală jơnau gơnoar sồr kòn dê.” 

I Yal Yau 29 

Ală phan ơn nàng bơt hìu duh khoai 
1 Bơtau Dabit đơs mơ jơh mpồl jơnum làng bol lah: “Salômôn kòn klau añ la cau 
mơ Yàng Tom Trồ neh sac rwah la gam kơnòm mơ ò git làm, mơ broă lơh do la 
dờng, tài bơh hìu duh khoai rơp ò di la kòn mơnus in mơya Jehôwa Yàng Tom 
Trồ in. 

2Behơ̆ añ neh rcang ơn hìu duh khoai Yàng Tom Trồ in, rlau mơ bơta añ rgơi lơh, 
màh nàng lơh ală phan mơ màh, priă nàng lơh ală phan mơ priă, kòng nàng lơh 

ală phan mơ kòng, lòs nàng lơh ală phan mơ lòs, mơ chi nàng lơh ală phan mơ 
chi, bal mơ lŭ kĕ pơrhê nàng bơka, ală lŭ gơs tơl dà krơi is, mơ tơl ală bơta lŭ 
niam mơ lŭ màng tơlir, jơh ală phan hơ̆ neh gơs tơngkah tơngkañ. 

3Rlau mơ hơ̆, bơtơl mơ jơh ală bơta añ neh rcang hìu sàng goh in, añ neh prap 
lòi màh mơ priă tòm añ jê, mơ tài bơh phan añ ơn hìu Yàng Tom Trồ añ jê, añ ơn 
gơ hìu Yàng Tom Trồ añ in: 

4pe rbô talơng màh Ôphir mơ poh rbô talơng priă goh ngan nàng ƀềp ală 
dơrñang hìu duh khoai, 

5nàng lơh sir ală broă bơh ală cau chài tŏ tiar, màh nàng lơh ală phan mơ màh, 
priă nàng lơh ală phan mơ priă. Gen ñcau gơs nùs kòñ ơn is să tòm Yàng Jehôwa 
in tòm ngai do taih?” 

6Gen ală cau at bồ hìu nhă, ală cau kwang at bồ ală jơi bơtiàn Israel, ală cau kwang 
at bồ dô rbô nă mơ ală cau kwang at bồ dô rhiang nă, mơ ală cau kwang gơs broă 
tòm at bồ broă lơh bơtau dê, bol khai jat nùs kòñ bol khai dê ơn phan Yàng in. 

7Bol khai ơn tòm broă hìu Yàng Tom Trồ dê pram rbô talơng mơ jơt rbô darik 
màh, jơt rbô talơng priă, jơt phàm rbô talơng kòng mơ dô rhiang rbô talơng lòs. 

8Cau lơi gơs ală lŭ màng gen ai gơtơmut tòm đam jàr hìu duh khoai Yàng Jehôwa 
dê, tòm bơta sền gàr Jehiel cau Gersôn. 

9Behơ̆ làng bol hòn chò bơh ală cau kwang hơ̆ niam nùs ơn phan bol khai dê, bơh 
bol khai jơh nùs mơ khat gơboh ơn Yàng Jehôwa in. Bơtau Dabit kung hòn chò 
dờng ngan. 

Jơnau jòng ro Dabit dê 
10Dabit jòng ro Yàng Jehôwa di đap jơh mpồl làng bol, mơ đơs lah: “Jòng ro 
Kơnràñ, ơ Yàng Jehôwa la Yàng Tom Trồ Israel ồng pàng bol hi dê gam sùm sùm 
mơ ò lồi. 

11 Ơ Yàng Jehôwa, bơta dờng màng, gơnap gơnoar, gơklŏ, bơta pha lin mơ bơta 
ryŭ ryơm, Kơnràñ dê, bơh jơh ală bơta hơđang trồ mơ tòm ù gơrê bal mơ 
Kơnràñ. Ơ Yàng Jehôwa, lơgar gơrê bal mơ Kơnràñ; Kơnràñ geh yò tơngguh gơs 
bơtau at bồ hơđang rlau jơh; 

12Bơta pas sơm mơ bơta jòng màng tus bơh Kơnràñ; Kơnràñ la Bơtau at bồ jơh 
ală phan. Tòm tê Kơnràñ dê gơs bơta pràn kơldang mơ gơnap gơnoar; mơ hơ̆ la 
tòm tê Yàng dê lơh gơlik dờng mơ ai pràn kơldang jơh ală cau in. 

13Mơ tŭ do ơ Yàng Tom Trồ bol hi dê, bol hi ưnngài Kơnràñ mơ jòng ro sơnđan 
gơklŏ Kơnràñ dê. 

14Mơya añ la ñcau, mơ làng bol añ jê la ñcau, mơ bol hi rgơi ơn Yàng in dô bă 
khat gơboh behơ̆ taih? Jơh ală phan tus bơh Kơnràñ, mơ bol hi ơn Yàng in ală 
phan neh gơrê mơ Kơnràñ. 

15Bol hi la cau làng bơdìh mơ cau ơm ing di đap mat Kơnràñ, kung be jơh ală ồng 
pàng bol hi dê. Ală ngai bol hi dê hơđang ù la kung be dô nơm mƀur, ò gơs bơta 
gơn kơnòm. 

16Ơ Jehôwa Yàng Tom Trồ bol hi dê, jơh ală phan tơngkah tơngkañ do mơ bol hi 
neh rcang nàng bơt Yàng in dô nơm hìu bơh Sơnđan Sàng Goh Kơnràñ, jơh ală 
phan hơ̆ tus bơh di tê Kơnràñ dê, mơ jơh ală phan hơ̆ gơrê bal mơ Kơnràñ. 

17Ơ Yàng Tom Trồ añ jê, añ git la Yàng sền sơwì nùs cau mơ niam nùs di bơta 
song ngan. Tòm bơta song ngan nùs añ jê, añ neh ơn dô bă khat gơboh jơh ală 
phan do. Mơ tŭ do añ neh sền gŏ làng bol Kơnràñ dê, la ală cau gơs mat tềng do 
hòn chò ơn Yàng in dô bă chò nùs. 

18Ơ Jehôwa Yàng Tom Trồ ală ồng pàng bol hi dê la Abraham, Isak, mơ Israel! 
Dan Kơnràñ prap gàr bơta kơp kòñ mơ bơta kơlôi sơnơng tòm nùs làng bol 
Kơnràñ dê sùm sùm, mơ lơh nùs bol khai wèt song hơ Yàng. 

19Mơ dan ai Salômôn kòn klau añ jê jơh nùs dòn bơr lơh jat ală jơnau gơnoar sồr, 
ală bơta sồr lam, mơ ală bơta lơh nền Kơnràñ dê, mơ lơh jơh ală bơta nàng bơt 
bơtào hìu duh khoai, bơh ală phan hơ̆ añ neh rcang sir.” 

20Gen Dabit đơs mơ jơh dô mpồl jơnum lah: “Jòng ro Jehôwa Yàng Tom Trồ bol 
mê dê.” Behơ̆ jơh tơl nă bol khai jòng ro Jehôwa Yàng Tom Trồ ală ồng pàng bol 
khai dê; bol khai kun bồ mơ tơmbic să di đap Yàng Jehôwa mơ bơtau. 

Salômôn geh bong mơñà gơs bơtau 
21Ngai tơnơ̆ bol khai ơn ală phan ơn duh khoai mơ phan ơn chu pơrguc Yàng 
Jehôwa in, dô rbô nơm kơnrồ dam, dô rbô nơm be dam mơ dô rbô nơm belàt 
dam, bal mơ ală tơrnòm ơn rsìh, mơ ală phan ơn duh khoai tơngkah tơngkañ jơh 
Israel in. 

22Mơ bol khai sa mơ ñô di đap mat Yàng Jehôwa tòm ngai hơ̆ gơs bơta hòn chò 
dờng. Bol khai pồ bơtào Salômôn kòn klau Dabit gơs bơtau dơ̆ bàr; bol khai bong 
mơñà khai lơh gơs bơtau at bồ, mơ Jadôk gơs cau gơnoar ơn phan duh khoai. 

23 Behơ̆, Salômôn nggui hơđang sơbàn bơh gơnoar Yàng Jehôwa dê neh bơtào, 
pơrdòn ala Dabit bèp khai dê. Khai geh bơtào tơngguh mơ jơh lơgar Israel dòn 
bơr khai. 

24Jơh ală kwang at bồ, ală cau kwang at bồ mpồl ling bal mơ jơh ală kòn klau 
bơtau Dabit dê kung ho rơp dòn duh bơtau Salômôn. 

25Yàng Jehôwa yò tơngguh Salômôn jơnhoa ngan di đap jơh Israel mơ ai khai in 
bơta ryŭ ryơm cau bơtau dê, mơ òhềt gơs bơtau lơi lài mơ khai tòm Israel neh 
geh behơ̆. 

Crap wơl bơta at bồ Dabit dê 
26Dabit kòn klau Jesse at bồ hơđang jơh Israel be do. 

27 Khai at bồ hơđang Israel tòm poan jơt nam, hơ̆ la poh nam tòm Hebrôn mơ pe 
jơt pe nam tòm Jerusalem. 

28Khai chơt tòm tŭ jòng sơnam ngan, wil tơl tòm rài kis, pas sơm, mơ geh dờng 
màng. Salômôn kòn klau khai pơrdòn at bồ sơbàn khai dê. 

29Bơh jơh ală broă bơtau Dabit dê, bơh sơnròp tus di lồi dut, gen geh cih tòm sră 
yal yau cau gơnoar hwơr Samuel dê, tòm sră yal yau cau gơnoar hwơr Nathan 
dê, mơ tòm sră yal yau cau gơnoar hwơr Gat dê,  

30bal mơ jơh ală bơta bơh rài at bồ mơ gơnoar pràn khai dê, bơh ală bơta neh 
gơlik gơs di khai, di Israel mơ di ală lơgar at bồ tòm plai ù. 

II Yal Yau 

II Yal Yau 1 

Yal yau Salômôn 
(1:1 – 9:31) 

Salômôn dan bơta jak chài 
(I Ală Bơtau 3:1-15) 

1Salômôn kòn klau Dabit neh bơtào kơ̆ să tòm khai hơđang lơgar khai dê, bơh 
Jehôwa Yàng Tom Trồ khai dê ơm bal mơ khai mơ lơh khai in gơlik dờng ryŭ 
rlau oă ngan. 

2Gen Salômôn hòi pơjum jơh Israel, ală cau kwang at bồ dô rbô nă, ală cau kwang 
at bồ dô rhiang nă, ală cau kwang cahrña, ală cau at bồ tòm Israel, mơ ală cau 
tòm at bồ hìu nhă, 

3gen Salômôn bal mơ jơh dô mpồl jơnum lòt tus hơ tiah jơnhoa tòm Gabaôn, bơh 
tềng hơ̆ neh gơs Sàl Tòm Mat Yàng Tom Trồ dê mơ Môise cau duh broă Yàng 
Jehôwa neh lơh gơs tòm ƀlàng ngềt ngơt. 

4 (Mơ Dabit neh cèng Đài Yàng Tom Trồ dê bơh di Kiriat Jearim tus hơ tiah khai 
neh rcang gơ in, bơh bơtau neh bơtào dô nơm sàl gơ in tòm Jerusalem.) 

5 Rlau mơ hơ̆, cơnòng duh khoai lơh mơ kòng mơ Bejalel kòn klau Uria, sau Hur 
neh lơh gơs, gen ơn di đap Sàl Ing Yàng Jehôwa, Salômôn mơ jơh mpồl làng bol 
hòi lùp Yàng Jehôwa tềng hơ̆. 

6Behơ̆ Salômôn guh tus hơ cơnòng duh khoai mơ kòng di đap Yàng Jehôwa tòm 
Sàl Tòm Mat mơ ơn dô rbô nơm phan ơn duh khoai chu pơrguc hơđang hơ̆. 

7Tòm mang hơ̆, Yàng Tom Trồ tơlik mat mơ Salômôn mơ đơs mơ khai lah: “Dan 
tĕ bơta lơi mê kòñ Añ ai mê in.” 

8Salômôn ho wơl mơ Yàng Tom Trồ lah: “Yàng neh yal tơlik bơta kòñ gơboh kơ̆ 
dơn dờng mơ Dabit bèp Añ mơ neh bơtào añ gơs bơtau pơrdòn ala khai. 

9 Ơ Jehôwa Yàng Tom Trồ, lòi tĕ jơnau Kơnràñ neh ho mơ Dabit bèp añ, tŭ do 
gơlik wil tơl, bơh Kơnràñ neh lơh añ in gơlik gơs bơtau at bồ hơđang dô nơm 
làng bol gal ngan be thul tòm ù. 

10Tŭ do dan ai Añ in bơta jak chài mơ bơta git wă nàng lik mơ mut di đap làng 
bol do, bơh ñcau rgơi at bồ làng bol dờng do Kơnràñ dê taih?” 

11Yàng Tom Trồ đơs mơ Salômôn lah: “Tài bơh hơ̆ la bơta neh gơs tòm nùs mê 
dê, mơ mê neh ò dan phan mơna, bơta pas sơm hala bơta tiơng pơnro, hala bơta 
kis ală cau gơjrañ di mê, mơ mê neh ò dan bơta kis jŏ, mơya dan bơta jak chài 
mơ bơta git wă nàng rgơi at bồ làng bol Añ jê mơ Añ neh lơh mê in gơs bơtau at 
bồ hơđang bol khai, 

12gen bơta jak chài mơ bơta git wă rơp geh ai mê in. Mơ Añ kung rơp ai mê in 
phan mơna, bơta pas sơm mơ tiơng pơnro, tian gơs ò gơs cau bơtau lơi lài mê 
hala cau bơtau lơi tơnơ̆ mê rơp gơs ndròm be mê.” 

13Behơ̆ Salômôn ñă lòt bơh tiah jơnhoa Gabaôn, bơh Sàl Tòm Mat tus hơ 
Jerusalem. Mơ khai at bồ hơđang Israel. 

14 Salômôn pơjum tơrgòm ală rơndeh lòs tòmlơh mơ ală ơseh; khai gơs dô rbô 
poan rhiang rơndeh lòs tòmlơh mơ jơt bàr rbô nơm ơseh mơ khai lòi ală rơndeh 
lòs tòmlơh tòm ală ƀòn dờng mơ kung lòi bal mơ bơtau tòm Jerusalem. 

15Cau bơtau neh lơh priă mơ màh gơlik gơs phan be òs tòm Jerusalem kung be 
lŭ, mơ chi pơnàng gơs oă kung be tòm chi ƀal di jơng ală mơnơm. 

16 Salômôn blơi ơseh bơh di Ejiptơ mơ bơh di Kue, ală cau kă bro bơtau dê blơi 
ală ơseh hơ̆ bơh di Kue. 

17Bol khai blơi dô nơm rơndeh lòs tòmlơh bơh Ejiptơ la prau rhiang sieklơ priă, 
mơ dô nơm ơseh la dô rhiang pram jơt sieklơ priă. Bol khai kung tac wơl mơ jơh 
ală cau bơtau cau Hetit mơ cau Aram. 

II Yal Yau 2 

Rcang ală bơta nàng bơt hìu duh khoai 
(I Ală Bơtau 5:1-18) 

1 Bơtau Salômôn lơh nền bơt dô nơm hìu duh khoai Sơnđan Yàng Jehôwa dê mơ 
dô nơm gơlang bơtau să tòm khai in. 

2Khai kup poh jơt rbô nă cau lơh broă kơnjơ̆ mơ phàm jơt rbô nă cau nàng phàt 
lŭ hơđang ală ƀòn kơh mơnơm, bal mơ pe rbô prau rhiang nă cau at bồ hơđang 
bol khai. 

Tòmklac bal mơ Hiram bơtau Tirơ dê 
3Salômôn pơyoa jơnau Hiram bơtau Tirơ in lah: “Kung be bơtau neh pơyoa Dabit 
bèp añ in chi nho rề bò, nàng bơt dô nơm gơlang khai in ơm. 

4Tŭ do añ rcang nàng bơt dô nơm hìu duh khoai Sơnđan Jehôwa Yàng Tom Trồ 
añ in, mơ ơn is hìu hơ̆ Kơnràñ in nàng chu kơlhô ƀô bơlhu di đap Kơnràñ, mơ 
nàng ơn pràng piang lă sùm kòp ngai, ơn phan ơn chu pơrguc kòp drim mơ kòp 
mho, tòm ală ngai Saƀat, ală ngai Dùl Lik, mơ ală ngai pơjum sa neh lơh nền 
Jehôwa Yàng Tom Trồ bol he dê. Hơ̆ la ală bơta pơjum gam sùm sùm Israel in. 

5Hìu duh khoai mơ añ rơp bơt la dờng ngan, bơh Yàng Tom Trồ bol hi dê la dờng 
rlau jơh mơ ală yàng ndai. 

6 Mơya ñcau rgơi bơt dô nơm hìu Kơnràñ in taih? Bơh ală tap trồ, bulah la ală 
tap trồ jơnhoa rlau jơh, kung ò rgơi prap Kơnràñ. Gen añ la ñcau mơ bơt dô nơm 

hìu Kơnràñ in, mìng be la dô bă tiah nàng ơn ală phan ơn pơdơng di đap Kơnràñ 
lơm sơl ơ? 

7Tŭ do pơyoa tĕ añ in dô nă cau chài tŏ tiar màh, priă, kòng mơ lòs, mơ chài lơh 
bài dà gur, dà phồng mơ dà tơlir trồ, mơ git làm lơh ală broă pac sềr bal mơ ală 
cau chài rgơi lơh broă, neh ơm bal mơ añ tòm Juda mơ tòm Jerusalem, la ală cau 
mơ Dabit bèp añ neh rcang lài. 

8Dan pơyoa añ in chi nho rề bò, chi nho mơ chi pơnggŏ bơh mơnơm Liban, bơh 
añ git la ală cau dĭ bơtau dê la cau chài rgơi kơl chi tòm Liban. Ală cau dĭ añ jê 
rơp lơh broă bal mơ ală cau dĭ bơtau dê, 

9nàng rcang lài añ in chi tơngkah tơngkañ ngan, bơh hìu mơ añ rơp bơt pal dờng 
mơ crih crài ngan. 

10Añ rơp rcang ală cau duh broă bơtau in la ală cau koh chi bàr jơt rbô kor 
kơmbuh kòi mi, bàr jơt rbô kor kòi mac, bàr jơt rbô bat tơrnòm mơ bàr jơt rbô 
bat mơñà ôlibe.” 

11Hiram bơtau Tirơ cih sră ho wơl Salômôn in lah: “Tài bơh Yàng Jehôwa kòñ 
gơboh di làng bol Kơnràñ dê gen Kơnràñ neh bơtào ồng gơs bơtau at bồ bol 
khai.” 

12Mơ Hiram cih bơtơl lah: “Pal jòng ro Jehôwa Yàng Tom Trồ Israel dê la Bơtau 
neh crơng gơs trồ mơ tiah! Kơnràñ neh ai bơtau Dabit in dô nă kòn klau jak chài, 
ai khai in bơta git jak mơ bơta git sền sơwì, la cau rơp bơt dô nơm hìu duh khoai 
Yàng Jehôwa in mơ dô nơm gơlang să tòm khai in. 

13Añ pơyoa Huram Abi tus hơ bơtau, khai la dô nă cau chài rgơi ngan, 

14mè khai la bơh cau Dan mơ bèp khai bơh cau Tirơ. Khai neh geh bơtê nàng lơh 
broă tŏ tiar màh, priă, kong lòs, lŭ mơ chi, mơ lơh bài dà gur, bài dà tơlir trồ, mơ 
bài dà phồng mơ bài che dơmài lơbơn. Khai git làm jơh ală bơta pac sềr mơ rgơi 
lơh gơs ală phan lơi neh jào khai in lơh. Khai rơp lơh broă bal mơ ală cau chài 
lơh broă bơtau dê mơ ală cau rcang lài bơh cau tòm añ jê la Dabit bèp bơtau dê. 

15Tŭ do dan cau tòm añ jê pơyoa ală cau duh broă bơtau in kòi mi mơ kòi mac, 
mơñà ôlibe mơ tơrnòm mơ bơtau neh ho, 

16mơ bol hi rơp koh ală chi lơi pal càng bơh mơnơm Liban, bol hi rơp kơt gơ bal 
dô bă mơ lòi dàlềng pơrdô gơ tus hơ Jôppa. Bơtau rgơi cèng gơ tus hơ 
Jerusalem.” 

17Salômôn kòp khà jơh ală cau làng bơdìh ơm tòm lơgar Israel, tơnơ̆ mơ bơta 
kòp khà làng bol mơ Dabit bèp khai neh lơh, mơ neh gơs dô rhiang pram jơt pe 
rbô prau rhiang nă. 



790 

 

 
Sră Goh 

© 2018, United Bible Societies. 
  

 

 

18Poh jơt rbô nă tòm bol khai ơn nàng lơh broă kơnjơ̆ mơ phàm jơt rbô nă cau 
phàt lŭ tòm ală ƀòn kơh mơnơm, gơs pe rbô prau rhiang nă cau at bồ hơđang 
làng bol lơh broă. 

II Yal Yau 3 

Salômôn bơt bơtào hìu duh khoai 
1 Salômôn sơntòm bơt bơtào hìu duh khoai Yàng Jehôwa dê tòm Jerusalem 
hơđang mơnơm Môria la tiah Yàng Jehôwa neh tơlik mat mơ Dabit bèp khai dê, 
di tiah mơ Dabit neh rcang lài, di làn jă kòi Arauna cau Jebusit dê. 

2Khai sơntòm bơt bơtào tòm ngai bàr kơnhai bàr nam dơ̆ poan rài at bồ khai dê. 

3Do la ală sơnoa rnoas Salômôn bơt hìu duh khoai Yàng Tom Trồ dê: prau jơt tal 
jòng mơ bàr jơt tal ơnàng (jat kơr sơnoa was sơnoa yau gơ dê). 

4Ƀlàng jơng gùng hìu duh khoai la bàr jơt tal jòng gan gah ơnàng hìu dê, mơ gah 
jơnhoa dô rhiang bàr jơt tal. Khai ƀềp đah dơlam gơ mơ màh goh ngan. 

5Khai pơng ală dơrñang ơdŭ dờng mơ mpàn nho rề, ƀềp gơ mơ màh goh ngan 
mơ bơka ală rùp chi gòl mơ che rơnjài hơđang gơ. 

6Khai bơka hìu duh khoai mơ ală lŭ màng; mơ màh khai ngui la màh Parbaim dê. 

7Khai ƀềp hìu mơ màh ală dra đah dơlam rkàng hìu, ală ròc mơ ală jrong mpồng, 
ală dơrñang mơ ală mpồng, mơ khai pac rùp ceruƀim di ală dơrñang. 

8 Khai bơt bơtào Tiah Sàng Goh Ngan, jòng ròt gơ ndròm bal mơ jòng ròt hìu duh 
khoai dê, hơ̆ la bàr jơt tal jòng ròt mơ bàr jơt tal ơnàng. Khai ƀềp đah dơlam prau 
rhiang talơng màh ngan. 

9Ală đìn màh kơr geh pram jơt sieklơ. Khai kung ƀềp màh ală ơdŭ đah đang sơl. 

10 Tòm Tiah Sàng Goh Ngan khai pac dô yô ceruƀim mơ chi mơ ƀềp gơ mơ màh. 

11Ală pơnđar pò song ceruƀim dê la bàr jơt tal. Dô đah pơnđar ceruƀim sơnròp 
la pram tal jòng mơ gơtòmcik mơ dơrñang hìu duh khoai dê, mơ pơnđar gah ne 
kung pram tal jòng mơ gơtòmcik mơ pơnđar ceruƀim ne. 

12Kung ndròm behơ̆, dô nơm pơnđar ceruƀim đah ne la pram tal jòng mơ 
gơtòmcik dơrñang cang đah ne hìu duh khoai dê, mơ pơnđar đah ne gơ dê kung 
pram tal jòng mơ gơtòmcik pơnđar ceruƀim sơnròp. 

13Ală pơnđar ală ceruƀim do pò song bàr jơt tal. Bol gơ ntào hơđang jơng gơ dê, 
wèt mat hơ ơdŭ dờng. 

14 Khai lơh ală bài kơrnìng mơ che brài mơ bài che dơmài lơbơn dà tơlir trồ, dà 
gur mơ dà phồng, jing rùp ceruƀim tòm hơ̆. 

15Di đap hìu duh khoai khai lơh gơs bàr nơm jrong jơnhoa pe jơt pram tal, kòp 
jrong gơs bồ hơđang jơnhoa pram tal. 

16Khai lơh ală che sreng be ală che sreng tòm Tiah Sàng Goh Ngan mơ ơn gơ di 
bồ ală jrong. Khai kung lơh gơs dô rhiang nơm plai lừu mơ kơt gơ di che sreng. 

17Khai bơtào ală jrong di đap hìu duh khoai, dô nơm hơ đah đơm mơ dô nơm hơ 
đah đang. Jrong đah đơm khai sơnđan la Jakin mơ jrong đah đang la Bôas. 

II Yal Yau 4 

Ală phan ngui tòm hìu duh khoai 
1 Khai lơh dô nơm cơnòng duh khoai mơ kòng bàr jơt tal jòng, bàr jơt tal ơnàng, 
mơ jơt tal jơnhoa. 

2Khai lơh dô nơm tơnau dà; gơ wil gùt dar la jơt tal, pram tal jrô. Gùt dar gơ la 
pe jơt tal. 

3Hơđơm bơr gơ gơs rùp kơnrồ dam gùt dar, dô nơm kòp jơt tal. Ală kơnrồ dam 
neh tŏ tòm bàr sèng gơđềt bal mơ tơnau dà. 

4Tơnau dà geh ơn hơđang jơt bàr nơm kơnrồ dam, pe nơm wèt mat hơ đah đang, 
pe nơm wèt mat hơ đah mattơngai mut, pe nơm wèt mat hơ đah đơm, mơ pe 
nơm wèt mat hơ đah mattơngai lik. Tơnau dà ơn hơđang bol gơ, mơ đah pơnah 
ngkòi bol gơ dê gen gơwèt hơ klŏ digùl. 

5Gơ lơut dô nđàm, mơ bơr gơ gơlơh kung be bơr dô nơm mơngàn dà, be dô nơm 
bơkào gun gơlì. Gơ ơn pe rbô thao ƀàk dà. 

6 Khai kung lơh jơt bòng dà nàng rào mơ ơn pram nơm đah đơm mơ pram nơm 
đah đang. Ală phan pal ngui tòm phan ơn chu pơrguc pal geh rào goh tòm ală 
bòng dà hơ̆, mơya bòng dà ne lòi rào goh ală cau gơnoar ơn phan duh khoai. 

7 Khai lơh jơt nơm jơng đèng mơ màh jat sơnoa rnoas gơ dê mơ ơn gơtòm hìu 
duh khoai, pram nơm đah đơm mơ pram nơm đah đang. 

8 Khai lơh jơt nơm cơnòng mơ ơn gơtòm hìu duh khoai, pram nơm đah đơm mơ 
pram nơm đah đang. Mơ khai kung lơh dô rhiang nơm mơngàn màh nàng ơn dà 
rsìh. 

9Khai lơh ƀlàng dơlam ală cau gơnoar ơn phan duh khoai in, mơ ƀlàng dờng đah 
bơdìh sơl; ală mpồng ƀlàng geh ƀềp mơ kòng. 

10Khai ơn bòng dà đah đơm, di mum đah đơm mơ đah mattơngai lik. 

11Khai kung lơh jơt nơm gri mơ ală cơnhŏ dờng mơ ală mơngàn ơn dà rsìh. Behơ̆ 
Huram lơh sir ală broă mơ khai neh lơh bơtau Salômôn in tòm hìu duh khoai 
Yàng Tom Trồ dê, hơ̆ la: 

12bàr nơm jrong; bàr nơm bồ hơđang jrong gơs rùp be mơngàn; bàr nơm bơtơng 
gòm hơđang bàr nơm bồ jrong gơs rùp kung be mơngàn; 

13poan rhiang nai plai lừu top tòm bàr nơm bơtơng, kòp nơm bơtơng gơs bàr 
sèng plai lừu bơka hơđang bồ jrong gơs rùp be mơngàn; 

14ală jơng gòl tơnau dà bal mơ ală tơnau dà gơ dê; 

15Tơnau dà mơ jơt bàr nơm kơnrồ hơđơm gơ; 

16ală gri, ală gơbìa, ală cơnhŏ sề mơ jơh ală phan ngui ndai gơrê bal mơ hơ̆, mơ 
Huram Abi neh lơh Bơtau Salômôn in tòm hìu duh khoai Yàng Jehôwa dê la mơ 
kòng tho goh. 

17Tòm ƀlàng ring Jordan dê bơtau sồr cau tŏ ală phan hơ̆ mơ ù kơnàng digùl 
Sukôt mơ Jereda. 

18Salômôn neh lơh jơh ală phan do mơ kòng la oă ngan, gen tàng kòng neh ngui 
ò git nền la nđò. 

19Salômôn kung neh lơh ală phan ngui tòm hìu duh khoai, hơ̆ la: cơnòng duh 
khoai mơ màh; ală cơnòng ơn piang lă pràng di đap mat Yàng; 

20ală jơng đèng mơ màh ngan bal mơ ală đèng gơ dê, mơ màh goh nàng chu di 
đap tiah sàng goh tòm dơlam be neh rơndap; 

21ală bơkào, ală đèng, mơ ală chi kơtrơi lơh mơ màh goh rlau jơh; 

22ală kơtrơi koh brài đèng, cơnhŏ chŏ dà poac, ală gri ơn ồs chu kơlhô, lơh mơ 
màh ngan, bơh mpồng mut tòm hìu duh khoai dê: ală mpồng tòm dơlam tus hơ 
Tiah Sàng Goh Ngan dê mơ ală mpồng ơdŭ dờng hìu duh khoai dê lơh mơ màh. 

II Yal Yau 5 

1 Hơ̆ la jơh ală broă mơ Salômôn lơh hìu duh khoai Yàng Jehôwa in neh sir rau. 
Salômôn cèng tơmut ală phan mơ Dabit bèp khai neh ơn Yàng in, hơ̆ la priă mơ 
màh bal mơ jơh ală phan ngui ndai, mơ khai ơn ală phan hơ̆ tòm ală đam jàr hìu 
Yàng Tom Trồ dê. 

Cèng tơmut Đài Bơta Ho Bal tòm hìu duh khoai 
2 Gen Salômôn hòi pơjum ală cau kwang kra tòm Jerusalem, jơh ală cau at bồ ală 
jơi bơtiàn mơ hìu nhă Israel tòm Jerusalem nàng cèng Đài Ho Bal Yàng Jehôwa 
dê bơh ƀòn dờng Dabit dê, hơ̆ la Siôn. 

3Mơ jơh ală làng bol Israel neh pơjum bal di đap bơtau tòm bơta pơjum sa tòm 
kơnhai dơ̆ poh. 

4Mơ jơh ală cau kwang kra Israel dê neh tus, mơ cau Lebi tùng Đài Bơta Ho Bal. 



793 

 

 
Sră Goh 

© 2018, United Bible Societies. 
  

 

 

5Behơ̆ bol khai cèng Đài Ho Bal mơ Sàl Tòm Mat mơ jơh ală phan ngui sàng goh 
tòm Sàl hơ̆. Ală cau gơnoar ơn phan duh khoai la cau Lebi tùng ală phan hơ̆. 

6Bơtau Salômôn bal mơ mpồl jơnum Israel neh pơjum di đap bơtau, ơm di đap 
Đài Ho Bal, ơn phan duh khoai oă ngan belàt mơ kơnrồ tian gơs ò rgơi cih wơl 
hala kòp khà. 

7Gen ală cau gơnoar ơn phan duh khoai cèng Đài Ho Bal Yàng Jehôwa dê ơn di 
tiah gơ dê tòm Tiah Sàng Goh Ngan, hơđơm ală pơnđar ceruƀim dê. 

8Ală ceruƀim lì ală pơnđar gơ dê hơđang tiah ơn Đài Ho Bal mơ behơ̆ tàng 
ceruƀim jơm hơđang Đài Ho Bal mơ ală mơng tùng gơ dê. 

9Ală mơng do jòng ngan gen tàng di tiah lồi ală mơng tùng hơ̆ mpòl bơh di tiah 
sàng goh đah hơđap tòm dơlam hìu duh khoai, mơya bol khai ò rgơi gŏ bơh đah 
bơdìh; bol gơ gam tềng hơ̆ tus di ngai do. 

10 Ò gơs phan lơi ndai tòm Đài Ho Bal rlau mơ bàr pang mpàn lŭ mơ Môise neh 
ơn tòm hơ̆ tòm tŭ ơm tòm Hôrep, la tiah Yàng Jehôwa neh lơh dô bơta ho bal mơ 
cau Israel tơnơ̆ mơ tŭ bol khai neh lik bơh di Ejiptơ. 

11Tòm tŭ ală cau gơnoar ơn phan duh khoai lik bơh Tiah Sàng Goh. Bơh ală cau 
gơnoar ơn phan duh khoai ơm tềng hơ̆ la cau neh ơn is sàng goh, ò di sền cah is 
di mpồl bol khai dê, 

12mơ jơh ală cau gơrê bal mơ cau Lebi đơs chò, la Asap, Heman, Jeduthun mơ ală 
kòn klau mơ gơp bơtiàn bol khai dê, soh ào bài che dơmài lơbơn, gen ơm đah 
mattơngai lik cơnòng duh khoai dê, tur cing dềt mơ rơs ală kơñi che bal mơ dô 
rhiang bàr jơt nă cau gơnoar ơn phan duh khoai uh kơlwòk. 

13 Hơ̆ la broă tòm ală cau uh kơlwòk mơ ală cau đơs chò nàng lơh bol khai in gơs 
dô bă bal nàng jòng ro mơ ưnngài Yàng Jehôwa, mơ tòm tŭ ală bơta đơs chò geh 
đơs, bal mơ ală kơlwòk, mơ ală cing mơ ală kơñi ndai, jòng ro Yàng Jehôwa lah; 
“Bơh Kơnràñ la niam, bơta kòñ gơboh kơ̆ dơn Kơnràñ dê gam sùm sùm.” Gen 
hìu duh khoai Yàng Jehôwa dê geh bềng mhwal, 

14tian gơs ală cau gơnoar ơn phan duh khoai ò rgơi ntào duh broă, tài bơh gơs 
mhwal; bơh bơta gơklŏ Yàng Jehôwa dê bềng hìu duh khoai Yàng Tom Trồ dê. 

II Yal Yau 6 

Bơta ơn hìu duh khoai 
1Gen Salômôn đơs: “Yàng Jehôwa neh đơs lah Kơnràñ rơp ơm tòm dô puk mhwal 
jù; 

2Añ neh bơt dô nơm hìu duh khoai geh yò tơngguh Kơnràñ in, dô bă tiah Yàng in 
ơm gam sùm sùm.” 

3Gen bơtau wơlke mơ ai lơngai jơh mpồl làng bol Israel in, tòm tŭ jơh mpồl 
jơnum Israel ntào tềng hơ̆. 

4 Gen khai đơs lah: “Pal jòng ro Jehôwa Yàng Tom Trồ Israel dê, bơh tê Kơnràñ 
neh lơh gơlik wil tơl jơnau ho bơh bơr Kơnràñ dê, mơ Dabit bèp añ jê, lah: 

5‘Bơh di ngai Añ neh cèng làng bol Añ jê lik bơh lơgar Ejiptơ, Añ neh ò sac rwah 
dô nơm ƀòn dờng lơi tòm ală jơi bơtiàn Israel dê nàng bơt dô nơm hìu tồ Sơnđan 
Añ in ơm tềng hơ̆, mơ Añ kung ò sac cau lơi nàng gơs cau at bồ hơđang làng bol 
Israel Añ jê. 

6Mơya Añ neh sac rwah Jerusalem nàng Sơnđan Añ jê rgơi ơm tềng hơ̆, mơ Añ 
neh sac rwah Dabit nàng at bồ làng bol Israel Añ jê.’ 

7Bèp añ, Dabit neh gơs nùs kòñ bơt dô nơm hìu Sơnđan Yàng Jehôwa in, la Yàng 
Tom Trồ Israel dê. 

8Mơya Yàng Jehôwa neh đơs mơ Dabit bèp añ lah: ‘Mê neh lơh niam, gơs nùs kòñ 
bơt dô nơm hìu Sơnđan Añ in. 

9Bulah behơ̆, mê rơp ò bơt hìu, mơya la kòn klau mê dê, la cau neh deh bơh mê 
rơp bơt hìu duh khoai Sơnđan Añ in.’ 

10Tŭ do Yàng Jehôwa neh lơh gơlik wil tơl jơnau Kơnràñ neh ho. Añ neh pơrdòn 
sơbàn Dabit bèp añ, mơ nggui hơđang sơbàn Israel dê, be Yàng Jehôwa neh ho, 
mơ añ neh bơt hìu duh khoai Sơnđan Yàng Jehôwa in, Yàng Tom Trồ Israel dê. 

11Tềng hơ̆ añ neh ơn Đài Ho Bal mơ tòm hơ̆ gơs bơta ho bal Yàng Jehôwa dê mơ 
Kơnràñ neh bơtào mơ làng bol Israel.” 

Salômôn hòi dan ơn hìu duh khoai pa 
12Gen Salômôn ntào di đap cơnòng duh khoai Yàng Jehôwa dê di đap jơh mpồl 
jơnum Israel dê mơ pò bàr đah tê khai dê. 

13Salômôn neh lơh dô nơm tiah ntào mơ kòng, jòng pram tal, ơnàng pram tal mơ 
jơnhoa pe tal, mơ ơn gơ digùl ƀlàng đah bơdìh; mơ khai ntào hơđang tiah hơ̆. 
Gen khai cùn gơltang di đap jơh mpồl jơnum Israel dê mơ pò bàr đah tê hơ trồ. 

14Khai đơs lah: “Ơ Jehôwa Yàng Tom Trồ Israel dê, ò gơs yàng lơi be Yàng; 
hơđang trồ hala tòm ù, neh prap gàr bơta ho bal tòm bơta kòñ gơboh kơ̆ dơn 
gơwèt mơ ală cau duh broă Kơnràñ dê, la cau lòt di đap Yàng dô bă jơh nùs. 

15Yàng neh prap gàr jơnau Kơnràñ neh ho mơ Dabit bèp añ jê. Ngan, bơr Kơnràñ 
neh ho mơ tê Kơnràñ neh lơh gơlik wil tơl tòm ngai do. 

16 Gen tàng, ơ Jehôwa Yàng Tom Trồ Israel dê, dan prap gàr dĭ gơna Kơnràñ in la 
Dabit bèp añ jê ală jơnau Kơnràñ neh ho mơ khai, mơ đơs lah: ‘Mê rơp ò tŭ lơi 
siơ̆u dô nă cau geh pơrdòn di đap Añ nàng nggui hơđang sơbàn Israel dê, mìng 

dilah ală kòn sau mê dê git kơrhia tòm jơh gùng dà bol khai dê, mơ lòt tòm bơta 
boh lam be mê neh lòt di đap Añ.’ 

17Gen tàng, ơ Jehôwa Yàng Tom Trồ Israel dê, dan lòi jơnau Kơnràñ neh ho mơ 
Dabit cau duh broă Kơnràñ dê geh dòp nền cê ngan. 

18 Mơya ngan la Yàng Tom Trồ rơp ơm tòm ù mơ kòn mơnus sơl ơ? Bulah ală tap 
trồ, mơ ală tap trồ jơnhoa rlau jơh ò rgơi nàng prap Kơnràñ, tơ ài lah hìu duh 
khoai dềt rlau jơh do mơ añ neh bơt! 

19Ơ Jehôwa Yàng Tom Trồ añ jê, dan Kơnràñ wèt sền jơnau hòi dan mơ rac dan 
cau duh broă Kơnràñ dê. Dan ai tồr iat jơnau hòi driau mơ rac dan cau duh broă 
Kơnràñ dê hòi dan mơ Kơnràñ. 

20 Dan mat Yàng pò ngai mơ mang wèt hơ hìu duh khoai do, tềng hơ̆ la tiah mơ 
Kơnràñ neh ho ơn sơnđan Kơnràñ dê. Dan Yàng iat jơnau cau duh broă Kơnràñ 
dê hòi dan wèt hơ tiah do. 

21Dan Kơnràñ iat ală jơnau rac dan cau duh broă Kơnràñ dê mơ làng bol Israel 
Kơnràñ dê tòm tŭ bol khai hòi dan wèt hơ tiah do. Dan iat bơh đang trồ, la tiah 
ơm sùm Kơnràñ dê, dan iat mơ toh glài. 

22Dilah gơs cau tìs glài tòmdră di cau lơi ndai mơ khai pal ai jơnau srat să, mơ 
khai tus srat să di đap cơnòng duh khoai Kơnràñ dê tòm hìu duh khoai do, 

23gen dan Kơnràñ iat bơh đang trồ mơ lơh broă, mơ cahrña ală cau duh broă 
Kơnràñ dê, tơm wơl cau tìs glài in mơ cèng bơta bol khai neh lơh hơđang bồ bol 
khai dê. Dan dong tò cau song ring in, wèt sền di bol khai jat bơta song ring bol 
khai dê. 

24Tòm tŭ làng bol Israel Kơnràñ dê tìs glài tòmdră mơ Yàng, kong alah di đap dô 
nă cau sò tơm, mơya bol khai wèt wơl hơ Yàng, dòp git sơnđan Kơnràñ dê, hòi 
dan rac dan mơ Kơnràñ tòm hìu do, 

25gen dan Kơnràñ ơm iat bơh hơđang trồ mơ toh bơta tồi glài làng bol Israel 
Kơnràñ dê mơ cèng brê bol khai wơl hơ lơgar mơ Kơnràñ neh ai bol khai mơ ală 
ồng pàng bol khai in. 

26Tòm tŭ ală tap trồ kal wơl mơ ò gơs mìu, tài bơh bol khai neh tìs glài tòmdră 
mơ Kơnràñ, mơ bol khai hòi dan wèt hơ tiah do, dòp git sơnđan Kơnràñ dê mơ 
pơrlac sang tồi glài bol khai dê, tài bơh Kơnràñ neh lơh glài bol khai, 

27gen dan Kơnràñ ơm iat bơh hơđang trồ mơ toh bơta tồi glài ală cau duh broă 
Kơnràñ dê mơ làng bol Israel Kơnràñ dê, tòm tŭ Yàng bơto bol khai gùng niam, 
tòm hơ̆ bol khai pal lòt; mơ tơndùh mìu hơđang lơgar mơ Kơnràñ neh ai làng bol 
Kơnràñ in lơh gơs phan jơtài. 

28Dilah gơs bơta jơgloh rung hala bơta kòp jê pluh plàng tòm lơgar, ro jrùh chi 
che, but bơsềt bơh dà tŭ, srah nting hala tu; dilah ală cau sò tơm gơrwàng bol 

khai bơh bơta lơh pơnring lơi tòm lơgar; bulah gơs bơta jê sồt, bulah gơs bơta 
kòp jê lơi; 

29bulah bơta hòi dan lơi, bulah bơta rac dan lơi bơh dô nă cau hala bơh jơh mpồl 
làng bol Israel Kơnràñ dê, jơh tơl nă đal git ală bơta bòl glar jê sồt kòp nă dê, mơ 
bơh hơ̆ bol khai pò bàr đah tê wèt hơ hìu duh khoai do; 

30gen dan Kơnràñ iat bơh hơđang trồ la tiah ơm sùm Kơnràñ dê, mơ toh glài mơ 
tơm wơl ală cau Yàng git nùs bol khai, jat be ală gùng dà bol khai dê, tài bơh mìng 
Yàng git tòm nùs kòn mơnus dê, 

31behơ̆ sồng bol khai rngòt di Kơnràñ mơ lòt tòm ală gùng dà Kơnràñ dê tòm jơh 
ală ngai bol khai kis tòm lơgar mơ Kơnràñ neh ai ală ồng pàng bol hi in. 

32Kung behơ̆ sơl, tòm tŭ cau làng bol bơdìh ò gơrê bal mơ làng bol Israel Kơnràñ 
dê, mơya neh tus bơh lơgar ngài tài bơh sơnđan dờng Kơnràñ dê, tê gơnoar pràn 
mơ tơwòr tê pò tơlik Kơnràñ dê; tòm tŭ khai tus mơ hòi dan wèt hơ hìu duh 
khoai do, 

33gen dan Kơnràñ ơm iat bơh hơđang trồ la tiah ơm sùm Kơnràñ dê, mơ lơh 
gơlik gơs bơta làng bol bơdìh neh dan mơ Kơnràñ, tồ jơh ală làng bol tòm plai ù 
rgơi git sơnđan Kơnràñ dê mơ rngòt di Kơnràñ kung be làng bol Israel Yàng dê 
neh lơh, mơ nàng bol khai rgơi git la sơnđan Kơnràñ dê neh geh hòi dan rac dan 
tòm hìu do mơ añ neh bơt. 

34Dilah làng bol Kơnràñ dê lik lòt tòm tiah tòmlơh tòmdră mơ ală cau sò tơm bol 
khai dê, tiah lơi Kơnràñ sồr bol khai lòt, mơ bol khai hòi dan mơ Kơnràñ wèt hơ 
ƀòn dờng do mơ Kơnràñ neh sac rwah, hơ hìu mơ añ neh bơt sơnđan Kơnràñ in, 

35gen bơh hơđang trồ dan Kơnràñ iat jơnau hòi dan mơ rac dan bol khai dê mơ 
dong tò bol khai. 

36Dilah bol khai tìs glài tòmdră mơ Kơnràñ, bơh ò gơs cau lơi ò tìs glài, mơ 
Kơnràñ gơhào gơjrañ di bol khai, mơ jào bol khai tòm tê cau sò tơm bol khai dê 
mơ kup cèng lơh dĭ tòm dô nơm lơgar ngài hala rềp; 

37mơ dilah bol khai kơlôi sơnơng tòm nùs, tòm lơgar mơ bol khai neh kong kup 
cèng gơs dĭ, git gơjrañ sang glài mơ rac dan mơ Kơnràñ tòm lơgar mơ bol khai 
neh kong kup cèng lơh dĭ mơ đơs lah: ‘Bol hi neh tìs glài mơ neh lơh bơta tìs; mơ 
neh lơh bơta iơh bơsak;’ 

38dilah bol khai jơh nùs jơh hwềng soàn git gơjrañ sang glài tòm lơgar bol khai 
neh kong kup cèng gơs dĭ mơ hòi dan wèt hơ lơgar mơ Kơnràñ neh ai ală ồng 
pàng bol khai in, ƀòn dờng mơ Kơnràñ neh sac rwah, hơ hìu duh khoai mơ añ 
neh bơt sơnđan Kơnràñ in; 

39gen bơh hơđang trồ la tiah ơm sùm Kơnràñ dê, dan Kơnràñ ơm iat jơnau hòi 
dan mơ rac dan bol khai dê mơ dong tò bol khai, mơ dan Kơnràñ toh glài ală cau 
neh tìs glài tòmdră mơ Kơnràñ. 

40Tŭ do, ơ Yàng Tom Trồ añ jê, dan lòi mat Yàng pò mơ tồr Yàng ơm iat jơnau añ 
hòi dan bơh tiah do. 

41 Ơ Jehôwa Yàng Tom Trồ, dan guh Lòt tus hơ tiah ơm rlô Kơnràñ dê, Kơnràñ 
mơ Đài Bơta Ho Bal gơnoar pràn Kơnràñ dê. Ơ Jehôwa Yàng Tom Trồ, dan ală 
cau gơnoar ơn phan duh khoai Kơnràñ dê geh tơnsoh bơh bơta dong klàs, mơ 
ală cau dòn song Kơnràñ dê hòn chò tòm bơta lơbơn niam Kơnràñ dê. 

42Ơ Jehôwa Yàng Tom Trồ, dan bañ sang lòi cau geh bong mơñà Kơnràñ dê. Dan 
kah wơl bơta kòñ gơboh kơ̆ dơn mơ Dabit cau duh broă Kơnràñ dê.” 

II Yal Yau 7 

Salômôn ơn hìu duh khoai Yàng in 
(I Ală Bơtau 8:62-66) 

1 Tòm tŭ Salômôn neh sir hòi dan, ồs dùh bơh đang trồ mơ chu pơrguc phan ơn 
chu mơ ală phan ơn duh khoai, mơ bơta gơklŏ Yàng Jehôwa dê bềng lìu hìu duh 
khoai. 

2Ală cau gơnoar ơn phan duh khoai ò rgơi mut tòm hìu duh khoai Yàng Jehôwa 
dê, tài bơh bơta gơklŏ Yàng Jehôwa dê bềng lìu tòm hìu Kơnràñ dê. 

3 Tòm tŭ jơh làng bol Israel gŏ ồs mơ bơta gơklŏ Yàng Jehôwa dê mù tòm hìu duh 
khoai, gen bol khai tơmbic să drup muh mat tòm mơnàng hìu duh khoai, duh 
khoai mơ ưnngài Yàng Jehôwa lah: “Bơh Yàng la niam; mơ bơta kòñ gơboh kơ̆ 
dơn Kơnràñ dê gam sùm sùm.” 

4Gen cau bơtau mơ jơh làng bol ơn phan ơn duh khoai di đap Yàng Jehôwa. 

5Mơ bơtau Salômôn ơn dô nơm phan ơn duh khoai bàr jơt bàr rbô nơm kơnrồ 
mơ dô rhiang bàr jơt rbô nơm belàt mơ be. Behơ̆ bơtau mơ jơh làng bol ơn hìu 
duh khoai Yàng Tom Trồ in. 

6Ală cau gơnoar ơn phan duh khoai ntào di tiah bol khai dê, ală cau Lebi kung 
lơh behơ̆, bal mơ ală kơñi mơ bơtau Dabit neh lơh gơs nàng jòng ro mơ ưnngài 
Yàng Jehôwa. Bơta kòñ gơboh kơ̆ dơn Kơnràñ dê gam sùm sùm. Tòm tŭ Dabit 
ơn bơta jòng ro tòm bơta duh broă bol khai dê. Ală cau gơnoar ơn phan duh 
khoai ntào tòm toh mat mơ cau Lebi mơ uh kơlwòk bol khai dê, mơ jơh cau Israel 
ơm ntào. 

7Salômôn ơn is tiah digùl ƀlàng di đap hìu duh khoai Yàng Jehôwa dê, mơ tềng 
hơ̆ khai ơn ală phan ơn chu ơn dơngi ală phan ơn bơta ring lơngai, tài bơh 
cơnòng mơ kòng ơn phan duh khoai mơ khai neh lơh gơs ò rgơi ơn jơh ală phan 
ơn chu pơrguc, ală phan ơn mơ kòi mbo mơ ală pơnah dơngi. 

8Di di tŭ hơ̆ Salômôn pơjum sa tòm poh ngai, mơ jơh Israel bal mơ khai, dô mpồl 
jơnum gal ngan, bơh Lebo Hamat tus di thòng Ejiptơ. 

9Tòm ngai dơ̆ phàm bol khai gam dô bơta pơjum bal dờng màng, bơh bol khai 
neh pơjum ơn cơnòng duh khoai tòm poh ngai mơ bơta pơjum sa tòm poh ngai 
tai. 

10Tòm ngai bàr jơt pe kơnhai poh, khai sồr làng bol rê hìu bol khai dê, nùs hòn 
chò mơ hwềng nùs niam; tài bơh bơta niam mơ Yàng Jehôwa ràng tơlik Dabit in, 
mơ Salômôn in mơ jơh làng bol Israel in. 

Yàng Jehôwa tơlik mat dơ̆ bàr mơ Salômôn 
11Behơ̆ Salômôn neh lơh sir hìu duh khoai Yàng Jehôwa dê mơ gơlang khai dê, 
jơh ală bơta Salômôn neh rcang rơndap nàng lơh tòm hìu Yàng Jehôwa mơ tòm 
gơlang khai dê, neh gơlik gơs cồng nha niam ngan. 

12Gen Yàng Jehôwa tơlik mat mơ khai tòm trồ mang mơ đơs lah: “Añ neh kơno 
jơnau hòi dan mê dê mơ neh sac rwah tiah do să tòm Añ in lơh gơs dô nơm hìu 
duh khoai nàng ơn phan duh khoai. 

13Tòm tŭ Añ kal ală tap trồ nàng ò gơs mìu hala ai jơnau gơnoar sồr ală srah 
nting sa loan tòm lơgar, hala sồr bơta kòp jê pluh plàng tus digùl làng bol Añ jê, 

14dilah làng bol Añ jê la làng bol geh hòi mơ sơnđan Añ rơp tơnliah să bol khai 
dê mơ hòi dan jòi jat muh mat Añ mơ pơrlac sang gùng dà iơh bơsak bol khai dê, 
gen Añ rơp iat bơh hơđang trồ mơ rơp toh glài bol khai in mơ rơp sơmbòi lơgar 
bol khai dê. 

15Tŭ do gar mat Añ rơp pò mơ tồr Añ rơp kơrhia ơm iat ală jơnau hòi dan tòm 
tiah do. 

16Bơh tŭ do añ neh sac rwah mơ ơn is sàng goh hìu duh khoai do tồ Sơnđan Añ 
rơp ơm tềng hơ̆ sùm sùm. Mat Añ mơ nùs Añ rơp ơm sùm sùm tềng hơ̆. 

17Pơnah mơ mê, dilah mê lòt di đap Añ kung be Dabit bèp mê neh lơh, mơ lơh 
jat jơh ală jơnau Añ sồr, mơ prap gàr ală bơta lơh nền mơ bơta boh lam Añ jê, 

18 gen Añ rơp bơtào kơ̆ sơbàn bơtau mê dê kung be Añ neh ho bal mơ Dabit bèp 
mê dê tòm tŭ Añ đơs lah: ‘Mê rơp ò tŭ lơi siơ̆u dô nă cau at bồ hơđang Israel.’ 

19Mơya dilah mê pơrlac mơ sang lòi ală bơta lơh nền mơ jơnau sồr mơ Añ neh 
ai mê in mơ lik lòt duh broă ală yàng ndai mơ duh khoai bol gơ, 

20gen Añ rơp tă tơlik Israel bơh di lơgar mơ Añ neh ai bol khai in, mơ rơp sang 
lòi hìu duh khoai mơ añ neh ơn is Sơnđan Añ in. Añ rơp lơh gơ in gơlik gơs dô 
jơnau dơñŏ tơnhial mơ dô nơm phan sền òsơp digùl jơh ală làng bol. 

21Mơ bulah hìu duh khoai do la niam màng ryŭ ngan, jơh ală cau lòt gan rơp ai 
lơh krơi mơ đơs lah: ‘Ñchi bơh tài Yàng Jehôwa neh lơh dô bơta behơ̆ lơgar do 
in mơ hìu duh khoai do in taih?’ 

22Làng bol rơp ho lah: ‘Hơ̆ la tài bơh bol khai neh sang lòi Yàng Jehôwa la Yàng 
Tom Trồ ală ồng pàng bol khai dê, la Bơtau neh tă cèng bol khai lik bơh di Ejiptơ, 
mơ bol khai neh dòp rò ală yàng ndai, duh khoai mơ duh broă bol gơ; gen tàng 
Kơnràñ neh cèng jơh ală bơta rung rài do hơđang bol khai.’” 

II Yal Yau 8 

Ală broă lơh ndai Salômôn dê 
(I Ală Bơtau 9:10-28) 

1Neh lồi bàr jơt nam tòm tŭ tơngai Salômôn neh bơt hìu duh khoai Yàng Jehôwa 
dê mơ gơlang khai in, 

2Salômôn bơt bơtào wơl ală ƀòn mơ Hiram neh ai khai in, mơ ai ală cau Israel in 
ơm tềng hơ̆. 

3Salômôn lòt tus lơh Hamat Jôbah mơ tòmpìt gơ. 

4Khai bơt Tatmor tòm ƀlàng ngềt ngơt mơ jơh ală ƀòn dờng ngui nàng lơh đam 
jàr prap phan mơ khai neh bơt tòm Hamat. 

5Khai kung bơt Bet Hôrôn Hơđang mơ Bet Hôrôn Hơđơm, ală ƀòn dờng kơ̆ cê, 
ală dơrñang, ală mpồng ƀòn, mơ ală kơrnal, 

6mơ Baalat kung be jơh ală ƀòn dờng ngui nàng prap phan Salômôn dê, mơ jơh 
ală ƀòn dờng nàng ơn ală rơndeh lòs tòmlơh khai dê mơ ală ơseh khai dê, jơh 
ală bơta khai kòñ bơt tòm Jerusalem, tòm Liban mơ tòm làm jơh lơgar khai at 
bồ. 

7Jơh ală làng bol gam wơl bơh di cau Hetit, Amôr, Pheris, Hibit mơ Jebusit, ală 
làng bol do ò gơrê mơ cau Israel, 

8bơh ală kòn sau bol khai dê gam wơl tòm lơgar, la ală cau mơ cau Israel neh ò 
tơnroh; Salômôn kup ală cau do duh broă bòl glar gam tus di ngai do. 

9Mơya Salômôn ò kup cau Israel lơh dĭ duh broă khai in; bol khai la ală cau ling, 
ală cau kwang dờng khai dê, ală cau at bồ ală cau ling at rơndeh lòs tòmlơh mơ 
ală cau ling hào ơseh. 

10Bol khai la ală cau kwang at bồ duh broă Salômôn dê, bàr rhiang pram jơt nă 
gơs gơnoar hơđang làng bol. 

11Salômôn neh cèng kòn ùr Pharaôn bơh di ƀòn Dờng Dabit tus hơ gơlang mơ 
khai neh bơt bau ùr khai in, bơh khai đơs lah: “Bau ùr añ rơp ò ơm tòm gơlang 
Dabit bơtau Israel dê, tài bơh ală tiah mơ Đài Bơta Ho Bal neh tus la tiah sàng 
goh.” 



800 

 

 
Sră Goh 

© 2018, United Bible Societies. 
  

 

 

12Gen Salômôn ơn ală phan ơn chu pơrguc Yàng Jehôwa in hơđang cơnòng duh 
khoai Yàng Jehôwa dê mơ khai neh bơt di đap ƀlàng jơng gùng hìu duh khoai dê, 

13 jat bơta pal càng kòp ngai, ơn phan pơdơng jat be bơta boh lam Môise dê bơh 
ală ngai Saƀat, ală ngai Dùl Lik mơ tòm pe bơta pơjum sa kòp nam la bơta pơjum 
sa Piang lă ò gơs kañ, bơta pơjum sa Ală Poh mơ bơta pơjum sa Sàl Ing. 

14Jat be bơta lơh nền Dabit bèp khai dê, khai pồ bơtào ală bơnòr cau gơnoar ơn 
phan duh khoai jat broă tòm bol khai dê, mơ ală cau Lebi nàng lam bồ bơta jòng 
ro mơ gơnoar broă ală cau gơnoar ơn phan duh khoai jat be broă pal lơh kòp 
ngai, mơ ală mpồl cau kơp gàr ală mpồng jat kòp mpồl bol khai dê tòm kòp nơm 
mpồng, tài bơh hơ̆ la bơta mơ Dabit cau Yàng Tom Trồ dê neh ai jơnau sồr. 

15Bol khai ò sang lòi ală gơnoar sồr bơtau dê neh ai ală cau gơnoar ơn phan duh 
khoai in hala neh ai ală cau Lebi in tòm jơh ală bơta, bal mơ ală broă bơh ală đam 
jàr dê. 

16Jơh ală broă Salômôn dê neh lơh sir, bơh di ngai mơnàng hìu duh khoai Yàng 
Jehôwa dê sơntòm bơt jơl tus di tŭ hìu duh khoai Yàng Jehôwa dê neh bơt sir. 

17Gen Salômôn lòt hơ Ejiôn Geber mơ Elôt rò gah dàlềng tòm ù tiah Edôm dê. 

18Hiram pơyoa khai in ală ơhò mơ ală cau at ơhò la ală cau git gùng tòm dàlềng. 
Ală cau do bal mơ ală dĭ gơna Salômôn dê hào ơhò lòt tus Ôphir mơ pơdiang 
poan rhiang pram jơt talơng màh mơ cèng gơ bơtau Salômôn in. 

II Yal Yau 9 

Bơtau ùr Seba còp Bơtau Salômôn 
(I Ală Bơtau 10:1-13) 

1 Tòm tŭ bơtau ùr Seba kơno bơh bơta tiơng pơnro Salômôn dê, khai lòt hơ 
Jerusalem nàng lòng Salômôn mơ ală sèng lùp kalke, gơs dô mpồl gal ngan, mơ 
ală làkđa pơdiang ală sơnơm ƀô bơlhu, mơ oă ngan màh mơ lŭ màng. Tòm tŭ 
khai tus hơ Salômôn gen tòmbơhbơr mơ khai bơh jơh ală bơta neh gơs tòm 
dơngoh khai dê. 

2Salômôn ho wơl jơh ală sèng lùp khai dê; ò gơs sèng lơi la ndơp ndơr mơ 
Salômôn ò rgơi yal tơlik khai in. 

3Tòm tŭ bơtau ùr Seba sền gŏ bơta jak chài Salômôn dê, gơlang khai neh bơt, 

4ală phan sa hơđang cơnòng sa, tiah nggui ală cau kwang khai dê, bơta gơs mat 
ală cau duh broă khai dê mơ ală phan soh bol khai dê, ală cau duh broă tòm ală 
ơdŭ mơ ală phan soh bol khai dê, mơ ală phan ơn chu pơrguc mơ khai neh ơn 
tòm hìu duh khoai Yàng Jehôwa dê, gen khai ai lơh crih crài ngan mơ gơdô nùs. 

5Behơ̆ khai đơs mơ bơtau lah: “Jơnau cau yal mơ añ neh kơno tòm lơgar tòm añ 
jê bơh ală bơta mơ bơtau neh lơh gơlik gơs mơ bơh bơta jak chài bơtau dê la 
ngan. 

6Mơya añ ò dòn ală bơta cau yal jơl tus di tŭ añ tus mơ sền gŏ mơ mat tòm añ jê. 
Tian gơs òhềt tus nggùl bơh bơta jak chài dờng ơnàng bơtau dê mơ cau neh yal 
añ in; bơtau lin rlau mơ ală bơta añ neh kơno. 

7Lơngai ngan ală làng bol bơtau dê! Lơngai ngan ală cau duh broă bơtau dê la ală 
cau òs ơm di đap bơtau mơ kơno bơta jak chài bơtau dê! 

8Pal jòng ro Jehôwa Yàng Tom Trồ bơtau dê, Kơnràñ niam nùs bơh bơtau mơ ơn 
bơtau hơđang sơbàn Kơnràñ dê nàng gơs bơtau bơh Jehôwa Yàng Tom Trồ 
bơtau dê. Tài bơh Yàng Tom Trồ bơtau dê kòñ gơboh Israel mơ neh kòñ bơt 
bơtào bol khai gam sùm sùm, Kơnràñ neh bơtào bơtau at bồ hơđang bol khai 
nàng lơh bơta song ngan mơ song ring.” 

9Gen khai ai bơtau in dô rhiang bàr jơt talơng màh, oă ngan sơnơm ƀô bơlhu mơ 
lŭ màng. Bơh òhềt gơs ală sơnơm ƀô bơlhu ndròm be sơnơm ƀô bơlhu mơ bơtau 
ùr Seba neh ai bơtau Salômôn in. 

10(Rlau mơ hơ̆ ală dĭ gơna Hiram dê mơ ală dĭ gơna Salômôn dê, la ală cau neh 
cèng brê màh bơh di Ôphir, cèng brê mpàn chi kas màng mơ ală lŭ màng. 

11Bơtau ngui mpàn chi kas màng hơ̆ nàng lơh ală kơnă ntùng tòm hìu duh khoai 
Yàng Jehôwa dê, mơ tòm gơlang bơtau dê, mơ kung ngui lơh gơs ală kơñi pĕ kơñi 
rơs ală cau jak pĕ mơ rơs kơñi in. Ò tŭ lơi gŏ gơs mpàn chi behơ̆ tòm Juda.) 

12Bơtau Salômôn ai bơtau ùr Seba in jơh ală bơta lơi khai kòñ dan, oă rlau mơ 
ală phan mò cèng ai bơtau Salômôn in. Gen mò lik rê hơ lơgar tòm khai dê bal 
mơ ală dĭ gơna khai dê. 

Bơta pas gơs Salômôn dê 
13Kơr màh neh cèng tus Salômôn in tòm dô nam la prau rhiang prau jơt prau 
talơng màh, 

14rlau mơ màh hơ̆ gam gơs màh bơh ală cau kă bro cèng tus. Jơh ală cau bơtau 
Arap mơ ală cau kwang dờng at bồ tòm lơgar kung cèng màh mơ priă Salômôn 
in. 

15Bơtau Salômôn lơh gơs bàr rhiang nơm khèl dờng mơ màh klơn lơho; kòp nơm 
gơs prau rhiang sieklơ màh klơn lơho. 

16Khai kung lơh gơs pe rhiang nơm khèl dềt mơ màh klơn lơho, kòp nơm gơs pe 
rhiang sieklơ màh klơn lơho. Bơtau ơn gơtòm Gơlang Brê Liban. 

17Gen bơtau lơh gơs dô nơm sơbàn dờng mơ bla rwas ƀềp màh ngan. 

18Sơbàn gơs prau kơnă mơ dô nơm kơrnòl ơn jơng mơ màh gơđềt mơ sơbàn, 
mơ kòp tiah nggui la tiah ơn tê, mơ bàr nơm klìu triă ntào di gah tiah ơn tê. 

19Kung gơs jơt bàr nơm klìu triă ntào hơđang prau kơnă ntùng, dô nơm di bồ 
gah do mơ dô nơm di bồ gah ne kòp kơnă. Ò gơs lơgar lơi ndai neh lơh gơs ndròm 
behơ̆. 

20Jơh ală mơngàn jơrlŭ bơtau Salômôn dê la mơ màh, mơ jơh ală phan ngui ndai 
tòm Gơlang Brê liban lơh mơ màh goh, priă ò geh sền dờng màng tòm rài 
Salômôn dê. 

21Bơh ală ơhò bơtau lòt tus hơ Tarsi bal mơ ală dĭ gơna Hiram dê; pe nam dô dơ̆ 
gơs ală ơhò Tarsi òs cèng màh, priă, bla rwas, dồ mơ brà. 

22Behơ̆ Salômôn lin rlau mơ jơh ală bơtau hơđang plai ù bơh bơta pas sơm mơ 
jak chài. 

23Jơh ală cau bơtau hơđang ù jòi tìp mat mơ Salômôn nàng iat bơta jak chài khai 
dê mơ Yàng Tom Trồ neh ơn tòm nùs khai. 

24Kòp nă tòm bol khai cèng phan pà mơ màh, priă, ală ào jrùh, ală phan tòmlơh, 
ală sơnơm ƀô bơlhu, ală ơseh mơ ală alàng oă ngan kòp nam. 

25 Salômôn gơs poan rbô wàng ơseh mơ rơndeh lòs tòmlơh, mơ jơt bàr rbô nơm 
ơseh, khai ơn tòm ală ƀòn dờng ơn rơndeh lòs tòmlơh, mơ kung ơn bal mơ khai 
tòm Jerusalem. 

26 Khai at bồ hơđang jơh ală cau bơtau bơh Hiòng Ơphrat tus hơ lơgar Philistin, 
mơ tus di nhàr lơgar Ejiptơ dê. 

27Cau bơtau neh lơh priă in gơlik be òs tòm Jerusalem kung be lŭ, mơ chi pơnàng 
gơs oă ngan kung be tòm chi sơr tòm Sephela. 

28 Ală ơseh neh geh rwat Salômôn in bơh Ejiptơ mơ bơh di jơh ală lơgar ndai. 

Bơta chơt Salômôn dê 
(I Ală Bơtau 11:41-43) 

29Ală broă ndai tòm rài at bồ Salômôn dê, bơh sơnròp tus di lồi dut, ò di neh geh 
cih tòm ală sră yal broă cau gơnoar hwơr Nathan dê, tòm jơnau đơs hwơr Ahija 
cau Silô dê, mơ tòm ală bơta gơtơnggŏ cau git lài Itdô dê bơh Jerôbôam kòn klau 
Nebat dê ò ơ? 

30Salômôn at bồ tòm Jerusalem hơđang Israel tòm poan jơt nam. 

31Salômôn neh bic mơ ală ồng pàng khai dê mơ geh tơp tòm ƀòn dờng Dabit bèp 
khai dê. Mơ Rôbôam kòn klau khai dê pơrdòn sơbàn bơtau khai in. 

II Yal Yau 10 

Bơta yal yau ală bơtau Juda 
(10:1 – 36:23) 

Jơt jơi bơtiàn đah đang tòmdră mơ Rôbôam 
1Rôbôam lòt hơ Sicem, bơh jơh cau Israel neh lòt tus hơ Sicem nàng bơtào khai 
gơs bơtau. 

2Tòm tŭ Jerôbôam kòn klau Nebat kơno jơnau hơ̆ (bơh khai ơm tòm Ejiptơ la 
tiah khai neh dô bơh bơtau Salômôn), gen khai rê wơl bơh Ejiptơ. 

3Bol khai sồr hòi Jerôbôam, gen khai mơ jơh Israel lòt tus đơs mơ Rôbôam lah: 

4“Bèp ồng neh ơn yô kơnjơ̆ hơđang bol hi, mơya tŭ do dan lơh nggòc broă lơh 
bòl glar mơ yô kơnjơ̆ mơ khai neh ơn hơđang bol hi, mơ bol hi rơp duh broă 
ồng.” 

5Rôbôam ho bol khai lah: “Tus tĕ wơl mơ añ tòm pe ngai tai.” Behơ̆ làng bol lik 
lòt. 

6Gen bơtau Rôbôam bơyai mơ ală cau kra la ală cau neh duh broă Salômôn bèp 
khai tòm tŭ gam kis, mơ đơs lah: “Mbe ală ồng bơto sơnio añ in jơnau ho wơl 
làng bol do in taih?” 

7Bol khai ho lah: “Dilah bơtau gơwèt niam mơ làng bol do, mơ lơh niam nùs bol 
khai mơ đơs jơnau niam mơ bol khai, gen bol khai rơp lơh gơs cau duh broă 
bơtau dê sùm sùm.” 

8Mơya Rôbôam sang lòi jơnau bơto sơnio ală cau kra neh yal khai in, mơ lùp 
bơyai mơ ală cau pơnu dô rơh mơ khai mơ tŭ do duh broă khai in. 

9Khai lùp bol hơ̆ lah: “Ñchi jơnau bơto sơnio bol mê dê, nàng bol he ho wơl làng 
bol do in la ală cau neh đơs mơ añ lah: ‘Dan lơh nggòc yô mơ bèp ồng neh ơn 
hơđang bol hi’?” 

10Ală cau klau pơnu dô rơh mơ khai ho wơl lah: “Đơs tĕ mơ làng bol neh đơs mơ 
ồng lah: ‘Bèp ồng neh ơn dô nơm yô kơnjơ̆ hơđang bol hi, mơya lơh tĕ nggòc yô 
bol hi dê,’ đơs tĕ mơ bol khai lah: ‘Kòn tê dềt añ jê la dờng rlau mơ ngkòi bèp añ. 

11Bèp añ neh ơn hơđang bol mê dô nơm yô kơnjơ̆; añ rơp lơh gơ in kơnjơ̆ rlau. 
Bèp añ pù bol mê mơ gai, añ rơp pù bol mê mơ ală diang.’” 

12Pe ngai tơnơ̆ Jerôbôam mơ jơh làng bol tus wơl hơ Rôbôam jat be bơtau neh 
đơs: “Tus wơl tĕ hơ añ tòm pe ngai tai.” 

13Cau bơtau ho wơl mơ bol khai dô bă kơnjơ̆ kơnjut. Bơtau Rôbôam sang lòi 
jơnau bơto sơnio ală cau kra dê, 

14khai neh đơs mơ làng bol jat jơnau bơyai ală cau pơnu dê lah: “Bèp añ neh lơh 
yô bol mê in kơnjơ̆; mơya añ rơp bơtơl gơ in kơnjơ̆ rlau. Bèp añ pù bol mê mơ 
gai; añ rơp pù bol mê mơ diang.” 

15Behơ̆, bơtau ò iat làng bol, bơh bơta gơpơrlac tòm broă do tus bơh Yàng Tom 
Trồ nàng Yàng Jehôwa lơh gơlik wil tơl jơnau Kơnràñ neh đơs bơh Ahija cau Silô 
dê; tòm broă Jerôbôam kòn klau Nebat in. 

16 Tòm tŭ jơh Israel neh gŏ bơtau ò bài iat bol khai gen bol khai ho wơl mơ bơtau 
lah: “Ñchi phan bol he geh tòm Dabit, Bol hi ò gơs sre brê lơi tòm kòn klau Jese 
dê. Ơ Israel, rê wơl tĕ hơ sàl bol mê dê! Ơ Dabit, sền kơrhia tĕ hìu tòm mê dê!” 
Behơ̆ jơh cau Israel rê hìu. 

17Mơya Rôbôam at bồ hơđang ală cau Israel gam ơm tòm ală ƀòn dờng Juda dê. 

18Tòm tŭ bơtau Rôbôam sồr Adôniram la cau kwang at bồ ală cau lơh broă bòl 
glar; mơya cau Israel cơm lŭ tơnchơt khai. Bơtau Rôbôam sơrbac sơrbang hào 
rơndeh ơseh khai dê mơ dô pleh hơ Jerusalem. 

19Behơ̆, Israel neh tòmdră mơ hìu Dabit jơl tus di ngai do. 

II Yal Yau 11 

Yàng Tom Trồ kơryan Rôbôam brồ lơh Israel 
(I Ală Bơtau 12:21-24) 

1Tòm tŭ Rôbôam neh tus hơ Jerusalem, khai pơjum tơrgòm hìu Juda mơ 
Benjamin, gơs dô rhiang phàm jơt rbô cau ling jak, nàng tòmlơh tòmdră mơ 
Israel, nàng ai wơl lơgar Rôbôam in. 

2Mơya gơs jơnau Yàng Jehôwa tus mơ Semayah cau Yàng Tom Trồ dê lah: 

3“Đơs tĕ mơ Rôbôam kòn klau Salômôn bơtau Juda, mơ jơh cau Israel tòm Juda 
mơ Benjamin lah: 

4Yàng Jehôwa đơs be do: ‘Mê bañ guh tòmlơh mơ ală oh mi bol mê dê. Kòp nă rê 
hìu tĕ, bơta do la bơh Añ.’” Behơ̆ bol khai iat jơnau Yàng Jehôwa mơ rê wơl, ò lòt 
tòmlơh tòmdră mơ Jerôbôam. 

Rôbôam bơtào kơ̆ Juda 
5Rôbôam ơm tòm Jerusalem mơ khai bơt bơtào ală ƀòn dờng nàng cang kìng 
tòm Juda. 

6Khai bơt bơtào Betlehem, Etam, Tekôa, 

7Bet Jur, Sôkô, Adulam, 

8Gat, Maresa, Jip, 

9Adôraim, Lakis, Ajeka, 

10Jôra, Aijalôn mơ Hebrôn. Hơ̆ la ală ƀòn dờng kơ̆ cê tòm Juda mơ tòm Benjamin. 

11Khai bơt ală tiah kơp gàr kơ̆ cê mơ ơn ală cau kwang at bồ mpồl ling tòm hơ̆, 
mơ prap phan sa, mơñà, mơ tơrnòm ño. 

12Khai kung ơn ală khèl dờng mơ ală tà tòm jơh ală ƀòn dờng, mơ lơh bol gơ in 
gơlik pràn kơldang ngan. Behơ̆, khai at bồ hơđang Juda mơ Benjamin. 

Ală cau gơnoar ơn phan duh khoai mơ ală cau Lebi dong kòl Rôbôam 
13Ală cau gơnoar ơn phan duh khoai mơ cau Lebi bơh di jơh ală kơnhwàl tòm 
làm jơh Israel lòt tus hơ khai. 

14Ală cau Lebi kung sang lòi ù tiah bal bol khai dê, mơ tus tòm Juda mơ 
Jerusalem; tài bơh Jerôbôam mơ ală kòn klau khai dê neh kơryan bol khai bơh 
bơta duh broă be la cau gơnoar ơn phan duh khoai Yàng Jehôwa dê. 

15 Mơ pồ bơtào is khai in ală cau gơnoar ơn phan duh khoai ală tiah jơnhoa in 
mơ di đap ală rùp be mơ kơnrồ mơ khai neh lơh gơs. 

16Ală cau hơ̆ neh ơn nùs bol khai dê jòi jat Yàng Jehôwa la Yàng Tom Trồ Israel 
dê, neh lòt jat ală cau Lebi neh tus bơh ală jơi bơtiàn Israel lòt tus hơ Jerusalem 
nàng ơn ală phan ơn duh khoai Yàng Jehôwa in la Yàng Tom Trồ ală ồng pàng 
bol khai dê. 

17Bol khai bơtào kơ̆ lơgar bơtau Juda dê, mơ tòm pe nam bol khai lơh Rôbôam 
kòn klau Salômôn in ring lơngai, bơh bol khai lòt tòm gùng dà Dabit mơ Salômôn 
dê tòm pe nam. 

Bơta tòmbau Rôbôam dê 
18Rôbôam bau mơ Mahalat kòn ùr Jerimôt, sau Dabit mơ Abihail kòn ùr Eliap, 
sau Jesse dê. 

19Mahalat deh Rôbôam in ală kòn klau la Jeus, Semaria mơ Jaham. 

20Gen Rôbôam bau mơ Maaka kòn ùr Apsalôm, khai deh Rôbôam in Abija, Attai, 
Jija mơ Selômit. 

21Rôbôam kòñ gơboh di Maaka kòn ùr Apsalôm rlau mơ jơh ală bau ùr ndai mơ 
ală bau cồng khai dê. Khai gơs jơt phàm nă bau ùr mơ prau jơt nă bau cồng, bàr 
jơt phàm nă kòn klau mơ prau jơt nă kòn ùr. 

22Rôbôam pồ bơtào Abija kòn klau Maaka lơh gơs cau at bồ ală kòn bơtau digùl 
ală oh mi khai dê, nàng lơh nền bơtào khai gơs bơtau. 

23Khai lơh dô bă jak chài, mơ tòmpà cau ƀà tòm ală kòn klau khai dê tus ơm tòm 
làm jơh ală kơnhwàl Juda mơ Benjamin, mơ tòm jơh ală ƀòn dờng kơ̆ cê. Khai ai 
bol khai in oă phan mơna mơ tòmbau bol khai mơ oă bau ùr. 

II Yal Yau 12 

Rôbôam sang lòi bơta boh lam Yàng Tom Trồ dê - Sisak brồ lơh lơgar Juda 
(I Ală Bơtau 14:25-28) 

1Tòm tŭ gơnoar at bồ bơtau Rôbôam dê geh bơtào kơ̆ mơ khai gơlik pràn 
kơldang, khai mơ jơh làng bol khai sang lòi bơta boh lam Yàng Jehôwa dê. 

2Tòm nam dơ̆ pram rài at bồ bơtau Rôbôam dê, tài bơh bol khai ò dòn song mơ 
Yàng Jehôwa, gen Sisak bơtau Ejiptơ guh tòmlơh mơ Jerusalem. 

3Bal mơ dô rbô bàr rhiang nơm rơndeh lòs mơ prau jơt rbô nă cau ling hào ơseh, 
mơ mpồl ling neh tus bơh Ejiptơ ò rgơi kòp, cau Libi, cau Suki mơ cau Ethiôpi. 

4Khai tòmpìt ai ală ƀòn dờng kơ̆ cê Juda dê mơ brồ tus hơ Jerusalem. 

5Gen cau gơnoar hwơr Semayah lòt tus hơ bơtau Rôbôam mơ ală cau kwang at 
bồ tòm Juda, neh pơjum bal tòm Jerusalem tài bơh Sisak, mơ đơs mơ bol khai 
lah: “Yàng Jehôwa đơs be do: ‘Bol mê neh sang lòi Añ; gen tàng Añ sang bol mê 
tòm tê Sisak.’” 

6Gen Bơtau mơ ală cau at bồ tơnliah să bol khai dê mơ đơs lah: “Yàng Jehôwa 
ơm tòm bơta song ring.” 

7Tòm tŭ Yàng Jehôwa gŏ bol khai neh tơnliah să, gen Yàng Jehôwa đơs mơ 
Semayah lah: “Bol khai neh tơnliah să bol khai dê, Añ rơp ò tơnroh bol khai; 
mơya Añ rơp ai bol khai in geh dong tă, mơ bơta gơjrañ dờng Añ jê rơp ò tuh 
hơđang Jerusalem, bơh tê Sisak. 

8Bulah behơ̆ bol khai rơp gơlik gơs cau duh broă Sisak dê, bơh hơ̆ bol khai rơp 
git bơta krơi is digùl bơta duh broă Añ mơ bơta duh broă ală bơtau lơgar ndai 
dê.” 

9 Behơ̆ Sisak bơtau Ejiptơ guh tus brồ lơh Jerusalem, khai tă cèng ală đam jàr hìu 
duh khoai Yàng Jehôwa dê mơ gơlang bơtau dê, khai ai jơh ală phan. Khai kung 
tă cèng ală khèl màh mơ bơtau Salômôn neh lơh. 

10Behơ̆ bơtau Rôbôam lơh gơs ală khèl mơ kòng ala ală khèl mơ màh mơ jào tòm 
tê ală cau kwang sền gàr kơp mpồng gơlang bơtau in. 

11Tòm tŭ lơi bơtau lòt tus mut tòm hìu duh khoai Yàng Jehôwa dê, ală cau ling 
sền gàr at ală khèl, mơ rơp cèng ơn wơl gơtòm ơdŭ prap gàr. 

12Tài bơh Rôbôam tơnliah să khai dê, gen bơta gơjrañ Yàng Jehôwa dê neh pleh 
bơh khai, mơ ò tơnroh jơh bol khai, rlau mơ hơ̆ la bơta niam gam gơs tòm Juda. 

Bơta chơt Rôbôam dê 
13Behơ̆ Rôbôam bơtào kơ̆ să tòm khai mơ at bồ tòm Jerusalem. Rôbôam neh 
poan jơt dùl sơnam tòm tŭ khai sơntòm at bồ, mơ khai at bồ jơt poh nam tòm 
Jerusalem, ƀòn dờng mơ Yàng Jehôwa neh sac rwah bơh di jơh ală jơi bơtiàn tòm 
Israel nàng ơn sơnđan Kơnràñ dê tềng hơ̆. Mè khai sơnđan la Naama; cau 
Ammôn. 

14Khai lơh bơta iơh, bơh khai ò ơn nùs jòi jat Yàng Jehôwa. 

15Ală broă Rôbôam dê bơh sơnròp tus di lồi dut, neh geh cih tòm ală sră yal broă 
Semayah dê la cau gơnoar hwơr, mơ ală sră yal yau Itdô dê cau gơnoar hwơr cih 
sơnđan mat ală jơi bơtiàn dê. Gơs bơta tòmlơh sùm digùl Rôbôam mơ Jerôbôam. 

16Rôbôam chơt mơ geh tơp tòm bơtô tòm ƀòn Dờng Dabit dê. Mơ Abija kòn klau 
khai pơrdòn sơbàn khai dê. 

II Yal Yau 13 

Abija gơs bơtau Juda, tòmlơh pha rlau mơ bơtau Israel 
(I Ală Bơtau 15:1-8) 

1Tòm nam dơ̆ jơt phàm rài at bồ Jerôbôam bơtau Israel, Abija at bồ hơđang Juda. 

2Khai at bồ pe nam tòm Jerusalem. Mè khai sơnđan la Mikaya, kòn ùr Uriel dê 
bơh ƀòn dờng Gibea. Tŭ hơ̆ gơs bơta kơlìn digùl Abija mơ Jerôbôam. 

3Abija lòt tòmlơh bal mơ poan rhiang rbô nă cau ling jak tòmlơh, mơ Jerôbôam 
lòt tòmdră mơ khai bal mơ phàm rhiang rbô nă cau ling pràn kơldang jak 
tòmlơh. 

4Gen Abija ntào hơđang bồ mơnơm Jeramaim hơ̆ la tòm tiah lơgar kơh mơnơm 
Epraim dê, mơ đơs lah: “Ơ Jerôbôam mơ jơh Israel, dan iat añ! 

5Bol mê ò git la Jehôwa Yàng Tom Trồ Israel dê bơtào bơtau hơđang Israel gam 
sùm sùm Dabit in mơ ală kòn sau khai in bơh dô bơta ho bal mơ boh ơ? 

6Mơya Jerôbôam kòn klau Nebat dĭ gơna Salômôn kòn klau Dabit dê, bơtào 
tơngguh tòmdră mơ cau tòm khai dê, 

7mơ ală cau ală alai ò kwơ neh pơjum gùt dar khai sền òsơp di Rôbôam kòn klau 
Salômôn, tòm tŭ Rôbôam gam kơnòm să òhềt git làm nàng tòmdră wơl mơ bol 
khai. 

8Mơ tŭ do bol mê kơlôi lah bol mê rgơi tòmdră jai mơ lơgar bơtau Yàng Jehôwa 
dê ơm tòm tê ală kòn klau Dabit dê, tài bơh bol mê gơs gal ngan bal mơ rùp kòn 
kơnrồ mơ màh mơ Jerôbôam neh lơh gơs yàng bol mê in. 

9Ò di bol mê neh ting bơtrơh ală cau gơnoar ơn phan duh khoai Yàng Jehôwa dê 
la kòn sau Arôn mơ ală cau Lebi dê, mơ neh bơtào is bol mê in ală cau gơnoar ơn 
phan duh khoai kung be ală làng bol lơgar ndai ò ơ? Cau lơi lòt tus nàng ơn să 
khai bal mơ dô nơm kơnrồ dam mơ poh nơm be dam, gen gơlik gơs dô nă cau 
gơnoar ơn phan duh khoai ală yàng ò di la yàng. 

10Mơya đah mơ bol hi, Yàng Jehôwa la Yàng Tom Trồ bol hi dê, mơ bol hi ò sang 
lòi Kơnràñ. Bol hi gơs ală cau gơnoar ơn phan duh khoai duh broă Yàng Jehôwa, 
bol khai la ală kòn sau Arôn mơ gơs cau Lebi dong kòl bol khai. 

11Bol khai ơn Yàng Jehôwa in kòp àng drim mơ kòp mho ală phan ơn chu pơrguc 
mơ chu kơlhô, ơn pràng piang lă hơđang cơnòng lơh mơ màh goh, rcang gàr jơng 

đèng lơh mơ màh, nàng đèng gơ dê geh chu kòp mho. Bơh bol hi prap gàr ală 
jơnau sồr Jehôwa Yàng Tom Trồ bol hi dê, ai bol mê gen neh sang lòi Kơnràñ. 

12Sền tĕ Yàng Tom Trồ ơm bal mơ bol hi mơ lam bồ bol hi; mơ ală cau gơnoar 
ơn phan duh khoai Kơnràñ dê uh kơlwòk bơta tòmlơh bol khai dê, nàng hòi lòt 
tòmlơh tòmdră mơ bol mê. Ơ ală cau Israel, bañ tòmlơh tòmdră mơ Jehôwa Yàng 
Tom Trồ ală ồng pàng bol mê dê, bơh bol mê ò geh pha.” 

13Jerôbôam neh sồr dô mpồl ling kơp òm nàng brồ hơđang bol khai bơh đah 
ngkòi, bơh mpồl ling khai dê ơm di đap cau Juda, mơ gơs cau ling kơp òm đah 
ngkòi bol khai. 

14Tòm tŭ cau Juda wơlke gen bơta tòmlơh neh ơm di đap mơ đah ngkòi bol khai, 
bol khai hòi dan mơ Yàng Jehôwa, mơ ală cau gơnoar ơn phan duh khoai uh 
kơlwòk. 

15Ală cau Juda driau dờng brồ tòmlơh, mơ tòm tŭ làng bol Juda driau dờng, gen 
Yàng Tom Trồ lơh Jerôbôam mơ jơh mpồl ling Israel kong alah di đap Abija mơ 
cau Juda. 

16Cau Israel ntoat dô di đap cau Juda, mơ Yàng Tom Trồ neh jào bol khai tòm tê 
cau Juda. 

17Abija mơ mpồl ling khai dê lơh ală cau Israel in kong ơlah tơnchơt oă ngan cau, 
gơs pram rhiang rbô nă cau ling jak tòmlơh Israel dê neh gơplơ̆ chơt. 

18Behơ̆ cau Juda neh geh pha lin rlau mơ cau Israel tòm bơta tòmlơh hơ̆, tài bơh 
bol khai gơn kơnòm di Jehôwa Yàng Tom Trồ ală ồng pàng bol khai dê. 

19Abija ting jat Jerôbôam mơ mpồl ling khai dê mơ tòmpìt bơh di khai ală ƀòn 
dờng Betel, Jesana mơ Eprôn, bal mơ ală ƀòn dềt gùt dar. 

20Jerôbôam ò geh ai wơl gơnoar pràn khai dê tòm rài at bồ Abija dê. Yàng Jehôwa 
lơh khai gen khai chơt. 

21Mơya Abija sơlo ngai sơlo pràn. Khai gơs jơt poan nă bau ùr, bàr jơt bàr nă kòn 
klau mơ jơt prau nă kòn ùr. 

22Ală broă ndai tòm rài at bồ Abija dê, ală broă khai neh lơh mơ ală jơnau khai 
neh đơs gen neh geh cih tòm sră yal yau cau gơnoar hwơr Itdô dê. 

II Yal Yau 14 

Bơtau Asa lơh alah cau Ethiôpi 
1 Mơ Abija chơt rê mơ ală ồng pàng khai dê mơ cau tơp khai tòm ƀòn dờng Dabit 
dê. Asa kòn klau khai dê pơrdòn sơbàn khai dê, mơ tòm rài Asa lơgar geh ring 
lơngai tòm jơt nam. 

Asa gơs bơtau Juda dê 

2Asa lơh bơta niam mơ song ring di đap Jehôwa Yàng Tom Trồ khai dê. 

3Khai tă sang ală cơnòng duh khoai làng bol bơdìh dê mơ ală tiah jơnhoa duh 
khoai, pòng bơcah ală lŭ jrong duh khoai, mơ koh sang ală jrong duh khoai yàng 
Asera dê, 

4mơ ai jơnau sồr cau Juda jòi jat Jehôwa la Yàng Tom Trồ ală ồng pàng bol khai 
dê, mơ prap gàr bơta boh lam bơta sồr lam. 

5Khai kung tă sang ală tiah jơnhoa duh khoai mơ ală cơnòng chu kơlhô tòm ală 
ƀòn dờng Juda dê, mơ lơgar geh ring lơngai hơđơm gơnoar at bồ khai dê. 

6Khai bơt bơtào ală ƀòn dờng kơ̆ cê tòm Juda, tòm tŭ lơgar geh rlô lơngai, ò gơs 
bơta kơlìn tòm ală nam hơ̆; bơh Yàng Jehôwa ai khai in bơta ring lơngai. 

7Khai đơs mơ cau Juda lah: “Bol he bơtào kơ̆ lă ală ƀòn dờng do, bơt ală dơrñang 
mơ ală theng, ală mpồng dờng gơs ală kơrnal kal; lơgar gơrê mơ bol he, tài bơh 
bol he neh jòi jat Jehôwa Yàng Tom Trồ bol he dê; bol he neh jòi jat Kơnràñ mơ 
Kơnràñ neh ai bol he in bơta ring lơngai bơh kòp đah.” Behơ̆ bol khai bơt bơtào 
mơ geh cồng nha. 

8Bơtau Asa gơs dô mpồl ling bal mơ pe rhiang rbô nă cau bơh Juda at ală khèl 
dờng mơ ală tà, mơ bàr rhiang phàm jơt rbô nă cau bơh mpồl Benjamin at ală 
khèl mơ ală àtak. Jơh ală bol khai la cau ling jak tòmlơh mơ pràn kơldang. 

9Jerah la cau Ethiôpi guh lòt tòmlơh mơ cau Juda, bal mơ dô mpồl ling dô tơlak 
sa nă mơ pe rhiang rơndeh lòs tus hơ Maresa. 

10Asa lik lòt tòmlơh mơ khai, mơ bol khai rơndap tiah tòmlơh tòm thòng 
Jephatha rềp Maresa. 

11Asa hòi dan mơ Jehôwa Yàng Tom Trồ khai dê lah: “Ơ Yàng Jehôwa, ò gơs bơta 
lơi kalke Kơnràñ in, Kơnràñ rgơi dong cau lơbơn òsô tòmdră mơ cau gơnoar 
pràn. Ơ Jehôwa Yàng Tom Trồ bol hi dê, dan dong kòl bol hi bơh bol hi dòn 
kơnòm di Kơnràñ, mơ tòm sơnđan Kơnràñ dê bol hi neh lòt tus tòmdră mơ mpồl 
ling gal ngan do. Ơ Yàng Jehôwa, Kơnràñ la Yàng Tom Trồ bol hi dê; ò gơs kòn 
mơnus lơi rgơi tòmdră mơ Kơnràñ.” 

12Behơ̆ Yàng Jehôwa lơh alah mpồl ling Ethiôpi, di đap Asa mơ mpồl ling Juda, 
mơ cau Ethiôpi ntoat dô, 

13gen Asa mơ mpồl ling khai dê ting jat bol hơ̆ tus hơ Gerar. Gơs oă ngan cau 
Ethiôpi kòl tơnchơt mơ jơh mpồl ling ò rgơi guh mơ tòmlơh; mơ cau Ethiôpi 
gơplơ̆ chơt tian gơs ò gam dô nă cau lơi kis, bơh bol khai gơkòl tơnroh di đap 
Yàng Jehôwa mơ mpồl ling Kơnràñ dê. Cau Juda tòmpìt ai oă ngan phan phà kup. 

14Bol khai tơnroh jơh ală ƀòn dềt gùt dar Gerar, bơh bơta rngòt rngơt Yàng 
Jehôwa dê ơm hơđang bol khai. Bol khai phà tơnroh jơh ală ƀòn dờng mơ tơnroh 
oă phan mơna tềng hơ̆. 

15Bol khai kung brồ lơh ală sàl ală cau ê gàr phan poan jơng mơ kup cèng ală 
belàt, ală be mơ ală làkđa oă ngan. Behơ̆ bol khai rê wơl hơ Jerusalem. 

II Yal Yau 15 

Bơta lơh pa wơl Asa dê 
1Hwềng Yàng Tom Trồ dê tus hơđang Ajaria kòn klau Ôdet. 

2Khai lik lòt tòm mat mơ bơtau Asa mơ đơs lah: “Ơ bơtau Asa mơ jơh bol mê la 
ală cau Juda mơ Benjamin, iat tĕ añ. Yàng Jehôwa ơm bal mơ bol mê tòm tŭ bol 
mê ơm mơ Kơnràñ. Dilah bol mê jòi jat Kơnràñ, bol mê rơp jòi bàn Kơnràñ, mơya 
dilah bol mê sang lòi Kơnràñ, gen Kơnràñ rơp sang lòi bol mê. 

3Neh jŏ rau Israel kis ò gơs Yàng Tom Trồ song ngan, ò gơs dô nă cau gơnoar ơn 
phan duh khoai la cau bơto, mơ ò gơs bơta boh lam. 

4Mơya tòm tŭ tòm bơta bòl glar kalke, bol khai rê wơl hơ Yàng Jehôwa la Yàng 
Tom Trồ Israel dê, bol khai jòi mơ bàn Kơnràñ. 

5Tòm ală ngai hơ̆, ò gơs cau lơi rgơi lòt hala rê tòm bơta ring lơngai, tài bơh bơta 
bòl glar mơ sơlồng sơlàng tòm jơh ală làng bol ơm làm bă tiah. 

6Bol khai bơcah lề lac lơgar do rồn bơklơn lơgar ndai, ƀòn dờng do rồn bơklơn 
ƀòn dờng ne, tài bơh Yàng Tom Trồ lơh dơrcul bol khai mơ oă bơta bòl glar kalke. 

7Mơya bol mê, khin cha tĕ, bañ lòi tê bol mê dê gơlik lơbơn, bơh broă lơh bol mê 
dê rơp geh phan ƀàn.” 

8Tòm tŭ Asa neh kơno ală jơnau hơ̆ la jơnau đơs hwơr Ôdet dê, gen khai geh 
gơchồl nùs. Khai tă sang ală rùp ràk cù kìr bơh làm jơh lơgar Juda mơ Benjamin, 
mơ bơh di ală ƀòn dờng mơ khai neh tòmpìt geh tòm lơgar kơh mơnơm Epraim 
dê. Khai kung rcang wơl cơnòng duh khoai Yàng Jehôwa dê tòm ƀlàng dơlam hìu 
duh khoai dê. 

9Khai pơjum tơrgòm jơh ală cau Juda mơ Benjamin; mơ ală cau bơh Epraim mơ 
Manase, mơ Simeôn la ală cau ơm tòm lơgar be cau làng bol bơdìh, tài bơh ntum 
khà cau oă ngan neh sang lòi Israel lòt tus hơ Asa, tòm tŭ bol khai neh gŏ Jehôwa 
Yàng Tom Trồ khai dê ơm bal mơ khai. 

10Bol khai pơjum bal tòm Jerusalem tòm kơnhai dơ̆ pe, nam dơ̆ jơt pram rài at 
bồ Asa dê. 

11Tòm ngai hơ̆ bol khai ơn phan pơdơng Yàng Jehôwa in bơh ală phan phà kup 
mơ bol khai neh cèng brê, poh rhiang kơnrồ mơ poh rbô belàt. 

12Bol khai bơtào bơta ho bal nàng jòi jat Jehôwa Yàng Tom Trồ ală ồng pàng bol 
khai dê, dô bă jơh nùs mơ jơh hwềng soàn bol khai dê. 

13Cau lơi ò bài jòi jat Jehôwa Yàng Tom Trồ Israel dê gen pal kong tơnchơt, bulah 
la cau kơnòm hala cau kra, cau klau hala cau ùr. 

14Bol khai srat să mơ Yàng Jehôwa dô jơnau dờng, mơ sap driau dờng, bal mơ 
ală kơlwòk, mơ tơliă. 

15Jơh ală cau Juda hòn chò ngan, bơh bol khai neh lơh bơta ho pơgon hơ̆. Bol khai 
neh srat să mơ bơta jơh nùs mơ neh jòi jat Kơnràñ bơh jơh nùs kòñ bol khai dê, 
mơ bol khai neh jòi bàn Kơnràñ; mơ Yàng Jehôwa ai bol khai in bơta ring lơngai 
tòm jơh ală đah gùt dar. 

16Bơtau Asa kung tă gơnoar mè bơtau dê bơh Maaka la mò khai dê, tài bơh mò 
hơ̆ neh bơtào jrong duh khoai yàng Asera; Asa koh rùp ràk mò dê, pòng bơcah lề 
lac mơ chu gơtòm Thòng Kidrôn. 

17Mơya ală tiah jơnhoa duh khoai òhềt tă sang bơh di Israel, bulah behơ̆ nùs Asa 
dê song ngan tòm jơh rài kis khai dê. 

18Khai cèng tơmut tòm hìu duh khoai Yàng Tom Trồ ală phan is gơrê mơ bèp 
khai mơ phan tòm khai dê neh ho ơn Yàng Tom Trồ in priă, màh bal mơ jơh ală 
phan ngui. 

19Mơ ò gơs bơta kơlìn tai jơl tus di nam pe jơt pram rài at bồ Asa dê. 

II Yal Yau 16 

Ală nam lồi dut Asa dê 
(I Ală Bơtau 15:16-22) 

1Tòm nam pe jơt prau rài at bồ bơtau Asa dê, Baasa bơtau Israel guh lòt tòmdră 
mơ Juda mơ bơtào Rama nàng kơryan bơta mut mơ lik bơh ù tiah Asa bơtau 
Juda dê. 

2Gen Asa tă priă mơ màh bơh đam jàr hìu duh khoai Yàng Jehôwa dê mơ bơh di 
gơlang khai dê mơ pơyoa tus hơ Benhadat bơtau Aram ơm tòm Damas mơ đơs 
lah: 

3“Bol he bơtào tĕ bơta dô bă bal, be digùl bèp añ mơ bèp bơtau dê. Añ pơyoa 
bơtau in priă mơ màh; lòt tĕ gơltac sang jơnau ho lơh dô bă bal mơ Baasa bơtau 
Israel, nàng khai lik lòt bơh di añ.” 

4Benhadat iat jơnau Asa mơ sồr ală cau kwang at bồ mpồl ling khai dê brồ lơh di 
ală ƀòn dờng Israel dê. Bol khai tòmpìt ai Ijôn, Dan, Abel Bet Maaka mơ jơh ală 
ƀòn dờng prap phan Neptali dê. 

5Tòm tŭ Baasa kơno bơta hơ̆, khai dơh wơl ò bơt Rama tai mơ lòi broă khai dê 
dơh wơl. 

6Gen bơtau Asa cèng bal jơh ală cau tòm làm Juda, mơ bol khai tă cèng bơh di 
Rama ală lŭ mơ mpàn chi mơ Baasa dê, ală phan Asa neh bơt bơtào mơ ngui ală 
phan hơ̆ khai bơt Geba mơ Mispa. 

7Tòm tŭ hơ̆, Hanani cau gơnoar hwơr lòt tus hơ Asa bơtau Juda mơ đơs lah: “Tài 
bơh bơtau neh dòn kơnòm di bơtau lơgar Aram mơ ò dòn kơnòm di Jehôwa Yàng 
Tom Trồ bơtau dê, gen mpồl ling bơtau lơgar Aram dê neh dô klàs bơh di tê 
bơtau dê. 

8Ală cau Kus mơ cau Libi ò di la dô mpồl ling dờng bal mơ oă rơndeh lòs tòmlơh 
mơ cau ling hào ơseh ò ơ? Bulah behơ̆, tòm tŭ bơtau dòn kơnòm di Yàng Jehôwa, 
Kơnràñ neh jào bol khai tòm tê bơtau. 

9Bơh Yàng Jehôwa sền sơwì làm plai ù nàng bơtơl pràn ală cau in jơh nùs dòn 
song mơ Kơnràñ. Bơtau neh lơh dô bơta bơrngơl gơla be do, bơh tŭ do rơp gơs 
bơta kơlìn sùm hơđang bơtau.” 

10Asa gơhào gơjrañ di cau gơnoar hwơr tài bơh jơnau hơ̆; mơ kup Hanani jàm 
khai tòm hìu prap phan, bơh bơtau gơhào gơjrañ di khai. Kung tòm tŭ hơ̆, Asa 
rồn bơklơn iơh rmơh ngan dô êt nă cau tòm làng bol. 

Bơtau Asa kòp jê mơ chơt 
11Ală broă lơh tòm rài at bồ Asa dê, bơh sơnròp tus di lồi dut, neh geh cih tòm 
sră yal yau ală bơtau Juda mơ Israel dê. 

12Tòm nam pe jơt sin rài at bồ Asa dê, khai jê jơng kơnjơ̆ ngan. Bulah bơta jê sồt 
kơnjơ̆ ngan, khai kung ò jòi Yàng Jehôwa, mơya mìng jòi ală cau gơnoar sơnơm 
lơm. 

13Gen Asa chơt bic mơ ồng pàng khai dê, tòm nam poan jơt dùl rài at bồ khai dê. 

14Mơ cau tơp khai tòm bơtô mơ khai neh tò să tòm khai in tòm ƀòn dờng Dabit. 
Cau ơn khai hơđang dô nơm phan tùng ƀồc neh bong tơl ală sơnơm ƀô bơlhu 
neh bơcă bơh cau chài bơcă mơñà ƀô bơlhu; mơ bol khai sing dô gơnru ồs dờng 
nàng ñìm ƀồc khai. 

II Yal Yau 17 

Jehôsaphat bơtau Juda 
1Jehôsaphat kòn klau Asa gơs bơtau at bồ, mơ lơh să tòm khai in gơs pràn 
kơldang tòmdră mơ Israel. 

2Khai ơn ală mpồl ling tòm jơh ală ƀòn dờng kơ̆ cê tòm Juda mơ ơn mpồl ling 
kơp gàr tòm Juda mơ tòm ală ƀòn dờng Epraim mơ bèp khai neh tòmpìt geh. 

3Yàng Jehôwa ai lơngai Jehôsaphat in, tài bơh tòm ală nam sơnròp khai lòt tòm 
ală gùng dà mơ Dabit ồng pàng khai neh lòt mơ khai ò duh khoai yàng Baal. 

4Khai jòi jat Yàng Tom Trồ bèp khai dê, lòt jat ală gơnoar sồr Yàng Tom Trồ dê, 
mơ ò jat ală gùng dà Israel dê. 

5Gen tàng Yàng Jehôwa bơtào kơ̆ lơgar bơtau tòm tê khai dê; mơ jơh làng bol 
Juda cèng ală phan pà Jehôsaphat in, mơ khai gơlik pas sơm ngan mơ geh màng 
ryŭ. 

6Nùs khai geh chồl bơtrut tòm gùng dà Yàng Jehôwa dê; mơ rlau mơ hơ̆ tai khai 
neh tă sang ală tiah jơnhoa mơ ală jrong duh khoai Asera tòm Juda. 

7Tòm nam dơ̆ pe rài at bồ khai dê, khai sồr ală cau kwang duh broă khai dê la 
Ben Hail, Ôbadia, Sacari, Nethanel mơ Mikaya lòt tus bơto tòm ală ƀòn dờng Juda 
dê. 

8Lòt bal mơ bol khai gơs ală cau Lebi la Semaya, Nethania, Jebadia, Asahel, 
Semiramôt, Jehônathan, Adônija, Tôbija, Tôbadônija, mơ ală cau gơnoar ơn phan 
duh khoai Elisama mơ Jehôram. 

9Bol khai bơto tòm Juda, bol khai cèng bal Sră Bơta Boh Lam Yàng Jehôwa dê, 
mơ lòt làm jơh ală ƀòn tòm Juda mơ bơto digùl làng bol. 

10Bơta rngòt Yàng Jehôwa dùh hơđang jơh làm lơgar gùt dar Juda, mơ bol khai ò 
tòmlơh mơ bơtau Jehôsaphat. 

11Gơs dô êt cau Philistin cèng Jehôsaphat ală phan pà, mơ priă nàng lơh gơs phan 
pà, mơ ală cau Arap kung cèng khai in poh rbô poh rhiang nơm belàt mơ poh rbô 
poh rhiang nơm be. 

12Behơ̆ Jehôsaphat sơlo ơm sơlo gơbơtơl gơnoar pràn; khai bơt bơtào ală theng 
kơ̆ cê mơ ală ƀòn dờng prap phan mơna tòm làm jơh Juda. 

13Khai cèng oă broă lơh tòm ƀòn dờng Juda dê. Khai gơs ală cau ling pràn 
kơldang jak tòmlơh tòm Jerusalem. 

14Bơta hòi pơjum do jat sơnđan kòp hìu nhă be tơnơ̆ do: Bơh di Juda, Atna la cau 
kwang ling at bồ hơđang pe rhiang rbô nă; 

15Cau dơ̆ bàr la Jehôhanan kwang ling at bồ hơđang bàr rhiang phàm jơt rbô nă; 

16mơ cau dơ̆ pe la Amasiah kòn klau Jikri ơn is să tòm khai dê duh broă Yàng 
Jehôwa, at bồ bàr rhiang rbô nă. 

17Bơh di Benjamin: Eliada la dô nă cau pràn kơldang jak tòmlơh at bồ bàr rhiang 
rbô nă cau at àtak mơ khèl; 

18tơnơ̆ khai la Jehôjabat at bồ dô rhiang phàm jơt rbô nă rcang sir tòmlơh. 

19Hơ̆ la ală cau duh broă cau bơtau tòm Jerusalem, rlau mơ ală cau hơ̆ gơs ală 
cau neh geh bơtau ơn tòm ală ƀòn dờng kơ̆ cê tòm làm jơh Juda. 

II Yal Yau 18 

Jơnau đơs hwơr Mice dê tòmdră mơ Ahap 
(I Ală Bơtau 22:1-28) 

1Tŭ hơ̆ Jehôsaphat gơlik gơs pas sơm mơ tiơng pơnro, mơ khai lơh prui sơmbàr 
mơ Ahap. 

2Tòm dô êt nam tơnơ̆, bơtau Jehôsaphat lòt tus hơ Ahap tòm ƀòn dờng Samari, 
Ahap lơh poac oă ngan belàt mơ kơnrồ nàng wă rò Jehôsaphat bal mơ ală cau lòt 
bal mơ khai, mơ chồl pơndòm khai guh brồ lơh Ramôt tòm Galaat. 

3Ahap bơtau Israel lùp Jehôsaphat bơtau Juda lah: “Ồng kòñ lòt mơ añ nàng 
tòmlơh mơ Ramôt tòm Galaat sơl?” Jehôsaphat ho wơl lah: “Añ kung be ồng, làng 
bol añ kung be làng bol ồng dê; bol hi rơp lòt bal mơ ồng tòm bơta tòmlơh.” 

4Mơya Jehôsaphat kung đơs lah: “Lài ngan pal hòi lùp nùs kòñ Yàng Jehôwa dê.” 

5Behơ̆ bơtau Israel hòi pơjum ală cau gơnoar hwơr, jơh ală la poan rhiang nă, 
mơ lùp bol khai lah: “Bol hi pal lòt tòmlơh mơ Ramôt tòm Galaat hala añ pal ơm 
wơl taih?” Bol khai ho lah: “Lòt tĕ bơh Yàng Tom Trồ rơp jào gơtòm tê bơtau dê.” 

6Mơya Jehôsaphat lùp lah: “Tềng do ò gơs dô nă cau gơnoar hwơr ndai tai Yàng 
Jehôwa dê, nàng bơh khai bol he rgơi hòi lùp Kơnràñ sơl ơ?” 

7Bơtau Israel ho wơl Jehôsaphat lah: “Tềng do gam gơs dô nă tai mơ bol hi rgơi 
kơnòm di khai nàng hòi lùp Yàng Jehôwa, hơ̆ la Mice kòn klau Imla, mơya añ 
gơjrañ di khai tài bơh khai ò tŭ lơi đơs hwơr niam añ in, mơya mìng bơta rung 
rài lơm. Khai la Mice kòn klau Imla.” Jehôsaphat ho wơl: “Bơtau bañ đơs jơnau 
behơ̆.” 

8Gen bơtau Ahap hòi dô nă cau kwang khai dê mơ đơs lah: “Cèng tĕ mhar Mice 
kòn klau Imla tus mo!” 

9Bơtau Israel mơ Jehôsaphat bơtau Juda soh ồi ào cau bơtau dê mơ nggui 
hơđang ală sơbàn bol khai dê di làn jă kòi rềp di gah gùng mut di mpồng Samari, 
bal mơ jơh ală cau gơnoar hwơr ơm đơs hwơr di đap bol khai. 

10Jedekia kòn klau Kenaana neh lơh is khai in ală ngke mơ lòs, mơ đơs lah: “Yàng 
Jehôwa đơs be do: ‘Bơh ală ngke do bơtau rơp gĕ cau Aram jơl tus di tŭ bol khai 
kòl tơnroh jơh.’” 

11Jơh ală cau gơnoar hwơr ndai kung đơs hwơr dô bơta hơ̆. Bol khai đơs lah: 
“Guh tĕ brồ lơh Ramôt tòm Galaat mơ geh pha, Yàng Jehôwa rơp jào gơtòm tê 
bơtau dê.” 

12Cau kong sồr neh lòt hòi jà Mice đơs mơ khai lah: “Do, la jơnau ală cau gơnoar 
hwơr ndai neh dô nùs bal đơs bơta niam nùs cau bơtau. Dan jơnau ồng đơs be 
jơnau dô nă tòm bol khai, mơ đơs bơta niam.” 

13Mơya Mice đơs lah; “Kung be Yàng Jehôwa gam kis sùm, jơnau lơi Yàng Tom 
Trồ añ jê sồr đơs, gen añ rơp đơs.” 

14Tòm tŭ khai tus hơ cau bơtau, mơ bơtau lùp khai lah: “Ơ Mice, bol hi pal lòt 
tòmlơh mơ Ramôt Galaat hala añ pal ơm wơl taih?” Khai ho lah: “Guh tĕ brồ lơh 
mơ geh pha. Bol khai rơp gơkòl jào tòm tê bơtau dê.” 

15Mơya bơtau đơs mơ khai lah: “Nđò dơ̆ rau añ pal sồr mê srat să ai sơnđan Yàng 
Jehôwa đơs jơnau song mơ añ taih?” 

16 Mice đơs lah: “Añ neh gŏ jơh Israel nrah nring hơđang ală mơnơm, kung be 
belàt ò gơs cau ê; mơ Yàng Jehôwa đơs lah: ‘Làng bol do ò gơs cau tòm. Lòi tĕ bol 
khai rê hìu lơngap lơngai.’” 

17Bơtau Israel đơs mơ Jehôsaphat lah: “Añ ò di neh đơs mơ ồng lah khai ò tŭ lơi 
đơs hwơr jơnau niam añ in, mơya mìng bơta rung rài lơm ơ?” 

18Mice đơs tai lah: “Behơ̆ gen, iat tĕ jơnau Yàng Jehôwa dê: Añ neh gŏ Yàng 
Jehôwa ơm nggui hơđang sơbàn Kơnràñ dê, bal mơ jơh ală cau gơnrơh hơđang 
trồ ơm ntào đah ma mơ đah kiau Kơnràñ. 

19Mơ Yàng Jehôwa đơs lah: ‘Ñcau rơp lòt ơniai Ahap bơtau Israel nàng khai lòt 
brồ lơh mơ gơplơ̆ chơt tòm Ramôt Galaat taih?’ Cau ƀà đơs be do mơ cau ndai 
đơs ne; 

20jơl tus dô nơm hwềng lòt tus mơ ntào di đap Yàng Jehôwa, mơ đơs lah: ‘añ rơp 
lòt ơniai khai.’ Yàng Jehôwa lùp lah: ‘Lơh mbe lơi taih?’ 

21Khai đơs lah: ‘Añ rơp lòt mơ lơh gơs dô nơm hwềng đơs blac tòm bơr jơh ală 
cau gơnoar hwơr Ahap dê.’ Yàng Jehôwa đơs lah: ‘Mê rơp lòt ơniai khai mơ mê 
rơp geh pha. Lòt tĕ mơ lơh bơta hơ̆.’ 

22Behơ̆, bơtau sền tĕ Yàng Jehôwa neh ơn dô nơm hwềng đơs blac tòm bơr ală 
cau gơnoar hwơr bơtau dê. Yàng Jehôwa neh lơh nền ai bơta rung rài bơtau in.” 

23Gen Jedekia kòn klau Kenaana lòt tus rềp di Mice, pah di tơrmồ Mice. Khai lùp 
lah: “Bơh gùng lơi hwềng Yàng Jehôwa dê neh pleh bơh añ nàng đơs mơ mê 
taih?” 

24Mice ho lah: “Mê rơp git bơta hơ̆ tòm tŭ mê dô pồn tòm dô nơm ơdŭ dơlam.” 

25Gen bơtau Israel sồr lah: “Kup tĕ Mice mơ cèng khai wơl hơ Ammôn cau kwang 
at bồ ƀòn dờng mơ hơ Jôas kòn klau cau bơtau dê, 

26mơ đơs lah: ‘Bơtau đơs be do: Jàm tĕ cau do tòm hìu jàm mơ siam khai mơ 
piang lă mơ dà bơta bòl glar jơl tus di tŭ añ rê wơl lơngap lơngai.’” 

27Mice đơs lah: “Dilah bơtau rê wơl tòm bơta lơngap lơngai, gen Yàng Jehôwa 
neh ò sồr añ đơs.” Gen khai đơs bơtơl lah: “Iat tĕ! Ơ jơh làng bol, jơh ală bol mê.” 

Bơta chơt Ahap dê 

28Behơ̆ bơtau Israel mơ Jehôsaphat bơtau Juda lòt tòmlơh mơ Ramôt tòm Galaat. 

29Bơtau Israel đơs mơ Jehôsaphat lah: “Añ rơp soh ồi ào ndai nàng lòt tòmlơh, 
mơya ồng kư̆ soh ồi ào bơtau ồng dê.” Behơ̆ bơtau Israel lơh tànggơ be cau ndai 
mơ lik lòt hơ tiah tòmlơh. 

30Tŭ hơ̆ bơtau Aram neh ai gơnoar sồr ală cau kwang at bồ rơndeh lòs tòmlơh 
lah: “Bañ brồ lơh mơ dô nă cau lơi bulah dềt hala dờng, mơya mìng lơh bơtau 
Israel lơm,” 

31Behơ̆ tòm tŭ ală cau kwang at bồ rơndeh lòs tòmlơh gŏ Jehôsaphat, bol khai 
đơs lah: “Hơ̆ la bơtau Israel dê.” Behơ̆ bol khai tơrwơl nàng tòmlơh mơ khai, 
mơya Jehôsaphat hòi driau, mơ Yàng Jehôwa dong kòl khai. Yàng Tom Trồ 
tơmpleh bol hơ̆ ngài bơh di khai, 

32tòm tŭ ală cau kwang at bồ rơndeh lòs tòmlơh gŏ khai ò di la bơtau Israel, gen 
ruc wơl ò ting jat khai tai. 

33Mơya gơs cau nisơna wàr àtak pañ mơ ò git la bơtau Israel, digùl tiah ngkàp 
ào lòs mơ tiah cang ntơh khai dê. Behơ̆ bơtau đơs mơ cau at rơndeh ơseh tòmlơh 
lah: “Tơrwơl tĕ rơndeh mơ cèng añ lik bơh di tiah tòmlơh do. Añ neh kong sồt 
rau.” 

34Bơta tòmlơh sơlo ơm sơlo pràn ngan mơ bơtau Israel sơnđìng să khai di 
rơndeh ơseh khai dê, di đap mat cau Aram jơl tus di mho; gen di tŭ mattơngai 
mut gen khai chơt. 

II Yal Yau 19 

Cau gơnoar hwơr Jehu lah pơrhơng Jehôsaphat 
1Jehôsaphat bơtau Juda rê wơl lơngap lơngai hơ gơlang khai dê tòm Jerusalem, 

2Jehu kòn klau Hanani cau gơnoar hwơr lòt tìp bơtau mơ đơs mơ khai lah: 
“Bơtau pal dong kòl ală cau iơh bơsak mơ kòñ gơboh di ală cau gơjrañ di Yàng 
Jehôwa sơl ơ? Tài bơh ală bơta hơ̆, gen bơta gơjrañ dờng Yàng Jehôwa dê dùh 
hơđang bơtau. 

3Bulah behơ̆, gơs dô êt bơta niam tòm bơtau, bơh bơtau neh tă sang ală jrong 
duh khoai Asera bơh di lơgar, mơ bơtau neh ơn nùs jòi jat Yàng Tom Trồ.” 

Jehôsaphat bơtào pa wơl 
4Bơtau Jehôsaphat ơm tòm Jerusalem, khai òs lòt rê digùl làng bol, bơh Beerseba 
tus di đah đơm rò gah lơgar kơh mơnơm Epraim dê hơ đah đang, nàng cèng làng 
bol rê wơl hơ Jehôwa Yàng Tom Trồ ală ồng pàng bol khai dê. 

5Khai pồ bơtào ală cau kwang cahrña tòm kòp ală ƀòn dờng kơ̆ cê, bơh ƀòn dờng 
do tus hơ ƀòn dờng ne tòm Juda, 

6mơ nting sồr ală cau kwang cahrña lah: “Sền sơwì tĕ bơh bơta bol mê lơh, bơh 
bol mê ò di cahrña ala kòn mơnus in, mơya ala Yàng Jehôwa in, mơ Kơnràñ ơm 
bal mơ ală bol mê tòm tŭ bol mê cahrña. 

7Tŭ do, duh rngòt tĕ di Yàng Jehôwa mơ kơrhia tĕ tòm bơta cahrña, bơh Jehôwa 
Yàng Tom Trồ bol he dê ò dòp bơta ò song ring hala bơta ò ring bal hala cau dòp 
phan sa loă.” 

8Rlau mơ hơ̆, tòm Jerusalem, Jehôsaphat pồ bơtào ală cau Lebi, cau gơnoar ơn 
phan duh khoai mơ cau at bồ hơđang hìu nhă Israel dê, nàng cahrña Yàng Tom 
Trồ in, mơ nàng cahrña lơh nền ală bơta tòm pơndang bal. Bol khai neh nggui 
tòm tiah duh broă bol khai dê tòm Jerusalem. 

9Khai jào broă bol hơ̆ in: “Do la ală bơta bol mê pal lơh: duh rngòt di Yàng Jehôwa, 
dòn song mơ Yàng Jehôwa dô bă jơh nùs. 

10Bulah tòm bơta yă wơn bơh oh mi bol mê dê ơm tòm ală ƀòn dờng cèng tus hơ 
bol mê, bơh bơta lơh hòr mhàm, bơh bơta boh lam hala bơta sồr lam, ală jơnau 
sồr, ală bơta lơh nền, gen bol mê pal nting sồr bol khai, nàng bol khai bañ gơkòl 
tìs glài di đap Yàng Jehôwa; mơ bơta gơjrañ dờng Kơnràñ dê rơp dùh hơđang 
bol mê mơ ală oh mi bol mê dê. Lơh tĕ behơ̆ gen bol mê ò gơkòl tìs glài. 

11Do, Amaria cau gơnoar ơn phan duh khoai rơp lam bồ bol mê tòm ală bơta 
gơwèt hơ Yàng Jehôwa, mơ Jebadia kòn klau Ismael, cau lam bồ jơi bơtiàn Juda 
dê, rơp lam bol mê tòm ală bơta gơwèt hơ cau bơtau, mơ cau Lebi rơp duh broă 
bol mê be ală cau kwang. Lơh khin cha tĕ mơ lơh jat ală jơnau nting sồr do mơ 
dan Yàng Jehôwa ơm bal mơ ală cau song ring.” 

II Yal Yau 20 

Jehôsaphat lơh alah cau Môap mơ cau Ammôn 
1Tơnơ̆ mơ hơ̆, cau Môap mơ cau Ammôn, bal mơ dô êt cau Meunit lòt tus brồ lơh 
Jehôsaphat tòm bơta tòmlơh. 

2Gơs cau tus cèng jơnau yal mơ bơtau Jehôsaphat lah: “Gơs dô mpồl ling gal ngan 
lòt tus tòmdră mơ bơtau bơh Edôm, đah ne Dàlềng; Bol khai neh tus tòm Hajajôn 
Tamar rau (hơ̆ la Engedi).” 

3Jehôsaphat rngòt rngơt, să tòm khai jòi jat Yàng Jehôwa, mơ khai yal tơnggit 
bơta ơt sa tòm làm jơh Juda. 

4Juda pơjum bal nàng jòi lùp bơta dong kòl bơh Yàng Jehôwa; bơh di ală ƀòn 
dờng tòm Juda làng bol lòt tus nàng hòi lùp Yàng Jehôwa; 

5Bơtau Jehôsaphat ñă ntào di đap mpồl jơnum làng bol Juda mơ Jerusalem tòm 
hìu duh khoai Yàng Jehôwa dê, di đap ƀlàng pa, 

6mơ đơs lah: “Ơ Yàng Jehôwa la Yàng Tom Trồ ală ồng pàng bol hi dê, Kơnràñ ò 
di la Yàng Tom Trồ ơm hơđang trồ ơ? Kơnràñ ò di at bồ hơđang jơh ală lơgar ală 

làng bol ò ơ? Tòm tê Kơnràñ gơs gơnap gơnoar mơ gơnoar pràn, gen tàng ò gơs 
cau lơi rgơi ntào jai di đap Kơnràñ. 

7 Kơnràñ ò di la Yàng Tom Trồ bol hi dê, neh ting bơtrơh ală làng bol ơm tòm 
lơgar do di đap làng bol Israel Kơnràñ dê, mơ ai lơgar kòn sau Abraham in, la 
cau bơyô Kơnràñ dê, jơl tus sùm sùm ò ơ? 

8Bol khai neh ơm tòm lơgar do mơ tòm hơ̆ neh bơt Kơnràñ in dô nơm hìu duh 
khoai sơnđan Kơnràñ in, đơs lah: 

9‘Dilah bơta rung rài tus hơđang bol hi, đào tà, bơta cahrña hala pluh plàng hala 
jơgloh rung, bol hi rơp ntào di đap hìu duh khoai do mơ di đap Kơnràñ bơh 
sơnđan Kơnràñ ơm tòm hìu do, mơ rac dan di Kơnràñ tòm bơta kalke bòl glar 
bol hi dê, gen Kơnràñ rơp iat mơ dong tă.’ 

10 Sền tĕ tŭ do gơs ală cau bơh di Ammôn, Môap mơ mơnơm Seir, la làng bol mơ 
Kơnràñ ò ai cau Israel in phà tơnroh tòm tŭ bol khai lik bơh lơgar Ejiptơ, mơ cau 
Israel neh pleh ò tơnroh bol khai, 

11mơya bol khai neh tơm wơl bol hi in la tus bơtrơh tơlik bol hi bơh di ù tiah mơ 
Kơnràñ neh ai bol hi in lơh gơs sre brê. 

12Ơ Yàng Tom Trồ bol hi dê, Kơnràñ rơp ò cahrña hơđang bol khai ơ? Bơh bol hi 
ò gơs gơnoar pràn nàng tòmdră mơ mpồl ling gal ngan do neh lòt tus brồ lơh bol 
hi. Bol hi ò git ñchi pal lơh, mơya mat bol hi tơnggòr sền di Kơnràñ.” 

13Tòm tŭ jơh ală cau Juda ntào di đap Yàng Jehôwa bal mơ ală kòn dềt, mơ ală 
bau ùr mơ ală kòn sau bol khai dê. 

14Gen Hwềng Yàng Jehôwa dê tus hơđang Jahajiel, kòn klau Sacari, sau Benayah, 
se Jeiel, set Mathania, dô nă cau Lebi mơ la kòn sau Asap dê, ơm ntào digùl mpồl 
làng bol. 

15 Khai đơs lah: “Dan ơm iat, ơ jơh cau Juda mơ ală làng bol ơm tòm Jerusalem, 
mơ bơtau Jehôsaphat: Yàng Jehôwa đơs be do mơ ală ồng: ‘Bañ rngòt hala gơplơ̆ 
nùs di mpồl ling gal ngan do, bơh bơta tòmlơh do ò gơrê bal mơ bol mê mơya 
gơrê mơ Yàng Tom Trồ. 

16Ngai hìng lik lòt tĕ tòmdră mơ bol khai. Bol khai rơp guh hơđang mơnơm Jis, 
mơ bol mê rơp bàn bol khai di tiah lồi thòng tòm ƀlàng ngềt ngơt Jeruel dê. 

17 Bơta tòmlơh do la ò di bơh bol mê tòmlơh. Ơm tĕ di tiah bol mê; ntào kơ̆ tĕ mơ 
sền bơta pha lin Yàng Jehôwa dê ai bol mê in. Ơ Juda mơ Jerusalem, bañ rngòt 
mơ bañ gơplơ̆ nùs. Ngai hìng lik tĕ tòmdră mơ bol khai, mơ Yàng Jehôwa rơp ơm 
bal mơ bol mê.’” 

18Jehôsaphat tơmbic să blup mat tòm ù, mơ jơh làng bol Juda mơ Jerusalem 
tơmbic să duh khoai di đap Yàng Jehôwa. 

19Ală cau Lebi bơh mpồl Kôhat mơ cau Kôra ñă ntào nàng jòng ro Jehôwa Yàng 
Tom Trồ Israel dê bal mơ sap driau dờng. 

20Bol khai guh gòñ bơh rìng àng, mơ lik lòt hơ ƀlàng ngềt ngơt Tekôa; mơ tòm tŭ 
bol khai lik lòt, Jehôsaphat ñă ntào mơ đơs lah: “Dan iat añ, ơ Juda mơ làng bol 
Jerusalem! Dòn tĕ di Jehôwa la Yàng Tom Trồ bol mê dê, gen bol mê rơp geh ntào 
kơ̆; dòn tĕ ală cau gơnoar hwơr Kơnràñ dê.” 

21Tòm tŭ khai neh cri bơyai mơ làng bol, Jehôsaphat bơtào ală cau đơs chò nàng 
jòng ro Yàng Jehôwa tòm bơta gơcrà sàng goh, tòm tŭ bol khai lòt di đap mpồl 
ling, mơ đơs lah: “Ưnngài tĕ Yàng Jehôwa, bơh bơta kòñ gơboh kơ̆ dơn Kơnràñ 
dê gam sùm sùm.” 

22Tòm tŭ bol khai sơntòm đơs chò mơ jòng ro, gen Yàng Jehôwa ơn ală cau kơp 
òm tòmdră mơ mpồl ling cau Ammôn, cau Môap mơ cau bơh mơnơm Seir, la ală 
cau neh tus tòmdră mơ Juda, behơ̆ mpồl gal gơlik sơlồng sơlàng. 

23Bơh cau Ammôn mơ cau Môap brồ lơh wơl cau ơm tòm mơnơm Seir, tơnchơt 
jơh hir bol khai, mơ bol khai tơrwơl tơnchơt bal mơ gơp. 

24Tòm tŭ cau Juda neh lòt tus di tiah theng kơp gàr tòm ƀlàng ngềt ngơt, bol khai 
wèt sền đah mpồl ling gal ngan, gen gŏ ƀồc bol khai bic chơt hơđang ù, ò gơs dô 
nă lơi geh klàs. 

25Behơ̆ Jehôsaphat mơ ală mpồl ling khai dê lòt tus ai phan tòmpìt geh mơ gŏ 
gơs oă ngan ală phan poan jơng, phan mơna, ồi ào mơ ală phan màng, bol khai 
cèng jơl tus ò rgơi cèng tai. Bol khai pal roh pe ngai nàng cèng ală phan tòmpìt 
geh tài bơh gơs oă ngan. 

26Tòm ngai poan, bol khai pơjum bal tòm thòng Beraka, tềng hơ̆ bol khai jòng ro 
Yàng Jehôwa. Tài bơh hơ̆ tàng bol khai sơnđan thòng hơ̆ la Beraka jơl tus di ngai 
do. 

27Gen jơh ală cau Juda mơ làng bol Jerusalem bal mơ bơtau Jehôsaphat rê wơl 
hơ Jerusalem dô bă hòn chò, bơh Yàng Jehôwa lơh bol khai in hòn chò pha rlau 
mơ cau sò tơm bol khai dê. 

28Bol khai mut tòm Jerusalem mơ lòt tus hơ hìu duh khoai Yàng Jehôwa dê bal 
mơ ală kơñi, ală kơwào mơ ală kơlwòk. 

29Bơta rngòt rngơt Yàng Tom Trồ dê mù hơđang làm jơh ală lơgar, tòm tŭ bol 
khai kơno lah Yàng Jehôwa neh tòmlơh tòmdră mơ ală cau sò tơm Israel dê. 

30Behơ̆ Jehôsaphat at bồ tòm lơgar geh ring lơngai, bơh Yàng Tom Trồ ai khai in 
rlô lơngai bơh kòp đah gùt dar. 

Bơta lồi dut rài at bồ Jehôsaphat dê 
31Jehôsaphat gơs bơtau at bồ hơđang Juda, tòm tŭ khai neh pe jơt pram nam, mơ 
at bồ tòm Jerusalem bàr jơt pram nam. Mè khai sơnđan la Ajuba, kòn ùr Silhi. 

32Khai lòt jat ală gùng dà bèp khai dê la Asa, mơ ò wèt bơh di ală gùng dà hơ̆; lơh 
bơta niam di đap mat Yàng Jehôwa. 

33Bulah behơ̆, ală tiah jơnhoa duh khoai òhềt tă sang, mơ làng bol òhềt ơn jơh 
nùs duh khoai Yàng Tom Trồ ală ồng pàng bol khai dê. 

34Ală broă ndai tòm rài at bồ Jehôsaphat dê, bơh sơnròp tus di lồi dut, neh geh 
cih tòm sră yal broă kòp nam Jehu dê, kòn klau Hanani, kung geh cih tòm sră yal 
yau ală cau bơtau Israel dê. 

35Tơnơ̆ hơ̆, Jehôsaphat bơtau Juda lơh gơs dô bă bal mơ Acasia bơtau Israel la 
cau lơh oă bơta iơh bơsak. 

36Jehôsaphat dô nùs bal mơ khai nàng pơng dô mpồl ơhò lòt hơ Tarsi; bol khai 
kung pơng ơhò tòm Ejiôn Geber, 

37Mơya Eliejer kòn klau Dôdabahu ơm tòm Maresa đơs hwơr tòmdră mơ 
Jehôsaphat lah: “Tài bơh bơtau neh dô nùs bal mơ Acasia, Yàng Jehôwa rơp 
tơnroh ală bơta bơtau neh lơh gơs.” Ală ơhò neh bơcah mơ ò rgơi lòt hơ Tarsi. 

II Yal Yau 21 

Bơta at bồ Jehôram dê 
1Gen Jehôsaphat bic lơhă bal mơ ală ồng pàng khai dê mơ geh tơp bal mơ bol 
khai tòm ƀòn dờng Dabit. Mơ kòn klau khai dê la Jehôram pơrdòn sơbàn khai 
dê. 

2Khai gơs ală oh mi, la ală kòn klau Jehôsaphat dê la Ajaria, Jehiel, Sacari, 
Ajariahu, Mikael mơ Sephatia. Jơh ală la kòn klau Jehôsaphat bơtau Israel dê. 

3Bèp bol khai dê neh ai bol khai in oă ngan phan pà, priă mơ màh mơ ală phan 
màng gơs phan tòm, kung ai ală ƀòn dờng kơ̆ cê tòm Juda sơl, mơya bèp khai ai 
lơgar Jehôram in, tài bơh khai la kòn klau tơnhoa. 

Jehôram bơtau Juda dê 
4Tòm tŭ Jehôram nggui hơđang sơbàn bèp khai dê mơ geh bơtào kơ̆, gen khai ai 
đào tơnchơt jơh ală oh mi khai dê bal mơ ală cau kwang lơgar Israel dê. 

5Jehôram neh pe jơt bàr nam tòm tŭ khai sơntòm at bồ, khai at bồ phàm nam 
tòm Jerusalem. 

6Khai lòt tòm ală gùng dà ală bơtau Israel kung be hìu Ahap neh lòt, tài bơh kòn 
ùr Ahap la bau ùr khai dê. Khai lơh bơta iơh di đap mat Yàng Jehôwa. 

7 Bulah behơ̆, Yàng Jehôwa ò kòñ tơnroh hìu Dabit, tài bơh bơta ho pơgon 
Kơnràñ neh bơtào mơ Dabit, mơ bơh di tŭ hơ̆ Kơnràñ neh ho ai dô nơm ồs đèng 
Dabit in mơ ală kòn sau khai in gam sùm sùm. 

Bơta bơtào tòmdră cau Edôm dê 

8 Tòm rài Jehôram dê, Edôm bơtào tòmdră di bơta at bồ cau Juda dê mơ pồ bơtào 
dô nă bơtau is bol khai in. 

9Behơ̆ Jehôram lòt tus tềng hơ̆ bal mơ ală cau kwang at bồ mơ jơh ală rơndeh 
ơseh tòmlơh khai dê. Bơtau Jehôram lik lòt tòm trồ mang nàng brồ lơh cau Edôm, 
bơh cau Edôm gơrwàng gùt dar khai mơ ală cau kwang at bồ ală rơndeh ơseh 
tòmlơh khai dê. 

10Behơ̆ cau Edôm kư̆ bơtào tòmdră di bơta at bồ cau Juda dê jơl tus di ngai do. 
Kung tòm tŭ hơ̆, Lipna bơtào tòmdră bơtau at bồ khai dê, tài bơh Jehôram neh 
sang lòi Jehôwa Yàng Tom Trồ ală ồng pàng khai dê. 

Sră pơyoa Elise dê 
11Rlau mơ hơ̆ khai neh bơt bơtào ală tiah jơnhoa tòm ală tiah kơh mơnơm Juda 
dê mơ neh lam làng bol ơm tòm Jerusalem ò dòn song mơ Yàng mơ neh lơh Juda 
in lòt tìs nrah. 

12Jehôram dòp dô pang sră pơyoa bơh cau gơnoar hwơr Elise cih lah: “Do la 
jơnau đơs Yàng Jehôwa dê la Yàng Tom Trồ ồng pàng bơtau dê la Dabit: ‘Bơh mê 
ò lòt tòm ală gùng dà bèp mê dê la Jehôsaphat hala Asa bơtau Juda. 

13Mơya mê neh lòt tòm ală gùng dà ală cau bơtau Israel dê, mơ lam Juda mơ làng 
bol Jerusalem ò dòn song be hìu Ahap neh ò dòn song, mơ mê kung neh tơnchơt 
ală oh mi mê dê, la ală cau tòm hìu nhă bèp mê dê, la ală cau niam rlau mơ să tòm 
mê. 

14Behơ̆ tŭ do Yàng Jehôwa rơp cèng bơta rung rài dờng ngan hơđang làng bol 
mê dê, ală kòn sau mê dê, ală bau ùr mê dê mơ jơh ală phan gơrê bal mơ mê. 

15Să tòm mê rơp gơs kòp jê kơnjơ̆ ngan, jê tòm pròc klung mê dê jơl tus dê tŭ 
pròc klung mê dê gơlik di tiah, bơh ngai do tus ngai ne tài bơh bơta kòp jê hơ̆.’” 

16Yàng Jehôwa tơngguh bơta gơjrañ cau Philistin mơ cau Arap ơm rềp mơ cau 
Kus tòmdră mơ Jehôram. 

17Bol khai brồ lơh Juda, tòmpìt ai gơ mơ tă cèng jơh ală phan mơna bol khai jòi 
bàn tòm gơlang bơtau dê, bal mơ ală kòn klau mơ ală bau ùr khai dê. Ò gam wơl 
khai in dô nă kòn klau lơi, mìng Acasia kòn put khai dê. 

18Tơnơ̆ mơ jơh ală bơta hơ̆, Yàng Jehôwa lơh Jehôram bơh dô bơta kòp jê tòm 
pròc klung ò rgơi sơmbòi. 

19Tŭ tơngai lòt rlau, di lồi nam dơ̆ bàr, pròc klung khai dê gơlik di tiah tài bơh 
bơta kòp jê, mơ khai chơt dô bă jê sồt ngan. Làng bol khai dê ò sing ồs dờng nàng 
moat bơh khai be neh sing ồs ală ồng pàng khai in. 

20Jehôram neh pe jơt bàr nam tòm tŭ khai sơntòm at bồ, mơ khai at bồ tòm 
Jerusalem phàm nam. Khai chơt ò gơs cau lơi kah pơlai mơ geh tơp tòm Ƀòn 
Dờng Dabit, mơya ò di tòm bơtô ƀồc ală cau bơtau dê. 

II Yal Yau 22 

Acasia bơtau Juda dê 
1Làng bol Jerusalem pồ bơtào Acasia kòn klau put Jehôram dê pơrdòn sơbàn 
khai, bơh gơs dô mpồl ling tus bal mơ cau Arap tòm sàl ling mơ tơnchơt jơh ală 
kòn klau dờng bơtau dê. Behơ̆ Acasia kòn klau Jehôram gơs bơtau at bồ Juda. 

2Acasia neh bàr jơt bàr nam tòm tŭ khai sơntòm at bồ, khai at bồ dô nam tòm 
Jerusalem. Sơnđan mè khai la Athalia, sau ùr Ômri dê. 

3Khai kung lòt tòm ală gùng dà Ahap dê, bơh mè khai sơnio lam khai lơh bơta 
iơh bơsak. 

4Khai lơh bơta iơh di đap mat Yàng Jehôwa, kung be hìu Ahap neh lơh, bơh tơnơ̆ 
mơ tŭ chơt bèp khai gen bol khai gơlik gơs cau cri bơyai lam khai tus di tiah roh 
rui. 

5Khai kung jat jơnau bơyai bol hơ̆ dê tòm tŭ khai lòt bal mơ Jôram kòn klau Ahap 
bơtau Israel dê nàng tòmlơh mơ Hajael bơtau Aram dê tòm Ramôt Galaat. Cau 
Aram lơh Jôram in kong sồt; 

6behơ̆ khai rê wơl hơ Jejreel nàng sơm ală tềl sồt mơ khai neh kong tòm Ramôt 
Galaat tòm tŭ khai tòmlơh mơ Hajael bơtau Aram. Gen Acasia bơtau Juda mù hơ 
Jejreel nàng còp Jôram kòn klau Ahap tài bơh khai neh kong sồt. 

7Mơya hơ̆ la bơta lơh nền bơh Yàng Tom Trồ lơh Acasia in gơkòl roh rui, bơh 
bơta khai lòt còp Jôram. Bơh tòm tŭ Acasia tus tềng hơ̆ khai lòt mơ Jôram nàng 
tìp Jehu kòn klau Nimsi la cau mơ Yàng Jehôwa neh bong mơñà nàng tơnroh hìu 
Ahap. 

8Tòm tŭ Jehu neh lơh gơs bơta cahrña hìu Ahap dê, khai bàn ală kòn klau bơtau 
Juda dê mơ ală kòn klau ală cau gơp bơtiàn Acasia dê ơm duh broă Acasia in, gen 
khai tơnchơt bol hơ̆. 

9Lồc behơ̆ khai lòt jòi Acasia, mơ ală cau khai dê neh kup tòm tŭ khai pồn să tòm 
Samari. Cau cèng khai tus hơ Jehu mơ tơnchơt khai. Bol khai tơp khai bơh bol 
khai đơs lah: “Khai la dô nă sau klau Jehôsaphat dê la cau neh jơh nùs jòi jat Yàng 
Jehôwa.” Behơ̆ ò gam dô nă cau lơi tòm hìu Acasia dê rgơi at bồ lơgar. 

Athalia mơ Jôas 
10Tòm tŭ Athalia mè Acasia dê gŏ kòn klau khai dê neh chơt rau, khai ñă ntào 
tơnroh jơh hìu nhă cau bơtau Juda dê. 

11Mơya Jehôsebat kòn ùr bơtau Jehôram cèng Jôas kòn klau Acasia mơ kơñau 
khai bơh digùl ală kòn klau bơtau dê rơp gơkòl tơnchơt, ơn khai bal mơ cau ròng 
khai tòm dô nơm ơdŭ bic. Behơ̆ Jehôsebat kòn ùr bơtau Jehôram mơ bau ùr cau 
gơnoar ơn phan duh khoai Jehôyada la ruh Acasia dê, khai pồn Jôas bơh di 
Athalia nàng mò ò geh tơnchơt Jôas. 

12Jôas ơm pồn să mơ bol khai tòm hìu duh khoai Yàng Tom Trồ dê tòm prau nam, 
tòm tŭ Athalia at bồ hơđang lơgar. 

II Yal Yau 23 

Jehôyada bơtào Jôas lơh bơtau Juda 
(II Ală Bơtau 11:4-16) 

1Mơya tòm nam dơ̆ poh, Jehôyada yal tơlik bơta khin cha khai dê. Khai bơtào dô 
bơta ho bal mơ ală cau kwang at bồ dô rhiang ling la Ajaria kòn klau Jerôham, 
Ismael kòn klau Jehôhanan, Ajaria kòn klau Ôbet, Maaseya kòn klau Adaya, mơ 
Elisaphat kòn klau Jikri. 

2Bol khai lòt làm jơh Juda mơ pơjum tơrgòm cau Lebi mơ ală cau tòm at bồ hìu 
nhă Israel dê, bơh di jơh ală ƀòn dờng, mơ bol khai tus hơ Jerusalem. 

3 Gen jơh dô mpồl jơnum bơtào bơta ho bal mơ cau bơtau tòm hìu duh khoai 
Yàng Tom Trồ dê. Jehôyada đơs mơ bol khai lah: “Do la kòn klau bơtau rơp at bồ 
jat be jơnau Yàng Jehôwa neh ho pơgon bơh ală kòn sau Dabit dê. 

4Tŭ do, do la bơta bol mê pal lơh: dô pơnah pe bol mê la cau gơnoar ơn phan duh 
khoai mơ cau Lebi gơs broă tòmpal lơh tòm ngai Saƀat gen ơm kơp gàr di ală 
mpồng, 

5dô pơnah pe bol mê ơm di gơlang bơtau, mơ dô pơnah pe ơm di mpồng Jesôt 
dê, mơ jơh ală cau ndai pal ơm tòm ƀlàng hìu duh khoai Yàng Jehôwa dê. 

6Ò gơs cau lơi geh mut tòm hìu duh khoai mìng ală cau gơnoar ơn phan duh 
khoai mơ ală cau Lebi gơs gơnoar nàng duh broă; bol khai rgơi mut tài bơh bol 
khai neh geh ơn is sàng goh, mơya jơh ală cau ndai pal lơh jat jơnau nting sồr 
Yàng Jehôwa dê. 

7Să tòm ală cau Lebi pal ơm gùt dar bơtau, kòp nă at đào tòm tê; mơ cau lơi mut 
tòm hìu duh khoai gen pal kong tơnchơt. Ơm tĕ bal mơ cau bơtau tòm tŭ khai 
mut mơ tŭ khai lik.” 

Jôas geh bơtào gơs bơtau 
8Ală cau Lebi mơ jơh ală cau Juda lơh jat tòm toh be jơnau sồr cau gơnoar ơn 
phan duh khoai Jehôyada dê. Kòp nă lam ală cau khai dê, hơ̆ la ală cau gơs broă 
lơh tòm ngai Saƀat mơ ală cau neh sir lơh broă tòm ngai hơ̆, bơh Jehôyada cau 
gơnoar ơn phan duh khoai ò ai dô mpồl lơi lik rê. 

9Gen khai jào ală cau at bồ ală mpồl dô rhiang nă in ală tà mơ ală khèl dờng mơ 
dềt neh gơrê bal mơ bơtau Dabit mơ neh geh ơn tòm hìu duh khoai Yàng Tom 
Trồ dê. 

10Khai rơndap ơn jơh ală cau nàng sền gàr bơtau, kòp nă at đào tòm tê, bơh đah 
đang hìu duh khoai tus đah đơm hìu duh khoai mơ gùt dar cơnòng duh khoai mơ 
hìu duh khoai. 

11Gen Jehôyada cèng tơlik kòn klau bơtau dê mơ tơndau sơgơn bơtau hơđang 
bồ khai; mơ ai khai in sră bơta ho bal mơ yal tơnggit khai gơs bơtau at bồ. 
Jehôyada mơ ală kòn klau khai dê bong mơñà bơtau in mơ driau dờng lah; “Dan 
bơtau in kis jŏ!” 

Athalia kong tơnchơt 
12Tòm tŭ Athalia kơno jơnau làng bol ntoat mơ driau dờng hòn chò jòng ro cau 
bơtau, khai lòt tus hơ hìu duh khoai Yàng Jehôwa dê mơ tus hơ làng bol; 

13gen tòm tŭ khai sền mơ gŏ cau bơtau ntào hơđang kơnă ntào di gùng mut, mơ 
ală cau kwang duh broă, ală cau uh kơlwòk ơm ntào di gah cau bơtau, mơ jơh 
làng bol tòm lơgar hòn chò mơ uh kơlwòk, mơ ală cau đơs chò bal ală kơñi ơm 
lam bồ bơta đơs chò jòng ro. Gen Athalia crè ào jrùh khai dê, mơ driau dờng lah: 
“Pơrlơ̆ dră! Pơrlơ̆ dră!” 

14Jehôyada cau gơnoar ơn phan duh khoai sồr ală cau kwang at bồ dô rhiang ling 
gơs broă at bồ mpồl ling đơs mơ bol khai lah: “Cèng tơlik tĕ khai bơh digùl tiah 
do, mơ ai đào tơnchơt cau lơi lòt jat khai.” Bơh cau gơnoar ơn phan duh khoai 
neh đơs lah: “Bañ tơnchơt khai tòm hìu duh khoai Yàng Jehôwa dê.” 

15Behơ̆ bol khai kup Athalia tòm tŭ khai tus di tiah mut Mpồng Ơseh gơlang 
bơtau dê, mơ tềng hơ̆ bol khai tơnchơt Athalia. 

16Gen Jehôyada bơtào dô bơta ho bal, khai mơ làng bol mơ cau bơtau rơp lơh 
gơs làng bol Yàng Jehôwa dê. 

17Jơh làng bol lòt tus hơ hìu duh khoai Baal mơ sòr tơrlah gơ. Bol khai pòng 
bơcah cơnòng duh khoai mơ ală rùp ràk mơ tơnchơt Mattan cau gơnoar ơn phan 
duh khoai Baal dê di đap ală cơnòng duh khoai. 

18Jehôyada jào broă rcang gàr hìu duh khoai Yàng Jehôwa dê mpồl cau Lebi la 
ală cau gơnoar ơn phan duh khoai, la ală cau mơ Dabit neh jào broă tòm hìu duh 
khoai nàng ơn ală phan ơn chu pơrguc Yàng Jehôwa in be neh cih tòm sră bơta 
Boh lam Môise dê, dô bă hòn chò bal mơ jơnau đơs chò kung be Dabit neh sồr. 

19Khai kung ơn ală cau kơp gàr mpồng di ală mpồng dờng hìu duh khoai Yàng 
Jehôwa dê, nàng ò gơs cau lơi bulah bơh bơta lơi mơ gơlik ò goh. 

20Khai lam ală cau kwang at bồ mpồl dô rhiang ling, ală cau ryŭ ryơm, ală cau 
kwang at bồ làng bol mơ jơh làng bol tòm lơgar, mơ cèng cau bơtau mù bơh hìu 
duh khoai Yàng Jehôwa dê. Bol khai lòt gan di Mpồng Hơđang mơ mut tòm 
gơlang mơ ơn cau bơtau nggui hơđang sơbàn bơtau dê, 

21mơ jơh làng bol tòm lơgar hòn chò ngan. Mơ ƀòn dờng ơm ring ngềt, tơnơ̆ mơ 
tŭ Athalia neh kong tơnchơt mơ đào. 

II Yal Yau 24 

Jôas rcang bơt wơl hìu duh khoai 

(II Ală Bơtau 12:1-16) 

1Jôas neh poh nam tòm tŭ khai sơntòm at bồ, mơ khai at bồ poan jơt nam tòm 
Jerusalem. Sơnđan mè khai dê la Jibia ƀòn tòm Beerseba. 

2Jôas lơh bơta di niam di đap mat Yàng Jehôwa tòm jơh rài cau gơnoar ơn phan 
duh khoai Jehôyada gam kis. 

3Jehôyada lap bàr nă bau ùr Jôas in, mơ khai tơnggơs ală kòn klau mơ ală kòn ùr. 

4Tòm dô êt jŏ tơnơ̆ mơ hơ̆ Jôas lơh nền rcang bơt wơl hìu duh khoai Yàng Jehôwa 
dê. 

5Khai pơjum ală cau gơnoar ơn phan duh khoai mơ ală cau Lebi mơ đơs mơ bol 
khai lah: “Lòt tĕ tus hơ ală ƀòn dờng Juda dê mơ tơrgòm jền priă tòm jơh Israel 
kòp nam; nàng rcang bơt wơl hìu duh khoai Yàng Tom Trồ bol mê dê. Bol mê lơh 
tĕ mhar.” Mơya cau lebi ò lơh mhar mo. 

6 Gen tàng bơtau hòi Jehôyada mơ đơs mơ khai lah: “Ñchi bơh tài ồng ò sồr cau 
Lebi cèng bơh di Juda mơ Jerusalem jền dap dia neh lơh nền bơh Môise cau duh 
broă Yàng Jehôwa dê mơ bơh mpồl jơnum Israel dê pal ơn sàl bơta ho bal in 
taih?” 

7Bơh ală kòn sau Athalia cau ùr iơh bơsak ne neh mut kơñau tòm hìu duh khoai 
Yàng Tom Trồ dê mơ kung neh ngui ală phan ơn is sàng goh tòm hìu Yàng Jehôwa 
dê nàng duh khoai ală Baal. 

8Gen bơtau ai jơnau gơnoar sồr, bol khai pơng dô nơm đài mơ ơn đah bơdìh 
mpồng dờng hìu duh khoai Yàng Jehôwa dê. 

9Dô jơnau yal tơnggit neh geh yal tòm Juda mơ tòm Jerusalem lah bol khai pal 
cèng Yàng Jehôwa in jền dap dia mơ Môise cau duh broă Yàng Tom Trồ dê neh 
sồr Israel pal dap tòm ƀlàng ngềt ngơt. 

10Jơh ală cau kwang at bồ mơ jơh làng bol chò hòp cèng tus ală pơnah dap dia 
bol khai dê, mơ tơndùh tòm đài jơl tus di tŭ gơ neh bềng. 

11Tŭ lơi cau Lebi cèng đài tus hơ ală cau kwang duh broă cau bơtau dê mơ bol 
khai gŏ gơs oă jền tòm hơ̆, gen cau cih sră bơtau dê mơ cau kwang duh broă cau 
gơnoar lam bồ ơn phan duh khoai dê rơp tus mơ tuh tơlik jơh bơh đài mơ cèng 
đài ơn wơl di tiah yau gơ dê. Bol khai kư̆ lơh sùm kòp ngai behơ̆ mơ dòp geh dô 
ntum khà jền dờng ngan. 

12Cau bơtau mơ Jehôyada ai jền hơ̆ ală cau gơs broă pal lơh hìu duh khoai Yàng 
Jehôwa in. Bol khai ơpah ală cau chài bơt hìu mơ chài lơh chi nàng rcang bơt wơl 
hìu duh khoai Yàng Jehôwa dê, mơ kung ơpah ală cau chài tiar tŏ lòs mơ kòng 
sơl nàng rcang bơt wơl hìu duh khoai. 

13Ală cau gơs broă lơh gen lơh ngac ngar ngan, bơh hơ̆ bơta rcang bơt wơl gơlik 
gơs mhar. Bol khai rcang bơt wơl hìu duh khoai jat be neh bơt sơnròp ngan mơ 
lơh gơ in gơs kơ̆. 

14Tòm tŭ bol khai neh lơh sir, bol khai cèng jền gam wơl bơtau mơ Jehôyada in, 
mơ ngui jền hơ̆ lơh gơs ală phan ngui tòm bơta ơn ală phan ơn chu pơrguc, kung 
lơh gơs ală prềng mơ ală phan ngui ndai mơ màh mơ priă. Jehôyada gam kis jŏ 
kàr lơi gen ală phan ơn chu pơrguc geh ơn sùm kàr hơ̆ tòm hìu duh khoai Yàng 
Jehôwa dê. 

Jehôyada sang rài 
15Mơya Jehôyada neh kra mơ jòng sơnam, mơ khai chơt tòm tŭ khai gơs dô 
rhiang mơ pe jơt nam. 

16Khai geh tơp bal mơ ală cau bơtau tòm Ƀòn Dờng Dabit, tài bơh bơta niam mơ 
khai neh lơh Yàng Tom Trồ in mơ hìu duh khoai Kơnràñ in tòm Israel. 

Jôas tìs glài duh rùp ràk 
17Tơnơ̆ mơ tŭ Jehôyada neh chơt, ală cau kwang duh broă tòm Juda lòt tus yal 
tơlik bơta dòn duh di cau bơtau, mơ bơtau wèt tồr iat bol khai, 

18Bol khai sang lòi hìu duh khoai Yàng Jehôwa la Yàng Tom Trồ ală ồng pàng bol 
khai dê mơ duh khoai ală jrong duh khoai mơ ală rùp ràk Asera dê. Tài bơh bơta 
tồi glài bol khai dê gen bơta gơjrañ dờng Yàng Tom Trồ dê dùh hơđang Juda mơ 
Jerusalem. 

19Bulah Yàng Jehôwa sồr ală cau gơnoar hwơr lòt tus hơ làng bol nàng cèng bol 
khai rê wơl hơ Kơnràñ, mơ bulah bol khai lơh cơng tòmdră mơ làng bol, mơya 
làng bol ò bài iat. 

20 Gen Hwềng Yàng Tom Trồ mù hơđang Sacari kòn klau Jehôyada cau gơnoar 
ơn phan duh khoai. Khai ntào di đap làng bol mơ đơs lah: “Yàng Tom Trồ đơs be 
do: ‘Ñchi bơh tài bol mê ò dòn bơr lơh jat ală jơnau gơnoar sồr Yàng Jehôwa dê 
tiah? Bol mê rơp ò geh bơtoah bơtoài ò. Tài bơh bol mê neh sang lòi Yàng Jehôwa, 
Kơnràñ kung neh sang lòi bol mê.’” 

21Mơya bol khai bơyai òm tòmdră mơ khai, mơ jat jơnau gơnoar sồr bơtau dê, 
bol khai cơm lŭ tơnchơt khai tòm ƀlàng hìu duh khoai Yàng Jehôwa dê. 

22Bơtau Jôas ò kah bơta niam mơ Jehôyada bèp Sacari neh lơh khai in, mơya neh 
tơnchơt kòn klau khai dê; tòm tŭ gơpừ bic tòm tiah mòr chơt, khai đơs lah: “Dan 
Yàng Jehôwa sền gŏ bơta do mơ tơm wơl bol mê in jat bơta bol mê neh lơh.” 

23Di tŭ lồi nam, mpồl ling Aram lòt tus tòmlơh mơ Jôas; bol khai brồ lơh Juda mơ 
Jerusalem mơ tơnchơt jơh ală cau kwang at bồ làng bol. Bol khai pơyoa jơh ală 
phan phà tòmpìt tus hơ cau bơtau bol khai dê tòm Damas. 

24Bulah mpồl ling Aram neh tus gơs mìng dô êt cau ling, Yàng Jehôwa neh jào phi 
tòm tê bol khai dô mpồl gơs oă cau rlau. Tài bơh Juda neh sang lòi Jehôwa Yàng 
Tom Trồ ală ồng pàng bol khai dê, bơta cahrña neh tus hơđang Jôas. 

25Tòm tŭ cau Aram ruc wơl, bol khai lòi wơl Jôas kong sồt kơnjơ̆ ngan. Ală cau 
kwang duh broă khai bơyai bơtào kai gơrmơ̆i tòmdră mơ khai, tài bơh mhàm 
kòn klau Jehôyada cau gơnoar ơn phan duh khoai, mơ bol khai tơnchơt Jôas tòm 
tŭ khai ơm bic hơđang cơnòng bic khai dê. Behơ̆ khai chơt mơ geh tơp tòm Ƀòn 
Dờng Dabit, mơya ò di tòm bơtô ƀồc ală cau bơtau dê. 

26Ală cau neh bơyai bơtào bơta tòmdră mơ khai la Jabat kòn klau Simeat dô nă 
cau ùr Ammôn, mơ Jehôjabat kòn klau Simrit dô nă cau ùr Môap. 

27Jơnau yal bơh ală kòn klau khai dê, ală jơnau đơs hwơr bơh khai, mơ sră cih 
yal bơh bơta rcang bơt wơl hìu duh khoai Yàng Tom Trồ dê neh geh cih tòm ală 
sră yal broă ală cau bơtau dê. Mơ Amajiah kòn klau khai dê gơs bơtau tơrbŏ 
sơbàn khai. 

II Yal Yau 25 

Amajiah bơtau Juda dê 
(II Ală Bơtau 14:1-6) 

1Amajiah neh bàr jơt pram nam tòm tŭ khai sơntòm at bồ, mơ khai at bồ bàr jơt 
sin nam tòm Jerusalem. Sơnđan mè khai la Jehôadan, tòm Jerusalem. 

2Khai lơh bơta di niam di đap mat Yàng Jehôwa, mơya òhềt jơh nùs song ngan. 

3Tòm tŭ lơgar neh ơm kơ̆ hơđơm gơnoar at bồ khai dê rau, khai tơnchơt ală cau 
kwang duh broă neh tơnchơt bơtau la bèp khai. 

4 Mơya khai ò tơnchơt ală kòn sau bol hơ̆ dê, jat be neh cih tòm sră bơta boh lam 
Môise dê, mơ Yàng Jehôwa neh sồr: “Mè bèp ò kong tơnchơt ala ală kòn in, hala 
ală kòn ò kong tơnchơt ala mè bèp in; mơya jơh tơl nă pal kong chơt bơh glài is 
he dê.” 

5Amajiah hòi pơjum làng bol Juda mơ jat ală hìu nhă bol khai dê mơ ơn bol khai 
hơđơm gơnoar ală cau kwang at bồ dô rbô ling mơ dô rhiang ling tòm jơh Juda 
mơ Benjamin. Gen khai tơrgòm ală cau bơh bàr jơt nam guh hơđang, gơs pe 
rhiang rbô nă cau di nam lòt ling, rgơi at tà mơ khèl nàng tòmlơh. 

6Khai kung ơpah dô rhiang rbô nă cau ling Israel dô rhiang talơng priă. 

7Mơya gơs dô nă cau Yàng Tom Trồ dê lòt tus mơ khai mơ đơs lah: “Ơ bơtau, bañ 
lòi ală mpồl ling Israel lòt bal mơ bơtau, bơh Yàng Jehôwa ò ơm bal mơ Israel, 
kung ò ơm bal mơ jơh làng bol Epraim. 

8Bulah bơtau lòt is mơ tòmlơh, pràn kơldang tòm tiah tòmlơh, hala Yàng Tom 
Trồ rơp sang sơrbì bơtau di đap cau sò tơm, bơh Yàng Tom Trồ gơs gơnoar dong 
kòl hala lơh alah.” 

9Amajiah lùp cau Yàng Tom Trồ dê lah: “Mơya mbe kòñ lơh bơh dô rhiang talơng 
mơ añ neh tơm mpồl ling Israel in taih?” Cau Yàng Tom Trồ dê ho lah: “Yàng 
Jehôwa rgơi ai bơtau in gơs oă rlau mơ hơ̆.” 

10Behơ̆ Amajiah sồr ală mpồl ling neh tus mơ khai bơh di Epraim rê hìu. Mơya 
bol khai gơhào nùs ngan di Juda mơ rê hìu tòm nùs gơhào gơjrañ ngan. 

11Gen Amajiah ai jơh bơta khin cha mơ lam mpồl ling khai dê tus hơ Thòng Boh, 
mơ tơnchơt jơt rbô nă cau Seir. 

12Mpồl ling Juda kung kup jơt rbô nă cau gam kis, lam bol khai guh hơđang bồ 
mơnơm Sela mơ tơlo bol khai tòm cìr hơ̆ nàng chơt lề làc. 

13Mơya ală mpồl ling mơ Amajiah neh tơnrê ò ai lòt tòm bơta tòmlơh, bol khai 
tòmpìt ai phan mơna cau tòm ală ƀòn dờng Juda, bơh Samari tus hơ Bet Hôrôn. 
Bol khai tơnchơt pe rbô nă cau mơ tòmpìt ai oă ngan phan mơna. 

14Tòm tŭ Amajiah rê wơl bơh di bơta tơnchơt cau Edôm, khai cèng brê ală rùp 
ràk cau Seir dê. Khai bơtào lơh gơs ală yàng să tòm khai dê, cùn khoai bol gơ mơ 
ơn phan duh khoai bol gơ in. 

15Yàng Jehôwa gơhào gơjrañ di Amajiah, mơ Kơnràñ sồr dô nă cau gơnoar hwơr 
tus đơs mơ khai lah: “Ñchi bơh tài mê hòi lùp ală yàng ală làng bol do dê, la ală 
yàng ò rgơi dong klàs làng bol tòm bol gơ dê bơh di tê mê taih?” 

16Tòm tŭ cau gơnoar hwơr ơm đơs, cau bơtau đơs mơ khai lah: “Bol hi neh pồ 
bơtào mê lơh gơs dô nă cau bơto sơnio cau bơtau in sơl ơ? Ơm tĕ mŏ mŏ! Ñchi 
bơh tài mê kòñ chơt taih?” Behơ̆ cau gơnoar hwơr ơm ò đơs tai, mơya đơs bơtơl 
lah: “Añ git la Yàng Tom Trồ neh lơh nền tơnroh bơtau, tài bơh bơtau neh lơh 
ală bơta do mơ ò bài iat jơnau bơto tơngkah añ jê.” 

Bơtau Amajiah kong alah 
(II Ală Bơtau 14:8-20) 

17Gen Amajiah bơtau Juda neh tòmbơyai mơ khai pơyoa jơnau tus hơ Jôas kòn 
klau Jôaca, sau Jehu bơtau Israel dê: “Tus tĕ, bol he tìp mat bal.” 

18Mơya Jôas bơtau Israel ho wơl mơ Amajiah bơtau Juda lah: “Dô rlau lò mrơt 
tòm Liban pơyoa jơnau mơ dô đòm chi pơnàng tòm Liban mơ lah: ‘Ai tĕ kòn ùr 
mê dê bau mơ kòn klau añ jê.’ Gen dô nơm phan poan jơng tòm Liban lòt gan mơ 
jă rlau lò hơđơm mpàng jơng. 

19Mê đơs mơ să tòm mê lah mê neh tòmlơh pha rlau mơ Edôm, mơ tŭ do mê jòng 
să mơ pơnhừ să. Mơya ơm tĕ wơl tòm hìu mê dê! Ñchi bơh tài jòi jat bơta bòl 
glar kalke lơh mê in gơtup pừ mơ lơh Juda in kung gơtup pừ bal taih?” 

20Bulah behơ̆, Amajiah ò bài iat, bơh Yàng Tom Trồ lơh tồ jào phi bol khai Jôas 
in, tài bơh bol khai jòi jat ală yàng Edôm dê. 

21Behơ̆ Jôas bơtau Israel brồ lơh. Khai mơ Amajiah bơtau Juda tìp tòm toh mat 
tòm Bet Semet gơrê mơ Juda. 

22Juda kòl Israel lơh alah mơ kòp nă dô rê hơ hìu tòm khai dê. 

23Jôas bơtau Israel kup Amajiah bơtau Juda, kòn klau Jôas, sau Jôaca dê tòm Bet 
Semet. Gen Jôas cèng khai tus hơ Jerusalem mơ lơh tơrlah ală dơrñang Jerusalem 
dê bơh di Mpồng Epraim tus di Mpồng Mum, ngài pơgap poan rhiang tal jòng 
ròt. 

24Khai ai jơh màh mơ priă mơ jơh ală phan ngui jòi bàn tòm hìu duh khoai Yàng 
Tom Trồ dê neh geh sền gàr bơh Ôbet Edôm, bal mơ ală phan màng tòm gơlang 
bơtau dê bal mơ ală cau neh geh kup gen rê wơl hơ Samari. 

25Amajiah kòn klau Jôas bơtau Juda kis jơt pram nam tơnơ̆ mơ bơta chơt Jôas 
kòn klau Jehôahas bơtau Israel dê. 

26Bơh ală bơta ndai tòm rài at bồ Amajiah dê, bơh sơnròp tus di lồi dut, ò di neh 
geh cih tòm ală Sră ală Bơtau Juda mơ Israel dê ò ơ? 

27Bơh di tŭ Amajiah pơrlac sang ò lòt jat Yàng Jehôwa, gơs ală cau bơyai bơtào 
tòmdră mơ khai tòm Jerusalem mơ khai ntoat dô hơ Lakis, mơya bol khai sồr 
cau ting jat khai tòm Lakis mơ tơnchơt khai tềng hơ̆. 

28Khai geh cèng brê wơl mơ ơseh mơ geh tơp bal mơ ală ồng pàng khai dê tòm 
Ƀòn Dờng Dabit. 

II Yal Yau 26 

Ujia bơtau Juda 
(II Ală Bơtau 14:21,22; 15:1-7) 

1Gen jơh làng bol Juda bơtào Ujia gơs bơtau at bồ pơrdòn sơbàn Amajiah bèp 
khai dê; tŭ hơ̆ khai neh jơt prau nam. 

2Khai la cau rcang bơt wơl Elôt mơ bơtào wơl Juda in, tơnơ̆ mơ tŭ Amajiah neh 
bic rlô bal mơ ală ồng pàng khai dê. 

3Ujia neh jơt prau nam tòm tŭ khai sơntòm at bồ, mơ khai at bồ pram jơt bàr 
nam tòm Jerusalem. Sơnđan mè khai la Jekôlia ơm tòm Jerusalem. 

4Khai lơh bơta di niam di đap Yàng Jehôwa be bèp khai la Amajiah neh lơh. 

5Khai jòi jat Yàng Tom Trồ tòm rài Sacari la cau neh bơto sồr khai duh rngòt di 
Yàng Tom Trồ. Khai jòi jat Yàng Jehôwa jŏ kàr lơi gen Yàng Tom Trồ ai khai in 
bơta bơtoah bơtoài. 

6Khai lik lòt tòmlơh tòmdră mơ cau Philistin mơ lơh tơrlah dơrñang Gat, Japne 
mơ Asdôt. Lồc behơ̆ khai bơt wơl ală ƀòn dờng rềp di Asdôt mơ tòm ală tiah ndai 
digùl cau Philistin. 

7Yàng Tom Trồ dong kòl khai tòmdră mơ cau Philistin mơ tòmdră mơ cau Arap 
ơm tòm Gur Baal mơ tòmdră mơ cau Meunit. 

8Cau Ammôn dap dia Ujia in, mơ jơnau tiơng pơnro bơh khai làm jơh tus di nhàr 
lơgar Ejiptơ, tài bơh khai neh gơlik pràn kơldang ngan. 

9Ujia bơt bơtào ală theng jòng jơnhoa tòm Jerusalem di Mpồng Mum, di Mpồng 
Thòng mơ di mum dơrñang, mơ lơh bol gơ in kơ̆ cê. 

10Khai kung bơt bơtào ală theng jòng jơnhoa tòm ƀlàng ngềt ngơt mơ tò oă 
tơrlung dà, tài bơh khai gơs oă mpồl phan poan jơng di jơng ală mơnơm mơ tòm 
ală ƀlàng ring. Khai gơs làng bol lơh broă tòm ală ƀlàng sre mơ tòm ală suơn ño 
khai dê tòm ală mơnơm dềt mơ ală tiah gơs ù bơkah, tài bơh khai kòñ gơboh di 
ù tiah. 

11Ujia gơs dô mpồl ling oă neh rcang sir nàng lik lòt tòmlơh geh rơndap ală mpồl 
jat ntum khà gơ dê, mơ geh kòp khà bơh Jeiel cau gơnoar cih mơ bơh Maaseya 
la dô nă tòm ală cau kwang, ơm hơđơm bơta at bồ Hanania la kwang duh broă 
bơtau dê. 

12Ntum khà ală cau tòm hìu nhă at bồ mpồl ling tòmlơh la bàr rbô prau rhiang 
nă. 

13Hơđơm gơnoar at bồ bol khai dê gơs dô mpồl ling pe rhiang mơ poh rbô pram 
rhiang nă neh rcang sir tòmlơh, dô bơta pràn kơldang dờng nàng dong kòl bơtau 
tòmdră mơ ală cau sò tơm khai dê. 

14Ujia rcang gơs ală khèl, tà, sơgơn lòs tòmlơh, àtak, mơ sơna pañ lŭ jơh dô mpồl 
cau ling in. 

15Tòm Jerusalem, khai ơn ală măi, bơh ală cau jak chài neh lơh gơs nàng ngui 
tòm ală theng jơnhoa mơ di ală mum dơrñang gơs cau ling kơp gàr nàng pañ 
kam mơ ală pơnai lŭ dờng. Khai geh tiơng pơnro làm jơh, bơh khai geh dong kòl 
dô bă krơi is tus di tŭ khai gơlik gơs pràn kơldang. 

16Mơya tơnơ̆ mơ tŭ Ujia gơlik pràn, bơta pơnhừ să khai dê lơh khai in roh 
gơprah. Bơh khai ò dòn song mơ Jehôwa Yàng Tom Trồ bol khai dê, mơ mut tòm 
hìu duh khoai Yàng Jehôwa dê nàng chu kơlhô hơđang cơnòng duh khoai chu 
kơlhô. 

17Ajaria cau gơnoar ơn phan duh khoai bal mơ phàm jơt nă cau gơnoar ơn phan 
duh khoai ndai Yàng Jehôwa dê mut jat khai. 

18 Bol khai tòmdră mơ khai mơ đơs lah: “Ơ Ujia, bơtau ò gơs gơnoar chu kơlhô 
Yàng Jehôwa in. Hơ̆ la broă ală cau gơnoar ơn phan duh khoai dê la ală kòn sau 

Arôn neh geh ơn is sàng goh nàng chu kơlhô. Lik tĕ bơh di tiah sàng goh, bơh 
bơtau neh lơh tìs; mơ bơtau rơp ò geh jòng ro bơh Jehôwa Yàng Tom Trồ.” 

19Gen Ujia gơhào gơjrañ ngan, tŭ hơ̆ khai neh at gri ơn kơlhô tòm tê khai dê rcang 
nàng chu. Tòm tŭ khai gơhào gơjrañ di ală cau gơnoar ơn phan duh khoai gen tềl 
dun neh gơlik di bìng liang khai dê di đap ală cau gơnoar ơn phan duh khoai tòm 
hìu duh khoai Yàng Jehôwa dê, di gah cơnòng duh khoai chu kơlhô. 

20Tòm tŭ Ajaria cau gơnoar lam bồ ơn phan duh khoai mơ jơh ală cau gơnoar ơn 
phan duh khoai sền gŏ tềl dun di bìng liang khai dê, gen bol khai bơtrơh khai lik 
mo, mơ să tòm Ujia kung sơrbac sơrbang lik, tài bơh Yàng Jehôwa neh lơh khai. 

21Bơtau Ujia gơs dun jơl tus di ngai khai chơt. Khai ơm tòm dô nơm hìu is, gơs 
dun mơ ơm ngài bơh di hìu duh khoai Yàng Jehôwa dê. Jôtham kòn klau khai dê 
neh geh jào broă sền gàr gơlang mơ at bồ làng bol tòm lơgar. 

Ujia sang rài 
22Ală bơta ndai tòm rài at bồ Ujia dê, bơh sơnròp tus di lồi dut, neh geh cih wơl 
bơh cau gơnoar hwơr Esai kòn klau Amôs dê. 

23 Ujia bic lơhă bal mơ ală ồng pàng khai dê mơ geh tơp rềp di bol khai tòm dô 
nơm ƀlàng tơp ƀồc gơrê bal mơ ală cau bơtau, bơh làng bol đơs lah: “Khai gơs 
dun.” Mơ Jôtham kòn klau khai dê gơs bơtau pơrdòn sơbàn khai dê. 

II Yal Yau 27 

Jôtham bơtau Juda dê 
(II Ală Bơtau 15:32-38) 

1Jôtham neh bàr jơt pram nam tòm tŭ khai sơntòm at bồ, khai at bồ jơt prau nam 
tòm Jerusalem. Sơnđan mè khai la Jerusa kòn ùr Jadôk. 

2Khai lơh bơta di niam di đap mat Yàng Jehôwa, kung be Ujia bèp khai neh lơh, 
mìng khai ò lơh ală alai tòm hìu duh khoai Yàng Jehôwa dê. Mơya làng bol kư̆ lơh 
jat ală bơta ƀơ̆ iơh. 

3Jôtham bơt wơl mpồng hơđang hìu duh khoai Yàng Jehôwa dê, mơ bơt wơl oă 
broă hơđang dơrñang ƀòn Ôphel. 

4Rlau mơ hơ̆, khai bơt ală ƀòn dờng hơđang tiah mơnơm Juda dê mơ ală theng 
kơp gàr mơ ală theng jơnhoa tòm ală tiah brê dơr. 

5Jôtham tòmlơh mơ bơtau Ammôn mơ pha rlau mơ bol khai. Tòm nam hơ̆, cau 
Ammôn dap dia khai in dô rhiang talơng priă, jơt rbô kor kòi mi mơ jơt rbô kor 
kòi mac. Cau Ammôn kung tơm khai in ndròm behơ̆ sơl tòm nam dơ̆ bàr mơ nam 
dơ̆ pe. 

6Behơ̆ Jôtham gơlik gơs pràn tài bơh khai lơh nền gùng dà khai dê di đap Jehôwa 
Yàng Tom Trồ khai dê. 

7Ală broă ndai tòm rài at bồ Jôtham dê, mơ jơh ală bơta tòmlơh mơ ală gùng dà 
khai dê, gen neh geh cih tòm Sră ală cau Bơtau Juda mơ Israel dê. 

8Khai neh bàr jơt pram nam tòm tŭ khai sơntòm at bồ, mơ khai at bồ jơt prau 
nam tòm Jerusalem. 

9Jôtham bic rlô bal mơ ală ồng pàng khai dê mơ geh tơp tòm Ƀòn Dờng Dabit. 
Mơ Aca kòn klau khai dê gơs bơtau pơrdòn sơbàn khai dê. 

II Yal Yau 28 

Aca bơtau Juda dê 
1Aca neh bàr jơt nam tòm tŭ khai sơntòm at bồ, mơ khai at bồ jơt prau nam tòm 
Jerusalem. Khai ò lơh ală bơta di niam di đap Yàng Jehôwa be Dabit ồng pàng 
khai dê neh lơh, 

2mơya khai lòt tòm ală gùng dà ală cau bơtau Israel dê. Tian gơs pac ală rùp ràk 
in; 

3mơ khai chu ală phan ơn tòm thòng kòn klau Hinôm dê, mơ sang ală kòn klau 
khai dê tòm ồs, jat ală bơta ngkòr ngkàc be ală lơgar mơ Yàng Jehôwa neh ting 
bơtrơh bơh di đap làng bol Israel. 

4Khai ơn ală phan ơn mơ phan pơdơng hơđang ală tiah jơnhoa, hơđang ală bồ 
kơh mơ hơđơm ală mƀur tòm chi tơlir. 

Cau Aram mơ cau Israel lơh alah cau Juda 
5 Gen tàng Jehôwa Yàng Tom Trồ khai dê jào khai tơmut tòm tê bơtau Aram dê. 
Cau Aram lơh khai alah mơ kup jàm oă ngan làng bol khai dê mơ cèng bol khai 
tus hơ Damas. Khai kung gơkòl jào phi tòm tê cau bơtau Israel dê mơ neh 
tơnchơt oă ngan. 

6Peka kòn klau Remalia tơnchơt dô rhiang bàr jơt rbô nă cau tòm Juda tòm dô 
ngai, jơh ală bol hơ̆ la ală cau ling tòmlơh jak mơ khin cha, tài bơh Juda neh sang 
lòi Jehôwa la Yàng Tom Trồ ală ồng pàng bol khai dê. 

7Mơ Jikri dô nă cau Epraim la cau pràn kơldang mơ jak tòmlơh, khai tơnchơt 
Maaseya kòn klau bơtau, Ajrikam cau kwang sền gàr gơlang, mơ Elkana cau 
kwang dờng gơnoar oh bơtau dê. 

8Cau Israel kup cèng bàr rhiang rbô nă cau gơp bơtiàn bol khai dê, ală cau ùr, ală 
kòn klau mơ ală kòn ùr. Bol khai kung tòmpìt ai oă ngan phan mơna mơ cèng brê 
hơ Samari. 

Cau gơnoar hwơr Ôdet kơryan cau Israel 
9Mơya tềng hơ̆ gơs dô nă cau gơnoar hwơr Yàng Jehôwa dê sơnđan la Ôdet, khai 
lik lòt tìp mơ mpồl ling neh rê hơ Samari. Khai đơs mơ bol hơ̆ lah: “Tài bơh 
Jehôwa Yàng Tom Trồ ală ồng pàng bol mê dê gơhào gơjrañ di Juda, Kơnràñ neh 

jào bol khai tòm tê bol mê dê. Mơya bol mê neh sreh tơnchơt bol khai tòm bơta 
gơjrañ dờng gơguh tus hơ trồ. 

10Mơ tŭ do bol mê kòñ kup ală cau klau mơ cau ùr Juda mơ Jerusalem lơh be dĭ 
bol mê dê. Mơya ñchi bol mê neh tìs glài tòmdră mơ Jehôwa Yàng Tom Trồ bol 
mê dê taih? 

11Tŭ do iat tĕ añ! Tơnrê tĕ ală cau mơ bol mê neh kup, bơh di gơp bơtiàn bol mê 
dê, bơh bơta gơjrañ dờng Yàng Jehôwa dê ơm hơđang bol mê.” 

12Rlau mơ hơ̆, ală cau lam bồ cau Epraim dê, la Ajaria kòn klau Jehôhanan, 
Berekia kòn klau Mesillemôt, Jehiskia kòn klau Sallum, mơ Amasa kòn klau 
Hatlai ntào tòmdră mơ ală cau pa rê bơh bơta tòmlơh. 

13Bol khai đơs lah: “Bol mê ò di cèng ală cau neh kup hơ̆ tềng do, bơh bol mê kòñ 
cèng hơđang bol hi glài tòmdră mơ Yàng Jehôwa; mơ bơtơl tai bol hi in glài 
hơđang ală tồi glài bol hi dê. Bơh tồi glài bol hi dê neh dờng rau, mơ gơs bơta 
gơhào gơjrañ dờng tòmdră mơ Israel.” 

14Behơ̆ ală cau ling sang lòi ală cau gơkòl kup mơ ală phan neh tòmpìt geh di đap 
ală cau kwang at bồ mơ jơh dô mpồl jơnum. 

15Ală cau kwang neh gơs sơnđan mat hơđang do cèng ală cau neh kòl kup mơ ai 
ồi ào cau ling neh tòmpìt geh tơnsoh ală cau ơm să kuh in. Bol khai ai bol hơ̆ in 
ồi ào mơ jơkhŏ, phan sa mơ phan hùc, mơ bong mơñà bol khai in, mơ pơdiang 
jơh ală cau lơbơn òsô tòm bol khai hơđang ală alàng. Behơ̆ bol khai cèng bol hơ̆ 
rê wơl hơ ală gơp bơtiàn bol khai dê tòm Jerikô la Ƀòn Dờng ală tòm Chi Gòl, gen 
bol khai rê wơl hơ Samari. 

Aca dan bơtau Asiri dong kòl 
16Tòm tŭ hơ̆ bơtau Aca sồr cau lòt dan bơtau Asiri dong kòl khai. 

17Bơh cau Edôm neh brồ lơh Juda tai mơ kup cèng oă cau. 

18Tòm tŭ ală cau Philistin phà kơñau ală ƀòn dờng di jơng mơnơm mơ đah đơm 
Juda, mơ neh tòmpìt ai Bet Semet, Aijalôn, Gederôt, Sôkô mơ ală ƀòn gơ dê, 
Timna mơ ală ƀòn gơ dê, Gimjô mơ ală ƀòn gơ dê; mơ bol khai ơm tòm hơ̆. 

19Yàng Jehôwa neh tơmù Juda, tài bơh glài Aca bơtau Juda neh ò kơrhia bơta lơh 
lòt khai dê tòm Juda mơ ò dòn song mơ Yàng Jehôwa. 

20Behơ̆ bơtau Tilglat Pilneser, Asiri dê lòt tus tòmdră mơ khai, ò lơh khai in pràn 
kơldang, mơya sơlo rồn bơklơn khai. 

21Aca neh tă ai phan bơh hìu duh khoai Yàng Jehôwa dê, bơh di gơlang bơtau mơ 
bơh di ală cau kwang at bồ nàng ơn bơtau Asiri in, mơya bơta hơ̆ kung ò dong 
kòl khai. 

Bơtau Aca sang rài 

22Tòm tŭ tìp bơta bòl glar jê sồt, bơtau Aca neh gơlik ò dòn song rlau tai mơ Yàng 
Jehôwa. 

23Khai ơn ală phan ơn duh khoai ală yàng Damas in la yàng neh lơh khai in kong 
alah; bơh khai kơlôi lah: “Tài bơh ală yàng cau Aram dê neh dong kòl bol khai, 
gen añ ơn phan ơn duh khoai ală yàng hơ̆ nàng ală yàng hơ̆ rơp dong kòl añ.” 
Mơya ală yàng hơ̆ la bơta roh rui khai in mơ jơh Israel. 

24Aca tơrgòm jơh ală phan ngui tòm hìu duh khoai Yàng Tom Trồ dê mơ koh rpot 
rpet jơh ală phan ngui tòm hìu duh khoai Yàng Jehôwa dê. Khai kal ală mpồng 
hìu duh khoai Yàng Jehôwa dê mơ bơtào să tòm khai in ală cơnòng duh khoai 
tòm kòp mum ƀòn dờng Jerusalem dê. 

25Tòm ală ƀòn dờng Juda dê, khai bơtào ală tiah jơnhoa nàng ơn phan ơn chu 
pơrguc ală yàng ndai in mơ bơrcek bơta gơjrañ Jehôwa Yàng Tom Trồ ală ồng 
pàng khai dê. 

26Ală broă ndai tòm rài at bồ khai dê mơ jơh ală gùng dà khai dê, bơh sơnròp tus 
di lồi dut neh geh cih tòm ală Sră ală cau Bơtau Juda mơ Israel dê. 

27 Aca bic lơhă bal mơ ală ồng pàng khai dê mơ geh tơp tòm ƀòn dờng Jerusalem, 
mơya cau ò cèng khai ơn tòm ală bơtô ƀồc ală cau bơtau Israel dê. Mơ Ejekia kòn 
klau khai gơs bơtau pơrdòn sơbàn khai. 

II Yal Yau 29 

Ejekia lơh sàng goh hìu duh khoai 
(II Ală Bơtau 18:1-3) 

1Ejekia sơntòm at bồ tòm tŭ khai neh bàr jơt pram nam, mơ khai at bồ bàr jơt 
sin nam tòm Jerusalem. Mè khai sơnđan la Abija, kòn ùr Sacari. 

2Khai lơh bơta di niam di đap mat Yàng Jehôwa, kung be Dabit ồng pàng khai 
neh lơh. 

3Tòm kơnhai sơnròp mơ nam sơnròp rài at bồ khai dê, khai pò ală mpồng hìu 
duh khoai Yàng Jehôwa dê mơ rcang bơt wơl. 

4Khai cèng brê wơl ală cau gơnoar ơn phan duh khoai mơ ală cau Lebi, pơjum 
tơrgòm bol khai tòm hìu jơnum dờng đah mattơngai lik 

5mơ đơs mơ bol khai lah: “Ơ ală cau Lebi, iat tĕ añ! Lơh sàng goh tĕ să tòm bol 
mê mơ lơh sàng goh hìu duh khoai Yàng Jehôwa dê la Yàng Tom Trồ ală ồng pàng 
bol mê dê. Tă tơlik tĕ jơh ală phan ƀơ̆ ƀơl bơh di tiah sàng goh. 

6Bơh ồng pàng bol he dê neh ò dòn song mơ neh lơh bơta iơh di đap mat Jehôwa 
Yàng Tom Trồ bol he dê. Bol khai neh sang lòi Kơnràñ, mơ neh wèt muh mat bol 
khai dê ngài bơh di tiah ơm sùm sùm Yàng Jehôwa dê mơ wèt ngkòi bol khai dê. 

7Bol khai kung neh kal ală mpồng ƀlàng jơng gùng mơ tơnchơt ală ồs đèng. Bol 
khai ò chu kơlhô hala ơn phan duh khoai chu pơrguc tòm hìu duh khoai Yàng 
Tom Trồ Israel dê. 

8Gen tàng, bơta gơjrañ Yàng Jehôwa dê neh tus hơđang Juda mơ Jerusalem; 
Kơnràñ neh lơh bol khai in gơlik gơs dô nơm phan rngòt rngơt cù kìr, ai lơh krơi 
mơ dơñŏ tơnhial be bol mê rgơi gŏ mơ mat tòm bol mê dê. 

9Ồng pàng bol he dê gơpừ chơt bơh đào, mơ ală kòn klau, ală kòn ùr mơ ală bau 
ùr bol he dê neh kong kup cèng gơs dĭ bơh bơta do. 

10Tŭ do, hơ̆ la bơh tòm nùs añ jê, kòñ bơtào dô bơta ho bal mơ Jehôwa Yàng Tom 
Trồ Israel dê, nàng bơta gơjrañ dờng Kơnràñ dê pleh ngài bơh bol he. 

11Ơ ală kòn klau añ jê, tŭ do bañ lơh ală alai, bơh Yàng Jehôwa neh sac rwah bol 
mê nàng ntào di đap Kơnràñ mơ duh broă Kơnràñ, mơ gơlik gơs cau duh broă 
mơ chu kơlhô Kơnràñ in.” 

12Gen ală cau Lebi ñă ntào: Mahat kòn klau Amasai mơ Jôel kòn klau Ajaria bơh 
ală kòn klau Kôhat dê. Bơh ală kòn klau Merari dê gơs Kis kòn klau Apdi mơ 
Ajaria kòn klau Jehalelel; bơh mpồl Gersôn dê gơs Jôa kòn klau Jimma mơ Eden 
kòn klau Jôa dê; 

13mơ bơh ală kòn klau Elisaphan dê gơs Simri mơ Jeuel; mơ bơh ală kòn klau 
Asap gơs Sacari mơ Mathania; 

14mơ bơh di kòn klau Heman gơs Jehuel mơ Simei; bơh di kòn klau Jeduthun gen 
gơs Semaya mơ Ujiel. 

15Bol khai neh pơjum tơrgòm bal ală oh mi bol khai dê mơ lơh să tòm bol khai 
sàng goh, bol khai mut nàng wàs goh hìu duh khoai Yàng Jehôwa dê be bơtau 
neh sồr bơh jơnau Yàng Jehôwa dê. 

16Ală cau gơnoar ơn phan duh khoai mut tòm dơlam hìu duh khoai Yàng Jehôwa 
dê nàng wàs goh tiah hơ̆. Bol khai tă tơlik jơh ală phan ò goh neh bàn tòm hìu 
duh khoai Yàng Jehôwa dê ơn tòm ƀlàng hìu duh khoai Yàng Jehôwa dê. Gen ală 
cau Lebi tă cèng ală phan hơ̆ tus hơ Thòng Kidrôn. 

17Bol khai sơntòm lơh sàng goh tòm ngai dùl kơnhai dùl, mơ tòm ngai phàm 
kơnhai hơ̆ bol khai wàs tus di mpồng ƀlàng jơng gùng hìu duh khoai Yàng Jehôwa 
dê. Bol khai wàs goh hìu duh khoai Yàng Jehôwa dê tòm phàm ngai tai mơ tòm 
ngai dơ̆ jơt prau kơnhai dùl bol khai neh lơh sir. 

18Gen bol khai lòt tus hơ bơtau Ejekia mơ yal lah: “Bol hi neh wàs goh jơh hìu 
duh khoai Yàng Jehôwa dê, cơnòng chu kơlhô mơ jơh ală phan ngui bal mơ gơ, 
mơ cơnòng ơn pràng piang lă mơ ală phan ngui bal mơ gơ. 

19Jơh ală phan ngui mơ bơtau Aca neh ò bài sền gàr tòm tŭ khai at bồ mơ khai ò 
dòn song, bol hi neh lơh goh sir rau, tŭ do sền tĕ ală phan hơ̆ ơm di đap cơnòng 
duh khoai Yàng Jehôwa dê.” 

20Gen bơtau Ejekia guh gòñ bơh drim, pơjum ală cau kwang at bồ ƀòn dờng mơ 
guh hơ hìu duh khoai Yàng Jehôwa dê. 

21Bol khai cèng poh nơm kơnrồ dam, poh nơm be dam, poh nơm belàt kòn dam 
mơ poh nơm be dam lơh gơs phan ơn tơwài glài lơgar in, hìu duh khoai in mơ 
Juda in. Cau bơtau ai jơnau gơnoar sồr ală cau gơnoar ơn phan duh khoai la ală 
kòn sau Arôn dê, ơn ală phan ơn hơ̆ hơđang cơnòng duh khoai Yàng Jehôwa dê. 

22Behơ̆ bol khai tơnchơt ală kơnrồ dam, mơ ală cau gơnoar ơn phan duh khoai 
ai mhàm mơ rsìh gơ hơđang cơnòng duh khoai; lồc behơ̆ bol khai hàl ală be dam 
mơ rsìh mhàm bol gơ hơđang cơnòng duh khoai. 

23Ală be nàng ơn phan ơn tơwài glài geh cèng tus di đap cau bơtau mơ mpồl 
jơnum, mơ bol khai ơn tê bol khai dê hơđang bol gơ. 

24Gen ală cau gơnoar ơn phan duh khoai hàl ală be mơ ơn mhàm bol gơ dê 
hơđang cơnòng duh khoai lơh gơs phan ơn tơwài glài nàng tơwài glài jơh Israel, 
tài bơh cau bơtau neh ai gơnoar sồr ơn phan ơn chu pơrguc mơ phan ơn tơwài 
glài jơh Israel in. 

25Khai rơndap ală cau Lebi tòm hìu duh khoai Yàng Jehôwa dê bal mơ ală cing 
dềt, kơñi pĕ mơ kơñi rơs jat be gơnoar sồr Dabit mơ Gat cau gơnoar git lài bơtau 
dê mơ Nathan cau gơnoar hwơr; hơ̆ la bơta Yàng Jehôwa neh sồr kơnòm di ală 
cau gơnoar hwơr Kơnràñ dê. 

26Behơ̆ ală cau Lebi ntào bal mơ ală kơñi Dabit dê mơ ală cau gơnoar ơn phan 
duh khoai bal mơ ală kơlwòk bol khai dê. 

27Ejekia ai gơnoar sồr ơn phan duh khoai chu pơrguc hơđang cơnòng duh khoai. 
Tòm tŭ rơp sơntòm ơn phan duh khoai gen bơta đơs chò jòng ro Yàng Jehôwa 
kung sơntòm bal mơ ntas ală kơlwòk mơ ală bơta kơñi Dabit dê la bơtau Israel. 

28Jơh dô mpồl jơnum tơmbic să duh khoai tòm tŭ ală cau đơs chò kư̆ đơs mơ ală 
cau uh kơlwòk kư̆ uh. Jơh ală bơta hơ̆ gơpơnjat jơl tus di neh sir ơn phan ơn chu 
pơrguc. 

29Tòm tŭ neh sir ơn ală phan ơn rau, gen cau bơtau mơ jơh ală cau bal mơ khai 
cùn gơltang mơ duh khoai. 

30Bơtau Ejekia mơ ală cau kwang duh broă khai dê ai gơnoar sồr ală cau Lebi 
ngui ală jơnau đơs crih Dabit mơ Asap cau gơnoar git lài khai dê mơ jòng ro Yàng 
Jehôwa. Behơ̆ bol khai đơs chò jòng ro tòm bơta hòn chò mơ bol khai kun bồ mơ 
duh khoai. 

31Gen Ejekia đơs lah: “Tŭ do bol mê neh ơn să tòm bol mê dê Yàng Jehôwa in. 
Tus tĕ mơ cèng ală phan ơn duh khoai mơ ală phan ơn ưnngài tòm hìu duh khoai 
Yàng Jehôwa dê.” Behơ̆ mpồl jơnum cèng ală phan ơn duh khoai mơ ală phan ơn 
ưnngài, mơ jơh ală cau lơi bơh nùs kòñ cèng ală phan ơn chu pơrguc. 

32Ntum khà ală phan ơn chu pơrguc mơ mpồl jơnum neh cèng tus la poh nơm 
kơnrồ dam, dô rhiang nơm be dam mơ bàr rhiang nơm belàt kòn dam; jơh ală 
phan do lơh gơs phan ơn chu pơrguc Yàng Jehôwa in. 

33Ală phan ơn is sàng goh lơh gơs phan ơn duh khoai la prau rhiang nơm kơnrồ 
dam mơ pe rbô nơm belàt mơ be. 

34Bulah behơ̆, ntum khà ală cau gơnoar ơn phan duh khoai la dô êt, ò tơl nàng 
klò gơltau jơh ală phan ơn chu pơrguc; behơ̆ cau gơp bơtiàn bol khai dê la cau 
Lebi dong kòl bol khai jơl tus di tŭ lơh sir broă hơ̆, mơ jơl tus di tŭ ală cau gơnoar 
ơn phan duh khoai ndai geh ơn is sàng goh, bơh tòm bơta ơn is să tòm bol khai 
sàng goh, gen ală cau Lebi jơh nùs lơh sàng goh să he rlau mơ ală cau gơnoar ơn 
phan duh khoai. 

35Rlau mơ ală khà oă ngan phan ơn chu pơrguc, gen gơs dơngi bơh ală phan ơn 
bơta ring lơngai, mơ ală phan ơn ñô phan ơn chu pơrguc in. Behơ̆ bơta duh broă 
tòm hìu duh khoai Yàng Jehôwa dê neh geh bơt bơtào wơl. 

36Ejekia mơ jơh làng bol hòn chò bơh ală bơta mơ Yàng Jehôwa neh lơh làng bol 
Kơnràñ in, bơh ală bơta neh gơlik gơs dô bă mhar. 

II Yal Yau 30 

Ejekia pơjum sa ngai wèr Lòt Gan 
1Ejekia pơyoa jơnau tus hơ jơh Israel mơ Juda, mơ kung cih ală sră pơyoa tus hơ 
Epraim mơ Manase, jà bol khai lòt tus hơ hìu duh khoai Yàng Jehôwa dê tòm 
Jerusalem, nàng prap gàr bơta pơjum sa ngai wèr Lòt Gan Jehôwa Yàng Tom Trồ 
Israel in. 

2 Bơh bơtau mơ ală cau kwang duh broă khai dê mơ jơh dô mpồl jơnum tòm 
Jerusalem neh bơyai lơh nền pơjum sa ngai wèr Lòt gan tòm kơnhai bàr. 

3(Bơh bol khai neh ò prap gàr pơjum sa ngai wèr hơ̆ jat tŭ tơngai òs neh lơh nền 
gơ in, tài bơh ală cau gơnoar ơn phan duh khoai neh ò lơh să tòm bol khai in sàng 
goh tơl di pal khà gơ dê mơ làng bol ò gŏ pơjum bal tòm Jerusalem). 

4Bơta bơyai rơndap sền gơlơh di nùs cau bơtau bal mơ jơh dô mpồl jơnum làng 
bol. 

5Behơ̆, bol khai lơh nền pơyoa dô jơnau yal tơnggit làm jơh Israel, bơh Beerseba 
tus hơ Dan, mơ làng bol pal lòt tus nàng prap gàr bơta pơjum sa ngai wèr Lòt 
gan Jehôwa Yàng Tom Trồ Israel in tòm Jerusalem; bơh bol khai neh ò prap gàr 
bơta pơjum sa dô bă gal ngan be khà neh ai gơnoar sồr. 



838 

 

 
Sră Goh 

© 2018, United Bible Societies. 
  

 

 

6Behơ̆ ală cau cèng sră neh lòt làm jơh Israel mơ Juda nàng cèng sră pơyoa bơh 
bơtau mơ ală cau kwang duh broă bơtau dê neh sồr, gơs jơnau cih be do: “Ơ làng 
bol Israel, rê wơl tĕ hơ Yàng Jehôwa la Yàng Tom Trồ Abraham, Isak mơ Israel 
dê, tồ Kơnràñ rơp rê wơl hơ ală cau gam wơl tòm bol mê la ală cau neh klàs bơh 
di tê ală cau bơtau Asiri dê. 

7Bañ lơh be ală ồng pàng mơ ală oh mi bol mê dê la ală cau ò dòn song mơ Jehôwa 
Yàng Tom Trồ ală ồng pàng bol khai dê, tian gơs Kơnràñ neh lơh bol khai in gơlik 
gơs dô bă tiah tơrlah tơrling be bol mê neh gŏ. 

8Bañ lơh kơldang bồ kơldang ngko be ală ồng pàng bol mê dê, wèt tĕ să tòm bol 
mê hơ Yàng Jehôwa. Lòt tus tĕ hơ Tiah Sàng Goh mơ Kơnràñ neh ơn is sàng goh 
gam sùm sùm. Duh tĕ broă Jehôwa Yàng Tom Trồ bol mê dê, tồ bơta gơjrañ dờng 
Kơnràñ dê rơp pleh ngài bơh bol mê. 

9Dilah bol mê rê wơl hơ Yàng Jehôwa gen ală oh mi mơ ală kòn sau bol mê dê 
rơp geh bơta nđàc di đap ală cau neh kup bol khai, mơ bol khai rơp rê wơl hơ 
lơgar do, bơh Jehôwa Yàng Tom Trồ bol mê dê la Bơtau gơs nùs kòñ nđàc mơ 
nđàc sơngit, mơ Kơnràñ rơp ò pleh mat bơh di bol mê dilah bol mê rê wơl hơ 
Kơnràñ.” 

10Ală cau cèng sră pơyoa lòt bơh ƀòn dờng do tus hơ ƀòn dờng ne tòm Epraim 
mơ Manase, lòt ngài jơl tus di Jebulun, mơya làng bol dơñŏ mơ lah sơrpah mơ 
dơñŏ tơnhial di bol khai. 

11Mìng dô êt lơm bơh mpồl Aser, Manase mơ Jebulun pơndêt să bol khai dê mơ 
lòt tus hơ Jerusalem. 

12Tòm Juda, tê Yàng Jehôwa kung ơm hơđang làng bol mơ ai bol khai in bơta lơh 
gơs dô bă bal nàng lơh gơlik gơs jat be cau bơtau mơ ală cau kwang bơtau dê 
neh sồr jat be jơnau Yàng Jehôwa dê. 

13Dô mpồl làng bol gal ngan neh pơjum bal tòm Jerusalem nàng pơjum sa ngai 
wèr Piang Lă Ò Gơs Kañ tòm kơnhai bàr. 

14Bol khai tă ală cơnòng duh khoai tòm Jerusalem mơ ală cơnòng chu kơlhô mơ 
sang ală cơnòng hơ̆ tòm Thòng Kidrôn. 

15Bol khai hàl belàt kòn ơn tòm ngai wèr Lòt Gan tòm ngai dơ̆ jơt poan kơnhai 
dơ̆ bàr. Ală cau gơnoar ơn phan duh khoai mơ ală cau Lebi ƀàssìl mơ bol khai ơn 
să he sàng goh mơ cèng ală phan ơn chu pơrguc tus tòm hìu duh khoai Yàng 
Jehôwa dê. 

16Bol khai lơh jat broă tòm be òs bol khai dê jat be neh cih tòm Sră Bơta Boh Lam 
Môise cau Yàng Tom Trồ dê. Ală cau gơnoar ơn phan duh khoai rsìh mhàm mơ 
cau Lebi neh cèng tus bol khai in. 

17Tài bơh gơs oă cau tòm mpồl làng bol ò gŏ lơh sàng goh să tòm bol khai dê, gen 
ală cau Lebi pal hàl ală belàt kòn ơn tòm ngai wèr Lòt Gan ala jơh ală cau ò sàng 
goh in, nàng lơh sàng goh bol khai Yàng Jehôwa in. 

18Bulah gơs oă cau tòm làng bol neh tus bơh di ală mpồl Epraim, Manase, Issaka 
mơ Jebulun ò lơh sàng goh să tòm bol khai dê, bulah behơ̆ bol khai neh sa phan 
sa ngai wèr Lòt Gan, ò prap gàr tòm toh jat be jơnau gơnoar sồr. Mơya Ejekia 
neh hòi dan bol khai in mơ đơs lah: “Dan Yàng Jehôwa la Bơtau lơbơn niam rơp 
toh glài jơh tơl nă cau 

19neh wèt nùs jòi jat Yàng Tom Trồ, la Jehôwa Yàng Tom Trồ ală ồng pàng bol 
khai dê, bulah khai ò geh sàng goh jat be bơta boh lam bơh bơta lơh sàng goh 
dê.” 

20Yàng Jehôwa neh dòp jơnau Ejekia mơ neh sơmbòi làng bol in. 

21Ală cau Israel gơs mat tòm Jerusalem neh prap gàr bơta pơjum sa ngai wèr 
Piang Lă Ò Gơs Kañ tòm poh ngai hòn chò dờng ngan, tòm tŭ ală cau Lebi mơ ală 
cau gơnoar ơn phan duh khoai đơs chò Yàng Jehôwa in kòp ngai, dô bă bal mơ 
ntas ală kơñi jòng ro Yàng Jehôwa. 

22Ejekia đơs jơnau chồl nùs jơh ală cau Lebi neh yal tơlik bơta git jak niam bơh 
bơta duh broă Yàng Jehôwa. Behơ̆ làng bol sa phan sa bơta pơjum sa ngai wèr 
dê tòm poh ngai, ơn phan duh khoai bơta ring lơngai mơ bơta ưnngài Jehôwa 
Yàng Tom Trồ ală ồng pàng bol khai dê. 

23Gen jơh dô mpồl jơnum dô nùs bal prap gàr bơta pơjum sa ngai wèr tòm poh 
ngai ndai tai; behơ̆ tòm poh ngai tai bol khai pơjum sa dô bă hòn chò ngan. 

24Ejekia bơtau Juda ai mpồl jơnum in dô rbô nơm kơnrồ dam mơ poh rbô nơm 
belàt ơn phan pơdơng, mơ ală cau kwang cau bơtau dê ai mpồl jơnum in dô rbô 
kơnrồ dam mơ jơt rbô belàt. Dô ntum khà dờng ală cau gơnoar ơn phan duh 
khoai ơn is sàng goh să tòm bol khai dê. 

25Jơh dô mpồl jơnum Juda dê, ală cau gơnoar ơn phan duh khoai mơ ală cau Lebi 
mơ jơh mpồl jơnum neh tus bơh Israel, bal mơ ală cau làng bơdìh neh tus bơh 
Israel mơ ală cau ơm tòm Juda hòn chò ngan. 

26Gơs bơta hòn chò dờng tòm Jerusalem, bơh di ngai Salômôn kòn klau Dabit 
bơtau Israel dê, òhềt gơs bơta lơi neh gơs be bơta hơ̆ tòm Jerusalem. 

27Gen ală cau gơnoar ơn phan duh khoai mơ ală cau Lebi ñă ntào ai lơngai làng 
bol in, mơ sap đơs bol khai dê geh kơno; jơnau hòi dan bol khai dê neh tus 
hơđang trồ la tiah ơm sàng goh Kơnràñ dê. 

II Yal Yau 31 

Tơnroh ală rùp ràk 

1Tòm tŭ neh sir jơh ală bơta hơ̆, ală cau Israel neh ơm tềng hơ̆ lik lòt tus hơ ală 
ƀòn dờng Juda dê, pòng bơcah ală pơnai lŭ mơ koh tòmpừ ală jrong duh khoai 
Asera dê. Bol khai sòr tơrlah ală tiah jơnhoa mơ ală cơnòng duh khoai tòm lam 
jơh Juda, Benjamin, Epraim mơ Manase. Tian gơs bol khai neh tơnroh jơh hir, 
gen jơh ală cau Israel rê wơl hơ ală ƀòn dờng tòm bol khai dê, jơh ală rê hơ sre 
brê tòm bol khai dê. 

Ală phan ơn duh khoai 
2Ejekia bơtào ală mpồl ală cau gơnoar ơn phan duh khoai mơ ală cau Lebi tòm 
ală mpồl, kòp nă jat be broă tòm bol khai dê la cau gơnoar ơn phan duh khoai 
hala cau Lebi nàng ơn ală phan ơn chu pơrguc mơ ală phan ơn bơta ring lơngai, 
nàng duh broă di mpồng sàl Yàng Jehôwa dê mơ nàng ưnngài mơ jòng ro. 

3 Cau bơtau ai bơh phan mơna khai dê mơ ơn ală phan ơn chu pơrguc àng drim 
mơ mho, mơ ală phan ơn chu pơrguc tòm ală ngai Saƀat, ală ngai Kơnhai Dùl Lik, 
mơ ală ngai pơjum sa neh lơh nền be neh cih tòm bơta boh lam Yàng Jehôwa dê. 

4 Khai ai gơnoar sồr làng bol ơm tòm Jerusalem pal ơn pơnah gơrê bal mơ ală 
cau gơnoar ơn phan duh khoai mơ ală cau Lebi, tồ bol khai rgơi ơn is să tòm bol 
khai dê bơta boh lam Yàng Jehôwa in. 

5Tòm tŭ jơnau gơnoar sồr neh geh yal tơlik làm jơh, gen cau Israel ơn oă ngan 
ală kòi bồ sơnam bol khai dê, tơrnòm pa, mơñà, dà lơwe, bal mơ jơh ală phan 
tơnggơs bơh di ală ƀlàng sre. Bol khai cèng tus oă ngan, phan ơn dô pơnah jơt 
mơ jơh ală phan ndai tai. 

6Ală cau Israel mơ Juda ơm tòm ală ƀòn dờng Juda dê kung cèng tus phan ơn dô 
pơnah jơt bơh di ală phan sàng goh neh ơn Jehôwa Yàng Tom Trồ bol khai in, 
mơ bol khai dap ală phan hơ̆ gơs ală gơnru dờng. 

7Tòm kơnhai dơ̆ pe bol khai sơntòm rơndap ală phan hơ̆ gơs ală gơnru mơ lơh 
sir gơtòm kơnhai poh. 

8Tòm tŭ Ejekia tus bal mơ ală cau kwang duh broă khai dê mơ sền gŏ ală gơnru 
hơ̆, bol khai jòng ro Yàng mơ ai lơngai Israel in la làng bol Kơnràñ dê. 

9Ejekia lùp ală cau gơnoar ơn phan duh khoai mơ ală cau Lebi bơh ală gơnru hơ̆; 

10mơ Ajaria cau gơnoar lam bồ ơn phan duh khoai, bơh di hìu nhă Jadôk, ho wơl 
lah: “Bơh di tŭ làng bol rơp sơntòm ơn phan ơn bol khai dê hìu duh khoai Yàng 
Jehôwa in, bol hi gơs tơl phan nàng sa, mơ gam tơngkah nàng prap lòi, tài bơh 
Yàng Jehôwa neh ai lơngai làng bol Kơnràñ in, mơ jơh ală phan do la phan gam 
tơngkah wơl.” 

11Ejekia ai jơnau gơnoar sồr bơt ală đam jàr tòm hìu duh khoai Yàng Jehôwa dê, 
mơ bol khai neh rcang gơs behơ̆. 

12Gen bol khai dòn song cèng tơmut ală phan ơn, ală phan pơnah jơt mơ ală phan 
ơn is sàng goh. Kônania la dô nă cau Lebi, gơs broă tòm sền gàr ală phan hơ̆, mơ 
Simei oh khai dê la cau gơnoar oh tòm broă hơ̆. 

13Mơ Jehiel, Ajajia, Nahat, Asahel, Jerimôt, Jôjabat, Eliel, Ismakia, Mahat mơ 
Benayah la ală cau dong gàr hơđơm gơnoar Simei mơ oh khai dê, geh pồ bơtào 
Ejekia mơ Ajaria la cau kwang gơs broă tòm tòm hìu duh khoai Yàng Tom Trồ 
dê. 

14Kôre kòn klau Imma cau Lebi, la cau kơp gàr Mpồng Dờng đah mattơngai lik, 
gơs broă tòm sền gàr ală phan jat nùs cau kòñ ơn Yàng Tom Trồ in, tòmpà ală 
phan neh ơn Yàng Jehôwa in bal mơ ală phan ơn is sàng goh rlau jơh. 

15Eden, Miniamin, Jesua, Semaya, Amariah mơ Sekania dong kòl khai dô bă dòn 
song tòm ală ƀòn dờng ală cau gơnoar ơn phan duh khoai dê, tòmpà ală pơnah 
ală cau gơnoar ơn phan duh khoai in la oh mi bol khai dê, jat ală mpồl bol khai 
dê, cau kra mơ cau pơnu ndròm bal, kòp ală mpồl. 

16Rlau mơ ală cau geh cih sơnđan tòm sră cih jat jơi bơtiàn, bol khai tòmpà ală 
cau klau bơh pe nam hala dờng rlau, la jơh ală cau geh mut tòm hìu duh khoai 
Yàng Jehôwa dê nàng lơh broă pal càng kòp ngai, jat broă tòm neh jào bol khai 
in mơ jat ală mpồl bol khai dê. 

17Mơ bol khai tòmpà ală cau gơnoar ơn phan duh khoai in neh geh cih sơnđan 
mat jat hìu nhă bol khai dê tòm ală sră cih sơnđan jơi bơtiàn dê, mơ kung lơh 
behơ̆ mơ ală cau Lebi gơs bàr jơt nam hala dờng rlau, jat broă neh jào bol khai 
in mơ jat ală mpồl bol khai dê. 

18Bol khai neh geh kòp tơmut bal jơh ală kòn dềt, ală bau ùr, ală kòn klau mơ ală 
kòn ùr tòm jơh dô mpồl jơnum làng bol neh geh cih sơnđan tòm ală sră cih 
sơnđan mat jơi bơtiàn do. Bơh bol khai dòn song tòm bơta ơn is sàng goh să tòm 
bol khai dê. 

19Đah pơnah ală cau gơnoar ơn phan duh khoai la ală kòn sau Arôn neh ơm tòm 
ală ù tiah gơs ƀlàng sre gơrê bal mơ ală ƀòn dờng, la ală cau geh cih tềl sơnđan 
mat nàng tòmpà ală pơnah kòp nă cau klau in digùl bol khai, mơ jơh ală cau Lebi 
neh geh cih sơnđan mat tòm jơi bơtiàn dê. 

20Hơ̆ la bơta Ejekia neh lơh tòm làm jơh Juda, khai neh lơh bơta di niam mơ dòn 
song di đap Jehôwa Yàng Tom Trồ khai dê. 

21Tòm jơh ală broă khai neh lơh, bơh bơta duh broă tòm hìu duh khoai Yàng Tom 
Trồ dê mơ tòm bơta lơh jat bơta boh lam mơ ală jơnau gơnoar sồr, khai jòi jat 
Yàng Tom Trồ khai dê mơ lơh broă jơh nùs. Mơ behơ̆ khai geh bơtoah bơtoài. 

II Yal Yau 32 

Sancerip gơrwàng ƀòn Jerusalem 

(II Ală Bơtau 18:13-37; Esai 36:1-22) 

1Tơnơ̆ mơ jơh ală bơta mơ Ejekia neh lơh dô bă dòn song, Sancerip bơtau Asiri 
neh lòt tus brồ lơh Juda mơ khai lơh sàl tòmdră mơ ală ƀòn dờng kơ̆ cê, kơlôi lah 
geh pha tòmpìt ai ală ƀòn dờng hơ̆ să tòm khai in. 

2Tòm tŭ Ejekia gŏ Sancerip neh tus mơ lơh nền kòñ tòmlơh mơ Jerusalem, 

3khai bơyai mơ ală cau kwang duh broă khai dê mơ ală cau at bồ mpồl ling jak 
tòmlơh khai dê, bơt wơl ală croh dà đah bơdìh ƀòn dờng, mơ bol hơ̆ dong kòl 
khai. 

4Dô mpồl dờng oă làng bol neh pơjum bal, mơ bol khai bơt jơh ală croh dà tòm 
làm jơh lơgar. Bol khai đơs lah: “Ñchi bơh tài lòi ală cau bơtau Asiri tus mơ jòi 
bàn oă dà taih?” 

5Gen khai rơndap broă lơh dô bă kràñ cê nàng bơt wơl jơh ală pơnah dơrñang 
ƀòn dờng neh tơrlah mơ bơt ală theng kơp gàr hơđang gơ. Khai bơt dô nơm 
dơrñang tai đah bơdìh dơrñang neh gơs hơ̆, mơ lơh kơ̆ rlau tai ală theng kơp gàr 
Ƀòn Dờng Dabit dê. Khai kung lơh gơs oă ngan phan tòmlơh mơ ală khèl. 

6Khai pồ bơtào ală cau kwang ling hơđang làng bol, mơ hòi pơjum bol khai di 
đap khai tòm ƀlàng jơnum làng bol di mpồng ƀòn dờng mơ chồl nùs bol khai mơ 
ală jơnau do: 

7“Gơs tĕ pràn kơldang mơ khin cha. Bañ rngòt hala gơplơ̆ nùs tài bơh cau bơtau 
Asiri mơ mpồl ling dờng khai dê, bơh gơs dô Bơtau ơm bal mơ bol he dờng rlau 
mơ cau ơm mơ khai. 

8Ơm bal mơ khai mìng la dô nơm tơwòr tê poac să lơm, mơya bol he gơs Jehôwa 
Yàng Tom Trồ bol he dê ơm bal mơ bol he nàng dong kòl mơ tòmlơh bol he in.” 
Mơ làng bol geh nùs dòn kơnòm di ală jơnau Ejekia bơtau Juda neh đơs. 

9Tơnơ̆ mơ hơ̆, tòm tŭ Sancerip bơtau Asiri mơ jơh ală mpồl ling khai dê ơm 
gơrwàng gùt dar Lakis, khai sồr ală cau kwang duh broă khai dê lòt tus hơ 
Jerusalem mơ đơs ală jơnau do mơ Ejekia bơtau Juda mơ jơh làng bol Juda ơm 
tềng hơ̆ lah: 

10“Sancerip bơtau Asiri đơs be do: Bol mê dòn kơnòm di bơta lơi mơ kư̆ ơm tòm 
Jerusalem tòm tŭ kòl gơrwàng gùt dar taih? 

11Ò di la Ejekia neh tề lam bol mê lòt tìs, mơ jào bol mê tòm bơta chơt bơh bơta 
jơgloh rung mơ tơhìr, tòm tŭ khai đơs mơ bol mê lah: ‘Jehôwa Yàng Tom Trồ bol 
he dê rơp dong bol he bơh di tê bơtau Asiri’ hơ̆ sơl ơ? 

12Ò di să tòm Ejekia do neh tă sang cơnòng duh khoai yàng do bơh ală tiah 
jơnhoa, mơ sồr Juda mơ Jerusalem lah: ‘Bol mê pal duh khoai di đap dô nơm 
cơnòng duh khoai mơ bol mê chu kơlhô hơđang gơ ơ?’ 

13Bol mê ò git bơta mơ añ mơ ală ồng pàng añ jê neh lơh di jơh ală làng bol tòm 
ală lơgar ndai ò ơ? Gơs tŭ lơi ală yàng ală làng bol hơ̆ dê rgơi dong tă lơgar bol 
khai dê klàs bơh di tê añ sơl ơ? 

14Yàng lơi tòm jơh ală yàng ală làng bol mơ ală ồng pàng añ jê neh tơnroh neh 
rgơi dong tă làng bol khai dê klàs bơh di añ taih? Behơ̆ gen mbe Yàng bol mê dê 
rgơi dong tă bol mê klàs bơh di tê añ taih? 

15Gen tàng tŭ do, bañ lòi Ejekia đơs blac mơ pơrlồm bol mê behơ̆. Bañ dòn jơnau 
khai, bơh ò gơs yàng lơi hala làng bol lơi, lơgar lơi neh rgơi dong tă làng bol khai 
dê klàs bơh di tê añ hala klàs bơh di tê ală ồng pàng añ jê. Gen tơ ài lah Yàng Tom 
Trồ bol mê dê mbe rgơi dong tă bol mê klàs bơh di tê añ!” 

16Ală cau kwang duh broă Sancerip gam đơs oă rlau tai tòmdră mơ Jehôwa Yàng 
Tom Trồ mơ tòmdră mơ Ejekia cau duh broă Kơnràñ dê. 

17Cau bơtau kung cih ală sră pơyoa srat sơntơm Jehôwa Yàng Tom Trồ Israel dê 
mơ đơs ală jơnau do tòmdră mơ Kơnràñ: “Kung be ală yàng ală làng bol ală lơgar 
ndai dê ò dong tă làng bol bol khai dê klàs bơh di tê añ, gen kung behơ̆ sơl Yàng 
Tom Trồ Ejekia dê rơp ò dong tă làng bol khai dê klàs bơh di tê añ.” 

18Bol khai driau dờng tòm jơnau cau Juda mơ làng bol Jerusalem ơm hơđang 
dơrñang ƀòn nàng pơhìn bol khai mơ lơh bol khai in rngòt rngơt tồ tòmpìt ai 
ƀòn dờng. 

19Bol khai đơs bơh Yàng Tom Trồ Jerusalem dê kung be bol khai neh đơs bơh 
ală yàng ală làng bol ndai tòm plai ù la broă lơh tê kòn mơnus dê. 

20Bơtau Ejekia mơ cau gơnoar hwơr Esai kòn klau Amôs ai jơnau dờng hòi dan 
guh tus hơđang trồ bơh bơta do. 

21Mơ Yàng Jehôwa sồr dô nă cau gơnrơh tơnroh jơh ală cau ling bal mơ ală cau 
at bồ mơ cau kwang duh broă bơtau tòm tiah sàl bơtau Asiri dê. Behơ̆ khai ruc 
wơl mơ rê hơ lơgar khai dê tòm bơta ƀàssìl ƀàsso. Mơ tòm tŭ khai mut tòm hìu 
duh khoai yàng khai dê, dô nă tòm ală kòn klau khai dê ai đào sreh tơnchơt khai. 

22Behơ̆ Yàng Jehôwa dong tă Ejekia mơ làng bol Jerusalem klàs bơh di tê 
Sancerip bơtau Asiri mơ klàs bơh di tê jơh ală cau ndai. Kơnràñ ai khai in bơta 
ring lơngai tòm jơh ală đah. 

23Oă cau cèng ală phan ơn tus hơ Jerusalem nàng ơn Yàng Jehôwa in mơ oă phan 
màng ai gòi Ejekia bơtau Juda in. Behơ̆ bơtau geh yò tơngguh di đap jơh ală làng 
bol bơh di tŭ hơ̆. 

Ejekia kòp jê mơ geh sơmbòi 
(II Ală Bơtau 20:1-11; Esai 38:1-8) 

24Tòm ală ngai hơ̆, Ejekia kòl kòp jê kơnjơ̆ mơ mòr chơt. Khai hòi dan mơ Yàng 
Jehôwa, Kơnràñ ho wơl khai in mơ ai khai in dô nơm tềl. 

25Mơya Ejekia ò lơh di pal jat be bơta lơbơn niam mơ Yàng Tom Trồ neh lơh 
gơwèt mơ khai, gen tàng bơta gơjrañ dờng Yàng Jehôwa dê tus hơđang khai mơ 
hơđang Juda mơ Jerusalem. 

26Gen Ejekia tơnliah să bơh bơta pơnhừ să tòm nùs khai dê, làng bol Jerusalem 
kung lơh behơ̆, gen tàng bơta gơjrañ dờng Yàng Jehôwa dê neh ò tus hơđang bol 
khai tòm rài Ejekia dê. 

27Ejekia gơlik pas sơm mơ geh jòng ro ngan, mơ khai bơt ală đam jàr nàng prap 
priă màh mơ ală lŭ màng, ală sơnơm ƀô bơlhu, ală khèl mơ tơl ală phan kas màng. 

28Khai kung bơt ală đam nàng prap kòi mbo, tơrnòm mơ mơñà; mơ khai bơt ală 
wàng ală jơi phan poan jơng in, mơ mpồl belàt in sơl. 

29Khai kung bơt ală ƀòn dờng să tòm khai in mơ geh oă ngan mpồl belàt mơ 
kơnrồ, bơh Yàng Tom Trồ neh ai khai in bơta pas sơm oă ngan. 

30Hơ̆ la Ejekia neh bơt dà đah đang croh Gihôn mơ wàs gùng dà hòr tus đah 
mattơngai mut Ƀòn Dờng Dabit dê. Khai geh bơtoah bơtoài tòm jơh ală broă khai 
lơh. 

31Kung behơ̆ bơh bơta gơs mpồl cau kong sồr bơh ală cau at bồ Babilôn dê, tus 
nàng lùp khai bơh tềl krơi neh gơlik gơs tòm lơgar, Yàng Tom Trồ sang lòi khai 
nàng lòng khai mơ nàng git jơh ală bơta tòm nùs khai dê. 

32Ală broă ndai tòm rài at bồ Ejekia dê mơ ală bơta di niam khai neh lơh gen neh 
geh cih tòm bơta gơtơnggŏ cau gơnoar hwơr Esai kòn klau Amôs dê tòm sră ală 
cau bơtau Juda mơ Israel dê. 

33Ejekia bic lơhă bal mơ ală ồng pàng khai dê mơ geh tơp hơđang dòr la tiah 
bơtô ƀồc ală kòn sau Dabit dê. Jơh Juda mơ làng bol Jerusalem jòng ro khai tòm 
tŭ khai chơt. Mơ Manase kòn klau khai gơs bơtau pơrdòn sơbàn khai dê. 

II Yal Yau 33 

Manase gơs bơtau Juda dê 
(II Ală Bơtau 21:1-9) 

1Manase tơl jơt bàr nam tòm tŭ khai gơs bơtau at bồ mơ khai at bồ pram jơt 
pram nam tòm Jerusalem. 

2 Khai lơh bơta iơh bơsak di đap mat Yàng Jehôwa, lơh jat ală broă cù kìr ală làng 
bol mơ Yàng Jehôwa neh bơtrơh tơlik di đap cau Israel. 

3Bơh khai bơt wơl ală tiah jơnhoa mơ bèp khai la Ejekia neh sòr tơrlah; khai 
kung bơt bơtào ală cơnòng duh khoai Baal in mơ bơtào ală jrong duh khoai Asera 
in, duh khoai jơh ală sơmañ hơđang trồ, mơ duh khoai bol gơ. 

4 Khai bơt bơtào ală cơnòng duh khoai tòm hìu duh khoai Yàng Jehôwa dê la tiah 
mơ Yàng Jehôwa neh đơs lah: “Sơnđan Añ pal ơm tòm Jerusalem sùm sùm.” 

5Tòm jơh bàr nơm ƀlàng jơng hìu duh khoai Yàng Jehôwa dê, khai bơt ală cơnòng 
duh khoai jơh ală sơmañ in. 

6Khai ơn ală kòn klau khai dê lơh gơs phan ơn duh khoai tòm ồs tòm Thòng Ben 
Hinôm, juh proh, sền dà, mơ hòi lùp ală cau gru cau bơjơu. Khai lơh oă bơta iơh 
bơsak di đap mat Yàng Jehôwa, bơrcek Kơnràñ gơjrañ. 

7 Khai ai ală rùp pac sềr khai neh lơh mơ ơn tòm hìu duh khoai Yàng Tom Trồ dê 
la hìu mơ Yàng Tom Trồ neh đơs mơ Dabit bal mơ kòn klau khai dê la Salômôn 
lah: “Tòm hìu duh khoai do mơ tòm Jerusalem mơ Añ neh sac rwah bơh digùl 
jơh ală jơi bơtiàn Israel, Añ rơp ơn Sơnđan Añ gam sùm sùm. 

8Añ rơp ò tai lơh jơng cau Israel dê lik lòt bơh di ù tiah mơ Añ neh ai ală ồng 
pàng bol mê in, dilah bol khai kơrhia lơh jat jơh ală bơta mơ Añ neh sồr bol khai 
bơh ală bơta boh lam, ală jơnau lơh nền mơ ală bơta sồr lam neh kơnòm di Môise 
ai bol mê in.” 

9Mơya Manase neh lam Juda mơ làng bol Jerusalem lòt tìs nrah, tian gơs bol khai 
neh lơh oă bơta iơh bơsak rlau mơ ală làng bol mơ Yàng Jehôwa neh tơnroh di 
đap ală cau Israel. 

10Yàng Jehôwa neh đơs mơ Manase mơ làng bol khai dê, mơya bol khai ò ơn tồr 
iat. 

11Behơ̆ Yàng Jehôwa neh cèng tus ală cau at bồ mpồl ling bơtau Asiri dê, bol khai 
kup jàm Manase, ơn dô nơm gai kwĕ di muh khai, kơt khai mơ che sreng kòng 
mơ cèng khai tus hơ Babilôn. 

12Tòm bơta bòl glar kalke khai dê, khai jòi jat bơta nđàc sơngit Jehôwa Yàng Tom 
Trồ khai dê mơ jơh nùs tơnliah să khai di đap Yàng Tom Trồ ală ồng pàng khai 
dê. 

13Mơ tòm tŭ khai hòi dan mơ Kơnràñ, Yàng Jehôwa gơs nùs rngoh rngac nđàc 
sơngit di khai mơ iat jơnau khai rac dan; behơ̆ Kơnràñ cèng khai rê wơl hơ 
Jerusalem mơ hơ lơgar khai at bồ. Gen Manase đal git Yàng Jehôwa la Yàng Tom 
Trồ. 

14Tơnơ̆ mơ hơ̆ khai bơt wơl dơrñang đah bơdìh dơrñang Ƀòn Dờng Dabit dê, 
đah mattơngai mut croh dà Gihôn tòm thòng, tus di mpồng dờng sơnđan la 
Mpồng Ka mơ gùt dar mơnơm dềt Ôphel; khai kung bơt jòng jơnhoa rlau tai. 
Khai ơn ală cau at bồ mpồl ling tòm jơh ală ƀòn dờng kơ̆ cê tòm Juda. 

15Khai tă sang ală yàng làng bol bơdìh dê mơ tă tơlik ală rùp duh khoai bơh di 
hìu duh khoai Yàng Jehôwa dê, bal mơ jơh ală cơnòng duh khoai mơ khai neh 
bơt hơđang mơnơm hìu duh khoai Yàng Jehôwa dê tòm Jerusalem; mơ khai sang 
bol gơ hơ bơdìh ƀòn dờng dê. 

16Lồc behơ̆ khai rcang niam wơl cơnòng duh khoai Yàng Jehôwa dê mơ ơn ală 
phan ơn ring lơngai mơ ală phan ơn ưnngài hơđang cơnòng hơ̆, mơ sồr cau Juda 
duh broă Jehôwa la Yàng Tom Trồ Israel dê. 

17Bulah behơ̆, làng bol gam pơnjat ơn phan duh khoai hơđang ală tiah jơnhoa, 
mơya mìng ơn Yàng Jehôwa Yàng Tom Trồ bol khai in lơm. 

18Ală broă ndai tòm rài at bồ Manase dê, bal mơ jơnau khai hòi dan mơ Yàng 
Tom Trồ khai dê mơ ală jơnau ală cau gơnoar git lài neh ai sơnđan Jehôwa Yàng 
Tom Trồ Israel dê mơ đơs mơ khai, ală bơta hơ̆ neh cih tòm ală sră yal broă kòp 
nam ală cau bơtau Israel dê. 

19Jơnau hòi dan khai dê mơ mbe Yàng Tom Trồ neh dòp jơnau khai rac dan, kung 
be jơh ală bơta tồi glài ò dòn song khai dê, mơ ală tiah jơnhoa duh khoai mơ khai 
neh bơt mơ bơtào ală jrong duh khoai mơ ală rùp ràk Asera lài mơ tŭ khai tơnliah 
să tòm khai dê, jơh ală bơta hơ̆ neh geh cih tòm sră yal broă ală cau gơnoar git 
lài dê. 

20Manase bic lơhă bal mơ ală ồng pàng khai dê mơ geh tơp tòm gơlang khai dê. 
Mơ Ammôn kòn klau khai dê gơs bơtau at bồ pơrdòn sơbàn khai dê. 

Ammôn bơtau Juda dê 
21Ammôn tơl bàr jơt bàr nam tòm tŭ khai sơntòm at bồ, khai at bồ tòm Jerusalem 
bàr nam. 

22Khai lơh bơta iơh bơsak di đap mat Yàng Jehôwa be Manase bèp khai neh lơh. 
Ammôn duh khoai mơ ơn ală phan duh khoai ală rùp ràk in mơ Manase neh lơh 
gơs, mơ duh broă bol gơ. 

23Mơya khai ò tơnliah să khai di đap Yàng Jehôwa kung be bèp khai neh lơh; 
mơya tòm bơta do Ammôn sơlo tìs glài bơtơl tai. 

24Ală cau duh broă Ammôn dê bơyai rơndap òm tòmdră mơ khai mơ tơnchơt 
khai tòm gơlang khai dê. 

25Mơya làng bol tòm lơgar tơnchơt jơh ală cau neh bơyai òm tòmdră mơ bơtau 
Ammôn, mơ bol khai pồ bơtào Jôsia kòn klau khai dê gơs bơtau pơrdòn khai. 

II Yal Yau 34 

Bơta rcang niam wơl Jôsia dê 
(II Ală Bơtau 22:1,2) 

1 Jôsia neh tơl phàm nam tòm tŭ khai sơntòm at bồ, mơ khai at bồ pe jơt dùl nam 
tòm Jerusalem. 

2Khai lơh bơta di niam di đap mat Yàng Jehôwa mơ lòt jat ală gùng dà ồng pàng 
khai dê la Dabit, ò pleh đah ma hala đah kiau. 

3Tòm nam dơ̆ phàm rài at bồ khai dê, tòm tŭ khai gam pơnu, khai sơntòm jòi jat 
Yàng Tom Trồ ồng pàng khai dê la Dabit. Tòm nam dơ̆ jơt bàr khai sơntòm lơh 
sàng goh Juda mơ Jerusalem bơh di ală tiah jơnhoa duh khoai, ală jrong duh 
khoai Asera, ală rùp ràk pac sềr mơ ală rùp tŏ duh khoai. 

4 Di đap mat bơtau bol khai sòr tơrlah ală cơnòng duh khoai ală Baal dê; khai koh 
rpot rpet cơnòng chu kơlhô ơm hơđang bol gơ, mơ jan bơcah ală jrong duh khoai 
Asera, ală rùp ràk mơ ală rùp duh khoai. Khai jan bơcah jơh ală phan hơ̆ mơ rsìh 
hơđang ală bơtô ƀồc ală cau neh ơn phan duh khoai bol gơ. 

5 Khai chu ală ntìng ală cau gơnoar ơn phan duh khoai hơđang ală cơnòng duh 
khoai bol khai dê; behơ̆ khai lơh Juda mơ Jerusalem in gơs sàng goh. 

6Tòm ală ƀòn dờng Manase, Epraim mơ Simeôn, tus di Neptali, mơ tòm ală gơnru 
tơrlah tơrling gùt dar bol gơ, 

7Khai sòr tơrlah ală cơnòng duh khoai mơ ală jrong duh khoai Asera dê mơ jan 
bơcah ală rùp ràk lề lac gơlik be kơmbuh, mơ koh rpot rpet jơh ală cơnòng chu 
kơlhô tòm làm jơh Israel. Lồc behơ̆ khai rê wơl hơ Jerusalem. 

8Tòm nam dơ̆ jơt phàm rài at bồ Jôsia dê, tòm tŭ khai lơh sàng goh lơgar mơ hìu 
duh khoai, khai sồr Saphan kòn klau Ajalia mơ Maaseya cau kwang at bồ ƀòn 
dờng bal mơ Jôa kòn klau Jôaca la cau cih sră yal broă, rcang niam wơl hìu duh 
khoai Jehôwa Yàng Tom Trồ dê. 

9Bol khai lòt tus hơ Hilkia cau gơnoar dờng ơn phan duh khoai mơ ai khai in jền 
priă neh ơn tòm hìu duh khoai Yàng Tom Trồ dê, gơs cau Lebi la ală cau kơp 
mpồng neh dòp ai bơh di cau Manase, Epraim mơ jơh dô mpồl cau Israel gam 
wơl mơ bơh di jơh làng bol Juda, Benjamin, mơ ală cau ơm tòm Jerusalem. 

10Gen bol khai jào jền priă hơ̆ ală cau in neh geh pồ bơtào sền gàr broă lơh hìu 
duh khoai Yàng Jehôwa dê. Ală cau do tơm jền tơngai ală cau lơh broă rcang niam 
wơl hìu duh khoai. 

11Bol khai kung ai jền priă ală cau chài lơh chi mơ chài bơt lŭ nàng blơi lŭ neh 
phàt rau mơ ală ròc mơ ală mpàn chi nàng bơt ală hìu mơ ală cau bơtau Juda neh 
sang lòi tơrlah tơrling. 

12Ală cau hơ̆ lơh broă dô bă dòn song ngan. At bồ hơđang bol khai gen gơs Jahat 
mơ Ôbadia la ală kòn sau Lebi bơh di mpồl Merari, mơ Sacari mơ Mesulam, kòn 
sau bơh di mpồl Kôhat. Jơh ală cau Lebi chài rgơi pĕ mơ rơs ală bơta kơñi, 

13bol khai geh jào broă at bồ ală cau lơh broă mơ sền gàr jơh ală cau lơh ală broă. 
Gơs cau ƀà tòm ală cau Lebi la ală cau gơnoar cih, cau bơto bơta boh lam mơ cau 
kơp mpồng. 

Jòi bàn dap sră bơta boh lam 

14Tòm tŭ bol khai cèng tơlik jền priă neh geh cèng tơmut tòm hìu duh khoai Yàng 
Jehôwa dê, gen Hilkia cau gơnoar ơn phan duh khoai jòi bàn dap Sră Bơta Boh 
Lam Yàng Jehôwa dê neh ai gan di Môise. 

15Hilkia đơs mơ Saphan cau gơnoar cih lah: “Añ neh jòi bàn dap Sră Bơta Boh 
lam tòm hìu duh khoai Yàng Jehôwa dê.” Khai ai dap sră hơ̆ Saphan in. 

16Gen Saphan cèng dap sră hơ̆ tus hơ cau bơtau mơ yal wơl cau bơtau in lah: “Ală 
cau kwang duh broă bơtau neh lơh jơh ală bơta mơ bơtau neh sồr bol khai lơh. 

17Bol khai neh ngui jền bơh di hìu duh khoai Yàng Jehôwa dê nàng jào ală cau 
sền gàr broă lơh mơ tơm ală cau lơh broă in.” 

18Gen Saphan cau gơnoar cih yal tơnggit cau bơtau in lah: “Hilkia cau gơnoar ơn 
phan duh khoai neh ai añ in dô dap sră.” Mơ Saphan sền sră hơ̆ di đap mat cau 
bơtau. 

19Tòm tŭ cau bơtau neh kơno jơnau Yàng Jehôwa dê, khai crè ală ào jrùh khai 
dê. 

20Khai ai ală jơnau gơnoar sồr Hilkia, Ahikam kòn klau Saphan, Apdôn kòn klau 
Mika, Saphan cau gơnoar cih mơ Asaja cau kwang ơm rềp di bơtau mơ đơs lah: 

21“Lòt tĕ hòi lùp Yàng Jehôwa añ in mơ làng bol gam wơl tòm Israel mơ Juda in 
bơh jơnau neh cih tòm dap sră neh jòi bàn do. Bơta gơjrañ dờng Yàng Jehôwa dê 
rơp dùh hơđang bol he tài bơh ală ồng pàng bol he dê ò prap gàr jơnau Yàng 
Jehôwa dê, bol khai ò lơh jat tòm toh be jơh ală jơnau neh cih tòm dap sră do.” 

22Hilkia mơ ală cau mơ bơtau neh sồr lòt bal mơ khai lik lòt nàng đơs mơ cau 
gơnoar hwơr ùr Hulda la bau ùr Salum kòn klau Tôkhat, sau Hasrah, la cau kơp 
gàr ơdŭ prap ală ào jrùh. Cau gơnoar hwơr ùr do ơm tòm Jerusalem, tòm 
kơnhwàl dơ̆ bàr. 

23Khai đơs mơ bol hơ̆ lah: “Yàng Jehôwa la Yàng Tom Trồ Israel dê đơs be do: 
Yal tĕ mơ cau neh sồr bol mê tus hơ añ lah: 

24Do la jơnau đơs Yàng Jehôwa dê: ‘Añ rơp đùh bơta rung rài hơđang tiah do mơ 
hơđang làng bol gơ dê, hơ̆ la jơh ală jơnau srat sơntơm neh cih tòm dap sră do 
mơ neh geh sền di đap mat cau bơtau Juda dê. 

25Tài bơh bol khai neh sang lòi Añ mơ neh chu kơlhô ală yàng ndai in mơ neh 
bơrcek Añ gơjrañ bơh jơh ală bơta tê bol khai neh lơh, gen bơta gơjrañ Añ jê rơp 
dùh hơđang tiah do mơ rơp ò rài ò.’ 

26Yal tĕ cau bơtau Juda in la cau neh sồr bol mê lòt tus hòi lùp Yàng Jehôwa lah, 
do la jơnau Jehôwa la Yàng Tom Trồ Israel dê neh đơs bơh ală jơnau mơ mê neh 
kơno, 

27‘Tài bơh nùs mê neh rcang sir nàng lơh jat mơ mê neh tơnliah să tòm mê di 
đap Yàng Tom Trồ tòm tŭ mê neh kơno ală jơnau Kơnràñ neh đơs tòmdră mơ 



849 

 

 
Sră Goh 

© 2018, United Bible Societies. 
  

 

 

tiah do mơ làng bol gơ dê, mơ tài bơh mê neh tơnliah să tòm mê di đap Añ mơ 
neh crè ào jrùh mê dê mơ ñìm di đap mat Añ, Añ neh kơno jơnau mê dê, Yàng 
Jehôwa đơs behơ̆. 

28Tŭ do Añ rơp cèng tơrgòm mê rê bal mơ ală ồng pàng mê dê, mơ mê rơp geh 
tơp lơngap lơngai. Mat mê rơp ò gŏ jơh ală bơta rung rài mơ Añ rơp dùh hơđang 
tiah do mơ ală cau ơm tềng do.’” Behơ̆ bol khai rê yal wơl mơ cau bơtau jơnau 
ho wơl cau gơnoar hwơr ùr dê. 

29Gen cau bơtau hòi pơjum jơh ală cau kwang kra Juda mơ Jerusalem dê. 

30Khai guh hơ hìu duh khoai Yàng Jehôwa dê bal mơ ală cau Juda, làng bol 
Jerusalem, ală cau gơnoar ơn phan duh khoai mơ ală cau Lebi, hơ̆ la jơh làng bol 
bơh cau dềt rlau jơh tus di cau dờng rlau jơh. Khai sền bol khai in iat jơh ală 
jơnau tòm dap sră bơta Ho Bal neh jòi bàn tòm hìu duh khoai Yàng Jehôwa dê. 

31Cau bơtau ntào di tiah khai dê mơ lơh pa wơl jơnau ho bal khai dê di đap Yàng 
Jehôwa, hơ̆ la lòt jat Yàng Jehôwa, jơh nùs jơh hwềng prap gàr ală jơnau sồr, ală 
bơta sồr lam mơ ală bơta lơh nền Kơnràñ dê, mơ dòn bơr lơh jat ală jơnau tòm 
bơta ho bal neh cih tòm dap sră do. 

32Gen khai sồr kòp nă cau tòm Jerusalem mơ Benjamin ho pơgon să tòm bol mê 
dê lơh jat bơta hơ̆, làng bol Jerusalem lơh tòm toh be bơta ho bal Yàng Tom Trồ 
dê la Yàng Tom Trồ ală ồng pàng bol khai dê. 

33Jôsia tă sang jơh ală rùp ràk cù kìr bơh tòm làm jơh ù tiah gơrê bal mơ Israel, 
mơ khai sồr jơh ală cau gơs mat tòm Israel duh broă Jehôwa Yàng Tom Trồ bol 
khai dê. Jơh rài kis bol khai dê ò sang lòi mơ kư̆ lòt jat Jehôwa la Yàng Tom Trồ 
ală ồng pàng bol khai dê. 

II Yal Yau 35 

Jôsia pơjum sa ngai wèr Lòt Gan 
(II Ală Bơtau 23:21-23) 

1Jôsia prap gàr bơta pơjum sa ngai wèr Lòt Gan Yàng Jehôwa dê tòm Jerusalem, 
bol khai hàl belàt kòn ngai wèr Lòt Gan tòm ngai jơt poan kơnhai dùl. 

2Khai pồ bơtào ală cau gơnoar ơn phan duh khoai nàng lơh broă bol khai dê mơ 
chồl nùs bol khai tòm bơta duh broă tòm hìu duh khoai Yàng Jehôwa dê. 

3Khai đơs mơ ală cau Lebi la ală cau bơto sồr jơh cau Israel mơ la ală cau geh ơn 
is sàng goh Yàng Jehôwa in lah: “Ơn tĕ Đài Bơta Ho Bal sàng goh tòm hìu duh 
khoai mơ Salômôn kòn klau Dabit bơtau Israel neh lơh, bol mê ò càng tùng 
hơđang pơnì bol mê dê tai. Tŭ do duh tĕ broă Jehôwa Yàng Tom Trồ bol mê dê 
mơ Israel làng bol Kơnràñ dê. 

4 Rcang sir tĕ ală jơi bơtiàn jat ală hìu nhă tòm kòp mpồl bol mê dê, jat be ală 
jơnau neh geh cih bơh Dabit bơtau Israel dê mơ bơh Salômôn kòn klau khai dê. 

5Ntào tĕ di tiah sàng goh jat be ală mpồl jơi bơtiàn ală hìu nhă oh mi bol mê dê 
tòm làng bol, gen lòi tĕ gơs ală cau Lebi jat mpồl kòp ală jơi bơtiàn hìu nhă dê. 

6Hàl tĕ ală belàt kòn ngai wèr Lòt Gan, ơn is tĕ sàng goh să tòm bol mê dê mơ 
rcang ală belàt kòn ală oh mi gơp bơtiàn bol mê in, lơh tĕ jat be jơnau Yàng 
Jehôwa neh kơnòm di Môise.” 

7Gen Jôsia tòmpà làng bol in, be ală phan ơn pơdơng ngai pơjum sa lòt gan ală 
cau neh gơs mat tềng hơ̆ in, ală belàt mơ ală kòn belàt bơh di mpồl belàt la pe jơt 
rbô nơm, mơ pe rbô nơm kơnrồ dam, jơh ală phan hơ̆ la bơh di ală phan tòm 
bơtau dê. 

8Ală cau kwang at bồ tòmpà jat nùs kòñ mơ ai làng bol in, ală cau gơnoar ơn phan 
duh khoai in mơ ală cau Lebi in, Hilkia, Sacari mơ Jehiel la cau at bồ ală cau 
kwang tòm hìu duh khoai Yàng Tom Trồ dê, ai ală cau gơnoar ơn phan duh khoai 
in phan ơn pơdơng ngai pơjum sa lòt gan in bàr rbô prau rhiang nơm belàt mơ 
kòn belàt mơ pe rhiang nơm kơnrồ dam. 

9Kung behơ̆ sơl, Kônania bal mơ ală oh mi khai dê la Semayah mơ Nethanel, mơ 
Hasabia, Jeiel mơ Jôjabat la ală cau lam bồ cau Lebi dê, ai ală cau Lebi in ală phan 
ơn duh khoai ngai pơjum sa lòt gan la pram rbô nơm belàt mơ kòn belàt, mơ 
pram rhiang nơm kơnrồ dam. 

10Tòm tŭ bơta pơjum sa neh rcang sir rau, mơ ală cau gơnoar ơn phan duh khoai 
neh ntào tòm tiah bol khai dê, bal mơ ală cau Lebi jat ală mpồl bol khai dê, jat be 
jơnau gơnoar sồr cau bơtau dê. 

11Bol khai neh hàl belàt kòn bơta pơjum sa lòt gan, mơ ală cau gơnoar ơn phan 
duh khoai neh rsìh mhàm neh ai bol khai in, tòm tŭ ală cau Lebi klò gơltau ală 
phan poan jơng. 

12Bol khai ơn is ală phan ơn chu pơrguc nàng bol khai tòmpà gơ jat ală mpồl jơi 
bơtiàn ală hìu nhă tòm làng bol, nàng ơn Yàng Jehôwa in, be neh cih tòm Sră 
Môise dê. Bol khai kung lơh tòm toh behơ̆ mơ ală kơnrồ dam. 

13 Bol khai buh ală belàt ngai pơjum Lòt Gan hơđang ồs jat be neh lơh nền, mơ 
gơm ală phan ơn sàng goh tòm ală gri, ală crah mơ ală glah mơ cèng mhar tus hơ 
jơh làng bol in. 

14Tơnơ̆ mơ tŭ bol khai neh lơh bơta rcang lài să tòm bol khai in mơ ală cau 
gơnoar ơn phan duh khoai in, tài bơh ală cau gơnoar ơn phan duh khoai la ală 
kòn sau Arôn dê, neh geh pơnah tòm phan ơn chu pơrguc mơ ală pơnah dơngi 
jơl tus di trồ mang. Behơ̆ ală cau Lebi neh lơh bơta rcang lài să tòm bol khai in 
mơ ală cau gơnoar ơn phan duh khoai jat jơi Arôn in. 

15 Ală cau jak lip kơñi la ală kòn sau Asap neh ơm di tiah lơh nền bơh Dabit, Asap, 
Heman mơ Jeduthun la cau gơnoar git lài bơtau dê. Ală cau kơp mpồng tòm kòp 

nơm mpồng, bol khai ò càng ơm dơh wơl broă bol khai dê, bơh ală oh mi Lebi 
bol khai dê neh rcang lài bol khai in rau. 

16Behơ̆ jơh ală bơta pơjum duh khoai Yàng Jehôwa neh geh rcang sir tòm ngai 
hơ̆, nàng prap gàr bơta pơjum sa Lòt Gan mơ ơn ală phan ơn chu pơrguc hơđang 
cơnòng duh khoai Yàng Jehôwa dê, jat be gơnoar sồr bơtau Jôsia dê. 

17 Ală cau Israel gơs mat neh prap gàr pơjum sa Lòt Gan tòm tŭ hơ̆, mơ bơta 
pơjum sa Piang lă ò gơs kañ tòm poh ngai. 

18Òhềt tŭ lơi gơs bơta pơjum sa lòt gan geh prap gàr tòm toh behơ̆ tòm Israel, 
bơh di ală ngai cau gơnoar hwơr Samuel dê; mơ ò gơs dô nă bơtau lơi Israel dê 
neh prap gàr dô ngai pơjum sa wèr Lòt Gan kung be Jôsia neh prap gàr mơ bơh 
ală cau gơnoar ơn phan duh khoai, ală cau Lebi mơ jơh Juda mơ Israel la ală cau 
neh gơs mat mơ bơh làng bol ơm tòm Jerusalem. 

19Tòm nam dơ̆ jơt phàm rài at bồ Jôsia dê neh geh prap gàr bơta pơjum sa lòt do. 

Bơta chơt Jôsia dê 
20Tơnơ̆ mơ jơh ală bơta hơ̆, tòm tŭ Jôsia neh rơndap tap sèng wơl hìu duh khoai 
rau, gen Nekô bơtau Ejiptơ guh tòmlơh tòm Karkemis hơđang hiòng Ơphrat, mơ 
Jôsia lik lòt tòmlơh mơ khai. 

21Mơya Nekô sồr ală cau kong sồr lòt mơ đơs mơ khai lah: “Ơ cau bơtau Juda, 
ñchi bơta añ neh lơh gơwèt mơ mê taih. Añ ò di lòt tus tòmdră mơ mê ngai do, 
mơya tòmdră mơ hìu cau sò tơm di añ tòm bơta tòmlơh; mơ Yàng Tom Trồ neh 
sồr añ lòt lơh mhar; ơm dơh tĕ bañ tòmdră mơ Yàng Tom Trồ la Bơtau ơm bal 
mơ añ, behơ̆ nàng Kơnràñ rơp ò tơnroh mê!” 

22Mơya Jôsia ò bài pleh ngài bơh khai, soh mơ ồi ào lơh be cau ndai nàng tòmlơh 
mơ Nekô. Khai ò bài iat jơnau Nekô neh tus bơh di bơr Yàng Tom Trồ dê, mơya 
mut tòm bơta tòmlơh mơ khai tòm ƀlàng ring Megidô dê. 

23Ală cau ling ngui àtak pañ bơtau Jôsia, mơ khai đơs mơ ală cau kwang duh broă 
khai dê lah: “Tơlik tĕ añ hơ tiah ngài, bơh añ neh sồt kơnjơ̆ ngan.” 

24Behơ̆ ală cau duh broă khai tơlik khai bơh di rơndeh tòmlơh khai dê, mơ ơn 
khai hơđang dô nơm rơndeh tòmlơh ndai mơ cèng khai tus hơ Jerusalem mơ 
khai chơt tềng hơ̆. Cau tơp khai tòm bơtô ƀồc ală ồng pàng khai dê, jơh Juda mơ 
Jerusalem rac ròc ñìm ƀồc khai. 

25Jeremi cih ală jơnau ñìm rac Jôsia in, mơ jơl tus di ngai do, jơh ală cau klau mơ 
cau ùr jak đơs chò gam đơs ală jơnau ñìm rac hơ̆ nàng kah wơl Jôsia. Ală bơta hơ̆ 
neh gơlik gơs dô bơta òs yau tòm Israel mơ neh geh cih tòm ală jơnau Ñìm rac. 

26Ală bơta ndai tòm rài at bồ Jôsia dê mơ bơta dòn song khai dê, jat bơta neh cih 
tòm sră bơta boh lam Yàng Jehôwa dê, 

27jơh ală broă khai lơh, bơh sơnròp tus di lồi dut, neh geh cih tòm sră ală cau 
bơtau Israel mơ Juda dê. 

II Yal Yau 36 

Jôaca bơtau Juda dê 
(II Ală Bơtau 23:30-35) 

1Mơ làng bol tòm lơgar ai Jôaca kòn klau Jôsia mơ bơtào khai gơs bơtau pơrdòn 
bèp khai at bồ tòm Jerusalem. 

2Jôaca neh bàr jơt pe nam tòm tŭ sơntòm at bồ, mơ khai at bồ pe kơnhai tòm 
Jerusalem. 

3Gen bơtau Ejiptơ dê tă tơlik khai bơh Jerusalem mơ sồr Juda pal dap dia dô 
rhiang talơng priă mơ dô talơng màh. 

4 Bơtau Ejiptơ bơtào oh khai la Eliakim lơh bơtau at bồ hơđang Juda mơ 
Jerusalem, mơ tòmgơl sơnđan khai la Jehôyakim. Mơya Nekô kup bi Eliakim la 
Jôaca mơ cèng khai tus hơ Ejiptơ. 

Jehôyakim bơtau Juda dê 
(II Ală Bơtau 23:36 – 24:7) 

5 Jehôyakim neh bàr jơt pram nam tòm tŭ khai sơntòm at bồ; mơ khai at bồ jơt 
dùl nam tòm Jerusalem. Khai lơh bơta iơh bơsak di đap mat Jehôwa Yàng Tom 
Trồ khai dê. 

6 Nebukatnessar bơtau Babilôn brồ lơh khai kup cap khai mơ che sreng kòng mơ 
cèng khai tus hơ Babilôn. 

7Nebukatnessar kung tă cèng tus hơ Babilôn ală phan ngui tòm hìu duh khoai 
Yàng Jehôwa dê mơ ơn ală phan ngui hơ̆ tòm gơlang khai dê tòm Babilôn. 

8Ală bơta ndai tòm rài at bồ Jehôyakim dê, ală bơta cù kìr khai neh lơh mơ jơh 
bơta jòi bàn bơta tòmdră mơ khai, neh geh cih tòm ală sră ală cau bơtau Israel 
mơ Juda dê. Mơ Jehôyakin kòn klau khai pơrdòn sơbàn khai dê. 

Jehôyakin bơtau Juda dê 
(II Ală Bơtau 24:8-17) 

9Jehôyakin neh jơt phàm nam tòm tŭ khai sơntòm at bồ, mơ khai at bồ pe kơnhai 
mơ jơt ngai tòm Jerusalem. Khai lơh bơta iơh bơsak di đap mat Yàng Jehôwa. 

10 Tòm kơnhai bơkào chi che bơtau Nebukatnessar sồr cau kup khai cèng tus hơ 
Babilôn, bal mơ ală phan ngui kas màng bơh di hìu duh khoai Yàng Jehôwa dê, 
mơ bơtào wa khai la Jedekia gơs bơtau at bồ hơđang Juda mơ Jerusalem. 

Jedekia bơtau Juda dê 
(II Ală Bơtau 24:18-20; Jeremi 52:1-3) 

11 Jedekia neh bàr jơt dùl nam tòm tŭ khai sơntòm at bồ, mơ khai at bồ jơt dùl 
nam tòm Jerusalem. 

12Khai lơh bơta iơh bơsak di đap mat Jehôwa Yàng Tom Trồ khai dê mơ ò tơnliah 
să di đap Jeremi cau gơnoar hwơr la cau neh đơs jơnau Yàng Jehôwa dê. 

13 Khai kung tòmdră mơ bơtau Nebukatnessar la bơtau neh sồr khai srat să ho 
nền tòm sơnđan Yàng Tom Trồ dê. Khai kơldang bồ mơ kơldang nùs ò bài rê wơl 
hơ Yàng Jehôwa la Yàng Tom Trồ Israel dê. 

14Jơh ală cau lam bồ ală cau gơnoar ơn phan duh khoai dê mơ làng bol kung gơlik 
ò dòn song dô bă lin rlau jơh, lơh jat ală bơta òs mòng cù kìr ală làng bol dê mơ 
lơh ƀơ̆ ƀơl hìu duh khoai Yàng Jehôwa dê mơ Kơnràñ neh ơn is sàng goh tòm 
Jerusalem. 

Bơta tơnroh Jerusalem 
15Jehôwa Yàng Tom Trồ ală ồng pàng bol khai dê neh kong ơt di bol khai mơ 
kơnòm di ală cau kong sồr Kơnràñ dê, tài bơh Kơnràñ kòñ nđàc hơđang làng bol 
Kơnràñ dê, mơ hơđang tiah ơm sùm Kơnràñ dê. 

16Mơya bol khai ñŏ tơnhial di ală cau kong sồr Kơnràñ dê, sền òsơp di ală jơnau 
Kơnràñ dê, mơ bơtat bơtròh ală cau gơnoar hwơr Kơnràñ dê, tian gơs bơta 
gơjrañ dờng Yàng Jehôwa dê gơhào khuh dờng ngan tòmdră mơ làng bol Kơnràñ 
dê mơ ò gơs gùng lơi rgơi dong. 

17 Gen tàng Kơnràñ cèng bơtau Babilôn guh tòmdră mơ bol khai, khai ai đào sreh 
tơnchơt ală cau pơnu bol khai dê, tòm hìu sàng goh bol khai dê, mơ ò nđàc sơngit 
di cau pơnu hala cau ơruh, cau kra hala cau ryŭ ryơm; mơ Kơnràñ jào jơh ală 
phan hơ̆ tòm tê Nebukatnessar. 

18Jơh ală phan ngui tòm hìu duh khoai Yàng Tom Trồ dê, dờng mơ dềt, mơ ală 
phan màng tòm hìu duh khoai Yàng Jehôwa dê mơ ală phan màng cau bơtau dê 
mơ ală cau kwang duh broă khai dê, cèng jơh ală phan hơ̆ hơ Babilôn. 

19 Bol khai ai ồs chu hìu duh khoai Yàng Tom Trồ dê mơ lơh tơrlah dơrñang ƀòn 
dờng Jerusalem dê; chu jơh ală gơlang bơtau mơ tơnroh jơh ală phan kas màng. 

20Khai cèng pơrdô hơ Babilôn ală cau neh klàs bơh đào, mơ bol khai gơlik gơs 
ală cau duh broă khai in mơ ală kòn klau khai in, jơl tus di tŭ lơgar Persia geh 
bơtào kơ̆. 

21 Nàng gơlik di ngan be jơnau Yàng Jehôwa neh kơnòm dê bơr Jeremi, jơl tus di 
ù geh bơtào wơl ală nam Saƀat gơ dê. Jơh ală nam neh lòi srau, ù geh prap gàr 
ngai Saƀat jơl tus wil tơl poh jơt sơnam.  

22Tòm nam sơnròp Sirus bơtau Persia dê, nàng lơh gơlik gơs di ngan be jơnau 
Yàng Jehôwa neh đơs bơh bơr Jeremi, Yàng Jehôwa chồl hwềng nùs Sirus bơtau 
Persia, gen tàng khai neh pơyoa dô jơnau yal tơlik gơnoar sồr làm jơh lơgar in 
lah:  

23 “Sirus bơtau Persia đơs be do: ‘Yàng Jehôwa la Yàng Tom Trồ hơđang trồ, neh 
ai añ in jơh ală lơgar tòm plai ù mơ Kơnràñ neh pồ bơtào añ nàng bơt bơtào dô 

nơm hìu duh khoai Kơnràñ in tòm Jerusalem tòm Juda. Cau lơi digùl bol mê la 
làng bol Kơnràñ dê, gen guh tĕ hơ Jerusalem, mơ dan Jehôwa Yàng Tom Trồ khai 
dê ơm bal mơ khai!’” 

Ejra 

Ejra 1 

Bơtau Sirus ai gơnoar làng bol Juda rê wơl hơ Jerusalem 
1 Tòm nam sơnròp rài Sirus bơtau Persia, nàng jơnau Yàng Jehôwa dê kơnòm 
bơh bơr Jeremi pal gơlik di ngan. Kơnràñ chồl nùs Sirus bơtau Persia, gen tàng 
khai tơlik dô gơnoar sồr tòm làm jơh lơgar khai dê, mơ kung cih jơnau yal 
tơnggit lah: 

2 “Do la jơnau đơs bơtau Sirus lơgar Persia dê: ‘Yàng Jehôwa la Yàng Tom Trồ 
ală tap trồ dê neh ai añ in jơh ală lơgar tòm plai ù, mơ Kơnràñ neh jào broă añ in 
nàng bơt dô nơm hìu duh khoai Kơnràñ in tòm Jerusalem lơgar Juda. 

3Dan Yàng Tom Trồ ơm bal mơ bol mê la làng bol Kơnràñ dê. Rê wơl tĕ hơ 
Jerusalem tòm Juda nàng bơt bơtào wơl hìu duh khoai Jehôwa Yàng Tom Trồ 
Israel dê, la Yàng Tom Trồ ơm tòm Jerusalem. 

4Mơ lòi tĕ jơh làng bol gam wơl tòm tiah lơi bol khai ơm, gen pal dong kòl ai bol 
khai in priă màh, bơh ală cau ơm bal mơ bol khai, bal mơ ală phan ngui sa mơ 
ală phan poan jơng, bal mơ ală phan ơn jat nùs bol khai kòñ ơn hìu duh khoai 
Yàng Tom Trồ in tòm Jerusalem.’” 

5Gen ală cau at bồ hìu nhă tòm Juda mơ tòm Benjamin, ală cau gơnoar ơn phan 
duh khoai mơ ală cau Lebi, jơh tơl nă geh Yàng Tom Trồ chồl nùs rcang sir nàng 
lòt tus bơt bơtào hìu Yàng Jehôwa dê tòm Jerusalem. 

6Jơh ală cau ơm rềp mơ bol khai dong ai bơtơl bol khai in ală phan ngui mơ priă 
mơ màh, ală phan mơna mơ phan poan jơng, mơ ală phan pà kas màng, bal mơ 
jơh ală phan ơn jat nùs kòñ. 

7Să tòm bơtau Sirus kung cèng tơlik ală phan ngui bơh di hìu duh khoai Yàng 
Jehôwa dê mơ Nebukatnessar neh tă cèng bơh Jerusalem mơ ơn tòm hìu duh 
khoai ală yàng khai dê. 

8Sirus bơtau Persia sồr Mitredat, cau kwang at bồ đam jàr cèng tus ală phan hơ̆, 
kòp khà bol gơ mơ jào Sesbajar in la cau kwang at bồ làng bol Juda dê. 

9Do la ntum khà ală phan hơ̆ dê: pe jơt nơm mơngàn màh, dô rbô nơm mơngàn 
priă, bàr jơt sin nơm pềs, 

10pe jơt nơm mơngàn màh, poan rhiang jơt nơm mơngàn priă dềt, mơ dô rbô 
nơm phan ngui ndai tai. 

11Tơrgòm ală phan ngui mơ màh mơ priă la pram rbô poan rhiang nơm. Sesbajar 
cèng bal jơh ală phan do bơh Babilôn, tòm tŭ ală cau neh kong kup rê wơl tus hơ 
Jerusalem. 

Ejra 2 

Sră cih sơnđan ală cau kong kup cèng geh rê wơl 
1Do la làng bol tòm kơnhwàl bol khai la ală cau neh tus bơh ală cau neh kong kup 
cèng mơ Nebukatnessar bơtau Babilôn neh kup cèng hơ Babilôn, bol khai rê wơl 
hơ Jerusalem mơ Juda, kòp nă rê hơ ală ƀòn tòm khai dê, 

2Bol khai lòt bal mơ Jerubabel, Jesua, Nehemi, Seraya, Reelayah, Mordike, Bilsan, 
Mispar, Bikbai, Rehum mơ Baanah. Ntum khà ală làng bol Israel dê: 

3Ală kòn sau mpồl Parôs dê la bàr rbô dô rhiang poh jơt bàr nă; 

4mpồl Sephatiah dê la pe rhiang poh jơt bàr nă; 

5mpồl Arah dê la poh rhiang poh jơt pram nă. 

6Mpồl Pahat Môap (jat sơnđan Jesua mơ Jôap) bàr rbô phàm rhiang jơt bàr nă; 

7mpồl Elam dê la dô rbô bàr rhiang pram jơt poan nă; 

8mpồl Jattu dê la sin rhiang poan jơt pram nă; 

9mpồl Jakai dê la poh rhiang prau jơt nă; 

10mpồl Bani dê la prau rhiang poan jơt bàr nă; 

11mpồl Bebai dê la prau rhiang bàr jơt pe nă; 

12mpồl Asgat dô rbô bàr rhiang bàr jơt bàr nă; 

13mpồl Adônikam dê la prau rhiang prau jơt prau nă; 

14mpồl Bikbai dê la bàr rbô pram jơt prau nă; 

15mpồl Adin dê la poan rhiang pram jơt poan nă; 

16bơh di mpồl Ater dê jat sơnđan Ejekia sin jơt phàm nă; 

17mpồl Bejai dê la pe rhiang bàr jơt pe nă; 

18mpồl Jôrah dê la dô rhiang jơt bàr nă; 

19mpồl Hasum dê la bàr rhiang bàr jơt pe nă; 

20mpồl Geba dê la sin jơt pram nă; 

21mpồl Betlehem dê la dô rhiang bàr jơt pe nă; 

22mpồl Netôpha dê la pram jơt prau nă; 

23mpồl Anatôt dê la dô rhiang bàr jơt phàm nă; 

24mpồl Asmabet dê la poan jơt bàr nă; 

25mpồl Kiriatharim, Kephirah mơ Beerôt dê la poh rhiang poan jơt pe nă; 

26mpồl Ramah mơ Geba dê la prau rhiang bàr jơt dùl nă; 

27mpồl Mikmas dê la dô rhiang bàr jơt bàr nă; 

28mpồl Betel mơ Ahi dê la bàr rhiang bàr jơt pe nă. 

29Ală kòn sau Nebô dê la pram jơt bàr nă; 

30kòn sau Makbis dê la dô rhiang pram jơt prau nă; 

31kòn sau Elam dê la dô rbô bàr rhiang pram jơt poan nă; 

32kòn sau Harim dê la pe rhiang bàr jơt nă; 

33kòn sau Lot, Hadit mơ Ônô dê la poh rhiang bàr jơt pram nă; 

34kòn sau Jerikô dê la pe rhiang poan jơt pram nă; 

35kòn sau Senaah dê pe rbô prau rhiang pe jơt nă. 

36Ală cau gơnoar ơn phan duh khoai: Ală kòn sau Jedayah jat hìu nhă Jesua dê la 
sin rhiang poh jơt pe nă; 

37kòn sau Immer dê dô rbô pram jơt bàr nă; 

38kòn sau Pasur dê la dô rbô bàr rhiang poan jơt poh nă; 

39kòn sau Harim dê la dô rbô jơt poh nă. 

40Ală cau Lebi: Ală kòn sau Jesua mơ Katmiel, kòn sau Hôdabiah dê la poh jơt 
poan nă; 

41Ală cau đơs chò: ală kòn sau Asap dê la dô rhiang bàr jơt phàm nă. 

42Ală cau kơp gàr mpồng dờng hìu duh khoai dê la: ală kòn sau Salum, Ater, 
Talmôn, Akkup, Hatita mơ Sôbai dê la dô rhiang pe jơt sin nă. 

43Ală cau duh broă tòm hìu duh khoai la: ală kòn sau Jiha, Hasupha, Tapbaôt, 

44Kerôs, Siaha, Padon, 

45Lebanah, Hagabah, Akkup, 

46Hagap, Samlai, Hanan, 

47Gitdel, Gahar, Reayah, 

48Rejin, Nekôda, Gajam, 

49Uja, Paseah, Besai, 

50Asnah, Meunim, Nephusim, 

51Bakbuk, Hakupha, Harhur, 

52Baslut, Mehida, Harsa, 

53Barkôs, Sisera, Temah, 

54Nejiah mơ Hatipha. 

55Ală kòn sau ală cau duh broă Salômôn dê la: ală kòn sau Sôtai, Hasôpheret, 
Peruda, 

56Jaaka, Darkôn, Gitdel 

57Sephatiah, Hattil, Pôkeret Hajebaim mơ Ami. 

58Ală cau duh broă tòm hìu duh khoai mơ ală kòn sau ală cau duh broă Salômôn 
dê la pe rhiang sin jơt bàr nă. 

59Tơnơ̆ do la ală cau tus bơh Tel Melah, Tel Harsa, Kerup, Akdan mơ Immer, 
bulah bol khai ò gơs cơng tàng bơh hìu nhă bol khai hala kòn sau bol khai dê, 
gơrê bal mơ làng bol Israel dê: 

60ală kòn sau Delajah, Tôbiah, mơ Nekôda dê prau rhiang pram jơt bàr nă. 

61Mơ bơh ală cau gơnoar ơn phan duh khoai: Ală kòn sau Hôbayah, Hakkôs mơ 
Barjilai (dô nă cau neh bau mơ kòn ùr Barjilai cau Galaat gen geh tơmoh jat 
sơnđan hơ̆). 

62Ală cau hơ̆ jòi tòm sră cih sơnđan hìu nhă bol khai dê, mơya bol khai jòi ò bàn, 
gen tàng bol khai gơkòl pơndut broă ơn phan duh khoai tài bơh ò sàng goh. 

63 Cau kwang at bồ kơnhwàl đơs mơ bol khai la bañ sa phan lơi tòm ală phan 
sàng goh rlau jơh, jơl tus di tŭ pal gơs dô nă cau gơnoar ơn phan duh khoai hòi 
lùp Urim mơ Thumim. 

64Jơh tòm mpồl jơnum bal do la poan jơt bàr rbô pe rhiang prau jơt nă, 

65rlau mơ ală cau klau mơ ală cau ùr duh broă ntum bol khai la poh rbô pe rhiang 
pe jơt poh nă; mơ bol khai kung gơs bàr rhiang nă cau klau mơ cau ùr đơs chò. 

66Bol khai gơs poh rhiang pe jơt prau nơm ơseh, bàr rhiang poan jơt pram nơm 
alàng, 

67poan rhiang pe jơt pram nơm làkđa, mơ prau rbô poh rhiang bàr jơt nơm alàng 
ơseh. 

68Tòm tŭ bol khai neh tus hơ hìu Yàng Jehôwa di tòm Jerusalem, gen gơs cau ƀà 
tòm ală cau at bồ hìu nhă ơn ală phan ơn jat nùs kòñ nàng bơt wơl hìu Yàng Tom 
Trồ dê hơđang mơnàng yau gơ dê. 

69Jat be bơta pràn bol khai dê, bol khai ơn tòm đam jàr lơh broă do prau jơt dùl 
rbô darik màh, pram rbô mina priă mơ dô rhiang yô ào jrùh cau gơnoar ơn phan 
duh khoai dê. 

70 Ală cau gơnoar ơn phan duh khoai, ală cau Lebi mơ gơs cau ƀà tòm làng bol 
ơm tòm Jerusalem mơ tòm ală ƀòn gùt dar; ală cau đơs chò, ală cau kơp gàr 



859 

 

 
Sră Goh 

© 2018, United Bible Societies. 
  

 

 

mpồng dờng mơ ală cau duh broă tòm hìu duh khoai rê ơm ƀòn tòm bol khai dê, 
mơ jơh làng bol Israel rê ơm tòm ală ƀòn tòm bol khai dê. 

Ejra 3 

Bơtào wơl bơta duh khoai 
1Tòm tŭ tus kơnhai poh mơ làng bol Israel neh ơm nền tòm ală ƀòn, bol khai 
pơjum bal tòm Jerusalem. 

2 Gen Jesua kòn klau Jôjadak bal mơ ală cau gơnoar ơn phan duh khoai khai dê 
mơ Jerubabel kòn klau Sealthiel mơ ală oh mi khai dê lik nàng bơt cơnòng duh 
khoai Yàng Tom Trồ Israel dê, nàng ơn phan duh khoai chu pơrguc hơđang hơ̆, 
jat be neh cih tòm bơta boh lam Môise cau Yàng Tom Trồ dê. 

3 Bol khai ơn cơnòng duh khoai hơđang mơnàng gơ dê, tài bơh bol khai rngòt di 
ală làng bol ơm gùt dar, mơ ơn ală phan ơn duh khoai chu pơrguc hơđang hơ̆ 
Yàng Jehôwa in, tòm àng drim mơ tòm mho. 

4 Bol khai prap gàr ngai pơjum sa ngai wèr Sàl Ing, jat be bơta neh cih mơ ơn ală 
phan ơn duh khoai chu pơrguc jat khà pal ơn kòp ngai be neh geh lơh nền. 

5 Tơnơ̆ mơ hơ̆, bol khai ơn ală phan ơn duh khoai chu pơrguc jat be òs, ală phan 
ơn duh khoai ngai wèr kơnhai dùl lik mơ ală phan ơn tòm jơh ală ngai wèr sàng 
goh neh lơh nền Yàng Jehôwa dê, bal mơ ală phan ơn duh khoai kòp nă cau jat 
nùs kòñ ơn Yàng Jehôwa in. 

6Bơh ngai dùl kơnhai dơ̆ poh, bol khai rơp sơntòm ơn phan ơn duh khoai chu 
pơrguc Yàng Jehôwa in. Mơya mơnàng hìu duh khoai Yàng Jehôwa dê òhềt geh 
bơt. 

7Gen bol khai ai jền priă ală cau chài bơt lŭ mơ ală cau chài lơh chi, mơ ai ală 
phan sa phan ñô, mơ mơñà làng bol Sidôn mơ Tirơ in nàng bol khai jat gùng 
dàlềng mơ cèng nho rề bơh Liban tus hơ Jôppa, jat gơnoar Sirus bơtau Persia 
neh ai bol khai in. 

Bơt bơtào wơl hìu duh khoai 
8Tòm kơnhai dơ̆ bàr tơnơ̆ mơ tŭ bol khai tus hơ hìu duh khoai Yàng Tom Trồ dê 
tòm Jerusalem, tòm nam dơ̆ bàr gen Jerubabel kòn klau Sealthiel, mơ Jesua kòn 
klau Jôjadak, neh sơntòm bơt, bal mơ ală cau gam wơl tòm làng bol bol khai dê, 
ală cau gơnoar ơn phan duh khoai, ală cau Lebi bal mơ jơh ală cau neh rê wơl hơ 
Jerusalem bơh di tiah neh gơkòl kup cèng. Bol khai pồ bơtào ală cau Lebi gơs bàr 
jơt nam mơ rlau, tòm broă sền gàr tòm broă bơt bơtào hìu Yàng Jehôwa dê. 

9Jesua, ală kòn klau khai mơ ală oh mi khai dê, Katmiel mơ ală kòn klau khai, 
Binnui mơ Hôdabiah, bal mơ ală kòn klau Henadat mơ ală kòn klau mơ ală oh mi 
bol khai dê la ală cau Lebi dô bă bal at bồ ală cau lơh broă bơt hìu Yàng Tom Trồ 
dê. 

10 Tòm tŭ ală cau chài bơt mơnàng hìu duh khoai Yàng Jehôwa dê, gen ală cau 
gơnoar ơn phan duh khoai soh ồi ào jrùh mơ ntào di tiah bol khai dê, mơ at 
kơlwòk, mơ ală cau Lebi ală kòn klau Asap tur cing mơ jòng ro Yàng Jehôwa jat 
be bơta lơh nền bơh Dabit bơtau Israel dê; 

11 Bol khai đơs chò tòmho bal jòng ro mơ ưnngài Yàng Jehôwa lah: “Bơh Kơnràñ 
la niam, bơta kòñ gơboh kơ̆ dơn Kơnràñ dê gam sùm sùm gơwèt mơ Israel.” Mơ 
jơh làng bol tòmho wơl mơ jơnau driau dờng jòng ro Yàng Jehôwa; tài bơh 
mơnàng hìu Yàng Jehôwa dê neh bơt bơtào. 

12Mơya oă cau gơnoar ơn phan duh khoai, ală cau Lebi mơ ală cau at bồ ală hìu 
nhă, ală cau kra la ală cau neh gŏ hìu duh khoai yau, neh geh bơt hơđang mơnàng 
gơ dê; bol khai ñìm nggà dờng tòm tŭ bol khai neh gŏ hìu do, bulah behơ̆ oă jơnau 
driau dờng bơh bơta hòn chò ngan, 

13Gen tàng ò gơs cau lơi rgơi cah is digùl jơnau hòn chò mơ jơnau ñìm rac, tài 
bơh làng bol driau dờng nggồr nggàc, mơ cau kơno jơnau ntas hơ̆ ngài ngan. 

Ejra 4 

Cau sò tơm kơryan bơta bơt bơtào wơl hìu duh khoai 
1Tòm tŭ ală cau sò tơm làng bol Juda mơ Benjamin di kơno lah, ală cau neh kòl 
kup cèng rê wơl bơt bơtào wơl dô nơm hìu duh khoai Jehôwa Yàng Tom Trồ 
Israel dê, 

2 gen bol khai tus hơ Jerubabel mơ hơ ală cau bồ ală hìu nhă mơ đơs lah: “Lòi bol 
hi dong kòl bơt bơtào bal mơ ală ồng, tài bơh bol hi duh khoai Yàng Tom Trồ ală 
ồng dê kung be ală ồng mơ bol hi neh ơn phan duh khoai Kơnràñ in bơh di tŭ 
Esarhatdôn bơtau Asiri neh cèng bol hi tus ơm tềng do.” 

3Mơya Jerubabel, Jesua mơ ală cau gam wơl at bồ ală hìu nhă Israel dê đơs mơ 
bol hơ̆ lah: “Bol mê ò gơs pơnah lơi bal mơ bol hi tòm bơta bơt bơtào dô nơm 
hìu duh khoai Yàng Tom Trồ bol hi dê. Mìng bol hi lơm rơp bơt bơtào hìu hơ̆ 
Jehôwa Yàng Tom Trồ Israel dê, jat be Sirus bơtau Persia neh ai gơnoar sồr bol 
hi.” 

4Gen ală làng bol tòm lơgar lơh làng bol Juda in gơplơ̆ nùs mơ lơh bol khai in 
rngòt tòm bơta bơt bơtào. 

5Bol khai loă ală cau kwang nàng lơh gơprah broă bol khai dê, tòm jơh rài at bồ 
bơtau Sirus bơtau Persia dê jơl tus di rài Darius bơtau Persia dê. 

Bơta tòmdră tòm rài Ahasuerus mơ Artaserses 
6 Tòm rài at bồ Ahasuerus dê, tòm nam khai sơntòm at bồ, bol khai cih sră yă 
làng bol Juda mơ làng bol ơm tòm Jerusalem. 

7Mơ tòm rài Artaserses bơtau Persia dê, gen Bislam, Mitredat, Tabeel mơ jơh ală 
cau lơh broă bal mơ bol khai, cih dô pang sră pơyoa tus hơ Artaserses. Sră pơyoa 
hơ̆ cih tòm jơnau Aram mơ jơnau cih tơlik. 

8Rehum cau kwang at bồ ling mơ Simsai cau gơnoar cih, cih dô pang sră tòmdră 
mơ Jerusalem mơ pơyoa tus hơ bơtau Artaserses be do: 

9“Rehum cau kwang at bồ ling mơ Simsai cau gơnoar cih bal mơ jơh ală cau lơh 
broă bal mơ bol khai, la ală cau kwang cahrña mơ ală cau kwang at bồ ală cau 
bơh di Tripolis, Persia, Erek mơ Babilôn, cau Elam bơh di Susa, 

10mơ ală cau ndai tòm ală làng bol, cau kwang dờng ryŭ ryơm Osnappar, neh geh 
sồr mơ lòi ơm tòm ƀòn dờng Samari dê mơ tòm jơh kơnhwàl gam wơl Đah Ne 
Hiòng.” 

11Do la dô pang sră cih wơl jat sră bol khai pơyoa khai in: “Pơyoa Bơtau 
Artaserses: Bơh ală cau duh broă bơtau dê ơm Đah Ne Hiòng, mơ pơyoa còp să. 

12Bơtau pal git lah tŭ do ală cau Juda neh bơh di bơtau mơ lòt tus hơ bol hi neh 
tus hơ Jerusalem, mơ bol khai bơt bơtào wơl ƀòn dờng jak tòmdră mơ iơh bơsak 
hơ̆. Bol khai bơt wơl dơrñang mơ rcang niam wơl ală mơnàng. 

13Tŭ do, dan yal bơtau in git lah, dilah ƀòn dờng do geh bơt wơl mơ ală dơrñang 
gơ geh bơtào wơl, bol khai rơp ò dap dia bơtau in tai jat bơta òs mòng, dap dia 
lòt gùng mơ đam priă lơgar bơtau dê rơp gơhuc. 

14Mơ tai, tài bơh bol hi dòp geh boh bơh gơlang bơtau dê mơ bơta hơ̆ lơh bol hi 
in ò lòi cau sền òsơp dê bơtau, gen tàng bol hi pơyoa jơnau yal tơnggit do bơtau 
in, 

15tồ bơtau sồr cau sền sơwì tòm ală sră yal broă kòp nam bơh ồng pàng bơtau 
dê. Bơtau rơp jòi bàn tòm ală sră yal broă kòp nam, bơtau rơp jòi gŏ lah ƀòn 
dờng do la dô nơm ƀòn dờng jak tòmdră, òs lơh bòl glar di ală cau bơtau mơ ală 
kơnhwàl lơgar, hơ̆ la dô bă tiah jak pơrlơ̆ dră bơh tòm rài yau. Tài bơh hơ̆ tàng 
ƀòn dờng do neh lòi srau gòi. 

16Bol hi kòñ yal bơtau in git dilah ƀòn dờng do geh bơt wơl mơ ală dơrñang gơ 
geh bơtào sir, gen bơtau rơp ò gam gơs pơnah lơi tòm kơnhwàl Đah Ne Hiòng.” 

17Cau bơtau cih sră ho wơl be do: “Pơyoa Rehum cau kwang at bồ ling, Simsai 
cau gơnoar cih mơ jơh ală cau lơh broă bal ơm tòm Samari mơ tòm jơh kơnhwàl 
Đah Ne Hiòng, Jơnau còp să. 

18Sră bol mê neh pơyoa bol hi in gen neh geh sền mơ sơpơ̆bơr di đap añ rau. 

19Añ neh ai jơnau sồr mơ cau neh jòi sơwì, mơ neh geh bàn tòm ală sră yal yau 
lơgar dimơ neh git lah ƀòn dờng hơ̆ bơh yau òr neh òs tòmdră mơ ală cau bơtau, 
mơ la dô bă tiah jak pơrlơ̆ dră mơ òs chồl tơngguh bơta tòmdră. 

20Jerusalem neh gơs ală cau bơtau gơs gơnoar pràn at bồ làm jơh Đah Ne Hiòng, 
mơ làng bol neh dap dia bơh jơh ală bơta ală cau bơtau hơ̆ in. 

21Tŭ do bol mê ai tĕ jơnau gơnoar sồr jơh ală cau hơ̆ pal dơh wơl, ò geh gơnoar 
bơt wơl ƀòn dờng hơ̆ jơl tus di tŭ añ ai gơnoar sồr bơh broă hơ̆. 

22Kơrhia tĕ lơh jat jơnau sồr do nàng ală cồng nha bơtau dê ò gơkòl roh gơcoh.” 

23Tòm tŭ neh sir sền sră cih wơl jat sră bơtau Artaserses dê pơyoa Rehum in, 
Simsai cau gơnoar cih in, mơ ală cau lơh broă bal in rau, gen bol khai lòt mo tus 
hơ ală cau Juda tòm Jerusalem mơ ngui bơta pràn kơldang nàng kơryan bol khai 
lơh broă. 

24 Behơ̆ broă bơt hìu duh khoai Yàng Tom Trồ tòm Jerusalem ơm dơh wơl jơl tus 
di nam bàr rài at bồ Darius bơtau Persia dê. 

Ejra 5 

Tattenai pơyoa sră Darius in 
1 Tŭ hơ̆ cau gơnoar hwơr Age mơ cau gơnoar hwơr Sacari, kòn klau Idô, đơs 
hwơr bơh ală cau Juda ơm tòm Juda mơ tòm Jerusalem, ai sơnđan Yàng Tom Trồ 
Israel dê la Bơtau ơm at bồ bol khai. 

2 Gen Jerubabel kòn klau Sealthiel mơ Jesua kòn klau Jôjadak lik lòt nàng bơt wơl 
hìu Yàng Tom Trồ dê tòm Jerusalem; bal mơ bol khai gơs ală cau gơnoar hwơr 
Yàng Tom Trồ dê dong kòl bol khai. 

3Tòm tŭ hơ̆ Tattenai, cau kwang at bồ kơnhwàl Đah Ne Hiòng, mơ Sethar Bôjenai 
bal mơ ală cau tòm mpồl jơnum bol khai dê neh tus hơ bol khai mơ đơs be do: 
“Ñcau ai gơnoar bol mê in bơt wơl hìu duh khoai do mơ neh sir crap ală pơnah 
bơtào wơl taih?” 

4Bol khai kung lùp tai lah: “Ñchi sơnđan ală cau bơt bơtào hìu do taih?” 

5Mơya mat Yàng Tom Trồ bol khai dê sền gàr ală cau kwang kra cau Juda dê, mơ 
bol khai ò rgơi dơh wơl jơl tus di tŭ gơs sră yal broă tus bơh Darius mơ geh jơnau 
ho wơl bơh sră pơyoa bơh bơta hơ̆. 

6Sră cih wơl jat sră pơyoa mơ Tattenai cau kwang at bồ kơnhwàl Đah Ne Hiòng, 
mơ Sethar Bôjenai mơ ală cau tòm mpồl jơnum bol khai dê, hơ̆ la ală cau kwang 
at bồ kơnhwàl đah ne Ơphrat neh pơyoa bơtau Darius in. 

7Sră yal broă bol khai pơyoa cau bơtau in gơs cih be do: “Pơyoa Bơtau Darius: 
Dan bơtau in geh ring lơngai! 

8Dan yal bơtau in git lah bol hi neh lòt tus hơ kơnhwàl Juda, tus hơ hìu Yàng Tom 
Trồ dờng. Làng bol ơm bơt wơl hìu hơ̆ mơ lŭ dờng, mơ ală chi mpàn neh pơng 
tòm ală dơrñang rau. Broă lơh do neh lơh sir dô bă ngac ngar ngan mơ ntoat 
tơngguh tòm tê bol khai dê. 

9Gen bol hi đơs mơ ală cau kwang kra mơ lùp bol khai lah: ‘Ñcau neh ai gơnoar 
bol mê in bơt wơl hìu duh khoai do mơ bơtào wơl ală dơrñang do taih?’ 

10Bol hi kung neh lùp sơnđan bol khai nàng bol hi rgơi cih bơtau in git sơnđan 
ală cau lam bồ bol khai dê. 

11Do la jơnau bol khai ho wơl bol hi in: ‘Bol hi la ală cau duh broă Yàng Tom Trồ, 
hơđang trồ mơ tiah dê, mơ bol hi ơm bơt wơl hìu duh khoai neh geh bơt jŏ 
sơnam lài òr, la hìu duh khoai mơ dô nă cau bơtau dờng Israel dê neh bơt bơtào 
mơ lơh sir. 

12 Mơya tài bơh ală ồng pàng bol hi dê neh lơh Yàng Tom Trồ ơm hơđang trồ in 
gơjrañ tian gơs Kơnràñ neh jào phi bol khai tòm tê Nebukatnessar cau Kalde, 
bơtau Babilôn, bơtau hơ̆ neh tơnroh hìu duh khoai do mơ kup cèng pơrdô làng 
bol tus hơ Babilôn. 

13 Bulah behơ̆, bơtau Sirus, Babilôn dê, tòm nam sơnròp bơta at bồ bơtau Sirus 
dê, neh tơlik dô jơnau sồr bơh hìu duh khoai Yàng Tom Trồ dê pal geh bơt bơtào 
wơl. 

14Rlau mơ hơ̆ tai, màh mơ priă mơ ală phan ngui tòm hìu Yàng Tom Trồ dê, mơ 
bơtau Nebukatnessar neh tă bơh di hìu duh khoai tòm Jerusalem mơ cèng tus 
hơ tơmut tòm hìu bơmồng tòm Babilôn; ală phan ngui hơ̆ bơtau lơh mơ màh mơ 
priă la ală phan ngui gơrê bal mơ hìu Yàng Tom Trồ dê mơ Nebukatnessar neh 
ai bơh di hìu duh khoai tòm Jerusalem mơ cèng brê hơ hìu duh khoai tòm 
Babilôn. Gen bơtau Sirus neh jào ală phan hơ̆ dô nă cau in sơnđan la Sesbajar la 
cau mơ bơtau neh bơtào gơs kwang at bồ, 

15mơ đơs mơ khai lah: “Tă tĕ ală phan ngui do mơ cèng ơn wơl tòm hìu duh khoai 
tòm Jerusalem; mơ bơt bơtào wơl tĕ hìu Yàng Tom Trồ hơđang mơnàng yau gơ 
dê.” 

16Behơ̆ Sesbajar do neh lòt tus mơ bơt bơtào ală mơnàng hìu Yàng Tom Trồ dê 
tòm Jerusalem. Bơh ngai hơ̆ tus di tŭ do, cau ơm bơt bơtào hìu hơ̆ mơya òhềt bơt 
sir.’ 

17Mơ tŭ do, dilah gơ niam nùs bơtau, dan sồr cau jòi sơwì tòm tiah prap ală sră 
pơàr bơtau dê tòm Babilôn nàng sền dilah ngan la bơtau Sirus neh ai gơnoar sồr 
cau bơt bơtào wơl hìu Yàng Tom Trồ dê tòm Jerusalem. Dan bơtau pơyoa bol hi 
in git bơta lơh nền bơtau dê gơwèt hơ broă do.” 

Ejra 6 

Jơnau gơnoar sồr Darius dê 
1Gen bơtau Darius tơlik dô gơnoar sồr, mơ sồr cau jòi sơwì tòm ală sră pơàr neh 
prap lòi tòm Babilôn. 

2Mơya tòm Ekbatana, ƀòn dờng tòm kơnhwàl lơgar Medi dê, gơs dô nơm sră pồt 
neh bàn tềng hơ̆ mơ tòm hơ̆ gơs jơnau cih be do: “Dô jơnau cih kah: 

3Tòm nam sơnròp bơtau Sirus dê, bơtau yal tơlik dô bơta lơh nền gơwèt hơ hìu 
duh khoai Yàng Tom Trồ dê tòm Jerusalem: Lòi tĕ hìu duh khoai geh bơt bơtào 
wơl, tềng hơ̆ lơh gơs tiah ơn ală phan ơn duh khoai, mơ ơn phan ơn chu pơrguc, 
đah jơnhoa rơp la prau jơt tal mơ ơnàng prau jơt tal, 

4gơs pe sèng lŭ dờng mơ dô sèng mpàn, lòi tĕ khà jền priă tơm rơp geh tă bơh 
tòm đam jàr bơtau dê 

5Rlau mơ hơ̆, ală phan lơh mơ màh mơ priă ngui tòm hìu Yàng Tom Trồ dê mơ 
Nebukatnessar neh ai bơh di hìu duh khoai tòm Jerusalem mơ neh cèng tus hơ 
Babilôn, gen kung pal ơn wơl tòm tiah gơ dê tòm hìu duh khoai tòm Jerusalem; 
mê pal ơn ală phan hơ̆ wơl tòm hìu Yàng Tom Trồ dê. 

Bơtau Darius sồr broă lơh pal geh pơnjat 
6Tŭ do, ơ Tattenai cau kwang at bồ kơnhwàl Đah Ne Hiòng, mơ Sethar Bôjenai 
mơ ală cau tòm mpồl jơnum bal mơ mê, lơh broă bal tòm kơnhwàl hơ̆, ơm tĕ 
ngài bơh tềng hơ̆. 

7Bañ kơryan broă lơh hìu duh khoai Yàng Tom Trồ. Lòi tĕ cau kwang at bồ ală 
cau Juda mơ ală cau kwang kra bol khai dê bơt bơtào wơl hìu Yàng Tom Trồ dê 
hơđang tiah yau gơ dê. 

8Rlau mơ hơ̆, añ ai jơnau gơnoar sồr do bol mê in bơh bơta bol mê pal lơh mơ 
ală cau kwang kra làng bol Juda dê tòm broă bơt bơtào hìu Yàng Tom Trồ dê: 
ngui tĕ bơh tòm đam jàr bơtau dê jền priă boh dia kơnhwàl Đah Ne Hiòng dê 
nàng tơm wil tơl ală cau hơ̆ in tồ broă lơh rơp ò dơh wơl. 

9Ală phan lơi pal càng be ală kơnrồ dam, belàt dam nàng lơh gơs phan ơn duh 
khoai chu pơrguc Yàng Tom Trồ hơđang trồ in; kòi mi, boh, tơrnòm mơ mơñà 
jat be bơta pal gơs ală cau gơnoar ơn phan duh khoai in tòm Jerusalem, jơh ală 
bơta hơ̆ pal ai bol khai in kòp ngai bañ siơ̆u, 

10tồ bol khai rgơi ơn phan duh khoai niam nùs Yàng hơđang trồ, mơ hòi dan bơta 
lơngai cau bơtau bal mơ ală kòn cau bơtau in. 

11Rlau mơ hơ̆ tai, añ ai jơnau gơnoar sồr lah dilah cau lơi tòmgơl ală jơnau sồr 
do gen pal tă tĕ dô nơm ròc bơh di hìu khai, sơntơp ròc hơ̆ mơ yồng khai hơđang; 
mơ hìu khai pal lơh gơlik gơs dô gơnru sù siă. 

12Dan Yàng Tom Trồ, la Bơtau neh bơtào sơnđan Kơnràñ dê tềng hơ̆, tă sang cau 
bơtau lơi hala làng bol lơi rơp pò tê tòmgơl jơnau gơnoar sồr do hala tơnroh hìu 
duh khoai do tòm Jerusalem. Añ la Darius ai jơnau gơnoar sồr do, lơh jat tĕ dô 
bă ngac ngar.” 

Bơt sir mơ ơn hìu duh khoai pa Yàng in 

13Gen, jat be jơnau gơnoar sồr bơtau Darius neh pơyoa, gen Tattenai cau kwang 
at bồ kơnhwàl Đah Ne Hiòng, Sethar Bôjenai, mơ ală cau tòm mpồl mơ bol khai 
lơh jat dô bă kràñ cê ngan jat be jơnau bơtau Darius neh sồr. 

14 Behơ̆, ală cau kwang kra cau Juda dê kư̆ pơnjat bơt bơtào mơ gơlik cồng nha 
tòm toh jat be jơnau bơto Age cau gơnoar hwơr mơ Sacari kòn sau Idô dê. Bol 
khai bơt sir hìu duh khoai jat be gơnoar sồr Yàng Tom Trồ Israel dê, mơ jat be 
jơnau sồr Sirus, Darius, mơ Artaserses la ală bơtau Persia dê. 

15Hìu duh khoai neh geh bơt sir tòm ngai pe kơnhai Adar, nam dơ̆ prau rài at bồ 
bơtau Darius dê. 

16Gen làng bol Israel, ală cau gơnoar ơn phan duh khoai, ală cau Lebi, mơ jơh ală 
cau neh rê wơl bơh di tiah neh kong kup cèng lơh dĭ, bol khai pơjum sa ngai ơn 
hìu Yàng Tom Trồ in dô bă chò hòp ngan. 

17Tòm bơta ơn hìu do Yàng Tom Trồ in, bol khai ơn dô rhiang nơm kơnrồ dam, 
bàr rhiang nơm belàt dam, poan rhiang nơm belàt kòn, mơ jat be khà jơi bơtiàn 
Israel dê, bol khai ơn jơt bàr nơm be dam lơh gơs phan ơn duh khoai tơwài glài 
jơh Israel in, jat be khà jơi bơtiàn Israel dê. 

18Mơ bol khai jào ală cau gơnoar ơn phan duh khoai jat mpồl bol khai dê mơ ală 
cau Lebi in jat tap sèng ală mpồl bol khai dê nàng duh broă Yàng Tom Trồ tòm 
Jerusalem, jat be neh cih tòm sră Môise dê. 

Pơjum sa ngai wèr Lòt Gan 
19 Tòm ngai dơ̆ jơt poan kơnhai dùl, ală cau rê bơh di tiah kong kup cèng lơh dĭ 
pơjum sa ngai wèr Lòt Gan. 

20Ală cau gơnoar ơn phan duh khoai mơ ală cau Lebi neh lơh goh să tòm bol khai 
dê mơ jơh tơl nă bol khai neh gơs goh. Behơ̆ bol khai hàl belàt kòn ngai wèr Lòt 
Gan, ală cau neh rê bơh di tiah kong kup cèng in ơn, bơh ală oh mi bol khai la cau 
ơn phan duh khoai, mơ ơn bơh să tòm bol khai in. 

21Behơ̆ ală cau Israel neh rê wơl bơh di tiah kong kup cèng lơh dĭ neh sa gơ, bal 
mơ jơh ală cau neh cah is bol khai bơh di ală bơta òs mòng ƀơ̆ ƀơl ală làng bol 
bơdìh ơm tòm lơgar nàng duh khoai Yàng Jehôwa la Yàng Tom Trồ Israel dê. 

22Bol khai ñô sa chò hòp bơta pơjum sa piang lă ò gơs kañ tòm poh ngai, tài bơh 
Yàng Jehôwa neh lơh bol khai in bềng lìu bơta hòn chò, mơ neh tơrwơl nùs Asiri 
dê hơ bol khai, tian gơs khai dong kòl bol khai tòm broă bơt bơtào hìu Yàng Tom 
Trồ la Yàng Tom Trồ Israel dê. 

Ejra 7 

Ejra lòt tus hơ Jerusalem 
1Tơnơ̆ mơ ală bơta hơ̆, tòm rài at bồ Artaserses bơtau Persia dê, Ejra kòn klau 
Seraya, Seraya kòn klau Ajaria, Ajaria kòn klau Hilkia, 

2Hilkia kòn klau Sallum, Sallum kòn klau Jadôk, Jadôk kòn klau Ahitup, 

3Ahitup kòn klau Amariah, Amariah kòn klau Ajaria, Ajaria kòn klau Merayôt, 

4Merayôt kòn klau Jerahiah, Jerahiah kòn klau Uji, Uji kòn klau Buki, 

5Buki kòn klau Abisua, Abisua kòn klau Phineas, Phineas kòn klau Eleajar, 
Eleajar kòn klau Arôn la cau gơnoar dờng ơn phan duh khoai, 

6hơ̆ la Ejra do neh rê bơh Babilôn. Khai la dô nă cau git jak tòm bơta boh lam 
Môise dê, mơ Yàng Jehôwa la Yàng Tom Trồ Israel dê neh ai khai in; mơ bơtau 
neh ai khai in jơh ală bơta khai neh dan, tài bơh tê Yàng Jehôwa la Yàng Tom Trồ 
khai dê ơm hơđang khai. 

7Gơs cau ƀà tòm làng bol Israel, ƀà la ală cau gơnoar ơn phan duh khoai, ală cau 
Lebi, ală cau đơs chò, ală cau kơp gàr mpồng, mơ ală cau duh broă tòm hìu duh 
khoai kung rê wơl hơ Jerusalem, tòm nam dơ̆ poh rài at bồ bơtau Artaserses dê. 

8Bol khai tus hơ Jerusalem tòm kơnhai pram, nam dơ̆ poh rài bơtau hơ̆ dê. 

9Tòm ngai dùl kơnhai dùl, bơta lòt gùng bơh Babilôn neh sơntòm, mơ tòm ngai 
dùl kơnhai pram khai neh tus hơ Jerusalem, bơh tê kòñ nđàc Yàng Tom Trồ dê 
neh ơm hơđang khai. 

10Bơh Ejra neh ơn nùs khai dê bơtê bơta Boh Lam Yàng Jehôwa dê, mơ lơh jat 
gơ, nàng bơto ală jơnau sồr lam mơ bơta boh lam tòm Israel. 

Sră bơtau Artaserses pơyoa Ejra in 
11Do la dô pang sră cih wơl jat sră bơtau Artaserses ai Ejra in la cau gơnoar ơn 
phan duh khoai, cau bơto, cau git jak tòm ală bơta gơwèt hơ ală bơta lơh nền mơ 
ală jơnau gơnoar sồr Yàng Jehôwa neh ai Israel in: 

12“Artaserses, bơtau ală bơtau dê, pơyoa Ejra in la cau gơnoar ơn phan duh 
khoai, cau bơto bơta boh lam Yàng hơđang trồ dê: Niam să! 

13Tŭ do añ lơh nền lah ală cau Israel tòm lơgar añ, kòp bal ală cau gơnoar ơn 
phan duh khoai mơ ală cau Lebi, cau lơi kòñ lòt tus hơ Jerusalem bal mơ mê gen 
khai rgơi lòt. 

14Bơtau mơ poh nă cau bơyai broă bơtau dê neh sồr mê lòt nàng lùp sơwì bơh 
Juda mơ Jerusalem, gơwèt hơ bơta boh lam Yàng Tom Trồ mê dê, la bơta boh 
lam ơm tòm tê mê dê. 

15Mơ kung cèng bal priă, màh mơ bơtau mơ ală cau bơyai broă bơtau dê neh jat 
nùs kòñ mơ ơn Yàng Tom Trồ Israel in la Bơtau gơs tiah ơm sùm tòm Jerusalem, 

16bal mơ jơh priă màh mơ mê geh bơh tòm kơnhwàl Babilôn, bal mơ ală phan 
ơn duh khoai jat nùs kòñ làng bol dê, mơ ală cau gơnoar ơn phan duh khoai ơn 
jat nùs bol khai kòñ ơn hìu Yàng Tom Trồ bol khai in tòm Jerusalem. 

17Ală jền priă do gen mê pal ngac ngar blơi ală kơnrồ dam, ală belàt dam, ală 
belàt kòn, bal mơ ală phan ơn duh khoai mơ kòi mbo, ală phan ơn duh khoai ñô, 
mơ mê pal ơn ală phan hơ̆ hơđang cơnòng duh khoai, tòm hìu Yàng Tom Trồ mê 
dê tòm Jerusalem. 

18Ală priă mơ màh gam tơngkah wơl gen mê mơ oh mi mê dê rgơi ngui tòm ală 
broă lơi niam rlau jơh jat be nùs kòñ Yàng Tom Trồ mê dê. 

19Ală phan ngui neh jào mê in tòm bơta duh broă hìu Yàng Tom Trồ mê dê, mê 
pal jào di đap Yàng Tom Trồ tòm Jerusalem. 

20Mơ ală bơta lơi ndai pal càng tòm hìu duh khoai Yàng Tom Trồ mê dê mơ mê 
rgơi ơn gen mê ai tĕ bơh tòm đam jàr bơtau dê mơ ơn. 

21Añ la bơtau Artaserses, ai jơnau gơnoar sồr jơh ală cau at bồ đam jàr tòm 
kơnhwàl Đah Ne Hiòng: Bulah bơta lơi cau gơnoar ơn phan duh khoai Ejra, cau 
git jak bơta boh lam Yàng Tom Trồ hơđang trồ kòñ dan mơ bol mê, lơh tĕ ală 
bơta hơ̆ jơh nùs ngac ngar, 

22hơđang dô rhiang talơng priă, dô rhiang ƀào kòi mi, dô rhiang thùng tơrnòm, 
dô rhiang thùng mơñà ôlibe, mơ boh gen kàr lơi di lơm. 

23Ală bơta lơi Yàng hơđang trồ sồr pal rcang gen ngac ngar lơh tĕ hìu duh khoai 
Kơnràñ in, hala lòi bơta gơjrañ dờng tus hơđang lơgar bơtau dê mơ hơđang ală 
kòn klau bơtau dê taih? 

24Bol mê kung pal git lah bol mê ò gơs gơnoar boh dia lơi di ală cau gơnoar ơn 
phan duh khoai, ală cau Lebi, ală cau đơs chò, ală cau kơp mpồng, ală cau duh 
broă tòm hìu duh khoai, hala ală cau lơh broă ndai tòm hìu Yàng Tom Trồ dê. 

25Ai mê, ơ Ejra, jat be bơta jak chài Yàng Tom Trồ mê dê mơ mê neh gơs, pồ 
bơtào tĕ ală cau kwang at bồ mơ ală cau kwang cahrña nàng bol khai cahrña jơh 
làng bol tòm kơnhwàl ơm Đah Ne Hiòng, la ală cau git ală bơta boh lam Yàng 
Tom Trồ mê dê, mơ mê pal bơto ală bơta hơ̆ cau lơi ò git ală bơta boh lam hơ̆. 

26Cau ò dòn bơr lơh jat bơta boh lam Yàng Tom Trồ mê dê mơ bơta boh lam cau 
bơtau dê gen pal lơh glài kràñ cê hơđang bol khai, bulah bơh bơta tơnchơt, 
tơnroh, tă ai jơh phan jơtài, hala kup jàm.” 

27Pal jòng ro Jehôwa Yàng Tom Trồ ală ồng pàng bol he dê bơh Kơnràñ neh ơn 
ală bơta hơ̆ tòm nùs cau bơtau nàng khai lơh gơklŏ hìu Yàng Jehôwa tòm 
Jerusalem, 

28la Bơtau neh lơh añ in geh bơta kòñ gơboh kơ̆ dơn di đap cau bơtau mơ ală cau 
kwang bơyai broă bơtau dê, mơ di đap jơh ală cau kwang gơs gơnoar pràn cau 
bơtau dê. Añ gơs bơta khin cha, tài bơh tê Jehôwa Yàng Tom Trồ añ jê neh ơm 
hơđang añ, mơ añ pơjum tơrgòm ală cau lam bồ tòm Israel nàng lòt bal mơ añ. 

Ejra 8 

Sơnđan mat ală cau at bồ hìu nhă rê wơl bal mơ Ejra 
1Do la ală cau at bồ hìu nhă mơ ală cau geh cih sơnđan bal mơ bol khai la ală cau 
guh bal mơ añ bơh di Babilôn tòm rài at bồ bơtau Artaserses dê: 

2bơh di ală kòn sau Phineas gơs Gersôm; bơh di kòn sau mpồl Ithamar gơs 
Daniel; bơh di kòn sau Dabit gơs Hattus; 

3bơh di kòn sau Sekania; bơh di kòn sau Parôs gơs Sacari, bal mơ khai gơs cih 
sơnđan mat bàr rhiang pram jơt nă cau klau; 

4Bơh di kòn klau mpồl Pahat Môap dê gơs Eliôenai kòn Jerahiah, bal mơ khai gơs 
bàr rhiang nă cau klau; 

5bơh di kòn sau Jattu gơs Sekeniah kòn klau Jahajiel, bal mơ khai gơs pe rhiang 
nă cau klau; 

6bơh di kòn sau Adin gơs Ebet kòn klau Jônathan, bal mơ khai gơs pram jơt nă 
cau klau; 

7bơh di kòn sau Elam gơs Jesayah kòn klau Athalia, bal mơ khai gơs poh jơt nă 
cau klau; 

8bơh di kòn sau Sephatiah gơs Jebadia kòn klau Mikael, bal mơ khai gơs phàm 
jơt nă cau klau; 

9bơh di kòn sau Jôap gơs Ôbadia kòn klau Jehiel, bal mơ khai gơs bàr rhiang jơt 
phàm nă cau klau; 

10bơh di kòn sau Bani gơs Selômit kòn klau Jôsiphia, bal mơ khai gơs dô rhiang 
prau jơt nă cau klau; 

11bơh di kòn sau Bebai gơs Sacari kòn klau Bebai, bal mơ khai gơs bàr jơt phàm 
nă cau klau; 

12Bơh di kòn sau Asgat gơs Jôhanan kòn klau Hakkatan, bal mơ khai gơs dô 
rhiang jơt nă cau klau; 

13Bơh di kòn sau Adônikam, ală cau lồi dut, sơnđan mat bol khai la Eliphelet, 
Jeuel mơ Semayah, bal mơ bol khai gơs prau jơt nă cau klau; 

14Bơh di kòn sau Bikbai gơs Utai mơ Jakkur, bal mơ bol khai gơs poh jơt nă cau 
klau. 

Bơta rê wơl hơ Jerusalem 
15Añ pơjum tơrgòm bol khai di gah hiòng hòr tus hơ Ahaba, mơ bol hi lơh sàl 
tềng hơ̆ tòm pe ngai. Tòm tŭ añ sền sơwì làng bol mơ ală cau gơnoar ơn phan 
duh khoai, gen añ gŏ ò gơs dô nă kòn sau cau Lebi lơi tềng hơ̆. 

16Behơ̆ añ hòi Eliejer, Ariel, Semayah, Elnathan, Jarip, Elnathan, Nathan Sacari 
mơ Mesullam la ală cau jak chài, 

17mơ añ sồr bol khai lòt tus hơ Idô la cau at bồ tòm tiah sơnđan Kasipha, sồr bol 
khai mbe pal đơs mơ Idô bal mơ ală gơp bơtiàn khai dê la ală cau duh broă tòm 
hìu duh khoai tòm Kasipha, tồ bol khai lam ală cau duh broă tòm hìu Yàng Tom 
Trồ bol he dê tus mơ bol he. 

18Bơh di tŭ tê bơta nđàc Yàng Tom Trồ bol he dê ơm hơđang bol he, bol khai 
cèng bol he in dô nă cau geh khat gơboh tòm kòn sau Mahli, kòn klau Lebi, sau 
Israel; hơ̆ la Serebia, bal mơ ală kòn klau mơ oh mi jơt phàm nă; 

19kung gơs Hasabia bal mơ khai gơs Jesayah la kòn sau Merari dê, bal mơ ală oh 
mi khai dê mơ ală kòn klau bol khai dê, gơs bàr jơt nă. 

20Rlau mơ bàr rhiang bàr jơt nă cau duh broă tòm hìu duh khoai, hơ̆ la ală cau 
mơ Dabit mơ ală cau kwang at bồ neh bơtào nàng dong kòl ală cau Lebi. Jơh ală 
cau hơ̆ geh cih sơnđan. 

21Gen añ yal tơnggit dô bơta ơt sa tềng hơ̆, di gah hiòng Ahaba, mơ tơnliah să bol 
hi di đap Yàng Tom Trồ bol hi dê, mơ jòi jat Kơnràñ ai bol hi in bơta ring lơngai 
tòm gùng lòt bol hi dê, kòn sau bol hi dê mơ ală phan mơna bol hi dê. 

22Bơh añ ƀàssìl nàng dan bơtau ai dô mpồl ling bal mơ ală cau ling hào ơseh nàng 
sền gàr bol hi klàs bơh di ală cau sò tơm tòm gùng bol hi dê, bơh di tŭ bol hi neh 
đơs mơ cau bơtau lah: “Tê Yàng Tom Trồ bol hi dê kòñ nđàc jơh ală cau jòi 
Kơnràñ, mơya gơnoar pràn mơ bơta gơjrañ Kơnràñ dê tòmdră mơ jơh ală cau 
sang lòi Kơnràñ.” 

23Behơ̆ bol hi ơt sa mơ hòi dan mơ Yàng Tom Trồ bol hi dê bơh bơta hơ̆, mơ 
Kơnràñ iat jơnau hòi dan bol hi dê. 

24Gen añ neh ơn is jơt bàr nă cau gơnoar lam bồ ơn phan duh khoai, bal mơ 
Serebia, Hasabia mơ jơt nă ală oh mi bol khai dê. 

25Mơ añ neh kơr bol khai in ală phan ơn mơ priă mơ màh, mơ ală phan ngui mơ 
cau bơtau, ală cau bơyai broă mơ ală cau kwang duh broă bơtau dê, bal mơ jơh 
Israel gơs mat tềng hơ̆ neh ơn hìu Yàng Tom Trồ bol he in. 

26Añ kơr mơ jào bol khai in prau rhiang pram jơt talơng priă, dô rhiang talơng 
ală phan ngui lơh mơ priă, dô rhiang talơng màh, 

27bàr jơt nơm mơngàn màh màng dô rbô darik mơ bàr nơm phan ngui lơh mơ 
kòng niam màng be màh. 

28Añ neh đơs mơ bol khai lah: “Bol mê la sàng goh Yàng Jehôwa in, bal mơ ală 
phan ngui la sàng goh; mơ priă mơ màh la phan jat nùs kòñ ơn Yàng Jehôwa in 
la Yàng Tom Trồ ồng pàng bol mê dê. 

29Sền gàr gơ mơ prap gơ jơl tus di tŭ bol mê kơr gơ di đap cau gơnoar lam bồ ơn 
phan duh khoai mơ ală cau Lebi mơ ală cau at bồ ală hìu nhă tòm Israel, tòm 
Jerusalem, tòm dơlam ơdŭ hìu Yàng Jehôwa dê.” 

30Behơ̆ ală cau gơnoar ơn phan duh khoai mơ ală cau Lebi ai priă, màh mơ ală 
phan ngui mơ bol khai neh kơr, mơ cèng tus hơ Jerusalem, hơ hìu Yàng Tom Trồ 
bol he dê. 

31Gen bol hi lòt bơh hiòng Ahaba tòm ngai jơt bàr kơnhai dùl nàng lòt hơ 
Jerusalem. Tê Yàng Tom Trồ bol hi dê ơm hơđang bol hi, mơ Kơnràñ sền gàr bol 
hi klàs bơh di ală cau sò tơm ơm kơp òm rò gùng. 

32Bol hi tus tòm Jerusalem mơ ơm tềng hơ̆ tòm pe ngai. 

33Tòm ngai poan tòm hìu Yàng Tom Trồ bol hi dê, priă, màh, mơ ală phan ngui 
neh kơr ơn tòm tê cau gơnoar ơn phan duh khoai Meremôt kòn klau Uria, bal 
mơ khai la Eleajar kòn klau Phineas, lòt bal mơ bol khai kung gơs ală cau Lebi la 
Jôsaƀat kòn klau Jesua mơ Nôadia kòn klau Binnui. 

34Jơh ală phan geh kòp khà mơ kơr, mơ kơnjơ̆ kàr lơi neh geh cih kah rau. 

35Tŭ hơ̆ ală cau neh rê wơl bơh di tiah kong kup cèng ơn phan ơn chu pơrguc 
Yàng Tom Trồ Israel in: Jơt bàr nơm kơnrồ dam bơh jơh làng bol Israel in, sin 
jơt prau nơm belàt dam, poh jơt nơm belàt kòn, mơ jơt bàr nơm be dam lơh gơs 
phan ơn tơwài glài. Jơh ală phan ơn hơ̆ la phan ơn chu pơrguc Yàng Jehôwa in. 

36Bol khai kung jào sră cih jơnau gơnoar sồr cau bơtau dê ală cau bơtau oh bal 
mơ ală cau kwang at bồ kơnhwàl Đah Ne Hiòng in, gen bol khai dong kòl làng bol 
mơ hìu Yàng Tom Trồ dê. 

Ejra 9 

Jơnau hòi dan Ejra dê bơh làng Bol Israel tòmbau mơ cau làng bol bơdìh 
1Tơnơ̆ mơ tŭ ală broă hơ̆ neh sir rau, ală cau kwang at bồ lòt tus hơ añ mơ đơs 
lah: “Làng bol Israel, ală cau gơnoar ơn phan duh khoai, mơ ală cau Lebi, ò cah is 
să bol khai bơh di ală làng bol ơm tòm lơgar bal mơ bơta ngkòr ngkàc làng bol 
hơ̆ dê, bơh di làng bol Kanaan, làng bol Hetit, làng bol Pheres, làng bol Jebusit, 
làng bol Ammôn, làng bol Môap, làng bol Ejiptơ mơ làng bol Amôr. 

2Bơh bol khai neh lap ală kòn ùr ală làng bol hơ̆ dê nàng bau să tòm bol khai in 
mơ ală kòn klau bol khai in sơl. Ală gar sơntìl sàng goh do neh gơbơcă mơ làng 
bol ơm tòm lơgar, mơ tòm bơta ò dòn song do ală cau kwang mơ cau lam bồ neh 
lam gùng.” 

3Tòm tŭ añ neh kơno jơnau hơ̆, añ crè ào dơlam bal mơ ào jrùh añ jê, mơ dŭi sŏ 
di bồ mơ sơnò tềp añ jê, mơ nggui rngòt rngơt. 

4Gen jơh ală cau rơm să rngòt di ală jơnau Yàng Tom Trồ Israel dê, tài bơh bơta 
ò dòn song ală cau rê bơh di tiah kong kup cèng, pơjum gùt dar añ tòm tŭ añ ơm 
nggui rngòt rngơt jơl tus di tŭ ơn phan duh khoai mho. 

5Di di tŭ ơn phan duh khoai mho, añ ñă ntào bơh di tiah ơt sa añ jê, ào dơlam mơ 
ào jrùh añ jê neh gơcrè, añ cùn gơltang pò tê hơ Jehôwa Yàng Tom Trồ añ jê, 

6mơ hòi dan lah: “Ơ Yàng Tom Trồ añ, añ ƀàssìl oă ngan mơ tơnggòr mat hơ 
Kơnràñ; ơ Yàng Tom Trồ añ jê, bơh bơta tồi glài bol hi dê neh gơguh jòng rlau 
mơ bồ bol hi dê, mơ bơta tìs glài bol hi dê neh guh tus hơđang ală tap trồ. 

7Bơh tòm ală ngai ồng pàng bol hi dê jơl tus di ngai do, bol hi neh ndơp tòm bơta 
tồi glài, mơ bơh ală bơta tồi glài bol hi, mơ ală cau bơtau, mơ ală cau gơnoar ơn 
phan duh khoai bol hi dê neh kong jào ală bơtau tòm lơgar in, tơnroh mơ đào 
mơ kong kup cèng, kong cau phà kơñau mơ kong ƀàssìl be neh gơs ngai do. 

8Mơya tŭ do, bơh tŭ tơngai liah ngan, bơta nđàc neh geh yal tơlik bơh Jehôwa 
Yàng Tom Trồ bol hi dê, la Bơtau neh lòi bol hi gam wơl mơ ai bol hi dô nơm 
phan ai bồ tòm tiah sàng goh Kơnràñ dê, nàng Kơnràñ pơnđàng àng mat bol hi 
in, mơ ai bol hi in phan sa bơkah tòm bơta ơm dĭ bol hi dê. 

9Bơh bol hi la ală cau dĭ, bulah behơ̆ Yàng Tom Trồ bol hi dê ò sang lòi bol hi tòm 
bơta ơm dĭ bol hi dê. Mơya neh ràng tơlik bol hi in bơta kòñ gơboh kơ̆ dơn 
Kơnràñ dê di đap ală cau bơtau lơgar Persia dê, nàng ai bol hi in rài kis pa, nàng 
bơtào wơl hìu Yàng Tom Trồ bol hi dê mơ rcang niam wơl ală tiah tơrlah tơrling 
gơ dê, mơ ai bol hi in dô nơm dơrñang tòm Juda mơ Jerusalem. 

10Mơ tŭ do, ơ Yàng Tom Trồ bol hi dê, ñchi jơnau bol hi pal đơs tơnơ̆ mơ ală bơta 
do taih? Bơh bol hi neh sang lòi ală bơta sồr lam Kơnràñ dê, 

11mơ Kơnràñ neh kơnòm di ală cau duh broă Kơnràñ dê la ală cau gơnoar hwơr 
mơ đơs lah: ‘Lơgar mơ bol mê rơp mut nàng dòp leng la dô nơm lơgar neh gơlik 
ƀơ̆ ƀơl bơh bơta tồi glài ală làng bol gơ dê. Bơh ală broă lơh cù kìr bol khai dê, 
bol khai neh lơh lơgar in bềng lìu bơta ƀơ̆ ƀơl bol khai dê bơh đah do tus hơ đah 
ne. 

12 Gen tàng, bañ ai ală kòn ùr bol mê dê bau mơ ală kòn klau bol khai dê, hala bañ 
ai ală kòn klau bol mê dê bau mơ ală kòn ùr bol khai dê. Bañ tŭ lơi jòi jat bơta 
ring lơngai mơ bơta pas sơm bol khai dê, tồ oh mi in geh pràn kơldang mơ geh 
sa ală phan niam ù tiah dê, mơ lòi gơ wơl ală kòn sau bol mê in lơh gơs phan 
jơtài gam sùm sùm.’ 

13Tơnơ̆ mơ jơh ală bơta neh tus hơđang bol hi la bơh ală broă iơh bơsak bol hi 
neh lơh mơ tồi glài dờng bol hi dê; bulah behơ̆, ơ Yàng Tom Trồ bol hi dê, Kơnràñ 
ò lơh glài bol hi dô bă kơnjơ̆ di pal mơ tồi glài bol hi dê, mơ neh lòi bol hi in dô 
pơnah làng bol gam wơl be do. 

14Bol hi rơp gơltac sang tai ală bơta sồr lam Kơnràñ dê mơ tòmbau mơ ală làng 
bol neh lơh jat bơta cù kìr behơ̆ sơl ơ? Kơnràñ rơp ò gơjrañ di bol hi tian gơs 
tơnroh bol hi, ò lòi dô pơnah làng bol gam wơl hala dô nă cau lơi gam kis ò ơ? 

15Ơ Yàng Jehôwa, la Yàng Tom Trồ Israel dê, Kơnràñ la song ring, mơya bol hi 
geh pleh klàs be làng bol gam tơngkah wơl, be ngai do. Do bol hi ơm di đap 
Kơnràñ tòm bơta tồi glài bol hi dê, bulah ò gơs dô nă cau lơi rgơi ntào di đap mat 
Kơnràñ tài bơh bơta do.” 

Ejra 10 

Bơta yal glài làng bol dê 
1Tòm tŭ Ejra hòi dan mơ yal glài, ñìm rac mơ tơmbic să di đap hìu Yàng Tom Trồ 
dê, gơs dô mpồl gal ngan cau Israel, cau klau, cau ùr mơ cau kơnòm dềt, pơjum 
bal gùt dar khai, bol khai kung ñìm rac sràt bơtang ngan. 

2Sekania kòn klau Jehiel, kòn sau mpồl Elam dê, đơs mơ Ejra lah: “Bol hi neh tìs 
glài ò dòn song mơ Yàng Tom Trồ bol hi dê, bơh neh bau mơ ală cau ùr bơdìh 
bơh di ală làng bol ơm tòm lơgar, mơya bulah behơ̆, tŭ do gơs bơta gơn kơnòm 
Israel in tòm bơta ò ring nùs bơh bơta do. 

3Behơ̆ tŭ do, lòi tĕ bol hi bơtào dô bơta ho bal mơ Yàng Tom Trồ bol hi dê, nàng 
sang jơh ală bau ùr hơ̆ bal mơ ală kòn bol khai dê, jat be jơnau bơyai cau tòm bol 
hi mơ ală cau rơm să rngòt di bơta sồr lam Yàng Tom Trồ bol he dê. Lơh tĕ bơta 
hơ̆ jat be bơta boh lam. 

4Lơh tĕ, bơh hơ̆ la broă tòm ồng dê, mơ bol hi rơp ơm bal mơ ồng, lơh tĕ pràn 
kơldang mơ lơh tĕ bơta hơ̆.” 

5Gen Ejra ñă ntào mơ bơtào mơ ală cau lam bồ ală cau gơnoar ơn phan duh khoai, 
ală cau Lebi mơ jơh làng bol Israel srat să ho nền lơh jat jơnau neh đơs hơ̆. Behơ̆ 
bol khai srat să. 

6Gen Ejra lik bơh di đap hìu Yàng Tom Trồ dê, mơ mut tòm ơdŭ ơm Jôhanan kòn 
klau Eliasip, la tiah khai neh ơm tòm mang. Khai ò sa piang lă, ò hùc dà tài bơh 
khai moat jrùng ñìm rac bơh bơta ò dòn song ală cau kong kup cèng lơh dĭ dê. 

7Bol khai yal dô jơnau tơnggit làm jơh Juda mơ Jerusalem sồr jơh ală cau neh 
kong kup cèng pal tus pơjum tòm Jerusalem. 

8Mơ dilah cau lơi ò bài tus tòm pe ngai, jat gơnoar sồr ală cau kwang mơ ală cau 
kwang kra dê, gen jơh ală phan mơna sre brê khai dê rơp kong tă bơh di khai mơ 
să tòm cau hơ̆ rơp kong bơtrơh tơlik bơh di mpồl ală cau kong kup cèng. 

9Gen jơh làng bol Juda mơ cau Benjamin neh pơjum bal tòm Jerusalem tòm pe 
ngai; hơ̆ la tòm ngai bàr jơt, kơnhai dơ̆ sin; gen jơh làng bol neh nggui tòm ƀlàng 
dờng di đap hìu Yàng Tom Trồ dê, rngòt rơm să tài bơh bơta neh gơlik gơs hơ̆ 
mơ trồ mìu. 

10Gen Ejra cau gơnoar ơn phan duh khoai ñă ntào mơ đơs mơ bol khai lah: “Bol 
mê neh tìs glài mơ neh bau mơ ală cau ùr làng bơdìh, mơ neh bơtơl bơta tìs glài 
Israel dê. 

11Tŭ do yal glài tĕ di đap Yàng Jehôwa la Yàng Tom Trồ ală ồng pàng bol mê dê, 
mơ lơh jat tĕ nùs kòñ Kơnràñ dê. Cah is tĕ să tòm bol mê bơh di ală làng bol ơm 
gùt dar bol mê mơ bơh di ală bau ùr làng bol bơdìh bol mê dê.” 

12Gen jơh ală mpồl jơnum ho wơl dô jơnau driau dờng lah: “Ngan behơ̆! Bol hi 
pal lơh jat be jơnau ồng neh đơs.” 

13Mơya làng bol gen oă, mơ tŭ do la kơnhai mìu; behơ̆ bol hi ò rgơi ntào tòm 
ƀlàng be do, broă do ò rgơi lơh sir tòm dô ngai hala bàr ngai, bơh oă cau tòm bol 
hi neh tìs glài tòm bơta do. 

14Dan lòi tĕ ală cau kwang at bồ bol hi dê lơh ala jơh mpồl jơnum. Gen lòi tĕ kòp 
nă cau tòm ală ƀòn dờng bol hi neh bau mơ dô nă cau ùr làng bơdìh lòt tus di di 
tơngai lơh nền bal mơ ală cau kwang at bồ mơ ală cau kwang cahrña kòp ƀòn 
dờng dê, jơl tus di tŭ bơta gơjrañ dờng Yàng Tom Trồ bol hi dê pleh bơh bol hi. 

15Mìng Jônathan kòn klau Asael mơ Jajejah kòn klau Tikbah tòmdră mơ bơta hơ̆, 
gơs Mesullam mơ Saphethai cau Lebi dô nùs bal mơ bol khai. 

16Behơ̆ ală cau neh kong kup cèng lơh jat bơta lơh nền hơ̆. Ejra cau gơnoar ơn 
phan duh khoai sac rwah ală cau klau at bồ ală hìu nhă, kòp hìu nhă dô nă, mơ 
jơh tơl nă bol khai geh pồ bơtào jat sơnđan bol khai dê. Tòm ngai dùl kơnhai jơt, 
bol khai rơp sơntòm lùp sơwì bơh ală bơta neh gơlik gơs hơ̆, 

17di ngai dùl kơnhai dùl bol khai neh tus mơ lơh sir gơwèt mơ jơh ală cau klau 
neh bau mơ cau ùr làng bol bơdìh. 

Ală cau tìs glài bau mơ cau ùr làng bơdìh 
18Digùl ală kòn sau ală cau gơnoar ơn phan duh khoai dê, ală cau tơnơ̆ do neh 
bau mơ cau ùr làng bơdìh: Bơh di ală kòn sau mpồl Jôsua kòn klau Jôjadak mơ 
ală oh mi khai dê: Maaseyah, Eliejer, Jarip mơ Gedalia. 

19(Jơh tơl nă bol khai pò tê srat să ho nền la rơp bơtrơh ală bau ùr bol khai dê, 
mơ bơh tồi glài bol khai dê gen kòp nă ơn dô nơm be dam kup bơh mpồl lơh gơs 
phan ơn tơwài glài.) 

20Bơh di ală kòn sau mpồl Immer: Hanani mơ Jebadia. 

21Bơh di ală kòn sau mpồl Harim: Maaseyah, Eli, Semayah, Jehiel, mơ Ujia. 

22Bơh di ală kòn sau mpồl Pasur: Eliôenai, Maaseyah, Ismael, Nethanel, Jôjabat 
mơ Elasah. 

23Digùl ală cau Lebi: Jôjabat Simei, Kelayah (hơ̆ la Kelita), Pethahiah, Juda mơ 
Eliejer. 

24Bơh di ală cau đơs chò: Eliasip. Bơh di ală cau kơp mpồng: Sallum, Telem mơ 
Uria. 

25Mơ di ală cau Israel: Bơh di ală kòn sau mpồl Parôs gơs: Ramiah, Ijiah, Malkijah, 
Mijamin, Eleajar, Hasabia, mơ Benayah.  

26Bơh di ală kòn sau mpồl Elam: Mattaniah, Sacari, Jehiel, Apdi, Jerimôt mơ 
Elijah.  

27Bơh di ală kòn sau mpồl Jatu: Eliôenai, Mattaniah, Jeremôt, Jabad mơ Ajija.  

28Bơh di ală kòn sau mpồl Bebai: Jehôhanan, Hanania, Japbai mơ Atlai.  

29Bơh di ală kòn sau mpồl Bani: Mesullam, Malluc, Adaiah, Jasup, Seal mơ 
Jeremôt.  

30Bơh di ală kòn sau mpồl Pahat Môap: Atna, Kelal, Benayah, Maaseyah, 
Mattaniah, Bejalel, Binnui mơ Manase.  

31Bơh di ală kòn sau mpồl Harim: Eliejer, Isijah, Malkijah, Semayah, Simeôn,  

32Benjamin, Malluc, mơ Semariah.  

33Bơh di ală kòn sau mpồl Hasum: Mattenai, Mattattah, Jabat, Eliphelet, Jeremi, 
Manase, mơ Simei.  

34Bơh di ală kòn sau mpồl Bani: Maadai, Amram, Uel,  

35Benayah, Bedeyah, mơ Keluhi,  

36Baniah, Meremôt, Eliasip,  

37Mattaniah, Mattenai, mơ Jaasu.  

38Bơh di ală kòn sau mpồl Binnui: Simei,  

39Selemia, Nathan, Adayah,  

40Maknadebai, Sasai, Sarai,  

41Ajarel, Selemia, Semariah,  

42Sallum, Amariah mơ Jôsep.  

43Bơh di ală kòn sau mpồl Nebô: Jeiel, Mattithia, Jabat, Jebina, Jadai, Jôel mơ 
Benayah.  

44Jơh ală cau hơ̆ neh bau mơ cau ùr làng bơdìh, mơ bol khai sang ală bau ùr hơ̆ 
bal mơ ală kòn bol khai dê. 

Nehemi 

Nehemi 1 

Jơnau hòi dan Nehemi dê làng bol Israel in 
1Do la jơnau đơs Nehemi kòn klau Hakalia dê. Tòm kơnhai Kislep, tòm nam dơ̆ 
bàr jơt, tòm tŭ añ ơm tòm ƀòn dờng Susa, 

2dô nă tòm oh mi añ la Hanani, tus bal mơ bàr pe nă cau ndai bơh lơgar Juda, gen 
añ lùp bol khai bơh ală cau Juda gam wơl klàs bơh bơta kup jàm mơ bơh 
Jerusalem. 

3Bol khai yal mơ añ lah: “Ală cau hơ̆ gam wơl tòm ƀòn dờng neh klàs bơh bơta 
kup cèng, gen bol khai kòl bơta bòl glar kalke dờng ngan mơ bơta ƀàssìl; mơ 
dơrñang Jerusalem dê neh tơrlah jơh mơ ală mpồng gơ neh kong tơnroh bơh 
ồs.” 

4Tòm tŭ añ kơno ală jơnau hơ̆ gen añ nggui ñìm mơ moat jrùng bàr pe ngai, ơt 
sa, mơ hòi dan mơ Yàng Tom Trồ hơđang trồ dê. 

5Añ hòi dan be do: “Ơ Jehôwa Yàng Tom Trồ hơđang trồ dê, Yàng Tom Trồ dờng 
mơ pal duh rngòt, Bơtau prap gàr bơta ho bal mơ gơs nùs kòñ gơboh kơ̆ dơn 
gơwèt mơ ală cau kòñ gơboh di Kơnràñ mơ prap gàr bơta sồr lam Kơnràñ dê, 

6Añ dan Yàng wèt tồr iat, pò mat Kơnràñ dê, iat jơnau hòi dan cau duh broă 
Kơnràñ dê, mơ tŭ do añ hòi dan di đap Kơnràñ sùm ngai mơ mang ală dĭ gơna 
Kơnràñ in la làng bol Israel. Yal ală tồi glài ală làng bol Israel dê, la ală tồi glài bol 
hi neh tòmdră mơ Kơnràñ. Tồi glài să tòm añ mơ hìu nhă añ neh tìs glài. 

7Bol hi neh lơh bơta tìs mơ Yàng oă ngan, ò lơh jat bơta sồr lam, bơta sơnio lam 
mơ bơta boh lam Kơnràñ dê, mơ Kơnràñ neh sồr Môise, dĭ gơna Kơnràñ dê. 

8 Dan kah jơnau Kơnràñ neh sồr Môise, dĭ gơna Kơnràñ dê lah: ‘Dilah bol mê ò 
dòn song, gen Añ rơp rsìh bol mê digùl ală làng bol. 

9 Mơya dilah bol mê rê wơl hơ Añ mơ prap gàr ală bơta sồr lam Añ jê, mơ lơh jat; 
bulah bol mê kòl sơrbì hơ jơng trồ ngài rlau jơh, gen Añ rơp tơrgòm bol khai bơh 
tềng hơ̆, mơ lam bol khai rê tus hơ tiah Añ neh sac rwah nàng bơtào kơ̆ sơnđan 
Añ jê.’ 

10Bol khai la cau duh broă Kơnràñ dê mơ làng bol Kơnràñ dê; Kơnràñ neh dong 
tơwài bơh gơnap gơnoar dờng Kơnràñ dê mơ bơh tê pràn kơldang Kơnràñ dê. 

11Ơ Yàng Jehôwa, dan iat jơnau hòi dan dĭ gơna Kơnràñ dê mơ jơnau hòi dan ală 
cau hòn chò duh rngòt di sơnđan Kơnràñ. Dan ai bơta bơtoah bơtoài cau duh 
broă Kơnràñ in tòm ngai do, mơ ai cau bơtau in gơs nùs nđàc sơngit di đap añ 
do.” Mơ tai, tŭ hơ̆ añ la cau yò ñô bơtau in. 

Nehemi 2 

Nehemi geh gơnoar rê hơ lơgar Juda 
1Tòm nam Nisan, nam dơ̆ bàr jơt rài bơtau Artaserses, tòm tŭ gơs tơrnòm di đap 
cau bơtau, añ cèng tơrnòm mơ tong bơtau in. Bơh lài añ ò gơs tŭ lơi gơs bơta 
moat jrùng di đap bơtau. 

2Behơ̆ cau bơtau đơs mơ añ lah: “Ñchi bơh tài muh mat mê moat jrùng bulah mê 
ò kòp jê? Bơta do mìng gơs bơta moat jrùng tòm nùs lơm.” Gen añ rngòt oă ngan. 

3 Gen añ đơs mơ bơtau lah: Dan bơtau in kis sùm sùm! Mbe rgơi muh mat añ ò 
moat jrùng, tòm tŭ ƀòn dờng la tiah gơs bơtô ƀồc ồng pàng añ ơm srau gòi mơ 
ală mpồng gơ dê neh kòl tơnroh bơh ồs taih? 

4Cau bơtau đơs mơ añ lah: Ñchi bơta mê kòñ dan taih? Gen añ hòi dan mơ Yàng 
Tom Trồ hơđang trồ dê. 

5Gen añ đơs mơ bơtau lah: “Dilah bơta do niam nùs bơtau mơ añ geh bơta nđàc 
di đap bơtau, gen añ dan kơnràñ sồr añ lòt hơ lơgar Juda la ƀòn, la tiah gơs bơtô 
ƀồc mò pàng añ, nàng añ bơt wơl gơ.” 

6Cau bơtau đơs mơ añ lah (tŭ hơ̆ bau ùr bơtau dê kung nggui di gah bơtau): “Mê 
lòt gùng nđò jŏ mơ mê rê wơl tŭ lơi taih?” Gen bơtau niam nùs ai añ in lòt, mơ 
añ yal bơtau in git nđò jŏ sồng añ rê. 

7Añ kung đơs mơ bơtau lah: “Dilah niam nùs bơtau gen dan ai añ in sră pơyoa 
hơ ală kwang at bồ kơnhwàl Đah Ne Hiòng nàng bol khai ai añ in ƀuơn lòt gùng 
jơl tus di tŭ añ tus hơ lơgar Juda, 

8mơ dô nơm sră pơyoa tus hơ Asap cau at bồ brê bơtau dê, nàng sồr khai ai añ 
in chi nàng lơh ală jrong mpồng theng kơ̆ cê dê, mơ dơrñang ƀòn dờng dê, bal 
mơ hìu tòm añ jê.” Bơtau ai gơnoar añ in bơta añ neh dan, tài bơh tê kòñ nđàc 
Yàng Tom Trồ añ jê ơm hơđang añ. 

9Behơ̆, añ lòt tus hơ ală kwang at bồ kơnhwàl Đah Ne Hiòng mơ ai bol khai in sră 
pơyoa bơtau dê. Tŭ hơ̆ bơtau neh sồr ală kwang ling mơ ală ling hào ơseh lòt bal 
mơ añ. 

10Mơya tòm tŭ Sanbalat, cau Hôrôn mơ Tôbiah cau Ammôn dê kơno bơta hơ̆, bol 
khai sơềt sơềl oă ngan, bơh gơs cau ƀà tus nàng jòi bơta lơngap lơngai làng bol 
Israel. 

11Behơ̆ añ lòt tus hơ Jerusalem mơ ơm tềng hơ̆ pe ngai. 

12Gen añ guh tòm mang bal mơ bàr pe nă cau klau, añ ò yal cau lơi in ñchi bơta 
Yàng Tom Trồ añ jê neh ơn tòm nùs añ nàng lơh Jerusalem in. Añ mìng gơs phan 
poan jơng mơ añ neh hào lơm. 

13Añ neh lik lòt tòm trồ mang bơh Mpồng Thòng, lòt gan Croh Dà Nagrài mơ tus 
hơ Mpồng È. Mơ añ sơwì sền ală dơrñang Jerusalem dê tơrlah mơ mpồng ƀòn 
neh ồs sa tơnroh. 

14Gen añ lòt tus hơ Mpồng Dà Cat mơ tus hơ Mpồng Tơnau Bơtau; mơya tềng hơ̆ 
ò gơs tiah nàng phan poan jơng añ jê lòt tai. 

15Behơ̆ añ guh jat thòng tòm mang hơ̆ mơ sền sơwì dơrñang ƀòn, lồc behơ̆ añ rê 
mut wơl gan Mpồng Thòng. 

16Ală cau kwang ò git ntềng đah añ neh lòt mơ ñchi añ neh lơh, bơh añ òhềt yal 
ală cau Juda, ală cau gơnoar ơn phan duh khoai, ală cau màng ryŭ, ală cau kwang 
dờng, mơ ală cau ndai pal lơh broă hơ̆ in git. 

Lơh nền bơt wơl dơrñang 
17Gen añ đơs mơ bol khai lah: “Bol mê gŏ ală bơta bòl glar bol he dê, mbe 
Jerusalem neh tơrlah jơh, mơ ală mpồng gơ dê neh ồs sa. Tus tĕ bol he bơt wơl 
ală dơrñang Jerusalem dê, nàng bol he ò tai ơm tòm bơta jê sồt sền òsơp.” 

18Añ yal bol khai in git mbe tê Yàng Tom Trồ añ jê neh kòñ nđàc di añ, mơ kung 
yal ală jơnau bơtau neh đơs mơ añ. Bol khai ho lah: “Bol he bơt wơl tĕ!” Behơ̆ 
bol khai lơh broă bal dô bă niam. 

19Mơya tòm tŭ Sanbalat cau Hôrôn, Tôbiah cau kwang Ammôn, mơ Gesem cau 
Arap kơno bơta hơ̆, gen bol khai ñŏ tơnhial di bol hi, đơs lah: “Ñchi bol mê lơh 
taih? Bol mê tòmdră mơ bơtau ơ?” 

20Gen añ ho bol khai lah: “Yàng Tom Trồ hơđang trồ la Bơtau rơp ai bol hi in 
gơlik cồng nha, mơ bol hi la cau duh broă Kơnràñ dê neh lòt nàng sơntòm bơt 
wơl. Mơya bol mê ò gơs pơnah lơi, gơnoar lơi, hala bơta yal yau lơi di ngan tòm 
Jerusalem.” 

Nehemi 3 

Bơt wơl dơrñang ƀòn Jerusalem dê 
1Gen Eliasip cau gơnoar dờng ơn phan duh khoai bal mơ ală oh mi khai dê la cau 
gơnoar ơn phan duh khoai sơntòm bơt wơl Mpồng Belàt. Bol khai ơn is sàng goh 
gơ mơ ơn ală mpồng di tiah gơ dê. Bol khai ơn is sàng goh gơ sơlo ngài tus hơ 
Theng Mea, mơ sơlo ngài tus hơ theng Hananel. 

2Ală cau klau ƀòn Jerikô bơt di gah Eliasip, mơ di gah cau Jerikô gơs Jakur kòn 
klau Imri bơt. 

3Ală kòn klau Hassena dê bơt wơl Mpồng Ka, bol khai ơn ròc gơ dê mơ yồng ală 
mpồng, ơn gai mpồng mơ ală kai gơ dê. 

4Tơnơ̆ mơ bol khai gơs Meremôt kòn Uria, sau Hakôs bơt wơl. Tơnơ̆ mơ 
Mesulam kòn klau Berekia sau Mesejabel bơt wơl. Mơ Jadôk kòn klau Baana bơt 
wơl di gah Mesulam. 

5Di gah mpồl Jadôk gen cau bơh ƀòn Tekôa bơt wơl, mơya ală cau màng ryŭ bol 
khai dê ò bài duh broă ală cau tòm bol khai dê. 

6Jôyada kòn klau Pasea mơ Mesulam kòn klau Besôdeya bơt wơl Mpồng Yau. Bol 
khai ơn ròc gơ mơ yồng ală mpồng mơ kơrnal mpồng mơ ală kai gơ dê. 

7Melatia cau Gabaôn mơ Jadôn cau Merônôt bal mơ ală cau klau Gabaôn mơ 
Mispa lơh broă di gah Jôada mơ Mesulam, ơm hơđơm gơnoar cau kwang at bồ 
kơnhwàl Đah Ne Hiòng. 

8Di gah bol khai gơs Usiel kòn klau Harhaya la cau chài lơh màh bơt wơl. Di gah 
khai Hanania cau chài lơh mơñà ƀô bơlhu bơt wơl. Bol khai bơt wơl sơlo ngài 
tus hơ Dơrñang Ơnàng. 

9Di gah bol khai la Rephaja kòn klau Hur dê, cau kwang at bồ kơnhwàl Jerusalem 
dê bơt wơl. 

10Di gah bol khai la Jedayah kòn klau Harumap bơt wơl di đap hìu tòm khai dê, 
mơ di gah khai la Hattus kòn klau Hasapneyah bơt wơl. 

11Malkiyah kòn klau Harim mơ Hassup kòn klau Pahat Môap bơt wơl pơnah ndai 
mơ Theng Bơnhă. 

12Di gah khai la Salum kòn klau Halohes, cau at bồ nggùl kơnhwàl Jerusalem bơt 
wơl, khai mơ ală kòn ùr khai dê. 

13Hanun mơ ală cau ơm tòm Janoa bơt wơl Mpồng Thòng. Bol khai bơt wơl mơ 
yồng ală mpồng gơ, kơrnal mơ kai kal gơ dê, mơ bơt wơl dô rbô tal dơrñang 
ơnàng tus hơ Mpồng È. 

14Malkija kòn klau Rekap cau at bồ kơnhwàl Bethakerem bơt wơl Mpồng È. Khai 
yồng ală mpồng mơ ơn ală kơrnal mơ ală kai gơ dê. 

15Salum kòn klau Kolhojeh cau at bồ kơnhwàl Mispa bơt wơl Mpồng Dà Cat, khai 
bơt wơl mơ tìm gơyồng ală mpồng gơ, ơn kơrnal mơ ală kai gơ dê. Khai kung 
bơt dơrñang Tơnau Sela di gah suơn cau bơtau dê, sơlo ngài tus hơ ală kơnă 
ntùng mù hơ ƀòn Dabit dê. 

16Tơnơ̆ khai la Nehemi kòn klau Asbuk cau kwang at bồ kơnhwàl Bet Jur bơt 
wơl. Khai bơt wơl dơrñang bơh tiah tòm toh mat mơ bơtô ƀồc Dabit dê, ngài jơl 
tus hơ tơnau cau neh tò mơ hìu ală cau ling jak tòmlơh dê. 

17Tơnơ̆ mơ khai la ală cau Lebi bơt: Rehum kòn klau Bani; di gah khai la Hasabia 
cau kwang at bồ nggùl kơnhwàl Keilah bơt wơl kơnhwàl khai dê. 

18Di gah khai ală oh mi khai dê bơt wơl. Binnui kòn klau Henadat cau at bồ digùl 
kơnhwàl Keilah. 

19Di gah khai la Ejer kòn klau Jôsua cau kwang at bồ Mispa bơt wơl dô pơnah 
ndai di đap kơh guh hơ hìu ơn phan tòmlơh di mum ƀòn. 

20Di gah khai la Baruk kòn klau Japbai bơt wơl dô pơnah ndai, bơh di mum jơl 
tus hơ mpồng hìu Eliasip cau gơnoar dờng lam bồ ơn phan duh khoai dê. 

21Di gah Baruk gen Meremôt kòn klau Uria sau Hakkôs bơt wơl dô pơnah bơh 
mpồng hìu Eliasip jơl tus di lồi hìu hơ̆. 

22Di gah cau gơnoar ơn phan duh khoai, la ală cau ơm gơrwàng gùt dar, bơt wơl. 

23Di gah bol khai la Benjamin mơ Hasup bơt wơl di đap hìu tòm bol khai dê. 

24Di gah bol khai Binnui kòn klau Henadat bơt wơl pơnah ndai, bơh di hìu Ajaria 
tus di mum ƀòn. 

25Palal kòn klau Ujai bơt wơl di đap mum mơ theng kơp gàr đah hơđang hìu 
bơtau dê di di tiah ƀlàng jơng hìu tiah kơp gàr. 

26Di gah khai la Pedaia kòn klau Parôs bơt wơl bal mơ ală cau duh broă tòm hìu 
duh khoai ơm hơđang Ôphel bơt wơl guh tus di tiah tòm toh mat mơ Mpồng Dà 
đah mattơngai lik theng kơp gàr. 

27Di gah bol khai la cau Tekôa bơt wơl pơnah ndai tòm toh mat theng dờng kơp 
gàr, sơlo ngài tus hơ dơrñang Ôphel dê. 

28Hơđang Mpồng Ơseh la ală cau gơnoar ơn phan duh khoai bơt wơl kòp nă di 
đap hìu tòm khai dê. 

29Tơnơ̆ mơ bol khai la Jadôk kòn klau Imme bơt wơl di đap hìu tòm khai. Tơnơ̆ 
mơ khai la Semayah kòn klau Sekania, cau kơp gàr Mpồng Mattơngai Lik bơt 
wơl. 

30Tơnơ̆ khai gen Hanania kòn klau Selemia mơ Hanun kòn klau dơ̆ prau Jalap dê 
bơt wơl pơnah ndai. Tơnơ̆ khai la Mesulam kòn klau Berekia bơt wơl di đap hìu 
dờng ơm khai dê. 

31Tơnơ̆ khai la Malkija dô nă tòm mpồl cau chài lơh màh, bơt wơl sơlo ngài tus 
hơ hìu ală cau duh broă hìu duh khoai dê mơ ală cau kă bro, tòm toh mat mơ 
Mpồng Miphơkat, mơ tus hơ ơdŭ đah hơđang mum ƀòn dê. 

32Digùl ơdŭ đah hơđang mum ƀòn dê mơ Mpồng Belàt la ală cau chài tiar màh, 
ală cau kă bro bơt wơl. 

Nehemi 4 

Sanbalat tòmdră mơ bơta bơt wơl dơrñang 

1 Tòm tŭ Sanbalat kơno bol hi ơm bơt wơl dơrñang ƀòn, gen khai gơhào gơjrañ 
oă ngan mơ dơñŏ tơnhial di cau Juda. 

2Mơ đơs di đap ală cau lơh gơs dô mpồl bal mơ khai mơ di đap mpồl ling Samari 
dê lah: “Ñchi ală cau Juda òsô ò soàn hơ̆ ơm lơh taih? Bol khai rơp bơt wơl ală 
bơta sơl ơ? Bol khai rơp ơn phan duh khoai ơ? Bol khai rơp lơh sir tòm dô ngai 
ơ? Bol khai rơp ai ală lŭ gam wơl tòm gơnru thul ơmul hơ̆ mơ ai dô nơm lŭ neh 
ồs sa hơ̆ nàng lơh ơ?” 

3Tôbiah cau Ammôn ơm di gah khai đơs lah: “Lŭ dơrñang hơ̆ bol khai ơm bơt, 
dilah dô nơm pì hào hơđang gơ gen rơp lơh tơrlơm jơh.” 

4Ơ Yàng Tom Trồ dan iat, bơh bol hi gơkòl cau sền òsơp; tơnwèt bơta dơñŏ 
tơnhial bol khai dê dùh wơl hơđang bồ bol khai mơ ai cau phà kơñau bol khai 
tòm dô nơm lơgar bol khai ơm jàm. 

5Dan bañ jơm bơta iơh bơsak bol khai dê, dan bañ lòi glài bol khai dê jùt bơh di 
đap mat Yàng; bơh khai neh đơs jơnau bơtat bơtròh di đap mat ală cau bơt 
bơtào. 

6Behơ̆ bol hi bơt wơl dơrñang mơ jơh ală dơrñang neh tơrbŏ bal jơnhoa tus di 
nggùl; bơh làng bol neh lơh broă dô nùs dô bă bal. 

7Mơya tòm tŭ Sanbalat, Tôbiah, ală cau Arap, ală cau Ammôn mơ ală cau Asdôt 
kơno broă bơt wơl dơrñang neh ntoat tơngguh mơ ală tiah tơrlah neh mòr bơt 
wơl wil tơl, gen bol khai gơhào gơjrañ oă ngan, 

8mơ jơh tơl nă bol khai bơtào kai gơrmơ̆i bal nàng lòt tòmlơh tòmdră mơ 
Jerusalem mơ lơh oă bơta sơlồng sơlàng tềng hơ̆. 

9Behơ̆ bol hi hòi dan mơ Yàng Tom Trồ bol hi dê, mơ bơtào cau sền gàr nàng 
rcang kơp gàr tòmdră mơ bol khai ngai mơ mang. 

10Mơya ală cau Juda đơs lah: “Bơta pràn ală cau ơnòng kơnjơ̆ neh jơh, mơ gam 
gơs oă gơnru tơrlah tơrling, gen tàng bol hi ò rgơi lơh broă hơđang dơrñang.” 

11Ală cau sò tơm bol hi đơs lah: “Bol khai rơp ò git mơ ò gŏ bơta lơi lài mơ tŭ bol 
he tus hơđang bol khai, mơ tơnchơt bol khai gen broă lơh rơp dơh wơl.” 

12Mơya ală cau Juda ơm rềp mơ bol khai, tus yal bol hi in jơt dơ̆ lah: “Ală cau sò 
tơm rơp guh tus bơh di jơh ală tiah bol khai ơm nàng tòmdră mơ bol he.” 

13Behơ̆ tòm ală tiah liah rlau jơh di pah bơh ngkòi dơrñang dê, tòm ală tiah ƀlàng 
añ ơn ală làng bol jat ală hìu nhă bol khai dê bal mơ đào, tà mơ srào bol khai dê. 

14Tơnơ̆ mơ tŭ añ neh sền ală bơta rau, añ ñă ntào mơ đơs mơ ală cau màng ryŭ, 
mơ jơh ală cau kwang, mơ jơh ală cau gam wơl lah: “Bañ rngòt di bol khai, kah 
tĕ Yàng Jehôwa la Bơtau dờng mơ pal rngòt, mơ tòmlơh tĕ ală oh mi bol mê in, 
ală kòn klau ală kòn ùr, ală bau ùr mơ ală hìu nhă bol mê in.” 

15Tòm tŭ ală cau sò tơm bol hi dê git bol hi neh git kai gơrmơ̆i bol khai dê, mơ 
Yàng Tom Trồ neh lơh roh gơprah kai gơrmơ̆i bol khai dê, gen jơh tơl nă bol hi 
rê wơl hơ dơrñang, kòp nă lơh wơl broă tòm he. 

16Bơh di ngai hơ̆ nggùl ală cau lơh broă añ jê lơh broă bơt bơtào, ai nggùl gam 
wơl gen at tà, khèl, srào mơ ào lòs. Ală cau kwang ơm bơh ngkòi jơh ală hìu nhă 
làng bol Juda dê, 

17la ală cau ơm bơt dơrñang. Ală cau àñ ơnòng lơh broă kơnjơ̆, àñ tui mơ dô đah 
tê, mơ dô đah tê ne at dô nơm phan tòmlơh. 

18Kòp nă cau bơt bơtào neh gơs đào triau di but khai dê tòm tŭ khai lơh broă. 

19Cau uh kơlwòk ơm di gah añ. Añ đơs mơ ală cau dờng màng mơ ală kwang 
bàng, mơ jơh tơl nă làng bol lah: “Broă la dờng mơ ơnàng làm bă tiah, ai bol he 
gen ơm ngài di gơp hơđang dơrñang. 

20Pơjum tơrgòm tĕ mơ bol hi tiah lơi bol mê kơno ntas kơlwòk. Yàng Tom Trồ 
bol he dê rơp tòmlơh bol he in.” 

21Behơ̆ bol hi lơh broă bòl glar, mơ nggùl tòm bol khai at tà bơh tŭ àng drim jơl 
tus di tŭ sơmañ lik. 

22Tŭ hơ̆ añ kung đơs mơ bol khai lah: “Lòi tĕ kòp nă cau bal mơ cau lơh broă khai 
dê bic mang tòm Jerusalem, nàng bol khai sền gàr bol he tòm trồ mang mơ lơh 
broă tòm trồ ngai.” 

23Gen tàng bulah añ hala oh mi añ, hala ală cau lơh broă añ jê, hala ală ling sền 
gàr jat añ, ò gơs cau lơi hồ phan soh he dê; kòp nă at phan tòmlơh tòm tê ma he 
dê. 

Nehemi 5 

Nehemi dong tò ală cau rƀah lơòi 
1Tŭ hơ̆ làng bol mơ ală bau ùr bol khai dê driau dờng tòmdră mơ ală oh mi bol 
khai dê la cau Juda. 

2Bơh gơs cau đơs lah: “Bol hi mơ kòn klau mơ kòn ùr bol hi dê la gal ngan, bol hi 
pal gơs kòi, nàng bol hi in sa mơ kis.” 

3Kung gơs cau ƀà đơs lah: “Bol hi neh tòmbơrkòl mìr sre, suơn ño, mơ hìu bol hi 
dê tồ geh kòi sa tòm tŭ jơgloh rung.” 

4Kung gơs cau ndai đơs lah: “Bol hi neh càn priă hơđang mìr sre mơ suơn ño bol 
hi dê nàng geh priă boh dia bơtau in. 

5Tŭ do poac să bol hi dê kung be poac să oh mi he dê, ală kòn bol hi dê kung be 
ală kòn bol khai dê, do bol he neh kup bơklơn ală kòn klau mơ ală kòn ùr bol hi 
dê nàng lơh dĭ, mơ kung gơs kòn ùr bol hi dê neh kong kup cèng; mơya bol hi ò 

gơs gơnoar lơi, tài bơh ală mìr sre mơ ală suơn ño bol hi dê neh gơrê mơ cau 
ndai.” 

6Añ gơhào gơjrañ ngan tòm tŭ añ kơno ală bơta tòm pơndang hơ̆. 

7 Tơnơ̆ mơ tŭ kơlôi sơnơng bơh bơta hơ̆, añ cèng bơta hơ̆ tòmdră mơ ală cau 
màng ryŭ mơ ală cau kwang; añ đơs bol khai lah: “Jơh ală bol mê neh ai priă cồng 
bơh di làng bol tòm bol mê dê.” Añ neh hòi pơjum dô bơta pơjum dờng nàng 
tòmdră mơ bol khai, 

8gen đơs mơ bol khai lah, “Jat be bơta bol hi rgơi, bol hi neh tơwài oh mi he la 
cau Juda neh kòl tac ală làng bol bơdìh in, la ală cau pal gơkòl tac bơh bol he wơl 
ơ?” Gen bol khai ơm mŏ mŏ mơ ò rgơi jòi jơnau lơi nàng đơs, gen añ đơs lah: 

9“Bơta bol mê lơh la ò niam. Bol mê pal lơh lòt dô bă duh rngòt di Yàng Tom Trồ 
he, nàng kơryan jơnau dơñŏ tơnhial ală làng bol la cau sò tơm bol he dê ơ? 

10Rlau mơ hơ̆ tai, añ mơ ală oh mi añ, mơ ală cau lơh broă añ jê, neh ai bol khai 
in càn priă mơ kòi. Bol he pơndut tĕ bơta sa cồng do. 

11Ngai do tơm wơl tĕ bol khai in mìr sre, suơn ño, suơn ôlibe, mơ hìu bol khai 
dê, bal mơ cồng bơh priă, kòi, tơrnòm, mơ mơñà bol khai dê mơ bol mê neh ai 
bơh bol khai.” 

12Gen bol khai đơs lah: “Bol hi rơp jào wơl jơh ală bơta mơ ò jòi lùp phan lơi bơh 
bol khai. Bol hi rơp lơh be ồng neh đơs.” Gen añ hòi ală cau ơn phan duh khoai, 
mơ sồr bol khai srat să mơ lơh be bơta bol khai neh ho hơ̆. 

13Añ kung rtuh ào añ mơ đơs lah: “Cau lơi ò lơh jat jơnau ho gen dan Yàng Tom 
Trồ rtuh khai bơh hìu khai dê mơ bơh di sre brê khai dê, dan khai gơkòl rtuh 
tơlik behơ̆.” Gen jơh mpồl jơnum đơs: “Amen” mơ jòng ro Yàng Jehôwa. Làng bol 
lơh jat bơta bol khai neh ho. 

14Mơ tai, bơh ngai añ neh geh pồ bơtào gơs kwang đơng lơgar Juda, bơh nam bàr 
jơt tus di nam pe jơt bàr rài bơtau Artaserses dê, jơh ală la jơt bàr nam. Bulah añ 
hala oh mi añ ò sa phan sa cau kwang at bồ lơgar ai gơnoar. 

15Ală kwang at bồ lài mơ añ neh kup làng bol àñ kơnjơ̆ rì phan sa, tơrnòm bal 
mơ poan jơt sieklơ priă. Tian gơs ală cau duh broă bol khai kung rồn bơklơn làng 
bol Mơya añ ò lơh behơ̆ ò, tài bơh añ duh rngòt di Yàng Tom Trồ. 

16Añ ò ơn să tòm añ tòm broă bơt dơrñang, ò dan ù lơi. Mơ jơh ală cau lơh broă 
añ jê kung pơjum tềng hơ̆ nàng lơh broă. 

17Rlau mơ hơ̆ tai, di cơnòng sa añ gơs dô rhiang pram jơt nă cau, ală cau Juda mơ 
ală cau kwang, rlau mơ ală cau tus hơ bol hi bơh ală lơgar gùt dar bol hi. 

18Tŭ hơ̆, kòp ngai cau yò sa dô nơm kơnrồ, prau nơm belàt niam rlau jơh, bol 
khai kung yò ală iar añ in sơl, mơ kòp jơt ngai gơs ală gơltau ơn bềng tơrnòm. 

Bulah behơ̆ ală phan hơ̆ añ ò dan gơnoar ai phan sa mơ cau kwang đơng lơgar 
dê, tài bơh broă lơh àñ ơnòng kơnjơ̆ ơm hơđang làng bol. 

19Ơ Yàng Tom Trồ añ jê, dan kah bơh broă niam añ jê, jơh ală broă añ neh lơh 
làng bol do in. 

Nehemi 6 

Ală kai gơrmơ̆i cau sò tơm Nehemi dê, bơta bơt sir dơrñang 
1Tòm tŭ Sanbalat, Tôbiah, Gesem cau Arap, mơ ală cau sò tơm ndai bol hi dê git 
añ neh bơt wơl dơrñang rau, gơ ò gam tiah tơrlah tai. (Bulah tus di tŭ hơ̆ añ òhềt 
ơn ală mpồng di ală mpồng). 

2Gen Sanbalat mơ Gesem pơyoa jơnau mơ añ lah: “Tus tĕ pơjum mơ bol hi tòm 
dô nơm ƀòn tòm ƀlàng ring Ônô.” 

3Mơya bol khai kòñ lơh iơh di añ. Añ sồr cau kong sồr lòt đơs mơ khai lah: “Añ 
kòl lơh broă dờng màng, añ ò rgơi mù. Ñchi bơh tài broă lơh pal ơm dơh wơl, 
tòm tŭ hơ̆ añ sang broă nàng mù tus hơ bol mê taih?” 

4Bol khai pơyoa añ in tòm poan dơ̆ kung jơnau hơ̆, ai añ ho wơl bol khai kung 
ndròm behơ̆ sơl. 

5Kung behơ̆, tòm dơ̆ pram Sanbalat sồr cau duh broă khai dê tus hơ añ, bal mơ 
dô pang sră pơyoa ò lềr at tòm tê khai dê. 

6Tòm sră pơyoa hơ̆ neh cih lah: “Tòm ală làng bol cau kơno yal, mơ Gesem kung 
bơh bơta hơ̆: Mê mơ ală cau Juda kòñ pơrlơ̆ dră, tài bơh hơ̆ tàng mê bơt wơl 
dơrñang; mơ jat be jơnau geh yal la mê kòñ lơh gơs bơtau bol khai dê. 

7Mê kung neh bơtào ală cau gơnoar hwơr neh bơto yal tòm Jerusalem bơh mê, 
‘la gơs dô nă cau bơtau tòm lơgar Juda!’ Tŭ do cau rơp yal bơtau in jat be ală 
jơnau hơ̆. Gen tàng tus tĕ nàng bol he tòmbơyai bal.” 

8Gen añ pơyoa jơnau tus hơ khai, mơ đơs lah: “Ò gơs cau lơi lơh bơta mê đơs, 
mơya să tòm mê tơlik is jơnau hơ̆.” 

9Tài bơh bol khai kòñ tơrngòt bol hi mơ kơlôi lah: “Bol khai rơp ò lơh broă tai 
mơ broă hơ̆ rơp ò lơh sir.” Mơya tŭ do, Ơ Yàng Tom Trồ, dan lơh tê añ jê pràn 
kơldang! 

10Dô ngai ne, tòm tŭ añ lòt tus hơ hìu Semaya, kòn klau Delaya, sau Mehetabel, 
ơm krơ̆ să tòm hìu khai dê, khai đơs lah: “Bol he tòmtìp bal tòm hìu Yàng Tom 
Trồ dê, tòm dơlam hìu duh khoai, bol he til jơh ală mpồng hìu duh khoai dê, tài 
bơh bol khai rơp tus nàng tơnchơt mê; ngan, mang do bol khai rơp tus tơnchơt 
mê.” 

11Gen añ đơs lah: “Dô nă cau be añ do rơp dô ơ? Dô nă cau be añ rơp mut tòm 
hìu duh khoai nàng gàr bơta kis ơ? Añ rơp ò mut!” 

12Añ đal git mơ gŏ Yàng Tom Trồ ò sồr khai tòm jơh ală bơta, mơya khai đơs 
jơnau tòmdră di añ, tài bơh Tôbiah mơ Sanbalat neh ơpah khai. 

13Cau neh ơpah khai nàng lơh añ in rngòt mơ lơh añ in tìs glài, nàng bol khai gơs 
bơta đơs iơh di añ, lơh añ in ƀàssìl. 

14Ơ Yàng Tom Trồ añ, dan kah tĕ Sanbalat mơ Tôbiah jat be ală broă bol khai neh 
lơh, kung kah Nôdia cau gơnoar hwơr ùr bal mơ ală cau gơnoar hwơr ndai neh 
kòñ lơh añ in rngòt. 

15Behơ̆, dơrñang neh sir tòm ngai bàr jơt pram kơnhai Elul cau bơt wơl sir 
dơrñang, tòm pram jơt bàr ngai. 

16Dơ̆ ală cau sò tơm bol hi dê kơno bơta hơ̆, gen jơh ală làng bol gùt dar bol hi 
rngòt mơ gơplơ̆ nùs; tài bơh bol khai git lah broă do neh geh bơtào kơ̆ bơh bơta 
dong kòl Yàng Tom Trồ bol hi dê. 

17Mơ tai tòm ală ngai hơ̆ ală cau dờng màng Juda dê neh pơyoa oă sră pơyoa hơ 
Tôbiah, mơ Tôbiah neh pơyoa sră ho wơl bol khai. 

18Oă cau tòm làng bol Juda srat să tòmho mơ Tôbiah, tài bơh khai la bơrtơu 
Sekania kòn klau Arah mơ kòn klau Jehôhanan neh bau mơ kòn ùr Mesulam kòn 
klau Berekia. 

19Bol khai kung đơs ală broă niam bơh Tôbiah di đap añ, mơ bol khai yal wơl 
Tôbiah in ală jơnau añ đơs. Mơ Tôbiah pơyoa ală sră nàng pơhìn añ. 

Nehemi 7 

Khà làng bol Israel rê wơl hơ Juda bal mơ Jerubabel 
1Tòm tŭ dơrñang neh bơt mơ añ neh ơn ală pang mpồng, mơ ală cau sền gàr 
mpồng, ală cau đơs chò mơ ală cau Lebi neh geh pồ bơtào, 

2gen añ jào Hanani oh añ gơs broă at bồ hơđang Jerusalem, bal mơ Hanania cau 
kwang at bồ ƀòn dờng, bơh khai la cau dòn song mơ duh rngòt di Yàng Tom Trồ 
rlau mơ oă cau ndai. 

3Añ đơs mơ bol khai lah: “Ală mpồng ƀòn Jerusalem ò geh pò jơl tus di tŭ 
mattơngai neh duh, tòm tŭ ală cau kơp mpồng gam ơm ntào kơp gàr, gen bol 
khai rơp til mpồng mơ kal wơl. Sac rwah tĕ cau kơp gàr bơh digùl làng bol ơm 
tòm Jerusalem, cau ƀà ơm tòm tiah kơp gàr bol khai dê, cau ƀà kơp gàr di đap 
hìu tòm bol khai dê.” 

4Ƀòn hơ̆ la dờng mơ ơnàng, ai làng bol tòm dơlam gơ gơs mìng dô êt, mơ ală hìu 
gen òhềt geh bơt bơtào. 

Sơnđan ală cau rê wơl hơ ƀòn tòm 

5Gen Yàng Tom Trồ chồl ơn tòm nùs añ, pơjum ală cau dờng màng, ală cau kwang 
at bồ, mơ làng bol geh cih sơnđan jat jơi bơtiàn. Añ neh bàn sră cih sơnđan jơi 
bơtiàn ală cau neh rê dơ̆ sơnròp, mơ añ gŏ neh cih jat be do lah: 

6Do la ală làng bol bơh kơnhwàl la ală cau neh kong kup cèng pơrdô hơ lơgar 
ngài, bơh bơtau Nebukatnessar bơtau Babilôn dê neh kup cèng. Bol khai rê wơl 
hơ Jerusalem mơ Juda kòp nă tus hơ ƀòn tòm khai dê. 

7Bol khai rê wơl bal mơ Jerubabel, Jesua, Nehemi, Ajaria, Raamia, Nahamani, 
Mordekai, Bilsan, Misperet, Bikbai, Nehum mơ Baana. Do la khà ală cau klau làng 
bol Israel dê: 

8Kòn sau Parôs, bàr rbô dô rhiang poh jơt bàr nă. 

9Kòn sau Sephatia pe rhiang poh jơt bàr nă. 

10Kòn sau Arah prau rhiang pram jơt bàr nă. 

11Kòn sau Pahat Môap hơ̆ la kòn sau Jesua mơ Jôap bàr rbô phàm rhiang jơt 
phàm nă. 

12Kòn sau Elam dô rbô bàr rhiang pram jơt poan nă. 

13Kòn sau Sattu, phàm rhiang poan jơt pram nă. 

14Kòn sau Jakai poh rhiang prau jơt nă. 

15Kòn sau Binnui prau rhiang poan jơt phàm nă. 

16Kòn sau Bebai prau rhiang bàr jơt phàm nă. 

17Kòn sau Agat bàr rbô pe rhiang bàr jơt bàr nă. 

18Kòn sau Adônikam prau rhiang prau jơt poh nă. 

19Kòn sau Ejekia bàr rbô prau jơt poh nă. 

20Kòn sau Adin prau rhiang pram jơt pram nă. 

21Kòn sau bơh jơi bơtiàn Ejekia, gơs sin jơt phàm nă. 

22Kòn sau Hasum pe rhiang bàr jơt phàm nă. 

23Kòn sau Bejai pe rhiang bàr jơt poan nă. 

24Kòn sau Harip dô rhiang jơt bàr nă. 

25Kòn sau Gabaôn sin jơt pram nă. 

26Tòm ală cau Betlehem mơ Netôpha, dô rhiang phàm jơt phàm nă. 

27Bơh ală cau Anatôt dô rhiang bàr jơt phàm nă. 

28Bơh ală cau Bet Asmabet poan jơt bàr nă. 

29Bơh ală cau Kiriat Jearim, cau Kephirah mơ cau Beerôt poh rhiang poan jơt pe 
nă. 

30Bơh ală cau Rama mơ Geba prau rhiang bàr jơt dùl nă. 

31Bơh ală cau Mikmas dô rhiang bàr jơt bàr nă. 

32Bơh ală cau Betel mơ Ahi dô rhiang bàr jơt pe nă. 

33Bơh ală cau Nebô ndai, pram jơt bàr nă. 

34Kòn sau Elam ndai dô rbô bàr rhiang pram jơt poan nă. 

35Kòn sau Harim pe rhiang bàr jơt nă. 

36Kòn sau Jerikô pe rhiang poan jơt pram nă. 

37Kòn sau Lot, Hadit mơ Ônô, poh rhiang bàr jơt dùl nă. 

38Kòn sau Sena pe rbô sin rhiang pe jơt nă. 

39Ală cau gơnoar ơn phan duh khoai: Kòn sau Jedaja, hìu Jesua sin rhiang poh jơt 
pe nă. 

40Kòn sau Imer dô rbô pram jơt bàr nă. 

41Kòn sau Pasur dô rbô bàr rhiang poan jơt poh nă. 

42Kòn sau Harim dô rbô jơt poh nă. 

43Cau Lebi: Kòn sau Jesua mơ Katmiel bơh jơi bơtiàn Hôdeba poh jơt poan nă. 

44Cau đơs chò: Kòn sau Asap dô rhiang poan jơt phàm nă. 

45Cau sền gàr mpồng: Kòn sau Salum, kòn sau Ate, kòn sau Talmôn, kòn sau 
Akup, kòn sau Hatita mơ kòn sau Sôbai dô rhiang pe jơt phàm nă. 

46Cau Nethinim: Kòn sau Jiha, kòn sau Hasupa, kòn sau Tabaôt. 

47Kòn sau Kerôs, Sia, Padôn. 

48Kòn sau Lebana, kòn sau Hagaba, kòn sau Salmai. 

49Kòn sau Hanan, kòn sau Gidel, kòn sau Gahar. 

50Kòn sau Reaya, kòn sau Rejin, kòn sau Nekôda. 

51Kòn sau Gajam, kòn sau Uja, kòn sau Paseah. 

52Kòn sau Besai, kòn sau Meunim, kòn sau Nephusim. 

53Kòn sau Bakbuk, kòn sau Hakupha, kòn sau Harhur. 

54Kòn sau Baslit, kòn sau Mehida, kòn sau Harsa. 

55Kòn sau Barkôs, kòn sau Sisera, kòn sau Temah. 

56Kòn sau Nejia, kòn sau Hatipha. 

57Jơi bơtiàn ală cau duh broă Salômôn dê: kòn sau Sôtai, kòn sau Sôpheret, kòn 
sau Perida. 

58Kòn sau Jaala, kòn sau Darkôn, kòn sau Gidel. 

59Kòn sau Sephatia, kòn sau Hattil, kòn sau Pôkeret Hajebaim, kòn sau Ammôn. 

60Pơjum bal ală cau Nethinim mơ kòn sau ală cau duh broă Salômôn dê, la pe 
rhiang sin jơt bàr nă. 

61Do la ală cau ơm bơh Tel Melah, Tel Harsa, Kerup, Adôn, mơ bơh Ime, mơya 
bol khai ò rgơi lơh cơng hìu ồng pàng bol khai dê mơ jơi bơtiàn bol khai dê la 
gơrê bal mơ Israel: 

62kòn sau Delaya, kòn sau Tôbiah mơ kòn sau Nekôda, kung prau rhiang poan 
jơt bàr nă. 

63Tòm ală cau gơnoar ơn phan duh khoai: kòn sau Habayah, kòn sau Hakôs, kòn 
sau Barjilai, la cau tòmbau mơ kòn ùr Barjilai, cau Galaat, mơ geh tơmoh mơ 
sơnđan hơ̆. 

64Ală cau hơ̆ cih tơmut bol khai tòm sră cih sơnđan jơi bơtiàn, mơya jòi ò gŏ, 
behơ̆ bol khai kòl tă tơlik bơh gơnoar broă ơn phan duh khoai, kòp be la ò goh. 

65 Cau kwang at bồ lơgar bơkơ̆u bol khai sa ală phan sàng goh jơl tus gơs dô nă 
cau gơnoar ơn phan duh khoai ngui Urim mơ Thumim rơp tus. 

66Jơh mpồl jơnum pơjum wơl la poan jơt bàr rbô pe rhiang prau jơt nă, 

67rlau mơ ală dĭ klau dĭ ùr làng bol dê, khà bol khai la poh rbô pe rhiang pe jơt 
poh nă. Bol khai kung gơs bàr rhiang poan jơt pram nă ùr klau đơs chò. 

68Bol khai gơs poh rhiang pe jơt prau nơm ơseh, bàr rhiang poan jơt pram nơm 
alàng, 

69poan rhiang pe jơt pram nơm làkđa, mơ prau rbô poh rhiang bàr jơt nơm alàng 
jơi dềt. 

70Gơs cau ƀà tòm ală cau at bồ hìu nhă ai phan nàng dong tòm broă lơh. Cau 
kwang at bồ kơnhwàl ơn tòm đam dô rbô darik màh (dô darik la pe cìh), pram 
jơt nơm cờu mơ phàm rhiang pe jơt nơm ào cau gơnoar ơn phan duh khoai. 

71Gơs cau ƀà at bồ hìu nhă ơn tòm đam broă lơh bàr jơt rbô darik màh, bàr rbô 
bàr rhiang mina priă (dô mina la bàr darik), 

72Mơ làng bol gam wơl gen ơn bàr jơt rbô darik màh, bàr rbô mina priă mơ prau 
jơt poh nơm ào cau gơnoar ơn phan duh khoai. 

73 Behơ̆ ală cau gơnoar ơn phan duh khoai, ală cau Lebi, ală cau sền gàr mpồng, 
ală cau đơs chò, ƀà làng bol, ală cau duh broă hìu duh khoai dê, mơ jơh làng bol 

Israel ơm tòm ală ƀòn tòm bol khai dê. Ejra sền bơta boh lam làng bol in mơ 
bơtào wơl bơta ho bal. Tòm tŭ kơnhai poh neh tus gen làng bol Israel ơm tòm 
ală ƀòn tòm bol khai dê. 

Nehemi 8 

Ejra sền sră bơta boh lam di đap làng bol 
1Gen bol khai pơjum bal be dô nă tòm ƀlàng dờng di đap Mpồng Dà. Bol khai sồr 
Ejra cau bơto bơta boh lam cèng sră boh lam Môise dê mơ Yàng Jehôwa neh ai 
làng bol Israel in. 

2Gen tàng, cau gơnoar ơn phan duh khoai Ejra cèng bơta boh lam tus di đap mpồl 
jơnum, cau klau mơ cau ùr, mơ jơh ală cau lơi rgơi iat mơ wă wơng. Hơ̆ la tòm 
ngai dùl kơnhai poh. 

3Khai sền sră tòm toh di ƀlàng dờng di đap Mpồng Dà, bơh rìng àng drim jơl gùl 
ngai, di đap ală cau klau mơ ală cau ùr la ală cau rgơi wă. Tồr jơh ală làng bol dê 
ơm iat nền di sră bơta boh lam. 

4Cau bơto bơta boh lam Ejra ntào hơđang tiah bơto lơh mơ mpàn mơ cau neh 
lơh nàng ngui tŭ hơ̆. Ntào di gah khai la Mattithia, Sema, Anayah, Uria, Hilkia; 
ntào đah ma khai la Maaseyah; mơ Pedayah, Misael, Malkijah, Hasum, 
Hasbadanah, Sacari, mơ Mesulam ntào đah kiau khai. 

5Ejra pò sră di đap mat jơh làng bol, bơh khai ntào tòm tiah jơnhoa rlau mơ làng 
bol; Tòm tŭ khai pò sră gen jơh làng bol ñă ntào. 

6Gen Ejra jòng ro Yàng Jehôwa, Yàng Tom Trồ dờng ngan; gen jơh làng bol pò tê 
mơ đơs lah: “Amen! Amen!” Gen bol khai kun bồ tơmbic să di ù mơ duh khoai 
Yàng Jehôwa. 

7Kung gơs Jesua, Bani, Serebia, Jamin, Akup, Sabethai, Hôdiah, Maaseyah, Kelita, 
Ajaria, Jôjabat, Hanan, Pelayah, mơ ală cau Lebi dong kòl làng bol nàng git wă 
bơta boh lam tòm tŭ làng bol gam ơm di tiah bol khai dê. 

8Behơ̆ bol khai sền bơh tòm sră, bơh bơta boh lam Yàng Tom Trồ dê, mơ yal tơlik 
gơtha nàng làng bol wă jơnau bol khai sền. 

9Gen Nehemi cau kwang at bồ kơnhwàl, Ejra cau gơnoar ơn phan duh khoai kung 
la cau gơnoar cih, mơ ală cau Lebi la ală cau bơto làng bol đơs mơ làng bol Israel 
lah: “Ngai do la ngai sàng goh Jehôwa Yàng Tom Trồ bol mê in, bañ moat jrùng 
mơ ñìm rac.” Tài bơh jơh làng bol ñìm tòm tŭ bol khai kơno ală jơnau bơta boh 
lam dê. 

10Gen Nehemi đơs mơ bol khai lah: “Lòt tĕ sa phan lơmă mơ hùc dà ño lơngồt, 
mơ pơyoa tĕ pơnah pà gòi hơ̆ ală cau ò gơs rcang phan lơi; tài bơh ngai do la 
sàng goh Yàng bol he in. Bañ moat jrùng, bơh bơta chò hòp Jehôwa di la bơta 
pràn kơldang bol mê dê.” 



889 

 

 
Sră Goh 

© 2018, United Bible Societies. 
  

 

 

11Behơ̆, ală cau Lebi lơh jơh làng bol in ơm ring ngềt mơ đơs lah: “Ơm tĕ mŏ mŏ, 
tài bơh ngai do la ngai sàng goh; bañ moat jrùng.” 

12Gen jơh làng bol rê nàng ñô sa, mơ pơyoa bal ală pơnah phan sa chò hòp ngan; 
tài bơh bol khai neh wă ală jơnau cau neh bơto bol khai in. 

13Tòm ngai bàr ală cau at bồ tòm ală hìu nhă jơh làng bol dê, ală cau ơn phan duh 
khoai, mơ ală cau Lebi pơjum gùt dar Ejra cau gơnoar cih nàng bơtê ală jơnau 
bơta boh lam dê. 

14 Bol khai bàn jơnau neh cih tòm bơta boh lam, mơ Yàng Jehôwa neh sồr Môise, 
la làng bol Israel pal ơm tòm ală sàl tòm tŭ sa bơta ñô sa tòm kơnhai poh, 

15mơ bol khai kung pal yal loh làng mơ yal tơnggit tòm ală ƀòn bol khai dê mơ 
tòm Jerusalem lah: “Lik lòt tĕ hơđang ală dòr mơ cèng ală ntê ôlibe brê, ntê 
mơñàng, nha gòl, mơ ală ntê bơh ală chi ndai mơ gơs nha oă nàng lơh sàl, be neh 
cih.” 

16Behơ̆ làng bol lik lòt mơ cèng brê ală nha hơ̆. Kòp nă lơh sàl bol khai in hơđang 
ală rkàng (hìu cau Hebrơ gơs rkàng ring) hìu ơm, tòm ƀlàng jơng hìu, tòm ƀlàng 
jơng hìu duh khoai Yàng Tom Trồ dê, tòm ƀlàng dờng di đap Mpồng Dà, mơ tòm 
ƀlàng di đap Mpồng Epraim. 

17Jơh mpồl jơnum neh geh rê bơh bơta kong kup cèng gen lơh sàl mơ ơm tềng 
hơ̆. Bơh di rài Jôsue kòn klau Nun dê jơl tus ngai hơ̆, làng bol òhềt gơs behơ̆, mơ 
gơs bơta hòn chò dờng ngan. 

18Bơh ngai do tus ngai ne, bơh ngai sơnròp tus di ngai lồi dut, khai sền tòm sră 
bơta boh lam Yàng Tom Trồ dê. Bol khai ñô sa tòm poh ngai; mơ tòm ngai phàm, 
gen gơs pơjum dờng màng jat be bơta neh lơh nền. 

Nehemi 9 

Làng bol yal glài. Ală cau Lebi hòi dan 
1Tòm ngai bàr jơt poan kơnhai hơ̆, làng bol Israel pơjum bal ơt sa soh ào ƀào, 
rsìh kơmbuh ù hơđang bồ bol khai dê. 

2Gen ală cau Israel cah is să tòm bol khai bơh di ală cau làng bol bơdìh, ntào yal 
glài să tòm bol khai mơ ală bơta tồi glài mò pàng bol khai dê. 

3Bol khai ntào tòm tiah bol khai dê mơ sền sră bơta boh lam Yàng Jehôwa Yàng 
Tom Trồ bol khai dê, tòm dô pơnah poan ngai dê, mơ tòm dô pơnah poan ndai 
bol khai yal glài mơ duh khoai Jehôwa Yàng Tom Trồ bol khai dê. 

4Gen Jesua, Bani, Katmiel, Sebaniah, Bunni, Serebiah, Bani mơ Kenani ntào 
hơđang kơnă ntùng ală cau Lebi dê mơ hòi driau dờng jơnau mơ Jehôwa Yàng 
Tom Trồ bol khai dê. 

5Gen ală cau Lebi la Jesua, Katmiel, Bani, Hasapneiah, Serebiah, Hôdiah, 
Sebaniah, mơ Pethahiah đơs lah: “Ntào tĕ, jòng ro Jehôwa Yàng Tom Trồ bol mê 
dê, la bơtau gam sùm kòp rài. Pal jòng ro sơnđan gơklŏ Kơnràñ dê, sơnđan hơ̆ 
geh yò tơngguh jơnhoa rlau mơ jơh ală bơta lơngai, mơ jòng ro.” 

6Ơ Yàng, mìng dô nă Kơnràñ la Jehôwa. Kơnràñ neh crơng gơs tap trồ, ală tap 
trồ jơnhoa rlau jơh, bal mơ ală sơmañ, ù mơ ală phan hơđang gơ, dàlềng mơ jơh 
ală phan tòm gơ. Kơnràñ prap gàr jơh ală phan. Jơh ală mpồl ling hơđang trồ duh 
khoai Kơnràñ. 

7 Kơnràñ la Jehôwa Yàng Tom Trồ neh sac rwah Abram mơ lam khai lik bơh ƀòn 
Ur tòm lơgar Kalde, tơmoh sơnđan khai la Abraham. 

8 Kơnràñ neh gŏ khai gơs nùs dòn song di đap Kơnràñ, mơ neh bơtào dô bơta ho 
bal mơ khai nàng ai jơi bơtiàn khai in ală lơgar làng bol Kanaan, làng bol Hetit, 
làng bol Amôr dê, làng bol Peres, làng bol Jebusit, mơ làng bol Girgas dê. Kơnràñ 
neh lơh gơlik di ngan ală jơnau Kơnràñ neh ho, tài bơh Kơnràñ la song ring. 

9 Kơnràñ neh gŏ bơta bòl glar mò pàng bol he dê tòm lơgar Ejiptơ, mơ neh kơno 
ală jơnau driau nggà bol khai dê di gah Dàlềng Pơrhê, 

10 mơ neh lơh ală tềl is mơ ală bơta crih crài tòmdră mơ Pharaôn, ală cau duh 
broă khai, mơ jơh làng bol khai dê; bơh Kơnràñ git lah bol khai neh gơwèt mơ 
mò pàng bol hi dô bă pơnhừ să. Kơnràñ neh lơh sơnđan Kơnràñ gơs tiơng pơnro 
jơl tus ngai do. 

11 Kơnràñ neh cah dàlềng di đap mò pàng bol hi, lòi bol hi tiă dàlềng hơđang ù 
rañ rsơh. Mơya Kơnràñ neh sơrbì ală cau ting jat bol khai tòm cìr jrô, kung be 
sơrbì dô nơm lŭ tòm dà dờng. 

12 Tòm trồ ngai, Kơnràñ neh ngui dô nơm jrong mhwal nàng lam bol khai. Mơ 
tòm trồ mang, Kơnràñ neh ngui dô nơm jrong ồs nàng sòl gùng bol khai pal lòt. 

13 Kơnràñ kung neh mù hơđang mơnơm Sinai tòmbơhbơr mơ bol khai bơh đang 
trồ, ai bol khai in ală bơta sồr lam, bơta boh lam di pal mơ song ring, bơta lơh 
nền mơ jơnau gơnoar sồr niam ngan. 

14Kơnràñ neh yal bol khai in git ngai rlô sàng goh Kơnràñ dê, ai bol khai in ală 
bơta gơnoar sồr, bơta lơh nền mơ bơta boh lam. Gan di Môise cau duh broă 
Kơnràñ. 

15 Kơnràñ neh ai bol khai in sa piang lă bơh trồ tŭ bol khai jơgloh; tòm tŭ bol khai 
tơhìr lơh dà lik bơh lŭ nàng ai bol khai in hùc; mơ kung neh sồr bol khai mut dòp 
ù tiah mơ Kơnràñ neh ho ai bol khai in. 

16 Mơya mò pàng bol hi lơh lòt dô bă pơnhừ, kơldang bồ, ò iat ală bơta sồr lam 
Kơnràñ dê, 

17 bol khai ò bài dòn bơr mơ kung ò kah ală broă crih crài mơ Kơnràñ neh lơh 
digùl bol khai. Mơya tòm bơta pơrlơ̆ dră bol khai dê, neh sac rwah dô nă cau 
nàng lam bol khai rê wơl hơ tiah ơm dĭ bol khai dê. Mơya Kơnràñ la Yàng Tom 
Trồ rcang sir nàng toh glài, gơs bơta nđàc mơ bơta nđàc sơngit, òbat gơhào 
gơjrañ mơ bềng bơta kòñ gơboh. Kơnràñ neh ò sang lòi bol khai. 

18 Bulah tòm tŭ bol khai neh tŏ dô nơm kơnrồ dam mơ đơs lah: do la yàng bol 
mê dê neh lam bol mê lik bơh di lơgar Ejiptơ; Mơ neh đơs tràl sơrbil di Yàng 
kơnjơ̆ ngan; 

19 Bơh tòm bơta nđàc sơngit dờng Kơnràñ ò sang lòi bol khai tòm ƀlàng ngềt 
ngơt; jrong mhwal lam gùng ò sang lòi bol khai tòm trồ ngai, jrong ồs sòl tòm trồ 
mang lam bol khai lòt tòm gùng bol khai pal lòt. 

20Kơnràñ kung ai bol khai in Hwềng lơbơn niam nàng bơto bol khai. Mơ ò lơh 
sềt pơniă ai bol khai in sa mana, mơ dà bol khai in nàng hùc rài tơhìr. 

21Tòm poan jơt nam Kơnràñ neh ròng bol khai tòm ƀlàng ngềt ngơt, bol khai ò 
siơ̆u phan lơi; ồi ào ò sèt, mơ jơng bol khai ò as ur. 

22 Mơ tai Kơnràñ neh ai bol khai in ală lơgar mơ ală làng bol, mơ tòmpà bol khai 
in tus lồi nhàr lơgar hơ̆ bol khai in. Bol khai dòp geh lơgar Sihôn bơtau Hesbôn 
dê, mơ lơgar Ok bơtau Basan dê. 

23 Kơnràñ kung neh bơtơl kòn sau bol khai gơs oă be sơmañ hơđang trồ, mơ neh 
jun bol khai mut tòm lơgar mơ Kơnràñ neh ho ai mò pàng in lơh gơs phan jơtài. 

24 Behơ̆ gen, kòn sau bol khai neh mut mơ dòp geh lơgar, mơ Kơnràñ neh lơh 
alah ală cau Kanaan di đap bol khai, neh jào bol khai in ală cau hơ̆ bal mơ ală cau 
bơtau bol khai dê, mơ ală làng bol bol khai dê nàng bol khai lơh ală làng bol hơ̆ 
in jat be nùs kòñ. 

25 Bol khai brồ ai ală ƀòn kơ̆ cê, ală mìr sre niam ngan, dòp geh ală hìu lìu làc ală 
phan niam. Ală tơrlung neh geh tò, ală suơn ño, ală suơn ôlibe, mơ oă ngan chi 
gơs plai. Behơ̆ bol khai sa gơs hòm, gơlik lơmă, mơ hừh nùs tòm bơta lơbơn niam 
Kơnràñ dê. 

26 Bulah behơ̆, bol khai ò dòn bơr, sòdră di Kơnràñ, sang lòi bơta boh lam Kơnràñ 
dê, tơnchơt ală cau gơnoar hwơr Kơnràñ dê, la ală cau neh yal tơnggit bol khai 
in, nàng lam bol khai rê wơl hơ Kơnràñ. Bol khai neh lơh oă bơta tràl sơrbil. 

27Tài bơh hơ̆, Kơnràñ neh jào bol khai tòm tê cau sò tơm bol khai dê. Gen cau sò 
tơm hơ̆ rồn bơklơn bol khai. Mơ tòm tŭ kòl tòm bơta jê sồt bòl glar gen bol khai 
neh rac dan mơ Kơnràñ. Bơh đang trồ Kơnràñ neh kơno bol khai, mơ jat bơta 
nđàc dờng Kơnràñ dê, gen Kơnràñ sồr ală cau dong klàs tus nàng dong tă bol 
khai klàs bơh di ală cau sò tơm bol khai dê. 

28Mơya tòm tŭ bol khai neh geh bơta ring lơngai rau, gen bol khai neh lơh wơl 
ală bơta iơh bơsak di đap Kơnràñ, gen tàng Yàng neh phi bol khai tòm tê cau sò 

tơm nàng cau sò tơm at bồ bol khai. Mơya tòm tŭ bol khai neh rac dan mơ 
Kơnràñ gen Kơnràñ neh kơno bơh đang trồ, mơ tài bơh nùs kòñ nđàc Kơnràñ dê 
gen Kơnràñ neh dong klàs bol khai oă dơ̆. 

29 Kơnràñ kung neh pơrhơng nàng lam bol khai rê wơl hơ bơta boh lam Kơnràñ 
dê. Bulah behơ̆, bol khai neh lơh lòt dô bă pơnhừ să, ò lơh jat ală gơnoar sồr 
Kơnràñ dê, tìs glài mơ bơta sồr lam mơ dilah cau lơi lơh jat bơta hơ̆ gen khai geh 
kis. Bol khai kơldang nùs wèt ngkòi hơ Kơnràñ, kơldang bồ mơ ò bài dòn bơr. 

30 Kơnràñ kong bol khai tòm oă nam, mơ hwềng Kơnràñ dê ơm hơđang ală cau 
gơnoar hwơr nàng lah pơrhơng bol khai; mơya bol khai ò bài wèt tồr iat. Gen 
tàng Kơnràñ neh jào bol khai tòm tê ală làng bol gùt dar dê. 

31Mơya tài bơh nùs nđàc sơngit dờng ngan Kơnràñ dê gen Kơnràñ neh ò tơnroh 
bol khai, kung ò sang bol khai sơl; tài bơh Kơnràñ la Yàng Tom Trồ kòñ nđàc mơ 
nđàc sơngit. 

32 Behơ̆ tŭ do, Ơ Yàng Tom Trồ bol hi dê, la Yàng Tom Trồ dờng ngan, gơnap 
gơnoar, mơ pal rngòt, Bơtau lơh jat bơta ho bal kòñ gơboh, dan Kơnràñ bañ sền 
nggòc ală bơta jê sồt bòl glar neh tus hơ bol hi, hơđang ală cau bơtau mơ ală 
kwang bàng, hơ ală cau gơnoar ơn phan duh khoai mơ ală cau gơnoar hwơr, hơ 
ală mò pàng bol hi, mơ jơh làng bol Kơnràñ dê, bơh rài ală bơtau Asiri tus tŭ do. 

33Tòm kòp bơta neh gơlik bol hi in, Kơnràñ ngan song ring; tài bơh Kơnràñ lơh 
dô bă dòn song ai bol hi neh lơh bơta iơh bơsak. 

34Ală cau bơtau bol hi dê, ală kwang bàng, ală cau gơnoar ơn phan duh khoai, mơ 
mò pàng bol hi dê ò lơh jat bơta boh lam Kơnràñ dê, kung ò iat ală gơnoar sồr 
mơ ală bơta bơto tơnggit mơ Kơnràñ neh ai bol khai in. 

35Bulah ơm tòm lơgar tòm bol khai dê, mơ tòm bơta nđàc dờng mơ Kơnràñ neh 
ai bol khai in, tòm ù ơnàng mơ niam bơkah mơ Kơnràñ neh ai bol khai in, bol 
khai ò duh broă Kơnràñ mơ ò sang lòi broă iơh bơsak bol khai dê. 

36Do, ngai do bol hi gơs dĭ; gơs dĭ tòm lơgar Kơnràñ neh ai mò pàng bol hi in 
nàng bol khai geh sa ală plai mơ ală cồng nha niam gơ dê. 

37Bơta gơlik cồng nha tơngkah tơngkañ neh gơrê mơ ală bơtau mơ Kơnràñ neh 
bơtào hơđang bol hi, tài bơh tồi glài bol hi dê. Bol khai gơs gơnoar hơđang să bol 
hi mơ hơđang ală phan poan jơng bol hi dê jat nùs bol khai kòñ. Bol hi ơm tòm 
bơta bòl glar ngan. 

Bơta bơt bơtào bơta ho bal mơ Yàng Tom Trồ 
38Tài bơh jơh ală bơta do, bol hi bơtào dô bơta ho bal kơ̆ ngan, mơ bol hi cih gơ; 
ală kwang bàng, ală cau Lebi, mơ ală cau gơnoar ơn phan duh khoai bol hi dê tap 
ƀang kì di gơ. 

Nehemi 10 

Sơnđan mat ală cau tòmho bal 
1Do la sơnđan ală cau neh tap ƀang kì tòm bơta ho bal hơ̆: Nehemi kwang at bồ 
lơgar, la kòn klau Hakalia dê mơ Jedekia. 

2Seraya, Ajaria, Jeremi, 

3Pasur, Amariah, Malkijah, 

4Hatus, Sebaniah, Maluc, 

5Harim, Meremôt, Obadiah, 

6Daniel, Ginethon, Baruc, 

7Mesulam, Abijah, Mijamin, 

8Maajiah, Bilgai, Semaya; ală cau do la ală cau ơn phan duh khoai. 

9Mơ ală cau Lebi la: Jesua kòn klau Ajania, Binnui kòn klau Henadat, Katmiel; 

10mơ ală oh mi bol khai dê la: Sebania, Hodiyah, Kelita, Pelayah, Hanan, 

11Mika, Rehôp, Hasabia, 

12Jakur, Serebiah, Sebaniah, 

13Hôdiah, Bani, Beninu. 

14Ală kwang bàng bol khai dê la: Parôs, Pahat Môap, Elam, Jatu, Bani, 

15Buni, Asgat, Bebai, 

16Adonijah, Bikbai, Adin, 

17Ater, Ejekia, Ajur, 

18Hodia, Hasum, Bejai, 

19Harip, Anatôt, Nebai 

20Makpias, Mesulam, Hejir, 

21Mesejabel, Jadôk, Jadua, 

22Pelatiah, Hanan, Anaiyah, 

23Ôse, Hanania, Hasup, 

24Halohes, Pila, Sôbek, 

25Rehum, Hasabnah, Maaseyah, 

26Ahiyah, Hanan, Anan, 

27Maluc, Harim, mơ Baanah. 

28Làng bol gam wơl, ală cau ơn phan duh khoai, ală cau Lebi, ală cau sền gàr 
mpồng, ală cau đơs chò, ală cau duh broă tòm hìu duh khoai, ală cau neh cah is 
bơh ală làng bol tòm lơgar nàng jat bơta boh lam Yàng Tom Trồ dê, bal mơ ală 
bau ùr, ală kòn klau, ală kòn ùr bol khai dê, hơ̆ la ală cau gơs tơl bơta git wă, 

29dô bă bal mơ ală oh mi bol khai dê, ală cau dờng màng bol khai dê srat să mơ 
ho lòt jat bơta boh lam Yàng Tom Trồ dê, neh kơnòm di Môise, cau duh broă 
Yàng Tom Trồ dê, nàng sền sơwì mơ lơh jat ală bơta sồr lam, Yàng Jehôwa dê, la 
Yàng bol he dê, mơ bơta lơh nền mơ bơta boh lam Kơnràñ dê. 

30 Bol hi rơp ò ai ală kòn ùr bol hi dê tòmbau mơ ală làng bol tòm lơgar in, hala ò 
tòmbau kòn ùr bol khai mơ kòn klau bol hi dê. 

31 Mơ dilah làng bol tòm lơgar cèng phan kă bro, hala kòi phe nàng tac tòm ngai 
Saƀat, gen bol hi rơp ò blơi mơ bol khai tòm ngai Saƀat hala ngai sàng goh; bol 
hi rơp ò lơh mìr sre tòm nam dơ̆ poh mơ kung ò lùp dồs lơi. 

32 Bol hi kung lơh nền să tòm bol hi pal gơs pơnah broă tòm ơn dô pơnah pe 
sieklơ kòp nam să tòm bol hi in nàng ngui tòm broă hìu duh khoai Yàng Tom Trồ 
bol he dê: 

33Bơh piang lă ơn pràng, phan òs ơn mơ kòi mbo, phan òs ơn chu pơrguc, phan 
ơn tòm kòp ngai Saƀat, pơjum sa Kơnhai Pa, mơ ală ngai pơjum sa neh lơh nền, 
ală phan ơn sàng goh, ală phan ơn tơwài làng bol Israel, mơ tòm jơh ală broă tòm 
hìu duh khoai Yàng Tom Trồ bol hi dê. 

34Bol hi kung tă khà digùl ală cau gơnoar ơn phan duh khoai, ală cau Lebi, mơ 
làng bol, bơh lòng sing nàng ơn phan duh khoai, nàng cèng gơtơmut tòm hìu 
Yàng Tom Trồ bol he dê, bơh ală hìu nhă jơi bơtiàn, jat tŭ tơngai neh lơh nền, 
kòp nam, nàng sing hơđang cơnòng duh khoai Yàng Jehôwa la Yàng Tom Trồ bol 
he dê, be neh cih tòm bơta boh lam. 

35 Bol he kung lơh nền cèng tus tòm hìu duh khoai Yàng Jehôwa dê ală plai bồ 
sơnam bơh ù tiah bol hi dê, mơ ală plai bồ sơnam bơh di kòp nơm chi bol hi dê, 
kòp nam cèng tus hơ hìu Yàng Tom Trồ bol hi dê; 

36 Mơ tai, kung cèng tòm hìu Yàng Tom Trồ bol hi dê, tus hơ ală cau gơnoar ơn 
phan duh khoai la ală cau duh broă tòm hìu Yàng Tom Trồ bol hi dê, ală kòn klau 
tơnhoa bol hi dê mơ ală kòn tơnhoa phan poan jơng bol hi dê, jat be neh cih tòm 
bơta boh lam, kòn tơnhoa tòm mpồl kơnrồ hala mpồl belàt bol hi dê; 

37 mơ kung cèng kơmbuh piang lă sơnròp bol hi dê, ală phan ơn, ală plai chi, 
tơrnòm mơ mơñà tus hơ ală đam tòm hìu duh khoai Yàng Tom Trồ bol hi dê. Mơ 
kung tus hơ ală cau Lebi ală pơnah jơt bơh ù tiah, la ală cau dòp pơnah jơt bơh 
ù tiah tòm ală ƀòn dờng bol hi dê. 

38 Cau ơn phan duh khoai kòn sau Arôn dê, rơp lòt bal mơ ală cau Lebi tòm tŭ bol 
khai dòp ală pơnah jơt. Mơ ală cau Lebi rơp cèng dô pơnah jơt tòm ală pơnah jơt 
tus hơ ală đam hìu duh khoai Yàng Tom Trồ bol he dê. 

39Làng bol Israel mơ ală cau Lebi rơp cèng ală phan ơn be kòi, tơrnòm, mơ mơñà 
tơmut tòm ală đam hơ̆, la tiah prap gàr ală phan ngui tòm Hìu Duh Khoai Sàng 
Goh, mơ tềng hơ̆ la tiah ală cau ơn phan duh khoai duh broă, mơ ală cau kơp 
mpồng, mơ ală cau đơs chò ơm. Bol he rơp ò sang lòi ală alai hìu duh khoai Yàng 
Tom Trồ bol he dê. 

Nehemi 11 

Khà làng bol Israel ơm tòm Jerusalem mơ làm lơgar 
1Ală kwang at bồ làng bol Israel dê ơm tòm Jerusalem; mơ làng bol gam wơl gen 
tĕ khà nàng sac rwah dô nă tòm kòp jơt nă bol khai nàng tus ơm tòm Jerusalem, 
la ƀòn sàng goh, tòm tŭ sin nă cau gam wơl gen ơm tòm ală ƀòn ndai. 

2Mơ làng bol ai lơngai ală cau lơi in jat nùs kòñ ơn is nàng ơm tòm Jerusalem. 

3 Mơ tai do la ală cau kwang at bồ kơnhwàl dê, la cau ơm tòm Jerusalem; mơya 
tòm ală ƀòn lơgar Juda dê jơh tơl nă ơm tòm tiah ƀòn tòm khai dê: hơ̆ la làng bol 
Israel, ală cau ơn phan duh khoai, ală cau Lebi, ală cau duh broă tòm hìu duh 
khoai, mơ kòn sau ală cau duh broă Salômôn dê. 

4Gơs cau Juda mơ cau Benjamin ơm tòm Jerusalem. Đah mơ cau Juda gơs: 
Athayah, kòn klau Ujia, kòn klau Sacari, kòn klau Amaria, kòn klau Sephatia; 
Sephatia la kòn klau Mahalalel, la kòn sau Peres. 

5Mơ tai gơs Maaseyah kòn klau Baruk, kòn klau Kolhojeh, kòn klau Hajayah, kòn 
klau Adayah; kòn klau Joyarip kòn klau Sacari tòm jơi bơtiàn Siloni. 

6Jơh ală kòn sau Peres dê la ală cau ơm tòm Jerusalem la poan rhiang prau jơt 
phàm nă la ală cau ling tòmlơh khin cha. 

7Do la ală kòn sau Benjamin: Salu kòn klau Mesulam, kòn klau Joet, kòn klau 
Pedayah, kòn klau Kolayah; kòn klau Maaseyah, kòn klau Ithiel, kòn klau 
Jesayah, 

8bal mơ Gabai mơ Sallai oh mi khai dê jơh ală la sin rhiang bàr jơt phàm nă. 

9Jôel kòn klau Jikri at bồ bol khai; mơ Juda kòn klau Hasenuah lơh gơs cau kwang 
oh at bồ ƀòn dê. 

10Tòm ală cau ơn phan duh khoai gơs: Jedayah kòn klau Jojarip, Jakin, 

11Seraya kòn klau Hilkia, kòn klau Mesulam; Mesulam la kòn klau Jadôk, kòn klau 
Merayot, kòn klau Ahitup cau at bồ hìu duh khoai Yàng Tom Trồ dê; 

12bal tòm mpồl bol khai la ală cau lơh broă hìu duh khoai dê, la phàm rhiang bàr 
jơt bàr nă. Adayah kòn klau Jerôham, kòn klau Pelaliah, kòn klau Amji, kòn klau 
Sacari; Sacari la kòn klau Pasur, kòn klau Malkiyah. 

13Bal mơ mpồl bol khai dê, ală cau at bồ hìu nhă, la bàr rhiang poan jơt bàr nă. 
Amasai kòn klau Ajarel, kòn klau Ahjai, kòn klau Mesilemot, kòn klau Imer, 

14bal mơ mpồl bol khai dê, la ală cau ling jak mơ khin cha, la dô rhiang bàr jơt 
phàm nă. Cau at bồ bol khai la Japdiel kòn klau Hagedolim. 

15Tòm ală cau Lebi gơs: Semayah kòn klau Hassup, kòn klau Ajrikam, kòn klau 
Hasabia, kòn klau Bunni. 

16Tòm ală cau at bồ ală cau Lebi gơs Sabethai, mơ Jôjabat at bồ ală broă hơ bơdìh 
hìu duh khoai Yàng Tom Trồ dê; 

17mơ gơs Mattania kòn klau Mice sau Japdi set Asap, la cau lam bồ bơh broă đơs 
chò ưnngài tòm tŭ hòi dan, bal mơ Bakbukiah la cau dơ̆ bàr tòm mpồl bol khai; 
mơ Apda, kòn klau Samua, sau Galal, set Jeduthun. 

18Jơh ală cau Lebi ơm tòm ƀòn sàng goh la bàr rhiang phàm jơt poan nă. 

19Ală cau sền gàr mpồng: Akup, Talmôn mơ ală oh mi bol khai dê la dô rhiang 
poh jơt bàr nă cau. 

20Ală cau Israel gam wơl, ală cau ơn phan duh khoai mơ ală cau Lebi ndai gen 
ơm tòm ală ƀòn Juda dê, kòp nă tòm ù tòm khai dê. 

21Ală cau duh broă tòm hìu duh khoai gen ơm tòm Ôphel; Jiha mơ Gispa at bồ ală 
cau duh broă tòm hìu duh khoai. 

22Ală cau at bồ hơđang ală cau Lebi ơm tòm Jerusalem la Uji kòn klau Bani, sau 
Hasabia, set Mattania, se Mice tòm jơi bơtiàn Asap la ală cau đơs chò geh pồ 
bơtào at bồ broă tòm hìu duh khoai Yàng Tom Trồ dê. 

23Bơh gơs gơnoar sồr cau bơtau gơwèt hơ broă bol khai dê, mơ dô nă cau rơndap 
tiah nggui ală cau đơs chò in jat be neh hòi jà kòp ngai. 

24Pethahiah kòn klau Mesejabel tòm jơi bơtiàn Jerah kòn klau Juda dê, gơnoar 
ơm tòm tê cau bơtau dê tòm jơh ală bơta gơlik gơs gơwèt mơ làng bol. 

Ală ƀòn ơm hơ bơdìh Jerusalem 
25Mơ kung be bơh ală ƀòn dềt mơ mìr sre bol khai dê, gơs cau ƀà tòm làng bol 
Juda ơm tòm Kiriat Arba mơ ală ƀòn gùt dar, tòm Dibôn mơ ală ƀòn gơ dê, tòm 
Jekapjeel mơ ală ƀòn gơ dê, 

26tòm Jesua, Molada, Betpelet, 

27tòm Hajar Sual, Beerseba mơ ală ƀòn gơ dê, 

28tòm Jiklak, tòm Mekona mơ ală ƀòn gơ dê, 

29tòm En Rimmôn, tòm Jôrah, tòm Jarmut, 

30tòm Janoa, Adulam, mơ ală ƀòn gơ dê. Tòm Lakis mơ ală mìr sre gơ dê, mơ tòm 
Ajekah mơ ală ƀòn gơ dê. Behơ̆ bol khai ơm bơh Beerseba jơl tus hơ thòng 
Hinnom. 

31Ală làng bol Benjamin kung ơm tòm Geba, Mikmas, Aija, Betel mơ ală ƀòn gơ 
dê; 

32tòm Anatôt, Nôp, Anania, 

33tòm Hajor, Ramah, Gitaim, 

34tòm Hadit, Jebôim, Nebalat, 

35Lot, mơ Ônô, hơ̆ la thòng ală cau chài lơh broă. 

36Ngan kung gơs ală mpồl bơh ală cau Lebi ơm tòm Juda tus ơm bal mơ cau 
Benjamin. 

Nehemi 12 

Khà ală cau ơn phan duh khoai mơ ală cau Lebi 
1Do la ală cau ơn phan duh khoai mơ ală cau Lebi neh guh bal mơ Jerubabel kòn 
klau Sealthiel, mơ Jesua: Seraya, Jeremi, Ejra, 

2Amariah, Maluc, Hatus, 

3Sekania, Rehum, Meremôt, 

4Idô, Ginethoi, Abijah, 

5Mijamin, Maadiah, Bilgah, 

6Semayah, Joyarip, Jedayah, 

7Salu, Amok, Hilkia, mơ Jedayah. Do la ală cau at bồ ală cau ơn phan duh khoai 
mơ ală oh mi bol khai dê tòm rài Jesua. 

8Mơ ală cau Lebi la: Jesua, Binnui, Katmiel, Serebiah, Juda, mơ Mattaniah, lam bồ 
đơs chò bơta ưnngài bal mơ ală oh mi khai dê. 

9Kung gơs Bakbukia, mơ Uni bal mơ ală mpồl bol khai dê ntào tòm toh mat tòm 
bơta duh broă. 

Ală kòn sau cau gơnoar dờng ơn phan duh khoai Jesua 
10Jesua la bèp Jôyakim, Jôyakim la bèp Eliasip, Eliasip la bèp Jôyada, 

11Jôyada la bèp Jônathan, mơ Jônathan la bèp Jadua. 

12Tòm rài Jôyakim cau gơnoar ơn phan duh khoai, ală cau at bồ mpồl ală hìu nhă 
gơs: Mpồl Seraya gơs Merayah; mpồl Jeremi gơs Hanania; 

13mpồl Ejra gơs Mesulam; mpồl Amariah gơs Jôhanan; 

14mpồl Maluki gơs Jônathan; mpồl Sebania gơs Jôsep; 

15mpồl Harim gơs Adna; mpồl Merayot gơs Helkai; 

16mpồl Idô gơs Sacari; mpồl Ginethon gơs Mesulam; 

17mpồl Abijah gơs Jikri; mpồl Minyamin mơ mpồl Moadia gơs Piltai; 

18mpồl Bilga gơs Samua; mpồl Semayah gơs Jehônathan; 

19mpồl Joyarip gơs Mattenai; mpồl Jedayah gơs Uji; 

20mpồl Salai gơs Kalai; mpồl Amok gơs Eber; 

21mpồl Hilkia gơs Hasabia; mpồl Jedayah gơs Nethanel. 

22Ală cau lam bồ ală cau Lebi dê, tòm rài Eliasip, Jôyada, Jôhanan, mơ Jadua; gơs 
ală cau at bồ ală mpồl jơi bơtiàn dê neh cih tòm sră, ală cau gơnoar ơn phan duh 
khoai kung neh cih sơnđan tòm sră jơl tus rài Darius lơgar Persia dê. 

23Ală cau lam bồ ală mpồl cau Lebi neh cih sơnđan tòm sră Yal Yau jơl tus rài 
Jôhanan kòn klau Eliasip dê. 

24Ală cau lam bồ ală cau Lebi la: Hasabia, Serebia, Jesua kòn klau Katmiel, mơ ală 
oh mi bol khai dê ơm di đap mat bol khai nàng jòng ro mơ ưnngài, jat gơnoar sồr 
Dabit cau Yàng Tom Trồ dê, mpồl do ơm tòm toh mat mơ mpồl ne. 

25Mattania, Bakbukia, Ôbadia, Mesulam, Talmôn, mơ Akup, la ală cau kơp gàr ală 
mpồng ơm ntào sền gàr ală đam jàr mpồng ƀòn dê. 

26Ală cau hơ̆ duh broă tòm rài Jôyakim kòn klau Jesua sau Jôjadak, mơ tòm rài 
Nehemi kwang đơng lơgar, mơ tòm rài Ejra la cau gơnoar ơn phan duh khoai, 
mơ cau gơnoar cih. 

Bơta ơn Yàng in dơrñang Jerusalem dê 
27Tòm tŭ ơn Yàng in ală dơrñang ƀòn Jerusalem dê, gen cau lòt jòi ală cau Lebi 
tòm làm bă tiah bol khai dê nàng cèng tus hơ Jerusalem nàng pơjum ơn ală 
dơrñang Yàng in dô bă hòn chò tòm bơta đơs chò ưnngài bal mơ ntas mồng, kơñi 
rơs mơ kơñi che. 

28Ală mpồl cau đơs chò neh pơjum bơh ală tiah gùt dar Jerusalem, ală ƀòn cau 
Netôphat; 

29kung bơh Bet Gilgal mơ bơh kơnhwàl Geba mơ Asmabet; bơh ală cau đơs chò 
neh bơt hìu bol khai in tòm ală ƀòn gùt dar Jerusalem. 

30Ală cau ơn phan duh khoai mơ ală cau Lebi lơh sàng goh să tòm bol khai dê, 
làng bol in, ală mpồng mơ dơrñang sơl. 

31Tŭ hơ̆ añ sồr ală kwang at bồ làng bol Juda dê guh hơđang dơrñang mơ bơtào 
bàr mpồl dờng lòt gùt dar ƀòn nàng đơs jơnau mơ lòt tòm ù tiah bol khai dê. Dô 
mpồl lòt đah ma hơđang dơrñang tus hơ Mpồng È. 

32Jat bol khai gơs Hôsajah mơ nggùl ală cau kwang làng bol Juda dê, 

33bal mơ Ajaria, Ejra, Mesulam, Juda, 

34Juda, Benjamin, Semayah, Jeremi 

35kung gơs ală cau ơn phan duh khoai at kơwào: Sacari kòn klau Jônathan, sau 
Semayah, set Mattania, se Mikaiah; Mikaiah kòn klau Jakkur, sau Asap; 

36mơ ală oh mi bol khai di la: Semayah, Ajarel, Milalai, Gilalai, Maai, Nethanel, 
Juda, mơ Hanani at ală kơñi Dabit cau Yàng Tom Trồ dê. Ejra cau gơnoar cih lòt 
hơđap bol khai. 

37Di Mpồng Dà Cat bol khai guh song jat ală kơnă ntùng ƀòn dờng Dabit dê, di 
tiah guh dơrñang lòt gan hơđang gơlang Dabit dê, jơl tus Mpồng Dà đah 
mattơngai lik. 

38Mpồl ne đơs jơnau ưnngài lòt bơh đah kiau, ai añ jat bol khai bal mơ nggùl làng 
bol, lòt gan bơh Theng ală Bơnhă dê jơl tus hơ Dơrñang Ơnàng, 

39lòt hơđang Mpồng Epraim, lòt gan Mpồng Yau mơ Mpồng Ka, mơ gan Theng 
Hananel mơ Theng Rhiang, tus hơ Mpồng Belàt, bol khai lòt tus hơ nggùl Mpồng 
Kơp Gàr. 

40Behơ̆ jơh bàr mpồl đơs jơnau ưnngài ơm ntào tòm hìu duh khoai Yàng Tom 
Trồ dê. Añ mơ nggùl ală kwang at bồ ơm bal mơ añ; 

41mơ ală cau gơnoar ơn phan duh khoai Eliakim, Maaseyah, Minyamin, Mikaiah, 
Eliôenai, Sacari, mơ Hanania at ală kơlwòk; 

42mơ Maaseyah, Semayah, Eleajar, Uji, Jehôhanan, Malkijah, Elam, mơ Ejer. Mpồl 
đơs chò gen đơs chò bal mơ Jejrahiah kung be dô nă cau lam bồ bol khai dê. 

43Bol khai ơn oă ngan ală phan duh khoai mơ hòn chò tòm ngai hơ̆, tài bơh Yàng 
Tom Trồ neh lơh bol khai in hòn chò mơ bơta hòn chò dờng. Ală cau ùr mơ ală 
cau kơnòm kung chò hòp, sap ntas bơta chò hòp tòm Jerusalem geh kơno ngài 
ngan. 

Gơnoar broă gơwèt hơ hìu duh khoai 
44Tòm ngai hơ̆ cau pồ bơtào ală cau sền gàr ală ơdŭ ơn phan bơh ală phan ơn, 
plai bồ sơnam, ală pơnah jơt, nàng tơrgòm ală phan hơ̆ jat bơta boh lam neh sồr 
nàng ơn ală cau ơn phan duh khoai in; bơh làng bol Juda chò hòp bơh ală cau 
gơnoar ơn phan duh khoai mơ ală cau Lebi neh duh broă. 

45 Bol khai lơh sir bơta duh broă Yàng Tom Trồ bol khai dê, mơ rơndap broă bơta 
lơh sàng goh, kung be ală cau đơs chò neh lơh mơ ală cau kơp gàr mpồng jat be 
gơnoar sồr Dabit mơ Salômôn kòn klau khai dê. 

46Tài bơh tòm rài Dabit mơ Asap bơh yau òr, gơs ală cau lam bồ ală cau đơs chò, 
mơ gơs ală bơta đơs chò jòng ro mơ ưnngài Yàng Tom Trồ. 

47Tòm rài Jerubabel mơ Nehemi jơh làng bol Israel ơn pơnah ngui sa kòp ngai 
ală cau đơs chò in mơ ală cau kơp gàr mpồng in; bol khai kung ơn is pơnah ală 
cau Lebi in, mơ ală cau Lebi ơn is ală pơnah kòn sau Arôn in. 

Nehemi 13 

Bơta tòmgơl pa lồi dut Nehemi dê mơ bơta boh lam 
1 Tòm ngai hơ̆ cau sền sră Môise làng bol in kơno, mơ tềng hơ̆ neh cih lah cau 
Ammôn mơ cau Môap ò tŭ lơi geh mut tòm mpồl jơnum Yàng Tom Trồ dê, 

2 tài bơh bol khai ò lòt wă rò cau Israel bal mơ piang lă mơ dà; mơya neh ơpah 
Balaam tòmdră mơ cau Israel mơ srat rma bol khai — bulah behơ̆ Yàng Tom Trồ 
bol he dê sơlơ̆u bơta srat rma gơlik dô bơta lơngai lơngò. 

3Tòm tŭ làng bol neh kơno bơta boh lam rau, gen bol khai cah is ală cau bơdìh 
bơh làng bol Israel. 

4Mơ tai, lài mơ bơta do, cau gơnoar ơn phan duh khoai Eliasip, la cau neh geh pồ 
bơtào sền gàr ală ơdŭ prap phan hìu duh khoai Yàng Tom Trồ bol he dê, la cau 
gơp bơtiàn mơ Tôbiah, 

5neh rcang Tôbiah in dô nơm ơdŭ dờng la tiah bơh lài cau neh ơn ală kòi phe, ală 
kơlhô, ală phan ngui, kòi pơnah jơt, tơrnòm, mơ mơñà, hơ̆ la ală phan neh geh 
ơn bơh bơta boh lam ai ală cau Lebi, ală cau đơs chò, mơ ală cau sền gàr mpồng 
in, bal mơ ală phan ơn ală cau gơnoar ơn phan duh khoai in. 

6Tòm tŭ ală bơta hơ̆ neh gơs añ ò ơm tòm Jerusalem; tài bơh di di nam pe jơt bàr 
rài Artaserses, bơtau Babilôn dê; gen añ neh rê wơl hơ bơtau. Tơnơ̆ dô êt jŏ, añ 
dan bơtau ai gơnoar nàng lòt bơh di bơtau, 

7mơ añ neh rê wơl hơ Jerusalem. Gen añ git broă iơh bơsak mơ Eliasip neh lơh, 
hơ̆ la rcang Tôbiah in dô nơm ơdŭ tòm hìu duh khoai Yàng Tom Trồ dê. 

8Añ gơjrañ ngan, mơ sơrbì jơh ală phan ngui Tôbiah dê bơh ơdŭ. 

9Gen añ sồr cau lơh goh ơdŭ hơ̆ mơ añ tơmut wơl ală phan ngui hìu duh khoai 
Yàng Tom Trồ dê, phan ơn duh khoai mơ kơmbuh phe mơ kơlhô. 

10 Añ kung kơno lah ală cau Lebi òhềt dòp geh ală pơnah ơn bol khai in; gen tàng 
ală cau Lebi, ală cau đơs chò la ală cau gơs gơnoar broă duh broă, neh dô rê hơ 
mìr sre tòm khai dê. 

11Behơ̆ añ lah pơrhơng ală kwang lah: “Ñchi bơh tài hìu duh khoai Yàng Tom Trồ 
kòl sang lòi behơ̆? Gen añ hòi pơjum bol khai mơ ơn bol khai tòm broă bol khai 
dê. 

12 Gen jơh làng bol Juda cèng ơn kòi pơnah jơt, tơrnòm pa mơ mơñà tòm đam 
jàr. 

13Añ pồ bơtào Selemia, cau gơnoar ơn phan duh khoai; Jadôk cau jak chài àng 
loh; mơ Pedayah cau Lebi nàng bol khai sền gàr ală đam; ai Hanan kòn klau 
Jakkur, sau Mattaniah cau dong kòl bol khai tài bơh bol khai geh kòp la ală cau 
dòn song. Bol khai dòp gơnoar broă tòmpà ală phan geh ơn nàng ngui digùl ală 
oh mi he in. 

14Ơ Yàng Tom Trồ! Dan kah añ bơh bơta do, bañ jùt ală broă niam añ neh lơh hìu 
duh khoai Yàng Tom Trồ añ in mơ tòm ală bơta duh broă. 

15 Tòm ală ngai hơ̆, añ gŏ cau tòm Juda pat plai ño tòm ngai Saƀat. Gơs cau cèng 
kòi hơđang alàng, mơ kung pơdiang tơrnòm, plai ño, plai ƀal, mơ ală phan ndai 
hơ Jerusalem tòm ngai Saƀat. Behơ̆ tàng añ neh bơto pơrhơng bol khai bơh bơta 
tac phan sa tòm ngai hơ̆. 

16Kung gơs cau bơh Tirơ ơm tòm Jerusalem. Bol khai neh cèng ka mơ ală phan 
kă bro tus tac gơ mơ làng bol Juda ơm tòm Jerusalem tòm ngai Saƀat. 

17Tŭ hơ̆ añ lah pơrhơng ală kwang at bồ lơgar Juda dê lah: Ñchi broă iơh bol mê 
lơh be do, mơ lơh ƀơ̆ ƀơl ngai Saƀat in taih? 

18Ală mò pàng bol mê ò di neh lơh behơ̆ ơ? Gen tàng Yàng Tom Trồ neh ai bơta 
rung rài tus hơ bol he mơ hơđang ƀòn do ò ơ? Tŭ do ală bol mê lơh ƀơ̆ ƀơl ngai 
Saƀat in mơ bơtơl bơta gơjrañ dờng tòmdră mơ Israel.” 

19Tòm tŭ trồ mòr jơngo di ală mpồng Jerusalem lài mơ ngai Saƀat, añ sồr cau til 
ală mpồng mơ bañ pò jơl tus ngai Saƀat neh rlau. Añ neh ơn cau tòm mpồl ală 
cau duh broă añ jê nàng sền gàr ală mpồng tồ ò gơs cau lơi cèng phan tơmut tòm 
ngai Saƀat. 

20Gen ală cau kă bro mơ ală cau tac ală phan pal bic di bơdìh Jerusalem dô dơ̆ 
hala bàr dơ̆. 

21Mơ añ neh lah pơrhơng bol khai lah: “Tài bơh ñchi bol mê bic mang di đap 
dơrñang behơ̆? Dilah bol mê gam lơh tai, ngan añ rơp kup bol mê.” Bơh tŭ hơ̆ bol 
khai ò tus tòm ngai Saƀat tai. 

22Mơ añ sồr ală cau Lebi lơh goh să tòm bol khai mơ lòt sền gàr ală mpồng nàng 
ơn ngai Saƀat sàng goh. Ơ Yàng Tom Trồ añ! Dan kah añ bơh ală bơta do, mơ dan 
nđàc sơngit di añ jat bơta kòñ gơboh kơ̆ dơn dờng Kơnràñ dê. 

Lơh nền glài cau tòmbau mơ làng bol bơdìh 

23 Rlau mơ hơ̆ añ gŏ ală cau Juda la cau neh bau mơ ală cau ùr Asdot, Ammôn, 
mơ Môap; 

24Nggùl ală kòn bol khai dê đơs jơnau Asdot mơya jơnau đơs ndai mơ ò git đơs 
jơnau Juda. 

25Añ lah pơrhơng bol khai, srat rma bol khai, pù lơh bàr pe nă bol khai, dŭi sŏ 
bol khai, sồr bol khai sơnio Yàng Tom Trồ mơ srat lah: “Bol mê rơp ò tòmbau 
kòn ùr bol mê dê mơ kòn klau bol khai dê, kung ò tòmbau kòn klau bol mê dê 
mơ kòn ùr bol khai, hala să tòm bol mê ò bau mơ bol khai. 

26 Ò di Salômôn bơtau Israel neh tìs glài mơ ală cau ùr behơ̆ ơ? Digùl jơh ală làng 
bol ò gơs dô nă cau bơtau lơi be khai, khai neh geh Yàng Tom Trồ kòñ gơboh, mơ 
Yàng Tom Trồ neh bơtào khai gơs bơtau hơđang jơh ală làng bol Israel. Mơya 
khai neh kòl cau ùr bơdìh lơh khai in tìs glài! 

27Mbe bol hi rgơi iat mơ lòi bol mê lơh ală bơta iơh mơ broă bơsak dờng hơ̆, 
tòmbau mơ ùr bơdìh mơ tìs glài mơ Yàng Tom Trồ bol he sơl?” 

28 Gơs dô nă tòm ală kòn klau Jôyada dê, sau Eliasip, cau gơnoar lam bồ ơn phan 
duh khoai, la bơrtơu Sanbalat cau Hôrôn dê. Tài bơh hơ̆ añ neh bơtrơh khai ngài 
bơh di añ. 

29Ơ Yàng Tom Trồ añ! Dan kah bol khai, bơh bol khai neh lơh ƀơ̆ ƀơl gơnoar ơn 
phan duh khoai mơ bơta ho pơgon gơnoar ơn phan duh khoai mơ cau Lebi dê. 

30Behơ̆, añ neh lơh goh bol khai bơh jơh ală bơta cau bơdìh dê, mơ bơtào kơ̆ broă 
tòm ală cau gơnoar ơn phan duh khoai in mơ ală cau Lebi in, kòp nă tòm broă 
tòm khai dê,  

31mơ añ kung rcang lòng nàng ơn phan duh khoai, jat tŭ tơngai neh lơh nền, mơ 
ơn ală plai đo bồ sơnam. Ơ Yàng Tom Trồ añ! Dan kah añ bơh bơta lơngai niam 
Kơnràñ dê! 

Este 

Este 1 

Bau ùr cau bơtau la Basthi kòl sang lòi 
1 Do la bơta neh gơlik gơs tòm rài Ahasuerus, la cau bơtau neh at bồ hơđang dô 
rhiang bàr jơt poh kơnhwàl bơh lơgar Jôa tus hơ lơgar Ethiôpi. 

2Tòm ală ngai hơ̆, tòm tŭ bơtau Ahasuerus nggui at bồ hơđang sơbàn bơtau khai 
dê tòm ƀòn dờng kơ̆ cê Susa, 

3tòm nam dơ̆ pe rài at bồ khai dê, khai yò dô bơta ñô sa dờng jơh ală cau kwang 
at bồ mơ ală cau kwang duh broă khai in. Ală mpồl ling Persia mơ Medi dê mơ 
ală cau màng ryŭ mơ ală cau kwang dờng at bồ ală kơnhwàl neh gơs mat. 

4Tŭ hơ̆ bơtau ràng tơlik bơta pas gơs dờng lơgar bơtau khai dê mơ ryŭ ryơm 
bơh gơnoar at bồ khai dê tòm oă ngai, jơh ală la dô rhiang phàm jơt ngai. 

5Tòm tŭ ală ngai hơ̆ neh wil tơl rau, cau bơtau yò sa jơh ală làng bol gơs mat tòm 
ƀòn dờng Susa, jơh cau dờng mơ cau dềt in dô bơta ñô sa dờng tòm poh ngai tòm 
suơn gơlang bơtau dê. 

6Gơs kơrnìng che brài bò mơ tơlir trồ, yồng mơ che dơmài lơbơn mơ dà gur kơt 
di ală dơwàng priă mơ ală jrong lŭ kràng màng. Gơs ală cơnòng nggui jòng mơ 
màh mơ priă ơn hơđang mơnàng hìu bơt mơ lŭ màng tơl ală bơnga bò, pơrhê, 
rmit, jù mơ ală lŭ kas màng ndai. 

7Tơrnòm geh yò tòm ală mơngàn màh ò ndròm bal, mơ tơrnòm bơtau dê gơs oă 
ngan, jat be bơta pas gơs cau bơtau dê. 

8Tơrnòm geh ơn tòm ală gri, ñô khat gơboh ò bơklơn, bơh bơtau neh ai gơnoar 
jơh ală cau kwang duh broă tòm gơlang bơtau dê ñô sa jat nùs kòñ bol khai dê. 

9Rlau mơ bơta hơ̆ tai, bau ùr bơtau la mò Basthi kung yò dô bơta ñô sa dờng ală 
cau ùr in tòm gơlang bơtau Ahasuerus dê. 

10Tòm ngai dơ̆ poh, tòm tŭ bơtau neh hòn chò bơh tơrnòm, gen bơtau sồr 
Mehuman, Bistha, Harbôna, Biktha, Abaktha, Jethar mơ Karkas la poh nă cau 
kwang kriau la ală cau ơm di đap bơtau, 

11cèng bau ùr bơtau dê la Basthi tus di đap bơtau, tơndau sơgơn bơtau khai in 
tồ ràng tơlik bơta hàng mơnĕ khai di đap làng bol mơ ală cau kwang at bồ in, 
bơh khai sền hàng mơnĕ ngan. 

12Mơya bau bơtau la mò Basthi ò bài tus, jat gơnoar sồr bơtau dê mơ ală cau 
kwang kriau neh yal. Tòm bơta do, bơtau gơhào nùs mơ bơta gơjrañ duh ngan 
tòm nùs khai dê. 



904 

 

 
Sră Goh 

© 2018, United Bible Societies. 
  

 

 

13Gen cau bơtau lùp bơta kơlôi sơnơng ală cau git jak bơh bơta boh lam (bơh 
bơta do, jat bơta òs mòng bơtau đơs mơ ală cau jak chài la cau git wă bơta boh 
lam mơ bơta òs yau, 

14mơ ơm rềp rlau jơh mơ cau bơtau hơ̆ la: Karsena, Sethar, Atmatha, Tarsis, 
Meres, Marsena, mơ Memukan, la poh nă cau kwang at bồ tòm lơgar Persia mơ 
Medi dê, la ală cau gơs gơnoar lòt tus rềp mơ bơtau mơ la ală cau nggui tiah 
sơnròp tòm lơgar bơtau dê): 

15“Jat be bơta boh lam, ñchi pal lơh di bau ùr bơtau la Basthi tài bơh mò neh ò 
lơh jat jơnau gơnoar sồr bơtau Ahasuerus neh sồr ală cau kwang kriau yal khai 
in taih?” 

16Gen Memukan đơs di đap cau bơtau mơ ală cau kwang at bồ lah: “Ò di mìng 
bau ùr bơtau la Basthi neh lơh tìs mơ bơtau lơm, mơya kung lơh tìs mơ ală cau 
kwang at bồ, mơ jơh làng bol la ală cau ơm tòm kơnhwàl bơtau Ahasuerus dê 
sơl. 

17Bơh bơta lơh lòt bau ùr bơtau dê rơp pơnro tus di jơh ală cau ùr, lơh bol khai 
rơp sền òsơp di ală bau klau bol khai dê mơ đơs lah: ‘Bơtau Ahasuerus neh ai 
jơnau gơnoar sồr bau ùr bơtau la Basthi tus di đap bơtau, mơya Basthi ò bài tus.’ 

18Ngai do, ală cau ùr ală cau màng ryŭ Persia mơ Medi dê la ală cau neh kơno 
bơh bơta lơh lòt bau ùr bơtau dê, gen bol khai rơp tòmdră mơ ală cau kwang at 
bồ bơtau dê, gen rơp gơs bơta sền òsơp mơ bơta tòmdră sùm ò lồi! 

19Behơ̆ tàng, dilah niam nùs bơtau gen dan bơtau tơlik dô gơnoar sồr bơh bơtau 
mơ cih gơtòm sră bơta boh lam lơgar cau Persia mơ Medi dê nàng ò rgơi tòmgơl 
hơ̆ lah Basthi rơp ò gơs tŭ lơi geh tus tai di đap bơtau Ahasuerus. Mơ kung dan 
bơtau tă gơnoar bau ùr bơtau khai dê mơ ai dô nă cau ndai in niam rlau mơ khai. 

20Gen tòm tŭ jơnau lơh nền bơtau dê neh geh yal tơlik tòm làm jơh lơgar dờng 
ơnàng, jơh ală cau ùr rơp ki ngàm di bau klau bol khai dê, bơh cau dềt rhền tus 
di cau dờng màng rlau jơh kung behơ̆ sơl.” 

21Cau bơtau mơ ală cau màng ryŭ bơtau dê lơh niam nùs di jơnau bơyai hơ̆, behơ̆ 
cau bơtau lơh jat be bơta Memukan neh bơyai, 

22bơtau pơyoa sră tus hơ jơh ală tiah tòm lơgar khai dê, kòp kơnhwàl jat jơnau 
cih gơ dê mơ kòp làng bol jat jơnau đơs làng bol hơ̆ dê, mơ bơto yal lah kòp nă 
cau klau pal lơh gơs cau at bồ hìu nhă tòm khai dê. 

Este 2 

Este gơlik gơs bau ùr bơtau dê 
1Tơnơ̆ mơ hơ̆, tòm tŭ neh rài bơta gơjrañ bơtau Ahasuerus dê, gen khai kah wơl 
Basthi bơh bơta khai neh lơh, mơ bơta lơh nền bơtau neh tòmdră di khai. 

2Gen ală cau duh broă ơm rềp mơ bơtau đơs lah: “Jòi tĕ ală cau ơruh dềt hàng 
mơnĕ cau bơtau in. 

3Dan bơtau pồ bơtào ală cau kwang tòm jơh ală kơnhwàl tòm lơgar bơtau dê 
nàng bol khai hòi pơjum jơh ală cau ơruh hàng mơnĕ hơ̆ tus hơ gơlang bau ùr 
bơtau dê tòm ƀòn dờng Susa, mơ jào Hegai in sền gàr; la kwang kriau duh broă 
bơtau dê, cau gơs gơnoar sền gàr ală cau ùr, mơ ai tĕ bol khai in ală phan ngui 
nàng bơka să. 

4Mơ lòi tĕ cau ơruh lơi geh niam nùs bơtau gơlik gơs bau ùr bơtau ala Basthi.” 
Jơnau hơ̆ niam nùs bơtau gen khai lơh behơ̆. 

5Mơ tai, gơs dô nă cau Juda tòm Susa sơnđan la Mordike kòn klau Jair sau Simei 
dê, se Kis la dô nă cau Benjamin dê, 

6 la cau neh kòl Nebukatnessar bơtau Babilôn kup cèng pơrdô bơh di Jerusalem 
bal mơ ală cau kòl kup cèng mơ Jehôyakin bơtau Juda dê. 

7Mordike neh cèng bal dô nă cau jơi bơtiàn sơnđan la Hadassa hơ̆ la Ester; bơh 
khai ò gam gơs mè bèp tai, cau ơruh hơ̆ hàng mơnĕ ngan mơ Mordike neh ròng 
siam khai bơh dềt kung be kòn ùr tòm khai dê. 

8Behơ̆ tòm tŭ jơnau gơnoar sồr mơ bơta lơh nền bơtau dê neh geh yal tơlik, gơs 
oă cau ơruh pơjum bal tòm ƀòn dờng Susa, tòm bơta sền gàr Hegai dê. Este kung 
geh cèng tus tòm gơlang bơtau mơ neh jào Hegai in la cau at bồ gơlang bau ùr 
bơtau dê. 

9Cau ơruh hơ̆ niam nùs khai mơ geh bơta nđàc di đap khai. Tŭ hơ̆ mo, khai rcang 
ai Este in jơh ală phan ngui nàng bơka să lơh hàng mơnĕ mơ ală phan sa bơkah, 
bal mơ poh nă cau ùr duh broă bơh di gơlang bơtau, mơ ơn is khai mơ ală cau 
duh broă khai dê tòm ơdŭ niam rlau jơh tòm gơlang bau ùr bơtau dê. 

10Este ò gŏ yal tơlik làng bol tòm mơ hìu nhă khai dê, tài bơh Mordike neh bơkơ̆u 
khai yal bơta hơ̆. 

11Kòp ngai Mordike lòt rê di đap ƀlàng jơng gơlang bau ùr bơtau dê nàng sền 
mbe gơlơh Este ơm mơ ñchi bơta gơlik tus di khai. 

12Lài mơ tŭ tus di bơta neh rơndap dô nă cau ơruh in nàng lòt tus hơ cau bơtau 
Ahasuerus, gen cau ơruh hơ̆ pal geh rcang lơh hàng mơnĕ tòm jơt bàr kơnhai jat 
bơta neh lơh nền ală cau ùr in, prau kơnhai ngui mơñà cài trŭ, prau kơnhai ngui 
mơñà ƀô bơlhu mơ ală phan ngui lơh hàng mơnĕ. 

13Tòm tŭ cau ơruh mut tus hơ bơtau, khai neh geh ai ală bơta lơi khai dan bơh 
di gơlang bau ùr bơtau dê. 

14Tòm trồ mho khai lòt tus tềng hơ̆ mơ tòm àng drim hìng khai rê wơl hơ dô nơm 
ơdŭ ndai tòm gơlang bau ùr bơtau dê hơđơm bơta sền gàr Saasgas la cau kwang 

kriau bơtau dê, cau sền gàr ală bau ùr cồng. Khai ò gŏ rê wơl hơ cau bơtau tai, 
mìng dilah cau bơtau niam nùs di khai mơ hòi sơnđan khai. 

15Tòm tŭ tus di wềr Este (cau ơruh mơ Mordike neh dòp gơs kòn ròng, la kòn ùr 
Abihail kồñ khai dê) lòt tus hơ cau bơtau, khai ò dan phan lơi rlau mơ phan mơ 
Hegai cau kwang kriau bơtau dê cau sền gàr hìu gơlang bau ùr bơtau dê neh lơh 
nền. Este dòp geh bơta sền dờng màng di đap jơh ală cau neh gŏ khai. 

16Tòm tŭ Ester geh cèng tus hơ bơtau Ahasuerus tòm hìu gơlang bơtau dê tòm 
kơnhai jơt, hơ̆ la kơnhai Tebet, tòm nam dơ̆ poh rài at bồ khai dê. 

17Cau bơtau kòñ gơboh di Este rlau mơ jơh ală cau ùr ndai, mơ Este geh bơta 
nđàc di đap khai mơ geh dòp rò rlau mơ jơh ală cau ơruh ndai. Behơ̆ bơtau 
tơndau dô nơm sơgơn bơtau hơđang bồ Este, mơ bơtào khai gơs bau ùr bơtau 
ala Basthi. 

18Mơ cau bơtau yò dô bơta ñô sa dờng ală cau màng ryŭ mơ ală cau kwang at bồ 
mơ ală cau duh broă bơtau in. “Bơta yò sa dờng Este.” Bơtau kung ai dô ngai ơm 
rlô tòm kơnhwàl lơgar mơ ai phan pà jat bơta pas sơm dờng ơnàng bơtau dê. 

Mordike jòi bàn dô bơta pơrlơ̆ dră 
19Tòm tŭ ală cau ơruh pơjum bal dô bă bal gen Mordike ơm nggui di mpồng 
gơlang cau bơtau dê. 

20Tŭ hơ̆ Este ò yal tơlik jơi bơtiàn mơ làng bol khai dê, jat be jơnau Mordike neh 
sồr khai, bơh Este lơh jat jơnau bơto sồr Mordike dê kung be khai neh lơh tòm 
tŭ Mordike ròng siam khai bơh dềt jơl dờng. 

21Tòm ală ngai hơ̆ tòm tŭ Mordike ơm nggui di mpồng gơlang bơtau dê, gen gơs 
bàr nă cau kwang duh broă bơtau dê gơs broă tòm kơp gàr gùng mpồng bơtau 
la Bikthan mơ Teres bàr nă kwang kriau kơp gàr mpồng neh gơhào gơjrañ di cau 
bơtau mơ bơtào kai gơrmơ̆i nàng tơnchơt òm bơtau Ahasuerus. 

22Mơya ală bơta gơlik gơs hơ̆ neh kơno git tus di Mordike, gen khai yal bau ùr 
bơtau la Este in git; gen Este yal wơl cau bơtau in, mơ Este yal bơtau in ai sơnđan 
Mordike neh jòi git bơta hơ̆. 

23Tòm tŭ cau sền sơwì bơh bơta hơ̆ mơ git bơta hơ̆ la ngan, gen bàr nă cau kwang 
hơ̆ kòl yồng ngko di chi yồng cau glài. Jơh ală bơta hơ̆ geh cih tòm sră yal yau kòp 
nam di đap mat cau bơtau dê. 

Este 3 

Haman bơtào kai gơrmơ̆i tơnroh cau Juda 
1Tơnơ̆ mơ ală broă hơ̆, bơtau Ahasuerus bơtào tơngguh gơnoar broă Haman in, 
kòn klau Hammedatha cau Agak, bơtào khai mơ ơn khai in nggui tiah hơđang 
rlau jơh mơ ală cau kwang at bồ bal mơ khai. 

2Mơ jơh ală cau kwang duh broă bơtau la ală cau ơm di mpồng gơlang bơtau kun 
khoai mơ sền dờng màng di Haman; bơh bơtau neh ai gơnoar sồr pal lơh behơ̆ 
gơwèt mơ khai. Mơya Mordike ò kun khoai hala duh rngòt di khai. 

3Gen ală cau duh broă ơm di mpồng bơtau dê lùp Mordike lah: “Ñchi bơh tài mê 
ò dòn bơr gơnoar sồr cau bơtau dê taih?” 

4Bol hơ̆ đơs mơ khai bơh ngai do tus hơ ngai ne, mơya khai ò bài iat bol hơ̆, bol 
khai yal mơ Haman nàng sền bơta Mordike neh lơh hơ̆ rơp gơlik be lơi, bơh khai 
neh yal bol hơ̆ in khai la cau Juda. 

5Tòm tŭ Haman gŏ Mordike ò kun khoai mơ duh rngòt di khai, gen Haman gơhào 
gơjrañ ngan. 

6Mơya khai kơlôi lah ò kwơ khai in dilah mìng tơnroh dô nă Mordike lơm; behơ̆ 
tòm tŭ Haman neh jòi git làng bol Mordike dê la làng bol lơi, gen Haman bơtào 
kai gơrmơ̆i nàng tơnroh jơh ală cau Juda, làng bol Mordike dê tòm làm jơh lơgar 
Ahasuerus dê. 

7Tòm nam jơt bàr rài at bồ bơtau Ahasuerus dê, tòm kơnhai dùl la kơnhai Nisan, 
bol khai tĕ phur (hơ̆ la tĕ khà) di đap Haman nàng sac rwah bơh ngai mơ kơnhai. 
Mơ khà neh tĕ di kơnhai jơt bàr la kơnhai Adar. 

8Gen Haman đơs mơ bơtau Ahasuerus lah: “Gơs dô nơm làng bol gơprah ơm 
nrah nring digùl ală làng bol tòm jơh ală kơnhwàl lơgar bơtau dê. Ală bơta boh 
lam bol khai dê la krơi is mơ jơh ală làng bol ndai dê, mơ bol khai ò lơh jat ală 
bơta boh lam bơtau dê; gen tàng ò di pal ngan bơtau in kong ơt di bol khai. 

9Dilah bơta do niam nùs bơtau gen dan bơtau tơlik dô bơta lơh nền nàng tơnroh 
bol khai, mơ añ rơp ơn jơt rbô talơng priă tòm tê ală cau kwang cau bơtau dê, 
nàng bol kai tơmut gơtòm đam jàr bơtau dê.” 

10Behơ̆ cau bơtau hồ sơmbiat ƀang kì bơh di tê bơtau dê mơ ai Haman kòn klau 
Hammedatha in cau Agak la cau sò tơm di cau Juda. 

11Bơtau đơs mơ Haman lah: “Prap gàr tĕ jền priă mê in, mơ lơh di làng bol jat 
nùs mê kòñ.” 

12Gen ală cau cih sră bơtau dê pơjum bal tòm ngai jơt pe kơnhai dùl, mơ dô 
gơnoar sồr, jat be gơnoar Haman dê, neh geh cih tus hơ bơtau oh mơ kwang 
dờng at bồ hơđang ală kơnhwàl dê mơ tus hơ ală cau kwang at bồ jơh làng bol, 
tus hơ kòp kơnhwàl jơnau đơs kòp làng bol dê. Ală sră hơ̆ geh cih tòm sơnđan 
să tòm bơtau Ahasuerus dê mơ geh tap ƀang kì bơtau dê. 

13Ală sră hơ̆ geh pơyoa bơh ală cau ling cèng tus hơ jơh ală kơnhwàl lơgar cau 
bơtau dê, cih gơnoar sồr nàng tơnroh, tơnchơt mơ pơndut tơnlồi jơh ală cau 
Juda, cau pơnu mơ cau kra, cau ùr mơ kơnòm dềt, mìng tòm dô ngai la ngai jơt 
pe kơnhai jơt bàr la kơnhai Adar, mơ phà kơñau ală phan mơna bol khai dê. 

14Dô pang sră geh cih tơlik mơ geh pơyoa làm jơh be dô bơta lơh nền tòm kòp 
kơnhwàl bơh jơnau yal tơnggit, hòi jà jơh ală làng bol pal rcang sir bơh ngai hơ̆, 

15Ală cau geh kong sồr lik lòt sơrbac sơrbang jat jơnau gơnoar sồr cau bơtau dê, 
mơ bơta lơh nền neh geh yal tơlik tòm Susa la ƀòn dờng bơtau dê. Cau bơtau mơ 
Haman nggui ñô tơrnòm, mơya ƀòn dờng Susa gen sơlồng sơlàng. 

Este 4 

Mordike chồl bơtrut Este pal dong kòl 
1Tòm tŭ Mordike neh kơno jơh ală bơta neh gơlik gơs rau, khai crè ồi ào khai dê, 
soh ƀào sơnò kiat mơ ơm tòm bùh, lòt làm ƀòn dờng, ñìm rac dờng jơnau dô bă 
sràt bơtang ngan. 

2Mơya khai mìng lòt tus di đap mpồng gơlang bơtau dê lơm, bơh ò gơs cau lơi 
soh ƀào sơnò kiat geh gơnoar mut tòm mpồng hơ̆. 

3Tòm kòp kơnhwàl tiah lơi gơnoar sồr mơ bơta lơh nền bơtau dê neh tus, gen 
tềng hơ̆ gơs bơta ñìm rac moat jrùng digùl ală cau Juda, bal mơ bơta ơt sa, ñìm 
mơ rac ròc, mơ oă cau tòm bol khai soh ào ƀào sơnò kiat mơ bic tòm bùh. 

4Tòm tŭ ală cau ùr duh broă Este dê mơ ală cau kwang kriau mò dê tus yal mò 
in, gen bau ùr bơtau moat jrùng ngan. Khai pơyoa ào jrùh Mordike in soh, nàng 
khai hồ ào ƀào sơnò kiat, mơya khai ò bài dòp gơ. 

5Gen Este hòi Hathak la dô nă cau kwang kriau bơtau dê neh geh sồr duh broă 
Este mơ sồr khai lòt tus hơ Mordike nàng git bơta neh gơlik gơs mơ ñchi bơh tài 
neh gơs behơ̆. 

6Behơ̆ Hathak lòt tus hơ Mordike tòm ƀlàng jơnum ƀòn dờng, di đap mpồng 
gơlang bơtau dê. 

7Mordike yal Hathak in jơh ală bơta neh gơlik tus di khai, mơ yal tòm toh khà 
priă Haman neh ho ơn tòm đam jàr bơtau dê nàng tơnroh làng bol Israel. 

8Khai kung ai Hathak in dô pang sră neh pơyoa tòm Susa cih bơta lơh nền bơtau 
dê tòm bơta tơnroh làng bol Israel nàng sơnio mơ yal tơlik Este in, mơ Mordike 
kung sồr Hathak chồl Este lòt tus hơ cau bơtau nàng dan bơta nđàc mơ dong tò 
làng bol khai in. 

9Hathak rê mơ yal wơl Este in git jơh ală bơta Mordike neh đơs. 

10Gen Este sồr Hathak đơs mơ Mordike lah: 

11“Jơh ală cau kwang duh broă bơtau mơ làng bol tòm ală kơnhwàl bơtau dê git 
lah dilah cau klau hala cau ùr lơi lòt tus hơ cau bơtau tòm hìu dơlam mơ ò geh 
cau bơtau hòi tus gen cau bơtau gơs mìng dô bơta boh lam lơm: cau hơ̆ pal kong 
lơh glài tơnchơt. Mìng dilah bơtau yơr gai gơnoar at bồ cau hơ̆ in, gen cau hơ̆ 
rgơi geh kis. Să tòm añ òhềt geh hòi tus hơ cau bơtau neh dô kơnhai rau.” 

12Tòm tŭ ală jơnau Este dê neh geh yal wơl Mordike in, 

13gen Mordike sồr ho wơl Este in lah: “Bañ kơlôi lah tài bơh ai ơm tòm gơlang 
bơtau dê, gen ai rơp geh klàs rlau mơ ală cau Juda ndai. 

14Bơh dilah ai ơm mŏ mŏ tòm tŭ gơs bơta be do, gen bơta dong kòl mơ dong tă 
rơp tơngguh làng bol Israel in bơh đah ndai, mơya ai mơ hìu nhă bèp ai dê rơp 
kong roh rui. Mơ ñcau rgơi git taih? Digơlan ai geh gơlik bau ùr bơtau ò di la tài 
bơh dô tŭ tơngai be do ò ơ?” 

15Behơ̆ Este sồr ho wơl ală jơnau do Mordike in: 

16“Lòt pơjum tĕ jơh ală cau Juda ơm tòm Susa, mơ tài bơh añ mơ ơt sa. Bañ sa 
hala hùc tòm pe ngai mơ pe mang. Añ mơ ală cau ùr duh broă añ kung rơp ơt sa 
sơl. Tòm tŭ neh lơh behơ̆ rau, añ rơp lòt tus hơ cau bơtau bulah bơta hơ̆ la tìs 
mơ bơta boh lam. Mơ dilah añ pal chơt gen añ chơt.” 

17Behơ̆ Mordike lòt mơ lơh jat jơh ală bơta Este neh sồr khai lơh. 

Este 5 

Jơnau Este dan mơ cau bơtau 
1Tòm ngai pe Este soh ào jrùh bau ùr bơtau dê mơ ntào tòm ƀlàng hìu dơlam 
gơlang bơtau dê, di đap ơdŭ pơjum bơyai broă bơtau dê. Cau bơtau ơm nggui 
hơđang sơbàn khai dê tòm ơdŭ bơyai broă, wèt mat hơ mpồng mut tòm ơdŭ. 

2Tòm tŭ cau bơtau gŏ Este ơm ntào tòm ƀlàng dơlam gơlang, khai niam nùs di 
Este mơ yơr Este in gai gơnoar màh khai at tòm tê. Behơ̆ Este tus rềp mơ ƀư di 
bồ gai gơnoar at bồ. 

3Gen cau bơtau đơs mơ Este lah: “Ơ Este bau ùr bơtau ñchi ai kòñ taih? Ñchi ai 
kòñ dan taih? Bulah tus di nggùl lơgar kung rơp ai ai in.” 

4Este ho lah: “Dilah bơta do niam nùs bơtau, añ dan jà bơtau bal mơ Haman tòm 
ngai do lòt tus ñô sa tòm dô bơta yò sa mơ añ neh rcang bơtau in.” 

5Cau bơtau đơs lah: “Cèng tĕ Haman tus mo nàng bol he rgơi lơh jat be bơta Este 
neh dan.” Behơ̆ bơtau mơ Haman lòt tus hơ bơta yò sa mơ Este neh rcang sir. 

6Tòm tŭ gam ñô tơrnòm bơtau lùp mò Este lah: Ñchi bơta ai kòñ dan? Ngan rơp 
geh lơm! Ai dan tòm broă lơi? Bulah tus di nggùl lơgar kung rơp geh. 

7Este ho lah: “Bơta añ kòñ mơ bơta añ dan la bơta do: 

8Dilah añ geh bơta nđàc di đap bơtau, mơ dilah gơ niam nùs bơtau nàng ai bơta 
añ kòñ mơ lơh gơlik gơs bơta añ dan gen dan jà bơtau mơ Haman ngai hìng lòt 
tus hơ bơta ñô sa mơ añ rơp yò bơtau mơ Haman in, gen añ rơp ho wơl jơnau 
lùp bơtau dê.” 

Haman gơhào gơjrañ di Mordike 



910 

 

 
Sră Goh 

© 2018, United Bible Societies. 
  

 

 

9Tòm ngai hơ̆ Haman lik lòt tòm bơta chò hòp mơ tòm hwềng nùs hừh hơh. Mơya 
tòm tŭ Haman gŏ Mordike ơm di mpồng gơlang bơtau dê mơ sền gŏ khai ò ñă 
ntào hala ơrơm să di đap khai, gen khai gơhào gơjrañ oă ngan di Mordike. 

10Bulah behơ̆, Haman ơt ơl să khai mơ rê hìu. Gen khai sồr hòi pơjum ală oh mi 
bơyô khai dê mơ Jeres bau ùr khai dê. 

11Haman jòng să khai dê mơ bol hơ̆ bơh bơta pas sơm ngan khai dê, bơh ală kòn 
klau khai dê, mơ bơh jơh ală bơta mơ cau bơtau neh lơh nàng bơtào khai in geh 
jòng màng, mơ mbe cau bơtau neh tơngguh khai hơđang ală cau kwang dờng 
ryŭ ndai mơ ală cau kwang duh broă bơtau dê. 

12Haman kung đơs bơtơl tai lah: “Tian gơs Este bau ùr bơtau dê ò lòi dô nă cau 
lơi in, mơya mìng dô nă añ geh lòt jat cau bơtau tus hơ bơta ñô sa dờng mơ khai 
neh yò. Ngai hìng añ kung geh khai jà lòt bal mơ cau bơtau sơl. 

13Mơya jơh ală bơta hơ̆ ò lơh niam nùs añ, tòm tŭ añ gam gŏ Mordike cau Juda 
ơm nggui di mpồng gơlang bơtau dê.” 

14Jeres bau khai dê mơ jơh ală oh mi bơyô khai dê đơs mơ khai lah: “Sồr bơtào 
tĕ dô nơm jrong yồng cau, jơnhoa pram jơt tal, mơ dan cau bơtau àng drim hìng 
yồng Mordike hơđang hơ̆; gen lòt tĕ sa bal mơ cau bơtau dô bă chò hòp tòm 
hwềng nùs.” Jơnau bơyai hơ̆ niam nùs Haman, gen khai sồr cau bơtào dô nơm 
jrong yồng cau. 

Este 6 

Mordike geh bơtào jòng màng 
1Tòm mang hơ̆ cau bơtau ò rgơi bic; behơ̆ khai ai jơnau gơnoar sồr cau cèng tus 
sră cih yal yau kòp nam mơ cau sền bơtau in iat. 

2 Cau sền gŏ bơta neh cih tòm hơ̆ bơh Mordike neh yal tơnggit kai gơrmơ̆i 
Bikthan mơ Teres dê la bàr nă cau kwang kriau duh broă bơtau kơp gàr mpồng 
gơlang, la ală cau bơtào tòmdră kòñ tơnchơt òm bơtau Ahasuerus. 

3Bơtau lùp lah: “Ñchi bơta neh geh jòng ro hala phan ƀàn lơi neh ai Mordike in 
bơh bơta do sơl?” Ală cau kwang ơm rềp bơtau ho lah: “Ò gơs bơta lơi neh lơh 
khai in.” 

4Bơtau đơs lah: “Ñcau ơm tòm ơdŭ bơdìh gơlang dê taih?” Tŭ hơ̆ Haman pa mut 
tòm ƀlàng jơng bơdìh gơlang bơtau dê nàng dan bơtau yồng Mordike di jrong 
yồng cau mơ khai neh bơtào Mordike in. 

5Ală cau kwang ơm rềp bơtau ho lah: “Haman ơm ntào tòm ƀlàng bơdìh gơlang 
bơtau dê.” Cau bơtau ai jơnau sồr lah: “Sồr khai mut tĕ!” 

6Tòm tŭ Haman neh mut gen cau bơtau lùp khai lah: “Ñchi pal lơh di cau mơ cau 
bơtau kòñ bơtào khai geh jòng màng taih?” Haman kơlôi is bơh să tòm khai lah: 
“Gơs cau lơi mơ bơtau kòñ bơtào jòng màng rlau mơ añ taih?” 

7Behơ̆ khai ho mơ bơtau lah: “Gơwèt hơ cau mơ bơtau kòñ bơtào jòng màng, 

8gen cèng tĕ ào jrùh mơ cau bơtau neh soh mơ dô nơm ơseh mơ cau bơtau neh 
hào, la ơseh geh bơka hàng mơnĕ bơtau in. 

9Gen jào ào jrùh mơ ơseh tòm tê dô nă cau kwang dờng ryŭ ryơm rlau jơh bơtau 
dê. Lòi bol khai tơnsoh ào jrùh di cau mơ bơtau kòñ bơtào jòng màng, mơ tề ơseh 
gơs cau hơ̆ hào hơđang lòt tòm ală gùng ƀòn dờng dê, mơ driau dờng di đap khai 
lah: ‘Do la bơta pal lơh di cau mơ bơtau kòñ bơtào jòng màng!’” 

10Gen cau bơtau ai jơnau sồr Haman lah: “Lòt tĕ mo, cèng ào jrùh mơ ơseh mơ 
lơh tòm toh jat be mê neh đơs hơ̆ Mordike in la cau Juda ơm nggui di mpồng 
gơlang bơtau dê. Bañ sang lòi bơta lơi mơ mê neh đơs hơ̆.” 

11Behơ̆ Haman ai ào jrùh mơ ơseh. Khai tơnsoh ào jrùh Mordike in mơ tề ơseh 
gơs Mordike hào hơđang, mơ lam lòt tòm ală gùng ƀòn dờng dê mơ driau dờng 
di đap khai lah: “Do la bơta pal lơh di cau mơ bơtau kòñ bơtào jòng màng!” 

12Tơnơ̆ mơ hơ̆, Mordike rê wơl hơ mpồng gơlang bơtau dê. Mơya Haman sơrbac 
sơrbang rê hìu, moat jrùng mơ gòm bồ, 

13mơ yal wơl Jeres bau khai in mơ jơh ală oh mi bơyô khai dê jơh ală bơta neh 
gơlik tus di khai. Ală cau jak bơyai broă khai dê mơ Jeres bau khai dê đơs mơ 
khai lah: “Mê neh sơntòm kong alah di đap Mordike, mơ tài bơh khai la jơi cau 
Juda gen mê ò jai tòmdră mơ khai; ngan la mê rơp kong alah di đap khai!” 

14Tòm tŭ bol khai gam đơs mơ Haman gen ală kwang kriau bơtau dê tus chồl 
khai lòt mhar tus hơ bơta ñô sa dờng mơ Este neh yò. 

Este 7 

Haman kong yồng ngko 
1Behơ̆ cau bơtau mơ Haman lòt ñô sa bal mơ Este bau ùr bơtau, 

2tòm ngai dơ̆ bàr tòm tŭ bol khai ơm ñô tơrnòm, bơtau lùp Este tai lah: “Ơ Este 
bau ùr bơtau, ñchi bơta ai kòñ dan taih? Gơ rơp geh ai ai in. Ñchi bơta ai dan 
taih? Bulah tus di nggùl lơgar añ jê, gơ kung rơp geh ai wil tơl.” 

3Gen Este ho lah: “Ơ bơtau, dilah añ geh bơta nđàc di đap bơtau, mơ dilah bơta 
hơ̆ niam nùs bơtau gen dan bơtau ai añ in bơta kis, hơ̆ la bơta añ kòñ geh, mơ 
dan bơtau dong làng bol añ jê klàs chơt, hơ̆ la bơta añ kòñ dan. 

4Bơh bol hi neh gơkòl tac, añ mơ làng bol añ jê rơp gơkòl tơnroh, tơnchơt mơ 
lơh roh rui jơh. Dilah bol hi mìng gơkòl tac nàng gơs dĭ klau dĭ ùr gen añ neh ơm 

mŏ mŏ, mơya bơta cau sò tơm di bol hi tơm bơtau in ò rgơi pơndròm mơ bơta 
roh gơcoh mơ bơtau pal kong.” 

5Bơtau Ahasuerus lùp Este lah: “Cau hơ̆ la ñcau taih? Ntềng đah cau khin lơh dô 
bơta behơ̆ taih?” 

6Este đơs lah: “Cau sòdră mơ sò tơm la Haman cau iơh bơsak do.” Gen Haman 
rngòt rngơt ngan di đap bơtau mơ bau ùr bơtau. 

7Cau bơtau ñă ntào gơhào gơjrañ ngan, sang lòi tơrnòm mơ lik lòt hơ suơn 
gơlang dê. Mơya Haman ơm wơl rac dan Este dong klàs bơta kis khai dê, tài bơh 
khai đal git cau bơtau neh lơh nền nàng tơnroh khai. 

8Tòm tŭ cau bơtau rê wơl bơh suơn gơlang bơtau dê tus hơ ơdŭ neh ơm ñô sa, 
gen Haman neh tơmbic să hơđang cơnòng jòng la tiah Este ơm sơnđìng să. Cau 
bơtau đơs lah: “Khai kung khin lơh iơh di bau ùr bơtau di đap añ tòm hìu tòm añ 
sơl ơ?” Jơnau pa lik bơh di bơr bơtau gen cau jơm muh mat Haman dê. 

9Gen Harbôna la dô nă cau kwang duh broă ơm rềp di bơtau đơs lah: “Sền ne, dô 
nơm jrong yồng cau jòng pram jơt tal neh bơtào di gah hìu Haman dê. Khai neh 
bơtào gơ nàng yồng Mordike la cau neh yal tơnggit nàng dong bơtau.” 

10Cau bơtau đơs lah: “Yồng tĕ ngko khai hơđang hơ̆!” Behơ̆ bol khai yồng Haman 
hơđang jrong yồng cau mơ khai neh rcang nàng yồng Mordike. Gen bơta gơjrañ 
bơtau dê geh rài. 

Este 8 

Bơta lơh nền bơtau dê bơh cau Juda 
1Kung tòm ngai hơ̆, bơtau Ahasuerus ai bau ùr bơtau la Este in hìu Haman dê la 
cau sò tơm di làng bol Israel. Mơ Mordike tus tơlik mat di đap bơtau bơh Este 
neh yal tơlik khai la cau gơp bơtiàn mơ khai. 

2Bơtau hồ sơmbiat ƀang kì mơ khai neh tă bơh di Haman mơ ai gơ Mordike in. 
Mơ Este bơtào Mordike at bồ hơđang hìu Haman dê. 

3Gen Este rac dan tai mơ cau bơtau, khai tơmbic să di jơng bơtau mơ ñìm. Khai 
rac dan bơtau tơnroh bơta rơndap broă iơh bơsak mơ Haman cau Agak neh 
tòmdră mơ làng bol Israel. 

4Bơtau yơr gai gơnoar màh Este in, gen Este guh mơ ntào di đap bơtau. 

5Este đơs lah: “Dilah niam nùs bơtau mơ dilah bơtau gơs nùs nđàc gơwèt mơ añ 
mơ kơlôi bơh bơta do la di pal lơh, mơ dilah bơtau niam nùs di añ gen dan bơtau 
cih tơlik dô jơnau gơnoar sồr nàng tă sang ală sră gơnoar sồr mơ Haman, kòn 
klau Hamedatha cau Agak neh bơtào gơs mơ neh cih nàng tơnroh ală làng bol 
Israel ơm tòm jơh ală kơnhwàl lơgar bơtau dê. 

6Bơh mbe añ rgơi kong jai tòm tŭ sền gŏ bơta rung rài gơtơntus hơđang làng bol 
añ jê taih? Mbe añ rgơi kong jai tòm tŭ sền gŏ bơta tơnroh hìu nhă añ jê taih?” 

7Bơtau Ahasuerus ho wơl bau ùr bơtau la Este mơ Mordike lah: “Tài bơh Haman 
neh brồ lơh làng bol Israel, añ neh ai hìu Haman dê Este in, mơ bol khai neh yồng 
khai di jrong yồng cau. 

8Tŭ do ai tĕ sơnđan bơtau mơ ala mat cau Juda, cih tĕ dô jơnau gơnoar sồr ndai 
mơ bol ai kơlôi la niam rlau jơh, lồc behơ̆ tap ƀang kì gơ mơ sơmbiat bơtau dê, 
bơh dô pang sră yal gơnoar sồr neh cih ai sơnđan bơtau mơ ƀang kì sơmbiat 
bơtau dê gen ò rgơi tơnroh ò.” 

9Ală cau gơnoar cih bơtau dê geh hòi tus tòm tŭ hơ̆, tòm ngai bàr jơt pe kơnhai 
pe la kơnhai Siban. Bol khai cih jơh ală jơnau gơnoar sồr Mordike dê pơyoa tus 
hơ ală làng bol Israel mơ ală cau kwang đơng lơgar, ală cau kwang at bồ kơnhwàl 
mơ ală cau ryŭ ryơm tòm dô rhiang bàr jơt poh kơnhwàl bơh Jôa tus Ethiôpi, mơ 
ală jơnau sồr do geh cih tòm jơnau cih kòp kơnhwàl mơ jat jơnau đơs kòp làng 
bol dê, mơ kung pơyoa ală làng bol Israel in tòm jơnau cih mơ jơnau đơs bol khai 
dê. 

10Mordike cih ai sơnđan bơtau Ahasuerus dê mơ tap ƀang kì tòm ală sră hơ̆ mơ 
sơmbiat ƀang kì bơtau dê, lồc behơ̆ sồr ală cau ling, hào ală ơseh jak la ơseh ròng 
is cau bơtau in ngui. 

11Bơh ală sră pơyoa do bơtau ai gơnoar cau Juda ơm tòm kòp nơm ƀòn dờng 
pơjum bal mơ sền gàr bơta kis bol khai dê, geh gơnoar tơnroh, tơnchơt mơ lơh 
roh rui jơh ală gơnoar pràn gơrê mơ làng bol lơi hala kơnhwàl lơi at phan brồ 
lơh bol khai bal mơ bau kòn bol khai dê, mơ kung geh gơnoar tòmpìt ai phan 
mơna bol khai sơl. 

12Mìng tòm dô ngai làm jơh tòm kơnhwàl lơgar bơtau Ahasuerus dê, tòm ngai 
jơt pe kơnhai jơt bàr, hơ̆ la kơnhai Adar. 

13Dô pang sră cih wơl tòm toh be sră bơh sơnròp neh cih jơnau gơnoar sồr bơtau 
dê geh ngui lơh gơs be bơta boh lam tòm kòp kơnhwàl lơgar, mơ yal loh làng bol 
in, mơ cau Juda neh rcang sir tòm ngai hơ̆ nàng sal tê di ală cau sò tơm bol khai 
dê. 

14Behơ̆ ală cau cèng sră, hào ơseh cau bơtau dê lik lòt sơrbac sơrbang, ntoat 
mhar bơh jơnau gơnoar sồr cau bơtau dê. Mơ jơnau gơnoar sồr cau bơtau dê 
neh tus tòm ƀòn dờng kơ̆ cê la Susa. 

15Gen Mordike lik lòt bơh di đap cau bơtau, soh ồi ào bơtau dê dà tơlir trồ mơ 
dà bò, ndau dô nơm sơgơn bơtau dờng mơ màh, mơ soh dô nơm ào jrùh mơ bài 
che dơmài lơbơn dà gur. Mơ ƀòn dờng Susa ai jơnau driau dờng mơ hòn chò. 

16Gơwèt mơ cau Juda gen gơs bơta àng mơ chò hòp, hừh hơh mơ geh dờng màng. 

17Tòm kòp kơnhwàl lơgar mơ tòm kòp ƀòn dờng, tiah lơi neh tus jơnau gơnoar 
sồr cau bơtau dê gen gơs bơta hòn chò hừh hơh digùl cau Juda, bal mơ bơta ñô 
sa dờng mơ ngai ơm rlô pơjum chò hòp. Mơ gơs oă cau tòm ală làng bol ndai neh 
gơlik gơs làng bol Israel tài bơh bol khai rngòt rngơt ngan di làng bol Israel. 

Este 9 

Cau Juda geh pha lin rlau 
1Ngai jơt pe kơnhai jơt bàr la kơnhai Adar, tòm tŭ gơnoar sồr bơtau dê mơ bơta 
lơh nền bơtau dê pal geh lơh jat, tòm ngai do tòm tŭ ală cau sò tơm di cau Juda 
kơp kòñ geh pha rlau mơ bol khai, mơya bơta hơ̆ neh geh tòmgơl gơlik gơs dô 
ngai ală cau Juda geh wơl gơnoar pràn hơđang ală cau sò tơm bol khai dê. 

2Ală cau Juda pơjum bal dô bă tòm ală ƀòn dờng tòm làm jơh ală kơnhwàl lơgar 
bơtau Ahasuerus dê nàng brồ lơh ală cau neh jòi gùng tơnroh bol khai, mơ ò gơs 
cau lơi rgơi ntào jai tòmdră mơ bol khai, tài bơh bơta rngòt rngơt bơh bol khai 
neh dùh hơđang jơh làng bol. 

3Jơh ală cau kwang at bồ tòm ală kơnhwàl, cau bơtau oh mơ ală cau kwang đơng 
lơgar, mơ ală cau kwang duh broă cau bơtau dê kung neh dong kòl ală cau Juda, 
tài bơh bol khai rngòt di Mordike. 

4Bơh Mordike gơs gơnoar pràn ngan tòm gơlang bơtau, mơ bơta tiơng pơnro 
bơh khai neh yal làm jơh tòm ală kơnhwàl lơgar, khai sơlo ngai sơlo geh gơnoar 
pràn rlau tai. 

5Behơ̆ ală cau Juda ai đào sreh jơh ală cau sò tơm di bol khai, tơnchơt mơ tơnroh 
bol khai; mơ lơh bơta lơi niam nùs bol khai kòñ gơwèt hơ ală cau lơi gơjrañ 
kơuềng di bol khai. 

6Tòm ƀòn dờng kơ̆ cê Susa, cau Juda tơnchơt mơ tơnroh pram rhiang nă cau 
klau. 

7Bol khai kung tơnchơt Parsandatha, Dalphôn, Abatha, 

8Pôratha, Adalia, Aridatha, 

9Parmasata, Arisai, Aridai mơ Baijatha, 

10hơ̆ la jơt nă kòn klau Haman, kòn klau Hammedatha dê, la cau sò tơm di cau 
Juda. Mơya bol khai ò tòmpìt ai phan mơna. 

11Ntum khà cau neh kong tơnchơt tòm ƀòn dờng kơ̆ cê Susa neh yal cau bơtau 
in tòm ngai hơ̆. 

12Cau bơtau đơs mơ bau ùr bơtau lah: “Tòm ƀòn dờng kơ̆ cê Susa cau Juda neh 
tơnchơt pram rhiang nă cau klau mơ jơt nă kòn klau Haman dê. Ñchi bol khai 
neh lơh tòm ală kơnhwàl ndai lơgar bơtau dê taih? Ñchi bơta ai dan taih? Gơ 
kung rơp geh ai ai in sơl.” 

13Este ho lah: “Dilah niam nùs bơtau gen dan ai cau Juda ơm tòm Susa in, tòm 
ngai hìng kung gơs gơnoar lơh jat jơnau gơnoar sồr bơtau dê kung be tòm ngai 
do sơl, mơ ai gơnoar sồr yồng jơt nă kòn klau Haman dê hơđang jrong yồng cau.” 

14Behơ̆ bơtau ai jơnau gơnoar sồr lơh jat behơ̆. Dô jơnau gơnoar sồr neh geh yal 
tơlik tòm Susa, mơ bol khai yồng jơt nă kòn klau Haman dê. 

15Cau Juda tòm Susa pơjum bal dô bă tòm ngai jơt poan kơnhai Adar, mơ bol 
khai tơnchơt pe rhiang nă cau klau tòm Susa, mơya bol khai ò tòmpìt ai phan 
mơna. 

16Tŭ hơ̆ ală cau Juda ndai tòm kơnhwàl lơgar bơtau dê kung rcang gàr bơta kis 
bol khai dê, geh dong tă bơh cau sò tơm bol khai dê, mơ tơnchơt poh jơt pram 
rbô nă ală cau gơjrañ di bol khai, mơya bol khai ò tòmpìt ai phan mơna. 

17Bơta hơ̆ gơlik gơs tòm ngai jơt pe kơnhai Adar, mơ tòm ngai jơt poan bol khai 
ơm rlô mơ lơh ngai hơ̆ in gơlik gơs dô ngai pơjum sa mơ hòn chò. 

Pơjum sa ngai Phurim 
18Mơya ală cau Juda ơm tòm Susa neh pơjum bal tòm ngai jơt pe mơ ngai jơt 
poan, mơ tòm ngai jơt pram gen bol khai ơm rlô mơ lơh ngai hơ̆ in gơlik gơs dô 
ngai pơjum sa mơ hòn chò. 

19Tài bơh hơ̆ tàng ală cau Juda ơm tòm ƀòn lơgar, hơ̆ la ală cau ơm tòm ală ƀòn 
dềt, kah prap ngai jơt poan kơnhai Adar lơh gơs ngai hòn chò mơ ngai pơjum sa, 
dô ngai mơ bol khai pơyoa phan pà gòi bal mơ gơp. 

20Mordike cih prap ală bơta do, mơ khai pơyoa sră jơh ală cau Juda in tòm ală 
kơnhwàl lơgar bơtau Ahasuerus dê, cau ơm ngài mơ ơm rềp 

21Sồr bol khai pal prap gàr ngai pơjum sa tòm ngai jơt poan mơ ngai jơt pram 
kơnhai Adar kòp nam, 

22be ală ngai mơ cau Juda neh geh dong klàs bơh di tê ală cau sò tơm di bol khai, 
mơ la kơnhai mơ bơta moat jrùng bol khai dê neh gơlik gơs bơta hòn chò, mơ 
bơta ñìm rac bol khai dê gơlik gơs dô ngai pơjum sa. Bol khai pal lơh ală ngai hơ̆ 
in gơlik ală ngai pơjum sa chò hòp mơ hòn chò, ală ngai bơta pơyoa phan pà 
phan sa bal mơ gơp mơ phan ƀàn ală cau rƀah in. 

23Behơ̆ cau Juda dòp be dô bơta òs mòng bơh ală bơta bol khai sơntòm lơh, be 
sră pơyoa Mordike neh cih bol khai in. 

24 Bơh Haman kòn klau Hammedatha cau Agak la cau sò tơm di jơh ală cau Juda, 
khai neh rơndap kai gơrmơ̆i sòdră di cau Juda nàng tơnroh bol khai, mơ neh tă 
khà lơh roh rui mơ tơnroh bol khai. 

25Mơya tòm tŭ kai gơrmơ̆i hơ̆ neh geh yal tơnggit cau bơtau in gen cau bơtau cih 
ală sră jơnau gơnoar sồr lah ală kai gơrmơ̆i iơh bơsak mơ Haman neh bơtào gơs 

sòdră di cau Juda gen pal tuh wơl hơđang bồ khai, mơ khai bal mơ ală kòn klau 
khai dê pal kong yồng hơđang jrong yồng cau. 

26(Gen tàng ală ngai hơ̆ geh sơnđan la Phurim jat jơnau Phur.) Tài bơh jơh ală 
jơnau neh cih tòm sră pơyoa do mơ tài bơh ală bơta bol khai neh gŏ mơ neh 
gơlik gơs bol khai in, 

27Ală cau Juda dòp mơ bơtào kơ̆ be dô bơta òs mòng să tòm bol khai in mơ ală 
kòn sau bol khai in bal mơ jơh ală cau gơs dô bă bal mơ bol khai, bơta do ò geh 
sang lòi, bol khai pal pơnjat prap gàr bàr ngai do tòm kòp nam jat be neh cih mơ 
jat tŭ tơngai neh lơh nền. 

28Ală ngai do pal kah prap mơ lơh jat tòm kòp rài mơ bơh kòp hìu nhă, tòm kòp 
kơnhwàl lơgar mơ tòm kòp ƀòn dờng. Mơ ală ngai Phurim do rơp ò tŭ lơi lòi roh 
digùl cau Juda mơ ală ngai kah kirsơnre do bañ tŭ lơi dơh wơl digùl ală kòn sau 
bol khai dê. 

29Behơ̆ Este bau ùr bơtau kòn ùr Abihail, bal mơ Mordike cau Juda, geh gơnoar 
cih sră pơyoa sră pơyoa dơ̆ bàr do lơh nền bơh ngai Phurim. 

30Ală sră pơyoa neh geh pơyoa ai bơta lơngai mơ bơta dong tă tus hơ ală cau 
Juda, tus hơ dô rhiang bàr jơt poh kơnhwàl lơgar tòm lơgar bơtau Ahasuerus dê, 

31mơ ai gơnoar sồr ală ngai Purim dê pal geh prap gàr tòm toh di tŭ neh lơh nền 
be Mordike la cau Juda mơ bau ùr bơtau la Este neh dô bă bal mơ cau Juda, jat 
be bol khai neh bơtào să tòm bol khai in, mơ ală kòn sau bol khai in, bơh tŭ tơngai 
ơt sa mơ ñìm rac bol khai dê. 

32Jơnau gơnoar sồr Este dê lơh nền ală bơta sồr lam bơh Phurim, ală bơta hơ̆ 
geh cih tòm ală sră. 

Este 10 

Bơta dờng màng Mordike dê 
1Bơtau Ahasuerus boh dia hơđang tòm làm jơh lơgar mơ hơđang ală bồt pơlào 
tòm dàlềng dê.  

2Jơh ală broă lơh tòm gơnoar pràn mơ bơta pràn, bal mơ jơh ală bơta dờng màng 
Mordike dê mơ cau bơtau neh yò tơngguh khai in, jơh ală bơta hơ̆ ò di neh geh 
cih tòm ală sră yal yau kòp nam ală cau bơtau Medi mơ Persia dê ò ơ?  

3Mordike cau Juda la cau kwang at bồ tơnơ̆ mơ bơtau Ahasuerus, mơ khai geh 
gơnoar pràn digùl cau Juda, mơ geh sền dờng màng digùl ală oh mi cau Juda khai 
dê, tài bơh khai jòi jat bơta lơngai niam làng bol khai in, mơ neh đơs jơnau cèng 
bơta ring lơngai jơh jơi bơtiàn khai in. 

Jop 

Jop 1 

Jop mơ hìu nhă khai dê 
1Tòm lơgar Us, gơs dô nă cau sơnđan la Jop. Cau hơ̆ la wil tơl mơ song ring, duh 
rngòt di Yàng Tom Trồ mơ pleh ngài di bơta iơh bơsak. 

2Khai gơs poh nă kòn klau mơ pe nă kòn ùr. 

3Khai gơs poh rbô belàt, pe rbô làkđa, pram rhiang yô kơnrồ, pram rhiang alàng 
me, mơ oă ngan cau duh broă. Gen tàng khai la cau pas gơs tiơng pơnro rlau jơh 
tòm ală làng bol ơm đah mattơngai lik. 

4Ală kòn klau khai dê òs yò sa dờng jat wềr bơh hìu cau do tus di hìu cau ndai dê, 
mơ sồr jà pe nă lŏ ùr bol khai dê tus ñô sa bal mơ bol khai. 

5Tòm tŭ ală ngai ñô sa hơ̆ neh tơl wềr bol khai dê rau, Jop sồr cau lòt rcang nàng 
lơh sàng goh bol khai in, khai guh gòñ bơh àng drim, mơ ơn ală phan chu duh 
khoai jat be khà jơh ală kòn khai dê, bơh Jop neh đơs lah: “Digơlan ală kòn añ jê 
neh tìs glài, mơ tòm nùs bol khai srat rma di Yàng Tom Trồ mòn!” Hơ̆ la bơta Jop 
òs lơh behơ̆ sùm. 

Lòng nùs nhơm Jop dê 
6Gơs dô ngai ne, ală cau gơnrơh lòt tus tơlik mat bol khai di đap Yàng Jehôwa, 
mơ Satan kung lòt tus bal mơ bol khai sơl. 

7Yàng Jehôwa lùp Satan lah: “Mbơh mê tus taih?” Satan ho Yàng Jehôwa lah: “Añ 
lòt yơng tòm plai ù, mơ lòt ma kiau làm bă tiah.” 

8Yàng Jehôwa lùp Satan tai lah: “Mbe mê sền gŏ Jop la cau duh broă añ jê taih? 
Hơđang plai ù ò gơs dô nă cau lơi be khai, wil tơl mơ song ring, duh rngòt di Yàng 
Tom Trồ, mơ pleh ngài di bơta iơh bơsak.” 

9 Satan ho Yàng Jehôwa lah: “Jop ò di duh rngòt di Yàng Tom Trồ dô bă ò kwơ sơl 
ơ? 

10Yàng ò di neh lơh dô nơm pơnggàr gùt dar khai, hìu nhă khai mơ jơh ală phan 
gơrê bal mơ khai, tòm kòp đah ò ơ? Yàng neh ai lơngai ală broă tê khai neh lơh, 
mơ lơh ală phan mơna khai dê gơbơtơl oă tòm lơgar. 

11Mơya tŭ do pò tĕ tê Yàng dê ƀư di jơh ală phan khai neh gơs, gen khai rơp srat 
sơntơm di đap mat Yàng mo!” 

12Yàng Jehôwa đơs mơ Satan lah: “Niam ngan, behơ̆ gen jơh ală phan khai neh 
gơs la ơm tòm gơnoar mê dê; mìng bañ pò tê mê dê tòmdră mơ să jan khai.” 
Behơ̆, Satan lik lòt bơh di đap Yàng Jehôwa. 

Jop roh jơh phan mơna bal mơ jơh ală kòn 

13Dô ngai ne, tòm tŭ ală kòn klau mơ kòn ùr Jop dê ơm ñô sa tòm hìu bi tơnhoa 
bol khai dê, 

14gen dô nă cau kong sồr ntoat tus mơ Jop mơ đơs lah: “Ală kơnrồ ơm lơòr sre, 
ală alàng ơm sa di gah hơ̆, 

15gen cau Seba brồ tus tòmpìt jơh, mơ ai đào sreh tơnchơt ală cau duh broă, mìng 
dô nă añ geh klàs nàng yal ồng in.” 

16Tòm tŭ cau hơ̆ gam đơs, gen dô nă cau ndai tus đơs lah: “Ồs Yàng Tom Trồ dê 
bơh hơđang trồ chu pơrguc ală belàt bal mơ ală cau duh broă mơ tơnroh jơh, 
mìng dô nă añ geh klàs nàng yal ồng in.” 

17Tòm tŭ cau do gam đơs, gen dô nă cau ndai tus mơ đơs lah: “Làng bol Kalde 
pơjum gơs pe mpồl, brồ mut tòm mpồl làkđa mơ tòmpìt jơh, mơ ai đào sreh 
tơnchơt jơh ală cau duh broă, mìng dô nă añ geh klàs nàng yal ồng in.” 

18Tòm tŭ cau do gam đơs, gen dô nă cau ndai tus mơ đơs lah: “Ală kòn klau mơ 
kòn ùr ồng dê ơm ñô sa bal tòm hìu bi tơnhoa bol khai dê, 

19Gen nisơna gơs càl dờng khồm bơh đah ne ƀlàng bràs, lơh poan mum hìu, mơ 
hìu gơtơrlơm gơklơn chơt jơh bol khai, mìng dô nă añ geh klàs nàng yal ồng in.” 

20Gen Jop ñă ntào, crè ào khai dê mơ koah bồ, mơ tơmbic să tòm ù mơ duh khoai 
Yàng, 

21Mơ khai đơs lah: “Añ ơm kuh lòi rồ lik bơh kơndul mè, gen añ kung ơm kuh lòi 
rồ mơ rê wơl behơ̆. Yàng Jehôwa neh ai mơ Yàng Jehôwa neh tă tơlik, jòng ro 
sơnđan Yàng Jehôwa dê!” 

22Tòm jơh ală bơta hơ̆, Jop ò tìs glài hala đơs iơh di Yàng Tom Trồ. 

Jop 2 

Jop kòl toh sa mồr 
1Dô ngai ne, ală cau gơnrơh lòt tus tơlik mat di đap Yàng Jehôwa, Satan kung lòt 
tus bal mơ bol khai nàng tơlik mat di đap Yàng Jehôwa sơl. 

2Yàng Jehôwa lùp Satan lah: “Mbơh mê tus taih?” Satan ho mơ Yàng Jehôwa lah: 
“Añ lòt yơng tòm plai ù, mơ lòt ma kiau làm bă tiah.” 

3Yàng Jehôwa lùp Satan lah: “Mbe mê sền gŏ Jop la cau duh broă Añ jê taih? 
Hơđang plai ù ò gơs dô nă cau lơi be khai, wil tơl mơ song ring, la cau duh rngòt 
di Yàng Tom Trồ, mơ pleh ngài di bơta iơh bơsak. Khai ơm kơ̆ tòm bơta song 
ring khai dê, bulah mê neh bơchồt Añ tòmdră mơ khai ò bồ.” 

4Satan ho Yàng Jehôwa lah: “Ai gơltau tơm gơltau; jơh ală phan mơna cau gơs 
nàng tơm ala bơta kis khai dê. 

5Mơya tŭ do, pò tĕ tê Yàng ƀư di poac să khai dê, gen khai rơp srat sơntơm di 
đap mat Yàng mo.” 

6Yàng Jehôwa đơs mơ Satan lah: “Niam ngan, khai ơm tòm gơnoar mê dê, mơya 
mìng prap gàr bơta kis khai dê.” 

7Behơ̆ Satan lik lòt bơh di đap Yàng Jehôwa, mơ lơh Jop in jê sồt toh sa mồr gơlik 
bơh kơndòl jơng tus di cồng bồ khai dê. 

8Jop ai dô nơm nsàng mơngàn nàng kwàc să mơ nggui tòm bùh. 

9Gen bau ùr khai đơs mơ khai lah: “Mê gam ơm kơ̆ tòm bơta wil tơl mê dê ơ? 
Srat sơntơm tĕ Yàng Jehôwa mơ chơt tĕ!” 

10Mơya khai ho wơl bau ùr khai lah: “Ai đơs kung be dô nă cau ùr bơrngơl gơla. 
Bol he dòp bơta niam bơh tê Yàng Tom Trồ, mơ ò bài dòp bơta iơh ơ?” Tòm jơh 
ală bơta hơ̆, Jop ò tìs glài bơh jơnau đơs khai dê. 

Pe nă cau bơyô Jop dê 
11Mơ tai, tòm tŭ pe nă cau bơyô Jop dê, kơno jơh ală bơta bòl glar rung rài neh 
dùh hơđang khai, kòp nă neh lik bơh hìu he dê hơ̆ la Eliphas cau Theman, Bildat 
cau Sua, mơ Sôpha cau Naama. Bol khai tìp bal nàng lòt tòmpà bơta moat jrùng 
mơ pơndòm pơniang khai. 

12Tòm tŭ bol khai sền gŏ Jop bơh ngài, bol khai ò git đal khai; bol khai nggà ñìm 
dờng, crè ào mơ rsìh kơmbuh ù hơđang bồ bol khai dê. 

13Bol khai nggui tòm ù bal mơ Jop tòm poh ngai poh mang, ò gơs cau lơi đơs dô 
jơnau lơi mơ khai, bơh bol khai gŏ bơta jê sồt khai dê la kơnjơ̆ ngan. 

Jop 3 

Jop srat rma ngai deh khai dê 
1 Tơnơ̆ mơ ală bơta hơ̆, Jop pò bơr srat rma ngai deh khai dê. 

2Jop đơs lah: 

3“Lòi ngai deh añ jê roh thit; Mơ mang hơ̆ đơs lah ‘Gơs dô nă kòn klau neh bun!’ 
ò gam tai! 

4Lòi ngai hơ̆ gơlik gơs klam jơngo! Dan Yàng Tom Trồ ơm hơđang ò sền gŏ ngai 
hơ̆, hala bơta àng ò pơnđàng sòl hơđang gơ! 

5Lòi bơta jơngo mơ klam cik hòi gơ, Lòi puk mhwal jơm ndơp gơ, Lòi bơta klam 
jơngo jù cik tơn iu gơ. 

6Lòi bơta klam jơngo cik gơrwàng mang hơ̆, Bañ lòi gơ geh hòn chò digùl ală ngai 
tòm nam, Bañ lòi gơtơmut bal mơ khà ală kơnhai dê! 



920 

 

 
Sră Goh 

© 2018, United Bible Societies. 
  

 

 

7Ngan, lòi mang hơ̆ gơlik gơs be cau ùr kơnền, Bañ lòi jơnau driau chò geh kơno 
tòm mang hơ̆! 

8Lòi ală cau jak srat rma, srat rma ngai hơ̆, Mơ ală cau chài rgơi pơrlai Lebiathan 

9Lòi ală sơmañ àng drim gơ dê gơlik jơngo, Lòi bơta àng gơ kơp kòñ mơya ò gơs, 
dan sơmbir mat ò gŏ rìng àng drim gơ dê! 

10Tài bơh gơ ò til mpồng hìu kòn mè añ jê, Nàng pồn ndơp bơta jê sồt bơh di mat 
añ. 

11Ñchi bơh tài añ ò chơt tòm tŭ deh, Mơ añ ò tac nhơm tòm tŭ lik bơh kơndul mè 
taih? 

12Ñchi bơh tài gơs ală gơltang dòp rò añ, Mơ ală toh añ in nàng pô taih? 

13Tŭ do gen añ neh ơm bic ring ngềt, Añ geh bic lơhă, gen añ geh ơm rlô bòl. 

14Bal mơ ală cau bơtau mơ ală cau bơyai broă dunnia dê, La ală cau neh bơt 
bơtào să tòm bol khai bơta ồm lề in. 

15Hala bal mơ ală cau at bồ gơs màh, la ală cau bềng lìu hìu bol khai dê mơ priă. 

16Hala ñchi bơh tài añ ò geh tơp be dô nă kòn rlơs, Kung be dô nă oh nga ò tŭ lơi 
gŏ bơta àng taih? 

17Tềng hơ̆ cau iơh bơsak ò lơh pơnjê, Mơ cau bòl glar geh rlô bòl. 

18Ală cau kòl jàm geh ơm tòm lơngai lơngò bal mơ gơp, bol khai ò gam kơno sap 
đơs cau at bồ lơh broă. 

19Tềng hơ̆ cau dềt mơ cau dờng ơm bal, Mơ cau dĭ geh hồ toh bơh di cau tòm bol 
khai dê. 

20Ñchi bơh tài bơta àng geh ai cau kong bòl glar in, Mơ ai bơta kis cau in gơs 
hwềng soàn sràt bơtang, 

21 La ală cau kơp kòñ chơt mơya ò chơt; bol khai jòi gơ rlau mơ jòi phan màng 
pồn ndơp. 

22Bol khai la cau chò hòp ò git lơh mơ la cau hòn chò tòm tŭ bol khai bàn bơtô 
ƀồc ơ? 

23Ñchi bơh tài ai bơta àng cau ò rgơi gŏ gùng, la cau neh geh Yàng Tom Trồ cang 
kìng sơl? 

24Bơh bơta tă nhơm jòng añ jê tus be phan sa, Mơ bơta rơnđơh añ jê hòr lik kung 
be dà. 

25Ngan bơta añ rngòt gen neh tus hơđang añ, Bơta añ cù kìr gen gơ neh dùh 
hơđang añ. 



921 

 

 
Sră Goh 

© 2018, United Bible Societies. 
  

 

 

26Añ ò geh ơm lơngai, kung ò ơm ring ngềt, Añ ò geh rlô bòl, mơya tus bơta bòl 
glar lơm!” 

Jop 4 

Eliphas đơs Jop neh tìs glài 
1Gen Eliphas cau Theman ho wơl lah: 

2“Dilah gơs dô nă cau lơi khin đơs dô jơnau mơ ồng, ồng rơp jê nùs sơl ơ? Mơya 
ñcau rgơi ơm mŏ mŏ taih? 

3Sền ne ồng neh bơto sồr oă cau, ồng neh lơh pràn kơldang ală tê lơbơn lơño. 

4Ală jơnau đơs ồng dê neh chồl bơtrut ală cau gơtup pừ, Mơ ồng neh lơh kơ̆ wền 
ală gơltang lơbơn lơño. 

5Mơya tŭ do bơta rung rài tus hơ ồng, gen ồng ò kơ̆ nùs, Gơtup di ồng gen ồng 
gơdô nùs. 

6Bơta ồng duh rngòt di Yàng Tom Trồ ò di la bơta dòn kơnòm ồng dê, Mơ nùs 
song ngan gùng dà ồng dê la bơta gơn kơnòm ồng dê ò ơ? 

7Tŭ do kơlôi sơwì tĕ, gơs tŭ lơi cau ò gơs glài kong roh rui sơl ơ? Hala ntềng đah 
gơs cau song ring kong tơnroh taih? 

8Jat be bơta añ neh sền gŏ, cau lơi lơòr bơta iơh bơsak, Mơ cau lơi sih bơta dơrcul 
gen toès wơl ală bơta hơ̆. 

9Bơh nhơm tă Yàng Tom Trồ dê, bol khai kong roh rui, mơ bơh càl bơta gơjrañ 
Kơnràñ dê, bol khai kong chu pơrguc. 

10Bơta ơluh ơhùm klìu triă dê, sap ơluh ơhùm klìu triă jàñ bơsak dê, Mơ sề klìu 
triă brồ dam dê neh pă. 

11Klìu triă pràn kơldang kong roh rui bơh siơ̆u phan kup geh, Mơ ală kòn dềt klìu 
triă me dê kong nrah nring. 

12Gơs dô jơnau be cau kơñau tus mơ añ, tồr añ kơno jơnau đơs chều hơ̆, 

13 Digùl bơta kơlôi sơnơng bơh bơta gơtơnggŏ trồ mang dê, Tòm tŭ kòn mơnus 
ơm bic lơhă. 

14Bơta rngòt rngơt tus hơđang añ mơ bơta rơm să, Bơta hơ̆ lơh jơh ală ntìng añ 
jê gơ mprơm. 

15Gơs dô nơm hwềng lòt gan di đap mat añ, Lơh gơrà sơnò tòm să añ. 

16Hwềng hơ̆ ơm dơh wơl, Mơya añ ò git đal gơ, Gơs dô nơm rùp să ơm di đap 
mat añ, gơs bơta ring ngềt gen añ kơno dô sap đơs lah: 

17‘Kòn mơnus òs chơt rgơi song ring di đap Yàng Tom Trồ sơl? Kòn mơnus rgơi 
sàng goh di đap Bơtau neh crơng gơs khai sơl? 

18Tian gơs Kơnràñ ò dòn kơnòm di ală cau duh broă Kơnràñ dê, Mơ Kơnràñ lah 
pơrhơng ală cau gơnrơh Kơnràñ dê bơh bơta lơh tìs bol khai dê, 

19Tơ ài lah ală cau ơm tòm ală hìu mơ ù kơnàng, Gơs mơnàng tòm kơmbuh ù, 
bol khai kong tơnlề be dô nơm mŏ! 

20Digùl àng drim mơ trồ mho, bol khai kong tơnroh; Kong roh rui sùm sùm, ò 
gơs cau lơi kơlôi bơh bol khai. 

21Ală che kơt sàl bol khai dê neh tă tơlik bơh bol khai, Mơ bol khai chơt ò gơs 
bơta jak chài.’” 

Jop 5 

Eliphas đơs pơnjat lah Yàng Tom Trồ lơh glài tơmàl Jop 
1“Tŭ do hòi tĕ! Gơs cau lơi rơp ho wơl ồng in sơl? Mơ ñcau tòm ală cau sàng goh 
ồng rơp hòi dan taih? 

2Bơta lơh sơềt sơềl tơnchơt cau bơrngơl gơla, Bơta ƀoah pơrhiat tơnchơt cau ƀă 
liă. 

3Añ neh gŏ cau bơrngơl gơla sro ryas, Mơya nisơna añ neh srat rma tiah ơm khai 
dê. 

4Kòn sau bol khai dê ngài bơh bơta lơngap lơngai, bol khai gơkòl tơnlề di mpồng 
ƀòn, mơ ò gơs cau lơi dong tă bol khai; 

5Cau jơgloh sa kơnhai toès bol khai dê, Mơ tòmpìt ai gơ bulah tòm ală rlau lò, Mơ 
cau tơhìr hàm kòñ phan mơna bol khai dê. 

6Bơta rung rài ò tus bơh ù, Mơ bơta dơrcul ò gơcat bơh ù tiah; 

7Mơya kòn mơnus geh deh nàng kong bòl glar, kung be lơmpiat ồs gơ par guh 
hơđang. 

8Ai añ, añ rơp jòi Yàng Tom Trồ, Añ rơp jào Kơnràñ in bơta gơrềng tus añ jê. 

9Kơnràñ lơh ală broă dờng ò rgơi jòi bàn, Lơh ală bơta crih crài ò rgơi kòp. 

10Kơnràñ ai mìu hơđang ù, Mơ sồr dà tus tòm ală ƀlàng sre. 

11Kơnràñ ơn hơđang tiah jơnhoa ală cau bơh tiah liah, Ală cau moat jrùng ñìm 
rac geh yò tơngguh hơ tiah ring lơngai ngan. 

12Kơnràñ tơnroh kai gơrmơ̆i ală cau lac lèo dê, Nàng tê bol khai ò rgơi tòmpìt 
geh cồng nha. 

13 Kơnràñ kup cau jak chài tòm bơta lac lèo bol khai dê. Mơ pơndut mhar kai 
gơrmơ̆i cau blac chừt dê. 

14Bol khai tìp bơta klam jơngo tòm tŭ gùl ngai, mơ jòi tơbư tòm trồ gùl ngai kung 
be tòm trồ mang. 

15Kơnràñ dong tă cau siơ̆u siar bơh đào di bơr bol khai dê, Mơ klàs bơh di tê cau 
gơs gơnoar pràn. 

16Behơ̆ cau rƀah gơs bơta kơp kòñ, Mơ cau ò song ring mềm bơr wơl. 

17 Lơngai cau lơi in geh Yàng Tom Trồ lah pơrhơng. Gen tàng bañ sền òsơp bơta 
lơh glài tơmàl Bơtau Gơnoar Dờng Làm Jơh dê, 

18 Bơh Kơnràñ lơh sồt, mơya Kơnràñ pùt wơl, Kơnràñ lơh jê, mơya tê Kơnràñ 
sơmbòi. 

19Kơnràñ rơp dong tă ồng bơh prau bơta bòl glar; Tòm dơ̆ poh, bơta iơh rơp ò 
tup di ồng. 

20Tòm bơta jơgloh rung, Kơnràñ rơp dong tơwài ồng bơh bơta chơt, Mơ tòm tŭ 
kơlìn Kơnràñ dong klàs ồng bơh gơnoar đào dê. 

21Ồng rơp geh pồn bơh bơta sơbơng roh lơmpiat dê, Kung rơp ò rngòt tòm tŭ 
bơta tơnroh tus. 

22Tòm tŭ bơta tơnroh mơ bơta jơgloh rung ồng rơp ñŏ, Kung ò rngòt di ală phan 
poan jơng tòm ù. 

23Bơh ồng rơp gơs bơta ho bal mơ lŭ tòm ƀlàng sre; Mơ ală phan poan jơng tòm 
brê rơp gơtòmsòr bal mơ ồng. 

24Ồng rơp git lah tòm sàl ồng dê geh bơta lơngap lơngai. Ồng rơp sền sơwì wơl 
phan poan jơng ồng dê mơ ò gŏ roh dô nơm lơi. 

25Ồng rơp git lah kòn sau ồng dê rơp tơnggơs gal ngan, Mơ jơi bơtiàn ồng dê 
gơlik gơs oă ngan be ñhơt tòm ù. 

26Ồng rơp rê tòm bơtô tòm tŭ să kra sơnam jòng, Kung be gar kòi tus hơ ƀlàng 
pơrjă kòi tòm kơnhai cau toès. 

27Bol hi neh sền sơwì bơta hơ̆, gơ la di ngan, Iat mơ git tĕ să tòm ồng in.” 

Jop 6 

Jop ho wơl lah bơta khai yoam la di 
1Gen Jop ho wơl lah: 

2“Ơ hơh! Kơp kòñ bơta moat jrùng añ jê geh kơr, Mơ bơta rung rài añ jê geh ơn 
hơđang phan kơr! 

3Bơh gơ rơp kơnjơ̆ rlau mơ bràs tòm dàlềng, gen tàng ală jơnau añ jê neh đơs 
mhar ir; 

4Bơh ală kam Bơtau Gơnap Gơnoar Làm Jơh dê di di añ, Hwềng añ hùc bơta bih 
khih gơ dê; Bơta rngòt rngơt Yàng Tom Trồ dê gơrwàng tòmdră mơ añ. 

5Gơs tŭ lơi alàng brê nggà driau tòm tŭ gơs ñhơt? Hala kơnrồ nggà tòm tŭ gơs 
ñhơt ro sơl? 

6Phan sa bơsàp ò sa mơ boh sơl ơ? Hala gơs ñchi bơkah tòm kơnồng bò tap iar 
taih? 

7Tòm bơr añ ò bài sa gơ; Phan sa behơ̆ la cù kìr añ in. 

8Ơ hơh! Kơp kòñ añ dòp geh bơta añ dan, Mơ Yàng Tom Trồ ai añ in bơta añ kòñ! 

9Dilah Yàng Tom Trồ niam nùs mơ tơnlề añ, Lòi tê Kơnràñ dê tơnroh añ! 

10Bơta do rơp gơlik bơta pơndòm pơniang añ jê, añ rơp gơs bơta hòn chò bulah 
bơta jê sồt ò dơh, Bơh añ ò pơndang sang ală jơnau đơs Bơtau Sàng Goh dê. 

11Bơta pràn kơldang añ jê la ñchi nàng añ gam kơp gơn taih? Bơta lồi dut añ jê 
la ñchi mơ añ pal kong ơt taih? 

12Bơta pràn kơldang añ jê be bơta pràn kơldang lŭ ơ? Hala poac să añ la be kòng 
ơ? 

13Ngan añ ò gơs bơta dong kòl añ in, mơ gơs bơta lơi neh dô lik bơh di añ. 

14Cau gơplơ̆ nùs pal geh cau bơyô gơwèt niam, Bulah khai sang lòi bơta duh 
rngòt di Bơtau Gơnap Gơnoar Dờng Làm Jơh. 

15Ală oh mi añ jê pơrlồm añ be ală croh dà soat, kung be hiòng dà tih nisơna. 

16Dà lŭ lề lơh sơngkal dà, Mơ piar lề lơh dà sơngkal jù cik. 

17Tòm tŭ kơnhai duh gơ roh thit, Tòm tŭ duh gơ roh thit bơh dê tiah gơ dê. 

18Ală mpồl cau lòt gùng pleh lòt gùng ndai, bol khai lòt tus hơ tiah ngềt ngơt mơ 
roh rui. 

19Ală mpồl cau lòt gùng bơh Thema jòi dà hùc, Ală cau lòt gùng bơh Seba jòi dà 
mơ kơp kòñ. 

20Bol khai gơplơ̆ nùs tài bơh bol khai neh dòn kơnòm; bol khai tus tềng hơ̆ gen 
gơplơ̆ nùs ngan. 

21Tŭ do oh mi kung ò kwơ añ in dô êt lơi; Oh mi gŏ bơta rung rài añ jê, gen rngòt 
rngơt. 

22Gơs tŭ lơi añ đơs lah: ‘Dan ai phan pà gòi añ in ơ?’ Hala ơn phan loă añ in bơh 
phan mơna bol mê dê. 

23Dan dong tă añ klàs bơh tê cau tòmdră, hala tơwài añ bơh tê cau rồn bơklơn, 
sơl ơ? 

24Bơto añ gen añ rơp ơm mŏ mŏ; Dan sơnio añ in git wă bơta lơi añ neh tìs. 

25Jơnau đơs song gơs gơnoar pràn! Mơya ală jơnau lah pơrhơng oh mi dê gơs 
kwơ lơi sơl? 

26Oh mi kòñ lah pơrhơng jơnau đơs, Mơ sền jơnau đơs dô nă cau ò pơlai să kung 
be càl khồm? 

27Oh mi tă khà hơđang kòn đòi, Mơ pơndang sang cau bơyô oh mi dê. 

28Mơya tŭ do, dan oh mi rmê tĕ di añ, bơh añ ò đơs blac di đap oh mi. 

29Dan bañ gơs bơta ò song ring. Kơlôi sơwì wơl tĕ, bơh añ gam la cau song ring 
be òs. 

30Gơs bơta tìs lơi tòm lơmpiat añ jê sơl? Bơr añ jê ò git đal bơta iơh bơsak ò ơ?” 

Jop 7 

Jop đơs pơnjat lah bơta rung rài khai dê ò lồi 
1“Ò di la rài kis kòn mơnus pal lơh broă bòl glar tòm dunnia ò ơ? Mơ ò di la ală 
ngai rài kis bol khai dê kung be ală ngai dô nă cau lơh broă bòl glar ò ơ? 

2Kung be cau dĭ kơp gơn trồ mƀur, mơ kung be cau lơh ơpah kơp gơn jền tơngai, 

3Behơ̆ añ la cau neh dòp geh ală kơnhai ò gơs chi lơi, Mơ ală mang bòl glar lơh 
gơs ală pơnah geh tòmpà añ in. 

4Tòm tŭ añ bic gen añ đơs lah: ‘Tŭ lơi sồng añ rơp guh taih?’ Mơya mang jòng 
ngan, mơ añ ò gơ ai bic jơl tus rìng àng. 

5Poac añ soh tu rhài mơ thul ơmul; Gơltau añ dàng mơ gơhòr lik ndơng. 

6Ală ngai añ jê mhar rlau mơ dô nơm gai pơdar tàñ ồi, Tus di lồi dut gơ dê ò gơs 
bơta kơp kòñ lơi. 

7Ơ Yàng Tom Trồ, dan kah tĕ lah bơta kis añ jê kung be nhơm tă; Gar mat añ rơp 
ò gơs tŭ lơi gŏ bơta niam tai. 

8Gar mat gŏ añ tŭ do rơp ò gŏ añ tai, Yàng rơp jòi añ, mơya añ ò gam tai. 

9Kung be mhwal gơ par roh thit, behơ̆ cau mù tòm lơgar làng ƀồc kung ò rê wơl 
tai. 

10Bol khai ò rê wơl hơ hìu bol khai dê tai, tiah ơm bol khai dê ò git đal bol khai 
tai. 

11Gen tàng, añ rơp ò ơm mŏ mŏ, Añ rơp đơs tòm bơta jê sồt hwềng soàn añ jê, 
Añ rơp yoam tòm bơta sràt bơtang hwềng soàn añ jê. 

12Añ la dô nơm dàlềng hala dô nơm nagrài, Gen tàng Yàng ơn cau kơp gàr añ 
taih? 

13Tòm tŭ añ đơs: ‘Cơnòng bic añ rơp pơndòm pơniang añ, Cơnòng bic añ rơp lơh 
rài jơnau yoam añ jê.’ 

14Gen Yàng tơrngòt añ mơ bơta mpau, mơ pơhìn tơrngòt añ mơ bơta gơtơnggŏ. 

15Tian gơs añ sac chơt gơkòl nhơm, La niam rlau mơ kis tòm să jan do. 

16Añ neh dil bơta kis añ jê, añ rơp ò kis gam sùm sùm, Dan lòi dò añ jê, bơh ală 
ngai añ jê la dô nhơm tă. 

17 Jơi kòn mơnus la ñchi mơ Yàng neh lơh bol khai in oă ngan, Ñchi bơh tài Yàng 
ơn nùs kơlôi di khai, 

18còp khai kòp àng drim, mơ lòng khai kòp tŭ kòp jơ taih? 

19Yàng rơp ò tŭ lơi pleh mat bơh di añ tòm dô ơthoa, lòi tĕ dò añ jơl tus añ loan 
dà diau sơl ơ? 

20Dilah añ neh tìs glài, ñchi bơta añ lơh di Yàng taih? Yàng la Cau Ê Gàr jơi kòn 
mơnus! Ñchi bơh tài Yàng lơh añ gơlik dô nơm tơnggu pañ taih? Ñchi bơh tài añ 
neh gơlik gơs dô nơm ơnòng kơnjơ̆ Yàng in taih? 

21Ñchi bơh tài Yàng ò toh ală bơta tìs añ jê, Mơ ò tă ngài ală bơta tồi glài añ jê 
taih? Bơh tŭ do añ rơp bic tòm ù; Yàng rơp jòi añ, mơya añ rơp ò gam gơs tai.” 

Jop 8 

Bildak đơs lah: Jop pal gơjrañ sang glài 
1Gen Bildak cau Sua ho wơl lah: 

2“Nđò jŏ ồng rơp đơs ală jơnau hơ̆ taih? Mơ ală jơnau đơs bơr ồng dê la kung be 
càl rbut dờng. 

3Yàng Tom Trồ lơh tìs bơta song ring ơ? Hala Bơtau Gơnap Gơnoar Làm Jơh ò 
lơh dimơ bơta song ring ơ? 

4Dilah ală kòn ồng neh tìs glài tòmdră mơ Kơnràñ, Kơnràñ neh jào bol khai tòm 
gơnoar lơh glài bơta tìs glài bol khai dê. 

5Mơya dilah ồng rơp jòi jat Yàng Tom Trồ, Mơ rac dan mơ Bơtau Gơnap Gơnoar 
Làm Jơh; 

6Dilah ồng sàng goh mơ song ring, Gen ngan să tòm Kơnràñ rơp ñă ntào tài bơh 
ồng, Mơ bơtào wơl ồng tòm tiah song ring ồng dê. 

7Bulah bơta bồ dà ồng dê la dềt rhền, Mơya tơnơ̆ ồng dê rơp geh dờng ngan. 

8Tŭ do lùp tĕ ală cau rài yau neh lòt rlau, mơ sền sơwì ală bơta ală ồng pàng bol 
khai dê neh jòi bàn. 

9Mơya bơh bol he neh gơs bơh ngai òr, mơ bol he ò git bơta lơi; Mơ ală ngai bol 
he dê tòm ù la ò gơkrơi kung be dô nơm mƀur. 

10Bol khai ò bơto mơ ò yal ồng in git ơ? Bol khai ò yal tơlik jơh ală jơnau bơh 
bơta git wă bol khai dê ơ? 

11Proh tràng rgơi hòn tòm tiah ò gơs bŏ ơ? Cơndung rgơi hòn tòm tiah ò gơs dà 
ơ? 

12Tòm tŭ gam bơnung mơ òhềt cau koh, Gơ ro mhar rlau mơ ală jơi ñhơt ndai. 

13Hơ̆ la gùng dà ală cau hŭi Yàng Tom Trồ; Bơta kơp kòñ cau ò dòn duh dê rơp 
roh rui. 

14Bơta dòn kơnòm bol khai dê la bơta pùh lơho, bol khai gơn kơnòm di che blung 
dê. 

15Dilah cau lơi sơnđìng di hìu khai dê, khai rơp ò gam ntào; dilah cau lơi sơmbat 
at gơ, gơ rơp ò jai kong. 

16Cau iơh bơsak bơtào tơngguh di đap mattơngai, gơ gơcat ntê pa làm jơh tòm 
suơn. 

17Ryas gơ dê gơƀar gùt dar gơnru lŭ, Mơ gơ kis digùl ală pơnai lŭ. 

18Dilah gơ gơkòl dus bơh di tiah gơ dê, Gen tiah hơ̆ rơp ò dòp gơ mơ đơs lah: ‘Añ 
òhềt tŭ lơi gŏ mê!’ 

19Ne, hơ̆ la gùng dà lơngai lơngò bol khai dê, Mơ bơh di ù tiah gam gơs ală chi 
che ndai hòn lik. 

20Sền tĕ, Yàng Tom Trồ rơp ò sang lòi dô nă cau wil tơl, Hala tă tê nàng dong cau 
lơh bơta iơh bơsak, 

21Kơnràñ rơp tơmbềng bơr ồng dê mơ bơta ñŏ; Mơ sơndồi ồng dê mơ jơnau 
driau chò. 

22Ală cau sò tơm ồng dê rơp soh bơta ƀàssìl, Mơ ală sàl cau iơh bơsak dê rơp ò 
gam tai.” 

Jop 9 

Jop ho wơl lah ò gơs cau đơng kừh 
1Gen Jop ho wơl lah: 

2 “Di ngan, añ git lah ngan behơ̆; Mơya mbe rgơi dô nă kòn mơnus geh song ring 
di đap Yàng Tom Trồ taih? 

3Dilah cau lơi kòñ tòm pơndang mơ Kơnràñ, Gen khai ò rgơi ho wơl Kơnràñ dô 
dơ̆ tòm dô rbô dơ̆. 

4Bơta jak chài tòm nùs Kơnràñ dê, mơ gơnap gơnoar tòm bơta pràn Kơnràñ dê. 
Cau lơi tòmdră mơ Kơnràñ mơ gam geh pơnjat sùm sơl? 

5Kơnràñ cèng pơrdô ală mơnơm mơ bol gơ ò git, tuh tơlup bol gơtòm bơta gơhào 
gơjrañ Kơnràñ dê. 

6Kơnràñ rơnggô plai ù bơh tiah gơ dê, Mơ lơh ală jrong gơ dê gơlơnggơr. 

7Kơnràñ sồr mattơngai mơ gơ ò pơnđàng sòl, Kơnràñ til wơl bơta àng ală sơmañ 
dê. 

8Mìng dô nă Kơnràñ lì ală tap trồ, Mơ jă trơm ală ryà dàlềng dê. 

9 Kơnràñ la Bơtau lơh gơs mpồl sơmañ Jơgơu mơ mpồl sơmañ Ngal. Mpồl poh 
sơmañ mơ ală mpồl sơmañ đah đơm dê. 

10Kơnràñ lơh ală broă dờng rlau mơ bơta git wă, bơta crih crài ò rgơi kòp. 

11Ne, Kơnràñ lòt gan di đap añ, mơ añ ò gŏ Kơnràñ, Kơnràñ sơrlèt rlau mơya añ 
ò đal git Kơnràñ. 

12Dilah Kơnràñ sơmbat kup, ñcau rgơi kơryan Kơnràñ taih? Ñcau rơp đơs mơ 
Kơnràñ lah: ‘Ñchi Yàng lơh taih?’ 

13Yàng Tom Trồ rơp ò pơrlac bơta gơjrañ Kơnràñ dê; Bulah ală cau dong kòl 
Rahap tơmbic să di jơng Kơnràñ. 

14Behơ̆ gen mbe añ rgơi ho wơl mơ Kơnràñ, Mơ jòi jơnau mơ Kơnràñ taih? 

15Bulah añ ò gơs glài, añ kung ò rgơi ho wơl mơ Kơnràñ; Añ pal rac dan bơta 
nđàc mơ Bơtau cahrña añ jê. 

16Dilah añ hòi dan, mơ Kơnràñ ho wơl añ, Añ kung ò dòn lah Kơnràñ ơm iat 
jơnau đơs añ jê. 

17Bơh Kơnràñ tơnlề añ tòm càl rbut dờng, Mơ bơtơl oă tềl sồt añ in ò bồ. 

18Kơnràñ ò lòi añ in geh tă nhơm; Mơya Kơnràñ tơmbềng añ mơ bơta sràt 
bơtang. 

19Dilah đơs bơh bơta pràn gen Kơnràñ la Bơtau gơs gơnoar pràn. Dilah đơs bơh 
bơta song ring gen ñcau rgơi yă Kơnràñ taih? 

20Bulah añ ò gơs glài, bơr añ rơp kup glài añ; Dilah añ wil tơl, Kơnràñ rơp lơh 
cơng añ la cau neh rkwet rkwe. 

21Bulah añ wil tơl, añ kung ò git să tòm añ jê, Añ sền cù kìr dê bơta kis añ jê. 

22Jơh ală bơta la ndròm bal gen tàng añ đơs, ‘Kơnràñ tơnroh cau wil tơl bal mơ 
cau iơh bơsak.’ 

23Tòm tŭ bơta rung rài cèng bơta chơt dô bă nisơna, Kơnràñ dơñŏ tơnhial di cau 
ò gơs glài tìp bơta gơlòng bòl glar. 

24Plai ù gơmut tòm tê cau iơh bơsak; Kơnràñ jơm mat ală cau kwang cahrña gơ 
dê. Dilah ò di la Kơnràñ gen hơ̆ la ñcau taih? 

25Ală ngai añ jê gơ lòt mhar rlau mơ cau ntoat pơrlòng; bol gơ par roh thit ò gŏ 
bơta niam lơi. 

26Bol gơ lòt gan mhar kung be ală plung lơh mơ gle mơ đơr, Kung be ală klàng 
bung srà mù kup phan sa. 

27Dilah añ đơs: ‘Añ rơp hŭi bơta ƀoah pơrhiat añ jê, Añ rơp tă sang muh mat 
moat jrùng añ jê mơ gơlik chò hòp.’ 

28Gen añ kung gam rngòt rngơt di ală bơta jê sồt añ jê, Bơh añ git lah Kơnràñ ò 
kòp añ la cau ò gơs glài. 

29Bơh añ rơp kong lơh nền glài. Ñchi bơh tài añ kong bòl glar lơh broă ò kwơ 
taih? 

30Dilah añ um să añ tòm dà piar, Mơ rào tê añ mơ dà sơnơm, 

31Gen Kơnràñ kung rơp sang añ tòm tiah ƀơ̆ ƀơl, mơ ồi ào añ jê kung cù kìr di añ. 

32Yàng Tom Trồ ò di la kòn mơnus kung be añ, mơ añ rgơi ho Kơnràñ; Mơ bol he 
pal ntào bal tòm tiah cahrña. 

33Ò gơs cau lơi cahrña digùl bol he. Ơn tê khai dê hơđang bàr nă bol he. 

34Dilah Kơnràñ rơp tă gai Kơnràñ dê bơh di añ, mơ ò lòi bơta rngòt Kơnràñ dê 
tơn iu añ; 

35Gen añ rơp ò rngòt mơ đơs mơ Kơnràñ; bơh añ git, bơta añ kơlôi sơnơng, ò di 
la añ.” 

Jop 10 

Jop đơs lah khai làp dil bơta kis khai dê 
1“Añ neh làp dil rài kis añ; añ rơp yoam pơrhiat khat gơboh, Mơ añ rơp đơs tòm 
bơta sràt bơtang hwềng soàn añ jê. 

2Añ rơp đơs mơ Yàng Tom Trồ lah: ‘Dan bañ lơh nền glài añ; Mơya dan yal añ in 
git ñchi bơh tài Yàng tòmdră mơ añ. 

3Yàng niam nùs sơl tòm tŭ rồn bơklơn añ, sền òsơp di broă lơh tê Kơnràñ dê, Mơ 
kòñ gơboh kai gơrmơ̆i cau iơh bơsak dê? 

4Yàng gơs mat poac să sơl? Yàng sền kung be dô nă jơi kòn mơnus sền sơl? 

5Ală ngai Yàng dê be ală ngai jơi kòn mơnus sơl? Hala ală sơnam Yàng dê ndròm 
mơ jơi kòn mơnus òs chơt sơl? 

6Mơ Yàng pal sơwì jòi ală bơta tìs añ jê, Mơ jòi lùp bơh tồi glài añ jê, 

7Bulah Yàng git añ ò tìs glài, Mơ ò gơs cau lơi rgơi dong añ klàs bơh tê Yàng dê 
sơl? 

8Tê Yàng neh crơng mòn añ, Mơya ngai do Yàng tơnroh añ wơl ơ? 

9Dan Yàng kah wơl la Yàng neh mòn añ mơ ù kơnàng, Mơ tŭ do Yàng kòñ lơh añ 
in rê wơl tòm kơmbuh ù ơ? 

10Yàng ò di neh tuh tơlik añ be dà toh, Mơ lơh añ in khơt wơl kung be dơngi dà 
toh, 

11Yàng neh tơnsoh añ mơ gơltau mơ poac, Mơ tàñ añ bal mơ ntìng mơ ală ară. 

12Yàng neh ai añ in bơta kis mơ bơta kòñ gơboh kơ̆ dơn; Mơ bơh bơta sền gàr 
Yàng dê, Kơnràñ neh ê sền gàr hwềng añ. 

13Ală bơta hơ̆ Yàng pồn ndơp tòm nùs Yàng dê; Mơ añ git hơ̆ la bơta lơh nền lài 
Kơnràñ dê. 

14Dilah añ tìs glài, Yàng kơp sền añ, Mơ ò toh bơta tồi glài iơh bơsak añ jê. 

15Dilah añ tìs glài, gen bòl glar añ in! Bulah añ ò gơs glài, añ ò rgơi pò bồ hơđang, 
Bơh añ kong oă bơta ƀàssìl ƀàsso, Mơ gơkram tòm bơta moat jrùng jê sồt añ jê. 

16Yàng mòc añ be klìu triă khin cha, Mơ lơh tai ală broă crih crài Kơnràñ dê 
tòmdră mơ añ. 

17Yàng lơh pa ală cau lơh cơng tòmdră mơ añ, Mơ bơtơl bơta gơjrañ gơwèt mơ 
añ; Yàng cèng mpồl ling pa tòmdră mơ añ. 

18Ñchi bơh tài Yàng cèng tơlik añ bơh kơndul mè? Lòi añ chơt lài mơ tŭ gơs cau 
lơi sền gŏ añ! 

19Mơ kung be añ ò tŭ lơi geh tơnggơs, geh cèng mo tus hơ bơtô ƀồc bơh tŭ pa lik 
bơh kơndul mè, 

20Ală ngai rài kis añ jê ò di la mòr jơh sơl ơ? Lòi tĕ añ ơm is nàng añ geh dô êt 
pơndòm pơniang, 

21Lài mơ tŭ añ lòt tus hơ tiah ò tŭ lơi rê wơl, Tòm lơgar klam jơngo mơ mƀur 
bơta chơt, 

22Tòm lơgar klam cik, mƀur bơta chơt mơ sơlồng sơlàng, La tiah bulah bơta àng 
kung ò gơkrơi be bơta klam jơngo.’” 

Jop 11 

Jôphar đơs lah Jop kong lơh glài la di pal ngan 
1Jôphar, cau Naama, ho wơl lah: 

2“Ò gơs jơnau ho wơl ală jơnau hơ̆ sơl ơ? Cau đơs oă jơnau do rơp geh sơnđan 
la song ring ơ? 

3Ală jơnau đơs be kòn se ồng dê rơp lơh cau in ơm mŏ mŏ ơ? Mơ tòm tŭ ồng 
bơrsèl tơnhial, ò gơs cau lơi rơp lơh ồng in ƀàssìl ơ? 

4Bơh ồng đơs mơ Yàng Tom Trồ lah: ‘Ală bơta lơh lòt añ jê la sàng goh, Mơ añ la 
sàng goh di đap mat Yàng Tom Trồ.’ 

5Mơya ơ hơh! Añ kơp kòñ Yàng Tom Trồ rơp đơs, Mơ pò bơr Kơnràñ dê đơs mơ 
ồng. 

6Mơ kơp kòñ Kơnràñ yal ồng in ală bơta ndơp ndơr bơta jak chài dê! Bơh bơta 
jak chài la oă đah. Gen git tĕ lah Yàng Tom Trồ lơh dô êt rlau mơ tồi glài ồng dê. 

7Ồng rgơi jòi bàn ală bơta jrô ndơp Yàng Tom Trồ dê sơl? Ồng rgơi jòi bàn ală 
nhàr Bơtau Gơnap Gơnoar Làm Jơh sơl ơ? 

8Gơ jơnhoa rlau mơ ală tap trồ, ñchi ồng rgơi lơh taih? Jrô rlau mơ lơgar làng 
ƀồc, mbe ồng rgơi git taih? 

9Sơnoa rnoas gơ jòng rlau mơ plai ù, Mơ ơnàng rlau mơ dàlềng. 

10Dilah Yàng Tom Trồ lòt tus kup jàm ồng, Mơ bơtào tiah cahrña, ñcau rgơi 
kơryan Kơnràñ taih? 

11Bơh Kơnràñ git ală cau ò kwơ, Tòm tŭ Kơnràñ sền gŏ tồi glài iơh bơsak, Kơnràñ 
rơp ò sền sơwì sơl ơ? 

12Mơya dô nă cau bơrngơl gơla rơp gơs bơta git wă, tòm tŭ dô nơm alàng brê 
geh deh be kòn mơnus. 

13Mơya dilah ồng ơn nùs ồng dê dô bă song ngan, Ồng rơp pò tê ồng dê wèt hơ 
Yàng, 

14Dilah tồi glài iơh bơsak ơm tòm tê ồng dê, gen sang ngài tĕ gơ, Mơ bañ lòi bơta 
iơh ơm tòm sàl ồng dê, 

15Gen ngan ồng rơp pò mat hơđang mơ ò ƀàssìl; Ồng rơp geh ring lơngai mơ rơp 
ò rngòt; 

16Ồng rơp hŭi bơta jê sồt ồng dê, Ồng rơp kah gơ be hiòng dà neh hòr ngài. 

17Mơ rài kis ồng dê rơp àng rlau mơ trồ gùl ngai, bơta jơngo gơ dê rơp gơlik be 
trồ àng drim. 

18Mơ ồng rơp dòn nền, tài bơh gơs bơta kơp kòñ; Ồng rơp geh sền gàr mơ ơm 
rlô tòm bơta ring lơngai. 

19Ồng rơp bic rlô, mơ ò gơs cau lơi lơh ồng in rngòt rngơt, oă cau rơp jòi dan 
bơta nđàc ồng dê. 

20Mơya gar mat cau iơh bơsak dê rơp gơlik roh gơcoh, bol khai ò gơs gùng lơi 
nàng dô pleh; Bơta kơp kòñ bol khai dê kung be cau lồi nhơm.” 

Jop 12 

Jop đơs lah khai la phan cau dơñŏ tơnhial 
1Jop ho wơl lah: 

2“Ngan oh mi la ală jơnau đơs làng bol dê, Bơta jak chài rơp chơt bal mơ oh mi. 

3Mơya añ kung gơs bơta git wă be oh mi sơl, Añ ò di gơhuc hơđơm rlau mơ oh 
mi. Ñcau ò git ală bơta behơ̆ taih? 

4Añ la bơta dơñŏ tơnhial ală cau bơyô añ jê; Añ neh hòi guh tus hơ Yàng Tom 
Trồ, mơ Kơnràñ ho wơl añ; Dô nă cau song ring mơ ò gơs tiah geh lah pơrhơng, 
añ neh gơkòl cau dơñŏ tơnhial! 

5Cau ơm lơngai lơngò sền òsơp di bơta gơtup gơtơl. Neh rcang sir ală cau gơs 
jơng ò ntào kơ̆. 

6Ală sàl ală cau ntung kơñau ơm tòm tiah lơngap lơngai, mơ ală cau bơrcek Yàng 
Tom Trồ, bol khai ơm ring lơngai. Bol khai cèng yàng tòm tê bol khai dê. 

7Mơya lùp tĕ ală phan poan jơng, mơ bol gơ rơp bơto oh mi, Lùp tĕ ală jơi sềm 
par tòm pah gòi, bol gơ rơp yal oh mi in; 

8Lùp tĕ ală chi che tòm ù tiah, gơ rơp bơto sồr oh mi, mơ ală ka tòm dàlềng rơp 
yal loh oh mi in. 

9Tòm ală jơi do, jơi lơi ò git lah tê Yàng Jehôwa dê neh lơh ală bơta do taih? 

10Tòm tê Kơnràñ dê la bơta kis kòp phan kis dê, Mơ nhơm tă jơh jơi kòn mơnus 
dê. 

11Trồm tồr ò di lòng jơnau đơs, kung be bơta bơkah liap phan sa ò ơ? 

12Bơta jak chài ơm mơ cau kra, Mơ bơta git wă ò di ơm mơ cau kis jŏ ò ơ? 

13Bơta jak chài mơ pràn kơldang gơrê mơ Yàng Tom Trồ; Kơnràñ gơs bơta cri 
bơyai mơ bơta git wă. 

14Bơta lơi Kơnràñ sòr tơrlah, ò gơs cau lơi rgơi bơt bơtào wơl; Dilah Kơnràñ til, 
ò gơs cau lơi rgơi pò. 

15Dilah Kơnràñ bơt dà wơl, gen gơ soat; Dilah Kơnràñ sồr gơlik, gen gơlik dà kŏ 
hơđang ù. 

16Bơta pràn kơldang mơ bơta jak chài gơrê mơ Kơnràñ; Cau kong pơrlồm mơ 
cau pơrlồm ơm tòm tê Kơnràñ. 

17Ală cau kwang bơyai broă, lòt jơng gòi; Lơh ală cau kwang cahrña gơlik 
bơrngơl gơla. 

18Kơnràñ hồ ală chèo kơt but ală bơtau dê, Mơ pùt ồi gùt dar but bol khai dê. 

19Kơnràñ lơh ală cau gơnoar ơn phan duh khoai in lòt jơng gòi; Mơ tuh tơlup ală 
cau neh gơs gơnoar pràn. 

20Kơnràñ tă tơlik cau chài đơs la ală cau geh dòn kơnòm; Mơ tă tơlik bơta dòp 
git ală cau kwang kra dê. 

21Kơnràñ tuh bơta sền òsơp hơđang cau kwang at bồ; Mơ lơh sơntă che but cau 
pràn dê. 

22Kơnràñ pò bơta jrô ndơp lik bơh bơta klam jơngo. Mơ cèng bơta jơngo tus hơ 
bơta àng. 

23Kơnràñ lơh ală lơgar gơlik dờng, gen tơnroh bol khai; Pò ơnàng nhàr lơgar ală 
làng bol, gen lơh nrah nring bol khai. 

24Kơnràñ tơnroh bơta git wă ală cau at bồ tòm ù; Lơh bol khai in lòt lềng làng 
tòm tiah ngềt ngơt ò gơs gùng lòt. 

25Bol khai tơbư tòm jơngo ò gơs bơta àng; Kơnràñ lơh bol khai in lòt gơtòmsèng 
be cau bơñul ñô.” 

Jop 13 

Jop mìng kòñ yal tơlik mơ Yàng Tom Trồ lơm 
1“Do, mat añ neh gŏ ală bơta hơ̆, tồr añ neh kơno mơ wă wơng. 

2Bơta lơi oh mi git añ kung git sơl; Añ ò gơhuc rlau mơ oh mi. 

3Mơya añ kòñ đơs mơ Bơtau Gơnap Gơnoar Làm Jơh, Mơ añ kòñ tòmbơyai bơh 
broă añ jê mơ Yàng Tom Trồ. 

4Ai ală oh mi, la cau pih cùr mơ jơnau ma blac; Jơh ală oh mi la cau lơh sơnơm ò 
kwơ. 

5Dilah oh mi mìng ơm mŏ mŏ, hơ̆ la bơta jak chài oh mi dê! 

6Tŭ do iat tĕ jơnau gơrềng tus añ jê, Ơm iat tĕ jơnau tò să sơndồi añ jê. 

7Oh mi rơp đơs jơnau ma blac Yàng Tom Trồ in ơ? Oh mi rơp đơs ală jơnau blac 
pơrlồm ala Kơnràñ ơ? 

8Oh mi rơp cah is gơwèt mơ Kơnràñ ơ? Oh mi tò să bơh ală broă ala Yàng Tom 
Trồ ơ? 

9Tòm tŭ Kơnràñ sền sơwì oh mi gen gơlik niam oh mi in sơl? Hala oh mi rgơi 
pơrlồm Kơnràñ kung be kòn mơnus pơrlồm bal mơ gơp sơl? 

10Ngan la Kơnràñ rơp lah pơrhơng oh mi, dilah tòm bơta ndơp ndơr oh mi yal 
tơlik ò song ring. 

11Ò di bơta ryŭ ryơm Kơnràñ dê tơrngòt oh mi ơ? Bơta rngòt rngơt bơh Kơnràñ 
rơp ò dùh hơđang bol mê ơ? 

12Jơnau đơs pla oh mi dê la jơnau đơs pơnđik bùh dê; Ală jơnau tò să oh mi dê 
la ală jơnau tò să be ù kơnàng dê. 

13Ơm tĕ mŏ mŏ, mơ añ rơp đơs, Gen lòi tĕ bơta lơi rgơi tus di añ. 

14Añ rơp kap poac añ mơ sề añ, Mơ phi bơta kis añ tòm tê añ. 

15Do, Yàng rơp tơnchơt añ, añ ò gơs bơta gơn kơnòm. Mơya añ rơp dong tò gùng 
dà añ jê di đap mat Kơnràñ. 

16Bơta hơ̆ rơp gơlik gơs bơta dong klàs añ jê; Dô nă cau ò duh rngòt ò khin tus 
di đap Yàng. 

17Iat tĕ nền nền ală jơnau đơs añ jê, Ơn tĕ bơta yal loh añ jê tòm tồr oh mi dê. 

18Tŭ do añ neh rcang sir nàng tò să añ, Añ git lah añ rơp geh kòp la song ring. 

19Gơs cau lơi rgơi tòmdră mơ añ sơl? Dilah gơs, añ rơp ơm mŏ mŏ mơ chơt. 

Jop hòi dan tòm bơta gơplơ̆ nùs 
20Dan Yàng ai añ in mìng bàr bơta, Gen añ rơp ò pồn să añ jê di đap mat Yàng: 

21Dan Yàng tă tê Yàng ngài bơh di añ, Mơ bañ tơn iu añ bơh ală bơta kìr rngòt 
Yàng dê. 

22Gen Yàng hòi añ, añ rơp ho wơl, Hala dan lòi añ đơs mơ Yàng rơp ho wơl. 

23Nđò bơta tồi glài iơh bơsak mơ ală tồi glài añ jê? Dan Yàng lơh añ in git bơta 
tìs bal mơ bơta tồi glài añ jê. 

24Ñchi bơh tài Yàng pồn mat Yàng, Mơ kòp añ be cau sò tơm Yàng dê taih? 

25Yàng kòñ tơrngòt dô nơm nha càl khồm pơrdô sơl ơ? Yàng rơp ting jat ngkòng 
rhe ro sơl ơ? 

26Bơh Yàng neh cih ală bơta sràt bơtang tòmdră mơ añ Mơ lơh añ in toès ală 
bơta tồi glài añ neh tìs tŭ gam kơnòm să. 

27 Yàng đò jơng añ tòm gơsàng, Yàng kơp sền jơh ală gùng dà añ jê, Yàng ơn nhàr 
di kơndòl jơng añ jê. 

28Cau siar roh be dô nơm phan ồm lề, Kung be dô nơm ào gơkòl tu sa.” 

Jop 14 

Jop yal tơlik rài kis kòn mơnus dê liah ngan 
1“Kòn mơnus deh bơh cau ùr, kis tòm dô êt ngai, bềng lìu bơta bòl glar. 

2Khai hòn dờng kung be bơkào gen ñòp ro, ntoat dô be dô nơm mƀur, khai ò ơm 
jŏ jòng. 

3Yàng sền trol di dô nă kòn mơnus behơ̆ sơl ơ? Yàng cèng añ tus nàng Yàng 
cahrña sơl ơ? 

4Ñcau rgơi cèng dô nơm phan sàng goh lik bơh dô nơm phan ò sàng goh sơl ơ? 
Ò gơs dô nă cau lơi rgơi lơh! 

5Ală ngai kòn mơnus di neh lơh nền rau, mơ ală khà kơnhai bol khai neh yal 
tơnggit oh mi in, Mơ oh mi neh geh lơh nền nhàr nàng gơ ò rgơi lòt rlau. 

6Dan Yàng pleh mat bơh di bol khai, mơ lòi bol khai ơm is, Bol khai geh hòn chò 
be cau lơh broă bòl glar sir ală ngai bol khai dê. 

7Bơh dô nơm tòm chi kung gơs bơta kơp kòñ, Dilah neh kơl rau, gơ rơp hòn tai, 
Mơ rơp ò dơh cat sơmbut tai. 

8Bulah ryas gơ dê neh kra tòm ù, mơ tòm gơ dê neh chơt tòm ù, 

9Tòm tŭ gơs nhơm dà gen gơcat sơmbut, Mơ gơcat ală ntê kung be dô đòm chi 
dềt. 

10Mơya kòn mơnus chơt mơ ơm bic tềng hơ̆, Kòn mơnus tac nhơm gen ntềng 
đah bol khai taih? 

11Kung be dà tòm tơnau nhơm gơguh roh thit, mơ be dô nơm hiòng dà soat mơ 
ro rañ. 

12Kung behơ̆, kòn mơnus neh bic rau gen ò guh tai; Jơl tus di tŭ ală tap trồ ò gam 
tai, bol khai kung ò kah rngal, hala guh bơh bơta bic lơhă bol khai dê. 

13Dan Yàng pồn ndơp añ tòm lơgar làng ƀồc, mơ pồn ndơp añ jơl tus di tŭ bơta 
gơjrañ Kơnràñ dê lòt rlau, Dan Yàng lơh nền añ in dô tŭ tơngai, mơ kah wơl añ! 

14Dilah kòn mơnus chơt, khai rơp kis wơl sơl? Jơh ală ngai bòl glar duh broă añ 
jê, Añ kơp gơn jơl tus di tŭ bơta hồ toh añ jê neh tus. 

15Yàng rơp hòi añ, mơ añ rơp ho wơl; Yàng rơp wèt sền bơh broă lơh tê Yàng dê. 

16Gen Yàng ò kòp ală cơnđòa añ jê, Yàng kung ò kah tồi glài añ jê. 

17Ală bơta tìs añ jê rơp geh tap ƀang kì til kơ̆ tòm dô nơm kơldung; Yàng rơp jơm 
gòm ală bơta tồi glài iơh bơsak añ jê. 

18Mơya be mơnơm tơrlah tơrlơm mơ lề lac, Mơ pơnai lŭ kòl tă cèng ngài bơh 
tiah gơ dê. 

19Dà hòr lơh siar lŭ, Dà tih cèng pơrdô kơmbuh ù; Kung behơ̆, Yàng tơnroh bơta 
kơp kòñ kòn mơnus dê. 

20Yàng tòmdră pha rlau sùm sùm mơ kòn mơnus, mơ khai roh thit; Yàng tòmgơl 
rùp să bol khai, mơ bơtrơh bol khai lòt ngài. 

21Ală kòn sau bol khai dê gơlik dờng màng, mơ bol khai ò git; Bol khai gơkòl 
tơmù tòm tiah liah, bol khai kung ò ơn nùs kơlôi. 

22Khai mìng git bơta jê sồt să jan khai dê, Mơ mìng ñìm rac bơh să tòm bol khai 
dê lơm.” 

Jop 15 

Eliphas đơs lah Jop đơs roh lơm bơh bơta dòn duh 
1Eliphas, cau Theman, ho lah: 

2“Cau jak chài rơp ho wơl mơ bơta git wă càl dê, mơ tơmbềng să tòm khai dê mơ 
càl đah mattơngai lik ơ? 

3Khai rơp ai jơnau tò să ò kwơ, Hala tòm ală jơnau mơ bol khai rgơi lơh bơta ò 
niam sơl? 

4Mơya ồng sang lòi bơta duh rngòt di Yàng Tom Trồ, Mơ kơryan bơta dòn duh 
di đap Yàng Tom Trồ. 

5Bơh tồi glài ồng dê bơto bơr ồng dê, Mơ ồng sac rwah lơmpiat cau lac lèo dê. 

6Bơr tòm ồng dê lơh nền glài ồng, ò di añ; Sơndồi tòm ồng dê lơh cơng tòmdră 
mơ ồng. 

7Ồng la cau deh sơnròp jơi kòn mơnus dê sơl ơ? Ồng geh gơs lài mơ ală kơh 
mơnơm ơ? 

8Ồng neh kơno ală jơnau bơyai Yàng Tom Trồ dê ơ? Mơ ồng neh kơryan bơta jak 
chài ồng in lơm ơ? 

9Ñchi bơta ồng git mơ bol hi ò git taih? Ñchi bơta ồng wă wơng mơ ò loh làng bol 
hi in taih? 

10Cau sŏ kò mơ jòng sơnam ơm đah bol hi, Bol khai kra rlau mơ bèp ồng dê. 

11Jơnau pơndòm pơniang Yàng Tom Trồ dê mơ jơnau lơbơn niam đơs mơ ồng 
gam dềt ir ồng in ơ? 

12Ñchi bơh tài nùs ồng lơh ồng in ò suk ơm, mơ ñchi bơh tài mat ồng gơlik bơta 
àng lơr taih? 

13Gen tàng ồng tơrwơl hwềng ồng dê tòmdră mơ Yàng Tom Trồ, Mơ lòi ală jơnau 
behơ̆ lik bơh di bơr ồng dê taih? 

14 Jơi kòn mơnus la ñchi mơ rgơi gơlik sàng goh taih? Hala ală cau deh bơh cau 
ùr rgơi geh kòp la song ring ơ? 

15Yàng Tom Trồ ò dòn kơnòm di ală cau sàng goh Kơnràñ dê, Mơ ală tap trồ kung 
ò sàng goh di đap Kơnràñ; 

16Tơ ài lah dô nă cau la ngkòr ngkàc mơ jak sa loă, La cau hùc bơta tồi glài iơh 
bơsak be hùc dà! 

17Iat tĕ añ gen añ rơp sơnio ồng in; ală bơta añ neh gŏ, gen añ rơp yal loh, 

18la ală bơta cau jak chài neh yal, Ò pồn ndơp bơta lơi ồng pàng bol khai dê neh 
yal. 

19Mìng ală cau hơ̆ neh geh pà lơgar, mơ ò gơs cau crih mat lòt gan digùl bol khai. 

20Cau iơh bơsak kong jê sồt moat jrùng jơh rài kis bol khai dê, Jơh ală nam kong 
tòm bơta iơh bơsak. 

21Jơnau driau rngòt bềng trồm tồr bol khai; Tòm bơta pas gơs lơngai lơngò, cau 
tơnroh rơp brồ tus hơđang bol khai. 

22Bol khai roh bơta gơn kơnòm rê wơl bơh bơta klam jơngo, mơ bol khai rcang 
lòi đào in. 

23Bol khai lòt gơlềng gơlàng bơh piang lă mơ đơs lah: ‘Ntềng đah gơ taih?’ Bol 
khai git la dô ngai klam jơngo neh tus rềp. 

24Bơta bòl glar mơ moat jrùng jê sồt tơrngòt bol khai; Tòmdră mơ bol khai kung 
be dô bơtau rcang lik lòt nàng tòmlơh. 

25Tài bơh khai neh pò tê tòmdră mơ Yàng Tom Trồ, Mơ tòmpơrlòng mơ Bơtau 
Gơnap Gơnoar Làm Jơh. 

26Khai kơldang nùs tòmdră mơ Yàng, mơ dô nơm khèl lơut ngan. 

27Tài bơh muh mat khai neh jơm mơ dơngi, Mơ tơrgòm dơngi hơđang but khai 
dê. 

28Bol khai rơp ơm tòm ală ƀòn dờng srau gòi, tòm ală hìu ò gơs cau ơm, Ală hìu 
neh rcang lòi gơlik gơs gơnru tơrlah tơrlơm. 

29Khai rơp ò gơlik gơs pas sơm, ală phan mơna khai dê ò gam jŏ tai, Mơ phan 
jơtài bol khai dê kung ò sro ryas tòm ù. 

30Khai rơp ò geh pleh klàs bơh klam jơngo; lơmpiat ồs rơp sa roh ală sơmbut bol 
khai dê, Mơ nhơm tă bơh di bơr Yàng Tom Trồ rơp cèng pơrdô khai roh thit. 

31Lòi bol khai ò kơnòm di bơta roh lơm, pơrlồm să he, Bơh bơta roh lơm rơp la 
phan ƀàn bol khai dê. 

32Gơ rơp geh tơm wơl wil tơl lài mơ tŭ di tŭ tơngai gơ dê, Mơ ală ntê bol khai dê 
rơp ò gơlik tơlir. 

33Bol khai rơp jrùh be plai ño òhềt dum, be tòm ño, Kung be dô nơm chi ôlibe 
rung jơh ală bơkào gơ dê. 

34Bơh mpồl cau ò duh rngòt rơp kơnền, Mơ ồs rơp sa pơrguc sàl cau sa kwì. 

35Bol khai bun bơta tồi glài mơ tơnggơs bơta iơh bơsak, Nùs bol khai dê rcang 
bơta blac pơrlồm.” 

Jop 16 

Jop đơs nền tai lah khai ò gơs glài 
1Jop ho lah: 

2“Añ neh kơno oă jơnau behơ̆; Jơh ală oh mi la cau pơndòm pơniang lơh jê sồt 
bòl glar lơm. 

3Tŭ lơi sồng jơh ală jơnau be càl do taih? Bơta lơi gơchồl oh mi tàng oh mi đơs 
sùm behơ̆ taih? 

4Añ kung rgơi đơs be oh mi sơl, dilah oh mi neh ơm tòm bơta gơlik gơs kung be 
añ; Añ kung rgơi đơs ală jơnau tòmdră mơ oh mi, Mơ rtơs bồ añ bơh oh mi. 

5Bơr añ kung chồl pơndòm nùs oh mi; Jơnau pơndòm pơniang sơndồi añ jê rơp 
lơh rài bơta jê sồt oh mi dê. 

6Dilah añ đơs, bơta jê sồt añ jê ò gơhuc; Mơ dilah añ ơm mŏ mŏ, kàr lơi gơ neh 
ngài bơh añ taih? 

7Ngan, tŭ do Yàng Tom Trồ neh lơh añ in siar lồi; Yàng neh phà tơnroh jơh mpồl 
añ jê. 

8Yàng neh kup cap añ, bơta hơ̆ la cơng tàng tòmdră mơ añ, Bơta rgai rgong añ jê 
gơbơtào lơh cơng tòmdră mơ añ. 

9Kơnràñ neh crè añ tòm bơta gơjrañ Kơnràñ dê, mơ gơjrañ di añ; Kơnràñ rkiat 
sề di añ, Cau sò tơm añ sền trol mat tòmdră di añ. 

10Bol khai nggàp ha bơr di añ, bol khai pah di tơrmồ añ dô bă lac lèo; bol khai dô 
nùs bal tòmdră mơ añ. 

11Yàng Tom Trồ neh jào añ tòm tê cau ò dòn duh, Mơ sang lòi añ tòm tê cau iơh 
bơsak dê. 

12Tòm tŭ añ ơm lơngai Kơnràñ neh dơrkă añ gơs bàr; Kơnràñ neh sơmbat kup 
di ngko añ mơ tơnlề añ gơs rpot rpet, Kơnràñ ơn añ lơh gơs tơnggu Kơnràñ in 
pañ. 

13Ală cau pañ kam Kơnràñ dê gơrwàng añ, Kơnràñ pañ bluh plai leh añ, mơ ò 
nđàc sơngit, Kơnràñ tuh tơlik plai bơtang añ tòm ù. 

14Kơnràñ lơh añ in jê sồt do tus jê sồt ndai; Brồ lơh añ kung be dô nă cau ling 
tòmlơh. 

15Añ neh jing ƀào bài sơnò kiat nàng jơm gơltau añ, Añ ơn bơta pràn añ jê tòm 
kơmbuh ù. 

16Muh mat añ pơrhê tài bơh ñìm, mơ klam jơngo cik ơm hơđang sơmbir mat añ. 

17Bulah ò gơs bơta jàñ bơsak tòm tê añ jê, Mơ jơnau hòi dan añ jê la sàng goh. 

18Ơ ù tiah, bañ bồr mhàm añ; lòi jơnau hòi rac añ jê ò gơs tiah rlô bòl! 

19 Bulah tŭ do, Bơtau lơh cơng añ jê ơm hơđang trồ, mơ Bơtau dong tò añ jê ơm 
hơđang tiah jơnhoa. 

20Cau bơyô añ jê dơñŏ tơnhial di añ, mat añ gơhòr dà tus hơ Yàng Tom Trồ. 

21Kơnràñ rơp pơnjat sùm dong tò kòn mơnus mơ Yàng Tom Trồ, Kung be dô nă 
cau rac dan ala cau gơp ƀòn khai dê. 

22Bơh tòm tŭ dô êt sơnam rơp tus, añ rơp lòt gùng mơ añ rơp ò rê wơl.” 

Jop 17 

Jop hòi dan bơta dong tă 
1“Hwềng añ neh mòr lồi rau, ală ngai añ jê neh jơh. Mơ bơtô ƀồc neh rcang sir 
gơn añ. 

2Ngan cau dơñŏ tơnhial gùt dar añ. Mơ mat añ gŏ sùm bơta bơrsèl tơnhial bol 
khai dê. 

3Dan ai dô nơm phan ai bồ añ in bal mơ să tòm Yàng. Rlau mơ Yàng ñcau rơp 
dong ala añ taih? 

4Yàng neh til dơngoh kơlôi bol khai dê ò git wă; Gen tàng Yàng ò ai bol khai in 
geh pha lin rlau. 

5Cau lơi tài bơh phan ƀàn mơ pơndang sang ală cau bơyô he dê, Gen mat kòn sau 
khai dê rơp roh rui.” 

Jop đơs mơ ală cau bơyô 
6“Yàng lơh añ in gơlik gơs jơnau bơrsèl tơnhial tơl nă cau dê. Lòi bol khai choh 
dà diau di muh mat añ. 

7Mat añ kơrlu kơrli tài bơh moat jrùng, Tê jơng să bồ añ mìng be dô nơm mƀur. 

8Cau song ring ai lơh krơi bơh bơta hơ̆, Cau ò gơs glài rơp ntào tòmdră mơ cau 
ò dòn duh. 

9Bulah behơ̆, cau song ring rơp ntào kơ̆ tòm ală gùng dà khai dê, Mơ ală cau gơs 
tê sàng goh rơp sơlo ngai sơlo pràn rlau. 

10Ơ ală oh mi tus tĕ tòmbơyai tai, mơ añ ò jòi bàn cau lơi jak chài tòm oh mi. 

11Ală ngai añ neh rlau, ală bơta rcang lài añ jê neh roh jơh, Ală bơta hàm kòñ nùs 
añ jê neh roh. 

12Bol khai lơh mang la ngai; Bơta àng bol khai đơs lah rềp di bơta klam jơngo. 

13Dilah añ sền lơgar làng ƀồc be hìu añ jê, dilah añ lă cơnòng bic añ jê tòm tiah 
klam jơngo; 

14Dilah añ neh đơs mơ bơtô ƀồc lah: ‘Mê la bèp añ,’ Mơ đơs mơ tu rhài lah: ‘Bol 
mê la mè añ’ hala ‘ruh lŏ añ,’ 

15Gen ntềng đah bơta gơn kơnòm añ jê taih? Ñcau rơp gŏ gam bơta gơn kơnòm 
lơi añ in taih? 

16Gơ rơp lòt bal mơ añ tus hơ mpồng lơgar làng ƀồc dê ơ? Bol he rơp dô bă bal 
mut tòm kơmbuh ù ơ?” 

Jop 18 

Bildak đơs lah Yàng Tom Trồ lơh glài cau iơh bơsak 
1Gen Bildak cau Sua ho lah: 

2“Jơl tus di tŭ lơi sồng ồng ơm mơ ò pơt dă tòm jơnau đơs behơ̆ taih? Sền sơwì 
tĕ, lồc behơ̆ bol he rơp đơs tai. 

3Ñchi bơh tài bol hi gơkòl sền kung be phan poan jơng, Mơ gơkòl kòp kung be la 
cau bơrngơl gơla di đap ồng taih? 

4Ồng crè is să he tòm bơta gơhào gơjrañ, Tài bơh ồng mơ plai ù kong sang lòi ơ? 
Hala ală pơnai lŭ pal kong cèng pơrdô bơh di tiah gơ dê ơ? 

5 Ồs đèng cau iơh bơsak dê kong tơnchơt, Lơmpiat ồs khai dê ò sòl pơnđàng tai. 

6Bơta àng tòm sàl khai dê rơp gơlik jơngo, Ồs đèng hơđang bol khai ò àng tai. 

7Bơta pràn kơldang ală cơnđòa khai dê gơlik liah wơl, Ală kai gơrmơ̆i bol khai 
dê tơlo gơpừ bol khai. 

8Bơh jơng bol khai yar tòm dô nơm bơtơng, Mơ cơnđòa lòt tòm trồm cau pơt dă. 

9Dô nơm dă kup di kơndòl jơng khai, Dô nơm bơtơng pùt bol khai. 

10Dô dang che pồn ndơp bol khai tòm ù, Dô nơm dă neh pơt bol khai tòm gùng 
lòt. 

11Bơta rngòt rngơt tơn iu bol khai gùt dar, ting jat kòp cơnđòa khai dê. 

12Bơta pràn bol khai dê siar roh bơh jơgloh tơhìr, Bơta rung rài ơm kơp tŭ bol 
khai gơpừ. 

13Bơta kòp jê lơh gơltau bol khai siar roh. Kòn tơnhoa bơta chơt di sa loan ală 
tơwòr tê bol khai dê. 

14Khai kong bơtrơh tơlik bơh di sàl khai dê, Mơ kong cèng tus hơ bơtau pal rngòt 
rngơt. 

15Tòm sàl bol khai ò gam phan lơi, ồs siau sa hìu ơm khai dê. 

16Hơđơm ryas bol khai ro rañ, hơđang ntê bol khai ñòp jrùh. 

17Bơta kirsơnre bol khai roh bơh di ù, Sơnđan khai ò gam tai tòm gùng ƀòn. 

18Bol khai kòl tơlo lik bơh bơta àng tus tòm bơta jơngo, Mơ kong bơtrơh tơlik 
bơh lơgar dunnia. 

19Bol khai ò gơs kòn sau hala jơi bơtiàn lơi digùl làng bol bol khai dê, Ò gơs cau 
lơi gam kis tòm tiah bol khai òs ơm. 

20Ală cau đah mattơngai mut ai lơh mơp dơl bơh bơta neh lơh nền rài kis bol 
khai dê, Ală cau đah mattơngai lik ai lơh rngòt rngơt ngan. 

21Ngan, hơ̆ la hìu dô nă cau ò dòn duh dê, Hơ̆ la tiah ơm dô nă cau ò git Yàng Tom 
Trồ.” 

Jop 19 

Jop đơs lah Bơtau dong klàs khai la Bơtau kis 
1Gen Jop ho wơl lah: 

2“Nđò jŏ oh mi rơp lơh jê sồt añ, mơ tơnlề añ mơ jơnau đơs taih? 

3Neh jơt dơ̆ rau oh mi lah pơrhơng añ, Oh mi ò git ƀàssìl lơh iơh di añ taih? 

4Dilah ngan la añ neh lơh lòt tìs nrah, bơta tìs añ jê gam ơm mơ añ. 

5Dilah ngan la oh mi kòñ pơnhừ să tòmdră mơ añ, mơ lơh añ in ƀàssìl mơ jơnau 
đơs tòmdră mơ añ, 

6Gen git tĕ lah hơ̆ la Yàng Tom Trồ neh lơh añ in bòl glar jê sồt, Mơ dang bơtơng 
Kơnràñ dê gùt dar añ. 

7Bulah tòm tŭ añ hòi driau: ‘Iơh bơsak ngan!’ Añ ò gơs jơnau ho wơl. Bulah añ 
hòi dờng jơnau, mơya ò gơs bơta song ring, 

8Yàng neh cang gùng añ nàng añ ò rgơi lòt gan; Kơnràñ neh ơn bơta klam jơngo 
hơđang gùng lòt añ jê. 

9Kơnràñ neh tă tơlik bơta gơklŏ bơh di añ, Mơ tă sơgơn gơklŏ hơđang bồ añ. 

10Kơnràñ neh tơnroh añ bơh kòp đah mơ añ roh thit, Kơnràñ dŭi ryas bơta gơn 
kơnòm añ jê kung be dô đòm chi. 

11Bơta gơjrañ Kơnràñ dê hìt tòmdră mơ añ, Kơnràñ kòp añ kung be cau sò tơm 
Kơnràñ dê. 

12Ală mpồl ling Kơnràñ dê dô bă bal brồ tus, bol khai bơt theng gơrwàng tòmdră 
mơ añ, Mơ sơntơp sàl gùt dar sàl añ jê. 

13Kơnràñ neh ơn hìu nhă añ jê ngài bơh añ, Ală cau mòng git añ gơlik gơs be cau 
crih mat bơh di añ. 

14Ală cau gơp bơtiàn añ jê mơ cau bơyô đềt mềr añ jê neh lòt ngài bơh añ. 

15Ală cau nac tòm hìu añ neh hŭi añ, mơ ală cau dĭ ùr añ jê sền añ be dô nă cau 
nac crih, añ neh gơlik be dô nă cau lơgar bơdìh di mat bol khai. 

16Añ hòi cau duh broă añ mơya khai ò ho, să tòm añ pal rac dan mơ khai. 

17Nhơm tă añ jê bau ùr añ cù kìr, ală oh mi tòm añ jê ngkòr ngkàc di añ. 

18Tian gơs kơnòm dềt kung sền òsơp di añ, Tòm tŭ añ ñă ntào, bol khai đơs jơnau 
tòmdră di añ. 

19Jơh ală cau bơyô đềt mềr añ jê kung cù kìr di añ, mơ ală cau añ kòñ gơboh neh 
gơlik gơs cau sò tơm añ. 

20Să jan añ gam mìng ntìng mơ gơltau lơm, Añ lik klàs gam mìng gơltau mơ sề 
añ jê lơm. 

21Dan nđàc sơngit di añ, nđàc sơngit tĕ di añ, ơ ală cau bơyô añ jê! Bơh tê Yàng 
Tom Trồ neh tup di añ. 

22Ñchi bơh tài oh mi ting jat añ be Yàng Tom Trồ neh lơh? Òhềt geh hòm lai mơ 
poac añ ò ơ? 

23Ôih! Kơp kòñ ală jơnau añ jê neh geh cih kah, Kơp kòñ gơ geh cih tòm dô dap 
sră. 

24Kơp kòñ gơ geh cih hơđang sră lòs bơh dô nơm gai cih mơ trà, Hala geh pac gơ 
hơđang pơnai lŭ gam sùm sùm! 

25Bơh añ git Bơtau dong tơwài añ la Bơtau kis, Tus di lồi dut Kơnràñ rơp ntào 
hơđang ù. 

26Mơ tơnơ̆ mơ tŭ gơltau añ neh kong tơnroh, Tòm poac să añ, añ rơp gŏ Yàng 
Tom Trồ; 

27Să tòm añ rơp gŏ Kơnràñ, mơ mat tòm añ jê rơp sền Kơnràñ, ò di cau ndai. Nùs 
añ òsô ò soàn tòm añ! 

28Dilah oh mi đơs lah: ‘Mbe bol he rơp lơh iơh di khai?’ mơ: ‘Ryas ală bơta gơlik 
gơs la bơh khai;’ 

29Rngòt tĕ di đào, bơh bơta gơjrañ dờng cèng bơta lơh glài mơ đào, gen tàng oh 
mi pal git lah rơp gơs dô ngai cahrña.” 

Jop 20 

Jơnau Jôphar đơs bơh bơta lơh glài cau iơh bơsak 
1Gen Jôphar, cau Naama ho wơl lah: 

2“Kơrhia tĕ! Ală bơta kơlôi sơnơng añ jê chồl bơtrut añ ho wơl, Tài bơh bơta wañ 
lơnggơh tòm dơlam añ. 

3Añ neh kơno jơnau lah sơrpah bơtat bơtròh di añ; mơ dô nơm hwềng rlau mơ 
bơta git wă añ jê ho wơl añ. 

4Oh mi ò git bơta do bơh tòm rài yau, Bơh di tŭ jơi kòn mơnus geh ơn hơđang 
plai ù, 

5bơta hừh nùs cau iơh bơsak dê la liah ngan, Mơ bơta chò hòp cau ò dòn duh di 
mìng dô ơthoa lơm. 

6Bulah bơta pơnhừ să bol khai dê guh jơnhoa be ală tap trồ, Mơ bồ khai ngŏ tus 
di ală mhwal, 

7Bol khai rơp roh rui sùm sùm, kung be è tòm khai dê; Ală cau neh gŏ bol khai 
rơp đơs lah: ‘Ntềng đah bol khai taih?’ 

8Bol khai par roh thit kung be dô bơta mpau, mơ jòi ò bàn, bol khai rơp kong 
sơrbì ngài be dô bơta gơtơnggŏ tòm trồ mang. 

9Gar mat neh sền gŏ bol khai rơp ò gŏ bol khai tai, Tiah ơm bol khai dê kung ò 
đal git bol khai tai. 

10Kòn sau bol khai dê rơp jòi bơta nđàc bơh di cau rƀah, mơ tê bol khai dê ai wơl 
phan mơna bol khai dê. 

11Să jan bol khai dê bềng bơta pràn kơldang be gam pơnu. Rơp bic tòm thul ơmul 
bal mơ bol khai. 

12Bulah bơta iơh la lơngồt tòm bơr bol khai dê, Mơ gơ pồn hơđơm lơmpiat bol 
khai dê, 

13Bulah bol khai ò bài sang lòi gơ, mơ prap lòi gơtòm bơr bol khai dê, 

14phan sa bol khai dê gơtòmgơl tòm kơndul bol khai dê, gơ la dà bih ală bơs dê 
tòm dơlam bol khai. 

15Bol khai loan jơh ală phan mơna mơ hă gơ wơl; Yàng Tom Trồ rơp tơlik gơ bơh 
kơndul bol khai dê. 

16Bol khai rơp jồp dà bih ală bơs dê, Lơmpiat dô nơm bơs tur dê rơp tơnchơt bol 
khai. 

17Bol khai rơp ò sền gŏ ală hiòng dà, Ală croh dà gơhòr dà lơwe mơ dơngi dà toh. 

18Bol khai tơm wơl plai đo broă lơh bòl glar bol khai dê, mơ rơp ò geh sa loan 
gơ; bơh cồng nha bơta kă bro bol khai dê, bol khai rơp ò geh chò hòp dòp ngui. 

19Bơh khai neh rồn bơklơn mơ sang lòi cau rƀah, Bol khai tòmpìt hìu mơ bol khai 
ò bơt. 

20Bol khai git ò gơs bơta ring ngềt tòm nùs bol khai, tòm bơta hàm hà bol khai 
dê ò gơs dô bơta lơi geh klàs. 

21Ò gơs phan lơi gam wơl tơnơ̆ mơ tŭ bol khai neh sa; gen tàng bơta pas gơs bol 
khai dê ò gam jŏ. 

22Tòm tŭ geh tơngkah tơngkañ, bol khai rơp kong bơta jê sồt bòl glar; Jơh ală 
bơta dồn sa rƀah rơp dùh hơđang bol khai. 

23Tơmbềng kơndul bol khai nàng hòm, Yàng Tom Trồ rơp sồr bơta gơjrañ dờng 
hơđang bol khai, Kơnràñ mìu bơta gơjrañ Kơnràñ dê hơđang khai kung be phan 
sa. 

24Bol khai rơp dô klàs bơh phan tòmlơh mơ lòs, dô nơm kam mơ kòng rơp srơp 
bluh bol khai. 

25Gơ sơntă bơh di să bol khai, mơ phan sơmplàñ àng gơcrà lik bơh di plai bơtang 
bol khai dê. Ală bơta rngòt cù kìr tus hơđang bol khai. 

26Jơh bơta klam jơngo ơm gơn ală phan màng bol khai dê; Dô nơm ồs ò di bơh 
cau khồm rơp sa bol khai, jơh ală phan lơi gam wơl tòm sàl bol khai dê rơp kong 
chu jơh. 

27Ală tap trồ rơp ràng tơlik ală bơta tồi glài bol khai neh tìs; mơ plai ù rơp ñă 
ntào tòmdră mơ bol khai. 

28Phan mơna hìu bol khai dê rơp kòl cèng pơrdô jơh, kòl pơrdô roh thit tòm ngai 
gơjrañ dờng Yàng Tom Trồ dê. 

29Hơ̆ la pơnah mơ Yàng Tom Trồ prap lòi ală cau iơh bơsak in, La phan jơtài mơ 
Yàng Tom Trồ neh lơh nền bol khai in.” 

Jop 21 

Jop đơs lah ală cau iơh bơsak òs klàs bơh bơta lơh glài 
1Gen Jop ho lah: 

2“Dan iat tĕ nền nền ală jơnau đơs añ jê; mơ lòi bơta hơ̆ lơh gơs bơta pơndòm 
pơniang oh mi dê. 

3Kong ơt tĕ bal mơ añ, gen añ rơp đơs, gen tơnơ̆ mơ tŭ añ neh đơs rau, dơñŏ 
tơnhial tĕ. 

4Ai añ, jơnau yoam añ jê gơwèt mơ kòn mơnus sơl ơ? Ñchi bơh tài añ pal ò kong 
ơt taih? 

5Sền tĕ añ mơ ai lơh nrơt nrơl; mơ ai tê nàng lềt bơr oh mi dê. 

6Tòm tŭ añ kơlôi sơnơng bơh bơta hơ̆ gen añ rngòt rngơt, bìr bồ mơ rơm să añ. 

7Ñchi bơh tài cau iơh bơsak kis jŏ, tus di să kra mơ sơlo gơbơtơl gơnoar taih? 

8Kòn sau bol khai dê geh bơt bơtào di đap bol khai, Mơ jơi bơtiàn bol khai dê ơm 
di đap mat bol khai. 

9Hìu nhă bol khai dê geh lơngap lơngai, ò rngòt di bơta lơi, mơ gai Yàng Tom Trồ 
dê ò dùh hơđang bol khai. 

10Kơnrồ dam bol khai dê tơnggơs ò tŭ lơi roh, Kơnrồ me bol khai dê ò tŭ lơi rlơs. 

11Bol khai sồr ală cau kòn dềt bol khai dê lik lòt be dô mpồl belàt, Ală kòn dềt bol 
khai dê tòmya gùt dar. 

12Bol khai đơs chò jat sơnggơr dềt mơ pĕ kơñi che, mơ hòn chò jat sap rkèl tơliă. 

13Bol khai kis tòm ală ngai bol khai dê tòm bơta pas gơs, Mơ bol khai mù tòm 
lơgar làng ƀồc tòm bơta ring lơngai. 

14Bol khai đơs mơ Yàng Tom Trồ lah: ‘Lòi tĕ dò bol hi, bol hi ò kòñ git ală gùng 
dà Kơnràñ dê. 

15Ñcau la Bơtau Gơnap Gơnoar Làm Jơh mơ bol hi pal duh broă taih? Ñchi bol hi 
dòp geh dilah bol hi hòi dan mơ Kơnràñ taih?’ 

16Ò di bơta pas gơs bol khai dê la cồng nha tòm bol khai dê ò ơ? Kai gơrmơ̆i cau 
iơh bơsak dê cù kìr bơh añ. 

17Mbe ồs đèng cau iơh bơsak dê gơkòl đơp chơt? Mbe bơta rung rài gơtơntus 
hơđang bol khai taih? Mbe Yàng Tom Trồ tòmpà bơta jê sồt tòm bơta gơjrañ 
Kơnràñ dê ơ? 

18Mbe bol khai gơlơh kung be rhe di đap càl? Hala kung be nsiap gơkòl càl rbut 
cèng pơrdô taih? 

19Gơs jơnau đơs lah: ‘Yàng Tom Trồ prap lòi bơta tồi glài bol khai dê hơđang kòn 
sau bol khai.’ Dan Kơnràñ tơm wơl bol khai in, nàng khai rgơi git bơta hơ̆! 

20Lòi mat tòm bol khai dê sền gŏ bơta roh rui bol khai, mơ lòi khai hùc bơta 
gơjrañ dờng Bơtau Gơnap Gơnoar Làm Jơh dê. 

21Bơh ñchi bơta bol khai ơn nùs bơh hìu nhă bol khai lòi wơl taih? Tòm tŭ khà 
ală ngai bol khai dê neh jơh taih? 

22Gơs cau lơi rơp bơto bơta git wă Yàng Tom Trồ dê, nàng sền Kơnràñ cahrña 
ală cau tòm tiah jơnhoa taih? 

23Cau do chơt tòm bơta pas gơs bềng lìu, Geh ring lơngai mơ ơm lơngai lơngò, 

24but khai geh bềng dà toh, mơ khu tòm ală ntìng khai dê bềng lìu. 

25Cau ndai chơt tòm bơta sràt bơtang hwềng soàn dê, Òhềt tŭ lơi geh liap bơta 
lơi niam. 

26Bol khai ơm bic ndròm bal tòm kơmbuh ù, mơ tu rhài jơm gòm bol khai. 

27Do, añ git ală bơta kơlôi sơnơng oh mi dê, mơ kai gơrmơ̆i mơ oh mi kòñ lơh 
iơh di añ. 

28Bơh oh mi đơs lah: ‘Ntềng đah hìu cau kwang at bồ taih? Ntềng đah sàl cau iơh 
bơsak neh ơm taih?’ 

29Oh mi ò tŭ lơi lùp cau lòt gùng ơ? Oh mi ò tŭ lơi dòp jơnau lơh cơng bol khai dê 
ơ? 

30Hơ̆ la cau iơh bơsak neh prap lòi tòm ngai rung rài, Mơ khai geh dong tă tòm 
ngai gơjrañ dờng? 

31Ñcau yal loh gùng dà bol khai dê di đap mat bol khai? Ñcau tơm wơl bơh bơta 
khai neh lơh taih? 

32Tòm tŭ bol khai kòl cèng tus hơ bơtô ƀồc, Mơ cau kơp gàr bơtô ƀồc bol khai 
dê. 

33Ù tiah tòm thòng la bơkah lơngồt bol khai in; Jơh ală cau rơp lòt jat bơh tơnơ̆, 
Mơ ală cau lòt lài khai la ò jai kòp. 

34Behơ̆, mbe oh mi kòñ pơndòm pơniang añ mơ ală jơnau ò kwơ taih? Ò gơs bơta 
lơi gam wơl tòm jơnau ho oh mi dê, mìng la jơnau ma blac.” 

Jop 22 

Eliphas đơs lah ală bơta iơh bơsak Jop dê la dờng ngan 
1Gen Eliphas, cau Theman ho lah: 

2 “Dô nă kòn mơnus rgơi gơs kwơ Yàng Tom Trồ in sơl? Tian gơs cau jak chài 
rlau jơh rgơi gơs kwơ Kơnràñ in sơl? 

3Dilah ồng song ring gen bơta hơ̆ rơp niam nùs Bơtau Gơnap Gơnoar Làm Jơh 
sơl ơ? Dilah ồng lơh gùng dà ồng dê ò gơkòl lah pơrhơng gen Kơnràñ geh cồng 
nha lơi taih? 

4Hơ̆ la bơh bơta dòn duh ồng dê tàng Kơnràñ lah pơrhơng ồng, Mơ cèng ồng mut 
tòm tiah cahrña sơl ơ? 

5Bơta iơh bơsak ồng dê ò di la dờng ơ? Ală tồi glài ồng dê ò lồi jơh ơ? 

6Ồng neh ai phan ai bồ bơh ală oh mi ồng dê dô bă ò bồ, mơ hồ tă ồi ào cau dê 
mơ lòi bol khai ơm kuh lòi rồ. 

7Ồng ò ai dà cau bòl glar òsô in hùc, Mơ ồng neh tă phan sa, bơh cau jơgloh. 

8Cau gơs gơnoar geh ù tiah lơh gơs phan tòm, Cau geh bơta nđàc geh ơm tềng 
hơ̆, 

9Ồng neh bơtrơh ală cau ùr bơnrau rê mpàng tê gòi, Mơ bơta gơn kơnòm ală cau 
kòn đòi dê ồng neh tơnlề. 

10Gen tàng gơs ală dă pơt gùt dar ồng, Mơ bơta rngòt rngơt nisơna bồr ndơp 
hơđang ồng. 

11Bơta klam jơngo ngan tian gơs ồng ò rgơi sền gŏ, dà kŏ gơ jơm gòm ồng. 

12Yàng Tom Trồ ò di ơm tòm ală tiah jơnhoa hơđang trồ ò ơ? Sền gŏ ală sơmañ 
jơnhoa rlau jơh, bol gơ jơnhoa rlau jơh! 

13Gen tàng ồng đơs: ‘Ñchi bơta Yàng Tom Trồ git taih? Kơnràñ rgơi cahrña gan 
di bơta klam jơngo sơl ơ? 

14Mhwal jù pùt Kơnràñ gen tàng Kơnràñ ò gŏ, mơ Kơnràñ cơnđòa lòt hơđang 
dơwàng ală tap trồ.’ 

15Ồng rơp lòt jat gùng yau mơ ală cau iơh bơsak neh lòt sơl ơ? 

16Bol khai kong sơmbat kup lài mơ tŭ tơngai neh lơh nền bol khai in, Ală mơnàng 
bol khai dê kòl dà kŏ cèng pơrdô. 

17Bol khai đơs mơ Yàng Tom Trồ lah: ‘Dan lòi bol hi ơm is; Ñchi bơta Bơtau 
Gơnap Gơnoar Làm Jơh rgơi lơh di bol hi taih?’ 

18Bulah Kơnràñ neh tơmbềng hìu bol khai dê mơ ală phan niam; Mơya bơta 
bơyai cau iơh bơsak dê cù kìr añ in! 

19Cau song ring gŏ bơta hơ̆ mơ hòn chò; Cau ò gơs glài dơñŏ tơnhial dê bol khai 
mơ sền òsơp, 

20đơs lah: ‘Ngan la cau sò tơm di bol hi kong tơnroh, Mơ phan lơi bol khai lòi 
wơl, gen gơkòl ồs sa pơrguc.’ 

21Behơ̆ dô nùs tĕ mơ Yàng Tom Trồ mơ gơtòmsòr bal mơ Kơnràñ, tòm gùng dà 
hơ̆ gen bơta niam rơp tus hơ ồng, 

22Dòp tĕ bơta bơto sồr bơh di bơr Kơnràñ, Mơ ơn tĕ ală jơnau đơs Kơnràñ dê 
tòm nùs ồng dê. 

23Dilah ồng rê wơl hơ Bơtau Gơnap Gơnoar Làm Jơh, ồng rơp geh bơtào wơl, 
dilah ồng tă sang bơta iơh bơsak bơh di sàl ồng dê, 

24Dilah ồng sơrbì màh tòm ù tiah, Mơ cơm màh Ôphir digùl ală pơnai lŭ tòm 
hiòng dà hòr. 

25Mơ dilah Bơtau Gơnap Gơnoar Làm Jơh la màh ồng dê, mơ la priă màng ồng in. 

26Gen ồng rơp geh hòn chò di Bơtau Gơnap Gơnoar Làm Jơh, Mơ rơp pò mat ồng 
dê tơnggòr hơ Yàng Tom Trồ. 

27Ồng rơp hòi dan mơ Kơnràñ, Kơnràñ rơp iat ồng, Mơ ồng rơp tơm sir ală jơnau 
ho pơgon ồng dê. 

28Ồng lơh nền dô bơta lơi, mơ rơp geh gơlik gơs ồng in; Mơ bơta àng rơp gơcrà 
hơđang gùng dà ồng dê. 

29Tòm tŭ kong cau ndai lơh ƀàssìl, mơ ồng đơs lah: ‘Hơ̆ la bơta pơnhừ să!’ Gen 
Kơnràñ rơp dong klàs cau pơndêt să. 

30Kơnràñ rơp dong tă bulah bol khai tìs glài iơh bơsak; Bol khai rơp geh pleh 
klàs tài bơh tê sàng goh ồng dê.” 

Jop 23 

Jop ho wơl lah: Jơnau pơt wòl khai dê la sràt bơtang 
1Gen Jop ho wơl lah: 

2“Jơl tus di ngai do, jơnau pơt wòl añ jê gam sràt bơtang, Tê Kơnràñ dê klơn 
kơnjơ̆ gơjrañ mañ di bơta rơnđơh añ jê. 

3Ôih! Kơp kòñ añ git tiah lơi añ pal jòi Kơnràñ, Kơp kòñ añ rgơi lòt tian gơs tus 
hơ tiah ơm Kơnràñ dê! 

4Añ rơp ơn ală broă añ jê di đap Kơnràñ, Mơ tơmbềng bơr añ jê mơ ală jơnau 
đơs añ jê. 

5Añ rơp git ñchi jơnau Kơnràñ rơp ho wơl mơ añ, mơ git wă ală bơta Kơnràñ 
rơp đơs mơ añ. 

6Kơnràñ rơp tòmlơh mơ añ tòm gơnap gơnoar dờng Kơnràñ dê ơ? Ò di, mơya 
Kơnràñ rơp ai tồr iat añ. 

7Tềng hơ̆ cau song ring rgơi tò să khai dê mơ Kơnràñ, Mơ añ pal tơm sir jơl sùm 
sùm bơh bơta cahrña añ jê. 

8Mơya dilah añ lòt hơđap, Kơnràñ ò gơs tềng hơ̆; Dilah añ lòt hơ đah ngkòi, añ 
kung ò jòi bàn Kơnràñ. 

9Tòm tŭ Kơnràñ ơm pồn đah kiau, mơ añ ò sền gŏ Kơnràñ: Tòm tŭ Kơnràñ rê 
wơl hơ đah ma, mơya añ kung ò rgơi gŏ Kơnràñ sơl. 

10Mơya Kơnràñ git gùng lòt añ jê; Tòm tŭ Kơnràñ neh lòng añ, añ rơp gơlik gơs 
be màh. 

11Jơng añ lòt jat cơnđòa Yàng dê; Añ lòt jat gùng Kơnràñ dê, mơ ò dah ma kiau. 

12Añ ò tŭ lơi cah ngài bơh di ală bơta sồr lam sơndồi Kơnràñ dê, Añ neh pồn prap 
tòm nùs ală jơnau đơs bơr Kơnràñ dê rlau mơ phan sa kòp ngai añ jê. 

13Mơya Kơnràñ ntào is, gen ñcau rgơi kơryan Kơnràñ taih? Kơnràñ lơh bơta lơi 
nùs Kơnràñ kòñ. 

14Bơh Kơnràñ rơp lơh wil tơl ală bơta Kơnràñ neh lơh nền añ in, Mơ oă bơta be 
do tòm nùs Kơnràñ dê. 

15Gen tàng añ rơm să rngòt di đap Kơnràñ; Tŭ lơi añ kơlôi sơwì, añ rngòt rngơt 
ngan di Kơnràñ. 

16Yàng Tom Trồ lơh nùs añ in rơm rngòt, Bơtau Gơnap Gơnoar Làm Jơh lơh añ 
in rngòt rngơt ngan. 

17Dilah añ mìng rơp roh thit tòm bơta klam jơngo, mơ bơta klam jơngo cik jơm 
gòm muh mat añ jê.” 

Jop 24 

Jop yoam bơh bơta iơh bơsak tòm ù 
1“Ñchi bơh tài ală tŭ tơngai ò geh lơh nền bơh Bơtau Gơnap Gơnoar Làm Jơh 
taih? Mơ ñchi bơh tài ală cau git Kơnràñ ò tŭ lơi gŏ ngai Kơnràñ dê? 

2Cau iơh bơsak ntròn tềl nhàr ù; Bol khai tòmpìt kơñau mpồl belàt mơ ƀlàng 
ñhơt gơ dê. 

3Bol khai cèng pơrdô alàng cau kòn đòi dê, Mơ kup kơnrồ cau ùr bơnrau lơh 
phan kup dồs. 

4Bol khai tơlo cau siơ̆u siar bơh gùng lòt, mơ cau rƀah bơh tòm ù tiah bol khai 
pồn să. 

5Kung be alàng brê tòm ƀlàng bràs, Cau rƀah lòt lơh broă bòl glar; jòi wàs tòm ù 
tiah srau gòi jòi phan sa ală kòn dềt bol khai in. 

6Bol khai toès tòm dô nơm ƀlàng sre ò di la sre tòm bol khai dê, Mơ bol khai dòñ 
tòm suơn ño cau iơh bơsak dê. 

7Bol khai bic mang să kuh, ò gơs ồi ào; mơ ò gơs phan lơi jơm să tòm tŭ noat 
mrềt. 

8Bol khai sùh mơ mìu bơh mơnơm, Mơ koar di lŭ tài bơh kòñ geh kìng crŭ. 

9Gơs cau tòmpìt kòn đòi tòm tŭ ơm pô toh; mơ kup bơrkòl kòn cau rƀah. 

10Bol khai lik lòt să kuh, tài bơh ò gơs ồi ào; Bulah jơgloh bol khai tui ală cap kòi. 

11Bol khai pat mơñà tòm mpal lŭ, bol khai jă ño tòm thùng mơ kong tơhìr. 

12Jơnau rơnđơh cau chơt bơh tòm ƀòn dờng, Mơ ngko cau sồt rmàñ hòi driau 
dong kòl. Mơya Yàng Tom Trồ ò ơn nùs di jơnau hòi dan bol khai dê. 

13Gơs cau bơtào tòmdră di bơta àng, La cau ò mòng git gùng bơta àng, mơ ò ơm 
tòm gùng bơta àng dê. 

14Cau tơnchơt cau ñă ntào tòm kơmbuh ù, tơnchơt cau rƀah mơ cau siơ̆u siar, 
mơ tòm trồ mang bol khai be cau kơñau. 

15Gar mat cau rềs àr kung ơm kơp mang trồ, Khai kơlôi lah: ‘Ò gơs gar mat lơi 
rơp gŏ añ,’ Mơ khai jơm ndơp muh mat khai dê. 

16Tòm bơta klam jơngo, bol khai tò bluh ală hìu, Mơya tòm trồ ngai bol khai krơ̆ 
să bol khai; bol khai ò git bơta àng. 

17Bơh bơta klam jơngo cik la àng drim jơh tơl nă bol khai dê, bơh bol khai lơh 
bơyô mơ ală bơta rngòt rngơt bơta klam jơngo cik dê. 

18Mơya bol khai kung be kơmbuh hơđang nha dà; Pơnah sre brê bol khai dê tòm 
lơgar kong srat rma; ò gơs dô nă cau lơi lòt hơ đah ală suơn ño bol khai dê. 

19Kung be bơta duh trơàl mơ bơta ro rañ tă tơlik dà piar; Lơgar làng ƀồc kung 
lơh behơ̆ mơ ală cau tìs glài. 

20Hìu kòn hŭi bol khai, kih rhài sa bơkah bol khai; bol khai ò gam gơs cau kah tai, 
Behơ̆ bơta iơh bơsak kong dơrpă kung be dô đòm chi. 

21Bol khai lơh iơh di cau ùr kơnền, Mơ lơh bơta ò niam gơwèt mơ cau ùr bơnrau. 

22Mơya Yàng Tom Trồ lơh jòng rài kis cau gơnoar pràn bơh gơnap gơnoar 
Kơnràñ dê; bol khai neh geh bơtào tơngguh, tòm tŭ rài kis ò gơs tiah gơn kơnòm. 

23Kơnràñ lòi bol khai ơm lơngai mơ kơlôi lah kơ̆ nền rau, Mơya gar mat Kơnràñ 
dê sền sơwì ală gùng dà bol khai dê. 

24Bol khai geh yò tơngguh dô ơthoa gen roh thit; bol khai ñòp ro mơ rung jrùh 
be ñhơt; bol khai kong koh kung be sơnđùng kòi. 

25Dilah ò behơ̆, ñcau rơp lơh cơng añ đơs blac, Mơ sơnio lah jơnau đơs añ jê gơlik 
ò kwơ?” 

Jop 25 

Bildak đơs lah mbe jơi kòn mơnus òs chơt la song ring di đap Yàng Tom Trồ? 
1Bildat cau Sua ho wơl lah: 

2“Gơnoar at bồ mơ bơta duh rngòt gơrê mơ Yàng Tom Trồ; Kơnràñ lơh bơta ring 
lơngai tòm tiah jơnhoa hơđang trồ. 

3Ñcau rgơi kòp khà mpồl ling Kơnràñ dê taih? Hơđang ñcau mơ bơta àng Kơnràñ 
dê ò pơnđàng sòl taih? 

4Gen mbe rgơi dô nă cau geh kòp la song ring di đap Yàng Tom Trồ taih? Mbe 
rgơi dô nă cau deh bơh cau ùr gơlik gơs sàng goh taih? 

5Tian gơs dilah mat kơnhai kung ò àng gơcrà, Mơ ală sơmañ kung ò sàng goh di 
đap Kơnràñ; 

6Gen tơ ài lah kòn mơnus mìng be dô nơm kih rhài, Mơ dô nă kòn mơnus, khai 
kung be dô nơm tu!” 

Jop 26 

Jop đơs lah bơta ryŭ ryơm Yàng Tom Trồ dê bol he ò rgơi git wă 
1Gen Jop ho wơl lah: 

2“Nđò ồng neh dong kòl cau ò gơs gơnoar pràn! Nđò ồng neh dong kòl tê cau ò 
pràn! 

3Nđò ồng neh bơto sồr cau ò gơs bơta jak chài taih? Mơ neh ai tơnggit oă bơta 
bơyai niam! 

4Ñcau neh dong ồng đơs ală jơnau do taih? Mơ hwềng lơi neh lik bơh di ồng taih? 

5Cau neh chơt ơm rơm să tòm tiah hơđơm, Ală dà mơ jơh ală phan ơm tềng hơ̆. 

6Lơgar làng ƀồc ơm kuh di đap Yàng Tom Trồ, Mơ lơgar brah tìng ò gơs phan 
jơm gòm. 

7Kơnràñ dă ală tap trồ đah đang tòm pah gòi: Kơnràñ yồng plai ù hơđang ò gơs 
phan lơi. 

8Kơnràñ klơm ală dà tòm ală mhwal Kơnràñ dê, Mơya ală mhwal ò sèt bluh bơh 
gơ. 

9Kơnràñ cang ndơp mat kơnhai àng dar, Mơ dă mhwal Kơnràñ dê hơđang gơ. 

10Kơnràñ treh gùng jơng trồ hơđang nha dà, Lơh gơs nhàr digùl bơta àng mơ 
bơta jơngo. 

11Ală jrong ală tap trồ dê gơlơnggơr. Mơ mơp dơl bơh jơnau lah pơrhơng 
Kơnràñ dê. 

12Kơnràñ ai gơnap gơnoar Kơnràñ dê lơh ring drik dàlềng, Bơh bơta jak chài 
Kơnràñ dê Kơnràñ tơnchơt Rahap. 

13Bơh càl Kơnràñ dê ală tap trồ gơlik hàng mơnĕ; Tê Kơnràñ srơp bluh bơs ntoat 
dô. 

14Ngan, hơ̆ mìng la đah bơdìh ală broă lơh Kơnràñ dê: bol he mìng kơno đơs 
chều dô êt bơh Kơnràñ lơm! Mơya ntơr gơnap gơnoar Kơnràñ dê ñcau rgơi git 
wă taih?” 

Jop 27 

Jop lơh nền lah khai ò tìs glài 
1Jop pơnjat tai yal tơlik jơnau đơs khai dê lah: 

2“Ngan be Yàng Tom Trồ gam kis sùm, la Bơtau tă bơta song ring añ jê, mơ la 
Bơtau Gơnap Gơnoar Làm Jơh neh lơh hwềng soàn añ in kong sràt bơtang, 

3Nđò jŏ nhơm tă gam tòm añ, Mơ hwềng Yàng Tom Trồ dê gam tòm trồm muh 
añ, 

4Gen sơndồi añ rơp ò đơs jơnau tìs, mơ lơmpiat añ rơp ò đơs jơnau blac pơrlồm. 

5Añ rơp ò tŭ lơi dòp oh mi la di! Jơl tus di tŭ añ chơt, añ rơp ò sang lòi nùs dòn 
song añ jê bơh di añ. 

6Añ rơp sơmbat kơ̆ bơta song ring añ jê, mơ ò lòi gơ in lòt; nùs añ rơp ò lah 
pơrhơng añ tòm ală ngai rài kis añ. 

7Dan ală cau sò tơm di añ rơp kung be cau iơh bơsak, Mơ ală cau tòmdră mơ añ 
rơp be cau ò song ring. 

8Ñchi cau ò dòn duh gơn kơnòm tòm tŭ Yàng Tom Trồ tơnroh bol khai, tòm tŭ 
Yàng Tom Trồ tă bơta kis bol khai dê taih? 

9Yàng Tom Trồ rơp iat jơnau bol khai hòi dan tòm tŭ tus bơta bòl glar hơđang 
bol khai sơl? 

10Bol khai rơp jòi geh bơta hòn chò tòm Bơtau Gơnap Gơnoar Làm Jơh sơl? Bol 
khai rơp hòi dan mơ Yàng Tom Trồ sùm sùm sơl ơ? 

11Añ rơp bơto ală oh mi in bơh gơnap gơnoar Yàng Tom Trồ dê, Añ rơp ò pồn 
ală gùng dà Bơtau Gơnap Gơnoar Làm Jơh dê. 

12Să tòm ală oh mi neh gŏ bơta hơ̆, Gen ñchi bơh tài jơh ală oh mi dô bă bal gơlik 
ò kwơ taih? 

13Do la pơnah ală cau iơh bơsak dòp bơh di Yàng Tom Trồ, La phan jơtài cau rồn 
bơklơn cau ndai rơp dòp leng bơh Bơtau Gơnap Gơnoar Làm Jơh: 

14Dilah kòn sau bol khai geh bơtơl oă, hơ̆ la lòi đào in; mơ jơi bơtiàn bol khai dê 
ò geh tơl phan sa. 

15Kòp jê pluh plàng rơp tơp ală cau gam kis bol khai dê, Mơ ală cau ùr bơnrau 
bol khai dê rơp ò ñìm rac bơh bol khai. 

16Bulah bol khai tơrgòm jền priă be thul ơmul, Mơ ồi ào be ală gơnru ù kơnàng. 

17Phan lơi khai neh prap lòi gen cau song ring rơp soh gơ, Mơ ală cau ò gơs glài 
rơp tòmpà priă bol khai dê. 

18Bol khai bơt hìu bol khai dê be ală rsòn sềm, Kung be tum cau kơp gàr suơn ño 
neh lơh. 

19Bol khai bic tòm bơta pas sơm, mơya rơp ò geh behơ̆ tai; bol khai pò mat bol 
khai dê gen jơh ală phan ò gam tai. 

20Bơta rngòt rngơt cèng pơrdô bol khai be dà kŏ; Dô ròs càl rwac khồm pơrdô 
thit bol khai tòm trồ mang. 

21Càl đah mattơngai lik yò tơngguh bol khai mơ khai roh thit; Gơ pơs tơlik bol 
khai bơh di tiah ơm bol khai dê. 

22Gơkhồm druh di bol khai, ò nđàc sơngit; Bol khai ntoat dô jơh pràn bơh di 
gơnap gơnoar gơ dê. 

23Gơ tap tê sền òsơp; Mơ hwac di bol khai bơh di tiah ơm gơ dê.” 

Jop 28 

Ntềng đah jòi bàn bơta jak chài taih? 
1“Ngan gơs dô bă tiah tòm mơnơm cau tò ai priă, mơ gơs dô bă tiah nàng lơh goh 
màh. 

2Lòs tă bơh tòm ù, mơ kòng gơlik bơh pơnai lŭ lòs neh gơm lề. 

3Cau tò tòm mơnơm mut tus dô bă tiah lồi dut bơta klam jơngo dê; mơ jòi tus di 
nhàr ngài rlau jơh, pơnai lŭ lòs tòm tiah jrô klam jơngo cik. 

4Bol khai tò tòm thòng ngài bơh tiah ơm kòn mơnus dê, ală cau lòt gùng neh hŭi 
tiah hơ̆; Bol khai gơyồng yàt ngài bơh tiah cau ơm. 

5Kung be bơh plai ù, gơlik piang lă bơh gơ, mơya tòm hơđơm ù gơsơlơ̆u bơh ồs. 

6Ală pơnai lŭ gơ dê la tiah gơlik ală lŭ màng tơlir, mơ kơmbuh gơ dê gơs màh. 

7Gùng hơ̆ ò gơs sềm kơp mòc lơi git, mơ mat klàng bung kung òhềt sền gŏ gơ. 

8Ală phan poan jơng tòm brê jòng să òhềt cơnđòa lòt hơđang gơ, klìu triă òhềt 
lòt gan gơ. 

9Tê bol khai ơn tus di lŭ tơrneh, Mơ lơh sơlơ̆u ală mơnơm bơh di ryas dê. 

10Cau phàt trồm tòm ală pơnai lŭ, mơ mat bol khai gŏ jơh ală phan màng. 

11Bol khai bơt ală tồ dà ală hiòng dê; ală phan pồn ndơp bol khai cèng tơlik hơ 
bơta àng. 

12Mơya ntềng đah jòi bàn bơta jak chài taih? Mơ ntềng đah la tiah ơm bơta git 
wă dê taih? 

13Kòn mơnus ò git gùng dà lòt tus hơ gơ; mơ gơ ò jòi bàn tòm ù tiah cau kis dê. 

14Brong jrô đơs lah: ‘Gơ ò ơm tòm añ,’ Mơ dàlềng đơs lah: ‘Gơ ò ơm mơ añ.’ 

15Gơ ò rgơi blơi mơ màh, mơ bơta kas màng gơ dê ò rgơi kơr mơ priă. 

16Bơta kas màng gơ dê ò rgơi pơndròm mơ màh Ôphir, Mơ tòm lŭ kĕ màng pơrhê 
hala mơ lŭ màng rmit. 

17Màh hala lŭ krơh ò rgơi ndròm mơ gơ, kung ò rgơi tòmgơl mơ ală lŭ kràng 
màng mơ màh ngan dê. 

18Ò kòp ală phan geh lơh bơh bơkào lŭ tòm dàlềng mơ lŭ krơh àng loh; Bơta kas 
màng bơta jak chài di la rlau mơ ală lŭ màng. 

19Lŭ màng rmit Ethiôpi dê ò rgơi pơndròm mơ gơ; kung ò rgơi ơn bơta kas màng 
gơ mơ màh goh. 

20Gen bơh ntềng đah bơta jak chài neh tus taih? Mơ ntềng đah la tiah ơm bơta 
git wă dê taih? 

21Gơ ơm pồn ndơp bơh ală mat jơh ală jơi gơs bơta kis, Mơ pồn bơh di ală jơi 
sềm tòm pah gòi. 

22Brah tìng mơ bơta chơt đơs lah: ‘Bol hi neh kơno jơnau pơnro bơh gơ.’ 

23Yàng Tom Trồ git loh gùng lòt tus hơ gơ, Mìng dô nă Kơnràñ git tiah ơm gơ dê. 

24Bơh Kơnràñ sền gŏ tus di tiah lồi plai ù dê, Mơ gŏ jơh ală phan hơđơm ală tap 
trồ. 

25Tòm tŭ Kơnràñ ai càl in gơnoar pràn, Mơ tòmcah ală pơnah dà mơ phan was 
sơnoa, 

26Tòm tŭ Kơnràñ lơh dô bơta lơh nền mìu in, mơ dô nơm gùng lòt ntơr kơnàs in. 

27Gen Kơnràñ neh gŏ bơta jak chài, mơ ràng tơlik gơ; Kơnràñ bơtào kơ̆ gơ mơ 
jòi geh gơ. 

28 Gen Kơnràñ đơs mơ kòn mơnus lah: ‘Duh rngòt di Yàng Jehôwa, hơ̆ la bơta jak 
chài, mơ pleh ngài bơh bơta iơh, hơ̆ la bơta git wă.’” 

Jop 29 

Jop crap wơl jơnau tò să khai dê 
1Jop đơs pơnjat tai ală jơnau bơyai khai dê lah: 

2“Ơ hơh! Kơp kòñ añ geh kung be tòm ală tŭ tơngai yau òr, be tòm ală ngai tòm 
tŭ Yàng Tom Trồ neh sền gàr añ; 

3Tòm tŭ ồs đèng Yàng dê pơnđàng sòl hơđang bồ añ, Mơ kơnòm di bơta àng 
Kơnràñ dê, añ cơnđòa gan bơta klam jơngo! 

4Tòm tŭ añ neh gơs ală ngai sơnròp añ jê, Tòm tŭ bơta lơh bơyô mơ Yàng Tom 
Trồ jơm gòm hơđang sàl añ; 

5Tòm tŭ Bơtau Gơnap Gơnoar Làm Jơh gam ơm mơ añ, mơ tòm tŭ ală kòn añ ơm 
gùt dar añ; 

6Tòm tŭ cơnđòa añ jê neh rào mơ dà toh, mơ pơnai lŭ gơhòr añ in hiòng mơñà! 

7Tòm tŭ añ lik lòt tus hơ mpồng ƀòn dờng dê, tòm tŭ añ nggui tòm hìu pơjum 
mpồl jơnum dê, 

8Ală cau kơnòm să gŏ añ gen dô pleh, mơ ală cau kra jòng sơnam ñă ntào. 

9Ală cau dờng màng ơm wơl ò đơs, Mơ ơn tê di bơr bol khai dê. 

10Sap đơs ală cau kwang at bồ neh ơm ngềt, Mơ lơmpiat bol khai neh gơđềt di 
dò. 

11Tòm tŭ tồr neh kơno, gen jòng ro añ, mơ tòm tŭ mat cau lơi neh gŏ, gen dô nùs 
mơ añ. 

12Tài bơh añ dong cau rƀah lơòi tòm tŭ bol khai dan, Mơ cau kòn đòi ò gơs cau 
lơi dong kòl. 

13Cau dồn sa ai lơngai añ in, mơ añ lơh nùs cau ùr bơnrau đơs chò bơh hòn chò. 

14Añ soh bơta song ring kung be phan soh añ jê, Bơta song ring añ jê be ào jrùh 
mơ chèo pùt bồ añ jê. 

15Añ la gar mat cau jơngo in, Mơ jơng cau kwet gơlte in. 

16Añ la bèp cau siơ̆u siar in, mơ añ dong kòl broă cau nac crih dê. 

17Añ dơrpă kàng cau ò song ring. Mơ lơh cau ò song ring in tơndùh phan bol khai 
neh kap mơ sề. 

18Añ kơlôi lah: ‘Añ rơp chơt tòm rsòn añ jê; mơ añ rơp bơtơl ală ngai añ jê la oă 
ngan kung be bràs. 

19Ryas añ sro lik tus hơ ală dà, mơ dà tŭ rơp ơm jơh mang hơđang ală ntê añ jê. 

20Bơta gơklŏ añ jê tơlir pa sùm tòm añ, mơ àtak añ jê pa sùm tòm tê añ.’ 

21Bol khai iat añ mơ kơp gơn, ơm mŏ mŏ nàng iat jơnau añ bơto sồr. 

22Tơnơ̆ mơ tŭ añ neh đơs, bol khai ò gơs jơnau đơs tai; Jơnau đơs añ jê dùh 
hơđang bol khai kung be dà tŭ. 

23Bol khai kơp gơn añ be kơp gơn dà mìu, Ha bơr kơp gơn be gơn mìu kơnhai 
phàng. 

24Añ ñŏ mơ bol khai, tòm tŭ bol khai roh bơta dòn kơnòm; Bơta àng muh mat añ 
chồl nùs bol khai in. 

25Añ sac rwah gùng bol khai dê, mơ nggui be cau at bồ, Añ ơm kis be cau bơtau 
digùl ală mpồl ling khai dê, Añ ò gơkrơi kung be dô nă cau pơndòm pơniang ală 
cau moat jrùng ñìm rac.” 

Jop 30 

1“Mơya tŭ do, ală cau kơnòm să rlau mơ añ dơñŏ tơnhial di añ, Ồng pàng bol khai 
la ală cau añ sền òsơp, ơn bal mơ ală so ê mpồl belàt añ jê. 

2Ñchi gơs kwơ añ in bơh bơta pràn tê bol khai dê taih? Jơh ală bơta pràn kơldang 
bol khai dê neh roh jơh. 

3Làm bă tiah siơ̆u siar mơ jơgloh dờng, bol khai sa kơnjah ù ro tòm tiah sang lòi 
ngềt ngơt. 

4Bol khai jòi pic nha tòm ală rlau chi, lơh ram să bol khai mơ ryas chi pơrnơs. 

5Bol khai kong bơtrơh tơlik bơh mpồl ƀòn lơgar, Cau driau dờng bơtrơh bol khai 
kung be la cau ntung kơñau. 

6Bol khai pal ơm tòm ală croh dà, Tòm trồm ù mơ tòm ală pơnai lŭ. 

7Bol khai nggà driau digùl ală rlau chi. Bic sơlồng sơlàng bal hơđơm ală rlau lò. 

8Bol khai la kòn sau cau bơrngơl gơla, lơh roh sơnđan màng ryŭ, bol khai kong 
ting bơtrơh bơh di ù. 

9Mơ tŭ do bol khai dơñŏ tơnhial di añ tòm bơta đơs crih; Añ la jơnau pơnđik bol 
khai dê. 

10Bol khai cù kìr di añ, pleh ngài bơh añ, Ò rngòt rngơt choh di mat añ. 

11Tài bơh Yàng Tom Trồ neh tă che àtak añ mơ tơmù liah añ. Gen bol khai ò ki 
ngàm di añ tòm tŭ tìp mat añ. 

12Tòm đah ma añ mpồl cau sơlồng sơlàng guh tòmdră; bol khai sồr añ bic tòm ù, 
Mơ bơtào ală gùng nàng tơnroh añ. 

13Bol khai sòr tơrlah gùng lòt añ jê, bol khai tơngguh bơta rung rài añ jê; Ò gơs 
dô nă cau lơi tơnruc bol khai. 

14Bol khai tus bơh dô nơm trồm bluh dờng, bol khai pơrlac tus digùl tiah tơrlah 
tơrling. 

15Ală bơta rngòt rngơt wèt wơl hơđang añ, Bơta dờng màng añ jê gơ dô roh be 
càl, Bơta pas gơs lơngai lơngò añ jê roh thit be dô puk mhwal. 

16Mơ tŭ do hwềng nùs añ jê gơhòr lik tòm añ; Ală ngai jê sồt bòl glar neh sơmbat 
kup añ. 

17Trồ mang lơh pơnjê ală ntìng añ, Bơta jê sồt sa tơrging añ sùm ò dơh. 

18Bơta pràn kơldang Kơnràñ dê gơrwàng kup ào jrùh añ: sơmbat kup añ di ngko 
ào añ jê. 

19Kơnràñ sơrbì añ tòm bŏ, Mơ añ gơlik gơs be thul mơ bùh. 

20Añ hòi dan mơ Yàng, Yàng ò ho wơl añ; Añ ntào, mơ Yàng mìng sền di añ. 

21Yàng gơlik gơs rhung rhang gơwèt mơ añ, Ai tê gơnoar pràn Yàng dê brồ lơh 
añ. 

22Yàng yò añ hơđang càl, mơ añ hào hơđang càl, Yàng sơrbì añ tòm càl rbut nggồr 
ung. 

23Añ git lah Yàng rơp cèng añ hơ bơta chơt, mơ tus hơ hìu neh lơh nền jơh ală 
cau kis in. 

24Ngan ò gơs cau lơi pơrlơ̆ dră mơ cau siơ̆u siar, Tòm tŭ ơm tòm bơta rung rài 
bol khai hòi dan bơta dong kòl. 

25Ò di la añ neh ñìm rac bơh cau kong bòl glar ơ? Hwềng soàn añ ò di neh moat 
jrùng bơh cau rƀah ò ơ? 

26Mơya tòm tŭ añ kơp gơn bơta niam, gen bơta iơh neh tus; mơ tòm tŭ añ kơp 
gơn bơta àng, gen bơta klam jơngo neh tus. 

27Bơta dơrcul tòm añ ò tŭ lơi dơh; Ală ngai bòl glar jê sồt kư̆ tus tìp añ. 

28Añ lòt tòm bơta jơngo ò gơs mattơngai; Añ ñă ntào digùl mpồl jơnum mơ dan 
bơta dong kòl. 

29Añ neh gơlik gơs dô nă oh mi mơ so brê. Mơ dô mpồl mơ sềm làkđa dê. 

30Gơltau añ gơlik jù mơ gơklò, mơ ntìng añ duh be ồs sa. 

31Kơñi pĕ añ jê gơlik gơs ntas rac ròc, Mơ tơliă añ jê gơlik sap moat jrùng.” 

Jop 31 

Jop pơnjat tai tò să he 
1“Añ neh lơh dô bơta ho bal mơ gar mat añ, mbe añ rgơi sền rmê di cau ơruh 
taih? 

2Ñchi añ rơp geh pơnah añ jê bơh Yàng Tom Trồ hơđang trồ, Mơ phan jơtài añ 
jê bơh Bơtau Gơnap Gơnoar Làm Jơh tòm tiah jơnhoa la ñchi taih? 

3Ò di la bơta rung rài dùh hơđang cau ò song ring, mơ bơta roh gơprah di cau 
lơh bơta tồi glài iơh bơsak in ò ơ? 

4Kơnràñ ò gŏ ală gùng dà añ jê, mơ khà ală cơnđòa añ jê ò ơ? 

5Dilah añ neh lòt tòm gùng dô bă ma blac, Mơ jơng añ sơrbac sơrbang ting jat 
bơta blac pơrlồm, 

6Gen dan Yàng Tom Trồ kơr añ hơđang kơr song ring, mơ Kơnràñ rơp git bơta 
song ring añ jê! 

7Dilah cơnđòa añ jê pơrlac dô đah bơh di gùng, mơ nùs añ lòt jat gar mat añ jê, 
Hala dilah tê añ gơs tềl ƀơ̆ ƀơl, 

8Gen lòi gơs cau ndai sa phan añ neh sih, Mơ lòi ală phan tùc tam añ jê kong dus 
jơh. 

9Dilah nùs añ neh gơkòl ơniai bơh dô nă cau ùr, mơ dilah añ kơp mòc di mpồng 
cau gơp ƀòn añ jê, 

10Gen lòi bau ùr añ piah di mpal cau ndai dê, Mơ gơs ală cau klau ndai bic mơ 
khai. 

11Bơh hơ̆ la dô bơta tồi glài iơh rmơh; hơ̆ la dô bơta tồi glài iơh bơsak. 

12Bơh hơ̆ rơp be dô nơm ồs chu pơrguc mù tus tòm brah tìng, mơ rơp chu tus di 
ryas jơh ală cồng nha añ jê. 

13Dilah añ neh sang lòi broă gơwèt hơ dĭ klau hala dĭ ùr añ jê Tòm tŭ bol khai 
gơs jơnau yoam joh tòmdră mơ añ, 

14Gen ñchi añ rơp lơh tòm tŭ Yàng Tom Trồ guh taih? Tòm tŭ Kơnràñ lùp añ, 
ñchi añ rơp ho wơl taih? 

15Ò di Kơnràñ la Bơtau neh mòn añ tòm kơndul mè kung neh mòn bol khai ò ơ? 
Ò di kung dô Bơtau hơ̆ neh crơng mòn bol he tòm kơndul mè ò ơ? 

16Dilah añ neh tă sang bơta lơi cau rƀah kơp kòñ, Hala neh lơh mat cau ùr bơnrau 
dê siar roh, 

17hala neh sa piang lă añ jê is dô nă, mơ kòn đòi ò geh sa gơ. 

18Bơh tòm tŭ añ gam pơnu, añ ròng kòn đòi kung be dô nă bèp, mơ bơh di kơndul 
mè añ jê, añ tề lam cau ùr bơnrau. 

19Dilah añ neh gŏ dô nă cau lơi roh rui tài bơh ò gơs phan soh, Hala dô nă cau 
rƀah ò gơs ồi tơ̆; 

20Mơ nùs khai ò ai lơngai añ in, mơ bol khai ò geh ram bơh sơnò belàt añ jê; 

21Dilah añ neh pò tê tòmdră mơ cau kòn đòi, tài bơh añ neh gŏ añ geh dòp mpồng 
ƀòn; 

22Gen lòi tơwòr tê añ gơ sơntă bơh di pơnì añ, Mơ lòi gơ pă bơh di tiah tơrbŏ. 

23Bơh añ rngòt di bơta rung rài tus bơh Yàng Tom Trồ, Mơ añ ò rgơi ơm di đap 
mat bơta ryŭ ryơm Kơnràñ dê. 

24Dilah añ neh ơn nùs dòn kơnòm di màh, Mơ neh đơs mơ màh ngan lah: ‘Mê la 
bơta gơn kơnòm añ jê;’ 

25Dilah añ neh hòn chò bơh bơta pas gơs añ jê la dờng, Mơ bơh tê añ neh geh oă 
phan mơna; 

26Dilah añ neh sền di mattơngai tòm tŭ gơ pơnđàng sòl, Mơ mat kơnhai tòm bơta 
àng lơr gơ dê, 

27Mơ nùs añ jê neh ndơp ndơr ơn nùs, mơ bơr añ jê neh cum tê añ jê. 

28Hơ̆ kung la dô bơta tồi glài pal kong lơh glài mơ cahrña; Bơh añ pal gơlik ma 
blac gơwèt mơ Yàng Tom Trồ hơđang trồ. 

29Dilah añ neh hòn chò bơh bơta roh rui cau gơjrañ di añ, Hala hừh nùs tòm tŭ 
gŏ bơta rung rài dùh hơđang khai; 

30Añ ò lòi bơr añ tìs glài, Bơh ai jơnau srat sơntơm bơta kis khai dê. 

31Dilah ală cau tòm hìu nhă añ ò đơs lah: ‘Ô, kơp kòñ bol he neh geh sa hòm poac 
tòm hìu Jop dê!’ 

32Mơya ò gơs cau nac crih lơi pal bic mang tòm gùng, Añ neh pò mpồng hìu añ jê 
cau lòt gùng in. 

33Dilah añ neh cang kìng tồi glài añ jê kung be cau ndai neh lơh, bơh pồn bơta tồi 
glài añ jê tòm nùs añ, 

34tài bơh añ ntào tòm bơta rngòt dờng mpồl bol oă dê, Mơ rngòt di bơta sền òsơp 
cau jơi bơtiàn dê, Tian gơs añ ơm mŏ mŏ, ò khin lik lòt hơ bơdìh mpồng. 

35Ôih! Kơp kòñ gơs dô nă cau lơi iat añ! Tŭ do añ cih mat tòm sră tò să añ. Dan 
Bơtau Gơnap Gơnoar Làm Jơh ho jơnau añ; Lòi cau yă añ cih bơta añ lơh tìs tòm 
dô pang sră. 

36Ngan añ rơp tui gơ di pơnì añ, Añ rơp kơt gơ be dô nơm sơgơn bơtau hơđang 
añ. 

37Añ rơp yal loh khai in git bơh kòp cơnđòa lòt añ jê, Añ rơp tus rềp di khai be 
dô nă kòn bơtau. 

38Dilah ù tiah añ ai jơnau tòmdră mơ añ, Mơ jơh ală gùng lơòr gơ dê bềng lìu dà 
mat, 

39Dilah añ neh sa plai đo gơ dê mơ ò tơm priă, mơ lơh bơta chơt cau tòm gơ in, 

40Gen lòi tòm lò hòn ala kòi mi, Mơ ñhơt drung hòn ala kòi brà!” Ală jơnau Jop 
dê la jơh rau. 

Jop 32 

Elihu lah pơrhơng ală cau bơyô Jop dê 
1Behơ̆ pe nă cau hơ̆ ò gơs jơnau ho wơl mơ Jop tai, tài bơh khai sơnđan is să khai 
la song ring. 

2Mơya Elihu kòn klau Barakel dê, cau Buji, jơi bơtiàn Ram, gơhào nùs di Jop bơh 
khai khin sơnđan is să khai la song ring rlau mơ Yàng Tom Trồ. 

3Khai kung gơhào gơjrañ di pe nă cau bơyô Jop dê, tài bơh bol khai jòi ò geh 
jơnau nàng ho wơl Jop in, bulah bol khai neh yal loh Jop tìs glài. 

4Tŭ do Elihu neh ơm gơn nàng đơs mơ Jop, tài bơh ală cau ne la jòng sơnam rlau 
mơ khai. 

5Mơya tòm tŭ khai gŏ pe nă cau ne ò gơs jơnau lơi nàng ho, gen khai gơhào 
gơjrañ ngan. 

6Behơ̆ Elihu kòn klau Barakel, cau Buji, đơs lah: “Añ la cau dềt sơnam, ai ală ồng 
la cau jòng sơnam; Gen tàng añ ò khin mơ rngòt, nàng yal loh bơta kơlôi añ jê ală 
ồng in. 

7Añ đơs lah: ‘Cau oă sơnam pal đơs; Cau jòng sơnam pal bơto bơta jak chài.’ 

8Mơya hơ̆ la hwềng ơm tòm kòn mơnus, Nhơm tă Bơtau Gơnap Gơnoar Làm Jơh 
dê ai bơta git wă, 

9Ò di mìng cau dờng cau kra la jak chài, Ò di mìng cau kis jŏ git wă bơta lơi la di. 

10Gen tàng añ đơs lah: ‘Dan iat tĕ añ; Añ kung rơp yal loh bơta kơlôi añ jê.’ 

11Do, añ neh ơm gơn jơnau ală ồng dê, Añ ơm iat ală jơnau jak chài ală ồng đơs, 
Tòm tŭ ală ồng ơm jòi jơnau đơs, 

12Añ neh ơn tồr ơm iat ală ồng, Mơya ò gơs dô nă ồng lơi sang lòi jơnau Jop dê, 
Ò gơs dô nă cau lơi digùl ală ồng ho wơl jơnau khai dê. 

13Bañ đơs lah: ‘Bol he neh jòi bàn bơta jak chài; Yàng Tom Trồ lơh khai in kong 
alah, ò di kòn mơnus ò.’ 

14Jop ò đơs jơnau tòmdră mơ añ, Mơ añ ò ngui jơnau ală ồng dê nàng ho wơl mơ 
khai. 

15Bol khai nrơt nrơl mơ ò ho jơnau lơi tai; Bol khai ò gơs dô jơnau lơi nàng đơs. 

16Mơ añ la cau ơm gơn tòm tŭ bol khai ơm mŏ mŏ, tài bơh bol khai ntào tềng hơ̆ 
mơ ò gơs jơnau ho tai ơ? 

17Añ kung rơp ai jơnau ho añ jê, Añ kung rơp yal loh bơta kơlôi añ jê; 

18Bơh añ gơs bềng lìu jơnau đơs, hwềng ơm tòm añ chồl bơtrut añ. 

19Ngan behơ̆ nùs añ jê kung be tơrnòm sềt tòm khàr, Kung be nhồng gơltau ơn 
tơrnòm pa mòr bơcah. 

20Añ pal đơs, bơh hơ̆ añ bàn bơta rài bòl; Añ pal pò bơr añ jê mơ ho wơl. 

21Añ rơp ò sền òsơp di cau lơi, hala đơs jơnau rơmhòc mơ cau lơi. 

22Bơh añ ò git mbe lơi nàng đơs jơnau rơmhòc, hala Bơtau crơng mòn añ rơp 
pơndut tơnlồi añ mo.” 

Jop 33 

Elihu lah pơrhơng Jop 
1“Behơ̆ tŭ do, ơ Jop, dan iat tĕ jơnau añ đơs, Dan ơn tồr di jơh ală jơnau añ đơs. 

2Do, añ pò bơr añ jê, Ală jơnau đơs añ jê gơ ơm di lơmpiat tòm bơr añ. 

3Ală jơnau đơs añ jê yal tơlik bơta song ring nùs añ jê; mơ sơndồi añ git bơta gơ 
đơs la song ngan. 

4Hwềng Yàng Tom Trồ dê neh crơng mòn añ, Nhơm tă Bơtau Gơnap Gơnoar Làm 
Jơh dê ai añ in bơta kis. 

5Dilah rgơi gen ho wơl tĕ añ, di đap añ rơndap ơn tĕ ală jơnau mê dê; ntào kơ̆ tĕ 
di tiah mê dê! 

6Di đap Yàng Tom Trồ añ kung be ồng, Añ kung neh geh mòn gơs bơh dô pet ù 
kơnàng. 

7Bañ rngòt añ ò càng lơh ồng in rngòt, bơta bơklơn añ jê ò kơnjơ̆ hơđang ồng. 

8Ngan, ồng neh đơs tòm tồr añ, mơ añ neh kơno jơnau đơs ồng dê. 

9Ồng đơs lah: ‘Añ sàng goh, ò tìs glài; Añ sàng goh, mơ ò gơs bơta tìs glài tòm añ. 

10Sền ne Yàng Tom Trồ neh jòi bơta tòmdră mơ añ, Kơnràñ kòp añ be cau sò tơm 
Kơnràñ dê; 

11 Kơnràñ ơn jơng añ jê tòm gơsàng, Mơ kơp tòm jơh ală gùng lòt añ jê.’ 

12Mơya tòm bơta do ồng ò song, añ rơp ho wơl ồng lah: Bơh Yàng Tom Trồ la 
dờng rlau mơ kòn mơnus. 

13Ñchi bơh tài ồng tòm pơndang mơ Kơnràñ, ồng đơs lah: ‘Kơnràñ rơp ò ho wơl 
dô jơnau lơi añ jê?’ 

14Bơh Yàng Tom Trồ neh đơs tòm dô gùng, Mơya tòm gùng dơ̆ bàr, bulah behơ̆ 
kòn mơnus ò bài đal git gơ. 

15 Tòm bơta mpau, tòm bơta gơtơnggŏ trồ mang dê, Tòm tŭ kòn mơnus bic lơhă, 
lơhă bic hơđang cơnòng bic bol khai dê. 

16Gen Kơnràñ pò tồr bol khai dê, Mơ tơrngòt bol khai bơh ală jơnau đơs pơhìn. 

17Nàng pơrlac kòn mơnus wơl bơh di broă lơh bol khai dê, Mơ sền gàr khai klàs 
bơh di bơta jòng să, 

18Nàng dong hwềng soàn khai klàs bơh di bơtô ƀồc, Mơ bơta kis klàs bơh di 
hiòng dà lòt gan. 

19Bol khai kung gơkòl lơh glài jê sồt hơđang cơnòng bic bol khai dê, Mơ jê sồt 
sùm ò dơh tòm ală ntìng khai dê. 

20Tian gơs bơta kis bol khai dê cù kìr di phan sa, Mơ hwềng soàn bol khai dil 
ngan di ală phan bơkah. 

21Poac să bol khai siar roh rgai rgong, Mơ ală ntìng bol khai, bơh lài ò gŏ, tŭ do 
mpòl. 

22Hwềng soàn bol khai dê tus rềp di bơtô ƀồc, Mơ bơta kis bol khai dê tus di ală 
cau cèng bơta chơt. 

23Behơ̆ gen, dilah gơs dô nă tòm bol khai la cau gơnrơh, Dô nă cau đơng kừh, dô 
nă tòm dô rbô nă, la dô nă cau yal loh dô nă cau song ring, 

24Nàng yal tơlik bơta nđàc cau hơ̆ in mơ đơs lah: ‘Dong tă tĕ khai klàs bơh di 
gùng mù hơ bơtô ƀồc; Añ neh jòi bàn dô nơm phan tơwài khai rau.’ 

25Lòi poac khai dê gơlik pa wơl kung be cau kơnòm să; lòi khai rê wơl hơ ală ngai 
gam kơnòm să khai dê. 

26Gen khai hòi dan mơ Yàng Tom Trồ mơ geh dòp bơh Kơnràñ. Khai sền gŏ mat 
Kơnràñ mơ hòn chò driau dờng, mơ Yàng Tom Trồ tơm wơl khai in bơh bơta 
song ring khai dê. 

27Cau hơ̆ đơs chò bal mơ ală cau ndai mơ đơs lah: ‘Añ neh tìs glài, mơ lơh rkwet 
rkwe bơta song ngan, mơ ò di tơm wơl di añ. 

28Kơnràñ neh dong tơwài hwềng soàn añ klàs bơh di gùng mù hơ bơtô ƀồc, mơ 
bơta kis añ jê rơp gŏ bơta àng.’ 

29Yàng Tom Trồ ngan lơh jơh ală bơta do; Bàr dơ̆, pe dơ̆ kòn mơnus in. 

30Cèng wơl hwềng soàn bol khai wơl bơh di bơtô ƀồc, Tồ bol khai in gŏ bơta àng 
bơta kis dê. 

31Ai tồr iat tĕ añ, ơ Jop; Ơm tĕ mŏ mŏ, mơ añ rơp đơs. 

32Dilah ồng gơs jơnau lơi nàng đơs, ho tĕ añ; Đơs tĕ, bơh añ kòñ lơh cơng ồng in. 

33Dilah ò gen dan iat tĕ añ; Ơm tĕ mŏ mŏ, mơ añ rơp bơto ồng in bơta jak chài.” 

Jop 34 

Elihu yal loh bơta song ring Yàng Tom Trồ dê 
1Mơ Elihu pơnjat tai lah: 

2“Ơ ală cau jak chài, iat tĕ jơnau añ; Ơ ală cau git wă, ai tồr ơm iat tĕ añ. 

3 Bơh trồm tồr lòng ală jơnau đơs, Kung be bơta git bơkah liap phan sa. 

4Bol he sac rwah tĕ bơta lơi la di, dòp nền tĕ digùl bol he bơta lơi la niam. 

5Jop đơs lah: ‘Añ ò gơs glài, Mơ Yàng Tom Trồ neh tă tơlik bơta song ring añ jê. 

6Tòm bơta gơhào nùs bulah añ song ring, añ gơkòl kòp be dô nă cau đơs blac; tềl 
sồt añ jê ò rgơi sơmbòi, bulah añ ò tìs glài.’ 

7Gơs cau lơi tòm toh be Jop sơl? Khai hùc jơnau bơtat bơtròh be hùc dà. 

8Khai mut tòm mpồl bal mơ ală cau lơh bơta iơh, Mơ lòt bal mơ ală cau iơh bơsak. 

9Bơh khai đơs lah: ‘Ò kwơ dô êt lơi tòm tŭ cau hòn chò tòm Yàng Tom Trồ.’ 

10Gen tàng, iat tĕ añ ơ ală cau gơs bơta git wă, Yàng Tom Trồ ò gơs tŭ lơi lơh bơta 
iơh, Bơtau Gơnap Gơnoar Làm Jơh ò gơs tŭ lơi lơh tìs, 

11 bơh jat ală broă bol khai neh lơh gen Kơnràñ rơp tơm wơl bol khai in, mơ jat 
be gùng dà bol khai dê, gen Kơnràñ rơp lơh behơ̆ hơđang bol khai. 

12Tòm bơta song ngan, la Yàng Tom Trồ rơp ò gơs tŭ lơi lơh bơta iơh, Hala Bơtau 
Gơnap Gơnoar Làm Jơh ò lơh rkwet rkwe bơta song ring. 

13Ñcau neh pồ bơtào Kơnràñ at bồ hơđang plai ù, mơ ñcau neh bơtào Kơnràñ at 
bồ jơh lơgar dunnia taih? 

14Dilah Kơnràñ tă hwềng Kơnràñ dê rê wơl hơ Kơnràñ, Mơ Kơnràñ tơrgòm rê 
wơl nhơm tă Kơnràñ dê, 

15Gen jơh ală poac să rơp kòl roh rui bal mơ gơp, mơ jơh ală kòn mơnus rê wơl 
hơ kơmbuh ù. 

16Dilah ồng gơs bơta git wă, iat tĕ bơta do; Ơm iat tĕ jơnau añ đơs. 

17Cau gơjrañ di bơta song ring di pal at bồ sơl? Ồng rơp lơh nền glài Bơtau song 
ring mơ gơnoar pràn ơ? 

18Ò di Kơnràñ la Bơtau đơs mơ ală cau bơtau lah: ‘Bol mê la cau ò kwơ.’ Mơ đơs 
mơ ală cau kòn bơtau lah: ‘Bol mê la cau iơh bơsak.’ 

19Hơ̆ ò di Kơnràñ la Bơtau ò sền òsơp dê ală cau màng ryŭ, Ò sền cau pas gơs 
dờng màng rlau mơ cau rƀah, Bơh bol khai jơh tơl nă la broă lơh tê Kơnràñ dê ò 
ơ? 

20Tòm dô êt jŏ, gen bol khai chơt; Tòm gùl mơnang làng bol rơm să rngòt mơ roh 
thit, mơ ală cau gơnoar pràn kong cèng pơrdô thit, ò di bơh tê kòn mơnus. 

21Bơh mat Kơnràñ sền sơwì ală gùng dà kòn mơnus dê, mơ Kơnràñ sền gŏ kòp 
cơnđòa bol khai dê. 

22Ò gơs tiah jơngo, hala klam cik lơi tềng hơ̆ ală cau lơh iơh rgơi pồn să bol khai 
dê. 

23Yàng Tom Trồ ò bơtào gơs dô tŭ tơngai cau lơi in nàng tus di đap Kơnràñ tòm 
bơta cahrña. 

24Kơnràñ tơnroh cau gơnoar pràn ò càng lùp sơwì, mơ pồ bơtào cau ndai tòm 
tiah bol khai dê. 

25Bơh Kơnràñ git ală broă lơh bol khai dê, Kơnràñ tuh tơlup bol khai tòm trồ 
mang, mơ bol khai kong tơnlề jơh. 

26Kơnràñ lơh glài bol khai bơh bơta iơh bơsak bol khai dê, tòm tŭ ală cau ndai 
ơm sền di bol khai; 

27Tài bơh bol khai wèt ò lòt jat Kơnràñ, Mơ sền di ală gùng dà Kơnràñ dê. 

28Tài bơh hơ̆ bol khai lơh gơs jơnau ñìm rac cau rƀah dê gơguh tus hơ Kơnràñ, 
mơ Kơnràñ kơno jơnau ñìm rac cau jê sồt bòl glar dê. 

29Mơya dilah Kơnràñ ơm mŏ mŏ, ñcau rgơi lơh nền glài Kơnràñ taih? Dilah 
Kơnràñ pồn mat, ñcau rgơi gŏ Kơnràñ taih? Bulah dô nơm làng bol hala dô nă is 
cau dê, 

30Gen tàng cau ò dòn duh ò di pal at bồ, hala ală cau pơt dă làng bol. 

31Dilah gơs cau lơi đơs mơ Yàng Tom Trồ lah: ‘Añ neh kong bơta lơh glài; añ rơp 
ò lơh tìs tai. 

32Dan bơto añ bơta lơi añ ò gŏ, dilah añ neh lơh bơta tìs glài iơh bơsak, añ rơp ò 
lơh behơ̆ tai.’ 

33Gen Kơnràñ rơp tơm wơl jat be jơnau ồng đơs, tài bơh ồng neh sang lòi gơ ơ? 
Bơh ồng pal sac rwah, ò di añ; gen tàng yal tơlik tĕ bơta lơi ồng git. 

34Ală cau git wă rơp đơs mơ añ, mơ cau jak chài la cau iat añ rơp đơs: 

35‘Jop đơs mơ ò gơs bơta git wă, jơnau đơs khai dê ò gơs bơta git jak.’ 

36Kơp kòñ Jop rơp kong bơta gơlòng tus di lồi dut, tài bơh jơnau ho wơl khai dê 
be cau iơh bơsak! 

37Bơh khai bơtơl bơta tòmdră di tồi glài khai dê, Khai tàp tê khai dê digùl bol hi, 
mơ sơlo bơtơl ală jơnau khai tòmdră mơ Yàng Tom Trồ.” 

Jop 35 

1Elihu pơnjat tai lah: 

2“Ồng kơlôi bơta do la song ring sơl? Ồng đơs lah: ‘Añ la song ring di đap Yàng 
Tom Trồ.’ 

3Dilah ồng lùp Kơnràñ lah: ‘Bơta hơ̆ gơs kwơ lơi añ in taih? Ñchi bơta añ geh 
niam rlau dilah añ tìs glài taih?’ 

4Añ rơp ho wơl mơ ồng, mơ ală cau bơyô ồng dê bal mơ ồng. 

5Tơnggòr tĕ hơđang trồ mơ sền; sền sơwì tĕ ală puk mhwal, mhwal lơi jơnhoa 
rlau mơ ồng. 

6 Dilah ồng gơs glài, gen ñchi ồng bơtào nàng tòmdră mơ Kơnràñ taih? Dilah ală 
bơta tồi glài ồng dê bơtơl oă ngan, gen ñchi bơta ồng lơh Kơnràñ in taih? 

7Dilah ồng song ring, gen ñchi ồng ai Kơnràñ in taih? Hala ñchi Kơnràñ rơp dòp 
geh bơh di tê ồng taih? 

8Bơta iơh bơsak ồng dê mìng lơh iơh di cau ndai be să tòm ồng, Mơ bơta song 
ring ồng dê, gơs kwơ kòn sau kòn mơnus in. 

9Tài bơh gơbơtơl bơta rồn bơklơn gen cau ñìm nggà; bol khai hòi bơta dong kòl 
tài bơh tơwòr tê cau gơnoar pràn dê. 

10Mơya ò gơs cau lơi lùp lah: ‘Ntềng đah Yàng Tom Trồ la Bơtau crơng gơs añ? 
Kơnràñ ai bơta pràn tòm trồ mang, 

11Ñcau bơto bol he rlau mơ ală phan poan jơng tòm ù, Mơ lơh bol he in jak chài 
rlau mơ ală sềm hơđang pah gòi taih?’ 

12Bol khai hòi dan mơya bol khai ò ho wơl, Tài bơh bơta pơnhừ să cau iơh bơsak 
dê. 

13Ngan, Yàng Tom Trồ ò iat jơnau rac dan ò kwơ bol khai dê; Bơtau Gơnap 
Gơnoar Làm Jơh ò ơn nùs di ală bơta hơ̆. 

14Tơ ài lah tòm tŭ ồng đơs lah ồng ò gŏ Kơnràñ, kơp kòñ jơnau tò să neh tus di 
đap Kơnràñ, mơ ồng pal ơm gơn Kơnràñ. 

15Mơ tŭ do, tài bơh bơta gơjrañ Kơnràñ dê òhềt lơh glài, Mơ Kơnràñ ò ơn tồr dô 
êt lơi di bơta tồi glài iơh bơsak; 

16Jop pò bơr đơs ală jơnau ò gơs kwơ, Mơ khai bơtơl oă jơnau ò gơs bơta git wă.” 

Jop 36 

Elihu jòng ro bơta kòñ gơboh kơ̆ dơn Yàng Tom Trồ dê 
1Elihu đơs pơnjat tai lah: 

2“Dan ơt ơl mơ añ dô êt, gen añ rơp sơnio ồng in bơh añ gam gơs dô êt jơnau 
nàng đơs ala Yàng Tom Trồ. 

3Añ rơp cèng bơta git wă añ jê bơh tiah ngài; mơ ràng tơlik bơta song ring mơ 
Bơtau Crơng Gơs añ jê. 

4Bơh ngan, ală jơnau đơs añ jê la ò ma blac; Dô Bơtau wil tơl tòm bơta git wă ơm 
mơ ồng. 

5Ngan la Yàng Tom Trồ gơs gơnap gơnoar pràn mơ ò sền òsơp di cau lơi; Kơnràñ 
la gơnap gơnoar tòm bơta pràn kơldang bơta git wă dê. 

6Kơnràñ ò prap gàr bơta kis cau iơh bơsak in, Mơya Kơnràñ ai cau kong rồn 
bơklơn jê sồt bòl glar in bơta song ring bol khai dê. 

7Kơnràñ ò pleh mat Kơnràñ dê bơh di cau song ring; Mơya Kơnràñ ơn ală cau 
bơtau hơđang sơbàn, Kơnràñ bơtào bol khai gam sùm sùm, mơ bol khai geh yò 
tơngguh. 

8Mơ dilah bol khai neh kong cap mơ che sreng, Mơ kong kơt rềt mơ che bơta jê 
sồt bòl glar, 

9Gen Kơnràñ yal loh bol khai in broă bol khai dê, Mơ bơta tìs glài iơh bơsak bol 
khai dê, bơh bơta pơnhừ să. 

10Kơnràñ pò tồr bol khai dê nàng iat jơnau bơto sồr, Mơ gơnoar sồr kơp kòñ bol 
khai rê wơl bơh bơta tồi glài iơh bơsak. 

11Dilah bol khai iat mơ duh broă Kơnràñ, Gen bol khai dòp wil tơl bơta pas gơs 
lơngai lơngò tòm jơh rài kis bol khai dê, Mơ ală nam bol khai dê geh niam nùs. 

12Mơya dilah bol khai ò bài iat gen bol khai rơp kong tơnroh mơ đào, Mơ chơt ò 
gơs bơta git wă. 

13Cau ò dòn duh tòm nùs prap lòi bơta gơjrañ mañ; bol khai kung ò dan dong kòl 
tòm tŭ Kơnràñ cap bol khai. 

14Bol khai chơt tòm tŭ gam pơnu, Rài kis bol khai dê lồi dut tòm bơta ƀàssìl. 

15Kơnràñ dong tă ală cau kong bòl glar jê sồt bơh di ală bơta bòl glar jê sồt bol 
khai dê, Kơnràñ pò tồr bol khai bơh bơta sò tơm. 

16Kơnràñ kung pơndòm ồng lik bơh di bơta rung rài, tơmut ồng di tiah ơnàng, 
tềng hơ̆ ò gam bơta kup kơryan, mơ hơđang cơnòng sa ồng dê bềng phan sa 
dơngi. 

17Mơya ồng gơs bềng jơnau cau iơh bơsak dê; Bơta cahrña mơ bơta song ring 
gơrwàng ồng. 

18Kơrhia tĕ bañ lòi bơta gơjrañ ơniai ồng gơtơmut tòm bơta dơñŏ tơnhial, mơ 
bañ lòi phan loă dờng ngan pơrlac ồng dô đah. 

19Bơta ñìm rac ồng dê rgơi prap ồng bơh bơta bòl glar sơl ơ? Hala jơh ală bơta 
pràn ồng dê sơl ơ? 

20Bañ kơp kòñ trồ mang, tòm tŭ cau kòl hwài tơlik bơh di tiah ơm bol khai dê. 

21Kơrhia tĕ bañ wèt hơ bơta tồi glài iơh bơsak, tài bơh, bơta hơ̆ neh gơlòng ồng 
bơh bơta jê sồt bòl glar. 

22Sền ne, Yàng Tom Trồ geh yò tơngguh tòm gơnap gơnoar Kơnràñ dê, Ñcau la 
cau gơnoar bơto be Kơnràñ taih? 

23Ñcau neh bơto sơnio Kơnràñ in git gùng dà Kơnràñ dê taih? Mơ ñcau rgơi đơs 
lah: ‘Yàng neh lơh tìs’ taih? 

24Kah tĕ jòng ro ală broă Kơnràñ dê, Mơ bơh bơta hơ̆ kòn mơnus neh đơs chò. 

25Jơh ală làng bol neh sền di bơta hơ̆, Jơh kòp nă cau kơp sền di gơ bơh tiah ngài. 

26Ngan, Yàng Tom Trồ la dờng, mơ bol he ò git Kơnràñ! Khà nam Kơnràñ dê ò 
rgơi jòi bàn. 

27Kơnràñ tơrgòm ală tơioh dà hơđang trồ; mơ kơnềng ală dà tŭ lơh gơlik mìu, 

28Ală mhwal tơnhòr dà mìu, Mơ mìu bềng lìu hơđang kòn mơnus. 

29Ñcau rgơi git wă mbe Kơnràñ lă ală mhwal, ntơr Kơnràñ dê nggồr bơh tiah ơm 
Kơnràñ dê taih? 

30Sền tĕ mbe Kơnràñ rsìh puhlèp Kơnràñ dê gùt dar Kơnràñ, Mơ jơm ndơp ryas 
dàlềng dê. 

31Bơh hơ̆ Kơnràñ at bồ ală làng bol, Mơ Kơnràñ ai pà lìu làc phan sa. 

32Kơnràñ jơm tê Kơnràñ dê mơ puhlèp, Mơ gơnoar sồr gơ sreh di di tơnggu. 

33Ntơr kơnàs Kơnràñ dê yal tơnggit bơh Kơnràñ, Kơnràñ kong ơt ơl mơ bơta 
gơjrañ dờng tòmdră mơ bơta tồi glài iơh bơsak.” 

Jop 37 

Elihu jòng ro gơnap gơnoar mơ bơta ryŭ ryơm Yàng Tom Trồ dê 
1“Bơh ală bơta hơ̆, plai nùs añ rơm ngòt, Mơ gơ sơnđoh lik bơh di tiah ơm gơ dê. 

2Iat tĕ! Iat tĕ ntơr sap đơs Kơnràñ dê, mơ ntas nggồr gơlik bơh di bơr Kơnràñ 
dê. 

3Kơnràñ lơh wañ jơh hơđơm ală tap trồ, Mơ puhlèp Kơnràñ dê tus di mum plai 
ù. 

4Tơnơ̆ mơ hơ̆ gen sap đơs Kơnràñ dê gơ nggồr, sap đơs ryŭ ryơm Kơnràñ dê be 
ntơr, Tòm tŭ kơno sap đơs Kơnràñ dê, mơ Kơnràñ ò pơndut ală puhlèp. 

5Ală ntơr Yàng Tom Trồ dê crih crài bal mơ sap đơs Kơnràñ dê; Kơnràñ lơh ală 
broă dờng mơ bol he ò rgơi git wă. 

6Bơh Kơnràñ đơs mơ piar lah: ‘Dùh tĕ hơđang ù’; Mơ đơs mơ mìu nhàc lah: ‘Dùh 
tĕ mìu dờng.’ 

7Be dô nơm tềl ƀang kì hơđang tê kòp nă cau dê, nàng jơh ală cau mơ Kơnràñ 
neh crơng gơs rgơi git. 

8Gen ală jơi phan poan jơng rê wơl tòm ală trồm gơ dê, mơ ơm wơl tòm wàng 
bol gơ dê. 

9Càl rbut tus bơh di tiah ơm gơ dê, Mơ noat mrềt tus bơh càl khồm làm jơh. 

10Bơh di nhơm tă Yàng Tom Trồ dê gơlik piar; Mơ ală dà tòm dàlềng gơlik dà 
piar. 

11Kơnràñ pơdiang mhwal jù mơ kơnhồl dà, Mơ mhwal rsìh puhlèp Kơnràñ dê. 

12Gơpơdar gùt dar jat bơta tề lam Kơnràñ dê nàng lơh sir jơh ală bơta Kơnràñ 
sồr bol gơ, hơđang tiah rgơi ơm tòm dunnia. 

13Kơnràñ sồr ală mhwal lơh gơs bơta lơh glài tơmàl, hala tuh ù tiah Kơnràñ in, 
hala bơh bơta kòñ gơboh. 

14Ơ Jop, iat tĕ jơnau do, Ơm tĕ mŏ mŏ mơ sền sơwì bơh ală broă crih crài Yàng 
Tom Trồ dê. 

15Ồng git mbe lơi Yàng Tom Trồ ơn gơnoar sồr Kơnràñ dê hơđang gơ, Mơ lơh 
puhlèp tòm mhwal Kơnràñ dê pơnđàng sơl? 

16Ồng git mbe ală mhwal gơ ơm kơr ring bal sơl, broă lơh crih crài Bơtau git wă 
dê la wil tơl sơl? 

17Ồng ơm ram tòm ào jrùh ồng dê, tòm tŭ ù tiah ơm ring ngềt tài bơh càl đah 
đơm sơl? 

18Ồng rgơi lơh be Yàng Tom Trồ lì ală tap trồ, kră be dô nơm krơh neh tŏ sơl? 

19Bơto bol hi in git ñchi bol hi pal đơs mơ Kơnràñ; bol hi ò rgơi yal tơlik broă bol 
hi dê tài bơh bơta klam jơngo. 

20Pal yal Kơnràñ in lah añ kòñ đơs sơl? Gơs cau lơi kòñ nàng kong sa loan sơl ơ? 

21Tŭ do, ò gơs dô nă cau lơi rgơi sền bơta àng, tòm tŭ gơ àng gơcrà tòm ală tap 
trồ, tòm tŭ càl khồm mơ lơh ală tap trồ in goh. 

22Gơlik tus bơh đah đang àng gơklŏ; gùt dar Yàng Tom Trồ la bơta ryŭ ryơm pal 
rngòt ngan. 

23Bơtau Gơnap Gơnoar Làm Jơh bol he ò rgơi jòi bàn, Kơnràñ la dờng tòm gơnap 
gơnoar mơ song ring, mơ bơta song ring tơngkah tơngkañ, Kơnràñ ò tìs glài. 

24Gen tàng kòn mơnus duh rngòt di Kơnràñ, Bơh Kơnràñ ò wèt sền cau lơi kơlôi 
is he la jak chài.” 

Jop 38 

Yàng Tom Trồ ho wơl mơ Jop 
1Gen Yàng Tom Trồ ho wơl mơ Jop, bơh tòm càl rwac lah: 

2“Cau do la ñcau mơ ngui ală jơnau ò git wă Mơ lơh kơrlu kơrli bơta kơlôi bơyai 
Añ jê? 

3Kơt tĕ but mê dê be dô nă cau klau; Añ rơp lùp mê, mơ mê rơp yal loh Añ in. 

4Ntềng đah mê ơm tòm tŭ Añ ơn mơnàng plai ù taih? Yal tĕ Añ in, dilah mê git 
wă. 

5Ñcau neh lơh nền ală sơnoa rnoas plai ù dê, ngan mê git! Ñcau la cau neh dang 
che was plai ù taih? 

6Mơnàng gơ ơm hơđang phan lơi, hala ñcau neh ơn pơnai lŭ mum gơ dê. 

7Tòm tŭ ală sơmañ àng drim đơs chò bal, mơ ală kòn klau Yàng Tom Trồ dê driau 
dờng hòn chò? 

8 Hala ñcau neh til tòm dàlềng mơ ală mpồng tòm tŭ gơhòr lik bơh kơndul plai ù 
dê, 

9Tòm tŭ Añ lơh mhwal gơs ào jrùh gơ dê, mơ klơm gơ mơ bơta klam jơngo, 

10mơ lơh nền nhàr gơ in, mơ ơn ală kai mơ ală mpồng. 

11Mơ đơs lah: ‘Mê mìng lòt ngài kàr hơ̆ lơm, mơ ò lòt ngài rlau, mơ tềng do ală 
ryà bơta jòng să mê dê pal dơh wơl sơl’? 

12Gơs tŭ lơi mê ai ală jơnau sồr àng drim, mơ lơh rìng àng in git tiah gơ dê, 

13Nàng gơ jơm gòm poan đah jơng trồ, Mơ cau iơh bơsak kong bơtrơh bơh di gơ 
sơl? 

14Plai ù gơtòmgơl să kung be ù kơnàng hơđơm ƀang kì, Jơh ală bơta geh ñòm be 
dô nơm ào jrùh. 

15Bơta àng neh roh thit bơh di cau iơh bơsak. Mơ tơwòr tê pò hơđang bol khai 
dê neh kong dơrpă. 

16Gơs tŭ lơi mê lòt tus hơ tồ dàlềng dê. Hala cơnđòa lòt tòm tiah kơnàng jrô sơl? 

17Ală mpồng dờng bơta chơt dê neh yal tơlik mê in sơl? Mê neh gŏ ală mpồng 
dờng bơta klam jơngo cik dê sơl? 

18Mê neh git loh bơta pò ơnàng plai ù dê sơl? Dilah mê git jơh ală bơta hơ̆ gen 
yal tĕ. 

19Ntềng đah gùng lòt tus di tiah ơm bơta àng dê taih? Mơ ntềng đah tiah bơta 
klam jơngo ơm taih? 

20Mê rgơi lam gơrê wơl hơ ù tiah tòm gơ dê, mơ git ală gùng lam tus hơ hìu ơm 
bol gơ dê sơl? 

21Ngan, mê git bơh mê neh geh deh tòm tŭ hơ̆, mơ khà ală ngai mê dê la dờng 
ngan! 

22Mê neh mut tòm đam jàr dà piar, Hala neh sền gŏ tiah prap mìu piar, 

23Bơta lơi Añ neh prap lòi ngai bòl glar in, mơ lòi ală ngai tòmlơh mơ kơlìn gơtoă 
in sơl? 

24Ntềng đah gùng tus hơ tiah puhlèp tòmcah, hala tềng đah tiah mơ càl đah 
mattơngai lik gơkhồm làm hơđang plai ù? 

25Ñcau tò gùng mìu dà tih dê, Mơ wàs dô nơm gùng kơnàs ntơr in, 

26Nàng cèng mìu hơđang ù tiah ò gơs cau ơm, Hơđang ƀlàng bràs ò gơs kòn 
mơnus kis tềng hơ̆, 

27Nàng hừh nùs tiah rhàng srau mơ ù sang lòi ngềt ngơt, Mơ lơh ù hòn lik ñhơt 
ơ? 

28Mìu gơs bèp sơl? hala ñcau neh tơnggơs ală tơioh dà mơryuh taih? 

29Bơh hìu kòn cau lơi lơh gơlik tus dà lŭ taih? Mơ ñcau neh deh dà tŭ boh ală tap 
trồ dê taih? 

30Tòm tŭ ală dà gơlik gơs kră be lŭ, Tòm tŭ mat cìr jrô gơlik dà lŭ. 

31 Mê rgơi kơt che sreng Sơmañ Poh Nơm, Mơ hồ ală che kơt sơmañ Ngal sơl? 

32Mê rgơi lam tơlik sơmañ Majarot di di tŭ tơngai gơ dê, Hala lam sơmañ Jơgơu 
bal mơ ală kòn gơ dê sơl? 

33Mê git ală boh lam lơh nền ală tap trồ dê sơl? Mê rgơi bơtào gơs gơnoar at bồ 
hơđang plai ù sơl? 

34Mê rgơi tơngguh jơnau mê dê tus di ală mhwal, Mơ lơh dà tih rgơi jơm gòm mê 
sơl? 

35Mê rgơi sồr puhlèp lòt, gen tàng bol gơ lòt Mơ gơ đơs mơ mê lah: ‘Do, gơs bol 
hi’ sơl? 

36Ñcau neh ơn bơta jak chài tòm dơlam nùs, Hala ai bơta git wă dơngoh in? 

37Ñcau gơs bơta jak chài nàng kòp ală mhwal? Mơ ñcau rgơi sơrkềng lềng dà ală 
tap trồ dê 

38Tòm tŭ kơmbuh ù gơlik kơnut mơ ală pơnai ù gơđềt bal mơ gơp taih? 

Jop 39 

Bơta ndơp ndơr tòm dunnia ală phan kis wañ 
1-2 Mê rgơi mòc phan sa klìu triă in sơl? Mơ lơh klìu triă kòn in rài bơta gơdan sa 
sơl? Tòm tŭ gơ pơndêt să tòm ală wàng gơ dê hala kơp mòc tòm tiah ơm pồn gơ 
dê? 

3 Ñcau neh ai phan sa kơnđà in taih? Tòm tŭ ală kòn kơnđà hòi tus hơ Yàng Tom 
Trồ? Mơ par nrah nring bơh siơ̆u phan sa?” 

4 “Mê rgơi git tŭ lơi be brê deh kòn sơl? Mê neh sền sơwì jùn me tòm tŭ deh kòn 
sơl? 

5 Mê neh kòp khà ală kơnhai gơ bun sơl? Mê git tŭ lơi gơ deh sơl? 

6 Gơ pồn să mơ deh kòn dềt gơ dê, mơ neh dong tă kòn dềt gơ dê. 

7 Ală kòn dềt bol gơ dê gơlik pràn mơ brồ dờng tòm ƀlàng; bol gơlik lòt mơ ò rê 
wơl. 

8 Ñcau lòi alàng brê in lòt khat gơboh? Ñcau hồ che kơt gơ in taih? 

9 Añ neh ai gơ in dơr brê lơh gơs hìu, Mơ ù tiah boh lơh gơs tiah ơm gơ in sơl? 

10 Gơ ñŏ tơnhial di bơta nggồr nggàc tòm ƀòn dờng; Gơ ò gŏ kơno jơnau driau 
dờng cau at rơndeh dê. 

11 Gơ lòt làm kơh mơnơm be ƀlàng ñhơt gơ dê, Gơ jòi sa jơh ală phan tơlir. 

12 Gơs tŭ lơi be brê kòñ duh broă mê in sơl? Gơ rơp ơm jơh mang di gah bòng 
ñhơt mê dê sơl? 

13 Mê rgơi kơt gơ mơ che di ngal nàng lơòr sơl? Gơ rơp sơkam tòm thòng jat mê 
ơ? 

14 Mê rơp gơrê mơ gơ tài bơh bơta pràn kơldang gơ dê la dờng, mơ mê rơp jào 
broă lơh kơnjơ̆ mê dê gơ in sơl? 

15 Mê gơs bơta dòn di gơ lah gơ rơp rê wơl, mơ cèng kòi mê dê tus di làn jă kòi 
sơl? 

16 Sềm làkđa tàp pơnđar hòn chò; bulah pơnđar gơ ò gơs sơnò. 

17 Bơh gơ sang lòi tap tòm ù, mơ tơnkrơm gơtòm ù. 

18 Ò kơlôi lah gơs jơng cau jă trơm hơđang gơ, mơ gơs phan poan jơng ƀà rơp jă 
tơnlề ală tap hơ̆. 

19 Gơlơh iơh mơ kòn dềt gơ dê, gơlơh be ò di kòn tòm gơ, Gơ ò kơlôi lah bơta bòl 
glar gơ tap rơp gơlik ò kwơ, bulah gơ ò gơs rngòt. 

20 Bơh Yàng Tom Trồ neh lơh gơ in hŭi bơta jak chài, mơ ò tòmpà gơ in bơta git 
wă. 

21 Tòm tŭ gơlì pơnđar par jơnhoa ngan ntoat dô be par, Gen gơ ñŏ tơnhial di 
ơseh mơ cau hào ơseh. 

22 Mê neh ai pràn ơseh in, Mơ mê neh tơnsoh ngko gơ mơ sơnò jòng sơl? 

23 Mê neh lơh gơ in sơnđoh kung be srah nting, Sap ơheh ryŭ gơ dê lơh rngòt 
rngơt. 

24 Nđias jơng gơ jàñ bơsak, tơngguh bơta pràn kơldang; Gơ brồ tus tòm tiah 
tòmlơh. 

25 Gơ ñŏ tơnhial di bơta tơrngòt, mơ ò gơdô nùs; gơ ò ruc wơl bơh di đào; 

26 Ding kam nggồr di wĕ gơ, tà mơ đào àng gơcrà. 

27 Tòm bơta gơhào gơjrañ gơ sa loan ù, Gơ ò rgơi ơm ntào tòm tŭ ntas kơlwòk. 

28 Tòm tŭ kơlwòk ntas, gơ nggà driau: ‘Ha! Ha!’ Gơ ƀô bơta tòmlơh bơh tiah ngài, 
Jơnau driau sồr ală cau kwang at bồ ling bal mơ jơnau driau nggà. 

29 Hơ̆ la bơh bơta jak chài mê dê klàng koat iar pò pơnđar Mơ lì pơnđar par hơ 
đah đơm sơl? 

30 Hơ̆ la bơh gơnoar sồr mê dê klàng bung par guh hơđang, mơ lơh rsòn gơtòm 
tiah jơnhoa sơl? 

31 Gơ ơm hơđang pơnai lŭ mơ lơh hìu gơ dê; tòm tiah kơ̆ cê tòm cìr pơnai lŭ dê. 

32 Bơh tềng hơ̆ gơ lòt jòi phan sa, Mat gơ sền gŏ bơh tiah ngài. 

33 (30) Ală kòn dềt gơ jồp mhàm, Mơ tiah lơi gơs ƀồc chơt gen gơ gơs tềng hơ̆.” 

Jơnau ho wơl sơnròp Jop dê 
34 Yàng Jehôwa đơs tai mơ Jop lah: 

35 “Cau jak jòi jơnau khin tòmbơyai mơ Bơtau Gơnap Gơnoar Làm Jơh ơ? Cau lơi 
yă wơn Yàng Tom Trồ ho wơl tĕ mơ Kơnràñ!” 

36 Gen Jop ho wơl mơ Yàng Jehôwa lah: 

37 “Añ la dô nă cau dềt rhền, mbe añ rgơi ho wơl mơ Kơnràñ taih? Añ ai tê lềt bơr 
añ. 

38 Añ neh đơs dô dơ̆, añ ò rgơi đơs wơl; Añ neh đơs bàr dơ̆, añ ò khin đơs jơnau 
lơi tai.” 

Jop 40 

Yàng Tom Trồ bơto sồr Jop 

1 Gen bơh digùl càl rbut, Yàng Jehôwa đơs mơ Jop lah: 

2 “Kơt tĕ but mê dê kung be dô nă cau klau; Añ rơp lùp mê mơ mê rơp ho wơl Añ 
in! 

3 Ngan mê rơp pơndang sang bơta cahrña song ring Añ jê ơ? Mê rơp lơh nền glài 
Añ nàng sơnđan să tòm mê la song ring ơ? 

4 Mê gơs dô nơm tơwòr tê kung be Yàng Tom Trồ sơl? Mơ mê rgơi lơh ntơr kơnàs 
be Kơnràñ sơl? 

5 Dilah gơs gen mê bơka tĕ să mê mơ bơta gơklŏ àng gơcrà. Tơnsoh tĕ mê in bơta 
jòng màng mơ ryŭ ryơm. 

6 Tuh tơlik tĕ bơta gơhào gơjrañ dờng mê dê: Sền song dê kòp nă cau pơnhừ să 
mơ tơmù tĕ khai. 

7 Sền song dê kòp nă cau pơnhừ să mơ tơnliah tĕ khai; Jă tơnlề tĕ cau iơh bơsak 
di tiah khai ơm. 

8 Tơp tĕ bol khai tòm kơmbuh ù; Mơ bồr ndơp mat bol khai dê tòm ndơp ndơr. 

9 Tŭ hơ̆, Añ rơp jòng ro mê Lah tê ma mê cèng bơta pha lin mê in. 

10 Ne, sền tĕ Behemot Mơ Añ neh crơng gơs bal mơ mê; Gơ sa ñhơt kung be 
kơnrồ. 

11 Bơta pràn kơldang ò git nđò gơ dê ơm di but gơ, Gơnoar pràn ò git lơh gơ dê 
ơm tòm ală pet poac di kơndul gơ dê. 

12 Tiang gơ rtơs kung be tòm chi nho rề; Ară bơnô gơ dê tàñ tòmklĕ bal. 

13 Ală ntìng gơ dê kung be ală ding mơ kòng, Ală jơng gơ dê kung be jrong lòs. 

14 Gơ la phan sơnròp geh crơng gơs Yàng Tom Trồ dê; Mìng Bơtau crơng gơs gơ 
sồng rgơi tus tơnchơt gơ, 

15 Ală mơnơm tơnggơs phan sa gơ in; La tiah jơh ală jơi phan poan jơng tòm brê 
kơnhơl rềp bal. 

16 Gơ bic hơđơm trau dà. Pồn să tòm proh mơ tòm bŏ. 

17 Trau dà jơm gơtòm tiah mƀur gơ dê; Mơ ală ntê chi nrài dà di gah croh jơm 
gùt dar gơ. 

18 Tòm tŭ dà hiòng guh dờng ngan, gơ ò kơlôi rngòt dô êt lơi; Bulah dà hiòng 
Jordan gơhòr song di bơr gơ, gơ kung ơm kơ̆ nền. 

19 Gơs cau lơi rgơi ngui kai kwĕ mơ lòs mơ kup gơ, Hala pơt dă mơ geh gơ mơ 
cuh muh gơ sơl? 

20 Mê rgơi ngui sề kơndàr nàng kup geh Lebiathan. Mơ ngui che nàng kơt lơmpiat 
gơ sơl? 

21 Mê rgơi ngui dô dang che nàng sring muh gơ, Hala ngui dô nơm kai kwĕ mơ 
lòs nàng cuh bluh kang gơ sơl? 

22 Gơ rơp kư̆ dan mê nđàc sơngit di gơ, Mơ gơ rơp ai ală jơnau niam lơnhơn nàng 
đơs mơ mê sơl? 

23 Gơ rơp bơtào bơta ho bal mơ mê, Lòi mê kup gơlơh gơs dĭ jơl jơh rài kis gơ dê 
sơl? 

24 Mê rơp ròng gơtòm hìu kung be dô nơm sềm, Hala ngui che kơt gơ mơ ai ală 
kòn ùr dềt mê dê kơnhơl mơ gơ sơl? 

25 Ală cau kă bro rơp blơi gơ sơl? Bol khai rơp tòmpà poac gơ bal mơ gơp sơl? 

26 Mê rgơi ngui ală gai lòs gơs sề sơmplàñ nàng srơp bluh làm gơltau gơ dê, Hala 
ngui mơng srơp ka mơ srơp bluh bồ gơ dê sơl? 

27 Dilah mê ƀư tê hơđang gơ, Mê rơp kah bơta sơbơng roh hơ̆, Mơ ò gơs tŭ lơi 
mê lơh behơ̆ tai! 

28 Bơta kơp kòñ at bồ gơ la roh lơm; Mìng gŏ gơ gen cau kung neh rơm să rngòt 
rau. 

Jop 41 

1 Ò gơs cau lơi khin bơrcek gơ; Behơ̆ gen ñcau rgơi ntào jai di đap Añ taih? 

2 Ñcau kòñ lùp dồs di Añ mơ Añ pal tơm wơl taih? Jơh ală phan hơđơm trồ gơrê 
bal mơ Añ. 

3 Añ pal đơs bơh ală jơng tê gơ dê, Bơh bơta pràn kơldang bal mơ bơta niam 
mơnĕ rùp să gơ dê. 

4 Ñcau rgơi hồ ào bơdìh gơ dê taih? Ñcau rgơi srơp bluh gơltau bàr tap gơ dê 
taih? 

5 Ñcau khin pò kơmbùng bơr gơ dê, Mơ bơta rngòt rngơt gơrwàng gùt dar sề gơ 
dê. 

6 Di ngkòi gơ gơs kung be ală khèl rơndap gơs sèng, tòmđềt bal kơ̆ ngan. 

7 Kòp nơm gơ tòmkap bal, Tian gơs nhơm kung ò rgơi mut lik digùl gơ. 

8 Gơ tòmjat sèng bal mơ gơp, Gơrềt bal mơ ò rgơi cah is. 

9 Ntas muh gơ dê gơđat bơta àng, Gar mat gơ ò gơkrơi kung be ală gùng bơta àng 
àng drim dê. 

10 Ală lơmpiat ồs gơbruh bơh di bơr gơ dê, Mơ ală kơmbuh ồs gơđat gùt dar. 



975 

 

 
Sră Goh 

© 2018, United Bible Societies. 
  

 

 

11 Ñhŭ gơlik bơh di trồm muh gơ dê, Kung be dô nơm glah khuh hơđang ồs sing 
mơ proh. 

12 Nhơm tă gơ dê lơh hơng chah, Ală lơmpiat ồs gơbruh lik bơh di bơr gơ dê. 

13 Bơta pràn kơldang gơ dê ơm tòm ngko gơ, Mơ bơta kìr rngòt gơ lòt di đap gơ. 

14 Ală pet poac gơ dê gơtòmklĕ bal kơ̆ cê, bol gơ pràn kơldang ngan ò tŭ lơi wañ 
lơnggơh. 

15 Plai nùs gơ kră be lŭ, kră kung be pơnah hơđơm mpal lŭ. 

16 Tòm tŭ gơguh gen ală cau pràn kơldang rơm să rngòt; bol khai ruc wơl tài bơh 
nggồr ntas gơ dê. 

17 Tòm tŭ cau ai đào sreh gơ, gơ ò jê ò sồt, Bulah pềs tà hala kam sơna kung ò lơh 
gơ sồt jê sơl. 

18 Gơ sền lòs ò gơkrơi kung be rhe ñhơt, Mơ sền kòng gơlơh kung be chi ồm lề. 

19 Kam par ò lơh gơ in ntoat dô; Sơna lŭ pañ di gơ ò gơkrơi be nsiap gơwèt mơ 
gơ. 

20 Gai mơng gơwèt mơ gơ kung be dô ngkòng rhe, Gơ ñŏ tơnhial sền òsơp di ală 
tà. 

21 Ngkàp hơđơm kơndul gơ sơmplàñ kung be nsàng khàr, Lòi dô nơm gùng tòm 
bŏ kung be gùng cau lơòr. 

22 Gơlơh brong jrô in gơrơndul kung be dô nơm glah dà khuh; Mơ lơh dàlềng in 
gơlik gơs kung be dô nơm gri mơñà bong, 

23 Lòi wơl đah ngkòi gơ kơmbuh gơcrà; Lơh cìr jrô cau sền be sŏ kò. 

24 Hơđang ù ò gơs phan lơi ndròm bal be gơ La dô nơm phan kis ò rngòt di bơta 
lơi. 

25 Gơ sền òsơp di jơh ală phan yò tơngguh să; Gơ la bơtau at bồ jơh ală phan 
pơnhừ să.” 

Jop 42 

Jop tơnliah să mơ geh lơngai wơl 
1Jop ho wơl mơ Yàng Jehôwa lah: 

2“Añ git lah Yàng rgơi lơh jơh ală bơta, Ò gơs cau lơi rgơi kơryan broă lơh Yàng 
dê. 

3 Yàng neh lùp lah: ‘Cau do la ñcau, mơ neh pồn bơta kơlôi bơyai ò git wă dô êt 
lơi taih? Gen tàng, añ neh đơs ală bơta añ ò wă wơng, La ală bơta crih crài ngan 
añ in mơ añ ò git.’ 

4 Yàng neh đơs lah: ‘Do iat tĕ, mơ Añ rơp đơs; Añ rơp lùp mê, mơ mê rơp ho wơl 
Añ in.’ 

5Añ neh kơno bơh Yàng bơh trồm tồr añ neh iat, Mơya tŭ do gar mat añ neh sền 
gŏ Yàng. 

6Gen tàng, añ ai lơh cù kìr bơh să tòm añ, Mơ gơjrañ sang glài tòm kơmbuh ù mơ 
bùh.” 

Ală cau bơyô Jop dê kong tơnliah să 
7Tơnơ̆ mơ tŭ Yàng Jehôwa neh đơs ală jơnau hơ̆ mơ Jop, gen Kơnràñ đơs mơ 
Eliphas, cau Theman lah: “Bơta gơjrañ Añ jê gơhào khuh di mê mơ di bàr nă cau 
bơyô mê dê; bơh bol mê ò đơs bơh Añ dô bă di pal kung be cau duh broă Añ jê la 
Jop neh đơs. 

8Gen tàng, tŭ do kup tĕ poh nơm kơnrồ dam mơ poh nơm belàt dam mơ lòt tus 
hơ Jop la cau duh broă Añ jê, mơ ơn tĕ phan ơn chu pơrguc să tòm mê in; mơ cau 
duh broă Añ jê la Jop rơp hòi dan bol mê in; mơ Añ rơp dòp jơnau hòi dan khai 
dê, mơ ò lơh bol mê in jat be bơta bơrngơl gơla bol mê dê, bơh bol mê ò đơs bơh 
Añ dô bă di pal kung be cau duh broă Añ jê la Jop neh đơs.” 

9Behơ̆, Eliphas cau Thema, Bildak cau Sua, Sôpha cau Naama lơh jat tòm toh be 
jơnau Yàng Jehôwa neh sồr bol khai; mơ Yàng Jehôwa dòp jơnau hòi dan Jop dê. 

10 Mơ Yàng Jehôwa tơm wơl mơ ai Jop in geh bơta bơtoah bơtoài, tòm tŭ khai 
neh hòi dan ală cau bơyô khai in, mơ Yàng Jehôwa ai Jop in bàr dơ̆ oă rlau mơ 
ală phan khai neh gơs bơh lài. 

11Gen jơh ală oh mi ruh lŏ khai dê, mơ ală cau mòng git khai bơh lài lòt tus còp 
khai mơ sào bal mơ khai tòm hìu khai dê. Bol khai gơs dô bơta kơlôi sơnơng bal 
mơ pơndòm pơniang khai bơh ală bơta iơh mơ Yàng Jehôwa neh cèng tus 
hơđang khai; mơ kòp nă bol khai pà Jop in dô pet priă mơ dô nơm sơmbiat mơ 
màh. 

12Yàng Jehôwa ai lơngai khai in tòm ală ngai lồi dut rài kis Jop dê oă rlau mơ ală 
ngai sơnròp; mơ khai gơs jơt poan rbô belàt, prau rbô làkđa, dô rbô yô kơnrồ; 
mơ dô rbô alàng me. 

13Khai kung gơs poh nă kòn klau mơ pe nă kòn ùr. 

14Khai tơmoh sơnđan kòn ùr tơnhoa la Jemima; kòn dơ̆ bàr la Kesia, mơ kòn dơ̆ 
pe la Keren Hapuk. 

15Tòm làm jơh lơgar hơ̆, ò gơs dô nă cau ùr lơi hàng mơnĕ ndròm mơ ală kòn ùr 
Jop dê, mơ bèp bol khai dê ai bol khai in dô pơnah phan jơtài bal mơ ală lŏ klau 
bol khai dê.  

16Tơnơ̆ mơ ală bơta hơ̆, Jop gam kis dô rhiang poan jơt sơnam tai; khai gŏ ală 
kòn sau se set khai dê jơl tus di rài dơ̆ poan. 

17Behơ̆ Jop chơt, tòm tŭ neh kra mơ sơnam jòng. 

Đơs Crih 

Đơs Crih 1 

DAP DÙL 
(Đơs Crih 1 – 41) 

Pơndròm cau song ring mơ cau iơh bơsak 
1Lơngai cau lơi in ò jat jơnau bơyai cau iơh bơsak dê, Ò ntào tòm gùng cau glài, 
Ò nggui bal mơ cau dơñŏ tơnhial; 

2Mơya khai chò hòp bơh bơta boh lam Yàng Jehôwa dê, Mơ kơlôi sơnơng bơh 
bơta boh lam hơ̆ ngai mơ mang. 

3 Cau hơ̆ kung be chi tam di gah hiòng dà, Gơlik plai jat kơnhai sơnam, Nha gơ 
kung ò ro jrùh sơl. Ală bơta khai lơh rơp gơlik cồng nha. 

4Cau iơh bơsak ò di behơ̆ ò, Mơya bol khai ò gơkrơi be nsiap càl khồm gơ par 
roh thit. 

5Tài bơh hơ̆, cau iơh bơsak ntào ò jai tòm ngai cahrña, Cau glài kung ò geh mut 
tòm mpồl jơnum cau song ring dê sơl; 

6Bơh Yàng Jehôwa rơp sền gàr gùng dà cau song ring dê, Mơya gùng dà cau iơh 
bơsak dê rơp kong roh rui. 

Đơs Crih 2 

Bơta at bồ bơtau geh bong mơñà Yàng Jehôwa dê 
1 Ñchi bơh tài ală lơgar kơlôi bơyai lơh iơh gơhào gơjrañ, Mơ ală làng bol rơndap 
tap sèng bơta roh lơm taih? 

2Ală bơtau tòm dunnia bơtào tơngguh, Ală kwang bàng tòmbơyai bal, Sòdră di 
Yàng Jehôwa mơ di Bơtau geh bong mơñà Kơnràñ dê mơ lah: 

3“Bol he gơltac tĕ che cap bol khai dê, Mơ sang sơrbì ală che kơt bol khai dê bơh 
di he.” 

4Bơtau nggui hơđang trồ rơp ñŏ, Yàng rơp dơñŏ tơnhial dê bol khai. 

5Tŭ hơ̆ Kơnràñ rơp gơhào gơjrañ mơ đơs mơ bol khai, Ngui bơta gơjrañ dờng 
Kơnràñ dê mơ lơh bol khai in rngòt rngơt, mơ đơs lah: 

6“Bulah behơ̆, Añ neh bơtào Bơtau Añ jê Hơđang Siôn, mơnơm sàng goh Añ jê.” 

7 Añ rơp yal tơlik bơta lơh nền Yàng Jehôwa đơs mơ Añ lah: “Mê la Kòn Añ jê, 
ngai do Añ neh tơnggơs mê. 

8Dan tĕ mơ Añ, Añ rơp ai kòn in ală lơgar lơh gơs sre brê, Mơ ală tiah lồi plai ù 
lơh gơs phan mơna mê dê. 

9 Kòn rơp ngui gai jra lòs mơ pòng bơcah bol khai, Kòn rơp lơh bơcah lề bol khai 
be gri cau chài mòn gơ.” 

10Behơ̆, ơ ală cau bơtau, jak chài tĕ; Ơ ală kwang cahrña tòm dunnia, dòp tĕ bơta 
bơto sồr. 

11Duh tĕ broă Yàng Jehôwa dô bă duh rngòt, Mơ hòn chò tĕ dô bă rơm să. 

12Cum tĕ kòn, rngòt khai gơhào gơjrañ, Mơ bol mê rơp roh rui tòm gùng he dê 
mòn; Bơh dô êt tai bơta gơjrañ dờng kòn dê rơp gơhào guh. Lơngai jơh ală cau 
lơi in kìng crŭ să he di Khai. 

Đơs Crih 3 

Bơta hòi dan àng drim 
Jơnau Đơs Crih Dabit cih tòm tŭ khai dô bơh Apsalôm, kòn klau khai dê 
1Ơ Yàng Jehôwa! Cau sò tơm dê añ neh gơbơtơl oă ò git nđò! Gơs oă cau bơtào 
tơngguh sò tơm dê añ! 

2Ò git nđò nă cau đơs bơh añ lah: “Tòm Yàng Tom Trồ ò gơs bơta dong klàs khai 
in.”(Selah) 

3Mơya, ơ Yàng Jehôwa, Kơnràñ la khèl cang kìng añ jê; Kơnràñ la bơta gơklŏ añ 
jê, mơ la Bơtau pò tơngguh bồ añ jê. 

4Añ driau dờng hòi dan mơ Yàng Jehôwa, Bơh di mơnơm sàng goh Kơnràñ ho 
jơnau añ. 

5Añ bic mơ bic lơhă; Añ kah rngal, bơh Yàng Jehôwa yò tơngguh añ. 

6Añ ò rngòt di tơlak tơmàn cau gơrwàng tòmdră gùt dar añ. 

7Ơ Yàng Jehôwa, dan guh! Ơ Yàng Tom Trồ añ jê, dan dong tă añ! Bơh Kơnràñ 
neh pah di tơrmồ ală cau sò tơm di añ, Mơ dơrpă sề cau iơh bơsak. 

8Bơta dong klàs gơrê bal mơ Yàng Jehôwa, Dan bơta lơngai Kơnràñ dê mù 
hơđang làng bol Kơnràñ dê. 

Đơs Crih 4 

Bơta hòi dan tòm mho 
Jơnau Đơs Crih Dabit cih. Ai cau lam bồ đơs chò in ngui mơ kơñi pĕ 
1Ơ Yàng Tom Trồ la bơta song ring añ jê, tòm tŭ añ hòi dan, dan ho jơnau añ jê. 
Tòm tŭ añ gơtìp bơta bòl glar, Kơnràñ ơn añ tòm tiah dờng ơnàng. Dan kòñ nđàc 
di añ mơ iat jơnau hòi dan añ jê. 

2Ơ ală kòn mơnus, bơta gơklŏ añ jê rơp gơkòl sền òsơp jơl tus di tŭ lơi taih? Ală 
bol mê rơp kòñ gơboh dê bơta roh lơm, mơ jòi jat bơta blac chừt jơl tus di tŭ lơi 
taih?(Selah) 



980 

 

 
Sră Goh 

© 2018, United Bible Societies. 
  

 

 

3Mơya pal git lah Yàng Jehôwa neh lòi is cau duh rngòt Kơnràñ in, tòm tŭ añ hòi 
dan, Yàng Jehôwa iat jơnau añ. 

4 Dilah gơs bơta gơjrañ, gen bañ tìs glài; Hơđang cơnòng bic he dê, kơlôi sơnơng 
tĕ tòm nùs mơ ơm mŏ mŏ.(Selah) 

5Ơn tĕ bơta song ring lơh gơs phan ơn duh khoai, Mơ ơn nùs dòn kơnòm dê Yàng 
Jehôwa. 

6Gơs oă cau đơs lah: “Ñcau rơp ai bol he in gŏ bơta lơngai taih? Ơ Yàng Jehôwa, 
dan bơta àng mat Kơnràñ dê sòl hơđang bol hi.” 

7Yàng lơh nùs añ in hòn chò oă rlau mơ bol khai, Tòm tŭ bol khai gơs oă kòi mi 
mơ tơrnòm ño tơngkah tơngkañ. 

8Ơ Yàng Jehôwa, añ rơp bic mơ bic lơhă lơngap lơngai; Bơh mìng dô nă Kơnràñ 
lơh añ in bic ring lơngai. 

Đơs Crih 5 

Dan Yàng sền gàr he bơh di cau iơh bơsak 
Jơnau Đơs Crih Dabit cih. Ai cau lam bồ đơs chò in ngui mơ kơñi uh 
1Ơ Yàng Jehôwa, dan ai tồr iat jơnau añ, Sền sơwì bơta kơlôi sơnơng añ jê. 

2Ơ Bơtau at bồ añ mơ la Yàng Tom Trồ añ, dan iat jơnau hòi dan añ jê, Bơh añ 
hòi dan mơ Kơnràñ. 

3Ơ Yàng Jehôwa, tòm àng drim Kơnràñ kơno jơnau añ; Tòm àng drim añ yal tơlik 
jơnau añ jê di đap Kơnràñ, mơ drơng kơp. 

4Bơh Kơnràñ ò di la Yàng Tom Trồ niam nùs di bơta iơh bơsak; Cau iơh bơsak 
rơp ò geh ơm bal mơ Kơnràñ. 

5Cau pơnhừ să ntào ò jai di đap Kơnràñ; Kơnràñ gơjrañ kơuềng di jơh ală cau 
lơh bơta tồi glài iơh bơsak. 

6Kơnràñ tơnroh ală cau đơs blac; Yàng Jehôwa sền ngkòr ngkàc di cau lơh gơtuh 
mhàm mơ cau blac pơrlồm. 

7Ai añ, kơnòm di bơta kòñ gơboh kơ̆ dơn tơngkah tơngkañ Kơnràñ dê, añ rơp 
mut tòm hìu Kơnràñ; Añ rơp ai nùs duh rngòt di Kơnràñ mơ duh khoai wèt hơ 
đah Hìu Duh Khoai Sàng Goh Kơnràñ dê. 

8Ơ Yàng Jehôwa, tài bơh cau sò tơm di añ, Dan ai bơta song ring Kơnràñ dê mơ 
tề lam añ, Mơ bơsong gùng Kơnràñ dê di đap añ. 

9 Bơh di bơr bol khai ò gơs bơta dòn song; Nùs bol khai bềng bơta tơnroh, Rnồng 
bol khai la bơtô ƀồc pò tơlik, Lơmpiat bol khai dê bềng lìu jơnau rơmhòc. 

10Ơ Yàng Tom Trồ, dan lơh glài hơđang bol khai, Lòi bol khai gơdùh tòm jơnau 
bơyai bol khai dê. Dan ting bơtrơh bol khai tài bơh bơta tìs glài bềng lìu bol khai 
dê, Bơh bol khai neh tòmdră mơ Kơnràñ. 

11Mơya lòi jơh ală cau lơi in kìng crŭ să he tòm Kơnràñ gen geh hòn chò, Lòi bol 
khai đơs chò hòn chò sùm; Dan Yàng sền gàr bol khai, Nàng cau lơi kòñ gơboh di 
sơnđan Kơnràñ dê, rơp hòn chò tòm Kơnràñ. 

12Ơ Yàng Jehôwa, Kơnràñ ai lơngai cau song ring in; Kơnràñ ai bơta nđàc jơm 
gòm khai kung be khèl sơl. 

Đơs Crih 6 

Jơnau hòi dan Yàng sơmbòi kòp jê 
Jơnau Đơs Crih Dabit cih. Ai cau lam bồ đơs chò in ngui mơ kơñi pĕ. Jat sap liah 
1 Ơ Yàng Jehôwa, dan bañ gơjrañ mơ lah pơrhơng añ, Bañ lơh glài tơmàl añ tòm 
tŭ Kơnràñ gơhào gơjrañ dờng. 

2Ơ Yàng Jehôwa, dan kòñ nđàc di añ, bơh añ òsô ò soàn; Ơ Yàng Jehôwa, sơm añ, 
bơh ntìng añ gơ mprơm. 

3Hwềng soàn añ kung gơdơrcul oă ngan. Ơ Yàng Jehôwa, Kơnràñ gơn jơl tus di 
tŭ lơi taih? 

4Ơ Yàng Jehôwa, dan rê wơl dong klàs bơta kis añ jê; Dan dong tă añ bơh nùs 
kòñ gơboh kơ̆ dơn Kơnràñ dê. 

5Bơh tòm bơta chơt ò gam kah Kơnràñ tai ò; Tòm lơgar Làng ƀồc ñcau rơp jòng 
ro Yàng taih? 

6Añ bòl glar tài bơh añ rac ròc; Kòp mang añ ñìm oă ngan hơđang cơnòng bic añ 
jê, Lơh gơ in sùh mơ dà mat. 

7Mat añ siar roh tài bơh moat jrùng, Gơlơh lu li tài bơh cau sòdră di añ. 

8 Ơ jơh ală cau lơh bơta tồi glài iơh bơsak ne, dô tĕ ngài bơh di añ; Bơh Yàng 
Jehôwa neh kơno jơnau ñìm rac añ jê. 

9Yàng Jehôwa neh kơno jơnau ñìm rac añ jê; Kơnràñ dòp jơnau hòi dan añ jê. 

10Jơh ală cau sò tơm di añ rơp gơkòl ƀàssìl mơ dơrcul nùs ngan; Bol khai rơp ruc 
wơl mơ nisơna gơkòl ƀàssìl. 

Đơs Crih 7 

Bơta hòi dan mơ Yàng Jehôwa tò să he di đap cau iơh bơsak 
Jơnau Đơs Crih Dabit cih mơ đơs chò Yàng Jehôwa in, bơh jơnau Kus la cau Benjamin 
1Ơ Jehôwa Yàng Tom Trồ añ jê, añ kìng crŭ tòm Kơnràñ; Dan dong klàs añ bơh 
di jơh ală cau ting jat añ, mơ dong tă añ. 

2Rngòt bol khai crè añ be klìu triă mòn, Crè gơs rpot rpet, ò gơs cau lơi dong tă 
añ. 

3Ơ Jehôwa Yàng Tom Trồ añ jê, dilah añ neh lơh bơta hơ̆, Dilah añ gơs bơta tồi 
glài iơh bơsak tòm tê añ. 

4Dilah añ neh sal wơl bơta iơh di cau ơm gơtòmsòr mơ añ, Dilah añ neh nisơna 
tòmpìt kơñau phan cau sòdră di añ, 

5Gen lòi cau sò tơm ting kup añ, Jă trơm bơta kis añ tòm ù, Mơ bồr hwềng soàn 
añ jê tòm kơmbuh ù. 

6Ơ Yàng Jehôwa, dan guh tòm bơta gơjrañ Kơnràñ dê, guh mơ tòmdră mơ bơta 
gơhào gơjrañ cau sò tơm añ jê; Ơ Yàng Tom Trồ añ jê, dan kah rngal; Kơnràñ neh 
sồr bơtào bơta cahrña rau. 

7Lòi mpồl jơnum ală làng bol pơjum gùt dar Kơnràñ; Dan Kơnràñ nggui hơđang 
jòng digùl bol khai. 

8Yàng Jehôwa cahrña ală làng bol. Ơ Yàng Jehôwa, dan cahrña añ jat bơta song 
ring añ jê, mơ jat bơta song ngan tòm nùs añ. 

9 Dan tơnlồi bơta iơh bơsak cau iơh bơsak dê, mơya lơh kơ̆ cê ală cau song ring 
in, Bơh Yàng Tom Trồ song ring, la Bơtau sền sơwì nùs nhơm kòn mơnus dê. 

10Yàng Tom Trồ la khèl đo añ jê, Kơnràñ la Bơtau dong klàs ală cau gơs nùs song 
ngan. 

11Yàng Tom Trồ la Bơtau cahrña song ring, la Yàng Tom Trồ kòp ngai gơjrañ di 
bơta iơh bơsak. 

12Dilah cau ò gơjrañ sang glài, gen Yàng Tom Trồ rơp tồl đào. 

13Yàng rcang pềs tà nàng tơnchơt, Mơ lơh ală kam Kơnràñ dê gơlik ồs. 

14Ne, kung be cau ùr bun bơta iơh, Cau iơh bơsak bun bơta tồi glài iơh bơsak, 
mơ deh bơta blac chừt. 

15Khai tò dô nơm trồm tơrluh, tò bơtô Mơ khai dùh tòm trồm tơrluh khai neh tò. 

16Bơta iơh bơsak khai dê tuh wơl hơđang bồ khai, Mơ bơta rhung rhang khai dê 
gơđềt di bìng liang khai dê. 

17Añ rơp ưnngài Yàng Jehôwa bơh bơta song ring Kơnràñ dê, Mơ đơs chò jòng 
ro sơnđan Yàng Jehôwa la Bơtau Hơđang Rlau jơh. 

Đơs Crih 8 

Bơta gơklŏ Yàng Jehôwa dê mơ bơta kas màng kòn mơnus dê 
Jơnau Đơs Crih Dabit cih. Ai cau lam bồ đơs chò in ngui. Jat sap đơs chò Gitit 

1Ơ Yàng Jehôwa la Yàng bol hi dê, Sơnđan Kơnràñ la gơklŏ ryŭ ryơm làm jơh plai 
ù git nđò! Bơta gơklŏ Kơnàñ dê geh ràng tơlik hơđang ală tap trồ! 

2 Yàng kơnòm di bơr ală cau kơnòm mơ ală kòn gam pô nàng jòng ro Kơnràñ, 
Mơ Yàng bơtào gơs gơnoar pràn Kơnràñ dê tài bơh ală cau sò tơm di Kơnràñ, 
Nàng lơh bol khai mơ cau sal tê in ơm mŏ mŏ. 

3Tŭ añ tơnggòr sền ală tap trồ la broă bơh ràs tê Kơnràñ lơh, Kơnhai mơ ală 
sơmañ mơ Yàng neh rơndap nền, 

4 Gen jơi kòn mơnus la ñchi mơ Kơnràñ kah taih? Kòn mơnus la ñchi mơ Kơnràñ 
wèt sền taih? 

5Kơnràñ crơng gơs kòn mơnus gơhuc mơ Yàng Tom Trồ dô êt, Tơndau sơgơn 
bơtau gơklŏ mơ ryŭ ryơm khai in. 

6 Yàng ai khai in gơnoar at bồ ală phan tê Yàng neh lơh, Ơn jơh ală phan dòn duh 
hơđơm jơng khai dê. 

7Hơ̆ la jơh ală belàt, jơh ală kơnrồ, Jơl tus di ală phan brê sơl, 

8Sềm trồ, mơ ală ka tòm dàlềng, Bal mơ jơh ală jơi phan re tòm dàlềng. 

9Ơ Yàng Jehôwa la Yàng bol hi dê. Sơnđan Kơnràñ la gơklŏ ryŭ ryơm làm jơh plai 
ù ò git nđò! 

Đơs Crih 9 

Jòng ro bơta song ring Yàng Tom Trồ dê 
Jơnau Đơs Crih Dabit cih. Ai cau lam bồ đơs chò in ngui. Jat sap đơs chò “Mut Laben” 
1Añ rơp jơh nùs ưnngài Yàng Jehôwa, Añ rơp yal tơlik jơh ală broă crih crài 
Kơnràñ dê. 

2Añ rơp chò hòp hừh hơh tòm Kơnràñ, Ơ Bơtau Hơđang Rlau Jơh, añ rơp đơs 
chò jòng ro sơnđan Kơnràñ dê. 

3Tòm tŭ cau sò tơm di añ ruc wơl, Gen bol khai gơtup pừ mơ roh rui di đap 
Kơnràñ. 

4Bơh Kơnràñ neh dong tò gơnoar di pal añ jê, Kơnràñ nggui di sơbàn mơ cahrña 
dô bă song ring. 

5Kơnràñ neh lah pơrhơng ală lơgar, tơnroh cau iơh bơsak, Kơnràñ neh jùt sang 
sơnđan bol khai jơl sùm sùm. 

6Cau sò tơm neh tus di lồi dut mơ kong tơnroh ngềt ngơt gam sùm sùm, Yàng 
neh tuh tơlup ƀòn dờng bol khai dê, Tian gơs ală bơta kir yau bol khai dê kung 
neh gơkòl roh rui. 

7Mơya Yàng Jehôwa nggui at bồ sùm sùm, Kơnràñ neh bơtào kơ̆ sơbàn Kơnràñ 
dê nàng cahrña. 

8Kơnràñ ai bơta song ring nàng cahrña dunnia, Kơnràñ cahrña ală làng bol dô 
bă ring bal. 

9Yàng Jehôwa lơh gơs theng kìng crŭ kơ̆ cê ală cau gơkòl rồn bơklơn in, dô nơm 
theng kìng crŭ kơ̆ cê tòm ală tŭ bòl glar. 

10Cau lơi git sơnđan Kơnràñ gen dòn kơnòm di Kơnràñ, Ơ Yàng Jehôwa, bơh 
Kơnràñ ò sang lòi cau lơi jòi jat Kơnràñ. 

11Đơs chò jòng ro tĕ Yàng Jehôwa la Bơtau ơm tòm Siôn! Yal tơlik tĕ digùl ală 
làng bol ală broă Kơnràñ dê. 

12Bơh Bơtau sal wơl mhàm kah tus di ală cau bòl glar, Kơnràñ ò hŭi jơnau hòi 
dan rac ròc bol khai dê. 

13Ơ Yàng Jehôwa, dan kòñ nđàc di añ! Kơnràñ la Bơtau yò tơngguh añ lik klàs 
bơh mpồng bơta chơt, Dan sền di ală bơta bòl glar añ gơtìp tài bơh cau gơjrañ 
kơuềng di añ, 

14Tồ añ rơp yal tơlik jơh ală bơta jòng ro Yàng, mơ di mpồng kòn ùr Siôn Añ rơp 
hòn chò tòm bơta Kơnràñ dong tă añ. 

15Ală làng bol neh dùh tòm tơrlung bol khai tò. Jơng bol khai neh yar tòm dă bol 
khai pơt. 

16Yàng Jehôwa neh yal tơlik să tòm Kơnràñ mơ lơh bơta cahrña; Cau iơh bơsak 
gơkòl kơt tòm broă tê he lơh.(Higaion. Selah) 

17Cau iơh bơsak gơkòl tơlo dùh tòm lơgar làng ƀồc, Mơ jơh ală lơgar hŭi Yàng 
Tom Trồ kung behơ̆ sơl. 

18Cau siơ̆u siar rơp ò gơkòl lòi hŭi sùm ò, Mơ bơta gơn kơnòm cau rƀah dê rơp 
ò gơkòl roh rui sùm sùm. 

19Ơ Yàng Jehôwa, dan guh, bañ lòi kòn mơnus pha rlau; Lòi ală làng bol gơkòl 
cahrña di đap Kơnràñ. 

20Ơ Yàng Jehôwa, dan lơh bol khai in rngòt rngơt! Lòi ală làng bol git he mìng la 
kòn mơnus lơm.(Selah) 

Đơs Crih 10 

Hòi dan mơ Yàng dong tă bơh ală cau sò tơm 
1Ơ Yàng Jehôwa, ñchi bơh tài Kơnràñ ntào ngài taih? Ñchi bơh tài Kơnràñ pồn 
să tòm tŭ bòl glar taih? 

2Cau iơh bơsak, bơh nùs pơnhừ să lơh iơh di cau rƀah. Bol khai gơkòl tòm kai 
gơrmơ̆i bol khai neh bơtào gơs. 

3Bơh cau iơh bơsak jòng să bơh nùs hàm kòñ khai dê; Cau hàm hà phan mơna 
sang lòi Yàng Jehôwa, mơ lah sơrpah Kơnràñ. 

4Cau iơh bơsak lơh muh mat pơnhừ să đơs lah: “Yàng Tom Trồ rơp ò jòi bàn;” 
Jơh ală bơta kơlôi sơnơng khai dê la: “Ò gơs Yàng Tom Trồ.” 

5Ală gùng dà khai dê geh bơtoah bơtoài sùm; Bơta cahrña Yàng dê jòng ngan, 
mat khai ò rgơi sền gŏ; Khai sền òsơp di jơh ală cau sò tơm di khai. 

6Khai kơlôi lah: “Añ rơp ò wañ lơnggơh; Tòm jơh ală rài añ rơp ò gơtìp bơta bòl 
glar lơi.” 

7 Bơr khai dê bềng bơta srat rma, bơta blac chừt, mơ rồn bơklơn; Hơđơm 
lơmpiat khai mìng gơs bơta lơh iơh mơ bơta tồi glài iơh bơsak. 

8Khai nggui tòm tiah kơp mòc tòm ƀòn, tơnchơt cau ò gơs glài tòm tiah ndơp 
ndơr. Mat khai sền òm di cau òsô. 

9Khai ơm kơp tòm tiah ndơp ndơr, be klìu triă tòm tiah ơm gơ dê; Khai kơp mòc 
nàng kup cau rƀah, Tòm tŭ khai hwài cau rƀah tơmut tòm bơtơng khai dê. 

10Khai pìn mơ kơp brồ, mơ cau òsô gơkòl kup tòm nđias khai dê. 

11Khai kơlôi lah: “Yàng Tom Trồ neh hŭi rau, Kơnràñ neh pơndơp mat, rơp ò gơs 
tŭ lơi sền gŏ.” 

12Ơ Yàng Jehôwa! Dan guh; Ơ Yàng Tom Trồ, dan pò tê Kơnràñ dê; Bañ hŭi cau 
kong gơlòng bòl glar. 

13Ñchi bơh tài cau iơh bơsak lah sơrpah Yàng Tom Trồ Mơ kơlôi lah: “Yàng rơp 
ò gơs tŭ lơi khào lùp taih?” 

14Yàng neh gŏ rau; ngan, Yàng sền sơwì bơta lơh iơh mơ bơta bòl glar jê sồt, 
Nàng ai tê tòm Kơnràñ dê mơ sal wơl. Ai cau òsô gen rơp jào să he Yàng in; Yàng 
la Bơtau dong kòl cau kòn đòi. 

15Dan Yàng dơrpă tê cau iơh bơsak mơ iơh rmơh; ting jat bơta iơh jơl tus di tŭ ò 
gŏ tai. 

16Yàng Jehôwa la Bơtau at bồ jơl sùm sùm ò git lồi; Ală làng bol rơp gơkòl tơnroh 
thit bơh di lơgar Kơnràñ dê. 

17Ơ Yàng Jehôwa, Kơnràñ rơp kơno jơnau kơp kòñ cau niam lơnhơn dê; Yàng 
rơp lơh nùs bol khai in kơ̆ cê, mơ kung rơp ai tồr iat, 

18Nàng cahrña dô bă song ngan broă cau kòn đòi dê, mơ cau gơkòl rồn bơklơn, 
Tồ kòn mơnus in, la cau neh bơh ù mơ lik, gen ò rgơi lơh cau in rngòt rngơt tai. 

Đơs Crih 11 

Yàng Jehôwa la tiah kìng crŭ 
Jơnau Đơs Crih Dabit cih. Ai cau lam bồ đơs chò in ngui 
1Añ kìng crŭ să añ tòm Yàng Jehôwa; Mbe bol mê rgơi đơs mơ añ lah: “Dô pồn tĕ 
be sềm tòm mơnơm” taih? 

2Ne, cau iơh bơsak wàr àtak, Mơ crap kam khai dê hơđang che gơ, Nàng tòm trồ 
mang pañ di cau song ring, 

3Dilah ală mơnàng gơkòl gơprah gơpring, Gen ñchi cau song ring rgơi lơh taih? 

4Yàng Jehôwa ơm tòm Hìu Duh Khoai Sàng Goh Kơnràñ dê; sơbàn Yàng Jehôwa 
dê ơm hơđang trồ; Mat Kơnràñ sền gŏ, gar mat Kơnràñ sền sơwì kòn sau kòn 
mơnus dê. 

5Yàng Jehôwa lòng cau song ring mơ cau iơh bơsak, Mơ nùs Kơnràñ gơjrañ 
kơuềng di cau kòñ bơta rhung rhang. 

6Kơnràñ rơp tơndùh ồs mơ siau kung be mìu hơđang cau iơh bơsak; Dô ròs càl 
duh trơàl rơp la pơnah bol khai in. 

7Bơh Yàng Jehôwa la song ring; Kơnràñ kòñ gơboh broă lơh song ring; Ală cau 
song ring rơp sền gŏ muh mat Kơnràñ dê. 

Đơs Crih 12 

Yàng Tom Trồ la Bơtau dong kòl bol he bơh di cau iơh bơsak 
Jơnau Đơs Crih Dabit cih. Ai cau lam bồ đơs chò in ngui jat sap liah 
1Ơ Yàng Jehôwa, dan dong kòl bol hi, bơh cau duh rngòt ò gam tai, Mơ cau dòn 
song neh roh bơh digùl kòn mơnus. 

2Kòp nă đơs jơnau blac chừt bal mơ gơp; Bol khai ai sơndồi rơmhòc mơ bàr đah 
nùs bol khai đơs. 

3Dan Yàng Jehôwa tơnroh jơh ală sơndồi rơmhòc, Mơ lơmpiat jak đơs pơnhừ să. 

4Hơ̆ la cau đơs lah: “Kơnòm di lơmpiat bol he geh pha rlau, Sơndồi bol he gơrê 
mơ bol he; ñcau la cau tòm bol he dê taih?” 

5Yàng Jehôwa đơs lah: “Tŭ do Añ rơp guh, Tài bơh cau rƀah gơkòl rồn bơklơn, 
mơ cau siơ̆u siar pơt wòl; Añ rơp ơn khai tòm tiah ring lơngai, la tiah khai kơp 
kòñ.” 

6Ală jơnau ho pơgon Yàng Jehôwa dê la jơnau sàng goh, Kung be priă neh gơm 
tòm bơnhă ù, Mơ drèp tiar poh dơ̆. 

7Ơ Yàng Jehôwa, dan Kơnràñ rcang gàr bol hi, Mơ sền gàr bol hi bơh jơi bơtiàn 
do jơl sùm sùm. 

8Tòm tŭ bơta ơlă ơlai geh yò tơngguh digùl kòn mơnus, Gen cau iơh bơsak rơp 
lòt gùt dar ală đah. 

Đơs Crih 13 

Hòi dan mơ Yàng dong kòl tòm tŭ bòl glar 
Jơnau Đơs Crih Dabit cih. Ai cau lam bồ đơs chò in ngui 
1Ơ Yàng Jehôwa, jơl tus di tŭ lơi taih? Kơnràñ rơp hŭi añ sùm sùm sơl ơ? Kơnràñ 
pơndơp mat di añ jơl tus di tŭ lơi taih? 

2Añ pal kong jê tòm hwềng soàn añ nđò jŏ taih, Mơ jơh ngai mho gơs bơta moat 
jrùng jê sồt tòm nùs añ jơl tus di tŭ lơi taih? Cau sò tơm di añ rơp geh yò tơngguh 
rlau mơ añ jơl tus di tŭ lơi taih? 

3Ơ Yàng Jehôwa la Yàng Tom Trồ añ jê, dan sền sơwì mơ ho wơl añ, Mơ lơh mat 
añ in gơs àng, rngòt añ bic tòm bơta bic chơt mòn; 

4Rngòt cau sò tơm di añ đơs lah: “Añ neh pha rlau mơ khai.” Mơ ală cau sòdră di 
añ hòn chò tòm tŭ añ wañ lơnggơh. 

5Mơya añ neh kơnòm di bơta kòñ gơboh kơ̆ dơn Yàng dê; Nùs añ hòn chò bơh 
bơta dong klàs Kơnràñ dê. 

6Añ rơp đơs chò jòng ro Yàng Jehôwa, tài bơh Kơnràñ neh lơh bơta nđàc añ in ò 
git nđò. 

Đơs Crih 14 

ơta bơrngơl gơla mơ bơta iơh bơsak jơi kòn mơnus dê 
Jơnau Đơs Crih Dabit cih. Ai cau lam bồ đơs chò in ngui 
1 Cau bơrngơl gơla đơs tòm nùs lah: “Ò gơs Yàng Tom Trồ.” Bol khai ƀơ̆ iơh lơm, 
bol khai lơh ală bơta ngkòr ngkàc, Ò gơs cau lơi lơh bơta niam. 

2Yàng Jehôwa bơh đang trồ tơmềt sền kòn mơnus, Nàng lòng sền dilah gơs cau 
lơi jak chài, Mơ jòi jat Yàng Tom Trồ. 

3Jơh ală bol khai neh lòt tìs nrah, bol khai jơh tơl nă gơlik kră kơldang ndròm 
bal. Ò gơs dô nă cau lơi lơh bơta niam, Dô nă kung ò sơl. 

4Jơh ală cau lơh iơh bơsak ò git wă sơl ơ? Bol khai sa loan làng bol Añ jê be sa 
ƀañ, Mơ kung ò gơs tŭ lơi hòi dan mơ Yàng Jehôwa sơl. 

5Bol khai rơp gơkòl tòm bơta rngòt rngơt dờng, Bơh Yàng Tom Trồ ơm digùl jơi 
bơtiàn cau song ring. 

6Ală bol mê kòñ lơh roh jơnau bơyai cau rƀah dê, Mơya Yàng Jehôwa la tiah kìng 
crŭ bol khai dê. 

7Ôih! Kơp kòñ bơta dong klàs cau Israel dê rơp tus bơh Siôn! Tòm tŭ Yàng 
Jehôwa lam làng bol Kơnràñ dê bơh tiah kong kup cèng, Gen Jakôp rơp hòn chò 
mơ Israel chò hòp. 

Đơs Crih 15 

Nùs nhơm cau geh ơm tòm Siôn 
Jơnau Đơs Crih Dabit Cih 
1Ơ Yàng Jehôwa, ñcau rơp ơm tòm Hìu Ing Duh Khoai Kơnràñ dê taih? Ñcau rơp 
ơm hơđang mơnơm sàng goh Kơnràñ dê taih? 

2Hơ̆ la cau lòt jat bơta song ngan, lơh bơta song ring, Mơ đơs jơnau song tòm nùs 
khai dê. 

3Khai la cau gơs lơmpiat ò đơs joh, Ò lơh iơh di oh mi bơyô he dê, Ò sih bơta 
ƀàssìl di cau gơp ƀòn he dê. 

4Khai sền òsơp di cau iơh bơsak, Mơya sền dờng màng di cau duh rngòt di Yàng 
Jehôwa; Khai ho nền bulah pal kong roh, kung ò tòmgơl jơnau. 

5Khai ò ai càn jền nàng sa cồng, Ò dòp phan loă nàng lơh iơh di cau ò gơs glài. 
Cau lơi lơh ală bơta hơ̆, gen ò gơs tŭ lơi wañ lơnggơh. 

Đơs Crih 16 

Yàng Jehôwa la Bơtau ai lơngai mơ la Bơtau dong tă 
Jơnau Đơs Crih Dabit cih 
1Ơ Yàng Tom Trồ, dan sền gàr añ, bơh añ kìng crŭ tòm Yàng. 

2Añ đơs mơ Yàng Jehôwa lah: “Kơnràñ la Yàng añ jê, Rlau mơ Kơnràñ gen añ ò 
gơs bơta niam lơi.” 

3Ai ală cau sàng goh tòm ù tiah, bol khai la cau dờng màng; Añ gơs bơta hừh nùs 
dê bol khai. 

4Bơta moat jrùng ală cau ơn phan duh khoai ală yàng ndai in rơp gơbơtơl oă tai; 
Añ rơp ò tuh rsìh mhàm ơn pơdơng bol khai dê, Kung ò yal sơnđan bol khai di 
sơndồi añ ò. 

5Yàng Jehôwa la pơnah añ sac rwah mơ la mơngàn añ jê; Kơnràñ prap gàr pơnah 
phan mơna añ jê. 

6Añ bơtoah bơh geh pơnah tòm tiah niam; Ngan, añ geh sre brê hàng mơnĕ. 

7Añ jòng ro Yàng Jehôwa la Bơtau bơto sơnio añ; Tòm mang nùs añ kung bơto 
sồr añ. 

8 Añ òs lòi Yàng Jehôwa ơm di đap añ; Añ ò gơs tŭ lơi wañ lơnggơh, tài bơh 
Kơnràñ ơm đah ma añ. 

9Tài bơh hơ̆ nùs añ chò hòp, hwềng soàn añ hòn chò ngan; Poac să añ kung geh 
rlô ring lơngai. 

10 Bơh Yàng rơp ò sang hwềng soàn añ tòm lơgar Làng ƀồc, Kung ò lòi cau dòn 
song Yàng dê gŏ bơtô ƀồc. 

11Yàng rơp sơnio añ in git gùng bơta kis; Di đap Yàng gơs bềng lìu bơta hòn chò, 
Di đah ma Yàng gơs bơta chò hòp gam sùm sùm. 

Đơs Crih 17 

Hòi dan mơ Yàng dong tă bơh cau rồn bơklơn 
Bơta hòi dan Dabit dê 
1Ơ Yàng Jehôwa, dan iat bơta song ngan, ơn nùs di jơnau hòi añ jê; Dan wèt tồr 
iat jơnau hòi dan gơlik bơh sơndồi ò ma blac añ jê. 

2Dan Yàng yal tơlik añ la song ring; Dan mat Kơnràñ sền sơwì bơta song ngan. 

3Dilah Yàng lòng sơwì nùs añ, còp añ tòm trồ mang, Dilah Yàng lòng añ, gen jòi ò 
bàn bơta iơh bơsak lơi ò; Bơr añ ò tìs glài. 

4Ai đah mơ broă jơi kòn mơnus dê, Añ kơnòm di jơnau đơs bơh sơndồi Yàng mơ 
sền gàr añ klàs bơh di ală gùng dà cau iơh bơsak dê. 

5Cơnđòa añ gam kơ̆ tòm ală gùng Yàng dê, Jơng añ ò gơtòmsèng. 

6Ơ Yàng Tom Trồ, añ hòi dan mơ Yàng, bơh Kơnràñ rơp dòp jơnau añ; Dan Yàng 
wèt tồr mơ iat jơnau añ. 

7Ơ Bơtau dong klàs ală cau kìng crŭ să he hơđơm tê ma Kơnràñ dê, Nàng khai in 
geh klàs bơh di cau sò tơm, Dan ràng tơlik dô bă crih crài bơta kòñ gơboh kơ̆ 
dơn Kơnràñ dê. 

8Dan Yàng sền gàr añ be gar mat tòm mat Kơnràñ dê; Dan jơm añ tòm tiah mƀur 
pơnđar Yàng dê. 

9Nàng añ klàs bơh di cau iơh bơsak rồn bơklơn añ, klàs di cau sò tơm chơt 
gơrwàng gùt dar añ. 

10Bol khai sềt nùs bol khai dê nàng nđàc sơngit; Bơr bol khai đơs dô bă pơnhừ 
să. 

11Bol khai cơnđòa jă di añ, tŭ do bol khai gơrwàng añ, Mat bol khai kơp sền òm 
nàng lơh tòmpừ añ tòm ù. 

12Bol khai tòm toh be klìu triă ngac ngar kơp crè sa phan gơ neh kup, Be klìu triă 
brồ dam kơp mòc tòm tiah ndơp ndơr. 

13Ơ Yàng Jehôwa, dan guh, ơm tòm toh mat mơ bol khai mơ tuh tơlup bol khai; 
Dan ngui đào Kơnràñ dê mơ dong tă bơta kis añ klàs bơh di cau iơh bơsak. 

14Ơ Yàng Jehôwa, dan ngui tê Kơnràñ dong tă añ klàs bơh di kòn mơnus, klàs 
bơh di kòn mơnus la cau gơs pơnah mìng tòm bơta kis tòm dunnia do; dan 
kơndul bol khai geh bềng ală phan Kơnràñ neh prap lòi bol khai in; dan kòn sau 
bol khai in kung dòp geh tơngkah tơngkañ, mơ lòi wơl ală pơnah gam tơngkah 
rài tơnơ̆ in. 

15Ai añ, añ rơp sền gŏ mat Kơnràñ dê tòm bơta song ring. Tòm tŭ añ kah rngal, 
añ rơp hừh nùs mơ sền gŏ rùp să Yàng dê. 

Đơs Crih 18 

òng ro Yàng Jehôwa tài bơh geh pha rlau mơ cau sò tơm. Ai cau lam bồ đơs chò in ngui 
Jơnau Đơs Crih cih bơh Dabit la dĭ gơna Yàng Jehôwa dê. Khai đơs ală jơnau do Yàng 
Jehôwa in tòm ngai Kơnràñ dong tă khai klàs bơh di tê jơh ală cau sò tơm, mơ bơh di 
tê Sol. Khai đơs lah: 
1Ơ Yàng Jehôwa la bơta pràn kơldang añ jê, añ kòñ gơboh di Kơnràñ. 

2Yàng Jehôwa la pơnai lŭ añ jê, tiah kìng crŭ añ jê, Bơtau dong tă añ, Yàng Tom 
Trồ añ, tòm Kơnràñ añ rơp kìng crŭ să añ, la bơta pràn kơldang añ. Kơnràñ kung 
la khèl añ jê, la gơnoar pràn bơta dong klàs añ jê, mơ la tiah kìng crŭ kơ̆ cê añ jê. 

3Añ hòi dan mơ Yàng Jehôwa la Bơtau pal jòng ro, Mơ añ geh dong klàs bơh di 
ală cau sò tơm di añ. 

4Ală che bơta chơt dê neh kơt gơrwàng añ, Dà tih bơta iơh bơsak dê gơhòr pràn 
ngan, lơh bòl glar añ in. 

5Ală che lơgar Làng ƀồc dê neh kơt gơrwàng añ, Ală dă bơta chơt dê gòc kup añ. 

6Tòm tŭ bòl glar kalke, añ neh hòi dan mơ Yàng Jehôwa; Añ hòi dan mơ Yàng 
Tom Trồ dong kòl añ. Tòm hìu duh khoai Kơnràñ dê, Kơnràñ kơno jơnau añ, 
Jơnau hòi dan añ jê tus tòm tồr Kơnràñ dê. 

7Tŭ hơ̆ ù lơnggơr mơ gơrơm, Mơnàng ală mơnơm kung gơwañ mơ lơnggơr, tài 
bơh Kơnràñ gơhào gơjrañ. 

8Ñhŭ par lik bơh di trồm muh Kơnràñ dê, Lơmpiat ồs sa loan lik bơh di bơr 
Kơnràñ dê, Mơ lơh chah in hơng. 

9Kơnràñ lơh sơrkềng ală tap trồ mơ mù, Hơđơm jơng Kơnràñ gơs bơta klam 
jơngo cik. 

10Kơnràñ hào ceruƀim mơ par, Kơnràñ par mhar hơđang pơnđar càl dê. 

11Kơnràñ lơh bơta klam jơngo gơs phan jơm gòm Kơnràñ, Ngui ală mhwal jù gơs 
dà be kơrnìng cang Kơnràñ. 

12Bơh di bơta àng gơklŏ ơm di đap Kơnràñ, gan di ală mhwal Kơnràñ dê, gơlik 
mìu piar mơ rnga ồs hơng. 

13Yàng Jehôwa kung lơh ntơr kơnàs hơđang ală tap trồ, Bơtau Hơđang Rlau Jơh 
lơh ntas nggồr Kơnràñ dê, Gơs mìu piar mơ rnga ồs hơng. 

14Kơnràñ pañ kam mơ lơh gơprah ală cau sò tơm di añ, tơlik oă puhlèp mơ lơh 
bol khai in rngòt mơ dô gơprah. 

15Ơ Yàng Jehôwa, bơh jơnau lah pơrhơng Kơnràñ dê, Bơh càl lik bơh di trồm 
muh Kơnràñ, Gen kơnàng dàlềng ràng tơlik, Mơ ală mơnàng dunnia gơtơlik gŏ 
jơh. 

16Bơh đang jòng Kơnràñ ai tê sơmbat añ, Tă añ lik klàs bơh di dà har. 

17Kơnràñ dong tă añ klàs bơh di cau sò tơm pràn kơldang, Klàs bơh di ală cau 
gơjrañ kơuềng di añ, bơh bol khai pràn rlau mơ añ. 

18Tòm ngai bòl glar kalke añ jê, bol khai brồ tus di añ; Mơya Yàng Jehôwa ơm 
đah mơ añ. 

19Kơnràñ cèng añ tus di tiah dờng ơnàng, Yàng dong tă añ tài bơh Kơnràñ gơboh 
di añ. 

20Yàng Jehôwa neh ai phan ƀàn añ in jat be bơta song ring añ jê. Tơm wơl añ in 
jat be bơta sàng goh tê añ jê. 

21Bơh añ neh lơh jat nùs kòñ Yàng Jehôwa dê, ò lơh iơh bơsak mơ sang lòi Yàng 
Tom Trồ añ jê. 

22Bơh jơh ală jơnau gơnoar sồr Kơnràñ dê ơm di đap añ, Mơ jơnau sồr Kơnràñ 
dê añ ò sang lòi. 

23Añ ò gơs tiah geh lah pơrhơng di đap Kơnràñ, Mơ añ kơrmap gàr să añ bơh di 
bơta tồi glài. 

24Tài behơ̆ Yàng Jehôwa neh tơm wơl añ in jat be bơta song ring añ jê, Jat be bơta 
sàng goh tê añ jê di đap mat Kơnràñ. 

25Gơwèt hơ cau dòn song, gen Yàng ràng tơlik Kơnràñ la dòn song; Gơwèt hơ 
cau wil tơl, gen Yàng ràng tơlik Kơnràñ la wil tơl. 

26Gơwèt hơ cau sàng goh, gen Yàng ràng tơlik Kơnràñ la sàng goh; Ai gơwèt hơ 
cau sòdră, gen Yàng ràng tơlik Kơnràñ la kràñ cê. 

27Bơh Yàng dong tă làng bol pơndêt să, Mơya tơmù mat cau pơnhừ să. 

28Ngan, Yàng chu ồs di đèng añ jê; Jehôwa Yàng Tom Trồ añ jê sòl pơnđàng tòm 
bơta klam jơngo añ jê. 

29Ngan, kơnòm dê Kơnràñ añ rgơi geh pha lin rlau mơ mpồl ling, Kơnòm dê Yàng 
Tom Trồ añ jê, añ rgơi lòt gan rlau di dơrñang ƀòn. 

30Ai Yàng Tom Trồ, gùng dà Kơnràñ dê la wil tơl; Jơnau ho pơgon Yàng Jehôwa 
dê neh geh lòng la song ngan; Kơnràñ la khèl đo jơh ală cau lơi in kìng crŭ să he 
tòm Kơnràñ. 

31Rlau mơ Yàng Jehôwa, gen ñcau la Yàng Tom Trồ taih? Rlau mơ Yàng Tom Trồ 
bol he dê, gen ñcau la pơnai lŭ taih? 

32Yàng Tom Trồ kơt but añ mơ gơnoar pràn, mơ lơh gùng añ in gơs ring lơngai. 

33 Kơnràñ lơh jơng añ in sơrbac be jơng jùn me dê, Mơ ai añ in ntào kơ̆ hơđang 
ală tiah jơnhoa. 

34Kơnràñ bơto tê añ tòmlơh, Tian gơs tơwòr tê añ rgơi wàr àtak mơ kòng. 

35Yàng kung neh ai añ in khèl bơta dong klàs Kơnràñ dê, Tê ma Yàng dê đơng añ, 
Mơ bơta dong kòl Yàng dê neh lơh añ in gơlik màng ryŭ. 

36Yàng neh pò ơnàng gùng tòm tiah cơnđòa añ jê, Jơng añ ò gơtòmsèng. 

37Añ ting jat cau sò tơm di añ, mơ añ jat bàn; Añ ò rê wơl jơl tus di tŭ neh tơnroh 
bol khai. 

38Añ srơp bluh bol khai, tian gơs bol khai ò rgơi guh tai; Bol khai gơpừ hơđơm 
jơng añ. 

39Bơh Yàng neh kơt but añ in mơ bơta pràn kơldang nàng tòmlơh, Mơ lơh cau 
sòdră di añ, bol khai rngòt mhòt mhèt di đap añ. 

40Yàng kung lơh cau sò tơm wèt ngkòi di añ, Mơ añ tơnroh ală cau gơjrañ kơuềng 
di añ. 

41Bol khai hòi, mơya ò gơs cau lơi dong tă bol khai; Bol khai hòi dan mơ Yàng 
Jehôwa, mơya Kơnràñ ò ho wơl. 

42Añ lơh bol khai lề be kơmbuh càl khồm pơrdô; Añ sơrbì bol khai be bŏ tòm 
gùng. 

43Yàng neh dong tă añ bơh di bơta tòmpìt tòmhà mơ ală làng bol, Bơtào añ lam 
bồ ală lơgar; Dô làng bol añ ò mòng git neh duh broă añ. 

44Tòm tŭ bol khai kơno đơs bơh añ gen bol khai dòn bơr añ; Ală cau làng bơdìh 
dòn duh añ dô bă rngòt. 

45Ală cau làng bơdìh gơs nùs kìr rngòt, Rơm să lik bơh di tiah pồn să he dê. 

46Yàng Jehôwa gam kis sùm; Pơnai Lŭ pal geh jòng ro añ jê. Dan Yàng Tom Trồ 
bơta dong klàs añ jê geh yò tơngguh. 

47Hơ̆ la Yàng Tom Trồ Bơtau sal tê añ in, Mơ lơh ală làng bol in dòn duh añ. 

48Kơnràñ dong tă añ klàs bơh di cau sò tơm di añ; Ngan Yàng neh yò tơngguh añ 
jòng rlau mơ ală cau sòdră di añ, Mơ dong tă añ bơh di cau jàñ bơsak. 

49 Tài behơ̆, ơ Yàng Jehôwa, añ rơp jòng ro Kơnràñ digùl ală làng bol, mơ đơs chò 
jòng ro sơnđan Kơnràñ dê. 

50Yàng Jehôwa ai bơtau Kơnràñ in bơta pha lin rlau dờng ngan, Mơ ai bơta kòñ 
gơboh kơ̆ dơn bơtau geh bong mơñà Kơnràñ dê, Hơ̆ la ai Dabit in, mơ jơi bơtiàn 
khai in jơl tus sùm sùm. 

Đơs Crih 19 

Bơta gơklŏ Yàng Tom Trồ dê tòm trồ tiah mơ bơta boh lam 
Jơnau Đơs Crih Dabit Cih. Ai Cau Lam Bồ Đơs Chò In Ngui 
1Ală tap trồ yal tơlik bơta gơklŏ Yàng Tom Trồ dê, Bơta dờng ơnàng pah gòi dê 
ràng tơlik broă tê Kơnràñ lơh. 

2Ngai do bơto yal ngai ne in, Mang do yal tơlik bơta git jak mang ne in. 

3Ò gơs jơnau yal, ò gơs jơnau đơs, Kung ò gơs cau lơi kơno sap đơs bol gơ sơl. 

4 Bulah behơ̆, jơnau bơto yal ală tap trồ dê gơ lòt làm plai ù, Mơ jơnau đơs bol gơ 
dê gơ lòt làm jơh dunnia. Di tiah bol gơ Kơnràñ neh ơn mattơngai. 

5Mattơngai kung be cau bơrtơu pa tòmbau lik bơh ơdŭ khai dê, Mơ kung be cau 
pràn kơldang ntoat pơrlòng hòn chò. 

6Mattơngai lik bơh jơng trồ do, Lòt tus hơ jơng trồ ne; Ò gơs phan lơi geh pleh 
klàs bơh di bơta duh trơàl mattơngai dê. 

7Bơta boh lam Yàng Jehôwa dê la wil tơl, nàng bơtơl pràn tai hwềng soàn in; 
Jơnau sồr kràñ cê Yàng Jehôwa dê la kơ̆ nền, lơh cau ò hoan git in gơlik jak chài. 

8Ală jơnau sồr Yàng Jehôwa dê la sàng goh, lơh nùs in hòn chò; Bơta sồr lam Yàng 
Jehôwa dê la sàng goh, lơh mat in àng loh. 

9Bơta duh rngòt di Yàng Jehôwa la sàng goh, kòp rài gam sùm sùm; Ală jơnau 
gơnoar sồr Yàng Jehôwa dê la song ngan, mơ jơh ală la song ring lơm. 

10Ală bơta hơ̆ màng rlau mơ màh, ngan la màng rlau mơ oă màh ngan; Mơ kung 
lơngồt rlau mơ dà lơwe, rlau mơ dà bồ sing lơwe dê. 

11Rlau mơ hơ̆, ală bơta hơ̆ kung bơto cau duh broă Yàng in git wă loh; Cau lơi 
prap gàr gen geh phan ƀàn dờng ngan. 

12Mơya ñcau rgơi git ală bơta tìs nrah he dê taih? Dan Yàng toh ală bơta tìs añ ò 
git. 

13Dan kung sền gàr cau duh broă Yàng dê klàs bơh di bơta kòñ tìs tòm tồi glài; 
Dan bơta hơ̆ ò geh at bồ añ; Gen añ rơp ò gơs tiah geh lah pơrhơng, mơ ò tìs tòm 
glài dờng. 

14Ơ Yàng Jehôwa la lŭ klềr añ jê, mơ la Bơtau tơwài glài añ, Dan jơnau đơs bơr 
añ jê, Mơ bơta kơlôi sơnơng nùs añ jê kòñ geh niam nùs Kơnràñ. 

Đơs Crih 20 

Hòi dan mơ Yàng ai bơta pha lin rlau mơ cau sò tơm 
Jơnau Đơs Crih Dabit cih. Ai cau lam bồ đơs chò in ngui 
1Dan Yàng Jehôwa ho jơnau mê dê tòm ngai bòl glar kalke! Dan sơnđan Yàng 
Tom Trồ Jakôp dê sền gàr mê. 

2Bơh di tiah sàng goh dong kòl mê, Mơ bơh di Siôn yò đo mê. 

3Dan Kơnràñ kah jơh ală phan ơn pơdơng mê dê, Mơ niam nùs dòp phan ơn duh 
khoai chu pơrguc mê dê!(Selah) 

4Dan Kơnràñ ai mê in bơta nùs mê kơp kòñ, Lơh gơlik gơs ală bơta kơlôi bơyai 
mê dê! 

5Dan bol hi in geh hòn chò bơh bơta pha lin rlau mê dê, Mơ ai sơnđan Yàng Tom 
Trồ bol he dê, pò tơngguh ală bồng bi bol he dê. Dan Yàng Jehôwa lơh gơlik gơs 
jơh ală bơta mê neh dan. 

6Tŭ do añ git Yàng Jehôwa rơp dong kòl cau geh bong mơñà Kơnràñ dê; Bơh di 
lơgar đang trồ sàng goh Kơnràñ dê, Kơnràñ rơp ho wơl khai, Mơ ai bơta pha lin 
rlau bơh gơnoar pràn tê ma Kơnràñ dê. 

7Cau do kơnòm di rơndeh, cau ndai kơnòm di ơseh; Mơya bol hi kơnòm di 
sơnđan Yàng Jehôwa, la Yàng Tom Trồ bol hi dê. 

8Ală cau hơ̆ rơp ruc wơl mơ gơplơ̆, Mơya bol hi rơp guh mơ ntào song. 

9Ơ Yàng Jehôwa, dan ai cau bơtau in bơta pha lin rlau; Dan dòp jơnau bol hi tòm 
tŭ bol hi hòi dan. 

Đơs Crih 21 

Jòng ro Yàng tài bơh Kơnràñ neh dong tă bol he 
Jơnau Đơs Crih Dabit cih. Ai cau lam bồ đơs chò in ngui 
1Ơ Yàng Jehôwa, tòm bơta pràn Kơnràñ dê bơtau hòn chò, Tòm bơta dong kòl 
Kơnràñ dê khai hòn chò hừh hơh. 

2Yàng neh ai khai in bơta nùs khai kơp kòñ, Ò di ò ai bơta lơi sơndồi khai neh 
dan.(Selah) 

3Bơh Yàng ai bơta lơngai niam mơ wă rò khai, Tơndau sơgơn màh ngan di bồ 
khai. 

4Khai dan bơta kis mơ Yàng, gen Yàng ai khai in, ală ngai khai kis jŏ jòng sùm 
sùm ò lồi. 

5Kơnòm dê bơta dong kòl Yàng dê, khai geh gơklŏ dờng ngan, Yàng ai khai in 
bơta màng ryŭ mơ ryŭ ryơm. 

6Yàng ai pà khai in bơta lơngai gam sùm sùm, Kơnràñ lơh khai in geh bơta chò 
hòp mơ chò hòn bơh gơs mat Yàng. 

7Bơh bơtau dòn kơnòm di Yàng Jehôwa; Bơh bơta kòñ gơboh kơ̆ dơn Bơtau 
Hơđang Rlau Jơh dê, khai rơp ò wañ lơnggơh. 

8Tê Yàng rơp jòi bàn jơh ală cau sò tơm Yàng dê; Tê ma Yàng rơp jòi bàn ală cau 
gơjrañ kơuềng di Kơnràñ. 

9Tòm tŭ Yàng tơlik mat, Kơnràñ rơp chu pơrguc bol khai be bơnhă ồs hơng. Yàng 
Jehôwa rơp tơnroh bol khai tòm tŭ gơjrañ dờng, Mơ ồs rơp sa bol khai. 

10Yàng rơp tơnroh kòn sau bol khai bơh di ù, Mơ tơnroh jơi bơtiàn bol khai bơh 
digùl jơi kòn mơnus. 

11Dilah bol khai kòñ lơh iơh di Kơnràñ, Dilah bol khai jòi kai gơrmơ̆i, gen rơp ò 
lơh gơlik gơs. 

12Bơh Yàng rơp lơh bol khai in ntoat dô, Kơnràñ wàr àtak pơmong di mat bol 
khai. 

13Ơ Yàng Jehôwa, dan Kơnràñ geh yò tơngguh tòm gơnoar pràn Kơnràñ dê! Bol 
hi rơp đơs chò jòng ro gơnap gơnoar Kơnràñ dê. 

Đơs Crih 22 

Jơnau rac ròc mơ jơnau jòng ro Yàng 
Jơnau Đơs Crih Dabit cih, ai cau lam bồ đơs chò in ngui, jat sap Jùn Me Àng Drim dê 
1 Ơ Yàng Tom Trồ añ jê, ơ Yàng Tom Trồ añ jê, ñchi bơh tài Kơnràñ sang lòi añ? 
Ñchi bơh tài Kơnràñ ơm ngài ò dong kòl añ, mơ ò kơno jơnau rac ròc añ jê taih? 

2Ơ Yàng Tom Trồ añ jê, añ hòi dan tòm trồ ngai mơya Kơnràñ ò ho wơl, tòm trồ 
mang kung behơ̆ sơl, mơya añ ò geh rlô bòl. 

3Ai Yàng la sàng goh, Ơm hơđang sơbàn mơ geh Israel jòng ro. 

4Ală ồng pàng bol hi dê dòn kơnòm di Yàng; Bol khai dòn kơnòm, gen Yàng neh 
dong tă bol khai. 

5Bol khai hòi dan di Yàng mơ geh dong klàs; Bol khai dòn kơnòm di Yàng gen ò 
gơkòl ƀàssìl. 

6Mơya añ la dô nơm tu, ò di la kòn mơnus, La bơta ƀàssìl kòn mơnus dê mơ la 
phan sền òsơp làng bol dê. 

7 Jơh ală cau lơi gŏ añ gen dơñŏ tơnhial di añ, bol khai tong kơmbùng rtơs bồ mơ 
đơs lah: 

8 “Khai jào phi gùng dà khai dê Yàng Jehôwa in; lòi Kơnràñ dong tă khai, Lòi 
Kơnràñ dong tă khai, bơh Kơnràñ niam nùs di khai!” 

9Mơya Yàng la Bơtau tă tơlik añ bơh kơndul mè, Sền gàr añ tòm tŭ añ ơm di toh 
mè añ jê. 

10Bơh tòm ngai deh añ neh geh jào Yàng in; Yàng la Yàng Tom Trồ añ jê bơh tŭ 
añ lik bơh kơndul mè. 

11Dan bañ ơm ngài bơh di añ, bơh bơta bòl glar kalke mòr tus rềp, Mơ ò gơs cau 
lơi dong kòl. 

12Gơs oă kơnrồ dam gơrwàng gùt dar añ, Ală kơnrồ dam pràn kơldang Bassan 
dê gòm gơrwàng añ. 

13Bol gơ ha bơr di añ, Ò gơkrơi be klìu triă jak kap crè mơ ơluh ơhùm. 

14Añ gơkòl tuh tơlik be dà, jơh ală ntìng añ jê gơrung bơh tiah tơrbŏ; Plai nùs añ 
jê be jrềng, Gơlề hòr tòm să añ. 

15Bơta pràn kơldang añ jê ro be nsàng glah, Mơ lơmpiat añ gơđềt di dò; Yàng neh 
tơmbic añ tòm thul ơmul bơta chơt dê. 

16Ngan ală so gòm gơrwàng gùt dar añ, Dô mpồl cau iơh bơsak gòm gơrwàng añ; 
Bol khai hwit bluh tê mơ jơng añ. 

17Añ rgơi kòp jơh ală ntìng añ jê. Bol khai rmê mơ dơñŏ di añ. 

18 Bol khai tòmpà ồi ào añ jê, Tă khà bơh ào dơlam añ jê. 

19Mơya, ơ Yàng Jehôwa, dan bañ ơm ngài! Ơ Bơtau dong kòl añ, dan mhar mhar 
dong kòl añ! 

20Dan dong hwềng soàn añ jê klàs bơh di đào, Mơ bơta kis añ jê bơh di gơnoar 
jơi so. 

21Dan dong añ klàs bơh di bơr klìu triă! Dan dong hwềng soàn bòl glar moat 
jrùng añ jê klàs bơh di ală ngke rpu brê dê. 

22 Añ rơp bơto yal sơnđan Yàng ală oh mi añ in, Mơ jòng ro Yàng digùl mpồl 
jơnum. 

23Ơ ală cau duh rngòt di Yàng Jehôwa, jòng ro tĕ Kơnràñ! Ơ jơh ală jơi bơtiàn 
Jakôp dê, jòng ro tĕ Kơnràñ! Ơ jơh ală jơi bơtiàn Israel dê, duh rngòt tĕ di 
Kơnràñ! 

24Bơh Kơnràñ ò di sền òsơp, ò di sền ngkòr ngkàc di bơta dồn sa cau dồn sa dê. 
Kơnràñ kung ò pồn mat di khai, Mơya tòm tŭ khai hòi dan mơ Kơnràñ, gen 
Kơnràñ dòp jơnau. 



997 

 

 
Sră Goh 

© 2018, United Bible Societies. 
  

 

 

25Bơh Yàng gơlik bơta jòng ro añ jê digùl mpồl jơnum dờng; Añ rơp tơm sir ală 
jơnau ho pơgon añ jê di đap ală cau duh rngòt di Yàng. 

26Cau rƀah rơp sa mơ geh hòm lai; Ală cau jòi Yàng Jehôwa rơp jòng ro Kơnràñ! 
Dan nùs ală bol mê geh kis gam sùm sùm. 

27Jơh ală tiah lồi dut dunnia dê rơp kah mơ rê wơl hơ Yàng Jehôwa; Jơh ală jơi 
bơtiàn ală làng bol dê rơp duh khoai di đap Kơnràñ. 

28Bơh gơnoar at bồ gơrê bal mơ Yàng Jehôwa, Kơnràñ at bồ hơđang ală làng bol. 

29Ngan jơh ală cau pơnhừ să tòm dunnia rơp cùn khoai di đap Kơnràñ; Jơh ală 
cau òs chơt, la ală cau ò rgơi pleh klàs di bơta chơt, Rơp cùn khoai di đap Kơnràñ. 

30Dô jơi bơtiàn rơp duh broă Kơnràñ; Cau rơp yal bơh Yàng Jehôwa jơi bơtiàn 
rơp tus in, 

31Jơi bơtiàn hơ̆ rơp bơto yal bơta dong tă Kơnràñ dê, yal wơl làng bol òhềt deh 
in lah: Kơnràñ neh lơh broă hơ̆. 

Đơs Crih 23 

Yàng Jehôwa la Bơtau ê gàr 
Jơnau Đơs Crih Dabit cih 
1Yàng Jehôwa la Bơtau ê gàr añ be cau ê belàt; añ rơp ò siơ̆u phan lơi ò. 

2 Kơnràñ ai añ in rlô tòm ƀlàng ñhơt tơlir, lam añ tus hơ dà ring niam. 

3Kơnràñ ai pràn wơl hwềng soàn añ in, Lam añ lòt tòm ală gùng song ring tài 
bơh bơta ryŭ ryơm sơnđan Kơnràñ dê. 

4Bulah añ lòt tòm sơndiang klam jơngo cik, Añ rơp ò rngòt di bơta iơh lơi, bơh 
Yàng ơm bal mơ añ; Gai lồng mơ gai kwềt Yàng dê pơndòm pơniang añ. 

5Yàng yò sào añ in di đap ală cau sò tơm di añ; Yàng bong mơñà di bồ añ, Mơngàn 
añ jê bềng lìu. 

6Di ngan, tòm jơh rài kis añ jê, bơta lơngai mơ bơta kòñ nđàc rơp jat añ; Añ rơp 
ơm tòm hìu Yàng Jehôwa dê jơl tus sùm sùm. 

Đơs Crih 24 

Bơtau gơklŏ mut tòm Ƀòn Dờng Siôn 
Jơnau Đơs Crih Dabit cih 
1 Plai ù mơ ală phan hơđang gơ, Lơgar dunnia mơ ală cau ơm hơđang gơ, jơh 
gơrê bal mơ Yàng Jehôwa. 

2Bơh Kơnràñ neh lơh mơnàng plai ù hơđang ală dàlềng, Mơ bơtào gơ kơ̆ hơđang 
ală dà hiòng. 

3Ñcau rơp geh guh hơ mơnơm Yàng Jehôwa? Ñcau rơp geh ntào di tiah sàng goh 
Kơnràñ dê taih? 

4 Hơ̆ la cau gơs tê ò lơh tìs glài mơ gơs nùs sàng goh, Ò wèt hwềng soàn he hơ 
bơta ma blac, Kung ò srat să blac pơrlồm. 

5Cau hơ̆ rơp geh lơngai bơh Yàng Jehôwa, Mơ geh Yàng Tom Trồ bơta dong klàs 
khai dê yal tơlik khai la song ring. 

6Hơ̆ la jơi bơtiàn ală cau jòi jat Kơnràñ, La ală cau jòi jat Yàng Tom Trồ Jakôp 
dê.(Selah) 

7Ơ ală mpồng, pò tĕ bồ hơđang, Ơ ală mpồng rài yut rài yau, pò tĕ hơđang! Gen 
Bơtau gơklŏ rơp mut. 

8Bơtau gơklŏ do la ñcau taih? Hơ̆ la Yàng Jehôwa gơs pràn kơldang mơ gơnap 
gơnoar, Yàng Jehôwa gơs gơnap gơnoar tòm bơta tòmlơh. 

9Ơ ală mpồng, pò tĕ bồ! Ơ ală mpồng bơh rài yau, pò tĕ hơđang, Gen Bơtau gơklŏ 
rơp mut. 

10Bơtau gơklŏ do la ñcau taih? Hơ̆ la Yàng Jehôwa Mpồl Ling dê, Să tòm Kơnràñ 
la Bơtau gơklŏ.(Selah) 

Đơs Crih 25 

Hòi dan mơ Yàng sền gàr, tề lam mơ toh glài 
Jơnau Đơs Crih Dabit cih 
1Ơ Yàng Jehôwa, hwềng soàn añ jê wèt tơngguh hơ Kơnràñ. 

2Ơ Yàng Tom Trồ añ jê, añ dòn kơnòm di Kơnràñ; dan bañ lòi añ gơkòl ƀàssìl; 
Bañ lòi ală cau sò tơm di añ pha rlau mơ añ. 

3Ngan dan bañ lòi cau lơi kơp gơn di Kơnràñ gơkòl ƀàssìl; Ai ală cau dờng nùs 
pơrlơ̆ dră gen lòi bol khai gơkòl ƀàssìl. 

4Ơ Yàng Jehôwa, dan ai añ in git ală gùng dà Kơnràñ dê, Mơ bơto añ in git gùng 
sơnah Kơnràñ dê. 

5Dan lam añ tòm jơnau song Kơnràñ dê mơ bơto sồr añ, Bơh Kơnràñ la Yàng 
Tom Trồ bơta dong klàs añ jê; Bơh Kơnràñ añ kơp gơn jơh ngai mho. 

6Ơ Yàng Jehôwa, dan kah wơl bơta kòñ nđàc mơ bơta kòñ gơboh kơ̆ dơn Kơnràñ 
dê, Bơh gơ neh gơs sùm bơh rài yau. 

7Dan bañ kah ală tồi glài añ tìs tòm tŭ kơnòm să, hala ală bơta tìs añ jê: Ơ Yàng 
Jehôwa, dan kah añ jat be bơta kòñ gơboh kơ̆ dơn mơ nùs niam Kơnràñ dê. 

8Yàng Jehôwa la niam mơ song ngan; Tài behơ̆ Kơnràñ bơto cau glài in git gùng 
lòt. 

9Kơnràñ tề lam cau pơndêt să tòm bơta song, Bơto cau pơndêt să in git gùng dà 
Kơnràñ dê. 

10Jơh ală gùng dà Yàng Jehôwa dê la bơta kòñ gơboh kơ̆ dơn mơ dòn song, Ai cau 
lơi in prap gàr bơta ho bal mơ jơnau sồr kràñ cê Kơnràñ dê. 

11Ơ Yàng Jehôwa, bơh sơnđan Kơnràñ, Dan toh glài iơh bơsak añ jê, tài bơh gơ 
la dờng. 

12Ñcau la cau duh rngòt dê Yàng Jehôwa taih? Kơnràñ rơp bơto bol khai in git 
gùng khai pal sac rwah. 

13Bol khai rơp geh ơm jŏ jòng tòm bơta pas sơm lơngai lơngò, Mơ kòn sau khai 
rơp dòp geh lơgar lơh gơs sre brê. 

14Yàng Jehôwa lơh yô mơ cau duh rngòt di Kơnràñ, Mơ yal ală cau hơ̆ in git bơta 
ho bal Kơnràñ dê. 

15Mat añ tơnggòr sền sùm di Yàng Jehôwa, Bơh Kơnràñ rơp tă jơng añ klàs bơh 
di bơtơng. 

16Dan Yàng wèt sền añ mơ nđàc di añ, Bơh añ ơm is mơ kong bòl glar ngan. 

17Dan lơh rài bơta kơlôi rcang tòm nùs añ jê, Mơ tă tơlik añ bơh di bơta jê sồt añ 
jê. 

18Dan sền sơwì bơta bòl glar kalke mơ bơta dồn sa rƀah añ jê, mơ toh jơh ală tồi 
glài añ jê. 

19Dan sền sơwì ală cau sò tơm di añ la oă; Bol khai gơjrañ kơuềng di añ dô bă jàñ 
bơsak ngan. 

20Dan sền gàr bơta kis añ jê mơ dong tă añ; Bañ lòi añ gơkòl ƀàssìl, bơh añ kìng 
crŭ tòm Yàng. 

21Dan bơta song ngan mơ bơta song ring sền gàr añ, Bơh añ kơp gơn Yàng. 

22Ơ Yàng Tom Trồ, dan dong tơwài Israel Klàs bơh di jơh ală bơta jê sồt bòl glar. 

Đơs Crih 26 

Sơnđan is să he la song ngan, mơ hòi dan mơ Yàng sền gàr 
Jơnau Đơs Crih Dabit cih 
1Ơ Yàng Jehôwa, dan dong tò añ, bơh añ neh lòt tòm bơta song ngan añ jê, Añ 
kung dòn kơnòm di Yàng Jehôwa ò gơlơnggac. 

2Ơ Yàng Jehôwa, dong tò mơ lòng añ, Lòng nùs nhơm mơ nùs kơlôi añ jê. 

3Bơh bơta kòñ gơboh kơ̆ dơn Kơnràñ dê ơn di đap mat añ. Mơ añ lơh lòt tòm 
bơta dòn song mơ Kơnràñ. 

4Añ ò nggui bal mơ ală cau ơlă ơlai, Mơ añ kung ò lòt rê bal mơ ală cau ma blac. 

5Añ gơjrañ kơuềng dê mpồl cau lơh bơta iơh bơsak, Ò bài nggui bal mơ ală cau 
jàñ bơsak. 

6Ơ Yàng Jehôwa, añ rào tê añ jê tòm tŭ añ ò gơs glài, Mơ añ lòt gùt dar cơnòng 
duh khoai Kơnràñ dê. 

7Ai jơnau đơs chò dờng dô bơta đơs chò ưnngài, Mơ yal wơl jơh ală broă crih 
crài Kơnràñ dê. 

8Ơ Yàng Jehôwa, añ kòñ gơboh hìu la tiah Yàng ơm, Mơ tềng hơ̆ bơta gơklŏ 
Kơnràñ dê ơm gam sùm sùm. 

9Dan bañ pơs sang hwềng soàn añ bal mơ ală cau glài, Kung bañ tơnlồi bơta kis 
añ bal mơ ală cau lơh gơhòr mhàm. 

10Tê bol khai lơh bơta tồi glài iơh bơsak, Tê ma bol khai bềng lìu phan sa kwà. 

11Ai añ, añ cơnđòa lòt tòm bơta song ngan añ jê; Dan tơwài añ mơ nđàc di añ. 

12Jơng añ ntào tòm tiah ring drik; Añ rơp jòng ro Yàng Jehôwa tòm mpồl jơnum 
dờng. 

Đơs Crih 27 

Bơh Yàng Tom Trồ sền gàr gen ò rngòt 
Jơnau Đơs Crih Dabit cih 
1Yàng Jehôwa la Bơtau ai bơta àng mơ la bơta dong klàs añ jê. Añ rơp rngòt dê 
ñcau taih? Yàng Jehôwa la tiah kìng crŭ kơ̆ cê bơta kis añ jê. Añ rơp rngòt dê ñcau 
taih? 

2Tòm tŭ cau lơh bơta iơh bơsak brồ lơh añ, sa loan poac añ, cau sò tơm mơ cau 
sòdră di añ, Gen bol khai rơp gơtup pừ. 

3Bulah gơs dô bơnòr ling ơm kơp tòmdră mơ añ, Nùs añ rơp ò rngòt; Bulah kơlìn 
gơtoă gơbơtào sò tơm di añ, Añ rơp dòn kơ̆ nền. 

4Añ neh dan mơ Yàng Jehôwa dô bơta, mơ rơp jòi jat bơta hơ̆; Hơ̆ la añ kòñ jơl 
jơh rài kis añ jê geh ơm tòm hìu Yàng Jehôwa, Nàng sền gŏ bơta hàng mơnĕ Yàng 
Jehôwa dê, Mơ jòi lùp tòm hìu duh khoai Kơnràñ dê. 

5Bơh tòm ngai gơlòng bòl glar Kơnràñ rơp jơm gòm añ tòm tiah kìng crŭ Kơnràñ 
dê, Pồn añ tòm tiah ndơp ndơr tòm sàl Kơnràñ dê, Mơ Kơnràñ rơp ơn añ jơnhoa 
hơđang dô nơm pơnai lŭ. 

6Tŭ do bồ añ pò tơngguh hơđang rlau mơ jơh ală cau sò tơm gùt dar añ; Tòm sàl 
Kơnràñ dê añ rơp ơn phan ơn duh khoai bal mơ jơnau driau dờng hòn chò; Añ 
rơp đơs chò mơ jòng ro Yàng Jehôwa. 

7Ơ Yàng Jehôwa, dan iat añ tòm tŭ añ hòi driau, Dan nđàc sơngit dê añ mơ dòp 
jơnau añ jê. 

8Yàng neh đơs lah: “Jòi jat tĕ muh mat Añ.” Nùs añ đơs mơ Kơnràñ lah: “Ơ Yàng 
Jehôwa, añ jòi jat muh mat Kơnràñ.” 

9Dan bañ pồn ndơp mat Yàng bơh di añ. Bañ bơtrơh tơlo cau duh broă Kơnràñ 
dê tòm tŭ Kơnràñ gơhào gơjrañ, Ơ Yàng la Bơtau neh dong kòl añ. Ơ Yàng Tom 
Trồ bơta dong klàs añ jê, Dan bañ sang añ mơ bañ lòi añ. 

10Bơh mè bèp añ jê sang lòi añ, Mơya Yàng Jehôwa rơp dòp rò añ. 

11Ơ Yàng Jehôwa, dan bơto añ in git gùng dà Kơnràñ dê; Mơ tài bơh ală cau sò 
tơm di añ, dan lam añ tòm gùng ring drik. 

12Bañ phi añ tòm nùs kòñ cau sò tơm di añ; Bơh ală cau lơh cơng blac neh bơtào 
tòmsò di añ, Mơ bol khai tơlik bơta rhung rhang. 

13Añ dòn ngan lah añ rơp gŏ bơta niam Yàng Jehôwa dê tòm lơgar cau kis dê! 

14Kơp gơn tĕ Yàng Jehôwa; Lơh tĕ pràn kơldang mơ kơ̆ nùs wền dơngoh; Ngan 
pal kơp gơn tĕ Yàng Jehôwa! 

Đơs Crih 28 

Hòi dan mơ Yàng dong kòl, mơ jòng ro Yàng neh dòp jơnau 
Jơnau Đơs Crih Dabit cih 
1Ơ Yàng Jehôwa, añ hòi dan mơ Kơnràñ; Ơ pơnai lŭ añ jê, bañ sềt tồr di añ, Bơh 
dilah Kơnràñ ơm mŏ mŏ mơ añ. Gen añ gơlik gơs be ală cau mù tòm bơtô. 

2Dan iat jơnau rac dan añ jê, Tòm tŭ añ hòi dan Yàng dong kòl añ, mơ añ pò tê añ 
jê wèt hơ tiah sàng goh ngan Kơnràñ dê. 

3Dan bañ tă sang añ bal mơ ală cau iơh bơsak, La ală cau lơh bơta iơh bơsak; Bol 
khai đơs ring lơngai mơ cau gơp ƀòn he, Mơya tòm nùs gơs bơta blac pơrlồm. 

4 Dan Yàng tơm wơl bol khai in jat be broă bol khai dê, Jat be bơta iơh bơsak bơta 
lơh lòt bol khai dê; Dan tơm wơl bol khai in jat be broă tê bol khai neh lơh, Tơm 
wơl bol khai in di pal mơ glài bol khai dê. 

5Tài bơh bol khai ò bài kơlôi bơh ală broă Yàng Jehôwa dê, Kung ò bài sơnơng 
bơh broă tê Kơnràñ lơh, Gen tàng Kơnràñ rơp tuh tơlup bol khai, ò bơtào bol 
khai tai. 

6Pal jòng ro Yàng Jehôwa! Tài bơh Kơnràñ neh dòp jơnau rac dan añ jê. 

7Yàng Jehôwa la bơta pràn kơldang mơ la khèl añ jê; Nùs añ neh dòn kơnòm di 
Kơnràñ mơ geh dong kòl; Tài behơ̆ nùs añ gơs hòn chò ngan, Mơ añ ai bơta đơs 
chò nàng ưnngài Kơnràñ. 

8Yàng Jehôwa la bơta pràn kơldang làng bol Kơnràñ dê, La tiah kìng crŭ ring 
lơngai cau geh bong mơñà Kơnràñ dê. 

9Ơ Yàng, dan dong klàs làng bol Kơnràñ dê; mơ ai lơngai sre brê Kơnràñ dê. Dan 
ê gàr mơ kơnđơt kơnđu bol khai jơl sùm sùm. 

Đơs Crih 29 

Sap đơs Yàng Jehôwa dê 
Jơnau Đơs Crih Dabit Cih 
1 Jòng ro tĕ Yàng Jehôwa, ơ ală cau ơm hơđang trồ, jòng ro tĕ Yàng Jehôwa bơh 
bơta gơklŏ mơ gơnoar pràn. 

2Jòng ro tĕ Yàng Jehôwa bơh bơta gơklŏ sơnđan Kơnràñ dê; duh khoai tĕ Yàng 
Jehôwa tòm bơta sàng goh ryŭ ryơm. 

3Sap đơs Yàng Jehôwa dê gơs hơđang ală dà; Yàng Tom Trồ bơta gơklŏ dê lơh 
gơs ntơr kơnàs, Yàng Jehôwa gơs hơđang ală dà dờng. 

4Sap đơs Yàng Jehôwa dê gơs bềng gơnap gơnoar ngan; Sap đơs Yàng Jehôwa dê 
gơs bềng bơta ryŭ ryơm. 

5Sap đơs Yàng Jehôwa dê dơrpă ală chi pơnàng; Ngan, Yàng Jehôwa dơrpă ală 
chi pơnàng Liban dê. 

6Kơnràñ lơh Liban in sơnđoh be kơnrồ kòn dam, Siriôn sơnđoh be krŭ brồ dam. 

7Sap đơs Yàng Jehôwa dê lơh gơlik ală lơmpiat ồs. 

8Sap đơs Yàng Jehôwa dê lơh tiah ngềt ngơt in lơnggơr; Yàng Jehôwa lơh tiah 
ngềt ngơt Kades in lơnggơr. 

9Sap đơs Yàng Jehôwa dê lơh tòm cha in wañ lơnggơh, Mơ lơh rlồs jơh ală dơr 
brê; Tòm hìu duh khoai Kơnràñ dê jơh ală cau đơs lah: “Gơklŏ ngan!” 

10Yàng Jehôwa ơm di sơbàn hơđang dà kŏ; Ngan Yàng Jehôwa ơm di sơbàn bơtau 
jơl sùm sùm. 

11Dan Yàng Jehôwa ai pràn kơldang làng bol Kơnràñ in; Dan Yàng Jehôwa ai bơta 
lơngap lơngai nàng ai lơngai làng bol Kơnràñ dê! 

Đơs Crih 30 

Ưnngài Yàng Jehôwa bơh Kơnràñ neh dong klàs bơh bơta chơt 
Jơnau Đơs Crih Dabit cih nàng đơs chò tòm tŭ mut gơlang pa bơtau dê 
1Ơ Yàng Jehôwa, añ jòng ro Kơnràñ, bơh Kơnràñ neh yò tơngguh añ, Mơ ò ai 
gơnoar ală cau sò tơm in hòn chò bơh di añ. 

2Ơ Jehôwa Yàng Tom Trồ añ jê, añ rac dan mơ Yàng dong kòl, Mơ Kơnràñ neh 
sơmbòi añ. 

3Ơ Yàng Jehôwa, Kơnràñ neh cèng hwềng soàn añ guh bơh lơgar Làng ƀồc, Neh 
prap lòi bơta kis wơl añ bơh digùl ală cau neh mù tòm bơtô. 

4Ơ ală cau dòn song Yàng Jehôwa dê, đơs chò tĕ jòng ro Kơnràñ, Ưnngài tĕ 
sơnđan sàng goh Kơnràñ dê. 

5Bơh bơta gơjrañ Kơnràñ dê gơs tòm dô ơthoa; ai bơta kòñ nđàc Kơnràñ dê jơh 
dô rài. Bơta ñìm rac tus ơm ing dô mơnang, Mơya àng drim gen gơs bơta hòn 
chò. 

6Ai añ, tòm tŭ pas sơm lơngai lơngò gen añ đơs lah: “Añ ò gơs tŭ lơi wañ 
lơnggơr.” 

7Ơ Yàng Jehôwa, bơh bơta nđàc Kơnràñ dê, Kơnràñ neh bơtào añ kơ̆ be mơnơm 
dờng; Kơnràñ pồn mat gen añ ò suk ơm. 

8Ơ Yàng Jehôwa, añ neh hòi dan mơ Kơnràñ, Mơ rac dan mơ Yàng Jehôwa lah: 

9“Dilah añ mù tòm bơtô, gen tòm bơta chơt añ jê gơs kwơ lơi sơl ơ? Kơmbuh ù 
rơp jòng ro Kơnràñ ơ? Gơ rơp yal bơta dòn song Kơnràñ dê ơ? 

10Ơ Yàng Jehôwa, dan iat mơ kòñ nđàc di añ! Ơ Yàng Jehôwa, la Bơtau dong kòl 
añ!” 

11Kơnràñ neh tòmgơl bơta moat jrùng añ jê gơlik gơs chò hòp; Kơnràñ neh hồ 
ào bài sơnò kiat añ jê, mơ tơnsoh añ mơ bơta hòn chò, 

12Tồ hwềng soàn añ đơs chò jòng ro Yàng ò dơh. Ơ Jehôwa Yàng Tom Trồ añ jê, 
añ rơp ưnngài Kơnràñ jơl sùm sùm. 

Đơs Crih 31 

Dòn kơnòm di Yàng Jehôwa mơ hòi dan mơ Kơnràñ dong kòl 
Jơnau Đơs Crih Dabit cih. Ai cau lam bồ đơs chò in ngui 
1Ơ Yàng Jehôwa, añ jòi tiah kìng crŭ tòm Kơnràñ; Dan bañ tŭ lơi lòi añ gơkòl 
ƀàssìl; Dan ai bơta song ring Kơnràñ dê mơ dong tă añ. 

2Dan wèt tồr di añ, mhar mhar dong tă añ. Dan Kơnràñ lơh gơs dô nơm lŭ klềr 
nàng añ in kìng crŭ, Mơ lơh gơs dô nơm theng kơ̆ cê nàng dong klàs añ. 

3Ngan, Kơnràñ la lŭ klềr mơ la theng kơ̆ cê añ jê; Dan tề lam añ bơh sơnđan 
Kơnràñ dê. 

4Dan Yàng hồ añ klàs bơh di bơtơng mơ bol khai dang òm di añ, Bơh Yàng la tiah 
kìng crŭ añ jê. 

5 Añ jào hwềng añ tòm tê Yàng; Ơ Jehôwa la Yàng Tom Trồ dòn song, Kơnràñ neh 
tơwài añ. 

6Kơnràñ gơjrañ kơuềng di ală cau sền rmê di ală rùp ràk roh lơm, Mơya añ dòn 
kơnòm dê Yàng Jehôwa. 

7Añ rơp chò hòp mơ hừh hơh bơh bơta kòñ gơboh kơ̆ dơn Yàng dê, Tài bơh 
Kơnràñ neh gŏ bơta jê sồt bòl glar añ jê, mơ git ală bơta jê sồt moat jrùng añ jê. 

8Yàng ò bơtào añ tòm tê cau sò tơm, Kơnràñ ơn jơng añ jê di tiah ơnàng. 

9Ơ Yàng Jehôwa, dan nđàc di añ, bơh añ bòl glar, Mat añ siar lơgah tài bơh moat 
jrùng, Hwềng soàn añ mơ să jan añ kung behơ̆ sơl. 

10Bơta kis añ siar roh tài bơh moat jrùng, Ală sơnam añ gơ lồi be nhơm tă; Tài 
bơh bơta tồi glài iơh bơsak añ jê, Gen bơta pràn kơldang añ jê gơhuc lơbơn, mơ 
ntìng añ lề lac. 

11Añ gơlik gơs be bơta ngkòr ngkàc gơwèt mơ jơh ală cau sò tơm di añ, Ngan la 
dô bơta ngkòr ngkàc di đap ală cau gơp ƀòn añ jê, Mơ la dô bơta rngòt rngơt di 
đap ală cau mòng git añ; Cau lơi gŏ añ tòm gùng gen dô bơh di añ. 

12Nùs cau ò tai kah añ, hŭi añ be cau neh chơt; Añ tòm toh be dô nơm gri bơcah 
lề. 

13Ngan, añ kơno jơnau đơs joh lah oă cau dê; Làm jơh gùt dar gơs bơta rngòt 
rngơt, Tòm tŭ bol khai tòmbơyai sò tơm di añ, kòñ tơnroh bơta kis añ jê. 

14Mơya, ơ Yàng Jehôwa, añ dòn kơnòm di Kơnràñ, Añ đơs lah: “Kơnràñ la Yàng 
Tom Trồ añ jê.” 

15Tŭ tơngai rài kis añ jê gơ ơm tòm tê Kơnràñ; Dan dong añ klàs bơh di tê cau sò 
tơm mơ cau kup kơryan añ. 

16Dan lòi muh mat Yàng dê pơnđàng sòl hơđang cau duh broă Kơnràñ dê; Ai bơta 
kòñ gơboh kơ̆ dơn Yàng dê mơ dong klàs añ. 

17Ơ Yàng Jehôwa, dan bañ lòi añ gơkòl ƀàssìl, bơh añ hòi dan mơ Kơnràñ; Dan 
lòi cau iơh bơsak gơkòl ƀàssìl, mơ lòi bol khai gơlik be cau kloat tòm tŭ mù tòm 
lơgar Làng ƀồc. 

18Dan lòi ală sơndồi blac chừt gơkòl kloat, La ală sơndồi jak ai jơnau sơrdă 
sơrdơu, pơnhừ să Mơ sền òsơp nàng đơs sòdră di cau song ring. 

19Nùs niam Yàng dê la dờng ngan ò git lơh, La nùs niam mơ Yàng neh prap lòi 
ală cau in duh rngòt di Yàng, Mơ Kơnràñ bơtào kơ̆ ală cau in kìng crŭ să he tòm 
Yàng, di đap mat jơh tơl nă cau. 

20Yàng pồn bol khai tòm tiah ndơp ndơr di đap mat Yàng, la tiah klàs bơh ală kai 
gơrmơ̆i kòn mơnus dê; Yàng sền gàr bol khai tòm rsơm Kơnràñ dê ngài bơh bơta 
tòmpìt tòmhà lơmpiat dê. 

21Pal jòng ro Yàng Jehôwa, Bơh Kơnràñ neh yal tơlik añ in bơta kòñ gơboh kơ̆ 
dơn Kơnràñ dê. Tòm tŭ añ kòl yan kung be dô nơm ƀòn dờng gơkòl gơrwàng. 

22Tòm tŭ dơrcul añ neh đơs lah: “Añ neh kong bơtrơh ngài bơh di đap Yàng.” 
Mơya tòm tŭ añ hòi dan mơ Yàng dong añ, Gen Kơnràñ kơno jơnau rac dan añ 
jê. 

23Ơ ală cau sàng goh Yàng Jehôwa dê, kòñ gơboh tĕ di Kơnràñ! Yàng Jehôwa wèt 
sền ală cau dòn song, Mơya Kơnràñ sal wơl dô bă kơnjơ̆ di cau lơh lòt pơnhừ să. 

24Ơ jơh ală cau gơn kơnòm di Yàng Jehôwa, Lơh tĕ pràn kơldang mơ kơ̆ nùs wền 
dơngoh. 

Đơs Crih 32 

Lơngai cau lơi in geh Yàng toh glài 
Jơnau Đơs Crih Dabit cih nàng bơto sồr 
1 Lơngai cau lơi in geh toh bơta tìs glài he dê, Mơ tồi glài cau lơi geh jơm ndơp. 

2Lơngai cau lơi in Yàng Jehôwa ò kòp bơta iơh bơsak khai in, Mơ tòm hwềng nùs 
ò gơs bơta ma blac. 

3Tòm tŭ añ ò yal glài añ jê, gen să jan añ lề lac, Mơ añ rơnđơh jơh ngai mho. 

4Bơh ngai mơ mang tê Yàng dê klơn kơnjơ̆ hơđang añ; Bơta pràn añ jê gơhuc 
soat be kơnhai prang ro rañ.(Selah) 

5Añ neh yal tơlik glài añ jê Yàng in, ò pồn bơta tồi glài iơh bơsak añ jê; Añ đơs 
lah: “Añ rơp yal ală bơta tìs glài añ jê Yàng Jehôwa in,” Gen Yàng neh toh bơta tồi 
glài añ jê. 

6Bơh bơta hơ̆ lòi ală cau lơi dòn song ơn bơta hòi dan mơ Yàng tòm tŭ gơlòng 
bol glar, Tòm tŭ gơs dà kŏ gen gơ rơp ò tus di bol khai. 

7Yàng la tiah kìng crŭ añ jê, Yàng sền gàr añ klàs di bơta bòl glar; Yàng ai jơnau 
driau hòn chò gòm gơrwàng añ mơ dong tă añ.(Selah) 

8Añ rơp bơto sồr mê, sơnio mê in gùng pal lòt; Mat Añ rơp sền di mê mơ bơto 
dong kòl mê. 

9Bañ lơh be ơseh hala alàng, la phan ò git jak, la ală cau pal ngui kèp mơ che sồng 
rgơi at bồ gơ, Dilah ò gen bol gơ ò ơm rềp mơ mê. 

10Cau iơh bơsak gơs oă bơta jê sồt; Mơya cau lơi dòn kơnòm di Yàng, gen bơta 
kòñ gơboh kơ̆ dơn gòm gơrwàng cau hơ̆. 

11Ơ ală cau song ring, chò hòp mơ hòn chò tĕ tòm Yàng Jehôwa! Ơ ală cau gơs 
nùs song ngan, driau dờng mơ hòn chò tĕ! 

Đơs Crih 33 

Jòng ro Yàng Jehôwa la Bơtau Crơng Gơs mơ sền gàr jơh ală phan 
1Ơ ală cau song ring, hòn chò tĕ tòm Yàng Jehôwa! Bơta jòng ro di pal mơ cau 
song ngan. 

2Ngui tĕ kơñi pĕ mơ jòng ro Yàng Jehôwa, Ngui tĕ kơñi rơs jơt che mơ đơs chò 
jòng ro Kơnràñ. 

3Đơs chò tĕ Kơnràñ in dô bơta đơs chò pa, Mơ pĕ niam kơñi bal mơ jơnau ntas 
dờng. 

4Bơh jơnau Yàng Jehôwa dê la song ngan, Jơh ală broă Kơnràñ lơh gơs la dô bă 
dòn song 

5Kơnràñ kòñ gơboh bơta song ring mơ bơta song ngan; Plai ù bềng lìu bơta kòñ 
gơboh kơ̆ dơn Yàng Jehôwa dê. 

6Ală tap trồ neh geh lơh gơs bơh jơnau Yàng Jehôwa dê, Jơh ală mpồl ling hơđang 
trồ neh geh lơh gơs bơh nhơm khồm bơh bơr Kơnràñ dê. 

7Kơnràñ pơjum ală dà tòm dàlềng kung be ơn tòm khàr; Kơnràñ prap ală dà jrô 
tòm tiah prap lòi. 

8Lòi jơh dunnia duh rngòt di Yàng Jehôwa, Lòi jơh ală cau ơm tòm dunnia rngòt 
rơm să di Kơnràñ! 

9Bơh Kơnràñ đơs, gen phan gơlik gơs; Kơnràñ sồr, gen gơ ơm kơ̆. 

10Yàng Jehôwa lơh bơta bơyai ală lơgar dê gơlik gơs ò kwơ, Kơnràñ lơh ală bơta 
rơndap tap sèng ală làng bol dê gơlik gơs roh lơm. 

11Bơta bơyai Yàng Jehôwa dê ơm kơ̆ sùm sùm, Ală bơta kơlôi sơnơng tòm nùs 
Kơnràñ dê gam jơl jơh ală rài. 

12Lơgar lơi gơs Yàng Jehôwa lơh gơs Yàng Tom Trồ he, Làng bol lơi geh Kơnràñ 
sac rwah lơh gơs phan jơtài Kơnràñ dê, gen geh lơngai ngan! 

13Yàng Jehôwa sền bơh đang trồ, Kơnràñ gŏ jơh tơl nă kòn mơnus. 

14Bơh di tiah Kơnràñ nggui hơđang sơbàn, Kơnràñ sền sơwì jơh ală cau ơm tòm 
dunnia. 

15Kơnràñ mòn nùs jơh ală cau, Sền sơwì jơh ală broă bol khai dê. 

16Ò gơs cau bơtau lơi kơnòm di mpồl ling oă mơ geh dong klàs, Kung ò gơs cau 
ling lơi kơnòm di bơta pràn kơldang dờng mơ geh dong tă. 

17Kơnòm di ơseh nàng geh pha lin rlau, hơ̆ la bơta gơn kơnòm ò kwơ, Mơ bơta 
pràn kơldang gơ dê kung ò rgơi dong klàs cau lơi ò. 

18Ne, mat Yàng Jehôwa dê sền di cau duh rngòt di Kơnràñ, Mơ sền di cau gơn 
kơnòm di bơta kòñ gơboh Kơnràñ dê, 

19Nàng dong tă hwềng soàn bol khai bơh di bơta chơt, mơ sền gàr bơta kis bol 
khai dê tòm tŭ jơgloh rung. 

20Hwềng soàn bol hi dê kơp gơn Yàng Jehôwa; Kơnràñ la bơta dong kòl mơ la 
khèl bol hi dê. 

21Ngan, nùs bol hi dê chò hòp tòm Kơnràñ, Tài bơh bol hi dòn kơnòm di sơnđan 
sàng goh Kơnràñ dê. 

22Ơ Yàng Jehôwa, dan bơta kòñ gơboh kơ̆ dơn Kơnràñ dê ơm hơđang bol hi, Jat 
be bol hi gơn kơnòm di Kơnràñ. 

Đơs Crih 34 

Yàng Jehôwa la Bơtau rcang gàr mơ la Bơtau dong tă 
Jơnau Đơs Crih Dabit cih tòm tŭ khai lơh be sơnrang di đap Abimelek, kòl Abimelek 
bơtrơh, gen khai dô 
1Añ rơp jòng ro Yàng Jehôwa sùm sùm, Bơta jòng ro Kơnràñ rơp ơm sùm di bơr 
añ. 

2Hwềng soàn añ jòng să tòm Yàng Jehôwa; Lòi ală cau pơndêt să kơno mơ chò 
hòp. 

3Jòng ro duh khoai tĕ Yàng Jehôwa bal mơ añ, Bol he dô nùs bal tĕ yò tơngguh 
sơnđan Kơnràñ dê. 

4Añ neh jòi jat Yàng Jehôwa, Kơnràñ ho wơl añ, Mơ dong tă añ bơh di jơh ală 
bơta rngòt rngơt. 

5Tơnggòr sền tĕ Kơnràñ mơ gơs tĕ muh mat àng gơcrà, Gen muh mat bol mê dê 
ò gơs tŭ lơi ƀàssìl. 

6Cau dồn sa rƀah do hòi dan, gen Yàng Jehôwa dòp jơnau khai dê, Mơ dong khai 
klàs di jơh ală bơta bòl glar khai dê. 

7Cau gơnrơh Yàng Jehôwa dê ơm kơp gùt dar ală cau duh rngòt di Kơnràñ, Mơ 
dong tă bol khai. 

8 Lòng tĕ mơ sền Yàng Jehôwa la niam ò git nđò! Lơngai cau lơi in kìng crŭ tòm 
Kơnràñ! 

9Ơ ală cau sàng goh Yàng Jehôwa dê, duh rngòt tĕ di Kơnràñ, Bơh cau lơi duh 
rngòt di Kơnràñ gen ò siơ̆u phan lơi. 

10Klìu triă brồ dam gơkòl siơ̆u mơ kong jơgloh, Mơya cau lơi jòi jat Yàng Jehôwa 
gen rơp ò siơ̆u phan niam lơi. 

11Ơ ală kòn, tus tĕ iat añ, Añ rơp bơto bol mê in bơta duh rngòt di Yàng Jehôwa. 

12 Ñcau la cau kòñ bơta kis, Mơ gơboh oă ngai nàng dòp bơta lơngai taih? 

13Kơrmap gàr tĕ lơmpiat he bañ đơs jơnau iơh bơsak, Mơ sơndồi he bañ đơs 
jơnau blac pơrlồm. 

14Pleh tĕ di bơta iơh mơ lơh tĕ bơta niam; Jòi jat tĕ bơta ring lơngai mơ ting jat 
tĕ gơ. 

15Mat Yàng Jehôwa dê wèt sền cau song ring, Tồr Kơnràñ dê kơno jơnau hòi dan 
bol khai dê. 

16Muh mat Yàng Jehôwa dê gơtòmsò mơ cau lơh iơh, Nàng tơnroh bơta kir yau 
bol khai dê bơh ù. 

17Tòm tŭ ală cau song ring hòi dan, gen Yàng Jehôwa kơno, Mơ dong tă bol khai 
bơh di jơh ală bơta bòl glar. 

18Yàng Jehôwa ơm rềp mơ ală cau gơs nùs jê sồt, Mơ dong klàs ală cau ò gam gơs 
bơta gơn kơnòm. 

19Cau song ring gơkòl oă bơta bòl glar kalke, Mơya Yàng Jehôwa dong tă khai 
bơh di jơh ală bơta hơ̆. 

20 Kơnràñ prap gàr jơh ală ntìng khai dê, Ò gơs dô nơm lơi pă. 

21Bơta iơh tơnchơt cau iơh bơsak; Ală cau gơjrañ kơuềng di cau song ring rơp 
gơkòl lơh nền glài. 

22Yàng Jehôwa tơwài bơta kis ală cau duh broă Kơnràñ dê; Mơ cau lơi kìng crŭ 
să he tòm Kơnràñ gen ò gơkòl lơh nền glài. 

Đơs Crih 35 

Hòi dan Yàng dong klàs bơh di cau sò tơm 
Jơnau Đơs Crih Dabit cih 
1Ơ Yàng Jehôwa, dan pơndang mơ ală cau pơndang mơ añ, Dan tòmdră mơ ală 
cau tòmlơh tòmdră mơ añ! 

2Dan at khèl dờng mơ dềt, Mơ ñă ntào nàng dong kòl añ. 

3Dan tă tà mơ đào nàng tòmdră mơ ală cau ting jat añ! Dan đơs mơ hwềng soàn 
añ lah: “Añ la bơta dong klàs mê dê!” 

4Cau lơi jòi tơnchơt bơta kis añ, lòi bol khai gơkòl ƀàssìl mơ bơtat bơtròh! Cau 
lơi kòñ lơh iơh di añ, lòi khai ruc wơl mơ gơkòl ƀàssìl! 

5Lòi bol khai be kòi nsiap gơkòl càl khồm pơrdô, Mơ gơs cau gơnrơh Yàng 
Jehôwa dê bơtrơh bol khai tơn! 

6Lòi gùng bol khai dê gơlik jơngo mơ ntiar, Mơ gơs cau gơnrơh Yàng Jehôwa dê 
ting jat bol khai! 



1009 

 

 
Sră Goh 

© 2018, United Bible Societies. 
  

 

 

7Bơh bơta bol khai dang òm bơtơng nàng kup añ la ò bồ, Mơ bơta bol khai tò dô 
nơm trồm nàng tă bơta kis añ jê la ò bồ. 

8Lòi bơta roh rui nisơna tus hơđang bol khai! Bơtơng bol khai dang òm lòi gơ 
yar wơl să tòm bol khai, Lòi bol khai dùh tòm hơ̆, mơ kong roh rui tơn. 

9Gen hwềng soàn añ rơp hòn chò tòm Yàng Jehôwa, Mơ hòn chò tòm bơta dong 
tă Kơnràñ dê. 

10Jơh ală ntìng añ rơp đơs lah: “Ơ Yàng Jehôwa, ñcau ndròm be Kơnràñ taih? La 
Bơtau dong tă cau lơbơn bơh di cau pràn kơldang rlau mơ khai, Mơ dong tă cau 
lơbơn mơ cau siơ̆u siar bơh di cau tòmpìt kơñau khai.” 

11Ală cau lơh cơng iơh rmơh bơtào tơngguh, Bol khai lùp añ ală bơta añ ò git. 

12Bol khai ai bơta iơh sal di bơta niam añ jê, Hwềng soàn añ jê gơkòl sang lòi. 

13Ai añ tòm tŭ bol khai kòp jê, añ soh bài sơnò kiat, Ai bơta ơt sa mơ bơklơn să 
jan añ, Añ kun bồ mơ hòi dan, 

14Gơlơh be añ rac ròc bơh cau bơyô hala bơh oh mi tòm añ jê; añ kun mơ ñìm 
rac kung be cau nggà ñìm mè khai dê. 

15Mơya tòm tŭ añ gơtup pừ, gen bol khai pơjum bal dô bă tòmdră mơ añ, Ală cau 
ơlă ơlai pơjum bal, bol khai đơs iơh di añ ò dơh mơ añ ò git. 

16Bol khai sơlo dơñŏ tơnhial di añ dô bă ò duh rngòt; Bol khai rkiat sề tòmsò di 
añ. 

17Ơ Yàng Jehôwa, Yàng rơp sền bơta hơ̆ jơl tus di tŭ lơi taih? Dan dong bơta kis 
añ jê klàs di ală klìu triă. 

18Gen añ rơp ưnngài Yàng di đap mpồl jơnum dờng, Añ rơp jòng ro Kơnràñ digùl 
mpồl oă. 

19 Dan bañ ai ală cau tòmsò ò bồ di añ, mơ hòn chò tài bơh añ, Kung bañ ai ală 
cau gơjrañ kơuềng ò bồ di añ gơs mat sền òsơp di añ. 

20Bơh bol khai ò đơs jơnau ring lơngai, Mơya bol khai bơyai blac pơrlồm tòmsò 
di ală cau ơm lơngai tòm ƀòn lơgar. 

21Bol khai ha dờng bơr sòdră di añ mơ đơs lah: Bol khai đơs: “Ha, ha! Mat bol hi 
neh gŏ bơta hơ̆ rau!” 

22Ơ Yàng Jehôwa, Kơnràñ neh gŏ bơta hơ̆ rau, dan bañ ơm mŏ mŏ! Ơ Yàng, dan 
bañ ơm ngài bơh di añ! 

23Ơ Yàng Tom Trồ la Yàng añ jê, dan kah rngal, Dan guh nàng lơh bơta song ring 
añ in mơ dong tò añ! 



1010 

 

 
Sră Goh 

© 2018, United Bible Societies. 
  

 

 

24Ơ Yàng Tom Trồ añ jê, dan cahrña añ jat bơta song ring Kơnràñ dê; Dan bañ 
lòi bol khai hòn chò tài bơh añ! 

25Dan bañ lòi bol khai đơs is lah: “Ha ha, hơ̆ la bơta bol he kơp kòñ!” Dan bañ lòi 
bol khai đơs lah: “Bol he neh sa loan khai rau.” 

26Cau lơi hòn chò bơh bơta bòl glar añ jê, Lòi khai gơkòl bal tòm bơta ƀàssìl 
ƀàsso! Cau lơi bơtào tòmsò mơ añ dô bă pơnhừ să, Lòi khai gơkòl tơnsoh bơta 
ƀàssìl mơ bơtat bơtròh. 

27Ai cau lơi dòp jơnau yal lah añ ò gơs glài, Lòi bol khai in geh driau dờng hòn 
chò mơ chò hòp, Mơ đơs sùm ò dơh lah: “Dờng ngan la Yàng Jehôwa, La Bơtau 
hừh nùs bơh bơta lơngap lơngai cau duh broă Kơnràñ dê.” 

28Gen lơmpiat añ jê rơp yal bơta song ring Kơnràñ dê, Mơ bơta jòng ro Kơnràñ 
dê jơh ngai mho. 

Đơs Crih 36 

Nùs iơh bơsak kòn mơnus dê mơ nùs kòñ nđàc Yàng Tom Trồ dê 
Jơnau Đơs Crih Dabit la cau duh broă Yàng Jehôwa dê cih. Ai cau lam bồ đơs chò in 
ngui 
1 Bơta tồi glài đơs tòm nùs cau iơh bơsak dê; Ò gơs tŭ lơi khai duh rngòt di Yàng 
Tom Trồ. 

2Bơh khai tơngguh is să he tòm mat tòm bol khai dê mơ kơlôi lah, Ò gơs cau lơi 
rgơi gŏ mơ gơjrañ kơuềng di tồi glài khai dê. 

3Khai đơs ală jơnau iơh bơsak mơ blac pơrlồm; Khai neh sang bơta lơh lòt jak 
chài mơ sang lơh bơta niam. 

4Khai kơlôi bơh bơta iơh tòm tŭ khai bic hơđang cơnòng; Khai jat gùng ò niam; 
khai ò sền òsơp mơ ò sang bơta iơh bơsak. 

5Ơ Yàng Jehôwa, bơta kòñ gơboh kơ̆ dơn Kơnràñ dê la dờng ơnàng jơl tus 
hơđang trồ, Bơta dòn song Kơnràñ dê tus di ală mhwal. 

6Bơta song ring Kơnràñ dê la dờng be ală mơnơm, Ală bơta cahrña Kơnràñ dê la 
jrô be cìr jrô ngan. Ơ Yàng Jehôwa, Kơnràñ dong tă jơi kòn mơnus mơ phan poan 
jơng. 

7Ơ Yàng Tom Trồ, bơta kòñ gơboh kơ̆ dơn Kơnràñ dê la dờng màng ò git nđò! Jơi 
kòn mơnus kìng crŭ tòm tiah pơnđar Kơnràñ dê. 

8Bol khai pơjum ñô sa dô bă tơngkah tơngkañ tòm hìu Yàng dê, Kơnràñ ai bol 
khai in bơta lơngai lìu làc kung be hùc dà hiòng. 

9Bơh croh dà bơta kis la bal mơ Kơnràñ; Kơnòm di bơta àng Kơnràñ dê, bol hi 
gŏ bơta àng. 

10Dan Yàng kư̆ kòñ gơboh kơ̆ dơn di ală cau dòp git Kơnràñ, Mơ kư̆ dong klàs ală 
cau gơs nùs song ring. 

11Dan bañ lòi jơng cau pơnhừ să dê jat bàn añ, Kung bañ lòi tê cau iơh bơsak dê 
bơtrơh añ. 

12Ne, ală cau iơh bơsak neh gơplơ̆ gơdùh, Bol khai kòl pừ tơlup, ò rgơi guh tai. 

Đơs Crih 37 

Lơngai cau lơi in dòn kơnòm di Yàng Jehôwa, ai cau iơh bơsak rơp kong tơnroh 
Jơnau Đơs Crih Dabit cih 
1Bañ gơs nùs sơềt sơềl tài bơh ală cau iơh bơsak, Kung bañ ƀoah gơjrañ di ală 
cau lơh iơh. 

2Bơh ò jŏ tai bol khai rơp gơkòl pès be ñhơt, Mơ ro mhar be ñhơt tơlir. 

3Dòn kơnòm tĕ di Yàng Jehôwa mơ lơh bơta niam; Gen mê rơp ơm tòm lơgar mơ 
geh Kơnràñ sền gàr. 

4Hừh hơh tĕ tòm Yàng Jehôwa, Gen Kơnràñ rơp ai mê in bơta mơ nùs mê kơp 
kòñ. 

5Jào tĕ gùng dà mê dê Yàng Jehôwa in; Dòn kơnòm tĕ di Kơnràñ, gen Kơnràñ rơp 
dong mê. 

6Kơnràñ rơp ràng tơlik bơta ò gơs glài mê dê loh làng be bơta àng, Mơ ràng tơlik 
bơta song ngan mê dê be bơta àng tòm gùl ngai. 

7Ơm tĕ ring lơngai di đap Yàng Jehôwa, mơ kơ̆ tĕ nùs kơp gơn Kơnràñ; Bañ gơs 
nùs sơềt sơềl tài bơh cau geh bơtoah bơtoài tòm gùng dà khai dê, La cau lơh 
gơlik gơs ală kai gơrmơ̆i iơh khai dê. 

8Kơryan tĕ, bañ gơjrañ tai, sang tĕ bơta gơjrañ dờng! Bañ gơs nùs sơềt sơềl, bơta 
hơ̆ mìng lam tus hơ bơta lơh iơh. 

9Bơh ală cau iơh rơp gơkòl tơnroh, Mơya cau lơi kơp gơn Yàng Jehôwa gen khai 
rơp dòp geh lơgar. 

10Dô êt jŏ tai, cau iơh bơsak ò gam tai; Bulah mê sền sơwì tòm tiah khai ơm, 
mơya khai ò gơs tềng hơ̆. 

11 Mơya cau niam lơnhơn rơp dòp geh lơgar, Mơ geh hừh hơh tòm bơta lơngap 
lơngai wil tơl. 

12Cau iơh bơsak kơlôi lơh iơh tòmdră di cau song ring, Mơ rkiat sề di bol khai; 

13Mơya Yàng Jehôwa dơñŏ di cau iơh bơsak, Bơh Kơnràñ gŏ ngai lơh glài khai 
mòr tus. 

14Cau iơh bơsak tă đào mơ wàr àtak khai dê, Nàng lơh tơlup cau rƀah lơòi mơ 
siơ̆u siar, Mơ tơnchơt cau lòt jat bơta song ring. 

15Đào bol khai rơp srơp di nùs tòm bol khai dê, mơ àtak bol khai dê rơp pă. 

16Phan cau song ring bulah dô êt, Mơya niam rlau mơ phan oă tơngkah tơngkañ 
ală cau iơh bơsak dê. 

17Bơh tê cau iơh bơsak dê rơp pă, Mơya Yàng Jehôwa dong kòl cau song ring. 

18Yàng Jehôwa git khà ngai cau wil tơl dê, Mơ phan jơtài khai dê rơp gam sùm 
sùm. 

19Tòm ngai bòl glar bol khai ò gơkòl ƀàssìl, Tòm ngai jơgloh rung bol khai geh 
hòm lai. 

20Ai cau iơh bơsak rơp roh rui; Ală cau sò tơm di Yàng Jehôwa rơp be bơkào mơ 
ñhơt hàng mơnĕ tòm ƀlàng, Bol khai roh thit, lề roh be ñhŭ. 

21Cau iơh bơsak càn mơ ò rgơi tơm wơl, Ai cau song ring gơs nùs dờng ơnàng 
mơ ai pà. 

22Bơh cau mơ Yàng Jehôwa ai lơngai gen rơp dòp geh lơgar, Ai cau lơi mơ 
Kơnràñ srat rma gen rơp kòl tơnroh. 

23Yàng Jehôwa tề lam ală cơnđòa cau dê, Mơ Kơnràñ bơtào kơ̆ khai tòm gùng dà 
niam nùs Kơnràñ. 

24Bulah khai gơtup pừ kung ò bic tơn, Tài bơh Yàng Jehôwa at tê yò đo khai. 

25Lài añ gam kơnòm, tŭ do neh kra, Mơya añ ò gŏ cau song ring gơkòl sang lòi ò, 
Hala kòn sau khai dê lòt kanadàn. 

26Tŭ lơi khai kung gơs nùs sơrmah sơrmài mơ ai càn, Kòn sau khai dê gơlik gơs 
cat lơngai cau in. 

27Pleh tĕ dê bơta iơh mơ lơh tĕ bơta niam, Gen mê rơp gam sùm sùm. 

28Bơh Yàng Jehôwa kòñ gơboh bơta song ring; Kơnràñ rơp ò sang lòi cau sàng 
goh Kơnràñ dê. Cau song ring geh Yàng sền gàr sùm sùm, Ai kòn sau cau iơh 
bơsak dê rơp kòl tơnroh. 

29Cau song ring rơp dòp geh lơgar, Mơ ơm tềng hơ̆ sùm sùm. 

30Bơr cau song ring đơs bơta jak chài, Mơ lơmpiat khai đơs jơnau song ngan. 

31Bơta boh lam Yàng Tom Trồ khai dê ơm tòm nùs khai, Cơnđòa lòt khai dê ò 
gơsèng. 

32Cau iơh bơsak kơp mòc cau song ring, Mơ jòi bơta nàng tơnchơt khai. 

33Yàng Jehôwa ò sang lòi khai tòm tê cau iơh bơsak, Kung ò lòi khai kong lơh nền 
glài tòm tŭ khai kòl cahrña. 

34Kơp gơn tĕ Yàng Jehôwa, mơ lơh jat gùng dà Kơnràñ dê, Gen Kơnràñ rơp yò 
tơngguh mê nàng dòp geh lơgar; Mê rơp gŏ bơta tơnroh cau iơh bơsak dê. 

35Añ neh gŏ cau iơh bơsak gơs gơnoar pràn ngan, Mơ gơlik dờng be chi pơnàng 
Liban dê. 

36Gen añ lòt gan; ne, khai ò gam tai; Añ jòi khai mơya ò bàn. 

37Ai tĕ nùs kơlôi di cau ò gơs tiah geh lah pơrhơng, mơ sền tĕ di cau song ring, 
Bơh cau ring lơngai geh kòn sau rơ̆sơmpài ràipơjềng. 

38Ai ală cau tìs glài rơp kòl roh rui jơh; Kòn sau cau iơh bơsak dê rơp kòl tơnroh. 

39Bơta dong klàs cau song ring dê tus bơh Yàng Jehôwa; Kơnràñ la tiah kìng crŭ 
bol khai dê tòm tŭ bòl glar. 

40Yàng Jehôwa dong kòl mơ dong tă bol khai, Kơnràñ dong tă bol khai bơh di cau 
iơh bơsak, mơ dong klàs bol khai, Tài bơh bol khai kìng crŭ să he tòm Kơnràñ. 

Đơs Crih 38 

Jơnau hòi dan cau kong jê sồt bơh tồi glài 
Jơnau Đơs Crih Dabit cih nàng kah kir yau 
1Ơ Yàng Jehôwa! Dan bañ gơjrañ mơ lah pơrhơng añ, Kung bañ gơhào gơjrañ 
mơ lơh glài tơmàl añ. 

2Bơh bơta lơh glài Kơnràñ dê be ală kam gơmut tòm să añ, Mơ tê Yàng dê klơn 
hơđang añ. 

3Tài bơh bơta gơjrañ Yàng dê, poac să añ ò gơs tiah lơi gam niam; Tài bơh tồi 
glài añ jê, ntìng añ ò gơs sơmbòi. 

4Bơh ală bơta iơh bơsak añ jê gơ ngŏ hơđang bồ añ, Gơ kơnjơ̆ ngan añ in, ò 
gơkrơi be dô bơta ơnòng kơnjơ̆. 

5Tài bơh bơta bơrngơl gơla añ jê, Ală tềl sồt añ jê gơ ồm lề mơ gơrề. 

6Añ kòl kun tơmù mơ ò tus guh, Jơh ngai mho añ moat jrùng ñìm rac. 

7Gơlơh be ồs hơng chu pơrguc tòm but añ, Mơ poac să añ ò gơs tiah lơi gam niam. 

8Añ kong siar roh jơh hir mơ gơlơh be lề lac jơh, Añ rơnđơh tài bơh nùs añ kơnjơ̆ 
ò suk ơm. 

9Ơ Yàng, Kơnràñ git jơh ală bơta kơp kòñ añ jê, Bơta rac ròc añ jê ò ndơp di đap 
Yàng. 

10Nùs añ gơdơrcul, pràn añ ò gam tai, Bơta àng tòm mat añ kung roh sơl. 

11Ală cau bơyô mơ ală oh mi añ, bol khai ntào ngài bơh bơta rung rài añ jê, Mơ 
ală gơp bơtiàn añ kung ơm ngài di añ sơl. 

12Ală cau jòi bơta nàng lơh iơh di añ, bol khai đơs bơh bơta roh rui; Jơh ngai mho 
bol khai mìng kơlôi bơh bơta blac pơrlồm lơm. 

13Mơya añ lơh be cau tĭ, ò kơno jơnau lơi, Be cau kloat ò pò bơr dô êt lơi. 

14Ngan, añ gơlik gơs be cau ò kơno, La cau ò gơs jơnau đơs wơl tòm bơr he dê. 

15Mơya, ơ Yàng Jehôwa, añ kơp gơn Kơnràñ; Ơ Jehôwa Yàng Tom Trồ añ jê, 
Kơnràñ la Bơtau rơp ho wơl. 

16Bơh añ hòi dan lah: “Dan bañ lòi bol khai chò hòp tài bơh añ, Bol khai la cau 
jòng să tòmdră di añ tòm tŭ jơng añ gơsèng.” 

17Añ mòr gơplơ̆ gơpừ, Bơta jê sồt gam ơm sùm mơ añ. 

18Añ yal glài iơh bơsak añ jê, Añ moat jrùng bơh tồi glài añ jê. 

19Ală cau sò tơm di añ ò bồ la pràn ngan, Mơ cau gơjrañ kơuềng ò bồ di añ la oă 
ngan. 

20Ală cau ai bơta iơh tơm bơta niam añ in, Kung la cau sòdră di añ, tài bơh añ jat 
bơta niam. 

21Ơ Yàng Jehôwa, dan bañ sang lòi añ! Ơ Yàng Tom Trồ añ jê! Dan bañ ơm ngài 
bơh di añ! 

22Ơ Yàng! Kơnràñ la Bơtau dong klàs añ, Dan mhar mhar tus dong kòl añ! 

Đơs Crih 39 

Bơta ò kwơ rài kis dê 
Jơnau Đơs Crih Dabit cih ai Jeduthun in la cau lam bồ đơs chò 
1Añ neh đơs lah: “Añ rơp kơrmap gàr gùng dà añ jê, Nàng añ ò tìs glài mơ lơmpiat 
añ jê; Tòm tŭ cau iơh bơsak gam ơm di đap añ, Añ rơp kơrmap gàr bơr añ kung 
be cau kèp bơr ơseh.” 

2Añ ơm mŏ mŏ ò đơs dô jơnau, añ prap bơta ring lơngai kung ò kwơ; Bơta bòl 
glar jê sồt añ jê sơlo gơbơtơl tai. 

3Nùs añ gơlik duh hul tòm añ, Tòm tŭ añ kơlôi sơnơng, ồs sa pơrguc añ, Gen 
lơmpiat añ đơs lah: 

4“Ơ Yàng Jehôwa, dan ai añ in git bơta lồi dut añ jê, Mơ khà ală ngai añ jê la nđò; 
Lòi añ in git rài kis añ jê gơ dô mhar kàr lơi. 

5Ne, Yàng lơh ală ngai añ jê dô êt kàr mpàng tê, Mơ rài kis añ jê be ò gơs phan lơi 
di đap Kơnràñ. Ngan, rài kis kòp nă dê la kung be mìng dô dơ̆ tă nhơm!(Selah) 

6Ngan, kòp nă cơnđòa lòt ò gơkrơi be dô nơm mƀur, Bơta kơlôi rcang khai dê la 
ò kwơ; Cau tơrgòm pơjum phan mơna, mơya ò git ñcau rơp dòp prap. 

7Ơ Yàng, tŭ do ñchi añ kơp gơn taih? Añ gơn kơnòm di Kơnràñ. 

8Dan dong añ klàs di jơh ală bơta tìs glài añ jê. Bañ lòi cau bơrngơl gơla gơs kai 
nàng dơñŏ tơnhial di añ! 

9Añ lơh be kloat, ò pò bơr, Tài bơh Yàng neh lơh broă hơ̆. 

10Dan Yàng bañ pù lơh añ tai; Añ kong lề lac tài bơh tê Yàng lơh glài. 

11Tòm tŭ Yàng lơh glài tơmàl kòn mơnus tài bơh tồi glài, Gen Kơnràñ lơh siar 
roh bơta hàng mơnĕ khai dê ò gơkrơi be mŏ tu sa; Ngan, rài kis kòp nă dê la kung 
be mìng dô dơ̆ tă nhơm.(Selah) 

12Ơ Yàng Jehôwa, dan iat jơnau hòi dan añ jê, ai tồr iat jơnau rac dan añ jê; Dan 
bañ ơm mŏ mŏ tòm tŭ añ hòr dà mat! Bơh añ la cau nac tòm hìu Yàng dê, Cau ơm 
ing be jơh ală ồng pàng añ jê. 

13Dan bañ sền trol di añ nàng añ ñŏ chò hòp wơl, Lài mơ tŭ añ lòt thit, mơ añ ò 
gam tai.” 

Đơs Crih 40 

Jòng ro Yàng mơ hòi dan Kơnràñ dong tă bơh bơta bòl glar jê sồt 
Jơnau Đơs Crih Dabit Cih. Ai Cau Lam Bồ Đơs Chò in Ngui 
1Añ kơ̆ nùs kơp gơn Yàng Jehôwa; Kơnràñ wèt sền mơ iat jơnau rac dan añ jê. 

2Kơnràñ kung tă tơngguh añ klàs bơh trồm roh gơprah, lik bơh di bŏ lơnggơr; 
Kơnràñ ơn jơng añ hơđang pơnai lŭ, Lơh cơnđòa lòt añ in ring lơngai. 

3Kơnràñ ơn di bơr añ dô bơta đơs chò pa, Hơ̆ la bơta jòng ro Yàng Tom Trồ bol 
hi dê. Oă cau rơp gŏ bơta hơ̆ mơ rngòt, Gen dòn kơnòm di Yàng Jehôwa. 

4Lơngai cau lơi in ơn nùs dòn kơnòm di Yàng Jehôwa, Ò jat cau pơnhừ să, la cau 
lòt tìs nrah jat ală yàng ma blac. 

5Ơ Jehôwa Yàng Tom Trồ añ jê, ală broă crih crài Yàng neh lơh, Mơ ală bơta kơlôi 
sơnơng Kơnràñ dê gơwèt mơ bol hi la oă ngan, Ò gơs cau lơi rgơi pơndròm mơ 
Yàng! Dilah añ kòñ yal tơlik đơs bơh ală broă hơ̆, Gen gơ la oă ngan, ò jai kòp. 

6 Yàng ò kòñ phan ơn duh khoai mơ phan ơn, Mơya Kơnràñ neh pò tồr añ nàng 
kơno jơnau Yàng; Yàng ò sồr ơn phan ơn chu pơrguc, hala phan ơn tơwài glài. 

7Gen añ đơs: “Do añ tus; Tòm dap sră neh cih bơh añ; 

8Ơ Yàng Tom Trồ añ jê, añ chò hòp lơh jat nùs kòñ Kơnràñ dê; Bơta boh lam Yàng 
dê ơm tòm nùs añ.” 

9Tòm mpồl jơnum dờng añ neh yal jơnau chò hòp bơh bơta dong tă; Ne, ơ Yàng 
Jehôwa, añ ò mềm bơr, be Kơnràñ neh git rau. 

10Añ ò pồn ndơp bơta dong kòl Kơnràñ dê tòm nùs añ, Añ neh đơs bơh bơta dòn 
song mơ bơta dong klàs Kơnràñ dê. Di đap mpồl jơnum dờng añ ò pồn ndơp 
bơta kòñ gơboh kơ̆ dơn mơ bơta dòn song Kơnràñ dê. 

11Ơ Yàng Jehôwa, dan gơs nùs kòñ nđàc gơwèt mơ añ; Dan bơta kòñ gơboh kơ̆ 
dơn mơ bơta dòn song Kơnràñ dê sền gàr añ sùm. 

12Bơh neh gơs ò git nđò bơta iơh gơrwàng gùt dar añ; Ală tồi glài iơh bơsak añ 
jê neh gơtuh hơđang añ, Tian gơs añ ò rgơi sền; Gơ oă rlau mơ sŏ hơđang bồ añ; 
nùs añ gơnsràng rngòt. 

13Ơ Yàng Jehôwa, dan niam nùs dong tă añ! Ơ Yàng Jehôwa, dan mhar mhar dong 
kòl añ! 

14Ală cau lơi jòi bơta nàng tơnchơt añ, Lòi bol khai in kòl ƀàssìl mơ sơlồng sơlàng 
jơh lơm; Ală cau lơi kòñ lơh iơh di añ, lòi bol khai in ruc wơl mơ ƀàssìl. 

15Ală cau lơi đơs mơ añ: “Ne, sền tĕ khai!” Lòi bol khai in mơp dơl tài bơh bơta 
ƀàssìl bol khai dê. 

16Ai jơh ală cau lơi jòi jat Yàng, Dan bol khai in geh chò hòp mơ hòn chò tòm 
Yàng; Ală cau lơi kòñ gơboh bơta dong klàs Kơnràñ dê, Dan bol khai in đơs sùm 
lah: “Dờng ngan la Yàng Jehôwa!” 

17Ai añ do la rƀah lơòi mơ siơ̆u siar; Mơya Yàng kah kơlôi bơh añ. Kơnràñ la 
Bơtau dong kòl añ mơ la Bơtau dong tă añ; Ơ Yàng Tom Trồ añ jê, dan bañ lơh 
òbat nyà. 

Đơs Crih 41 

Jơnau hòi dan cau kòp jê dê kòl sang lòi 
Jơnau Đơs Crih Dabit Cih. Ai Cau Lam Bồ Đơs Chò in Ngui 
1Lơngai cau lơi in wèt sền di cau rƀah lơòi; Tòm ngai rung rài Yàng Jehôwa dong 
tă khai. 

2Yàng Jehôwa jơm gòm khai, sền gàr bơta kis khai dê; Cau kòp khai la cau geh 
lơngai tòm lơgar; Kơnràñ ò jào phi khai jat nùs kòñ cau sò tơm di khai. 

3Yàng Jehôwa yò đo khai tòm tŭ khai bic kòp; Kơnràñ sơm khai bòi jơh tòm tŭ 
khai kòp jê. 

4Ai añ, añ đơs lah: “Ơ Yàng Jehôwa, dan nđàc di añ; Sơmbòi añ, bơh añ neh tìs 
glài tòmdră mơ Yàng.” 

5Ală cau sò tơm di añ, ai jơnau iơh rmơh mơ đơs bơh añ lah: “Tŭ lơi khai rơp 
chơt mơ sơnđan khai rơp roh taih?” 

6Tòm tŭ gơs cau tus còp añ, gen khai mìng đơs jơnau ò kwơ lơm, Nùs bol khai 
prap bềng bơta iơh bơsak; Tòm tŭ bol khai lik hơ bơdìh gen khai yal tơlik bơta 
hơ̆. 

7Jơh ală cau lơi gơjrañ kơuềng di añ bol khai đơs chều bal mơ gơp tòmdră di añ; 
Bol khai kơlôi đơs lài ală bơta iơh bơh añ. 

8Bol khai đơs lah: “Khai kòl dô bơta kòp jê iơh rmơh ngan; Khai rơp ò guh tai, 
bơh di tiah khai ơm bic.” 

9 Tus di cau bơyô đềt mềr añ jê mơ nùs añ dòn kơnòm, La cau neh sa piang lă añ 
jê, khai kung pò kơndòl jơng sò tơm di añ. 

10Mơya, ơ Yàng Jehôwa, dan nđàc di añ mơ yò tơngguh añ, Gen añ rơp sal tê di 
bol khai. 

11Dilah cau sò tơm ò pha rlau mơ añ, Gen kơnòm di bơta hơ̆ añ git Yàng niam 
nùs di añ. 

12Mơya Kơnràñ neh yò đo añ tài bơh bơta song ngan añ jê, Mơ ai añ in ntào kơ̆ 
sùm sùm di đap Kơnràñ. 

13 Pal jòng ro Yàng Jehôwa la Yàng Tom Trồ Israel dê, Bơh sùm sùm jơl tus sùm 
sùm ò lồi! Amen! Amen! 

Đơs Crih 42 

DAP BÀR 
(Đơs Crih 42 – 72) 

Nùs kơp kòñ geh Yàng Tom Trồ tòm tŭ gơlòng bòl glar 
Jơnau Đơs Crih Kòn Sau Kôra Cih Nàng Bơto Sồr. Ai Cau Lam Bồ Đơs Chò in Ngui 
1Ơ Yàng Tom Trồ, hwềng soàn añ kòñ ngan geh Yàng, Kung be jùn me tơhìr ngan 
dà croh. 

2Hwềng soàn añ tơhìr Yàng Tom Trồ, la Yàng Tom Trồ gam kis sùm. Tŭ lơi añ 
rơp lòt tus mơ tìp mat Yàng Tom Trồ taih? 

3Tòm tŭ cau lùp sùm lah: “Ntềng đah Yàng Tom Trồ mê dê taih?” Gen dà mat lơh 
gơs phan sa añ jê ngai mơ mang. 

4Tòm tŭ nùs añ moat jrùng jê sồt, añ kah wơl ală bơta do: Añ neh lòt bal mơ mpồl 
gal. Añ lam bol khai tus hơ hìu Yàng Tom Trồ; Bol khai driau chò mơ đơs chò 
jòng ro Yàng. 

5Ơ hwềng soàn añ jê, ñchi bơh tài mê gơplơ̆ nùs mơ ò suk ơm taih? Gơn kơnòm 
tĕ di Yàng Tom Trồ, bơh añ rơp jòng ro Kơnràñ tai, La Bơtau dong kòl añ mơ la 
Yàng Tom Trồ añ. 

6Ơ Yàng Tom Trồ, hwềng soàn añ siar roh tòm añ, Gen tàng bơh lơgar Jordan, 
bơh mơnơm Hermôn, mơ bơh dòr Mijar, añ kơlôi kah Kơnràñ. 

7Cìr jrô hòi cìr jrô, nggồr ală liang jrài Kơnràñ dê; Ală ryà mơ dà tih Kơnràñ dê 
neh bồr ndơp añ. 

8Tòm trồ ngai Yàng Jehôwa ai añ in bơta kòñ gơboh kơ̆ dơn, Mơ tòm trồ mang 
Yàng ai añ in bơta đơs chò Kơnràñ dê, Hơ̆ la bơta hòi dan mơ Yàng Tom Trồ la 
Yàng bơta kis añ jê. 

9Añ đơs mơ Yàng Tom Trồ pơnai lŭ klềr añ jê lah: “Ñchi bơh tài Kơnràñ neh lòi 
hŭi añ taih? Ñchi bơh tài añ ñìm rac tài bơh ală cau sò tơm rồn bơklơn añ taih?” 

10Tòm tŭ ală cau sò tơm dơñŏ tơnhial mơ lùp sùm lah: “Ntềng đah Yàng Tom Trồ 
mê dê taih?” Gen bơta hơ̆ ò gơkrơi be bol khai lơh jê sồt di să añ. 

11Ơ hwềng soàn añ jê, ñchi bơh tài mê gơplơ̆ nùs mơ ò suk ơm taih? Gơn kơnòm 
tĕ di Yàng Tom Trồ, bơh añ rơp jòng ro Kơnràñ tai, La Bơtau dong kòl añ mơ la 
Yàng Tom Trồ añ jê. 

Đơs Crih 43 

Hòi dan mơ Yàng dong tă he 
1Ơ Yàng Tom Trồ, dan yal tơlik añ la cau ò gơs glài, Mơ dong tò jơnau gơrềng tus 
di añ gơwèt mơ làng bol ò duh rngòt; Dan dong tă añ bơh di cau blac pơrlồm mơ 
ò song ring. 

2Bơh Yàng la Yàng Tom Trồ, la Bơtau mơ añ kìng crŭ; Ñchi bơh tài Kơnràñ neh 
sang lòi añ taih? Ñchi bơh tài añ ñìm rac bơh ală cau sò tơm rồn bơklơn añ taih? 

3Dan Yàng tơlik bơta àng mơ jơnau song Kơnràñ dê; Lòi gơ lam añ, lòi gơ cèng 
añ tus hơ mơnơm sàng goh mơ tiah ơm Yàng dê. 

4Gen añ rơp lòt tus hơ cơnòng duh khoai Yàng Tom Trồ, La Yàng Tom Trồ ai añ 
in bơta hòn chò dờng ngan ò git lơh; Ơ Yàng la Yàng Tom Trồ añ jê, añ rơp pĕ 
kơñi mơ jòng ro Yàng. 

5Ơ hwềng soàn añ, ñchi bơh tài mê gơplơ̆ nùs mơ ñchi bơh tài ò suk ơm taih? 
Gơn kơnòm tĕ di Yàng Tom Trồ, bơh añ rơp jòng ro Kơnràñ tai, La Bơtau dong 
kòl añ mơ la Yàng Tom Trồ añ. 

Đơs Crih 44 

Tơngkah wơl bơta nđàc Yàng Tom Trồ dê tòm rài yau mơ yal tơlik bơta bòl glar tòm tŭ do 
Jơnau Đơs Crih kòn sau Kôra cih nàng bơto sồr. Ai cau lam bồ đơs chò in ngui 
1Ơ Yàng Tom Trồ, tồr bol hi neh kơno, Ồng pàng bol hi neh yal wơl Ală broă 
Kơnràñ neh lơh tòm rài bol khai dê, tòm ală ngai yau òr; 

2Yàng neh ngui tê tòm Kơnràñ dê bơtrơh ală lơgar, mơya Kơnràñ tam ồng pàng 
bol hi dê. Yàng lơh ală làng bol in gơprah gơpring, mơya lơh ồng pàng bol hi in 
geh khat gơboh. 

3Bơh bol khai ò di kơnòm di đào tòm bol khai dê mơ geh lơgar, Kung ò kơnòm 
di tơwòr tê tòm bol khai dê mơ geh pha; Mơya kơnòm di tê ma Yàng dê, Bơh 
Yàng neh hừh nùs di bol khai. 

4Yàng la Bơtau mơ la Yàng Tom Trồ añ jê, La Bơtau neh lơh nền ai Jakôp in geh 
pha. 

5Kơnòm di Yàng, bol hi tơlo gơpừ ală cau sò tơm di bol hi. Kơnòm di sơnđan 
Yàng, bol hi jă di ală cau sòdră di bol hi. 

6Bơh añ ò di kơnòm di àtak añ, Đào añ kung ò rgơi dong klàs añ. 

7Mơya Yàng neh dong bol hi klàs di cau sò tơm di bol hi, mơ lơh ƀàssìl di cau 
gơjrañ kơuềng di bol hi. 

8Bol hi neh jòng să he sùm tòm Yàng Tom Trồ, Mơ bol hi rơp ưnngài sơnđan 
Kơnràñ sùm sùm.(Selah) 

9Bulah behơ̆ Yàng neh sang bol hi, lòi bol hi kong ƀàssìl, Kơnràñ ò tai lik lòt bal 
mơ mpồl ling bol hi dê. 

10Yàng lơh bol hi in ruc wơl di đap cau tòmlơh mơ bol hi, mơ cau sò tơm di bol 
hi dòñ ai phan hi dê. 

11Yàng neh lơh bol hi in be belàt cau cèng lơh poac, Mơ neh lơh bol hi in nrah 
nring tòm ală lơgar. 

12Yàng neh tac làng bol Kơnràñ dê dô bă ƀuơn ngan, ò jòi khà priă kas màng di 
bol khai. 

13Yàng lơh bol hi in be phan cau gơp ƀòn hi dơñŏ tơnhial, Be phan bơtat bơtròh 
mơ bơrsèl tơnhial gùt dar bol hi. 

14Yàng lơh bol hi in be dô jơnau pơnđik digùl ală làng bol, mơ la dô jơnau dơñŏ 
tơnhial digùl ală làng bol. 

15Kòp ngai bơta sền òsơp ơm sùm di đap añ, Bơta ƀàssìl añ jê jơm gòm di mat 
añ, 

16Tài bơh jơnau cau dơñŏ tơnhial mơ lah sơrpah, ơm di đap cau sò tơm mơ cau 
sal tê. 

17Bulah bol hi ò hŭi Yàng, Kung ò lơh ma blac mơ bơta ho bal Yàng dê, Mơya ală 
bơta hơ̆ neh gơlik tus bol hi in. 

18Nùs bol hi ò ruc wơl, Cơnđòa bol hi kung ò pleh bơh di gùng Yàng. 

19Bulah behơ̆, Yàng neh lơh bol hi in lề lac tòm tiah so brê ơm, Ơn bol hi tòm bơta 
klam jơngo cik. 

20Dilah bol hi neh hŭi sơnđan Yàng Tom Trồ bol hi dê, Hala pò tê hơ dô nă yàng 
ndai, 

21Gen Yàng Tom Trồ ò rgơi git sơl ơ? Bơh Kơnràñ git bơta ndơp ndơr tòm nùs 
cau dê. 

22 Ngan tài bơh Yàng tàng bol hi kong cau tơnchơt kòp ngai; Bol khai sền bol hi 
be belàt cau neh lơh nền nàng lơh poac. 

23Ơ Yàng, dan guh! Ñchi bơh tài Kơnràñ bic taih? Dan kah! Bañ sang lòi bol hi 
sùm sùm! 

24Ñchi bơh tài Yàng pồn mat taih? Ñchi bơh tài Kơnràñ lơh hŭi bơta bòl glar mơ 
bơta rồn bơklơn di bol hi taih? 

25Bơh bol hi neh gơtơmù tus tòm kơmbuh ù, Să jan bol hi gơđềt di ù. 

26Dan Yàng guh mơ dong kòl bol hi! Dan Yàng ai nùs kòñ gơboh kơ̆ dơn Kơnràñ 
dê mơ dong tă bol hi. 

Đơs Crih 45 

Bơta đơs chò tòmbau cau bơtau 
Jơnau Đơs Crih kòn sau Kôra cih nàng bơto sồr bơh bơta kòñ gơboh. Ai cau lam bồ 
đơs chò in ngui, jat sap đơs chò sơnđan la Bơkào Lili 
1Nùs añ bềng lìu ală jơnau đơs niam; Añ đơs jơnau đơs crih cau bơtau in, 
Lơmpiat añ kung be gai cih cau gơnoar cih chài rgơi. 

2Bơtau la hàng mơnĕ rlau mơ ală kòn sau jơi kòn mơnus dê; Jơnau đơs bơr 
sơndồi bơtau dê la bềng bơta nđàc; Tài behơ̆ Yàng Tom Trồ neh ai lơngai bơtau 
in gam sùm sùm. 

3Ơ bơtau pràn kơldang, dan kơt đào di but, Tòm bơta gơklŏ mơ bơta ryŭ ryơm. 

4Tài bơh jơnau song, nàng sền gàr bơta song ngan, Tòm bơta ryŭ ryơm bơtau 
hào bơta pha lin rlau; Lòi tê ma bơtau dê bơto bơtau lơh ală broă cau pal rngòt. 

5Ală kam bơtau dê la sồt, Pañ bluh nùs cau sò tơm bơtau dê, Ală làng bol gơpừ 
hơđơm jơng bơtau dê. 

6 Ơ Yàng Tom Trồ, sơbàn Kơnràñ dê gam sùm sùm ò lồi. Gai gơnoar at bồ cau 
bơtau dê la gai gơnoar song ring. 

7Bơtau kòñ gơboh bơta song ring, gơjrañ kơuềng di bơta iơh bơsak. Gen tàng 
Yàng Tom Trồ, la Yàng Tom Trồ bơtau dê, Neh ai bơtau in bơta hòn chò be bong 
mơñà di bơtau, rlau mơ ală gơp bơyô bơtau dê. 

8Ală ào bơtau dê gơs ƀô bơlhu cài trŭ, kơlhô, kơmhò kwe ̆ ; Tòm ală gơlang mơ 
bla gơs jơnau ntas pĕ kơñi lơh bơtau in chò hòp. 

9Tòm mpồl ală cau ùr màng ryŭ bơtau dê gơs ală kòn ùr ală bơtau dê, Bau ùr cau 
bơtau bơka să mơ màh Ôphir ntào đah ma bơtau. 

10Ơ kòn ùr, iat tĕ, kơlôi sơnơng tĕ, ai tồr iat tĕ; Hŭi tĕ làng bol mơ hìu nhă bèp ai 
dê, 

11Gen bơtau rơp kòñ bơta hàng mơnĕ ai dê; Bơh khai la bơtau ai dê, cùn khoai 
tĕ khai. 

12Làng bol Tirơ rơp cèng phan ơn, Mơ ală cau pas gơs rlau jơh tòm làng bol rơp 
cèng tơl bơta pas sơm nàng dan geh bơta nđàc ai dê. 

13Kòn ùr bơtau dê tòm ơdŭ khai dê soh ào tàñ bơrlŭ mơ màh. 

14Khai soh ào oă bơnga mơ geh lam tus di đap bơtau, Bơh tơnơ̆ cau ơruh la bơyô 
lòt jat khai. 

15Bol khai hòn chò hừh hơh Tòm tŭ geh lam tus mut tòm gơlang bơtau. 

16Ală kòn klau bơtau dê rơp ala ală ồng pàng bơtau dê; Bơtau rơp bơtào bol khai 
lơh gơs kòn bơtau at bồ tòm làm dunnia. 

17Añ rơp lơh sơnđan bơtau in geh kah wơl tòm jơh ală rài; Behơ̆ ală làng bol rơp 
jòng ro Kơnràñ sùm sùm ò lồi. 

Đơs Crih 46 

Yàng Tom Trồ la tiah kìng crŭ làng bol Kơnràñ dê 
Bơta đơs chò. Jơnau Đơs Crih kòn sau Kôra cih. Ai cau lam bồ đơs chò in ngui, jat sap 
đơs chò cau ơruh dê 
1Yàng Tom Trồ la tiah kìng crŭ mơ bơta pràn kơldang bol he dê; Kơnràñ gơs mat 
nàng dong kòl tòm bơta bòl glar. 

2Tài bơh hơ̆ bol he ò gơs rngòt, bulah ù gơs tòmgơl, Bulah mơnơm gơlơnggơr 
tòm kơnàng dàlềng,(Selah) 

3Bulah dàlềng nggồr ur ur mơ gơlik kơmbuh, Bulah ală mơnơm gơlơnggơr tài 
bơh bơta gơtơngguh ryà dà dê.(Selah) 

4Gơs dô nơm hiòng dà, ală ntê dà hơ̆ lơh chò hòp ƀòn Yàng Tom Trồ dê, La tiah 
ơm sàng goh Bơtau Hơđang Rlau Jơh dê. 

5Yàng Tom Trồ ơm digùl ƀòn hơ̆, ƀòn hơ̆ ò wañ lơnggơh; Rìng àng drim Yàng 
Tom Trồ dong kòl gơ. 

6Ală làng bol lơh nggồr nggàc, ală lơgar tơrluh tơrlơm; Yàng tơlik jơnau ntas, gen 
ù lề jơh. 

7Yàng Jehôwa Mpồl Ling dê ơm bal mơ bol he, Yàng Tom Trồ Jakôp dê la tiah 
kìng crŭ bol he dê.(Selah) 

8Tus tĕ sền ală broă lơh Yàng Jehôwa dê, Hơ̆ la Kơnràñ neh lơh tơrlah hơđang ù. 

9Kơnràñ wàs jơh kơlìn làm jơh plai ù, Dơrpă ală àtak, koh ală tà gơs rpot rpet, 
Mơ chu ală rơndeh ơseh tòm ồs. 

10Yàng đơs lah: “Ơm tĕ mŏ mŏ mơ git lah Añ la Yàng Tom Trồ. Añ geh bơtào 
jơnhoa hơđang ală làng bol, Mơ Añ geh bơtào jòng hơđang ù sơl.” 

11Yàng Jehôwa Mpồl Ling dê ơm bal mơ bol he, Yàng Tom Trồ Jakôp dê la tiah 
kìng crŭ bol he dê.(Selah) 

Đơs Crih 47 

Yàng Tom Trồ la Bơtau at bồ trồ tiah 
Jơnau Đơs Crih kòn sau Kôra cih ai cau lam bồ đơs chò in ngui 
1Ơ ală làng bol, tàp tê tĕ! Ai tĕ jơnau driau hòn chò mơ jòng ro Yàng Tom Trồ! 

2Bơh Yàng Jehôwa la Bơtau Hơđang Rlau Jơh, la Bơtau pal duh rngòt; Kơnràñ la 
Bơtau dờng at bồ hơđang làm jơh plai ù. 

3Kơnràñ lơh ală làng bol dòn duh bol hi, Mơ lơh ală lơgar dòn duh hơđơm jơng 
bol hi. 

4Kơnràñ sac rwah phan jơtài bol hi in, Gơ la bơta jòng să Jakôp dê cau Kơnràñ 
kòñ gơboh.(Selah) 

5Yàng Tom Trồ guh hơđang bal mơ jơnau driau chò hòp, Yàng Jehôwa guh 
hơđang bal mơ jơnau ntas kơlwòk. 

6Đơs chò tĕ jòng ro Yàng Tom Trồ, đơs chò tĕ! Đơs chò tĕ jòng ro Bơtau at bồ bol 
hi, đơs chò tĕ! 

7Bơh Yàng Tom Trồ la Bơtau at bồ làm plai ù; Ai tĕ jơnau đơs crih mơ đơs chò 
jòng ro Kơnràñ! 

8Yàng Tom Trồ at bồ ală lơgar, Yàng Tom Trồ nggui di sơbàn sàng goh Kơnràñ 
dê. 

9Ală cau ryŭ ryơm ală làng bol dê pơjum bal Mơ làng bol Yàng Tom Trồ Abraham 
dê. Bơh ală khèl plai ù dê la bal mơ Yàng Tom Trồ; Kơnràñ geh bơtào hơđang 
jơnhoa ngan! 

Đơs Crih 48 

Bơta hàng mơnĕ mơ gơklŏ Siôn dê 
Bơta đơs chò. Jơnau Đơs crih kòn sau Kôra dê 
1Yàng Jehôwa la dờng, pal jòng ro ngan Tòm ƀòn dờng Yàng Tom Trồ bol hi dê. 
Mơ hơđang mơnơm sàng goh Kơnràñ dê. 

2 Mơnơm Siôn, jòng jơnhoa hàng mơnĕ ngan, Mơ la bơta hòn chò jơh ală cau in 
tòm làm plai ù, la tiah jơnhoa rlau jơh Saphôn dê, La ƀòn dờng Bơtau dờng rlau 
jơh dê, 

3Digùl ală gơlang gơ dê Yàng Tom Trồ neh ràng tơlik să tòm Kơnràñ be dô bă 
tiah kìng crŭ kơ̆ cê. 

4Gen ală cau bơtau pơjum bal, mơ bol khai lòt tus. 

5Tòm tŭ bol khai gŏ ƀòn hơ̆ gen mơp dơl, Rngòt rngơt mơ ntoat dô. 

6Tềng hơ̆ bol khai rơm să rngòt, Bol khai jê sồt ò gơkrơi be cau ùr jê deh. 

7Yàng ngui càl đah mattơngai lik lơh bơcah ală ơhò Tarsi. 

8Bơta bol hi neh kơno đơs gen neh gŏ Tòm ƀòn dờng Yàng Jehôwa Mpồl Ling dê, 
Hơ̆ la tòm ƀòn Yàng Tom Trồ bol hi dê; Hơ̆ la ƀòn dờng Yàng Tom Trồ bơtào kơ̆ 
gam sùm sùm.(Selah) 

9Ơ Yàng Tom Trồ, tòm hìu duh khoai Kơnràñ dê Bol hi neh kơlôi bơh bơta kòñ 
gơboh kơ̆ dơn Kơnràñ dê. 

10Ơ Yàng Tom Trồ, sơnđan Kơnràñ be bơta jòng ro Kơnràñ dê, jơl tus di tiah lồi 
dut plai ù dê. Tê ma Kơnràñ dê at bồ dô bă pha lin rlau. 

11Mơnơm Siôn chò hòp tĕ! Tài bơh ală bơta cahrña Kơnràñ dê, lòi ală kòn ùr Juda 
hòn chò tĕ! 

12Lòt tĕ gùt dar Siôn, lòt tĕ gùt dar gơ, Kòp tĕ ală theng jơnhoa gơ dê, 

13Sền sơwì tĕ di ală theng kơp gàr, lòt làm tĕ ală gơlang gơ dê, Tồ bol mê rơp yal 
wơl jơi bơtiàn rài tơnơ̆ in lah: 

14“Do la Yàng Tom Trồ, la Yàng Tom Trồ bol hi dê gam sùm sùm ò lồi. Kơnràñ 
rơp tề lam bol hi gam sùm sùm.” 

Đơs Crih 49 

Kơnòm di phan mơna he dê la bơrngơl gơla 
Jơnau Đơs Crih kòn sau Kôra cih. Ai cau lam bồ đơs chò in 
1Ơ jơh ală làng bol, iat tĕ jơnau do! Ơ ală cau ơm tòm dunnia, ai tĕ tồr iat, 

2Bulah la cau làng hala cau kwang, Cau pas gơs hala cau rƀah lơòi 

3Bơr añ rơp đơs jơnau jak chài; Nùs añ rơp kơlôi sơnơng bơta git wă. 

4Añ rơp ai tồr iat jơnau pơnđik; Añ rơp pĕ kơñi mơ yal tơlik jơnau pơnhồr añ jê. 

5Ñchi bơh tài añ pal rngòt tòm ngai bòl glar, Tòm tŭ bơta tồi glài iơh bơsak ală 
cau rồn bơklơn gơrwàng gùt dar añ taih? 

6Bol khai kơnòm di phan mơna he dê, Jòng să bơh phan mơna lìu làc he dê. 

7Ngan, ò gơs cau lơi rgơi tơwài să tòm he dê, Hala tơm khà phan tơwài khai Yàng 
Tom Trồ in, 

8Bơh khà phan tơwài bơta kis khai dê la kas ngan, Ò gơs tŭ lơi tơl, 

9Tồ khai in geh kis sùm sùm, Ò gơs tŭ lơi gŏ bơta ồm lề. 

10Ngan, khai rơp gŏ bulah cau jak chài kung chơt, Cau bơrngơl mơ cau gơla kung 
pal chơt roh behơ̆ sơl, Mơ lòi phan mơna he dê cau ndai in. 

11Bơtô ƀồc bol khai la hìu ơm bol khai dê gam sùm sùm, La tiah ơm bol khai dê 
tòm jơh ală rài, Bulah bol khai neh gơs ù tiah tòm bol khai dê. 

12Kòn mơnus ò rgơi klàs chơt kơnòm di bơta màng ryŭ bol khai dê, Khai kung 
be phan poan jơng pal chơt roh. 

13Hơ̆ la bơta lồi dut ală cau bơrngơl gơla. Bal mơ jơh ală cau jòi jat bơta niam 
nùs bol khai dê.(Selah) 

14Bol khai kòl lơh nền mut tòm lơgar Làng ƀồc kung be dô mpồl belàt; Bơta chơt 
rơp ê gàr bol khai; Bol khai mù song tus tòm bơtô ƀồc, Să jan bol khai dê rơp ồm 
lề; Lơgar Làng ƀồc rơp la tiah ơm bol khai dê. 

15Mơya Yàng Tom Trồ rơp tơwài hwềng soàn añ bơh di gơnoar lơgar Làng ƀồc, 
Bơh Kơnràñ rơp wă rò añ.(Selah) 

16Bañ rngòt tòm tŭ gơs cau lơi gơlik pas sơm, Tòm tŭ bơta gơklŏ hìu hơ̆ dê 
gơbơtơl oă. 

17Bơh tòm tŭ khai chơt khai ò rgơi cèng phan lơi, Bơta gơklŏ khai dê kung ò mù 
jat khai ò. 

18Bulah tòm tŭ gam kis khai kòp să tòm he la chò hòp, Mơ bulah cau geh jòng ro 
tòm tŭ khai lơh niam gơwèt mơ să tòm he, 

19Mơya khai rơp chơt kung be ală ồng pàng khai dê; Bol khai ò gơs tŭ lơi gŏ bơta 
àng tai. 

20Kòn mơnus ò rgơi klàs chơt kơnòm di bơta màng ryŭ khai dê, Khai kung be 
phan poan jơng roh rui hơ̆. 

Đơs Crih 50 

Yàng Tom Trồ la Bơtau cahrña cau song ring mơ cau iơh bơsak 
Jơnau Đơs Crih Asap cih 
1Bơtau Gơnap Gơnoar la Yàng Tom Trồ, la Yàng Jehôwa đơs mơ hòi pơjum cau 
tòm dunnia, Bơh đah mattơngai lik jơl tus di đah mattơngai mut. 

2Bơh di Siôn hàng mơnĕ wil tơl, Yàng Tom Trồ ràng tơlik să tòm Kơnràñ. 



1025 

 

 
Sră Goh 

© 2018, United Bible Societies. 
  

 

 

3Yàng Tom Trồ bol he dê tus mơ ò ơm mŏ mŏ; Di đap Kơnràñ gơs ồs chu pơrguc, 
Gùt dar Kơnràñ gơs càl rbut dờng. 

4Kơnràñ hòi ală tap trồ hơđang mơ ù hơđơm sơl, Nàng cahrña làng bol Kơnràñ 
dê: 

5“Pơjum tĕ hơ Añ ală cau dòn song Añ jê, La ală cau neh bơtào dô bơta ho bal mơ 
Añ mơ phan ơn pơdơng.” 

6Ală tap trồ bơto yal bơta song ring Kơnràñ dê, Tài bơh să tòm Yàng Tom Trồ la 
Bơtau cahrña!(Selah) 

7Yàng đơs lah: “Ơ làng bol Añ jê, iat tĕ, Añ rơp đơs; Ơ Israel, Añ rơp lơh cơng 
tòmdră mơ mê. Añ la Yàng Tom Trồ, hơ̆ la Yàng Tom Trồ mê dê; 

8Añ ò lah pơrhơng mê bơh ală phan duh khoai mê dê; Ală phan ơn chu pơrguc 
mê dê gơ ơm sùm di đap Añ. 

9Añ rơp ò dòp kơnrồ dam bơh di hìu mê, Kung ò dòp be dam bơh di mpồl mê dê, 

10Bơh jơh ală phan poan jơng gơrê mơ Añ, Bơh jơh ală phan poan jơng hơđang 
bồ mơnơm kung behơ̆ sơl. 

11Añ git jơh ală sềm hơđang pah gòi, Jơh ală phan wañ tòm ƀlàng la gơrê bal mơ 
Añ. 

12Dilah Añ jơgloh Añ ò càng yal mê in git, Bơh lơgar dunnia mơ jơh ală phan tòm 
gơ la gơrê bal mơ Añ. 

13Añ sa poac kơnrồ dam, hala hùc mhàm be dam sơl ơ? 

14Ai tĕ bơta ưnngài lơh gơs phan ơn duh khoai Yàng Tom Trồ in, Mơ tơm bơta 
ho pơgon mê dê Bơtau Hơđang Rlau Jơh in. 

15Hòi dan tĕ mơ Añ tòm ngai bòl glar; Añ rơp dong tă mê, mơ mê rơp lơh gơklŏ 
Añ in.” 

16Mơya Yàng Tom Trồ đơs mơ cau iơh bơsak lah: Mbe mê khin yal wơl ală jơnau 
sồr Añ jê taih? Ñchi bơh tài sơndồi mê đơs bơh bơta ho bal Añ jê taih? 

17Bơh mê gơjrañ kơuềng di bơta lơh glài tơmàl, Ală jơnau đơs Añ jê mê sang lòi 
đah ngkòi mê dê. 

18Tòm tŭ mê gŏ cau ntung kơñau, Gen mê lơh bơyô mơ khai, mê lơh gơs dô bă 
bal mơ cau rềs àr bơrnàn. 

19Mê lòi bơr mê đơs iơh dô bă khat gơboh, Lơmpiat mê ò rngòt đơs bơta blac 
pơrlồm. 

20Mê nggui đơs tòmdră di oh mi mê dê, Đơs joh kòn klau mè mê dê. 

21Hơ̆ la ală bơta mê neh lơh, ai Añ ơm mŏ mŏ, Mê tồnlah Añ la dô nă cau be să 
tòm mê lơm. Mơya tŭ do Añ lah pơrhơng mê, mơ ơn ală bơta hơ̆ di đap mat mê. 

22Behơ̆, ơ ală cau hŭi Yàng Tom Trồ, kơlôi kah tĕ bơta do, rngòt Añ crè mê rpot 
rpet, mơ ò gơs cau lơi dong tă mòn. 

23Cau lơi ai bơta ưnngài lơh gơs phan ơn duh khoai la dòn duh Añ; Ai cau lơi lòt 
jat gùng song, Añ rơp sơnio khai in bơta dong klàs Yàng Tom Trồ dê. 

Đơs Crih 51 

Cau gơs nùs git gơjrañ sang glài hòi dan mơ Yàng gen rơp geh toh glài 
Jơnau Đơs Crih Dabit cih Tòm Tŭ Cau gơnoar hwơr Nathan lòt tus hơ khai, tơnơ̆ mơ 
tŭ khai neh tìs glài mơ Batseba. Ai cau lam bồ đơs chò in ngui 
1Ơ Yàng Tom Trồ, dan kòñ nđàc di añ jat nùs kòñ gơboh kơ̆ dơn Kơnràñ dê; Dan 
jùt jơh ală bơta tìs glài añ jê, jat bơta kòñ nđàc dờng ơnàng Yàng dê. 

2Dan rào añ in goh jơh hir bơta iơh bơsak añ jê, Mơ lơh añ in gơs goh bơh di bơta 
tồi glài añ jê. 

3Tài bơh añ git ală bơta tìs glài añ jê, Tồi glài añ jê gơ ơm sùm di đap añ. 

4 Añ neh tìs glài mơ Yàng, mìng mơ Yàng lơm, Mơ neh lơh bơta iơh bơsak di đap 
Yàng, Tồ Yàng geh kòp la song ring tòm tŭ Kơnràñ đơs, Mơ ò gơs tiah geh lah 
pơrhơng tòm tŭ Kơnràñ cahrña. 

5Ngan behơ̆, añ neh deh tòm bơta iơh bơsak, Mè añ jê neh bun añ tòm tồi glài. 

6Do, Yàng kòñ gơs jơnau song tòm dơlam nùs, Gen tàng, dan bơto añ in bơta jak 
chài tòm tiah ndơp ndơr tòm nùs añ jê. 

7Dan ai nsrum nha chi kin yơ̆i jùt goh tồi glài añ in, gen añ rơp gơs sàng goh; Dan 
rào añ gen añ rơp gơlik gơs bò rlau mơ piar 

8Dan ai añ in geh bềng bơta hòn chò hừh hơh, Lòi añ in kơno bơta hòn chò, lòi 
ală ntìng mơ Kơnràñ neh dơrpă geh hòn chò. 

9Dan Yàng pleh mat bơh di ală tồi glài añ jê, Mơ jùt jơh ală bơta iơh bơsak añ jê. 

10Ơ Yàng Tom Trồ, dan crơng gơs tòm añ dô nơm nùs sàng goh; Mơ ơn tòm añ 
dô nơm hwềng nùs pa mơ song ngan. 

11Dan bañ sang lòi añ bơh di đap Yàng, Kung bañ tă Hwềng Goh Yàng dê bơh di 
añ. 

12Dan ai wơl añ in bơta hòn chò bơh bơta dong klàs Kơnràñ dê, Mơ ai añ in 
hwềng nùs dờng ơnàng mơ yò đo añ. 

13Tŭ hơ̆ añ rơp bơto ală cau tìs glài in ală gùng dà Yàng dê, Mơ ală cau glài rơp 
rê wơl hơ Yàng. 

14Ơ Yàng Tom Trồ la Yàng Tom Trồ bơta dong klàs añ jê, Dan dong tă añ bơh di 
glài lơh gơtuh mhàm, Gen lơmpiat añ rơp đơs chò dờng jòng ro bơta dong tă 
Kơnràñ dê. 

15Ơ Yàng, dan pò sơndồi añ, Gen bơr añ rơp yal tơlik bơta jòng ro Yàng. 

16Bơh Yàng ò chò hòp di phan ơn duh khoai ò; Dilah añ ơn phan ơn chu pơrguc 
gen bơta hơ̆ ò niam nùs Kơnràñ. 

17Phan ơn duh khoai niam nùs Yàng Tom Trồ dê hơ̆ la hwềng nùs jê sồt; Ơ Yàng 
Tom Trồ, nùs jê sồt moat jrùng, Yàng ò di sền òsơp ò. 

18Dan Yàng lơh niam Siôn in jat be nùs kòñ niam Kơnràñ dê; Dan bơt bơtào wơl 
ală dơrñang Jerusalem dê. 

19Gen Yàng rơp niam nùs bơh ală phan ơn duh khoai dô bă di pal, Phan ơn chu 
mơ jơh ală phan ơn chu pơrguc; Gen cau rơp ơn kơnrồ dam hơđang cơnòng duh 
khoai Yàng dê. 

Đơs Crih 52 

Cau blac pơrlồm rơp kong Yàng cahrña 
Ai cau lam bồ đơs chò in ngui. Jơnau Đơs Crih Dabit cih nàng bơto sồr tòm tŭ Dôek 
cau Edôm lòt tus yal Sol in git lah Dabit neh mut tòm hìu Ahimelek 
1Ơ cau gơs gơnoar pràn, ñchi bơh tài mê jòng is să he tòm bơta lơh iơh gơwèt 
mơ cau duh rngòt di Yàng taih? Jơh ngai mho mê kơlôi rcang bơta tơnroh. 

2Lơmpiat mê ò gơkrơi be pềs koah sồt ngan, Ơ mê la cau lơh bơta blac pơrlồm. 

3Mê gơboh bơta iơh rlau mơ bơta niam, Kòñ đơs blac rlau mơ đơs jơnau 
song.(Selah) 

4Ơ lơmpiat blac pơrlồm, Mê kòñ gơboh lơh iơh di cau bơh jơnau đơs mê dê. 

5Mơya Yàng Tom Trồ rơp tơnroh mê sùm sùm; Kơnràñ rơp kup mê, tă crè mê 
bơh di sàl mê dê, Kơnràñ rơp dus mê bơh di lơgar cau kis dê.(Selah) 

6Cau song ring rơp gŏ, gen rngòt, Mơ dơñŏ di mê mơ đơs lah: 

7“Sền ne, la cau ò bài kơnòm di Yàng Tom Trồ lơh gơs tiah kìng crŭ khai dê, Mơya 
kơnòm di bơta pas gơs lìu làc khai dê, Kìng crŭ să he tòm bơta pas sơm khai dê!” 

8Ai añ ò gơkrơi be chi Ôlibe tơlir niam tòm hìu Yàng Tom Trồ dê; Añ kơnòm di 
bơta kòñ gơboh kơ̆ dơn Yàng Tom Trồ dê jơl sùm sùm ò lồi. 

9Añ rơp ưnngài Yàng sùm sùm, tài bơh Kơnràñ neh lơh bơta hơ̆. Añ rơp yal tơlik 
sơnđan Yàng di đap ală cau dòn song, bơh bơta hơ̆ la niam. 

Đơs Crih 53 

Bơta bơrngơl gơla mơ jàñ bơsak kòn mơnus dê 



1028 

 

 
Sră Goh 

© 2018, United Bible Societies. 
  

 

 

Jơnau Đơs Crih Dabit cih nàng bơto sồr. Ai cau lam bồ đơs chò in ngui jat sap đơs chò 
Mahalat 
1 Cau bơrngơl gơla đơs tòm nùs bol khai dê lah: “Ò gơs Yàng Tom Trồ.” Bol khai 
roh gơprah lơm, tìs tòm tồi glài iơh bơsak ngkòr ngkàc; Ò gơs cau lơi lơh bơta 
niam. 

2Yàng Tom Trồ bơh đang trồ tơmềt sền kòn mơnus, Nàng lòng sền dilah gơs cau 
lơi jak chài, Jòi jat Yàng Tom Trồ hala ò. 

3Jơh ală bol khai roh gơprah, bol khai gơlik kră kơldang ndròm bal, Ò gơs dô nă 
cau lơi lơh bơta niam, dô nă kung ò sơl. 

4Ală cau lơh bơta iơh bơsak ò git wă sơl ơ? Bol khai sa loan làng bol Añ jê, ò 
gơkrơi be sa ƀañ, Mơ kung ò gơs tŭ lơi hòi dan mơ Yàng Tom Trồ sơl. 

5Ne, bol khai rngòt rngơt ngan, tian gơs òhềt tŭ lơi gơs behơ̆, Bơh Yàng Tom Trồ 
rơp rsìh ntìng cau ò duh rngòt; Bol khai rơp kong ƀàssìl, bơh Yàng Tom Trồ neh 
sang lòi bol khai. 

6Ôih, bơta dong tă Israel dê rơp tus bơh Siôn! Tòm tŭ Yàng Tom Trồ bơtào wơl 
làng bol Kơnràñ dê, Gen Jakôp rơp hòn chò mơ Israel chò hòp. 

Đơs Crih 54 

Bơta hòi dan mơ Yàng dong tò he klàs bơh di tê cau sò tơm. Ai cau lam bồ đơs chò in ngui 
mơ kơñi pĕ 

Jơnau Đơs Crih Dabit cih nàng bơto sồr, tòm tŭ cau ƀòn Jip neh tus yal mơ Sol lah: 
“Dabit pồn să digùl bol he.” 
1Ơ Yàng Tom Trồ, dan ai sơnđan Kơnràñ mơ dong klàs añ, Ngui gơnoar pràn 
Kơnràñ dê mơ yal tơlik añ la song ring. 

2Ơ Yàng Tom Trồ, dan iat jơnau hòi dan añ jê; Ai tồr iat ală jơnau añ đơs. 

3Bơh cau đơs iơh pơnhừ să neh bơtào tơngguh tòmdră mơ añ, Cau iơh rmơh kòñ 
tơnchơt añ; bol khai ò ơn Yàng Tom Trồ di đap bol khai.(Selah) 

4Mơya ngan, Yàng Tom Trồ la Bơtau dong kòl añ; Yàng la Bơtau yò tơngguh bơta 
kis añ jê. 

5Kơnràñ rơp sal wơl bơta iơh bơsak di ală cau sò tơm di añ; Dan tơnroh bol khai 
jat be bơta song ngan Kơnràñ dê. 

6Añ rơp ơn phan duh khoai bơh nùs kòñ ơn Kơnràñ in; Añ rơp ưnngài sơnđan 
Yàng dê, bơh bơta hơ̆ la niam; Ơ Yàng Jehôwa. 

7Bơh Kơnràñ neh dong tă añ klàs bơh jơh ală bơta bòl glar, Mat añ neh gŏ cau sò 
tơm di añ kong alah. 

Đơs Crih 55 

Bơta hòi dan mơ Yàng tơnroh ală cau ma blac 
Jơnau Đơs Crih Dabit cih nàng bơto sồr. Ai cau lam bồ đơs chò in ngui mơ kơñi pĕ 
1Ơ Yàng Tom Trồ, dan ai tồr iat jơnau hòi dan añ jê; Bañ pồn să Kơnràñ bơh di 
jơnau rac dan añ jê. 

2Dan iat mơ ho wơl añ in; Añ ò suk ơm bơh bơta bòl glar mơ jơnau yoam añ jê. 

3Tài bơh jơnau đơs pơhìn cau sò tơm dê, Mơ tài bơh bơta rồn bơklơn cau iơh 
bơsak dê gen nùs añ dơrcul. Bơh bol khai cèng bơta bòl glar tus hơ añ, Mơ bol 
khai lơh iơh di añ dô bă gơjrañ mañ. 

4Nùs añ jê sồt ngan tòm să añ, Bơta rngòt rngơt bơh di bơta chơt ơm hơđang añ. 

5Bơta rngòt mơ bơta rơm să tus hơđang añ, Bơta kìr rngòt kup añ. 

6Añ đơs: “Ôih, kơp kòñ añ gơs pơnđar be ntòp! Gen añ rơp par thit mơ geh ơm 
lơngap lơngai; 

7Ngan añ rơp dô ngài ngan, añ rơp ơm tòm ƀlàng ngềt ngơt. 

8Añ rơp sơrbac sơrbang jòi tiah kìng crŭ añ in, bơh di càl dờng Mơ bơh di rbut 
dờng.” 

9Ơ Yàng, dan tơnroh bơta bơyai bol khai dê, mơ lơh sơlồng sơlàng jơnau đơs bol 
khai dê, Bơh añ gŏ bơta iơh rhung rhang mơ bơta tòmpìt tòmhà tòm ƀòn dờng. 

10Ngai mơ mang bol khai lòt gùt dar gơ hơđang dơrñang ƀòn; Bơta lơh iơh mơ 
bơta bòl glar ơm digùl ƀòn; 

11Bơta tơnroh kung ơm digùl ƀòn hơ̆; Bơta rồn bơklơn mơ bơta jak pơrlồm ò 
cah ngài bơh di ală drà ƀòn dê. 

12Bơh ò di la cau sò tơm bơtat bơtròh añ, dilah behơ̆ añ rgơi kong jai; Kung ò di 
la cau sòdră di añ bơtào tơngguh tòmdră di añ dô bă pơnhừ să, Dilah behơ̆ añ 
rgơi pồn să bơh di khai. 

13Mơya hơ̆ la să tòm mê, la cau ndròm bal mơ añ, Oh mi bơyô añ, mơ bơyô đềt 
mềr añ jê. 

14Bol he neh tòmbơhbơr bal dô bă bơkah lơngồt; Bol he neh gơs bơta ring lơngai 
lòt tus tòm hìu Yàng Tom Trồ dê. 

15Lòi bơta chơt tus nisơna di bol khai! Lòi bol khai dùh tòm lơgar làng ƀồc tòm 
tŭ gam kis, Tài bơh bơta iơh bơsak ơm tòm hìu bol khai mơ ơm tòm nùs bol khai. 

16Mơya añ hòi dan mơ Yàng Tom Trồ, Gen Yàng Jehôwa rơp dong klàs añ. 

17Mho, drim mơ gùl ngai, añ rac ròc mơ pơt wòl, Mơ Kơnràñ rơp kơno jơnau đơs 
añ jê. 

18Kơnràñ rơp dong tă hwềng soàn añ ò gơkòl roh gơprah, klàs bơh bơta tòmlơh 
bơh jền tơngai añ jê, Bơh gơs oă ngan cau pơjum tòmdră mơ añ. 

19Yàng Tom Trồ la Bơtau neh at bồ bơh sơnròp ò git lồi, Rơp kơno mơ tơmù bol 
khai.(Selah) Tài bơh bol khai ò prap bơta boh lam lơi, Kung ò duh rngòt di Yàng 
Tom Trồ sơl. 

20Oh mi bơyô añ jê neh ai tê tòmdră di ală cau bơyô khai dê, Khai neh sang lòi 
bơta ho bal khai dê. 

21Jơnau đơs khai dê ntiar rlau mơ dơngi dà toh, Mơya tòm nùs gơs bơta kơlìn 
gơtoă; Ală jơnau khai dê lơbơn rlau mơ mơñà, Mơya ngan la đào rlai. 

22Jào tĕ bơta àñ kơnjơ̆ mê dê Yàng Jehôwa in, Kơnràñ rơp yò đo mê; Kơnràñ ò 
gơs tŭ lơi lòi cau song ring kong wañ lơnggơh. 

23Mơya, ơ Yàng Tom Trồ, Yàng rơp tơmut bol khai tòm trồm bơta roh rui; Hơ̆ la 
cau kòñ lơh gơtuh mhàm mơ cau blac pơrlồm ò geh kis tus digùl ngai Yàng neh 
lơh nền bol khai in. Ai añ, añ rơp dòn kơnòm di Yàng. 

Đơs Crih 56 

Bơta hòi dan mơ Yàng dong tă he, mơ ưnngài bơh bơta dong tă Kơnràñ dê 
Jơnau Đơs Crih Dabit cih tòm tŭ làng bol Philistin kup khai tòm ƀòn Gat. Ai cau lam bồ 
đơs chò in ngui. Jat sap đơs chò Sềm Ntòp Tòm Chi Nho Tòm Tiah Ngài 
1 Ơ Yàng Tom Trồ, dan nđàc di añ, bơh cau jă trơm añ; Jơh ngai mho cau sò tơm 
rồn bơklơn añ. 

2Jơh ngai mho cau sò tơm jă trơm hơđang añ, Ơ Bơtau Hơđang Rlau Jơh, bơh gơs 
oă cau tòmlơh tòmdră mơ añ. 

3Tòm tŭ añ rngòt, añ dòn kơnòm di Yàng. 

4Tòm Yàng Tom Trồ mơ añ jòng ro jơnau Kơnràñ dê. Añ dòn kơnòm di Yàng Tom 
Trồ, añ ò gơs rngòt. Ñchi cau poac să rgơi lơh di añ taih? 

5Jơh ngai mho bol khai jòi lơh iơh tòm jơh ală bơta gơtơntus di añ; Ală bơta kơlôi 
sơnơng bol khai la tòmdră lơh iơh di añ. 

6Bol khai pơjum bal, kơp òm sền nền ală cơnđòa añ jê. Kung be bol khai kơp kòñ 
geh bơta kis añ jê, 

7Behơ̆ tơm wơl bol khai in jat be bơta tồi glài iơh bơsak bol khai dê. Ơ Yàng Tom 
Trồ, dan ai bơta gơjrañ dờng mơ tuh tơlup ală làng bol! 

8Yàng neh kòp ală cơnđòa añ jê; Dan ơn dà mat añ jê tòm gri Kơnràñ dê! Dà mat 
añ jê ò di neh geh cih tòm sră Kơnràñ dê ò ơ? 

9Ngai lơi añ hòi dan, ală cau sò tơm di añ rơp kong tơnruc wơl. Dô bơta añ git, 
hơ̆ la Yàng Tom Trồ ơm dô đah bal mơ añ. 

10Añ kơnòm di Yàng Tom Trồ mơ jòng ro jơnau Kơnràñ dê; Añ kơnòm di Yàng 
Jehôwa mơ jòng ro jơnau Kơnràñ dê. 

11Añ dòn kơnòm di Yàng Tom Trồ, añ ò gơs rngòt. Ñchi kòn mơnus rgơi lơh di 
añ taih? 

12Ơ Yàng Tom Trồ, añ pal lơh jat jơnau añ neh ho pơgon mơ Yàng; Añ rơp tơm 
wơl phan ơn duh khoai ưnngài Yàng in. 

13Bơh Yàng neh dong tă hwềng soàn añ klàs bơh bơta chơt, Jơng añ klàs di bơta 
gơtup pừ, Tồ añ in lòt di đap Yàng Tom Trồ tòm bơta àng bơta kis dê. 

Đơs Crih 57 

Bơta hòi dan mơ Yàng dong he klàs bơh cau kup kơryan 
Jơnau Đơs Crih Dabit cih tòm tŭ khai dô bơh di Sol tòm trồm lŭ. Ai cau lam bồ đơs chò 
in ngui. Jat sap đơs chò “Bañ Tơnroh” 
1Dan kòñ nđàc di añ; ơ Yàng Tom Trồ, dan kòñ nđàc di añ, Bơh hwềng soàn añ 
kìng crŭ tòm Yàng. Ngan, añ rơp kìng crŭ să añ tòm tiah mƀur đar Kơnràñ dê, Jơl 
tus di tŭ ală càl rbut dờng bơta tơnroh neh rlau rau. 

2Añ hòi dan mơ Yàng Tom Trồ Hơđang Rlau Jơh, Hơ̆ la Yàng Tom Trồ lơh gơlik 
wil tơl bơta lơh nền lài Kơnràñ dê añ in. 

3Bơh đang trồ Kơnràñ rơp sồr mơ dong klàs añ, Kơnràñ rơp lơh ƀàssìl di ală cau 
in jă trơm hơđang añ.(Selah) Yàng Tom Trồ rơp sồr bơta kòñ gơboh kơ̆ dơn mơ 
bơta dòn song Kơnràñ dê tus. 

4Añ bic digùl ală klìu triă, Hơ̆ la phan sa loan poac kòn mơnus; Bol gơ gơs sề be 
ală tà mơ ală kam, Mơ lơmpiat bol gơ be đào sồt. 

5Ơ Yàng Tom Trồ, dan Yàng geh bơtào jơnhoa rlau mơ ală tap trồ! Dan bơta 
gơklŏ Yàng dê geh làm jơh plai ù! 

6Bol khai neh dang bơtơng di cơnđòa añ jê, Hwềng soàn añ kòl kun tơmù. Bol 
khai neh tò dô nơm tơrluh tòm gùng añ jê, Mơya să tòm bol khai neh gơdùh tòm 
hơ̆.(Selah) 

7Ơ Yàng Tom Trồ, nùs añ kơ̆ cê, nùs añ kơ̆ cê! Añ rơp đơs chò mơ jòng ro Yàng. 

8Ơ hwềng soàn añ jê, kah rngal tĕ! Ơ kơñi pĕ mơ kơñi gòng, kah rngal tĕ! Añ rơp 
pơrlai àng drim! 

9Ơ Yàng Jehôwa, añ rơp ưnngài Kơnràñ digùl ală làng bol; Añ rơp đơs chò jòng 
ro Kơnràñ digùl ală lơgar. 

10Bơh bơta kòñ gơboh kơ̆ dơn Kơnràñ dê jơnhoa be ală tap trồ, Bơta dòn song 
Kơnràñ dê guh tus hơ ală mhwal. 

11Ơ Yàng Tom Trồ, dan Yàng geh yò tơngguh jơnhoa hơđang ală tap trồ! Dan 
bơta gơklŏ Kơnràñ dê geh làm jơh plai ù! 

Đơs Crih 58 

Dan Yàng Tom Trồ lơh glài cau iơh bơsak 
Jơnau Đơs Crih Dabit cih. Ai cau lam bồ đơs chò in ngui. Jat sap đơs chò “Bañ Tơnroh” 
1Ơ ală cau gơs gơnoar pràn, ngan sơl, jơnau lơh nền bol mê la song ring sơl ơ? 
Ală bol mê cahrña kòn mơnus dô bă song ngan sơl ơ? 

2Ò di, tòm nùs bol mê bơyai bơtào ală bơta tìs; Tê bol mê lơh bơta jàñ bơsak tòm 
plai ù. 

3Cau iơh bơsak tìs nrah bơh tòm hìu kòn, Bol khai đơs blac mơ lòt tìs nrah bơh 
tòm tŭ pa deh. 

4Bơta bih khih bol khai dê ò gơkrơi be bơta bih khih bơs dê; Bol khai be bơs tur 
tĭ tồr mơ sềt tồr, 

5Nàng ò kơno ntas jơnau cau hòi pơndòm gơ, La cau jak ngan hòi pơndòm gơ. 

6Ơ Yàng Tom Trồ, dan dơrpă sề tòm bơr bol khai; Ơ Yàng Jehôwa, dan tă tơlik 
gơnèng ală klìu triă brồ dam! 

7Lòi bol khai kong roh thit be dà hòr, Lòi bol khai be ñhơt ro cau jă hơđang. 

8Lòi bol khai be koat siar lơho roh thit, Be dô nă kòn rlơs cau ùr dê, ò gŏ 
mattơngai. 

9Lài mơ tŭ ală glah mê dê òhềt kơno duh ồs lòng mơ lò, Gen dan Kơnràñ pơs 
tơlik bol khai, bulah lòng gam ris hala ồs gam sa! 

10Cau song ring rơp chò hòp tòm tŭ gŏ bơta sal tê; Khai rơp rào jơng khai tòm 
mhàm cau iơh bơsak dê. 

11Cau rơp đơs lah: “Ngan gơs phan ƀàn cau song ring in; Ngan gơs Yàng Tom Trồ 
gam cahrña tòm ù.” 

Đơs Crih 59 

Bơta hòi dan mơ Yàng dong he klàs bơh cau sò tơm 
Jơnau Đơs Crih Dabit cih tòm tŭ Sol sồr cau kơp gàr hìu Dabit nàng tơnchơt khai. Ai 
cau lam bồ đơs chò in ngui. Jat sap đơs chò “Bañ Tơnroh” 
1Ơ Yàng Tom Trồ añ jê, dan dong tă añ klàs di ală cau sò tơm di añ, Kung sền gàr 
añ bơh di ală cau bơtào tơngguh tòmdră di añ. 

2Dan dong tă añ klàs bơh di ală cau lơh bơta iơh bơsak, Mơ dong klàs añ bơh di 
ală cau jak lơh gơtuh mhàm. 

3Tian gơs tŭ do bol khai kơp mòc bơta kis añ jê, Ală cau gơnoar pràn chồl bơchồt 
tòmdră di añ. Ơ Yàng Jehôwa, ò di bơh bơta tìs glài hala tồi glài añ jê, 

4Ò di bơh bơta tìs añ jê, bol khai ntoat rcang tòmlơh. Ơ Yàng, dan guh tus dong 
kòl añ, mơ sền gŏ! 

5Ơ Jehôwa Yàng Tom Trồ Mpồl Ling dê, Kơnràñ la Yàng Tom Trồ Israel dê. Dan 
kah rngal nàng lơh glài jơh ală lơgar; Bañ pơlai dô nă cau lơi bơtào bơyai pơrlơ̆ 
dră lơh iơh.(Selah) 

6Kòp mho bol khai rê wơl, ơlơu be so, Mơ lòt mòc òm tòm ƀòn dờng. 

7Tềng hơ̆, bol khai ơluh ơhùm bơh bơr bol khai dê, Sơndồi bol khai kung be đào 
sồt, Bơh bol khai kơlôi lah: “Ñcau rgơi kơno taih?” 

8Mơya, ơ Yàng Jehôwa, Kơnràñ ñŏ di bol khai; Kơnràñ dơñŏ tơnhial di jơh ală 
lơgar. 

9Ơ Bơtau Pràn Kơldang añ jê, añ rơp kơp gơn Kơnràñ; Ơ Yàng Tom Trồ, bơh 
Yàng la theng kơ̆ cê añ jê. 

10Yàng Tom Trồ añ jê rơp ai bơta kòñ gơboh kơ̆ dơn Kơnràñ dê mơ tus wă rò añ; 
Yàng Tom Trồ añ jê rơp ai añ in sền gŏ bơta pha lin rlau mơ ală cau sò tơm añ jê. 

11Bañ tơnchơt bol khai mo, rngòt làng bol añ jê mhar hŭi mòn; dan ai gơnap 
gơnoar Kơnràñ dê lơh bol khai wañ lơnggơh mơ tuh tơlup bol khai. Ơ Yàng 
Jehôwa la khèl đo bol hi dê. 

12Tài bơh tồi glài bơr bol khai dê, hơ̆ la jơnau tòm sơndồi bol khai dê, Lòi bol 
khai kòl kup tòm bơta pơnhừ să bol khai dê, Tài bơh bơta srat rma mơ bơta blac 
bol khai đơs, 

13Dan tơnroh bol khai tòm bơta gơjrañ dờng Kơnràñ dê, Dan tơnroh jơl tus di tŭ 
bol khai ò gam tai, Nàng cau rơp git lah Yàng Tom Trồ at bồ tòm Jakôp, jơl tus di 
tiah lồi plai ù.(Selah) 

14Kòp mho bol khai rê wơl, ơlơu be so, Mơ lòt mòc òm tòm ƀòn dờng. 

15Bol khai lòt yơng tềng do tềng ne nàng jòi phan sa, Dilah ò hòm gen bol khai 
ơlơu kung be so. 

16Mơya añ rơp đơs chò bơh bơta pràn kơldang Kơnràñ dê; Tòm àng drim añ rơp 
đơs chò dờng bơh bơta kòñ gơboh kơ̆ dơn Kơnràñ dê. Bơh Kơnràñ la theng kơ̆ 
cê añ jê, La dô bă tiah kìng crŭ tòm ngai bòl glar añ jê. 

17Ơ Bơtau Pràn Kơldang añ jê, añ rơp đơs chò jòng ro Kơnràñ, Bơh Kơnràñ la 
theng kơ̆ cê añ jê, ơ Yàng Tom Trồ, Kơnràñ la Yàng Tom Trồ ai añ in gŏ bơta kòñ 
gơboh kơ̆ dơn. 

Đơs Crih 60 

Dabit ñìm rac tài bơh tòmlơh alah mơ dan Yàng dong kòl khai 
Jơnau Đơs Crih Dabit cih ai cau lam bồ đơs chò in ngui. Jat sap đơs chò sơnđan la 
Bơkào Lili Cơng Tàng. Khai cih tòm tŭ tòmlơh mơ làng bol Siri tòm Naharaim mơ tòm 
Sôba, mơ tòm tŭ Jôap rê wơl tơnchơt jơt bàr rbô nă cau Edôm tòm Thòng Boh 
1Ơ Yàng Tom Trồ, Kơnràñ neh sang lòi bol hi, lơh gơprah ală dơrñang bol hi dê; 
Kơnràñ neh gơhào nùs; mơya tŭ do dan cèng bol hi rê wơl. 

2Kơnràñ lơh ù in gơlơnggơr, lơh gơ in dàng; Dan lơh wơl niam ală tiah dàng gơ 
dê, bơh gơ tơrlah tơrlơm. 

3Kơnràñ neh lơh làng bol Kơnràñ in kong bơta jê sồt bòl glar, Yàng ai bol hi ñô 
tơrnòm mơ lơh bol hi in bơñul. 

4Kơnràñ neh ai dô nơm bồng bi ală cau in duh rngòt di Kơnràñ, nàng bol khai 
ràn tus tềng hơ̆ tồ klàs bơh di kam par cau sò tơm.(Selah) 

5Bơta pha lin rlau tòm tê ma Kơnràñ dê, mơ ho wơl bol hi in, Tồ cau kòñ gơboh 
Kơnràñ dê rgơi geh dong tă! 

6Yàng Tom Trồ neh ho pơgon tòm tiah sàng goh Kơnràñ dê lah: “Añ rơp hừh nùs 
mơ tòmpà ƀòn Sicem mơ tòmpà Thòng Sukôt. 

7Galaat la bal mơ Añ, Manase kung bal mơ Añ; Epraim kung be la sơgơn lòs Añ 
jê. Juda be la gai gơnoar at bồ Añ jê. 

8Lơgar Môap be la thao ƀàk um rào Añ jê; Tòm Edôm Añ sơrbì gơltau jă Añ jê 
hơđang lơgar Philistin tòm bơta pha lin rlau.” 

9Ñcau rơp lam añ mut tòm ƀòn dờng kơ̆ cê? Ñcau rơp lam añ lòt tus hơ lơgar 
Edôm taih? 

10Ơ Yàng Tom Trồ, Kơnràñ ò di sang lòi bol hi ò ơ? Ơ Yàng Tom Trồ, Kơnràñ ò 
tai lòt bal mơ ală mpồl ling bol hi dê nàng tòmlơh. 

11Dan Yàng dong kòl bol hi tòmdră mơ cau sò tơm, Bơh bơta dong kòl kòn mơnus 
dê la ò kwơ. 

12Kơnòm di Yàng Tom Trồ bol hi rơp tòmlơh dô bă khin cha, Bơh să tòm Kơnràñ 
rơp jă trơm ală cau sò tơm bol hi dê. 

Đơs Crih 61 

Nùs dòn kơnòm di bơta sền gàr Yàng Tom Trồ dê 
Jơnau Đơs Crih Dabit cih ai cau lam bồ đơs chò in ngui mơ kơñi pĕ 
1Ơ Yàng Tom Trồ, dan iat jơnau añ rac dan, Dan ai tồr iat jơnau hòi dan añ jê, 

2Tòm tŭ añ bòl glar òsô, bơh di tiah lồi dut plai ù añ hòi dan mơ Kơnràñ. Dan lam 
añ tus hơ lŭ klềr jơnhoa rlau mơ añ, 

3Bơh Kơnràñ la tiah kìng crŭ añ jê, La theng kơ̆ cê nàng klàs bơh di cau sò tơm. 

4Dan ai añ in ơm sùm sùm tòm sàl Kơnràñ dê! Tiah kìng crŭ hơđơm ală pơnđar 
Kơnràñ dê!(Selah) 

5Ơ Yàng Tom Trồ, bơh Kơnràñ neh kơno jơnau ho pơgon añ jê, Kơnràñ neh ai añ 
in phan jơtài ală cau duh rngòt di sơnđan Kơnràñ dê. 

6Dan Yàng bơtơl bơta kis jŏ cau bơtau in, Dan ală sơnam khai dê gam gơs tòm 
ală rài. 

7Dan khai in nggui hơđang sơbàn sùm sùm di đap Yàng Tom Trồ; Dan ai bơta 
kòñ gơboh kơ̆ dơn mơ bơta dòn song nàng sền gàr khai! 

8Behơ̆ añ rơp đơs chò jòng ro sơnđan Kơnràñ sùm sùm, Nàng añ tơm wơl jat ală 
bơta ho pơgon añ jê kòp ngai. 

Đơs Crih 62 

Dòn kơnòm di Yàng Jehôwa 
Jơnau Đơs Crih Dabit cih ai Jeduthun in la cau lam bồ đơs chò 
1Hwềng soàn añ rlô lơngap lơngai mìng tòm Yàng Tom Trồ lơm; Bơta dong klàs 
añ jê tus bơh Kơnràñ. 

2Mìng dô nă Yàng la lŭ klềr añ jê, mơ bơta dong klàs añ, la theng kơ̆ cê añ jê; añ 
rơp ò wañ lơnggơh. 

3Ală bol mê brồ tơm sùm di dô nă cau jơl tus di tŭ lơi taih? Jơh ală bol mê rơp 
tơnchơt bol khai, kung be dô nơm dơrñang neh sơrling, mơ dô nơm pơnggàr rơp 
gơplơ̆. 

4Bol khai mìng tòmbơyai nàng tơmù khai bơh di tiah jòng màng khai dê. Bol khai 
niam nùs di bơta blac chừt. Bơr bol khai đơs ai lơngai, Mơya tòm nùs bol khai 
gơs srat rma.(Selah) 

5Hwềng soàn añ rlô lơngap lơngai mìng tòm Yàng Tom Trồ lơm; Bơta gơn kơp 
añ jê tus bơh Kơnràñ. 

6Mìng Yàng la lŭ klềr añ jê, la bơta dong klàs añ, Mơ la theng kìng crŭ añ jê; añ 
rơp ò wañ lơnggơh. 

7Bơta dong klàs mơ bơta ryŭ ryơm añ jê la bơh Yàng Tom Trồ; Kơnràñ la lŭ klềr 
pràn kơldang añ jê, tiah kìng crŭ añ jê tòm Yàng Tom Trồ. 

8Ơ ală làng bol, kơnòm tĕ di Kơnràñ sùm sùm, Tuh tơlik jơh ală bơta bơh nùs bol 
mê di đap Yàng; Yàng Tom Trồ la tiah kìng crŭ bol he dê.(Selah) 

9Ală cau ò diă ò diơng mìng be dô dơ̆ tă nhơm, Ală cau dờng màng be jơnau blac 
pơrlồm; Ơn hơđang kơr gen bol khai gơyò nggòc, Bol khai dô bă bal nggòc rlau 
mơ nhơm tă. 

10Bañ kơnòm di bơta rồn bơklơn, Kung bañ ơn nùs kơnòm di bơta ntung kơñau; 
Dilah geh bơtơl oă phan mơna, bañ ơn nùs kơnòm tềng gơ. 

11Yàng Tom Trồ neh đơs dô dơ̆, Añ neh kơno bơta do bàr dơ̆: Hơ̆ la gơnap gơnoar 
gơrê bal mơ Yàng Tom Trồ. 

12 Mơ tai, ơ Yàng Jehôwa, bơta kòñ gơboh kơ̆ dơn gơrê bal mơ Kơnràñ; Bơh 
Kơnràñ tơm wơl kòp nă cau in jat be broă lơh bol khai dê. 

Đơs Crih 63 

Hwềng soàn kơp kòñ geh hừh hơh tòm Yàng Tom Trồ 
Jơnau Đơs Crih Dabit cih tòm tŭ khai ơm tòm ƀlàng ngềt ngơt lơgar Juda dê 
1Ơ Yàng Tom Trồ, Kơnràñ la Yàng Tom Trồ añ jê, añ jòi jat Yàng, Hwềng soàn añ 
tơhìr bơh Kơnràñ; poac să añ kơp kòñ Kơnràñ, Be ơm tòm ù tiah rañ rsơh, bòl 
glar, mơ ò gơs dà. 

2Behơ̆ añ neh tơnggòr sền di Yàng tòm tiah sàng goh Kơnràñ dê, Sền gŏ gơnap 
gơnoar mơ bơta gơklŏ Kơnràñ dê. 

3Tài bơh bơta kòñ gơboh kơ̆ dơn Kơnràñ dê la niam rlau mơ bơta kis, Gen bơr 
sơndồi añ rơp jòng ro Kơnràñ. 

4Behơ̆ añ rơp jòng ro Kơnràñ jơl jơh rài kis añ jê; Añ rơp pò tê hòi dan di sơnđan 
Kơnràñ. 

5Hwềng soàn añ geh hòm lai gơlơh be neh sa khu mơ dơngi; Bơr sơndồi añ jòng 
ro Kơnràñ dô bă chò hòp, 

6Tòm tŭ añ ơm hơđang cơnòng bic mơ kah Yàng, Mơ añ kơlôi sơnơng bơh 
Kơnràñ tòm ală tŭ jơ drơng mang. 

7Bơh Yàng neh dong kòl añ, Tòm tiah mƀur pơnđar Kơnràñ dê añ rơp đơs chò 
bơh nùs hòn chò. 

8Hwềng soàn añ gơđềt mơ Kơnràñ; Tê ma Kơnràñ dê yò tơngguh añ. 

9Mơya ală cau jòi bơta nàng tơnchơt añ, Bol khai rơp kòl tơmù tòm tiah jrô plai 
ù dê. 

10Bol khai rơp kong tơnchơt mơ đào, Lơh gơs phan sa so brê in. 

11Mơya cau bơtau rơp chò hòp tòm Yàng Tom Trồ; Jơh ală cau lơi sơnio Kơnràñ 
mơ srat să gen rơp jòng să tòm Kơnràñ; Bơh bơr ală cau đơs blac rơp gơkòl 
tơmềm wơl. 

Đơs Crih 64 

Jơnau hòi dan Yàng dong tă bơh ală cau sò tơm 
Jơnau Đơs Crih Dabit cih tòm tŭ khai ơm tòm ƀlàng ngềt ngơt lơgar Juda dê 

1Ơ Yàng Tom Trồ, dan iat jơnau rac ròc añ jê, Sền gàr bơta kis añ bơh bơta 
tơrngòt cau sò tơm dê. 

2Dan pồn añ klàs di bơta bơyai ndơp ndơr cau iơh bơsak dê, Klàs di kai gơrmơ̆i 
cau lơh iơh dê. 

3Bol khai tồl lơmpiat bol khai dê be cau tồl đào, Pơmong jơnau sràt bơtang be 
ală kam, 

4Nàng bơh di tiah pồn ndơp bol khai pañ di cau wil tơl, Nisơna pañ di khai, ò 
rngòt dô êt lơi. 

5Bol khai kơ̆ nùs jat bơta lơh nền iơh bơsak bol khai dê, Bol khai bơyai nàng pơt 
dă ndơp ndơr, mơ kơlôi lah: “Ñcau rgơi gŏ bol he taih?” 

6Ñcau rgơi jòi bàn ală broă iơh bơsak bol he dê? Bol he neh kơlôi nền bơh kai 
gơrmơ̆i chài rgơi he dê. Bơta kơlôi sơnơng mơ nùs kòn mơnus dê la jrô ndơp. 

7Mơya Yàng Tom Trồ rơp pañ mơ kam Kơnràñ dê di bol khai; Nisơna bol khai 
gơtìp jê sồt. 

8Kơnràñ rơp lơh bol khai kong roh rui, tài bơh lơmpiat bol khai dê tòmdră mơ 
bol khai. Jơh ală cau lơi gŏ bol khai gen rơp rtơs bồ bơh bơta cù kìr. 

9Gen jơh ală cau rơp rngòt; Bol khai rơp yal tơlik broă lơh Yàng Tom Trồ dê, Mơ 
kơlôi sơnơng bơh broă Kơnràñ neh lơh. 

10Lòi cau song ring in geh hòn chò tòm Yàng Jehôwa, mơ kìng crŭ să tòm Kơnràñ! 
Lòi jơh ală cau gơs nùs song ngan rơp jòng să he! 

Đơs Crih 65 

Jơnau ưnngài Yàng Tom Trồ bơh bơta lơngai lìu làc ù tiah in 
Bơta đơs chò. Jơnau Đơs Crih Dabit cih ai cau lam bồ đơs chò in ngui 
1Ơ Yàng Tom Trồ, Kơnràñ pal geh jòng ro tòm Siôn; Mơ cau rơp tơm Kơnràñ in 
bơta bol khai ho pơgon. 

2Ơ Bơtau iat jơnau hòi dan, Jơh ală kòn mơnus rơp lòt tus hơ Kơnràñ. 

3Tòm tŭ ală tồi glài iơh bơsak bol hi dê pha rlau mơ bol hi, Gen Kơnràñ toh glài 
bol hi in. 

4Lơngai cau lơi in geh Kơnràñ sac rwah mơ cèng tus rềp, Nàng ơm tòm tiah ơm 
Kơnràñ dê. Bol hi rơp geh hừh hơh bơh ală bơta niam tòm hìu Kơnràñ dê, la Hìu 
Duh Khoai Sàng Goh Kơnràñ dê. 

5Ơ Yàng Tom Trồ la Bơtau Dong Klàs bol hi, Kơnràñ ho wơl bol hi in bơh ală broă 
lơh pal rngòt nàng dong tă bol hi; Yàng Tom Trồ la bơta dong klàs bol hi dê; Yàng 
la bơta gơn kơnòm jơh ală cau tòm tiah lồi dut plai ù dê; mơ ală cau ơm tòm tiah 
ngài rlau jơh dàlềng dê. 

6Bơh bơta pràn Kơnràñ dê, Yàng bơtào kơ̆ ală mơnơm, Bơh Yàng kơt but mơ 
gơnoar pràn Kơnràñ dê. 

7Yàng lơh ring ngềt bơta nggồr dàlềng dê, bơta nggồr ală ryà gơ dê, Mơ bơta 
sơlồng sơlàng làng bol dê. 

8Ală cau ơm tòm nhàr ngài rlau jơh plai ù dê rngòt bơh tềl krơi Kơnràñ dê; Yàng 
lơh ală mpồng dờng driau hòn chò tòm tŭ àng drim mơ tòm tŭ trồ mho. 

9Yàng lòt còp ù tiah mơ tuh dà gơ in, Lơh gơ in gơlik ù bơkah tiah lơngồt; Hiòng 
Yàng Tom Trồ dê bềng dà; Kơnràñ ai cau in phan sa bơh Kơnràñ neh rcang lài. 

10Kơnràñ tuh oă dà tòm ală gùng lơòr, lơh ring ù tiah ò ring, Ai mìu nhàc lơh ù in 
lơbơn, mơ ai lơngai ală phan tam in. 

11Kơnràñ tơndau sơgơn bơtau ală sơnam in bơh nùs dờng ơnàng Kơnràñ dê. Tềl 
jơng Kơnràñ lòt gan ù gơhòr lik bơta pas sơm. 

12Ală ƀlàng ñhơt tòm tiah ngềt ngơt gơlik tơlir niam, Mơ ală mơnơm dềt mpong 
jơnau driau chò hòp. 

13Ală ƀlàng ñhơt bềng mpồl belàt, Ală thòng bềng kòi lơm; Bol khai driau dờng 
mơ đơs chò bơh hòn chò. 

Đơs Crih 66 

Jòng ro Yàng Tom Trồ bơh broă gơnap gơnoar Kơnràñ dê, mơ bơh Kơnràñ dòp jơnau hòi 
dan 

Bơta đơs chò. Jơnau Đơs Crih ai cau lam bồ đơs chò in ngui 
1Ơ jơh ală cau làm plai ù, Ai tĕ jơnau driau chò jòng ro Yàng Tom Trồ. 

2Đơs chò tĕ bơh bơta gơklŏ sơnđan Yàng dê, jòng ro tĕ mơ lơh àng sơnđan Yàng. 

3Đơs tĕ mơ Yàng Tom Trồ lah: “Ală broă lơh Kơnràñ dê cau pal rngòt ngan! Tài 
bơh gơnap gơnoar Kơnràñ dê dờng ngan, tian gơs ală cau sò tơm di Kơnràñ 
rngòt rơm să di đap Kơnràñ, 

4Làm jơh plai ù duh khoai Kơnràñ, Mơ đơs chò jòng ro Kơnràñ, Bol khai đơs chò 
jòng ro sơnđan Kơnràñ.”(Selah) 

5Tus tĕ sền ală broă Yàng Tom Trồ neh lơh: Ală broă Kơnràñ lơh digùl kòn 
mơnus la pal rngòt ngan. 

6 Yàng tòmgơl dàlềng gơlik ù rañ rsơh; Cau lòt jơng gan hiòng. Tềng hơ̆ bol hi 
chò hòp tòm Kơnràñ. 

7Yàng ngui gơnoar pràn Kơnràñ dê mơ at bồ sùm sùm, Mat Yàng sền sơwì ală 
làng bol; Ală cau tòmdră bañ jòng să he.(Selah) 

8Ơ ală làng bol, jòng ro tĕ Yàng Tom Trồ bol hi dê, Lòi cau in kơno ntas jơnau 
jòng ro Yàng. 

9Kơnràñ sền gàr bơta kis bol he dê, Ò lòi jơng bol he gơcồt. 

10Ơ Yàng Tom Trồ, Kơnràñ neh lòng bol hi, Tŏ tiar bol hi kung be cau tŏ tiar priă. 

11Kơnràñ neh bơrkòl bol hi be kòl tòm bơtơng, Lơh bol hi in bòl glar be àñ phan 
kơnjơ̆. 

12Kơnràñ lòi cau hào hơđang bồ bol hi; Bol hi lòt gan ồs gan dà; Mơya Kơnràñ 
lam bol hi lik hơ tiah dờng ơnàng. 

13Añ rơp mut tòm hìu Kơnràñ dê bal mơ phan ơn chu duh khoai, Añ rơp tơm 
Kơnràñ in ală bơta ho pơgon añ jê, 

14La ală bơta sơndồi añ neh đơs, Mơ bơr añ neh ho tòm tŭ bòl glar. 

15Añ rơp ơn Kơnràñ in ală phan lơmă lơh gơs phan ơn chu duh khoai, Bal mơ 
ñhŭ dơngi belàt dam; añ kung rơp ơn ală kơnrồ dam mơ be dam.(Selah) 

16Ơ jơh ală cau duh rngòt di Yàng Tom Trồ, tus tĕ iat, Gen añ rơp yal wơl bơta 
Yàng neh lơh añ in. 

17Añ neh jơh nùs hòi dan mơ Yàng, Mơ bơr añ jòng ro Yàng. 

18Dilah nùs añ neh kơlôi gơboh di tồi glài, Gen Yàng ò bài iat añ. 

19Mơya ngan Yàng Tom Trồ neh iat; Kơnràñ neh ai tồr iat jơnau hòi dan añ jê. 

20Pal jòng ro Yàng Tom Trồ, Bơh Kơnràñ ò sang lòi jơnau hòi dan añ jê, Kung ò 
tă tơlik bơta kòñ gơboh kơ̆ dơn Kơnràñ dê bơh di añ. 

Đơs Crih 67 

Bơto tơngkah ală lơgar pal jòng ro Yàng Tom Trồ 
Bơta đơs chò. Jơnau Đơs Crih ai cau lam bồ đơs chò in ngui mơ kơñi pĕ 
1Dan Yàng Tom Trồ kòñ nđàc mơ ai lơngai bol hi in, Sol pơnđàng bơta àng muh 
mat Yàng dê hơđang bol hi,(Selah) 

2Nàng cau dunnia in rgơi git gùng dà Kơnràñ dê, Mơ ală làng bol rgơi git gơnap 
gơnoar bơta dong klàs Kơnràñ dê. 

3Ơ Yàng Tom Trồ, ală làng bol pal jòng ro Kơnràñ, Jơh ală làng bol pal jòng ro 
Kơnràñ! 

4Lòi ală lơgar chò hòp mơ đơs chò dô bă hòn chò, Bơh Kơnràñ cahrña ală làng 
bol dô bă song ngan, Mơ tề lam ală lơgar hơđang plai ù.(Selah) 

5Ơ Yàng Tom Trồ, ală làng bol pal jòng ro Kơnràñ, Jơh ală làng bol pal jòng ro 
Kơnràñ! 

6Ù neh tơnggơs cồng nha gơ dê; Yàng Tom Trồ, la Yàng Tom Trồ bol hi dê neh ai 
lơngai bol hi in. 

7Yàng Tom Trồ gam ai lơngai sùm bol hi in; Jơh ală cau tòm làm plai ù pal duh 
rngòt di Kơnràñ. 

Đơs Crih 68 

Jehôwa la Yàng Tom Trồ Sinai dê mơ tiah sàng goh Dê 
Bơta đơs chò. Jơnau Đơs Crih Dabit cih ai cau lam bồ đơs chò in ngui 
1Dan Yàng Tom Trồ guh, lơh nrah nring ală cau sò tơm di Kơnràñ, Mơ lơh ală cau 
gơjrañ kơuềng di Yàng pal dô bơh di đap Kơnràñ. 

2Be ñhŭ gơ dô, dan Kơnràñ lơh gơprah bol khai kung behơ̆ sơl; Be jrềng lề di đap 
ồs, Dan lòi ală cau iơh bơsak kòl tơnroh di đap Yàng Tom Trồ. 

3Mơya dan lòi cau song ring in chò hòp, lòi bol khai in hừh hơh di đap Yàng Tom 
Trồ, lòi bol khai in hòn chò oă ngan. 

4Đơs chò tĕ Yàng Tom Trồ in, đơs chò jòng ro tĕ sơnđan Kơnràñ; Đơs chò tĕ 
Kơnràñ in la Bơtau hào hơđang ală mhwal; Sơnđan Kơnràñ la Yàng Jehôwa, chò 
hòp tĕ di đap Kơnràñ! 

5Yàng Tom Trồ ơm tòm tiah sàng goh Kơnràñ dê, La Bèp ală cau kòn đòi dê, mơ 
la Cau cahrña song ring ală cau ùr bơnrau in. 

6Yàng Tom Trồ lơh cau gơkòl sang lòi in gơs hìu ơm, Kơnràñ cèng tơlik cau kòl 
jàm mơ ai khai in geh bơtoah bơtoài, Mơya ală cau tòmdră gen ơm tòm tiah ù 
rañ rsơh. 

7Ơ Yàng Tom Trồ, tòm tŭ Kơnràñ neh lik lòt di đap làng bol Kơnràñ dê, Tòm tŭ 
Kơnràñ lòt gan tiah ngềt ngơt,(Selah) 

8 Gen ù lơnggơr, ală tap trồ dùh mìu dờng di đap Yàng Tom Trồ; la Yàng Tom Trồ 
Sinai dê, di đap Yàng Tom Trồ, la Yàng Tom Trồ Israel dê. 

9Ơ Yàng Tom Trồ, Kơnràñ dùh mìu lìu làc, hơđang sre brê Kơnràñ dê, tòm tŭ gơ 
ro rañ, Yàng ròng siam gơ wơl. 

10Ơ Yàng Tom Trồ; mpồl belàt Kơnràñ dê jòi dô bă tiah ơm tềng hơ̆; Bơh nùs 
niam Kơnràñ neh rcang phan ngui sa cau siơ̆u siar in. 

11Yàng ai gơnoar sồr; Ală cau neh yal wơl jơnau sồr hơ̆ la dô mpồl oă. 

12Bol khai yal lah: “Ală cau bơtau at bồ ală mpồl ling ntoat dô, bol khai ntoat dô!” 
Ai ală cau ùr ơm tòm hìu tòmpà phan neh tòmpìt geh. 

13Bulah bol khai ơm wơl digùl ală wàng belàt, Pơnđar ntòp ƀềp mơ priă, Mơ sơnò 
gơ ƀềp mơ màh tơlir. 

14Tòm tŭ Bơtau Gơnap Gơnoar Làm Jơh lơh nrah nring ală cau bơtau tềng hơ̆, 
Gen ù gơlik bò be tòm tŭ mìu piar hơđang mơnơm Jalmôn. 

15Ơ mơnơm pràn kơldang, la mơnơm Basan dê; Ơ mơnơm gơs oă bồ, la mơnơm 
Basan dê! 

16Ơ mơnơm gơs oă bồ, ñchi bơh tài mê sền ƀoah di mơnơm mơ Yàng Tom Trồ 
neh sac rwah lơh gơs tiah ơm Kơnràñ dê taih? Yàng Jehôwa rơp ơm tềng hơ̆ gam 
sùm sùm. 

17Rơndeh ơseh Yàng Tom Trồ dê la bàr jơt rbô nơm, rbô rbô nơm; Yàng lòt bal 
mơ ală rơndeh hơ̆ bơh Sinai tus hơ tiah sàng goh. 

18 Ơ Yàng, Kơnràñ neh guh hơđang mơnơm jòng, tề lam ală cau neh kòl jàm tòm 
rơndeh ồs Kơnràñ dê; Kơnràñ neh dòp phan ơn bơh digùl ală cau, tian gơs kung 
bơh digùl cau tòmdră di Yàng Jehôwa sơl, Jehôwa Yàng Tom Trồ rgơi ơm tềng 
hơ̆. 

19Pal jòng ro Yàng, la Bơtau kòp ngai yò đo bol hi; Yàng Tom Trồ la Bơtau ai bơta 
dong klàs bol hi in. 

20Yàng Tom Trồ bol hi dê la Yàng Tom Trồ dong klàs bol hi, kơnòm di Jehôwa 
Yàng Tom Trồ mơ jơi kòn mơnus pleh klàs bơh di bơta chơt. 

21Mơya Yàng Tom Trồ rơp pòng bơcah bồ ală cau sò tơm di Kơnràñ, Hơ̆ la bồ cau 
kư̆ lòt jat gùng iơh bơsak khai dê. 

22Yàng đơs lah: “Añ rơp cèng wơl bol khai bơh di mơnơm Basan, Añ rơp cèng 
wơl bol khai bơh di tiah dàlềng jrô, 

23Nàng mê rào jơng mê tòm mhàm, Mơ lơmpiat so mê dê kung gơs pơnah liap 
mhàm cau sò tơm di mê.” 

24Ơ Yàng Tom Trồ, cau gŏ mpồl bol oă lòt bal mơ Kơnràñ, Hơ̆ la mpồl bol oă bal 
mơ Yàng Tom Trồ añ jê, la Bơtau añ jê, lòt mut tòm tiah sàng goh. 

25Ală cau đơs chò lòt lài, cau pĕ kơñi jat bơh tơnơ̆, Digùl gơs ală cau ơruh jan 
sơnggơr dềt, 

26Mơ đơs lah: “Ơ ală cau tơnggơs bơh Israel, tòm mpồl jơnum dờng jòng ro tĕ 
Yàng Tom Trồ, la Yàng Jehôwa.” 

27Ne, Benjamin la jơi bơtiàn dềt rlau jơh, la cau lam gùng bol khai, Gen ală kwang 
bơtau Juda mơ mpồl bol khai dê, Ală kwang bơtau Jebulun dê, mơ ală kwang 
bơtau Neptali dê. 

28Ơ Yàng Tom Trồ, dan ai jơh gơnoar pràn Kơnràñ dê, Dan ràng tơlik bơta pràn 
kơldang Kơnràñ dê, Ơ Yàng Tom Trồ, la Bơtau neh lơh broă nàng dong bol hi. 

29Tài bơh hìu duh khoai Kơnràñ dê tòm Jerusalem, Ală cau bơtau cèng phan ơn 
Kơnràñ in. 

30Dan lah pơrhơng ală phan poan jơng tòm brê ơm digùl ală proh tràng, mpồl 
kơnrồ dam bal mơ ală kơnrồ kòn ală làng bol dê. Jă trơm hơđơm jơng ală cau 
hàm kòñ tơnơ̆ mơ tŭ ơn ală phan cèng ơn duh lơgar ndai in; Dan lơh nrah nring 
ală làng bol kòñ gơboh di bơta lơh kơlìn. 

31Lòi ală phan mơ kòng geh cèng bơh Ejiptơ; Lòi lơgar Ethiôpi sơrbac sơrbang 
pò tê hơ Yàng Tom Trồ. 

32Ơ ală lơgar tòm plai ù, đơs chò tĕ Yàng Tom Trồ in; Đơs chò tĕ jòng ro 
Yàng.(Selah) 

33Hơ̆ la Bơtau lòt hơđang ală tap trồ la ală tap trồ neh gơs bơh yau; Ne, Kơnràñ 
tơlik jơnau đơs, la jơnau ntas dờng Kơnràñ dê. 

34Git đal tĕ gơnap gơnoar Yàng Tom Trồ dê, Bơta ryŭ ryơm Kơnràñ dê ơm 
hơđang Israel, mơ gơnap gơnoar Kơnràñ dê ơm tòm ală tap trồ. 

35Cau pal rngòt di Yàng Tom Trồ tòm tiah sàng goh Kơnràñ dê; Yàng Tom Trồ 
Israel dê la Bơtau ai gơnap gơnoar mơ pràn kơldang làng bol Kơnràñ in. Pal jòng 
ro Yàng Tom Trồ! 

Đơs Crih 69 

Hòi dan Yàng dong tă bơh bơta gơlòng bòl glar 
Jơnau Đơs Crih Dabit cih ai cau lam bồ đơs chò in ngui, jat sap đơs chò sơnđan la 
“Bơkào Lili” 
1Ơ Yàng Tom Trồ, dan dong klàs añ! Bơh dà neh ngŏ tus di ngko añ. 

2Añ gơkram tòm bŏ jrô, tềng hơ̆ ò gơs tiah ơn jơng; Añ neh gơkram tòm dà jrô, 
dà tih hòr croh hơđang añ. 

3Añ bòl glar bơh añ ñìm sùm, rnồng dò añ jê ro rañ, Mat añ lu li tòm tŭ añ ơm 
kơp gơn Yàng Tom Trồ añ jê. 

4 Ală cau gơjrañ kơuềng di añ ò bồ; Oă rlau mơ sŏ di bồ añ jê; Bol khai la ală cau 
kòñ tơnroh añ, ală cau sò tơm di añ yă blac añ. Tŭ do añ pal tơm phan añ ò kơñau 
sơl ơ? 

5Ơ Yàng Tom Trồ, Kơnràñ git bơta bơrngơl gơla añ jê, Mơ ală bơta tìs añ neh lơh 
ò rgơi pồn bơh di Kơnràñ. 

6Ơ Jehôwa Yàng Tom Trồ Gơnap Gơnoar Dờng dê, Dan bañ lòi ală cau gơn kơnòm 
di Kơnràñ kong ƀàssìl tài bơh añ; Ơ Yàng Tom Trồ Israel dê, 

7Hơ̆ la tài bơh Kơnràñ mơ añ kong cau bơtat bơtròh, Mơ kòl bơta ƀàssìl gơ jơm 
hơđang mat añ. 

8Añ neh gơlik gơs be dô nă cau crih mat oh mi añ in, Be dô nă cau lơgar ndai 
gơwèt mơ ală kòn mè añ jê. 

9 Bơh bơta ngac ngar bơh hìu Kơnràñ dê sa roh añ; Ală jơnau bơtat bơtròh cau 
đơs bơtat bơtròh di Kơnràñ, gơ neh dùh hơđang añ. 

10Tòm tŭ añ ơt sa nàng bơklơn hwềng soàn añ pơndêt să, Gen bol khai bơtat 
bơtròh di añ bơh lơh behơ̆. 

11Tòm tŭ añ ai bài sơnò kiat lơh gơs phan soh añ in, Gen añ gơlik gơs jơnau 
pơnđik bol khai in. 

12Ală cau nggui di mpồng ƀòn đơs joh bơh añ; Añ la jơnau đơs chò ală cau bơñul 
ñô dê. 

13Mơya đah mơ añ, ơ Yàng Jehôwa, añ hòi dan mơ Kơnràñ. Ơ Yàng Tom Trồ, tòm 
tŭ di tŭ geh dòp, Dan ho wơl jơnau añ jat bơta kòñ gơboh kơ̆ dơn dờng ơnàng 
Kơnràñ dê. 

14Dan tă añ bơh bŏ lơnggơr, jat bơta dong kòl dòn song Kơnràñ dê; Dan lòi añ 
geh dong tă bơh di ală cau sò tơm di añ, Mơ klàs bơh di dà jrô. 

15Dan bañ lòi dà tih hòr pơrdô añ, Hala dà jrô sa loan añ, Hala trồm jrô til wơl 
bơr gơ hơđang añ. 

16Ơ Yàng Jehôwa, dan ho wơl añ in, bơh bơta kòñ gơboh kơ̆ dơn Kơnràñ dê la 
niam; Dan wèt sền añ, jat bơta kòñ nđàc dờng ơnàng Kơnràñ dê. 

17Dan Kơnràñ bañ pồn mat di cau duh broă Kơnràñ dê; Dan mhar mhar ho wơl 
añ, tài bơh añ bòl glar ngan. 

18Dan tus rềp mơ añ, mơ dong tơwài añ; Dan hồ toh añ tài bơh gơs cau sò tơm 
di añ. 

19Yàng git añ kong bơta bơtat bơtròh, bơta ƀàssìl mơ bơta cau sền òsơp; Yàng 
git jơh ală cau sò tơm di añ. 

20Bơta bơtat bơtròh lơh jê sồt nùs añ, tài bơh hơ̆ añ roh jơh bơta gơn kơnòm. Añ 
jòi bơta nđàc sơngit, mơya ò gơs; Añ jòi cau pơndòm pơniang, mơya ò bàn. 

21 Bol khai ai añ in phan bih khih lơh gơs phan sa, Mơ tòm tŭ añ tơhìr, bol khai 
ai añ in hùc dà sràt. 

22 Dan lơh cơnòng ñô sa di đap bol khai gơlik gơs dô nơm dă; Dan lơh bơta pơjum 
sa duh khoai bol khai dê gơlik gơs dô nơm bơtơng. 

23 Dan lơh jơngo mat bol khai dê nàng bol khai ò rgơi gŏ, Mơ lơh ală kồ jơng bol 
khai dê ơrơm sùm. 

24Dan tuh bơta gơjrañ dờng Kơnràñ dê hơđang bol khai, Dan lòi bơta gơhào 
gơjrañ Kơnràñ dê jat bàn bol khai. 

25 Dan lòi tiah ơm bol khai dê gơlik tiah ngềt ngơt, Bañ gơs cau lơi ơm tòm sàl 
bol khai dê. 

26Bơh bol khai kup kơryan cau mơ Kơnràñ neh pù lơh, Mơ lơh jê sồt bơtơl tai di 
cau mơ Kơnràñ neh lơh jê sồt. 

27Dan bơtơl bơta lơh glài hơđang bơta lơh glài di bol khai; Dan bañ lòi bol khai 
klàs di bơta lơh glài. 

28 Dan jùt sơnđan bol khai bơh tòm sră bơta kis; Dan bañ cih sơnđan bol khai bal 
mơ ală cau song ring. 

29Mơya añ kong bòl glar mơ jê sồt; ơ Yàng Tom Trồ, Dan lòi bơta dong klàs 
Kơnràñ dê, cang kìng añ! 

30Añ rơp ngui bơta đơs chò mơ jòng ro sơnđan Yàng Tom Trồ dê; Añ rơp ngui 
bơta ưnngài mơ jòng ro Kơnràñ. 

31Bơta hơ̆ rơp niam nùs Yàng Jehôwa rlau mơ ơn kơnrồ, Hala kơnrồ dam gơs 
ngke mơ kơnđias. 

32Ală cau kong rồn bơklơn, lòi bol khai gŏ bơta hơ̆ mơ chò hòp; Ơ ală cau jòi jat 
Yàng Tom Trồ, lòi nùs bol mê geh wơl bơta kis, 

33Bơh Yàng Jehôwa kơno jơnau cau siơ̆u siar dê, Ò sền òsơp di ală cau ơm jàm 
Kơnràñ dê. 

34Lòi trồ, tiah, dàlềng, Mơ ală phan kis tòm hơ̆ jòng ro Yàng. 

35Bơh Yàng Tom Trồ rơp dong klàs Siôn mơ bơt wơl ală ƀòn dờng Juda dê; Ală 
cau duh broă Kơnràñ dê rơp ơm tềng hơ̆ mơ dòp geh gơlơh gơs sre brê. 

36Kòn sau ală cau duh broă Kơnràñ dê rơp pơrdòn sre brê hơ̆, Mơ cau lơi kòñ 
gơboh di sơnđan Kơnràñ gen rơp ơm tềng hơ̆. 

Đơs Crih 70 

Hòi dan Yàng Jehôwa dong kòl, lơh cau rồn bơklơn in kong ƀàssìl 
Jơnau Đơs Crih Dabit cih nàng kah kir yau. Ai cau lam bồ đơs chò in ngui 
1Ơ Yàng Tom Trồ, dan niam nùs dong tă añ! Ơ Yàng Jehôwa, dan mhar mhar dong 
kòl añ! 

2Ală cau jòi bơta nàng tơnchơt añ, Dan lòi bol khai in kòl ƀàssìl mơ sơlồng 
sơlàng; Ală cau kòñ lơh iơh di añ, dan lòi bol khai in ruc wơl mơ ƀàssìl. 

3Ală cau đơs lah: “Ne, sền tĕ khai!” Dan lòi bol khai gơkòl ruc wơl tài bơh bơta 
ƀàssìl bol khai dê. 

4Ai jơh ală cau jòi jat Yàng, Dan bol khai in geh hòn chò mơ chò hòp tòm Kơnràñ! 
Ală cau kòñ gơboh bơta dong klàs Kơnràñ dê, Dan lòi bol khai in đơs sùm lah: 
“Dờng ngan la Yàng Tom Trồ!” 

5Mơya añ rƀah lơòi mơ siơ̆u siar; Ơ Yàng Tom Trồ, dan mhar mhar tus mơ añ! 
Kơnràñ la Bơtau dong kòl añ mơ la Bơtau dong tă añ; Ơ Yàng Jehôwa, dan bañ 
lơh òbat nyà! 

Đơs Crih 71 

Jơnau hòi dan dô nă cau kra dê 
1Ơ Yàng Jehôwa, añ kìng crŭ tòm Kơnràñ; Dan bañ tŭ lơi lòi añ gơkòl ƀàssìl! 

2Dan dong tă añ mơ ai añ in geh lik klàs, jat bơta song ring Kơnràñ dê; Dan wèt 
tồr di añ mơ dong klàs añ. 

3Dan să tòm Kơnràñ lơh gơs dô nơm lŭ klềr nàng lơh añ in kìng crŭ, Lơh gơs dô 
nơm theng kơ̆ cê nàng dong klàs añ, Bơh Kơnràñ la lŭ klềr mơ la theng kơ̆ cê añ 
jê. 

4Ơ Yàng Tom Trồ añ jê, dan dong añ klàs bơh di tê cau iơh bơsak, Klàs bơh di tê 
cau ò song ring mơ cau jàñ bơsak. 

5Ơ Yàng Jehôwa, Kơnràñ la Bơtau añ gơn kơnòm, Mơ la Bơtau añ dòn kơnòm 
bơh tŭ añ gam kơnòm 

6Añ sơnđìng să di Kơnràñ bơh di tŭ añ pa deh; Kơnràñ la Bơtau neh cèng añ lik 
bơh di kơndul mè añ. Añ rơp jòng ro Kơnràñ sùm sùm. 

7Añ gơlik gơs tềl oă cau in rcang lài, Mơya Kơnràñ la tiah kìng crŭ kơ̆ cê añ in. 

8Bơr añ bềng bơta jòng ro Yàng, Mơ lơh gơklŏ Kơnràñ in sùm kòp ngai. 

9Dan Kơnràñ bañ sang añ tòm tŭ kra krồñ; Kung bañ lòi añ tòm tŭ gơhuc bơta 
pràn kơldang, 

10Bơh ală cau sò tơm đơs iơh bơh añ, Ală cau kơp nàng tơnchơt añ, bol khai 
tòmbơyai bal. 

11Mơ lah: “Yàng Tom Trồ neh sang khai; Ting jat tĕ mơ kup khai, bơh ò gơs cau 
lơi dong tă khai.” 

12Ơ Yàng Tom Trồ, dan bañ ơm ngài bơh añ; Ơ Yàng Tom Trồ añ jê, dan mhar 
mhar tus dong kòl añ! 

13Ală cau yă añ, lòi bol khai gơkòl ƀàssìl mơ roh rui; ală cau jòi bơta nàng lơh iơh 
di añ, Lòi bol khai gơkòl sền òsơp mơ ƀàssìl. 

14Mơya añ rơp gơn kơnòm sùm sùm, Mơ jòng ro Kơnràñ sơlo ngai sơlo oă rlau 
tai. 

15Bơr añ rơp yal bơh ală broă song ring Kơnràñ dê, Mơ bơh bơta dong klàs 
Kơnràñ dê jơh ngai mho, bơh khà gơ dê rlau mơ bơta git wă añ jê. 

16Añ rơp tus yal ală broă gơnap gơnoar Yàng Jehôwa dê, Añ rơp jòng ro bơta 
song ring Kơnràñ dê, mìng bơta song ring Kơnràñ dê lơm. 

17Ơ Yàng Tom Trồ, Kơnràñ neh bơto añ bơh di tŭ añ gam kơnòm, Jơl tus di tŭ do 
añ gam yal tơlik ală broă crih crài Kơnràñ dê. 

18Ơ Yàng Tom Trồ, bulah di tŭ añ neh kra bồ kò sŏ rau, Dan bañ sang lòi añ, Jơl 
tus di tŭ añ yal tơlik jơh ală kòn sau rài tơnơ̆ in bơh gơnoar pràn Kơnràñ dê. 

19Ơ Yàng Tom Trồ, gơnap gơnoar mơ bơta song ring Kơnràñ dê jơnhoa tus di 
ală tap trồ. Kơnràñ la Bơtau neh lơh ală broă dờng ngan; Ơ Yàng Tom Trồ, ñcau 
rgơi ndròm be Kơnràñ taih? 

20Kơnràñ neh ai añ in gŏ oă ngan bơta bòl glar jê sồt, Kơnràñ kung rơp lơh añ in 
geh kis wơl, Mơ cèng añ guh bơh di tiah cìr jrô ù dê. 

21Yàng rơp bơtơl bơta màng ryŭ añ in, Mơ pơndòm pơniang añ dô dơ̆ tai. 

22Ơ Yàng Tom Trồ añ jê, añ kung rơp pĕ kơñi dờng Mơ jòng ro Kơnràñ, bơh bơta 
dòn song Kơnràñ dê; Ơ Bơtau Sàng goh Israel dê, añ rơp pĕ kơñi mơ đơs chò 
jòng ro Kơnràñ. 

23Bơr sơndồi añ rơp driau chò, tòm tŭ añ đơs chò jòng ro Kơnràñ; Hwềng soàn 
añ kung lơh behơ̆ sơl, bơh Kơnràñ neh dong tơwài añ. 

24Jơh ngai mho lơmpiat añ rơp yal bơh bơta dong kòl song ring Kơnràñ dê, Bơh 
ală cau jòi bơta nàng lơh iơh di añ, Bol khai neh gơkòl cau sền òsơp mơ ƀàssìl. 

Đơs Crih 72 

Bơta at bồ bơtau song ring dê 
Jơnau Đơs Crih Salômôn cih 
1Ơ Yàng Tom Trồ, dan ai bơtau in bơta song ngan Kơnràñ dê, Mơ ai kòn klau 
bơtau in bơta song ring Yàng dê. 

2Dan ai khai in cahrña làng bol Kơnràñ dê dô bă song ring, Cahrña cau rƀah lơòi 
Kơnràñ dê dô bă song ngan. 

3Lòi ală mơnơm mơ ală mơnơm dềt Cèng bơta pas gơs lơngap lơngai làng bol in 
tòm bơta song ring. 

4Dan ai khai in dong tò cau rƀah lơòi tòm làng bol, Dong tă cau siơ̆u siar, mơ 
tơnroh lề lac cau rồn bơklơn. 

5Dilah mattơngai mơ kơnhai gam gơs kàr lơi, Dan ai khai in gam kis kàr hơ̆ sơl, 
jơl jơh ală rài. 

6Dan ai khai in gơlik be mìu dùh hơđang ñhơt pa pès, Be dà mìu tuh hơđang ù. 

7Tòm rài bơtau hơ̆ dê, dan ai bơta song ring sơlo geh pò ơnàng, Mơ bơta ring 
lơngai geh tơngkah tơngkañ, jơl tus di mat kơnhai ò gam tai. 

8 Dan ai khai in at bồ bơh dàlềng do tus hơ dàlềng ne, Bơh di hiòng jơl tus di lồi 
plai ù. 

9Dan lòi ală cau tòmdră di khai cùn khoai di đap khai, Ai ală cau sò tơm di khai 
liap kơmbuh ù. 

10Dan lòi cau bơtau Tarsi mơ cau bơtau ală bồt pơlào dê boh dia khai in, Lòi 
bơtau Saba mơ Seba cèng phan ai gòi khai in. 

11Dan lòi jơh ală cau bơtau tơmbic să di đap khai, Jơh ală lơgar duh broă khai in. 

12Bơh khai dong tă cau siơ̆u siar tòm tŭ khai hòi dan, Mơ dong tă cau rƀah lơòi 
mơ cau ò gơs cau dong kòl. 

13Khai nđàc sơngit di cau lơbơn lơño mơ cau siơ̆u siar, Mơ dong klàs bơta kis 
cau siơ̆u siar dê. 

14Khai tơwài bơta kis bol khai dê klàs bơh bơta rồn bơklơn mơ bơta jàñ bơsak, 
Mơ sền mhàm bol khai dê la dờng màng. 

15Dan ai khai in geh kis jŏ, mơ geh cau ơn màh Saba khai in. Geh cau hòi dan sùm 
khai in, mơ kòp ngai rac dan khai in geh lơngai. 

16Dan ai kòi mbo geh tơngkah tơngkañ tòm lơgar tus di hơđang ală bồ mơnơm, 
Gơs plai đo oă be Liban; Dan lòi cau ơm tòm ală ƀòn dờng gơlik gơs oă be ñhơt 
tòm ƀlàng. 

17Dan sơnđan khai dê gam gơs sùm sùm, Dilah mattơngai gam gơs kàr lơi, dan 
bơta tiơng pơnro khai dê gam kàr hơ̆ sơl! Dan lòi cau kơnòm di khai geh lơngai, 
Mơ jơh ală lơgar sơnđan khai la cau geh lơngai. 

18Pal jòng ro Yàng Jehôwa la Yàng Tom Trồ Israel dê, mìng dô nă Kơnràñ lơm 
lơh ală broă crih crài. 

19Pal jòng ro sơnđan gơklŏ Kơnràñ dê jơl tus sùm sùm! Dan bơta gơklŏ Kơnràñ 
dê bềng lìu làm jơh plai ù! Amen, Amen! 

20Jơh jơnau hòi dan Dabit dê la kòn klau Jese. 

Đơs Crih 73 

DAP PE 
(Đơs Crih 73 – 89) 

Tòm pơndròm bơta lồi dut cau iơh bơsak mơ cau song ring dê 
Jơnau Đơs Crih Asap cih 
1Ngan Yàng Tom Trồ gơwèt niam mơ cau song ngan, La cau gơs nùs sàng goh. 

2Ai đah mơ añ, jơng añ mòr gơtup pừ, cơnđòa añ mòr gơcồt. 

3Tài bơh tòm tŭ añ gŏ cau iơh bơsak geh pas gơs, Gen añ ƀoah di cau pơnhừ să. 

4Bơh bol khai ò gơs bơta jê; Să jan bol khai dê pràn kơldang mơ niam, 

5Bol khai ò kong bòl glar be cau ndai, Bol khai kung ò tìp rung rài be cau ndai sơl. 

6Tài bơh hơ̆ bơta pơnhừ să lơh gơs be ñòng wan di ngko bol khai; Bơta rhung 
rhang lơh gơs be ồi ào soh bol khai dê. 

7Să jan lơmă bol khai dê bềng bơta iơh bơsak, Nùs bol khai dê bềng lìu bơta kơlôi 
sơnơng blac pơrlồm. 

8Bol khai dơñŏ tơnhial, đơs jơnau iơh bơsak; Bol khai pơnhừ să mơ đơs pơhìn 
rồn bơklơn; 

9Bol khai đơs tòmdră mơ trồ, Mơ jơnau bol khai đơs pơnro làm ù. 

10Tài bơh hơ̆ làng bol wèt jat bol khai, Mơ jòi ò bàn bơta tìs lơi tòm bol khai. 

11Bol khai đơs lah: “Mbe Yàng Tom Trồ rgơi git taih? Bơtau Hơđang Rlau Jơh gơs 
bơta git wă sơl ơ?” 

12Hơ̆ la bơta lơh lòt ală cau iơh bơsak dê; Bol khai ơm lơngai sùm, phan mơna 
bol khai dê gơbơtơl oă. 

13Añ neh kơrmap gàr nùs añ sàng goh, Mơ tê añ ò lơh tìs, mơya ală bơta hơ̆ la ò 
kwơ añ in. 

14Tài bơh jơh ngai mho añ gơkòl tòm bơta rung rài, Kòp drim añ kong bơta lơh 
glài tơmàl. 

15Dilah añ neh đơs lah: “Añ rơp đơs behơ̆,” Gen behơ̆ añ neh lơh ò song gơwèt 
mơ jơi bơtiàn kòn sau Kơnràñ dê. 

16Mơya tòm tŭ añ kơlôi mbe lơi nàng wă ală bơta hơ̆, sền gơlơh be bòl glar kalke 
ngan añ in, 

17Jơl tus di tŭ añ mut tòm tiah sàng goh Yàng Tom Trồ dê; Gen sồng añ git wă 
bơh bơta lồi dut bol khai dê. 

18Ngan Kơnràñ ơn bol khai di tiah ntiar, Lơh bol khai in roh rui. 

19Heh! Bol khai kong tơnroh tòm dô huơt lơm! Bơta rngòt rngơt lơh bol khai in 
roh rui jơh hir. 

20Ơ Yàng, tòm tŭ kah rngal cau sền òsơp di bơta mpau mbe lơi, Gen tòm tŭ kah 
rngal Kơnràñ kung sền òsơp di bol khai behơ̆ sơl. 

21Tòm tŭ hwềng soàn añ sràt bơtang, tòm tŭ nùs añ be gơsrơp bluh. 

22Gen tŭ hơ̆ añ ơm bơrngơl gơla, ò git wă bơta lơi, Di đap Kơnràñ añ kung ò 
gơkrơi be phan poan jơng, 

23Bulah behơ̆ añ kư̆ lòt bal mơ Kơnràñ sùm; Kơnràñ at di tê ma añ jê. 

24Kơnràñ ai jơnau bơto sơnio tề lam añ, tus di ngai tơnơ̆ Kơnràñ rơp wă rò añ 
tòm bơta gơklŏ. 

25Hơđang trồ, añ gơs ñcau rlau mơ Kơnràñ taih? Ai tòm ù añ ò kòñ bơta lơi ndai 
rlau mơ Kơnràñ. 

26Bulah poac să mơ nùs nhơm añ siar roh, mơya Yàng Tom Trồ la bơta pràn 
kơldang nùs añ jê, mơ la pơnah añ jê gam sùm sùm. 

27Ngan behơ̆, ală cau ơm ngài mơ Kơnràñ gen rơp roh rui; Kơnràñ pơndut tơnlồi 
cau lơi ò dòn song mơ Kơnràñ. 

28Mơya đah mơ añ, niam añ in ơm rềp mơ Yàng Tom Trồ; Añ neh bơtào Yàng 
Jehôwa la tiah kìng crŭ añ jê, Nàng añ yal wơl bơh jơh ală broă Kơnràñ dê. 

Đơs Crih 74 

Pơt wòl bơh cau sò tơm neh lơh gơprah lơgar 
Jơnau Đơs Crih Asap cih nàng bơto sồr 
1Ơ Yàng Tom Trồ, ñchi bơh tài Kơnràñ sang lòi bol hi sùm sùm taih? Ñchi bơh 
tài bơta gơjrañ Kơnràñ dê gơguh be ñhŭ tòmsò di mpồl belàt tòm ƀlàng ñhơt 
Kơnràñ dê taih? 

2Dan kah mpồl jơnum Kơnràñ dê mơ Kơnràñ neh bàn bơh yau, Mơ neh tơwài 
wơl nàng lơh gơs phan jơtài Kơnràñ dê; Kung dan kah mơnơm Siôn la tiah 
Kơnràñ neh tus ơm. 

3Dan Kơnràñ cơnđòa song tus di tiah tơrlah tơrling sùm sùm; Cau sò tơm neh 
tơnroh jơh ală phan tòm tiah sàng goh. 

4Ală cau sòdră Kơnràñ dê ơluh ơhùm tòm tiah sàng goh Kơnràñ dê; Bol khai 
bơtào bồng bi bol khai dê nàng lơh tềl sơnio tềng hơ̆. 

5Di gùng mut đah đang bol khai be cau yàt sùng kơl ală chi tòm brê. 

6Bol khai ngui sùng mơ mut pòng bơcah jơh ală phan pac sềr. 

7Bol khai neh chu tiah sàng goh Kơnràñ dê, Lơh roh bơta sàng goh tiah ơm 
sơnđan Yàng dê tơmù tus di ù. 

8Bol khai đơs tòm nùs lah: “Bol he rơp kup bol khai dòn duh jơh.” Bol khai neh 
chu jơh ală tiah pơjum Yàng Tom Trồ dê tòm lơgar. 

9Bol hi ò gŏ tai ală tềl sơnio bol hi dê; Ò tai gơs cau gơnoar hwơr, Mơ digùl bol hi 
kung ò gơs cau lơi git gam nđò jŏ tai. 

10Ơ Yàng Tom Trồ, cau sò tơm rơp đơs bơtat bơtròh nđò jŏ taih? Cau sò tơm kư̆ 
đơs tràl sơrbil di sơnđan Kơnràñ sùm sùm ơ? 

11Ñchi bơh tài Kơnràñ ruc wơl tê taih? Ñchi bơh tài Kơnràñ ơn tê ma Kơnràñ di 
ntơh taih? 

12Bulah behơ̆, Yàng Tom Trồ la Bơtau añ jê bơh yau òr, Kơnràñ lơh broă bơta 
dong klàs digùl ală lơgar. 

13 Kơnràñ neh ngui gơnap gơnoar Kơnràñ dê mơ cah is dàlềng, Kơnràñ neh lơh 
bơcah bồ ală phan jàñ bơsak tòm dà. 

14 Kơnràñ lơh bơcah lề ală bồ Lebiathan dê, Ai gơlơh gơs phan sa ală phan kis 
ơm tòm tiah ngềt ngơt. 

15Kơnràñ lơh dà cat mơ dà croh in gơ nsoac dà, Mơ lơh ală hiòng dà dờng in gơlik 
rañ rsơh. 

16Ngai gơrê bal mơ Yàng, mang kung behơ̆ sơl; Kơnràñ neh bơtào gơs ală sơmañ, 
kơnhai mơ mattơngai. 

17Kơnràñ neh lơh nền ală nhàr ù dê, Mơ lơh gơs kơnhai duh mơ kơnhai mrềt. 

18Ơ Yàng Jehôwa, dan kah mbe cau sò tơm đơs bơtat bơtròh, Mơ dô nơm làng 
bol tùl gơla đơs tràl sơrbil di sơnđan Kơnràñ. 

19Dan bañ phi phan jàñ bơsak in bơta kis cau kòñ gơboh Kơnràñ; Kung dan bañ 
hŭi sùm bơta kis cau rƀah lơòi Kơnràñ dê. 

20Dan kah wơl bơta ho bal Kơnràñ dê, Bơh ală tiah klam jơngo tòm lơgar gơs 
bềng bơta rhung rhang. 

21Dan bañ lòi cau gơkòl rồn bơklơn kong ƀàssìl; Lòi cau rƀah lơòi mơ cau siơ̆u 
siar jòng ro sơnđan Kơnràñ. 

22Ơ Yàng Tom Trồ, dan guh, dong tò jơnau song Kơnràñ dê; Kah wơl mbe cau tùl 
gơla đơs bơtat bơtròh di Kơnràñ jơh ngai mho. 

23Dan bañ hŭi jơnau nggà driau cau sò tơm di Kơnràñ, Bơta nggồr nggàc cau 
tòmdră di Kơnràñ gơguh pơnjat sùm ò dơh. 

Đơs Crih 75 

Yàng Tom Trồ tơmù cau pơnhừ să, yò tơngguh cau song ring 
Bơta Đơs Chò. Jơnau Đơs Crih Asap cih ai cau lam bồ đơs chò in ngui, jat sap đơs chò 
sơnđan la “Bañ Tơnroh” 
1Bol hi ưnngài Yàng, ơ Yàng Tom Trồ; Bol hi ưnngài; tài bơh sơnđan Kơnràñ dê 
ơm rềp, Làng bol yal ală broă lơh crih crài Kơnràñ dê. 

2Yàng đơs lah: “Tus di tŭ tơngai Añ lơh nền, Gen Añ rơp cahrña dô bă song ring. 

3Tòm tŭ ù tiah gơlơnggơr bal mơ làng bol ơm hơđang ù. Hơ̆ Añ la Bơtau prap kơ̆ 
ală jrong gơ.”(Selah) 

4Añ đơs mơ cau pơnhừ să lah: “Bañ jòng să,” Mơ Añ đơs mơ cau iơh bơsak lah: 
“Bañ pò ngke mê hơđang; 

5Bañ pò ngke mê dê wèt hơ đah jơnhoa, Mơ kung bañ kơldang bồ mơ đơs dô bă 
sơrdă sơrdơu.” 

6Bơh ò di bơh đah mattơngai lik hala đah mattơngai mut, Hala bơh tiah ngềt ngơt 
mơ tus hơ yò tơngguh khai ò; 

7Mơya hơ̆ la Yàng Tom Trồ Bơtau lơh gơs bơta cahrña: Kơnràñ tơmù cau do mơ 
yò tơngguh cau ne. 

8Bơh tòm tê Yàng Jehôwa gơs mơngàn tơrnòm gơlik kơmbuh, Tơrnòm hơ̆ neh 
crài ring, Kơnràñ êt hòr lik bơh gơ, mơ jơh ală cau iơh bơsak tòm ù rơp ñô 
tơrnòm hơ̆ tus di but mơngàn. 

9Mơya añ rơp hòn chò gam sùm sùm. Kung rơp đơs chò jòng ro Yàng Tom Trồ 
Jakôp dê. 

10Kơnràñ rơp koh ală ngke cau iơh bơsak dê, Ai ală ngke cau song ring dê rơp 
geh yò tơngguh. 

Đơs Crih 76 

Yàng Tom Trồ Jakôp dê cahrña jơh ală cau tòm plai ù 
Bơta đơs chò Asap cih ai cau lam bồ đơs chò in ngui mơ kơñi pĕ 
1Tòm lơgar Juda cau git Yàng Tom Trồ, Sơnđan Kơnràñ la dờng tòm Israel. 

2Sàl ing duh khoai Kơnràñ dê geh bơt bơtào tòm Salem, Mơ tiah ơm Kơnràñ dê 
tòm Siôn. 

3Tòm tiah hơ̆ Kơnràñ dơrkă pă kam ồs, khèl, đào, mơ ală phan tòmlơh.(Selah) 

4Bơta gơklŏ Yàng dê sơlo ryŭ ryơm Rlau mơ ală mơnơm gam sùm sùm. 

5Ală cau khin cha gơkòl kơñau phan neh tòmpìt geh; Bol khai bic lơhă ngan; jơh 
ală cau jak tòmlơh ò rgơi pò dô đah tê bol khai dê. 

6Ơ Yàng Tom Trồ Jakôp dê, tòm bơta lah pơrhơng Kơnràñ dê, Gen cau hào 
rơndeh ơseh mơ ơseh kòl chơt. 

7Mơya Yàng la pal rngòt ngan! Tòm tŭ Yàng gơhào gơjrañ gen ñcau rgơi ntào jai 
di đap Kơnràñ taih? 

8Bơh đang trồ Yàng tơlik jơnau cahrña; Plai ù rngòt rngơt mơ ơm mŏ mŏ. 

9Tòm tŭ Yàng Tom Trồ guh bơtào bơta cahrña Nàng dong klàs ală cau kòl rồn 
bơklơn tòm ù.(Selah) 

10Bơta gơhào gơjrañ kòn mơnus dê gơlik bơta jòng ro Yàng; Ai bơta gơjrañ rlau 
ir gen Yàng rơp kơryan wơl. 

11Ho pơgon tĕ mơ Jehôwa Yàng Tom Trồ bol mê dê, mơ lơh jat be bơta neh ho; 
Jơh tơl nă cau lơi ơm gùt dar Kơnràñ, cèng tĕ phan ơn Kơnràñ in la Bơtau pal 
duh rngòt. 

12Kơnràñ tơnroh ală hwềng cau kwang at bồ dê, Ală cau bơtau tòm dunnia rngòt 
rơm să di đap Kơnràñ. 

Đơs Crih 77 

Yàng Tom Trồ ơm bal mơ làng bol Kơnràñ dê tòm ngai gơlòng bòl glar 
Jơnau Đơs Crih Asap cih ai Jeduthun in la cau lam bồ đơs chò 
1Añ rac dan mơ Yàng Tom Trồ, Ai jơnau đơs dờng mơ Yàng Tom Trồ nàng 
Kơnràñ iat añ. 

2Tòm ngai bol glar añ jòi jat Yàng; Tòm trồ mang añ pò tê hơđang hòi dan ò glar; 
Hwềng soàn añ ò bài geh pơndòm pơniang. 

3Añ kah Yàng Tom Trồ mơ añ rac ròc; Añ kơlôi sơnơng is mơ gơplơ̆ nùs.(Selah) 

4Yàng ò ai mat añ ñềm bic rlô; Añ dơrcul nùs oă ngan, ò rgơi đơs. 

5Añ kơlôi sơnơng bơh ngai yau òr, Mơ kah ală sơnam neh rlau. 

6Tòm trồ mang añ đơs is tòm nùs añ; Añ kơlôi sơnơng is, mơ hwềng nùs añ lùp 
lah: 

7“Yàng rơp sang lòi jơl tus sùm sùm, Mơ ò gơs tŭ lơi gam ai bơta nđàc tai sơl ơ? 

8Bơta kòñ gơboh kơ̆ dơn Kơnràñ dê neh roh jơh jơl tus sùm sùm sơl ơ? Ală jơnau 
ho Kơnràñ dê ò gơs tŭ lơi gam tai sơl ơ? 

9Yàng Tom Trồ neh hŭi ai bơta nđàc sơl ơ? Tòm tŭ gơhào gơjrañ Kơnràñ ò tai 
gơs nùs nđàc sơngit sơl ơ?”(Selah) 

10Chòp añ đơs: “Do la bơta moat jrùng añ jê, hơ̆ la tê ma Bơtau Hơđang Rlau Jơh 
neh tòmgơl.” 

11Añ rơp kah wơl ală broă Yàng Jehôwa dê, Ngan añ rơp kah wơl ală broă crih 
crài Kơnràñ dê tòm rài yau. 

12Añ rơp kơlôi sơnơng is bơh jơh ală broă Yàng dê, Mơ đơs is bơh ală broă gơnap 
gơnoar Kơnràñ dê. 

13Ơ Yàng Tom Trồ, gùng dà Yàng dê la sàng goh. Gơs yàng lơi ndai dờng ndròm 
be Yàng Tom Trồ bol he dê sơl ơ? 

14Yàng la Yàng Tom Trồ lơh ală broă crih crài, Kơnràñ neh yal tơlik gơnap 
gơnoar Kơnràñ dê digùl ală làng bol. 

15Kơnràñ ngui tơwòr tê Kơnràñ mơ tơwài làng bol Kơnràñ dê, Hơ̆ la ală kòn sau 
Jakôp mơ Jôsep dê.Selah 

16Tòm tŭ ală dà gŏ Yàng, ơ Yàng Tom Trồ, Tòm tŭ ală dà neh gŏ Yàng gen gơ 
rngòt, Ngan, ală cìr jrô gơlơnggơr. 

17Ală mhwal gơtuh dà mìu, Ală tap trồ gơlik ntơr kơnàs, Puhlèp Kơnràñ dê be 
kam pañ gùt dar. 

18Ntơr kơnàs Yàng dê gơ ơm tòm càl wàl bong, Puhlèp Kơnràñ dê sòl pơnđàng 
dunnia, Plai ù gơlơnggơr mơ nggồr. 

19Gùng Yàng dê gan tòm dàlềng, Ală gùng lòt Yàng dê gan tòm ală dà har, Ai ală 
tềl jơng Yàng lòt gen ò gơs cau lơi gŏ. 

20Yàng ngui tê Môise mơ Arôn Nàng tề lam làng bol Kơnràñ dê be dô mpồl belàt. 

Đơs Crih 78 

Yàng Tom Trồ dòn song bulah làng bol Israel ò dòn song mơ sòdră 
Jơnau Đơs Crih Asap cih nàng bơto sồr 
1Ơ làng bol añ jê, ai tồr iat tĕ bơta bơto sồr añ jê; Wèt tồr iat tĕ jơnau đơs bơh 
bơr añ jê. 

2 Añ rơp pò bơr đơs jơnau pơnyơu; Añ rơp đơs ală jơnau ndơp ndơr rài yau dê, 

3Hơ̆ la ală jơnau bol he neh kơno mơ git, Mơ ồng pàng bol he neh yal bol hi in, 

4Bol he rơp ò pồn ală jơnau hơ̆ di kòn sau bol khai dê, Mơya rơp yal wơl rài tơnơ̆ 
rơp tus in, Bơh ală broă gơklŏ Yàng Jehôwa dê, mơ gơnoar pràn Kơnràñ dê, mơ 
bơh ală broă crih crài Kơnràñ neh lơh. 

5Kơnràñ neh bơtào jơnau sồr kràñ cê tòm Jakôp, Lơh nền bơta boh lam tòm 
Israel, Hơ̆ la bơta Kơnràñ sồr ồng pàng bol he dê pal bơto wơl bơta boh lam hơ̆ 
kòn sau he in. 

6Tồ rài tơnơ̆, hơ̆ la kòn sau òhềt deh, rgơi git ală bơta hơ̆, tòm tŭ neh dờng gen 
rơp yal wơl bơta boh lam hơ̆ kòn sau bol khai in, 

7Nàng bol khai in gơn kơnòm di Yàng Tom Trồ, Ò hŭi ală broă Yàng Tom Trồ dê, 
Mơya kơrmap gàr ală bơta sồr lam Kơnràñ dê. 

8Nàng bol khai in ò di be ồng pàng bol khai dê, La dô rài kơldang bồ mơ sòdră, la 
rài ò kơ̆ nùs, Gơs hwềng nùs ò kơ̆ dơn mơ Yàng Tom Trồ. 

9Ală cau Epraim at àtak nàng tòmlơh, Mơya bol khai wèt ngkòi tòm ngai tòmlơh. 

10Bol khai ò prap gàr bơta ho bal Yàng Tom Trồ dê, Kung ò bài lơh jat bơta boh 
lam Kơnràñ dê. 

11Bol khai hŭi ală broă Kơnràñ lơh, Mơ ală bơta crih crài Kơnràñ neh ràng tơlik 
bol khai in gŏ. 

12 Tòm lơgar Ejiptơ mơ tòm ƀlàng Joan, Kơnràñ lơh ală bơta krơi di đap ồng pàng 
bol khai dê. 

13 Kơnràñ cah is dàlềng, lòi bol khai in lòt gan, mơ lơh dà ơm wơl be dô nơm dà 
bơt. 

14 Tòm trồ ngai Kơnràñ ngui mhwal nàng tề lam bol khai, Tòm trồ mang ngui 
bơta àng jrong ồs dê. 

15 Kơnràñ pòng bơcah pơnai lŭ tòm ƀlàng bràs, Ai bol khai in hùc dà tơngkah 
tơngkañ be bơh tòm tiah jrô. 

16Kơnràñ kung lơh ală croh dà bơh pơnai lŭ hòr lik, Mơ lơh dà in hòr be ală hiòng. 

17Bulah behơ̆, bol khai kư̆ tìs glài tòmdră tai mơ Kơnràñ, Tòm ƀlàng bràs bol khai 
sòdră mơ Bơtau Hơđang Rlau Jơh. 

18 Tòm nùs bol khai lòng Yàng Tom Trồ, Mơ dan phan sa jat nùs bol khai kòñ. 

19Bol khai đơs tòmdră mơ Yàng Tom Trồ lah: “Yàng Tom Trồ rgơi yò sa tòm 
ƀlàng bràs sơl ơ? 

20Ne, Kơnràñ neh pòng pơnai lŭ gen dà hòr lik, dà hòr bềng lìu. Kơnràñ kung rgơi 
ai ƀañ hala rcang ai poac làng bol Kơnràñ in sơl ơ?” 

21Tài behơ̆ tòm tŭ Yàng Jehôwa kơno gen Kơnràñ gơhào gơjrañ, Ai ồs tòmdră 
mơ Jakôp, Bơta gơjrañ Kơnràñ dê gơhào di làng bol Israel; 

22Tài bơh bol khai ò gơs bơta dòn di Yàng Tom Trồ, Kung ò dòn kơnòm di gơnap 
gơnoar dong klàs Kơnràñ dê. 

23Bulah behơ̆ Kơnràñ ai jơnau sồr ală tap trồ hơđang, Mơ pò ală mpồng trồ, 

24 Tơndùh mana be mìu hơđang nàng ai bol khai in sa, mơ ai bol khai in gar sa 
bơh đang trồ. 

25Kòn mơnus sa ƀañ cau gơnrơh dê; Kơnràñ pơyoa bol khai in phan sa tơngkah 
tơngkañ. 

26Kơnràñ ai càl đah mattơngai lik khồm bơh hơđang trồ; Bơh gơnap gơnoar 
Yàng dê, Kơnràñ lam càl bơh đah đơm; 

27Kơnràñ tơndùh poac be mìu hơđang bol khai oă be kơmbuh ù, Hơ̆ la sềm par 
oă be bràs di gah dàlềng; 

28Kơnràñ lơh bol gơrung digùl sàl bol khai dê, làm jơh gùt dar tiah bol khai ơm. 

29Behơ̆ bol khai sa, geh hòm ngan, Kơnràñ ai bol khai in phan jat nùs bol khai 
kòñ. 

30Mơya lài mơ tŭ bol khai òhềt geh wil tơl jat nùs bol khai hàm kòñ, Tòm tŭ phan 
sa gam tòm bơr bol khai dê, 

31Gen bơta gơhào gơjrañ Yàng Tom Trồ dê gơguh di bol khai, Kơnràñ tơnchơt 
ală cau pràn kơldang rlau jơh tòm bol khai, Tòmpừ ală cau pơnu niam rlau jơh 
tòm Israel. 

32Bulah gơs ală bơta hơ̆ bol khai gam tìs glài, Bulah gŏ ală broă crih crài Kơnràñ 
dê bol khai kung ò dòn. 

33Tài bơh hơ̆, Kơnràñ tơnlồi ală ngai bol khai dê be dô dơ̆ tă nhơm, Lơh tơnlồi 
ală nam bol khai dê dô bă rngòt rngơt. 

34Tòm tŭ Kơnràñ tơnchơt bol khai, gen bol khai jòi jat Kơnràñ; Bol khai gơjrañ 
sang glài mơ jòi jat Yàng Tom Trồ dô bă ngac ngar. 

35Gen bol khai kah wơl lah Yàng Tom Trồ la be pơnai lŭ bol khai dê, Yàng Tom 
Trồ Hơđang Rlau Jơh la Bơtau dong tơwài bol khai dê, 

36Mơya bol khai ai bơr mơ đơs rơmhòc mơ Kơnràñ, Ngui lơmpiat he đơs blac 
mơ Kơnràñ. 

37Nùs bol khai ò kơ̆ nền gơwèt mơ Kơnràñ; Bol khai kung ò dòn song tòm bơta 
ho bal Kơnràñ dê. 

38Bulah behơ̆, bơh nùs kòñ nđàc Kơnràñ toh bơta tồi glài iơh bơsak bol khai dê. 
Ò tơnroh bol khai; oă dơ̆ Kơnràñ tơnruc bơta gơhào gơjrañ Kơnràñ dê, mơ ò 
gơrơndul jơh bơta gơjrañ dờng Kơnràñ dê. 

39Kơnràñ kah bol khai mìng la kòn mơnus lơm, Kung be dô nơm càl khồm mơ ò 
rê wơl tai. 

40Ò git nđò dơ̆ bol khai sòdră mơ Kơnràñ tòm ƀlàng ngềt ngơt, Mơ lơh Kơnràñ 
in moat jrùng jê sồt tòm ƀlàng bràs. 

41Bol khai lòng Kơnràñ oă dơ̆, bơrcek Bơtau Sàng goh Israel dê. 

42Bol khai ò kah sùm gơnap gơnoar Kơnràñ dê, Kung ò kah ngai mơ Kơnràñ neh 
dong tơwài bol khai klàs bơh di cau sò tơm, 

43Tòm tŭ Kơnràñ lơh ală tềl is Kơnràñ dê tòm lơgar Ejiptơ, Mơ ală bơta krơi tòm 
ƀlàng Joan. 

44 Kơnràñ lơh ală hiòng dà bol khai dê gơlik gơs mhàm, Tian gơs bol khai ò rgơi 
hùc dà tòm croh. 

45 Kơnràñ sồr sơmac tòt tus mơ mpồl kap sa bol khai, Mơ ală kit tơnroh bol khai. 

46 Kơnràñ jào phi mìr sre bol khai dê ală tu in sa, Mơ jào phi plai đo bơh tơngai 
broă bol khai dê ală srah in sa. 

47 Kơnràñ tơnroh suơn plai ño bol khai dê mơ mìu piar, Tơnroh chi sơr bol khai 
dê mơ dà tŭ be piar. 

48Kơnràñ jào phi rpu kơnrồ bol khai dê mìu piar in, Mơ jào phi mpồl belàt bol 
khai dê ntơr kơnàs in. 

49Kơnràñ tơndùh hơđang bol khai bơta gơjrañ ngan Kơnràñ dê, Hơ̆ la bơta 
gơjrañ dờng, bơta gơhào nùs mơ bơta rung rài, Kung be dô mpồl cau gơnrơh 
tơnroh. 

50Kơnràñ pò tơlik bơta gơhào gơjrañ Kơnràñ dê, Ò pơlai tơnchơt bol khai, Mơya 
phi bơta kis bol khai dê pluh plàng in. 

51 Kơnràñ tơnchơt jơh ală kòn tơnhoa tòm lơgar Ejiptơ, Hơ̆ la ală kòn klau deh 
sơnròp tòm ală sàl Cam dê. 

52 Chòp Kơnràñ cèng làng bol Kơnràñ dê lik be belàt, Tề lam bol khai tòm ƀlàng 
ngềt ngơt be dô mpồl belàt. 

53 Kơnràñ lam bol khai dô bă lơngap lơngai, gen sồng bol khai ò rngòt bơta lơi; 
Ai dàlềng gen bŭ jơh ală cau sò tơm di bol khai. 

54 Kơnràñ cèng bol khai tus tòm lơgar sàng goh Kơnràñ dê, Hơ̆ la tus di mơnơm 
mơ tê ma Kơnràñ neh tòmpìt geh. 

55 Kơnràñ bơtrơh tơlik ală làng bol di đap bol khai; Kơnràñ tòmpà lơgar lơh gơs 
sre brê bol khai in, Mơ ai ală jơi bơtiàn cau Israel in ơm tòm sàl ală làng bol hơ̆ 
dê. 

56 Bulah behơ̆, bol khai lòng Yàng Tom Trồ Hơđang Rlau Jơh, mơ sòdră mơ 
Kơnràñ. Ò prap gàr ală jơnau sồr kràñ cê Kơnràñ dê. 

57Mơya bol khai tòmgơl nùs mơ pơrlơ̆ dră kung be ală ồng pàng bol khai dê; Bol 
khai lơh pơrlồm kung be dô nơm àtak ò song. 

58Bơh bol khai bơrcek Kơnràñ gơjrañ tài bơh ală tiah jơnhoa duh rùp ràk; Bol 
khai chồl nùs Kơnràñ ƀoah tài bơh ală rùp pac sềr bol khai dê. 

59Tòm tŭ Yàng Tom Trồ kơno bơta hơ̆ gen bềng nùs gơhào gơjrañ, Mơ sang lòi 
jơh Israel. 

60 Kơnràñ sang lòi hìu ơm Kơnràñ dê tòm Silô, Hơ̆ la sàl Kơnràñ neh ơm digùl jơi 
kòn mơnus. 

61 Kơnràñ jào gơnap gơnoar Kơnràñ dê nàng gơkòl kup, Mơ phi bơta gơklŏ 
Kơnràñ dê tòm tê cau sò tơm. 

62Kơnràñ jào phi làng bol Kơnràñ dê kong tơnchơt mơ đào. Mơ gơhào gơjrañ 
dờng di sre brê Kơnràñ dê. 

63Ồs chu pơrguc ală cau pơnu bol khai dê, Ai ală cau ơruh bol khai dê ò gơs bơta 
đơs chò tòmbau. 

64Ală cau gơnoar ơn phan duh khoai bol khai dê kong chơt mơ đào, Mơ ală cau 
ùr bơnrau ò ñìm rac. 

65Gen Yàng kah rngal bơh bơta bic, Ò gơkrơi be cau pràn kơldang driau dờng tài 
bơh tơrnòm. 

66Kơnràñ lơh gơprah ală cau sò tơm di Kơnràñ, Lơh bol khai in kong ƀàssìl sùm 
sùm. 

67Kơnràñ sang lòi sàl Jôsep dê, Ò sac rwah jơi bơtiàn Epraim; 

68Mơya Kơnràñ sac rwah jơi bơtiàn Juda, La mơnơm Siôn mơ Kơnràñ kòñ 
gơboh. 

69Kơnràñ bơt hìu sàng goh Kơnràñ dê ndròm be ală tap trồ jòng, Ò gơkrơi be plai 
ù mơ Kơnràñ neh bơtào gơs gam sùm sùm. 

70 Kơnràñ neh sac Dabit nàng lơh gơs dĭ gơna Kơnràñ dê, cèng tơlik khai bơh di 
ală wàng belàt, 

71Kơnràñ cèng tơlik khai bơh di ală mpồl gam pô Nàng lơh gơs cau ê gàr Jakôp 
la làng bol Kơnràñ, Hơ̆ la Israel la sre brê Kơnràñ dê. 

72Khai ê gàr bol khai bơh nùs song ngan khai dê, Mơ ai tê chài rgơi khai dê mơ 
tề lam bol khai. 

Đơs Crih 79 

Jơnau rac ròc bơh Jerusalem kòl tơnroh, mơ jơnau hòi dan mơ Yàng dong kòl 
Jơnau Đơs Crih Asap cih 
1 Ơ Yàng Tom Trồ, ală làng bol bơdìh neh mut tòm sre brê Yàng dê, Lơh ƀơ̆ ƀơl 
Hìu Duh Khoai Sàng Goh Yàng dê, Mơ lòi Jerusalem in gơlik gơs lề lac. 

2Bol khai neh phi ƀồc ală cau duh broă Yàng dê lơh gơs phan sa sềm in, Kung neh 
phi poac ală cau sàng goh Yàng dê ală phan poan jơng in tòm ù. 

3Bol khai lơh gơhòr mhàm cau sàng goh dê be dà gùt dar Jerusalem, Mơ ò gơs 
cau lơi tơp bol khai. 

4Bol hi neh gơlik gơs bơta bơtat bơtròh di cau ơm rềp mơ hi, Ală cau ơm gùt dar 
bol hi dơñŏ tơnhial mơ sền òsơp di bol hi. 

5Ơ Yàng Jehôwa, gam nđò jŏ taih? Kơnràñ rơp gơhào gơjrañ sùm sùm sơl? Bơta 
ƀoah gơjrañ dờng Yàng dê rơp sa be ồs sơl ơ? 

6Dan dùh bơta gơhào gơjrañ Yàng dê hơđang ală làng bol ò git Yàng, Mơ hơđang 
ală lơgar ò hòi dan di sơnđan Kơnràñ. 

7Bơh bol khai neh sa loan Jakôp, Mơ lơh gơprah tiah ơm khai dê. 

8Dan Yàng bañ kah wơl mơ tòmdră di bol hi bơh ală tồi glài iơh bơsak ồng pàng 
bol hi dê; Dan Yàng ai nùs kòñ nđàc mhar tus dong kòl bol hi; Bơh bol hi kong 
bòl glar oă ngan. 

9Ơ Yàng Tom Trồ la Bơtau dong klàs bol hi, dan dong kòl bol hi, Bơh bơta gơklŏ 
sơnđan Yàng dê; dan dong klàs, mơ dan toh glài bol hi in, tài bơh sơnđan Kơnràñ. 

10Ñchi bơh tài ală làng bol đơs lah: “Ntềng đah Yàng Tom Trồ bol khai dê taih?” 
Dan bơta sal tê bơh bơta gơhòr mhàm cau duh broă Yàng dê geh tơnggit digùl 
ală làng bol di đap mat bol hi. 

11Dan lòi jơnau rac ròc cau kòl jàm dê geh tus di đap Yàng: Jat gơnap gơnoar 
dờng Yàng dê dan sền gàr ală cau kòl lơh nền pal chơt. 

12Ơ Yàng Jehôwa bơta bơtat bơtròh mơ cau ơm rềp di bol hi neh bơtat bơtròh di 
Yàng, Dan tơm bơta hơ̆ poh dơ̆ di ntơh cau gơp ƀòn bol hi dê. 

13Gen bol hi la làng bol Yàng dê, mơ la mpồl belàt tòm ƀlàng ñhơt Yàng dê, Bol hi 
rơp ưnngài Yàng sùm sùm; Bơh rài do tus rài ne bol hi rơp yal wơl bơta jòng ro 
Yàng. 

Đơs Crih 80 

Jơnau rac dan Yàng dong tă làng bol Kơnràñ dê klàs bơh bơta rung rài bòl glar 
Jơnau Đơs Crih Asap cih nàng lơh cơng, ai cau lam bồ đơs chò in ngui. Jat Sap đơs 
chò sơnđan la “Bơkào Lili Bơta Cơng Tàng” 
1 Ơ Bơtau ê gàr Israel, la Bơtau tề lam Jakôp be mpồl belàt, Dan ai tồr iat! Ơ Bơtau 
ơm hơđang sơbàn, digùl ală ceruƀim, dan Kơnràñ pơnđàng sòl. 

2Di đap Epraim, Benjamin mơ Manase. Dan ràng tơlik bơta pràn kơldang Kơnràñ 
dê, mơ lòt tus dong klàs bol hi! 

3Ơ Yàng Tom Trồ, dan bơtào tơngguh wơl bol hi, Dan lơh àng gơcrà muh mat 
Yàng dê, gen bol hi rgơi geh dong klàs. 

4Ơ Jehôwa Yàng Tom Trồ Gơnap Gơnoar Dờng Làm Jơh dê, Nđò jŏ Yàng gơhào 
gơjrañ wèt hơ jơnau hòi dan làng bol Kơnràñ dê taih? 

5Yàng neh ròng siam bol khai mơ dà mat be piang lă, Mơ ai bol khai in hùc dà 
mat dô bă bềng tơl. 

6Yàng lơh bol hi in gơlik gơs bơta dơñŏ tơnhial di cau ơm rềp mơ bol hi, Mơ ală 
cau sò tơm di bol hi dơñŏ digùl bol khai. 

7Ơ Yàng Tom Trồ Gơnap Gơnoar Làm Jơh dê, dan bơtào tơngguh bol hi wơl, Lòi 
àng gơcrà muh mat Yàng dê, nàng bol hi in geh dong klàs. 

8Yàng neh cèng dô đòm chi ño lik bơh lơgar Ejiptơ; Kơnràñ bơtrơh tơlik ală làng 
bol, gen tam chi hơ̆. 

9Kơnràñ rcang niam ù gơ in, Gen gơ sro ryas jrô mơ gơ wìn làm jơh ù tiah. 

10Mƀur gơ jơm gòm ală mơnơm, Mơ ală ntê gơ jơm ndơp ală chi pơnàng dờng; 

11Ală ntê gơ sro tus hơ dàlềng, Mơ ală cat sơmbut gơtras tus di hiòng dờng. 

12Behơ̆ ñchi bơh tài Yàng lơh tơrlah pơnggàr gơ, Nàng ală cau lòt gan rgơi 
sơmbrơt plai gơ dê taih? 

13Jơrke lik bơh brê kap tơnroh gơ, Mơ jơh ală phan poan jơng tòm ƀlàng sa gơ. 

14Ơ Yàng Tom Trồ Gơnap Gơnoar Dờng Làm Jơh dê; dan Yàng bơh đang trồ 
tơmềt mơ sền, dan wèt sền tòm chi ño do, 

15La tòm chi mơ tê ma Yàng neh tam. 

16Cau neh chu gơ mơ ồs, bol khai neh kơl gơ; lòi bol khai kong roh rui tòm bơta 
lah pơrhơng bơh mat Yàng dê. 

17Mơya dan tê Yàng ơn hơđang cau đah ma Kơnràñ, Hơ̆ la kòn mơnus mơ Yàng 
neh lơh pràn kơldang Kơnràñ in. 

18Behơ̆ bol hi rơp ò gơs tŭ lơi sang lòi Yàng tai; Dan ai bol hi in bơta kis, gen bol 
hi rơp hòi dan di sơnđan Yàng. 

19Ơ Jehôwa Yàng Tom Trồ Gơnap Gơnoar Dờng Làm Jơh dê, dan bơtào tơngguh 
wơl bol hi, Dan lơh àng gơcrà mat Yàng dê, nàng bol hi in geh dong klàs. 

Đơs Crih 81 

Bơta nđàc Yàng Tom Trồ dê mơ bơta kơldang nùs làng bol Israel dê 
Jơnau Đơs Crih Asap cih ai cau lam bồ đơs chò In ngui mơ kơñi sơnđan la “Gitit” 
1Đơs chò dờng tĕ Yàng Tom Trồ in la bơta pràn kơldang bol he dê; Ai tĕ jơnau 
driau chò Yàng Tom Trồ Jakôp in. 

2Đơs chò tơngguh tĕ mơ pòng tĕ sơnggơr dềt, Ntas kơñi gòng bơkah tồr bal mơ 
kơñi pĕ. 

3 Uh tĕ kơlwòk tòm tŭ mat kơnhai pa lik, Tòm tŭ mat kơnhai àng dar tòm ngai 
pơjum sa bol he dê. 

4Bơh hơ̆ la dô jơnau sồr Israel in, La dô jơnau gơnoar sồr bơh Yàng Tom Trồ 
Jakôp dê. 

5Kơnràñ lơh gơs gơnoar sồr lơh nền Jôsep in, Tòm tŭ Kơnràñ lik lòt tòmlơh mơ 
lơgar Ejiptơ. Añ kơno dô jơnau đơs mơ añ òhềt git, đơs lah: 

6“Añ neh tă phan àñ kơnjơ̆ bơh di pơnì mê dê, Tê mê dê ò càng at bài kơnjơ̆ tai. 

7 Tòm tŭ bòl glar, mê hòi dan gen Añ rơp dong tă mê, Añ neh ho wơl mê in bơh 
tiah ndơp ndơr ntơr kơnàs, Añ neh lòng mê tòm dà Meriba.(Selah) 

8Ơ làng bol Añ jê, iat tĕ tòm tŭ Añ bơto tơngkah bol mê! Ơ Israel, kơp kòñ bol mê 
ơm iat Añ! 

9 Digùl bol mê bañ gơs yàng krơi lơi, Mê bañ cùn khoai yàng cau bơdìh dê. 

10Añ la Jehôwa Yàng Tom Trồ bol mê dê, Bơtau neh cèng bol mê lik klàs bơh 
lơgar Ejiptơ. Pò tĕ ơnàng bơr mê dê, gen Añ rơp tơmbềng gơ. 

11Mơya làng bol Añ jê ò iat jơnau Añ; Israel ò bài gơs pơnah lơi bal mơ Añ. 

12Behơ̆ Añ lòi bol khai lòt jat bơta kơldang nùs bol khai dê, Tồ bol khai lòt jat 
jơnau bơyai is bol khai dê. 

13Ô! Kơp kòñ làng bol Añ jê iat jơnau Añ, Kơp kòñ Israel lòt tòm ală gùng dà Añ 
jê! 

14Gen Añ rơp mhar lơh ală cau sò tơm bol khai dê kong alah, Pơrlac tê Añ nàng 
tòmlơh mơ ală cau sòdră di bol khai. 

15Ală cau gơjrañ kơuềng di Yàng Jehôwa rơp rngòt rơm să di Kơnràñ, Mơ bơta 
lơh glài bol khai rơp gam sùm sùm. 

16Añ rơp ròng siam mê mơ kòi mi niam rlau jơh, Mơ lơh mê in geh hòm lai mơ 
dà lơwe bơh di pơnai lŭ.” 

Đơs Crih 82 

Yàng Tom Trồ la Bơtau cahrña song ring 
Jơnau Đơs Crih Asap cih 
1Yàng Tom Trồ ntào tòm mpồl jơnum Kơnràñ dê; Kơnràñ cahrña digùl ală yàng 
mơ đơs lah; 

2“Ală bol mê rơp cahrña ò song ring, Mơ kơryơn di cau iơh bơsak jơl tus di tŭ lơi 
taih?(Selah) 

3Gơwèt song ring tĕ di cau lơbơn lơño mơ cau kòn đòi; Cahrña tĕ dô bă song cau 
bòl glar in mơ cau dồn sa. 

4Dong tă tĕ cau rƀah lơòi mơ cau siơ̆u siar, Dong tĕ bol khai klàs bơh di tê cau 
iơh bơsak.” 

5Bol khai ò gơs bơta git jak, kung ò gơs bơta git wă sơl, Bol khai lơh lòt tòm bơta 
klam jơngo; jơh ală mơnàng plai ù gơlơnggơr. 

6 Añ đơs lah: “Bol mê la ală yàng, Jơh tơl nă bol mê la kòn klau Bơtau Hơđang 
Rlau Jơh dê. 

7Bulah behơ̆, bol mê rơp chơt be kòn mơnus, Gơplơ̆ be ală cau kwang dờng.” 

8Ơ Yàng Tom Trồ, dan guh, mơ cahrña dunnia, Bơh jơh ală làng bol gơrê bal mơ 
Kơnràñ. 

Đơs Crih 83 

Jơnau rac dan Yàng Tom Trồ cahrña hơđang cau sò tơm di Kơnràñ 
Bơta Đơs Chò. Jơnau Đơs Crih Asap cih 
1Ơ Yàng Tom Trồ, dan bañ ơm mŏ mŏ; Ơ Yàng Tom Trồ, dan bañ ơm ring ngềt, 
bañ ơm rlô. 

2Bơh ne, ală cau sò tơm di Yàng gơtơngguh nggồr nggàc; Mơ ală cau gơjrañ 
kơuềng di Yàng pò bồ hơđang. 

3Bol khai kơlôi ngui kai lac lèo nàng lơh iơh di làng bol Yàng dê; Bol khai bơyai 
bal sòdră di ală cau mơ Yàng sền gàr. 

4Bol khai đơs lah: “Tus tĕ tơnroh bol khai bơh di ală làng bol, Tồ sơnđan Israel ò 
gam geh cau kah tai.” 

5Ngan, bol khai bơyai bal dô nùs, Bol khai bơtào bơta ho bal sòdră di Yàng: 

6Hơ̆ la ală sàl Edôm mơ cau Ismael, Môap mơ cau Hagrit, 

7Gebal, Ammôn mơ Amalek, Cau Philistin mơ làng bol Tirơ; 

8Asiri kung gơs dô bă bal mơ bol khai; Bol hơ̆ la tơwòr tê pràn kơldang kòn sau 
Lot dê.(Selah) 

9 Dan lơh di bol khai be Kơnràñ neh lơh di Midian, be di Sisera, mơ di Jabin tòm 
hiòng Kisôn, 

10La cau kong tơnroh tòm Endôr, gơlik gơs phan pơnđồm ù. 

11 Dan lơh ală cau ryŭ ryơm bol khai dê gơlik gơs be Ôrep mơ Jeep; Dan lơh jơh 
ală kwang dờng bol khai dê gơlik gơs be Jeba mơ Jalmuna, 

12La cau neh đơs lah: “Bol he tòmpìt ai lă he in Ală tiah Yàng Tom Trồ dê.” 

13Ơ Yàng Tom Trồ añ jê, dan lơh bol khai in gơlik gơs be kơmbuh ù gơtìp càl 
khồm pơrdô, Be nsiap par di đap càl. 

14Be ồs sa pơrguc dơr brê, Lơmpiat ồs sa mơnơm be lơi, 

15Gen dan Yàng ai càl rbut Kơnràñ dê ting jat bol khai Mơ ngui càl rbut dờng 
Yàng dê lơh bol khai in rngòt rngơt behơ̆ sơl. 

16Ơ Yàng Jehôwa, dan lơh ƀàssìl mat bol khai dê Nàng bol khai in jòi jat sơnđan 
Kơnràñ dê. 

17Dan lòi bol khai kòl ƀàssìl mơ dơrcul rngòt sùm sùm; Dan lòi bol khai kong sền 
òsơp mơ roh rui. 

18Dan lòi bol khai in git lah mìng dô nă Yàng, La Bơtau Hơđang Rlau Jơh tòm plai 
ù, Sơnđan Kơnràñ la Yàng Jehôwa. 

Đơs Crih 84 

Bơta kơp kòñ bơh Hìu Duh Khoai Yàng Tom Trồ dê 
Jơnau Đơs Crih Kòn Sau Kôra Cih Ai Cau Lam Bồ Đơs Chò In Ngui Mơ Kơñi Sơnđan 
La Gitit 
1Ơ Yàng Jehôwa Gơnap Gơnoar Dờng Làm Jơh dê, Tiah ơm Kơnràñ dê la pal kòñ 
gơboh ngan! 

2Hwềng soàn añ kơp kòñ tian gơs bòl glar ngan bơh tiah ơm Yàng Jehôwa dê; 
Nùs mơ poac să añ chò hòp đơs chò jòng ro Yàng Tom Trồ gam kis sùm. 

3Ơ Yàng Jehôwa Gơnap Gơnoar Dờng Làm Jơh dê, la Bơtau añ jê mơ la Yàng Tom 
Trồ añ, Sềm rac jòi bàn dô bă tiah ơm, mơ sềm pơrbèt jòi geh dô nơm rsòn nàng 
deh kòn gơ, di cơnòng duh khoai Yàng dê. 

4Lơngai cau lơi in geh ơm tòm hìu Yàng dê, Bol khai đơs chò jòng ro Yàng 
sùm.(Selah) 

5Lơngai cau lơi in geh pràn kơldang tòm Yàng, Mơ nùs bol khai wèt hơ gùng lam 
tus hơ Siôn. 

6Tòm tŭ lòt gan sơndiang ñìm rac, Bol khai lơh sơndiang hơ̆ gơlik tiah gơs dà cat, 
Mìu bồ sơnam kung jơm gòm gơ mơ dà. 

7Bol khai lòt bơh bơta pràn kơldang sơlo gơbơtơl tai; Yàng Tom Trồ ală yàng dê 
rơp tơlik mat tòm Siôn. 

8Ơ Jehôwa Yàng Tom Trồ Gơnap Gơnoar Dờng Làm Jơh dê, dan iat jơnau hòi dan 
añ jê; Ơ Yàng Tom Trồ Jakôp dê, dan ai tồr iat añ.(Selah) 

9Ơ Yàng Tom Trồ, dan wèt sền khèl bol hi dê; Dan sền di mat cau kong bong 
mơñà Yàng dê. 

10Bơh dô ngai tòm tiah ơm Yàng dê la niam rlau mơ dô rbô ngai tòm tiah ndai. 
Chan añ gơs cau kơp mpồng hìu Yàng Tom Trồ añ jê, la niam rlau mơ ơm tòm sàl 
cau iơh bơsak dê. 

11Bơh Jehôwa Yàng Tom Trồ la mattơngai mơ khèl; Kơnràñ ai bơta nđàc mơ 
bơta ryŭ ryơm; Yàng Jehôwa ò pơlai bơta niam lơi mơ ò ai cau lơi in lơh lòt dô 
bă song. 

12Ơ Yàng Jehôwa Gơnap Gơnoar Dờng Làm Jơh dê, Lơngai cau lơi in dòn kơnòm 
di Kơnràñ! 

Đơs Crih 85 

Hòi dan mơ Yàng Tom Trồ ai bơta kòñ nđàc làng bol in 

Jơnau Đơs Crih Kòn Sau Kôra Cih ai cau lam bồ đơs chò in ngui 
1Ơ Yàng Jehôwa, Kơnràñ neh ai bơta nđàc lơgar Kơnràñ in, Ai wơl Jakôp in bơta 
bơtoah bơtoài. 

2Yàng neh toh bơta tồi glài iơh bơsak làng bol Yàng dê, Toh jơh ală tồi glài bol 
khai dê.(Selah) 

3Yàng neh tơnruc jơh bơta gơhào gơjrañ Kơnràñ dê, Neh pơrlac wơl bơta gơjrañ 
dờng Yàng dê. 

4Ơ Yàng Tom Trồ la Bơtau dong klàs bol hi, dan bơtào wơl bol hi, Mơ tă sang 
bơta gơhào nùs Kơnràñ dê gơwèt mơ bol hi. 

5Yàng rơp gơjrañ di bol hi sùm sùm sơl ơ? Bơta gơjrañ dờng Yàng dê rơp gam jŏ 
jòng tòm jơh ală rài sơl ơ? 

6Yàng rơp ò lơh bol hi in kis wơl, Tồ làng bol Yàng dê geh hòn chò tòm Yàng sơl 
ơ? 

7Ơ Yàng Jehôwa, dan ai bol hi in gŏ bơta kòñ gơboh kơ̆ dơn Kơnràñ dê, Mơ ai bol 
hi in bơta dong klàs Kơnràñ dê. 

8Lòi añ in kơno jơnau Jehôwa Yàng Tom Trồ rơp đơs, Bơh Kơnràñ rơp đơs jơnau 
lơngap lơngai mơ làng bol Kơnràñ dê, mơ cau dòn song Kơnràñ dê, bal mơ cau 
gơs nùs rê wơl mơ Kơnràñ. 

9Ngan bơta dong klàs Kơnràñ dê ơm rềp di ală cau duh rngòt di Kơnràñ, tồ bơta 
gơklŏ rgơi ơm tòm lơgar bol he. 

10Bơta kòñ gơboh kơ̆ dơn mơ bơta dòn song rơp tìp bal; Bơta song ring mơ bơta 
lơngap lơngai rơp cum bal. 

11Bơta dòn song rơp cat sơmbut bơh tòm ù, Bơta song ring rơp tơmềt sền bơh 
đang trồ. 

12Ngan Yàng Jehôwa rơp ai ală phan niam, Mơ lơgar bol he dê rơp gơlik gơs cồng 
nha. 

13Bơta song ring rơp lòt di đap Kơnràñ, Mơ rơp lơh dô nơm gùng ală cơnđòa 
jơng Kơnràñ in. 

Đơs Crih 86 

Jơnau hòi dan cau rƀah lơòi siơ̆u siar dê 
Jơnau hòi dan Dabit cih 
1Ơ Yàng Jehôwa, dan wèt tồr iat mơ ho wơl añ in, Bơh añ rƀah lơòi mơ siơ̆u siar. 

2Dan sền gàr bơta kis añ jê, bơh añ la cau dòn song di Kơnràñ; Ơ Yàng Tom Trồ 
añ jê! Dan dong klàs cau duh broă Kơnràñ dê la cau dòn kơnòm di Kơnràñ. 

3Ơ Yàng! Kơnràñ la Yàng Tom Trồ añ jê, Dan ai añ in bơta nđàc, bơh jơh ngai 
mho añ hòi dan mơ Yàng. 

4Dan lơh chò hòp hwềng soàn cau duh broă Yàng dê, Ơ Yàng Jehôwa, bơh hwềng 
soàn añ guh tus hơ Yàng tòm bơta hòi dan, 

5Ơ Yàng, Yàng gơs nùs niam mơ toh glài, Gơs nùs kòñ gơboh kơ̆ dơn tơngkah 
tơngkañ gơwèt mơ ală cau hòi dan mơ Yàng. 

6Ơ Yàng Jehôwa, dan ai tồr iat jơnau hòi dan añ jê, Dan kơno jơnau rac dan añ jê. 

7Tòm ngai añ tìp bòl glar añ hòi dan mơ Yàng, Bơh Yàng ho wơl añ in. 

8Ơ Yàng, digùl ală yàng ò gơs yàng lơi ndròm be Kơnràñ, Kung ò gơs broă lơi 
ndròm be ală broă Yàng dê. 

9 Ơ Yàng, jơh ală làng bol mơ Yàng neh crơng gơs Rơp lòt tus cùn khoai di đap 
Yàng, mơ jòng ro sơnđan Kơnràñ. 

10Bơh Yàng la dờng ngan, lơh ală broă crih crài; Mìng dô nă Yàng lơm la Yàng 
Tom Trồ. 

11Ơ Yàng Jehôwa, dan bơto añ in git gùng dà Kơnràñ dê, Nàng añ rơp lòt jat jơnau 
song Kơnràñ dê; Dan lơh añ in gơs nùs song ngan nàng duh rngòt di sơnđan 
Kơnràñ. 

12Ơ Yàng la Yàng Tom Trồ añ jê, añ jơh nùs ưnngài Yàng, Mơ añ rơp jòng ro 
sơnđan Yàng sùm sùm. 

13Bơh bơta kòñ gơboh kơ̆ dơn Yàng dê gơwèt mơ añ la dờng ngan; Yàng neh 
dong tă hwềng soàn añ klàs bơh tiah jrô lơgar Làng ƀồc dê. 

14Ơ Yàng Tom Trồ, ală cau pơnhừ să neh gơtơngguh sòdră di añ; Dô mpồl jàñ 
bơsak jòi bơta nàng tơnchơt añ, bol khai ò kơlôi sơnơng bơh Yàng. 

15Mơya, ơ Yàng, Kơnràñ la Yàng Tom Trồ gơs nùs kòñ nđàc mơ ai bơta nđàc, 
Òbat gơjrañ, gơs bơta dòn song mơ bơta kòñ gơboh kơ̆ dơn tơngkah tơngkañ. 

16Dan Yàng wèt sền añ mơ nđàc sơngit di añ; Dan ai bơta pràn kơldang Yàng dê 
cau duh broă Kơnràñ in, Mơ dong klàs kòn klau kòn ùr cau ùr duh broă Kơnràñ 
in. 

17Dan Yàng ai añ in gŏ dô nơm tềl sơnio bơh bơta nđàc Kơnràñ dê; Tồ cau gơjrañ 
kơuềng di añ rơp gŏ tềl hơ̆ mơ kòl ƀàssìl; Ơ Yàng Jehôwa, tài bơh Yàng neh dong 
kòl mơ pơndòm pơniang añ. 

Đơs Crih 87 

Bơta lơngai làng bol ơm tòm Siôn 
Bơta đơs chò. Jơnau Đơs Crih kòn sau Kôra cih 

1Kơnràñ neh bơt bơtào mơnàng ƀòn dờng hơđang mơnơm sàng goh. 

2Yàng Jehôwa gơboh ală mpồng Siôn dê Rlau mơ jơh ală tiah ơm Jakôp dê. 

3Ơ ƀòn dờng Yàng Tom Trồ dê, Ală bơta gơklŏ neh đơs bơh mê.(Selah) 

4Digùl ală cau mòng git añ gen añ đơs bơh Rahap mơ Babilôn; Ne lơgar Philistin 
mơ Tirơ, bal mơ Ethiôpi. “Cau do neh deh tềng hơ̆,” bol khai đơs behơ̆. 

5Cau rơp đơs bơh Siôn lah: “Cau do mơ cau ne neh deh tềng hơ̆.” Bơh să tòm 
Bơtau Hơđang Rlau Jơh rơp bơtào kơ̆ Siôn. 

6Tòm tŭ Yàng Jehôwa cih khà ală làng bol, gen Kơnràñ cih lah: “Cau do neh deh 
tòm Siôn.”(Selah) 

7Ală cau đơs chò mơ ală cau tòmya đơs lah: “Jơh ală hiòng lơngai añ jê ơm tòm 
mê.” 

Đơs Crih 88 

Jơnau rac dan mơ Yàng dong klàs bơh bơta gơplơ̆ nùs 
Bơta đơs chò. Jơnau Đơs Crih kòn sau Kôra cih ai cau lam bồ đơs chò in ngui. Jat sap 
liah. Bơta bơto sồr Heman dê la cau Ejrahit 
1Ơ Yàng Jehôwa, la Yàng Tom Trồ bơta dong klàs añ jê, tòm trồ mang añ rac dan 
di đap Yàng. 

2Dan jơnau hòi dan añ jê geh tus di đap Yàng, Dan wèt tồr iat jơnau rac dan añ 
jê. 

3Bơh hwềng soàn añ gơs bềng bơta bòl glar, Bơta kis añ tus rềp di lơgar Làng 
ƀồc. 

4Añ gơkòl kơp tơmut tòm khà ală cau mù tòm bơtô ƀồc; Añ be cau ò gơs bơta 
dong kòl lơi. 

5Añ ò gơkrơi be cau gơkòl sang lòi digùl cau chơt, Be ală cau kòl tơnchơt bic tòm 
bơtô ƀồc, Be ală cau Kơnràñ ò kah tai, Bơh bol khai neh kòl koh sang bơh di tê 
Yàng dê. 

6Yàng neh ơn añ tòm tiah jrô bơtô ƀồc dê, Tòm tiah klam jơngo mơ jrô. 

7Bơta gơjrañ dờng Yàng dê klơn kơnjơ̆ hơđang añ, Yàng bồr añ mơ ală ryà dà 
Yàng dê.(Selah) 

8Yàng neh lơh ală cau mòng git añ pleh ngài di añ, Kơnràñ lơh añ in gơlik gơs dô 
nơm phan cù kìr bol khai in. Añ kòl krơ̆ ò rgơi lik klàs; 

9Mat añ gơlik lu li tài bơh bơta moat jrùng. Ơ Yàng Jehôwa, kòp ngai añ hòi dan 
mơ Kơnràñ, Mơ pò tê wèt hơ Kơnràñ. 

10Yàng lơh ală bơta krơi cau chơt in sơl ơ? Ală cau chơt guh nàng jòng ro Yàng 
sơl ơ? 

11Bơta kòñ gơboh kơ̆ dơn Yàng dê geh bơto yal tòm bơtô ƀồc sơl ơ? Hala bơta 
dòn song Yàng dê geh bơto yal tòm brong jrô hùt hung sơl ơ? 

12Ală bơta krơi Yàng dê geh git tòm tiah klam jơngo sơl ơ? Hala bơta dong klàs 
Yàng dê geh git tòm lơgar kòl lòi hŭi sơl ơ? 

13Ai añ, ơ Yàng Jehôwa, añ hòi dan mơ Kơnràñ; Gơ rơp rìng àng jơnau hòi dan 
añ jê tus di đap Kơnràñ. 

14Ơ Yàng Jehôwa, ñchi bơh tài Kơnràñ sang lòi añ, Mơ pồn mat Kơnràñ bơh di 
añ taih? 

15Añ gơkòl bòl glar mòr chơt bơh tòm tŭ gam kơnòm să; Añ kong jê sồt bơh bơta 
rngòt rngơt di Yàng, añ pal phi să añ. 

16Bơta gơjrañ dờng Yàng dê neh pơs hơđang añ; Bơta sò tơm rngòt rngơt Yàng 
dê tơnroh añ. 

17Bol khai gơrwàng gùt dar añ be dà kŏ jơh ngai mho, Bơh kòp đah bol khai ntềt 
hơđang añ. 

18Yàng lơh ală cau bơyô añ mơ ală cau gơp ƀòn añ jê pleh ngài bơh di añ; Ală cau 
mòng git añ, bol khai ơm tòm tiah klam jơngo. 

Đơs Crih 89 

Bơta ho bal Yàng Jehôwa bơtào mơ Dabit 
Bơta bơto sồr Ethan dê la cau Ejrahit 
1Ơ Yàng Jehôwa, añ rơp đơs chò sùm sùm bơh bơta kòñ gơboh kơ̆ dơn Kơnràñ 
dê; Bơr añ rơp yal tơlik bơta dòn song Kơnràñ dê gơwèt mơ jơh ală rài. 

2Bơh bơta kòñ gơboh kơ̆ dơn Kơnràñ dê neh geh bơtào gam sùm sùm, Bơta dòn 
song Kơnràñ dê la kơ̆ cê be ală tap trồ. 

3Kơnràñ neh đơs lah: “Añ neh bơtào bơta ho bal mơ cau geh sac rwah Añ jê, Añ 
neh srat să tòmho mơ Dabit la cau duh broă Añ jê mơ lah: 

4 Añ rơp bơtào jơi bơtiàn mê dê jơl sùm sùm, Mơ bơt bơtào sơbàn mê dê jơl jơh 
ală rài.”(Selah) 

5Ơ Yàng Jehôwa, lòi ală tap trồ jòng ro ală broă crih crài Kơnràñ dê, Mơ bơta dòn 
song Kơnràñ dê tòm mpồl jơnum ală cau sàng goh dê. 

6Hơđang ală tap trồ, ñcau geh pơndròm bal mơ Yàng Jehôwa taih? Digùl ală cau 
hơđang trồ, ñcau geh ndròm be Yàng Jehôwa taih? 

7Kơnràñ la Yàng Tom Trồ cau pal rngòt ngan tòm mpồl jơnum ală cau sàng goh 
dê, La Bơtau dờng mơ cau pal rngòt rngơt rlau mơ jơh ală cau ơm gùt dar 
Kơnràñ. 

8Ơ Jehôwa Yàng Tom Trồ Gơnap Gơnoar Dờng Làm Jơh dê, ñcau gơs gơnap 
gơnoar ndròm be Yàng taih? Ơ Yàng Jehôwa, bơta dòn song Yàng dê ơm gùt dar 
Kơnràñ. 

9Yàng at bồ bơta gơrơndul lơnggac dàlềng dê; Tòm tŭ ryà dà gơguh, gen Yàng 
lơh gơ in ring ngềt. 

10Yàng neh lơh lề lac Rahap ò gơkrơi be dô nơm ƀồc ồm, Kơnràñ neh lơh gơprah 
gơpring ală cau sò tơm di Kơnràñ, mơ tơwòr tê gơnoar pràn Kơnràñ dê. 

11Ală tap trồ gơrê mơ Kơnràñ, plai ù kung gơrê mơ Kơnràñ; Yàng neh bơtào gơs 
dunnia mơ jơh ală phan tòm gơ. 

12Đah đang mơ đah đơm kung bơh Yàng crơng gơs; Mơnơm Thabôr mơ mơnơm 
Hermôn jòng ro sơnđan Yàng dô bă hòn chò. 

13Yàng gơs tơwòr tê gơnap gơnoar, Mpàng tê Yàng gơs pràn kơldang, mơ tê ma 
Kơnràñ la jơnhoa hơđang. 

14Bơta song ring mơ bơta song ngan la mơnàng sơbàn Kơnràñ dê; Bơta kòñ 
gơboh kơ̆ dơn mơ bơta dòn song lòt di đap Yàng. 

15Ơ Yàng Jehôwa, lơngai làng bol lơi in git jơnau driau dờng hòn chò, Mơ cơnđòa 
lòt tòm gùng bơta àng Yàng dê. 

16Jơh ngai mho bol khai hòn chò bơh sơnđan Yàng, Mơ yal tơlik nàng jòng ro 
bơta song ring Kơnràñ dê. 

17Bơh Yàng la bơta gơklŏ bơta pràn kơldang bol khai dê; Kơnòm di bơta nđàc 
Yàng dê, mơ gơnoar pràn bol hi dê geh yò tơngguh. 

18Bơh khèl bol hi dê gơrê mơ Yàng Jehôwa. Cau bơtau bol hi dê gơrê mơ Bơtau 
sàng goh Israel dê. 

19Tòm rài yau, tòm bơta gơtơnggŏ, gơs Yàng đơs mơ cau dòn song Kơnràñ dê 
lah: “Añ neh tơndau sơgơn bơtau hơđang dô nă cau gơs gơnoar pràn, Añ neh yò 
tơngguh dô nă cau geh sac rwah bơh digùl làng bol. 

20 Añ neh jòi bàn Dabit la cau duh broă Añ jê, Mơ neh bong khai in mơ mơñà sàng 
goh Añ jê, 

21Nàng tê Añ rơp dong kòl khai, Mơ tơwòr tê Añ kung rơp ò geh tơmù khai. 

22Cau sò tơm rơp ò pơrlồm khai, Mơ cau iơh bơsak kung rơp ò geh tơmù khai. 

23Añ rơp lơh lề lac cau sòdră di khai di đap khai, Mơ kung pòng lơh ală cau gơjrañ 
kơuềng di khai. 



1068 

 

 
Sră Goh 

© 2018, United Bible Societies. 
  

 

 

24Bơta dòn song mơ bơta kòñ gơboh kơ̆ dơn Añ jê rơp ơm bal mơ khai, Tòm 
sơnđan Añ jê gơnoar pràn khai dê rơp geh yò tơngguh hơđang. 

25Añ rơp ơn tê khai dê hơđang dàlềng, Mơ tê ma khai dê hơđang ală hiòng, 

26Khai rơp hòi di Añ lah: ‘Yàng la Bèp Añ, La Yàng Tom Trồ Añ, mơ la pơnai lŭ 
bơta dong klàs Añ jê.’ 

27 Mơ Añ rơp lơh khai in gơlik gơs kòn tơnhoa Añ jê, Gơlik gơs bơtau hơđang 
rlau jơh mơ ală cau bơtau tòm plai ù. 

28Añ rơp prap lòi khai in bơta kòñ gơboh kơ̆ dơn Añ jê jơl sùm sùm, Bơta ho bal 
Añ jê rơp geh bơtào kơ̆ cê khai in. 

29Añ rơp bơtào jơi bơtiàn khai dê gam sùm sùm, Mơ sơbàn khai dê gam jŏ jòng 
be ală tap trồ. 

30Dilah kòn sau khai dê sang lòi bơta boh lam Añ jê, Mơ ò lòt jat jơnau gơnoar 
sồr Añ jê, 

31Dilah bol khai tòmdră mơ jơnau sồr Añ jê, Ò prap gàr ală bơta sồr lam Añ jê, 

32Gen Añ rơp ngui gai nàng lơh glài bol khai bơh bơta tìs glài bol khai dê. Mơ pù 
ơlih bol khai bơh bơta tồi glài iơh bơsak bol khai dê. 

33Mơya Añ rơp ò tă tơlik bơta kòñ gơboh kơ̆ dơn Añ jê bơh di khai, Kung ò sang 
lòi jơnau ho pơgon Añ jê gơwèt mơ khai. 

34Añ rơp ò tòmdră mơ bơta ho bal Añ jê, Kung ò tòmgơl jơnau neh lik bơh bơr 
Añ jê. 

35Añ neh ai bơta sàng goh Añ jê mơ srat să dô dơ̆ tơl rau; Añ rơp ò đơs blac mơ 
Dabit. 

36Jơi bơtiàn khai dê rơp gam gơs sùm sùm, Mơ sơbàn khai dê rơp gam jŏ jòng di 
đap Añ be mattơngai. 

37Sơbàn hơ̆ geh bơtào sùm sùm be mat kơnhai, Gơ rơp ơm kơ̆ cê tòm tŭ gam gơs 
ală tap trồ.”(Selah) 

38Mơya tŭ do Yàng neh sang lòi mơ ò bài dòp, Kơnràñ bềng nùs gơjrañ dờng 
tòmsò mơ cau kong bong mơñà Kơnràñ dê. 

39Yàng neh sang lòi bơta ho bal mơ cau duh broă Kơnràñ dê, Mơ neh lơh ƀơ̆ ƀơl 
sơgơn bơtau khai dê tòm kơmbuh ù. 

40Yàng neh tơnroh jơh ală dơrñang khai dê, Lơh tơrlah tơrlơm ală theng kơ̆ cê 
khai dê. 

41Jơh ală cau lơi lòt gan gen tòmpìt sơmbrơt khai; Khai neh gơlik gơs bơta mơ 
cau gơp ƀòn khai dê sền òsơp. 

42Yàng neh yò tê ma cau sòdră di khai, Lơh hòn chò ală cau sò tơm di khai. 

43Ngan Yàng neh lơh mat đào khai dê ò sồt, Mơ ò dong khai ntào jai tòm tŭ 
tòmlơh. 

44Yàng neh tă tơlik gai gơnoar bơh di tê khai. Mơ sơrbì sơbàn khai dê tòm ù. 

45Yàng neh pơndut ală ngai tòm tŭ khai gam pơnu, Mơ lơh khai in kong bơta 
ƀàssìl ò git lơh.(Selah) 

46Ơ Yàng Jehôwa, gam nđò jŏ taih? Kơnràñ rơp pồn să sùm sùm sơl ơ? Bơta 
gơjrañ dờng Kơnràñ dê rơp sa be ồs jơl tus di tŭ lơi taih? 

47Ơ Yàng, dan kah wơl rài kis cau dê la liah kàr lơi, Mơ kah bơh tơnggume lơi mơ 
Yàng neh crơng gơs jơi kòn mơnus. 

48Ñcau la cau kis mơ rơp ò gŏ bơta chơt taih? Ñcau rgơi dong tă hwềng soàn he 
klàs di gơnoar lơgar Làng ƀồc taih?(Selah) 

49Ơ Yàng, ntềng đah bơta kòñ gơboh kơ̆ dơn Kơnràñ dê bơh tòm rài yau taih? La 
bơta mơ Yàng neh srat să tòmho mơ Dabit tòm bơta dòn song Kơnràñ dê. 

50Ơ Yàng Jehôwa, dan kah wơl mbe cau duh broă Yàng dê kong sền òsơp, Mbe 
añ kong tòm nùs bơta bơtat bơtròh bơh ală làng bol. 

51Ơ Yàng Jehôwa, hơ̆ la bơta mơ ală cau sò tơm di Yàng Bol khai ngui nàng dơñŏ 
tơnhial mơ bơtat bơtròh ală cơnđòa cau kong bong mơñà Yàng dê. 

52Pal jòng ro Yàng Jehôwa jơl sùm sùm. Amen! Amen! 

Đơs Crih 90 

DAP POAN 
(Đơs Crih 90 – 106) 

Yàng Tom Trồ gam gơs sùm sùm, ai rài kòn mơnus dê la ing lơm mơ mhar roh 
Jơnau hòi dan Môise la cau Yàng Tom Trồ dê 
1Khoai Yàng Jehôwa, bơh rài do tus rài ne, Kơnràñ la tiah bol hi neh ơm. 

2Lài mơ tŭ ală mơnơm òhềt gơs, Mơ Kơnràñ òhềt crơng gơs ù mơ lơgar dunnia, 
Bơh sơnròp jơl sùm sùm Yàng la Yàng Tom Trồ. 

3Yàng tơnrê kòn mơnus tòm kơmbuh ù Mơ đơs lah: “Ơ ală kòn mơnus, rê wơl tĕ 
tòm ù.” 

4 Tài bơh, di đap Yàng dô rbô nam la kung be ngai òr neh rlau, Hala kung be dô 
jơ drơng mang. 

5Yàng cèng pơrdô kòn mơnus; rài kis bol khai dê kung be dô bơta mpau, Bol khai 
kung be ñhơt geh tơlir wơl tòm àng drim. 

6Tòm àng drim gơlì bơkào mơ tơlir niam, Tòm trồ mho gơ ro rañ. 

7Bơta gơhào gơjrañ Yàng dê chu pơrguc bol hi, Bơta gơjrañ dờng Kơnràñ dê 
tơnroh bol hi. 

8Yàng neh ơn ală bơta tồi glài iơh bơsak bol hi dê di đap Kơnràñ, Ală tồi glài ndơp 
ndơr bol hi dê di đap mat Kơnràñ. 

9Jơh ală ngai tòm rài kis bol hi dê gơ lòt rlau tài bơh bơta gơjrañ dờng Kơnràñ 
dê, Ală sơnam bol hi dê gơ tus di lồi be nhơm tă. 

10Rài kis bol hi dê tus di poh jơt sơnam. Hala dilah pràn kơldang gen tus di phàm 
jơt sơnam, Mơya jơh ală nam hơ̆ mìng la bòl glar mơ kalke, Bơh rài kis mhar jơh 
mơ bol hi sang rài. 

11Ñcau git kơlôi bơh gơnoar bơta gơhào gơjrañ Yàng dê taih? Ñcau git kơlôi bơh 
bơta gơjrañ dờng Kơnràñ dê gen rngòt di Kơnràñ taih? 

12Dan Yàng bơto bol hi in git mbe kòp ală ngai tòm rài kis bol hi dê, Nàng nùs bol 
hi in gơlik gơs jak chài. 

13Ơ Yàng Jehôwa, dan wèt sền di bol hi, bol hi gơn nđò jŏ taih? Dan nđàc sơngit 
di bol hi la cau duh broă Kơnràñ dê. 

14Tòm àng drim dan ai bol hi in bơta hừh nùs bơh bơta kòñ gơboh kơ̆ dơn Yàng 
dê, Gen bol hi rơp chò hòp chò hòn tòm jơh rài kis bol hi dê. 

15Dan Yàng ai bol hi geh chò hòp jat be ală ngai Yàng neh lơh bol hi in bòl glar, 
Jat be ală nam bol hi neh sền gŏ bơta iơh. 

16Dan ràng tơlik ală broă lơh Yàng dê ală cau duh broă Kơnràñ in, Mơ ràng tơlik 
gơnap gơnoar gơklŏ Kơnràñ dê ală kòn sau bol khai in. 

17Dan Yàng la Yàng Tom Trồ bol hi dê nđàc di bol hi, Mơ bơtào kơ̆ broă tê bol hi 
lơh; ngan, dan bơtào kơ̆ broă tê bol hi lơh. 

Đơs Crih 91 

Cau lơi dòn kơnòm di Yàng Jehôwa gen geh bơta ring lơngai 
1Cau lơi kìng crŭ să he tòm Bơtau Hơđang Rlau Jơh, Mơ ơm sùm tòm tiah mƀur 
Bơtau Gơnap Gơnoar Làm Jơh dê, 

2Gen Añ rơp đơs mơ Yàng Jehôwa lah: “Kơnràñ la tiah kìng crŭ mơ la theng kơ̆ 
cê añ jê, Kung la Yàng Tom Trồ añ jê, añ dòn kơnòm di Kơnràñ.” 

3Bơh Kơnràñ rơp dong tă mê kung be cau dong tă sềm klàs bơh dă, Mơ dong tă 
mê klàs bơh pluh plàng chơt rung. 

4Yàng rơp jơm gòm mê kung be iar me jơm gòm kòn tòm tiah đar gơ dê, Mơ tòm 
tiah đar Kơnràñ dê mê rơp kìng crŭ să he; Bơta dòn song Kơnràñ dê kung be 
khèl mơ phan đo mê dê. 

5Mê rơp ò rngòt rngơt tòm trồ mang, Kung ò rngòt di kam par tòm trồ ngai, 

6hala ò rngòt di pluh plàng gơtòp tòm klam jơngo, kung ò rngòt di bơta chơt roh 
tòm tŭ gùl ngai. 

7Rơp gơs dô rbô nă cau gơpừ chơt di gah mê, Hala dô tơlak nă cau chơt di gah 
ma mê, Mơya bơta sơbơng roh hơ̆ rơp ò tus rềp di mê ò. 

8Mê rơp mìng sền mơ mat, Mơ rơp gŏ bơta lơh glài di cau iơh bơsak. 

9Tài bơh mê neh kìng crŭ să he tòm Yàng Jehôwa, Mơ neh ơm tòm Bơtau Hơđang 
Rlau Jơh, 

10Gen tàng mê rơp ò kong bơta iơh lơi, Kung ò gơs cau lơi tòm hìu mê dê rơp 
kong bơta rung rài lơi. 

11 Bơh Yàng rơp sồr ală cau gơnrơh Kơnràñ dê Sền gàr mê tòm jơh ală gùng dà 
mê dê. 

12 Bol khai rơp đo mê mơ mpàng tê bol khai dê, Rngòt mê gơjrŭ jơng di lŭ mòn! 

13 Mê rơp jă hơđang klìu triă mơ bơs tur; Mê rơp jă klìu triă brồ dam mơ bơs 
hơđơm mpàng jơng mê dê. 

14Yàng Tom Trồ đơs lah: “Tài bơh khai kòñ gơboh đềt mềr dê Añ, gen tàng Añ 
rơp dong tă khai; Añ rơp sền gàr khai bơh khai git sơnđan Añ. 

15Tòm tŭ khai hòi dan di Añ, gen Añ rơp dòp jơnau khai dê; Añ rơp ơm bal mơ 
khai tòm tŭ khai tìp bơta bòl glar, Añ rơp dong tă khai mơ lơh khai in geh jòng 
ro. 

16Añ rơp ai khai in hừh nùs kis jŏ, Mơ ai khai in gŏ bơta dong klàs Añ jê.” 

Đơs Crih 92 

Jòng ro Yàng Jehôwa bơh bơta nđàc niam Kơnràñ dê 
Jơnau đơs crih. Bơta đơs chò ngui tòm ngai Saƀat 
1Ơ Bơtau Hơđang Rlau Jơh, bơta hơ̆ la niam tòm tŭ ưnngài Yàng Jehôwa, Mơ đơs 
chò jòng ro sơnđan Kơnràñ dê. 

2Tòm àng drim yal tơlik bơta kòñ gơboh kơ̆ dơn Yàng dê, Mơ tòm trồ mang bơto 
yal bơta dòn song Kơnràñ dê, 

3Bal mơ ntas kơñi jơt che, kơñi pĕ bal mơ kơñi gòng, 

4Ơ Yàng Jehôwa, bơh Kơnràñ neh lơh añ in chò hòp bơh broă lơh Kơnràñ dê; Añ 
rơp đơs chò dô bă hòn chò bơh ală broă tê Kơnràñ lơh. 

5Ơ Yàng Jehôwa, ală broă lơh Kơnràñ dê la dờng ngan ò git lơh! Ală bơta kơlôi 
sơnơng Kơnràñ dê la jrô ndơp ngan! 

6Cau bơrngơl gơla ò rgơi git, cau tùl gơla kung ò rgơi wă bơta do: 

7bulah cau iơh bơsak gơlik dờng mhar be ñhơt, Mơ jơh ală cau lơh iơh bơsak geh 
bơtào tơngguh, bol khai neh geh lơh nền pal kong tơnroh jơl sùm sùm. 

8Mơya, ơ Yàng Jehôwa, Kơnràñ ơm hơđang rlau jơh gam sùm sùm. 

9Ơ Yàng Jehôwa, ai ală cau sò tơm Kơnràñ dê, ală cau sò tơm di Kơnràñ; bol khai 
rơp kong roh rui; Jơh ală cau lơh bơta iơh bơsak rơp kòl gơprah gơpring. 

10Mơya Yàng neh bơtơl pràn kơldang añ in be dô nơm krŭ; Yàng neh tuh hơđang 
añ mơ mơñà pa. 

11Mat añ neh gŏ bơta gơpừ cau sò tơm di añ, Tồr añ neh kơno bơh bơta tơnroh 
cau sòdră di añ. 

12Cau song ring geh bơtào tơngguh be chi gòl, Gơlik dờng be chi pơnàng hơđang 
Liban. 

13Bol khai geh tam tòm hìu Yàng Jehôwa dê, Gơlik bơkào tòm ƀlàng hìu Yàng 
Tom Trồ bol he dê. 

14Bulah să kra sơnam jòng, bol khai gam gơlik plai, Gam bềng dà bơsơt mơ tơlir 
sùm. 

15Tồ yal tơlik Yàng Jehôwa la song ngan; Kơnràñ la pơnai lŭ añ jê, tòm Kơnràñ ò 
gơs bơta ò song ring lơi. 

Đơs Crih 93 

Bơta at bồ ryŭ ryơm Yàng Jehôwa dê 
1Yàng Jehôwa la Bơtau at bồ; Kơnràñ soh bơta ryŭ ryơm be ào; Yàng Jehôwa soh 
mơ kơt but mơ bơta pràn kơldang. Dunnia geh bơtào kơ̆, mơ rơp ò gơs tŭ lơi 
wañ lơnggơh. 

2Sơbàn Yàng dê neh bơtào kơ̆ bơh rài yau òr; Yàng gam gơs sùm sùm ò lồi. 

3Ơ Yàng Jehôwa, dà kŏ neh gơguh hơđang, dà kŏ neh gơguh hơđang nggồr ntas 
gơ dê, dà kŏ gơguh hơđang ntas ơluh ơhùm. 

4Ryŭ ryơm rlau mơ ntơr kơnàs, Yàng Jehôwa ơm hơđang rlau jơh mơ gơs gơnap 
gơnoar ryŭ ryơm, Rlau mơ ntas nggồr dờng oă dà, rlau mơ ală ryà dàlềng dê. 

5Ơ Yàng Jehôwa, ală jơnau lơh nền Kơnràñ dê la nền cê ngan; Bơta sàng goh la 
di pal ngan tòm hìu Kơnràñ dê jơl sùm sùm. 

Đơs Crih 94 

Yàng Tom Trồ sal wơl cau song ring in 

1Ơ Yàng Jehôwa la Yàng Tom Trồ, bơta sal tê gơrê mơ Kơnràñ, Ơ Yàng Tom Trồ, 
bơta sal tê gơrê mơ Kơnràñ, dan tơlik mat Kơnràñ dê. 

2Ơ Bơtau cahrña plai ù, dan guh, dan sal wơl di cau pơnhừ să bơta di pal bol khai 
in. 

3Ơ Yàng Jehôwa, cau iơh bơsak rơp gam nđò jŏ taih? Cau iơh bơsak rơp geh hòn 
chò tus di tŭ lơi taih? 

4Bol khai đơs oă jơnau pơnhừ să, Jơh ală cau lơh iơh bơsak jòng is să he. 

5Ơ Yàng Jehôwa, bol khai jă lề lac làng bol Kơnràñ dê, Lơh bòl glar jê sồt di sre 
brê Kơnràñ dê. 

6Bol khai tơnchơt cau ùr bơnrau mơ cau crih mat, Mơ tơnchơt ală cau kòn đòi. 

7Bol khai đơs lah: “Yàng Jehôwa ò gŏ ò, Yàng Tom Trồ Jakôp dê ò dòp git bơh 
bơta hơ̆.” 

8Ơ cau tùl gơla rlau jơh tòm làng bol, git wă tĕ! Ơ cau bơrngơl gơla, tŭ lơi sồng 
bol mê gơlik jak chài taih? 

9Bơtau neh lơh gơs tồr gen Kơnràñ ò rgơi iat sơl ơ? Bơtau neh lơh gơs gar mat 
gen Kơnràñ ò rgơi gŏ sơl ơ? 

10Bơtau lơh glài tơmàl ală làng bol, gen Kơnràñ ò lơh glài sơl ơ? Kơnràñ la Bơtau 
bơto bơta git jak kòn mơnus in. 

11 Yàng Jehôwa git ală bơta kơlôi sơnơng kòn mơnus dê, bol khai gơs mơya ò gơs 
nhơm tă. 

12Ơ Yàng Jehôwa, lơngai cau lơi in geh Kơnràñ lơh glài tơmàl, Mơ geh Kơnràñ 
bơto bơta boh lam Kơnràñ dê. 

13Nàng ai cau hơ̆ in geh dơh wơl bơh ală ngai bòl glar, Jơl tus di tŭ trồm neh tò 
sir cau iơh bơsak in. 

14Bơh Yàng Jehôwa rơp ò sang lòi làng bol Kơnràñ dê, Kung ò sang sre brê 
Kơnràñ dê sơl. 

15Bơh bơta cahrña song ring rơp jat bơta song ring, Jơh ală cau gơs nùs song 
ngan gen rơp lơh jat bơta hơ̆. 

16Ñcau bơh añ mơ guh tòmdră di cau iơh bơsak taih? Ñcau bơh añ ñă ntào 
tòmdră mơ cau lơh bơta iơh bơsak taih? 

17Dilah Yàng Jehôwa neh ò dong kòl añ, Gen hwềng soàn añ neh ơm mo tòm tiah 
ngềt ngơt rau. 

18Ơ Yàng Jehôwa, tòm tŭ añ kơlôi sơnơng lah: “Jơng añ gơcồt,” Gen bơta kòñ 
gơboh kơ̆ dơn Kơnràñ dê yò đo añ. 

19Tòm tŭ gơs oă bơta kơlôi rcang tòm nùs añ jê, Gen bơta pơndòm pơniang 
Kơnràñ dê lơh chò hòp hwềng soàn añ. 

20Ală cau at bồ iơh bơsak, la cau ai bơta boh lam nàng lơh gơs bơta iơh rmơh, 
Bol khai rgơi gơs dô bă bal mơ Kơnràñ sơl? 

21Bol khai gơs dô bă bal tòmsò di bơta kis cau song ring dê, Mơ lơh nền glài chơt 
di cau ò gơs glài. 

22Mơya Yàng Jehôwa neh gơlik gơs be theng kơ̆ cê añ jê; Yàng Tom Trồ añ jê la 
pơnai lŭ kìng crŭ añ jê. 

23Kơnràñ rơp tơm wơl bol khai in bơh bơta tồi glài iơh bơsak bol khai dê, Mơ 
pơs tơlik bol khai bơh bơta iơh bơsak bol khai dê; Jehôwa Yàng Tom Trồ bol he 
dê rơp pơs tơlik bol khai. 

Đơs Crih 95 

Jơnau hòi jà tus duh khoai mơ dòn bơr 
1Bol he lòt tus mơ đơs chò tĕ jòng ro Yàng Jehôwa, Bol he ai tĕ jơnau ntas dờng 
hòn chò jòng ro pơnai lŭ bơta dong klàs bol he dê. 

2Bol he ai tĕ jơnau ưnngài mơ lòt tus di đap Yàng; Bol he ai tĕ jơnau ntas dờng 
hòn chò mơ đơs chò jòng ro Kơnràñ! 

3Bơh Jehôwa la Yàng Tom Trồ dờng ngan, Mơ la Bơtau dờng hơđang rlau jơh ală 
yàng. 

4Ală cìr jrô ù dê ơm tòm tê Kơnràñ; Ală mơnơm jòng kung gơrê jơh mơ Kơnràñ 
sơl. 

5Dàlềng gơrê bal mơ Kơnràñ, bơh Kơnràñ neh lơh gơs gơ; Tê Kơnràñ kung neh 
mòn ù rañ rsơh. 

6Bol he lòt tus tĕ tơmbic să mơ duh khoai; Bol he cùn gơltang tĕ di đap Yàng 
Jehôwa, la Bơtau crơng gơs bol he! 

7 Bơh Kơnràñ la Yàng Tom Trồ bol he dê; Bol he la làng bol ơm tòm ƀlàng ñhơt 
Kơnràñ dê, Mơ la belàt tòm tê Kơnràñ dê. Kơp kòñ ngai do dilah bol mê rơp iat 
jơnau đơs Kơnràñ dê! 

8 Bañ kơldang nùs be tòm Meriba, Be tòm ngai tòm Masa tòm ƀlàng ngềt ngơt, 

9Tòm tŭ ồng pàng bol mê dê lòng Añ, mơ ơn Añ lơh cơng tàng; Bulah bol khai 
neh gŏ broă Añ jê. 

10Tòm poan jơt nam Añ cù kìr di jơi bơtiàn hơ̆, Mơ Añ đơs lah: “Bol khai la dô 
nơm làng bol gơs nùs tìs nrah, Bol khai ò kơlôi wèt di ală gùng dà Añ jê.” 

11 Gen tàng tòm bơta gơhào gơjrañ Añ jê, Añ srat să lah: “Bol khai rơp ò geh mut 
tòm bơta rlô Añ jê.” 

Đơs Crih 96 

Bơto tơngkah làng bol duh khoai Yàng Jehôwa la Bơtau cahrña song ring 
1Đơs chò tĕ dô bơta đơs chò pa Yàng Jehôwa in; Ơ jơh plai ù, đơs chò tĕ Yàng 
Jehôwa in. 

2Đơs chò tĕ Yàng Jehôwa in mơ jòng ro sơnđan Kơnràñ; Kòp ngai bơto yal tĕ bơh 
bơta dong klàs Kơnràñ dê. 

3Yal tơlik tĕ bơta gơklŏ Kơnràñ digùl ală lơgar, Yal tơlik ală broă crih crài Kơnràñ 
dê digùl jơh ală làng bol! 

4Bơh Yàng Jehôwa la dờng ngan, mơ ngan pal geh jòng ro; Kơnràñ la pal duh 
rngòt rlau jơh mơ ală yàng ndai. 

5Bơh jơh ală yàng ală làng bol dê la rùp ràk, Mơya Yàng Jehôwa neh crơng gơs 
ală tap trồ. 

6Bơta jòng ro mơ bơta ryŭ ryơm ơm di đap Kơnràñ; Bơta pràn kơldang mơ bơta 
hàng mơnĕ ơm tòm tiah sàng goh Kơnràñ dê. 

7 Ơ ală jơi bơtiàn ală làng bol dê, jòng ro tĕ Yàng Jehôwa, jòng ro tĕ bơta gơklŏ 
mơ bơta pràn kơldang Yàng Jehôwa dê! 

8Jòng ro tĕ bơta gơklŏ Yàng Jehôwa dê di pal mơ sơnđan Kơnràñ, Cèng tĕ phan 
ơn mơ mut tòm tiah ơm Kơnràñ dê! 

9Soh tĕ phan sàng goh nàng duh khoai Yàng Jehôwa; Ơ jơh plai ù, rngòt rơm să 
tĕ di đap Kơnràñ! 

10Đơs tĕ digùl ală lơgar lah: “Yàng Jehôwa at bồ! Ngan, dunnia geh bơtào kơ̆, ò 
gơs tŭ lơi wañ lơnggơh. Kơnràñ rơp cahrña ală làng bol dô bă ring bal.” 

11Lòi ală tap trồ chò hòp mơ lòi plai ù hòn chò, Lòi dàlềng mơ jơh ală phan ơm 
tòm dàlềng gơlik ntas nggồr dờng, 

12Lòi ƀlàng sre mơ jơh ală phan tềng hơ̆ hừh hơh tĕ. Gen jơh ală chi che tòm dơr 
brê rơp đơs chò hòn chò 

13di đap Yàng Jehôwa; bơh Kơnràñ lòt tus, bơh Kơnràñ tus nàng cahrña dunnia. 
Kơnràñ rơp cahrña dunnia mơ bơta song ring, mơ ngui jơnau song nàng cahrña 
ală làng bol. 

Đơs Crih 97 

Gơnoar at bồ hơđang rlau jơh Yàng Jehôwa dê 
1Yàng Jehôwa at bồ; lòi plai ù hòn chò tĕ, Lòi jơh ală bồt pơlào chò hòp tĕ! 

2Mhwal mơ bơta klam jơngo ơm gùt dar Kơnràñ; Bơta song ring mơ bơta song 
ngan lơh gơs mơnàng sơbàn Kơnràñ dê. 

3Ồs lòt di đap Kơnràñ, Mơ chu pơrguc ală cau sò tơm Kơnràñ bơh kòp đah. 

4Puhlèp Kơnràñ dê sòl pơnđàng dunnia; Plai ù gŏ gen lơnggơr. 

5Ală mơnơm gơhòr lề be jrềng di đap Yàng Jehôwa, Di đap Yàng jơh plai ù dê. 

6Ală tap trồ bơto yal bơta song ring Kơnràñ dê; Jơh ală làng bol sền gŏ bơta gơklŏ 
Kơnràñ dê. 

7Jơh ală cau duh khoai rùp pac sềr rơp kòl ƀàssìl, Bol khai jòng să bơh ală rùp 
ràk ò kwơ; Jơh ală yàng ndai cùn khoai di đap Kơnràñ. 

8Ơ Yàng Tom Trồ, tài bơh bơta cahrña Kơnràñ dê, Siôn kơno gen chò hòp; mơ 
ală kòn ùr Juda dê hòn chò. 

9Ơ Yàng Jehôwa, Kơnràñ la Jơnhoa hơđang rlau jơh hơđang jơh plai ù; Kơnràñ 
geh bơtào jòng ngan hơđang jơh ală yàng ndai. 

10Yàng Jehôwa kòñ gơboh ală cau gơjrañ kơuềng di bơta iơh bơsak; Kơnràñ sền 
gàr bơta kis ală cau sàng goh Kơnràñ dê, Mơ dong tă bol khai klàs bơh di tê cau 
iơh bơsak dê. 

11Bơta àng sòl pơnđàng cau song ring in, Bơta chò hòp geh ai cau in gơs nùs song 
ngan. 

12Ơ bol mê la cau song ring, hòn chò tĕ tòm Yàng Jehôwa, Mơ ưnngài tĕ sơnđan 
sàng goh Kơnràñ dê. 

Đơs Crih 98 

Jòng ro Yàng Jehôwa bơh bơta song ring Kơnràñ dê 
Jơnau Đơs Crih 
1Đơs chò tĕ Yàng Jehôwa in dô bơta đơs chò pa, Bơh Kơnràñ neh lơh ală bơta 
crih crài! Tê ma mơ tơwòr tê sàng goh Kơnràñ dê neh geh pha lin rlau. 

2Yàng Jehôwa neh yal pơnro bơta pha lin rlau Kơnràñ dê, Mơ ràng tơlik bơta 
song ring Kơnràñ dê di đap ală lơgar. 

3Kơnràñ neh kah wơl bơta kòñ gơboh kơ̆ dơn mơ bơta dòn song Kơnràñ dê 
gơwèt mơ hìu Israel. Làm jơh plai ù neh gŏ bơta pha lin rlau Yàng Tom Trồ bol 
he dê. 

4Ơ jơh plai ù, ai tĕ jơnau dờng hòn chò jòng ro Yàng Jehôwa, Đơs tĕ bơta đơs chò 
hòn chò mơ đơs chò jòng ro Yàng! 

5Đơs chò tĕ bal mơ kơñi gòng nàng jòng ro Yàng Jehôwa, Ngui tĕ kơñi gòng bal 
mơ ntas ală kơñi ndai. 

6Uh tĕ kơlwòk bal mơ ntas kơwào, Nàng gơs jơnau dờng hòn chò di đap Bơtau 
at bồ, la Yàng Jehôwa! 

7Lòi dàlềng mơ jơh ală phan ơm tòm dàlềng gơlik ntas nggồr dờng; Dunnia mơ 
ală cau ơm tòm dunnia kung lơh behơ̆ sơl. 

8Lòi ală hiòng dà tih tap tê, Ală mơnơm hòn chò đơs chò dô bă bal di đap Yàng 
Jehôwa, 

9Bơh Kơnràñ tus nàng cahrña dunnia. Kơnràñ rơp ai bơta song ring nàng cahrña 
dunnia, Mơ cahrña ală làng bol dô bă ring bal. 

Đơs Crih 99 

Jòng ro Yàng Tom Trồ bơh bơta dòn song Kơnràñ dê gơwèt mơ làng bol Israel 
1 Yàng Jehôwa at bồ; ală làng bol rngòt rơm să tĕ! Kơnràñ nggui hơđang sơbàn 
digùl ală ceruƀim; plai ù lơnggơr tĕ! 

2Yàng Jehôwa la dờng ngan tòm Siôn, Kơnràñ geh bơtào jơnhoa hơđang jơh ală 
làng bol. 

3Lòi bol khai jòng ro sơnđan Kơnràñ dê la sơnđan dờng ngan mơ pal rngòt ngan! 
Yàng la sàng goh! 

4Ơ Bơtau at bồ gơs gơnap gơnoar, la Bơtau kòñ gơboh di bơta song ngan, Kơnràñ 
neh bơtào kơ̆ bơta ring bal; Kơnràñ neh lơh jat bơta song ngan mơ bơta song 
ring tòm Jakôp. 

5Jòng ro tĕ Jehôwa Yàng Tom Trồ bol he dê, mơ duh khoai di kơrnòl jơng Kơnràñ 
dê. Yàng la sàng goh! 

6Tòm ală cau ơn phan duh khoai Kơnràñ dê gơs Môise mơ Arôn, Tòm mpồl ală 
cau hòi dan di sơnđan Kơnràñ dê kung gơs Samuel. Bol khai neh hòi dan di Yàng 
Jehôwa, mơ Kơnràñ ho wơl bol khai in. 

7 Kơnràñ ơm tòm jrong mhwal mơ đơs mơ bol khai; Bol khai prap gàr ală jơnau 
sồr kràñ cê Kơnràñ dê Mơ ală bơta sồr lam mơ Kơnràñ neh ai bol khai in. 

8Ơ Jehôwa Yàng Tom Trồ bol hi dê, Yàng neh ho wơl bol khai in; Yàng la Yàng 
Tom Trồ neh toh glài bol khai in, Mơya Kơnràñ sal wơl bơh ală broă tìs bol khai 
neh lơh. 

9Jòng ro tĕ Jehôwa Yàng Tom Trồ bol he dê, Mơ duh khoai hơđang mơnơm sàng 
goh Kơnràñ dê; Bơh Jehôwa Yàng Tom Trồ bol he dê la sàng goh! 

Đơs Crih 100 

Jơnau bơto tơngkah ală cau pal jòng ro Yàng Tom Trồ 
Jơnau Đơs Crih ngui tòm tŭ ơn phan ơn ưnngài Yàng 

1Ơ jơh ală lơgar, Ai tĕ jơnau dờng hòn chò jòng ro Yàng Jehôwa! 

2Duh tĕ broă Yàng Jehôwa in dô bă chò hòp! Đơs chò tĕ mơ tus di đap Kơnràñ! 

3Dòp git tĕ lah Jehôwa la Yàng Tom Trồ! Să tòm Kơnràñ neh crơng gơs bol he, 
bol he gơrê mơ Kơnràñ; Bol he la làng bol Kơnràñ dê, la mpồl belàt ơm tòm ƀlàng 
ñhơt Kơnràñ dê. 

4Ưnngài tĕ mơ mut tòm ală mpồng Kơnràñ dê, jòng ro tĕ mơ mut tòm ƀlàng jơng 
hìu Kơnràñ dê! Ưnngài tĕ Kơnràñ, jòng ro tĕ sơnđan Kơnràñ dê! 

5 Bơh Yàng Jehôwa la niam; bơta kòñ gơboh kơ̆ dơn Kơnràñ dê gam gơs sùm 
sùm, Mơ bơta dòn song Kơnràñ dê gam jơl jơh ală rài. 

Đơs Crih 101 

Lơh nền lòt jat gùng dà wil tơl 
Jơnau Đơs Crih Dabit cih 
1Añ rơp đơs chò bơh bơta dòn song mơ bơta song ring; Ơ Yàng Jehôwa, añ rơp 
đơs chò jòng ro Kơnràñ. 

2Añ rơp bơtê lòt jat gùng dà ò gơkòl lah pơrhơng. Tŭ lơi sồng añ rơp tus di bơta 
hơ̆ taih? Añ rơp cơnđòa lòt bơh nùs song ngan tòm hìu añ jê; 

3Añ rơp ò ơn bơta iơh rmơh lơi di đap mat añ; Añ gơjrañ kơuềng di broă cau tìs 
nrah, broă hơ̆ rơp ò gơđềt di añ. 

4Nùs jak tòmdră rơp ơm ngài bơh di añ; Añ rơp ò git bơta iơh bơsak lơi. 

5Añ rơp tơnroh cau đơs joh òm di cau gơp ƀòn he; Ai cau lơi gơs mat be tòm, mơ 
nùs pơnhừ să, gen añ rơp ò bài kong. 

6Añ rơp kòñ nđàc mơ sền sùm di cau dòn song tòm lơgar, Tồ bol khai in rgơi ơm 
bal mơ añ; Cau lơi lòt jat gùng dà ò gơkòl lah pơrhơng gen rơp duh broă añ in. 

7Cau lơi lơh blac pơrlồm gen rơp ò geh ơm tòm hìu añ jê; Cau lơi đơs blac rơp ò 
gam ơm di đap bơta gơs mat añ jê. 

8Kòp drim añ rơp tơnroh jơh ală cau iơh bơsak tòm lơgar, Mơ tơnroh jơh ală cau 
lơh iơh bơsak bơh di ƀòn dờng Yàng Jehôwa dê. 

Đơs Crih 102 

Jơnau hòi dan Yàng Jehôwa tòm bơta gơlòng bòl glar 
Bơta hòi dan cau bòl glar dê, tòm tŭ jê nùs gen yal tơlik bơta moat jrùng he dê di đap 
Yàng Jehôwa 
1Ơ Yàng Jehôwa, dan iat jơnau hòi dan añ jê; Dan jơnau rac dan añ jê geh tus hơ 
Kơnràñ! 

2Tòm ngai bòl glar añ jê, dan bañ pồn mat Kơnràñ bơh di añ! Dan wèt tồr iat añ; 
Tòm ngai añ rac dan, dan mhar ho wơl añ in! 

3Bơh ală ngai añ jê lòt gan rlau be ñhŭ, Mơ ală ntìng añ jê duh be dô nơm bơnhă. 

4Nùs añ kong pù lơh mơ ro rañ be ñhơt, Gen tàng añ hŭi sa piang. 

5Tài bơh jơnau rơnđơh dờng añ jê, Gen ală ntìng añ jê gơđềt di gơltau añ jê. 

6Añ gơlik ndròm be grơt ơm tòm tiah ngềt ngơt, Ò gơkrơi be sềm klàng bơkào 
ơm tòm ală tiah lòi srau. 

7Añ bic ò lơhă, Añ ndròm be dô nơm sềm ơm is hơđang rkàng hìu. 

8Jơh ngai mho ală cau sò tơm dơñŏ tơnhial di añ, Ală cau bơrcek añ, bol khai ai 
sơnđan añ mơ srat rma. 

9Bơh añ sa bùh be sa piang lă, Mơ dà mat añ jê gơcrài bal mơ phan ñô, 

10Tài bơh bơta gơhào nùs mơ bơta gơjrañ dờng Yàng dê, Bơh Yàng neh yò añ 
hơđang mơ sang sơrbì añ. 

11Ală ngai añ jê mòr jơh kung be mƀur trồ mho; Añ ro rañ be ñhơt. 

12Mơya, ơ Yàng Jehôwa, Kơnràñ nggui hơđang sơbàn gam sùm sùm; Sơnđan 
Kơnràñ dê gam gơs jơl ală rài. 

13Yàng rơp guh mơ nđàc sơngit di Siôn; Do la tŭ ai bơta nđàc Siôn in, bơh tŭ 
tơngai lơh nền neh tus rau. 

14Bơh ală cau duh broă Yàng dê kòñ gơboh ală pơnai lŭ Siôn dê, Mơ nđàc sơngit 
di kơmbuh ù gơ. 

15Ală làng bol rơp duh rngòt di sơnđan Yàng Jehôwa, Mơ jơh ală cau bơtau 
dunnia dê rơp duh rngòt di bơta gơklŏ Kơnràñ dê. 

16Tòm tŭ Yàng Jehôwa rơp bơt bơtào Siôn, Gen Kơnràñ rơp tơlik mat tòm bơta 
gơklŏ Kơnràñ dê. 

17Kơnràñ rơp wèt sền jơnau hòi dan cau dồn sa rƀah dê, mơ ò sền òsơp di jơnau 
rac dan bol khai dê. 

18Cih tĕ jơnau do lòi wơl rài tơnơ̆ in, Nàng dô nơm làng bol òhềt deh rgơi jòng ro 
Yàng Jehôwa: 

19Bơh di tiah sàng goh hơđang jòng Kơnràñ neh tơmềt sền, Bơh đang trồ Yàng 
Jehôwa sền gŏ dunnia, 

20Nàng kơno jơnau ñìm rac cau ơm jàm dê, Mơ hồ toh cau kòl lơh nền chơt; 

21Tồ sơnđan Yàng Jehôwa dê geh yal tơlik tòm Siôn, Mơ jòng ro Kơnràñ tòm 
Jerusalem, 

22Tòm tŭ ală làng bol pơjum bal Mơ ală lơgar nàng duh khoai Yàng Jehôwa. 

23Kơnràñ neh lơh bơta pràn kơldang añ jê gơlik lơbơn tòm gùl rài, Kơnràñ neh 
tơnliah ală ngai añ jê. 

24Añ đơs lah: “Ơ Yàng Tom Trồ añ jê, ală sơnam Yàng dê gam sùm sùm jơl jơh 
ală rài, Dan bañ tă añ tòm gùl khà ală ngai añ jê.” 

25 Bơh rài yau Yàng neh bơtào kơ̆ mơnàng plai ù, Ală tap trồ la broă tê Kơnràñ 
lơh. 

26Trồ tiah rơp roh rui, mơya Yàng gam sùm sùm; Trồ tiah rơp puh lơho be ào; 
Yàng rơp tòmgơl trồ tiah be ào, mơ gơ roh thit. 

27Mơya Yàng gam sùm sùm be òs, Ală sơnam Yàng dê ò gơs tŭ lơi lồi. 

28Kòn sau ală cau duh broă Yàng dê rơp ơm lơngai; Jơi bơtiàn bol khai dê rơp 
geh bơtào kơ̆ di đap Kơnràñ. 

Đơs Crih 103 

Jơnau jòng ro Yàng Jehôwa bơh bơta nđàc Kơnràñ neh ai 
Jơnau Đơs Crih Dabit cih 
1Ơ hwềng soàn añ jê, jòng ro tĕ Yàng Jehôwa; Jơh ală bơta lơi ơm tòm añ, jòng ro 
tĕ sơnđan sàng goh Kơnràñ dê! 

2Ơ hwềng soàn añ jê, jòng ro tĕ Yàng Jehôwa, Bañ hŭi jơh ală bơta nđàc Kơnràñ 
dê. 

3Hơ̆ la Kơnràñ toh jơh ală tồi glài iơh bơsak mê dê, Sơmbòi jơh ală bơta kòp jê 
mê dê. 

4Kơnràñ dong tơwài bơta kis mê dê klàs bơh tiah roh rui, Ai bơta kòñ gơboh kơ̆ 
dơn mơ bơta kòñ nđàc lơh gơs be sơgơn Bơtau tơndau mê in. 

5Kơnràñ lơh mê in hừh hơh bơh ală phan niam tòm jơh rài kis mê dê, Nàng mê 
in geh wơl pràn kơldang be gam pơnu, kung be bơta pràn kơldang klàng bung 
dê. 

6Yàng Jehôwa lơh bơta song ring Mơ song ngan gơwèt mơ jơh ală cau kong rồn 
bơklơn. 

7Kơnràñ yal tơlik Môise in git ală gùng dà Kơnràñ dê, Mơ yal tơlik làng bol Israel 
in git ală broă Kơnràñ dê. 

8 Yàng Jehôwa gơs nùs nđàc sơngit mơ kòñ nđàc, Òbat gơhào gơjrañ, mơ bềng 
bơta kòñ gơboh kơ̆ dơn. 

9Kơnràñ ò lah pơrhơng sùm, Kung ò prap nùs gơjrañ sùm sùm. 

10Kơnràñ ò lơh di bol he jat ală tồi glài bol he dê, Kung ò sal wơl di bol he jat ală 
tồi glài iơh bơsak bol he dê. 

11Bơh ală tap trồ la jơnhoa hơđang ù kàr lơi, Gen bơta kòñ gơboh kơ̆ dơn Kơnràñ 
dê kung dờng kàr hơ̆ sơl gơwèt mơ ală cau duh rngòt di Kơnràñ. 

12Đah mattơngai lik la ngài mơ đah mattơngai mut kàr lơi, Gen Kơnràñ kung tă 
sang bơta tìs glài bol he dê ngài kàr hơ̆ sơl. 

13Yàng Jehôwa nđàc sơngit di cau duh rngòt di Kơnràñ, Ò gơkrơi be bèp nđàc 
sơngit di ală kòn khai dê behơ̆ sơl. 

14Bơh Kơnràñ git bol he geh crơng gơs mbe lơi, Kơnràñ kah wơl lah bol he la 
kơmbuh ù. 

15Rài kis kòn mơnus dê la be ñhơt; Khai gơlik dờng ò gơkrơi be bơkào tòm ƀlàng; 

16Càl khồm di bơkào gen gơ ò gam tai, Mơ cau ò đal git tiah ơm gơ dê tai. 

17Mơya bơta kòñ gơboh kơ̆ dơn Yàng Jehôwa dê gam sùm sùm Gơwèt mơ ală 
cau duh rngòt di Kơnràñ, Mơ bơta song ring Kơnràñ dê gam sùm sùm gơwèt mơ 
sau set bol khai dê. 

18Hơ̆ la ai cau lơi in prap gàr bơta ho bal Kơnràñ dê, Mơ kah wơl ală bơta sồr lam 
Kơnràñ dê nàng lơh jat. 

19Yàng Jehôwa neh bơtào kơ̆ sơbàn Kơnràñ dê hơđang ală tap trồ, Lơgar Kơnràñ 
dê at bồ hơđang jơh ală bơta. 

20Jòng ro tĕ Yàng Jehôwa, ơ ală cau gơnrơh Kơnràñ dê, La ală cau gơs gơnoar 
pràn lơh jat jơnau sồr Kơnràñ dê, mơ kơno jơnau đơs Kơnràñ dê. 

21Ơ mpồl ling Yàng Jehôwa dê, La ală cau duh broă jat nùs kòñ Kơnràñ dê, jòng 
ro tĕ Yàng Jehôwa. 

22Jòng ro tĕ Yàng Jehôwa, ơ jơh ală broă Kơnràñ dê, tòm jơh ală tiah tòm lơgar 
Kơnràñ dê. Ơ hwềng soàn añ jê, jòng ro tĕ Yàng Jehôwa! 

Đơs Crih 104 

Yàng Jehôwa sền gàr ală phan Kơnràñ neh crơng gơs 
1Ơ hwềng soàn añ jê, jòng ro tĕ Yàng Jehôwa! Ơ Jehôwa Yàng Tom Trồ añ jê, 
Kơnràñ la dờng ngan! Kơnràñ soh bơta gơklŏ mơ bơta ryŭ ryơm be ào. 

2Yàng ai bơta àng gòm să tòm Kơnràñ ò gơkrơi be ào, Yàng lì ală tap trồ be dô 
nơm sàl. 

3Yàng bơt mơnàng ală ơdŭ Kơnràñ dê hơđang ală dà, Kơnràñ ngui mhwal lơh 
gơs rơndeh Kơnràñ in, Mơ hào hơđang càl be pơnđar. 

4 Kơnràñ ngui càl lơh gơs cau kong sồr Kơnràñ dê, Ngui ồs mơ lơmpiat ồs lơh 
gơs cau duh broă Kơnràñ dê. 

5Kơnràñ neh ơn plai ù hơđang ală mơnàng gơ dê, Nàng gơ ò gơs tŭ lơi lơnggơr. 

6Yàng ai dàlềng gòm plai ù be dô nơm ào, Ală dà ngŏ hơđang ală mơnơm. 

7Tòm tŭ Yàng lah pơrhơng gen dà gơ dô; Tòm tŭ kơno ntas ntơr kơnàs Yàng dê, 
gen gơ sơrbac sơrbang ntoat dô. 

8Gơguh tus di ală mơnơm, mơ gơ mù tus di ală thòng, tus hơ tiah mơ Yàng neh 
lơh nền gơ in. 

9Kơnràñ lơh nền nhàr dà in nàng dà ò geh lòt rlau, nàng gơ ò rgơi ngŏ tai hơđang 
ù. 

10Kơnràñ lơh ală croh gơcat dà tòm thòng, Gơhòr digùl ală dòr. 

11Ai dà ală jơi phan poan jơng tòm ƀlàng in hùc; Ală alàng brê rài tơhìr tềng hơ̆. 

12Sềm hơđang trồ rơp ơm di gah ală croh hơ̆, Gơ nrao digùl ală ntê chi. 

13Bơh di tiah ơm hơđang Kơnràñ dê, Kơnràñ tuh dà hơđang ală mơnơm; Ù tiah 
geh bềng lìu plai đo bơh broă lơh Kơnràñ dê. 

14Kơnràñ lơh ñhơt hòn phan poan jơng in, mơ ai chi che kòn mơnus in ngui, nàng 
gơs phan sa gơlik bơh ù. 

15Mơ tơrnòm ño lơh nùs kòn mơnus in hòn chò, ai mơñà lơh muh mat hàng 
mơnĕ, Mơ gơs piang lă nàng bơtơl pràn kơldang kòn mơnus in. 

16Ală chi Yàng Jehôwa dê geh tuh dà tơngkah tơngkañ, Hơ̆ la chi pơnàng tòm 
Liban mơ Kơnràñ neh tam. 

17Hơđang ală chi hơ̆ ală sềm lơh rsòn gơ dê; Klàng kò lơh tiah ơm gơ dê tòm chi 
nho rề. 

18Ală mơnơm jơnhoa la tiah ơm ală keh dê; Trồm lŭ la tiah kìng crŭ ală tơrpài 
dê. 

19Kơnràñ neh lơh gơs mat kơnhai nàng sơnio kơnhai sơnam, Mattơngai gơ git 
tŭ gơñơp. 

20Kơnràñ lơh bơta klam jơngo hơ̆ la trồ mang, Tŭ hơ̆ jơh ală phan brê lik lòt. 

21Ală klìu triă brồ dam ơhùm bơh sơmpài gơ dê, Jòi phan sa bơh Yàng Tom Trồ 
ai. 

22Mattơngai lik gen bol gơ dô rê, Bic tòm trồm gơ dê. 

23Tòm tŭ hơ̆ kòn mơnus lik lòt tus di tiah lơh broă bol khai dê, Mơ lơh broă jơl 
tus di mho. 

24Ơ Yàng Jehôwa, ală broă Kơnràñ dê la oă ngan ò git lơh! Kơnràñ neh lơh jơh 
ală bơta dô bă jak chài ngan; Plai ù bềng lìu ală phan kis mơ Kơnràñ neh crơng 
gơs. 

25Ngài đah ne la dàlềng dờng mơ ơnàng, Tềng hơ̆ gơs oă ngan phan wañ ò rgơi 
kòp, ală phan kis dềt mơ dờng. 

26 Tềng hơ̆ gơs ală ơhò lòt rê, Kung gơs Lebiathan mơ Yàng neh mòn gơs nàng 
lòi kơnhơl tềng hơ̆. 

27Jơh ală jơi phan kis do sền tơnggòr di Yàng, Tồ Yàng ai phan sa bol gơ in jat tŭ 
jơ. 

28Tòm tŭ Yàng ai bol gơ in gen bol gơ dòp leng; Tòm tŭ Yàng pò tê gen bol gơ geh 
hòm bơh ală phan niam, 

29Tòm tŭ Yàng pồn mat gen bol gơdơrcul. Tòm tŭ Yàng tă tơlik nhơm bol gơ dê, 
gen bol gơ chơt, mơ rê wơl hơ kơmbuh ù. 

30Tòm tŭ Yàng sồr Yàng Hwềng Kơnràñ dê lik lòt, gen bol gơ geh crơng gơs; Yàng 
lơh ù tiah in gơlik gơs pa. 

31Dan bơta gơklŏ Yàng Jehôwa dê gam sùm sùm, Dan Yàng Jehôwa gơs nùs chò 
hòp bơh ală broă Kơnràñ dê. 

32Kơnràñ sền di ù tiah gen gơlơnggơr, Kơnràñ ƀư di ală mơnơm gen ñhŭ gơguh. 

33Dilah añ kis jŏ kàr lơi, gen añ rơp đơs chò Yàng Jehôwa in kàr hơ̆; Dilah añ gam 
kàr lơi, gen añ rơp đơs chò jòng ro Yàng Tom Trồ añ jê kàr hơ̆ sơl. 

34Dan bơta kơlôi sơnơng añ jê geh niam nùs Kơnràñ, Bơh añ chò hòp tòm Yàng 
Jehôwa. 

35Lòi ală cau glài kong tơnroh bơh di ù, mơ cau iơh bơsak ò gam tai! Ơ hwềng 
soàn añ jê, jòng ro tĕ Yàng Jehôwa! Jòng ro Yàng Jehôwa! 

Đơs Crih 105 

Ală broă crih crài Yàng Jehôwa dê neh lơh làng bol Israel in 
1Ưnngài tĕ Yàng Jehôwa, hòi dan tĕ dê sơnđan Kơnràñ, Yal pơnro tĕ digùl ală 
làng bol bơh ală broă Kơnràñ dê. 

2Đơs chò tĕ Yàng in, đơs chò tĕ jòng ro Kơnràñ, Yal tĕ bơh jơh ală broă crih crài 
Kơnràñ dê! 

3Jòng tĕ să he bơh sơnđan sàng goh Kơnràñ dê; Lòi nùs ală cau lơi jòi jat Yàng 
Jehôwa gen geh hòn chò! 

4Jòi jat tĕ Yàng Jehôwa mơ bơta pràn kơldang Kơnràñ dê, Jòi jat tĕ muh mat 
Kơnràñ dê sùm. 

5Ơ jơi bơtiàn Abraham dê, la cau duh broă Kơnràñ dê, Ơ kòn sau Jakôp dê la cau 
Kơnràñ sac rwah, 

6Kah tĕ ală broă crih crài Kơnràñ neh lơh, Ală bơta krơi Kơnràñ dê, mơ ală jơnau 
cahrña mơ bơr Kơnràñ neh đơs. 

7Kơnràñ la Jehôwa Yàng Tom Trồ bol he dê; Bơta cahrña Kơnràñ dê gơs làm jơh 
plai ù. 

8Kơnràñ kah bơta ho bal Kơnràñ dê sùm sùm, Ò hŭi jơnau nting sồr Kơnràñ dê 
jơl tus di dô rbô rài. 

9 Hơ̆ la bơta ho bal mơ Kơnràñ neh bơtào gơs mơ Abraham, La jơnau Kơnràñ 
neh srat să ho pơgon mơ Isak. 

10 La jơnau Kơnràñ neh lơh nền mơ Jakôp be dô jơnau sồr, Lơh nền mơ Israel be 
dô bơta ho bal gam sùm sùm. 

11Mơ đơs lah: “Añ rơp ai mê in lơgar Kanaan Lơh gơs sre brê bol mê in.” 

12Tŭ hơ̆ bol khai mìng la dô mpồl dềt lơm, Ò gơs dờng màng, mơ la cau nac crih 
tòm lơgar. 

13Bol khai lòt bơh làng bol do tus hơ làng bol ne, Bơh lơgar do tus hơ lơgar ndai. 

14 Kơnràñ ò ai cau lơi rồn bơklơn bol khai; Kơnràñ lah pơrhơng ală cau bơtau tài 
bơh bol khai, 

15Mơ đơs lah: “Bañ ƀư di ală cau kong bong mơñà Añ jê, Bañ lơh iơh dê ală cau 
gơnoar hwơr Añ jê!” 

16 Tòm tŭ Kơnràñ tơndùh bơta jơgloh rung tòm lơgar, Mơ ò ai phan sa bol khai 
in, 

17 Gen Kơnràñ sồr dô nă cau lòt lài mơ bol khai, La Jôsep kòl tac lơh gơs dĭ gơna. 

18 Jơng khai dê kong sồt bơh che sreng, Ngko khai dê kong đò gơsàng lòs. 

19Jơnau Yàng Jehôwa dê lòng khai, Jơl tus di tŭ bơta khai neh đơs geh gơlik di 
ngan. 

20 Cau bơtau sồr hồ toh khai, Bơtau at bồ ală làng bol ai khai in geh khat gơboh. 

21 Cau bơtau pồ bơtào khai lơh gơs cau at bồ hìu nhă cau bơtau dê, Lơh gơs cau 
kwang at bồ jơh ală phan mơna khai dê, 

22Nàng sồr ală cau kwang dờng jat nùs khai dê, Mơ bơto bơta jak chài ală cau 
kwang kra in. 

23 Gen tŭ hơ̆ Israel mù hơ Ejiptơ; Jakôp ơm ing tòm lơgar Cam. 

24 Yàng Jehôwa lơh làng bol Kơnràñ dê sơlo gơbơtơl oă tai, Lơh bol khai in gơlik 
pràn kơldang rlau mơ ală cau sò tơm di bol khai. 

25Kơnràñ tòmgơl nùs cau Ejiptơ nàng gơjrañ kơuềng di làng bol Kơnràñ dê, Mơ 
bơtào kai lơh iơh di ală cau duh broă Kơnràñ dê. 

26 Kơnràñ sồr Môise la cau duh broă Kơnràñ dê, Mơ Arôn la cau Kơnràñ neh sac 
rwah. 

27Bol khai lơh ală tềl is Kơnràñ dê digùl lơgar Ejiptơ, Mơ lơh ală bơta krơi tòm 
lơgar Cam. 

28 Kơnràñ tơndùh bơta jơngo mơ lơh lơgar in klam jơngo, Mơ bol khai gam 
tòmdră mơ jơnau Kơnràñ dê. 

29 Kơnràñ pơrgơl dà bol khai dê gơlik gơs mhàm, Mơ tơnchơt jơh ka bol khai dê. 

30 Lơgar bol khai dê gơtơnggơs oă ngan kit làm jơh, Tus di ơdŭ cau bơtau dê 
kung gơs sơl. 

31 Kơnràñ đơs, gen gơs sơmac lòt tus mơ mpồl, Mơ sơmềt gơs làm jơh tòm lơgar 
bol khai dê. 

32 Kơnràñ tơndùh mìu piar ala mìu, Mơ sồr ồs sa jơh lơgar. 

33Kơnràñ tơnroh suơn ño mơ chi ƀal, Lơh pă jơh chi che tòm kơnhwàl lơgar bol 
khai dê. 

34 Kơnràñ đơs, gen tus srah nting, Mơ srah par tus oă ngan ò git nđò; 

35Gơ sa jơh ală chi ñhơt tòm lơgar, Mơ sa plai đo ù tiah bol khai dê. 

36 Kơnràñ tơnchơt jơh ală kòn klau tơnhoa tòm lơgar, Hơ̆ la jơh ală kòn deh 
sơnròp bol khai dê. 

37 Chòp Kơnràñ lam làng bol Israel lik lòt mơ cèng bal priă mơ màh; Ò gơs cau 
lơi tòm ală jơi bơtiàn làng bol Kơnràñ dê gơplơ̆. 

38Lơgar Ejiptơ gơs bơta chò hòp tòm tŭ làng bol Israel lik lòt, Tài bơh bơta rngòt 
rngơt dê làng bol hơ̆ neh tơndùh hơđang bol khai. 

39 Kơnràñ ai mhwal jơm gòm bol khai, Mơ tòm trồ mang ai ồs nàng pơnđàng sòl. 

40 Bol khai dan, gen Kơnràñ sồr ală sềm rgut tus, Mơ ai piang lă bơh đang trồ bol 
khai in dô bă tơngkah tơngkañ. 

41 Kơnràñ lơh bơcah pơnai lŭ, gen dà hòr lik pràn ngan; Gơhòr be dô nơm hiòng 
tòm ƀlàng bràs. 

42Kơnràñ kah wơl jơnau ho pơgon sàng goh Kơnràñ dê, Mơ kah Abraham la cau 
duh broă Kơnràñ dê. 

43Kơnràñ tề lam làng bol Kơnràñ dê lik lòt dô bă hòn chò, Tề lam cau Kơnràñ sac 
rwah bal mơ bơta đơs chò. 

44 Kơnràñ ai gòi bol khai in ù tiah ală làng bol dê, Bol khai dòp geh cồng nha 
tơngai broă ală làng bol hơ̆ dê, 

45Tồ bol khai in prap gàr ală jơnau sồr Kơnràñ dê, Mơ lơh jat ală bơta boh lam 
Kơnràñ dê. Jòng ro Yàng Jehôwa! 

Đơs Crih 106 

Bơta ò dòn song làng bol Israel dê, mơ bơta dòn song Yàng Tom Trồ dê 
1 Jòng ro Yàng Jehôwa! Pal ưnngài Yàng Jehôwa bơh Kơnràñ la niam; Bơta kòñ 
gơboh kơ̆ dơn Kơnràñ dê gam sùm sùm. 

2Ñcau rgơi yal ală broă gơnap gơnoar Yàng Jehôwa dê, Hala bơto yal bơta jòng 
ro Kơnràñ dê dô bă wil tơl taih? 

3Lơngai cau lơi in prap gàr bơta song ngan, Mơ lơh jat bơta song ring sùm sùm! 

4Ơ Yàng Jehôwa, dan kah añ tòm tŭ Kơnràñ ai bơta nđàc làng bol Kơnràñ in; Dan 
dong kòl añ tòm tŭ Kơnràñ dong tă bol khai. 

5Tồ añ in gŏ bơta bơtoah bơtoài cau sac rwah Kơnràñ dê, Hòn chò tòm bơta chò 
hòp làng bol Kơnràñ dê. Nàng añ jòng ro Yàng bal mơ sre brê Kơnràñ dê. 

6Bol hi mơ ồng pàng bol hi neh tìs glài; Bol hi tìs tòm bơta tồi glài iơh bơsak mơ 
lơh bơta jàñ bơsak. 

7 Tòm tŭ ồng pàng bol hi dê ơm tòm lơgar Ejiptơ, bol khai ò git wă ală broă crih 
crài Kơnràñ dê, Bol khai ò kah bơta kòñ gơboh kơ̆ dơn tơngkah tơngkañ Kơnràñ 
dê, Mơya tòmdră mơ Bơtau Hơđang Rlau Jơh di gah Dàlềng Pơrhê. 

8Bulah behơ̆, Kơnràñ dong klàs bol khai tài bơh sơnđan Kơnràñ dê, nàng ràng 
tơlik gơnap gơnoar dờng Kơnràñ dê. 

9 Kơnràñ lah pơrhơng Dàlềng Pơrhê, gen gơlik gơs rañ rsơh; Kơnràñ lam làng 
bol Israel lòt gan tòm tiah jrô dàlềng dê, kung be lòt gan ƀlàng bràs. 

10Behơ̆ Kơnràñ dong klàs bol khai bơh di tê cau sòdră, Dong tă bol khai bơh di 
gơnoar cau sò tơm dê. 

11Dà bŭ jơh ală cau sò tơm bol khai dê, ò gam dô nă cau lơi. 

12 Gen bol khai dòn jơnau Kơnràñ dê, Mơ bol khai đơs chò jòng ro Kơnràñ. 

13Mơya bol khai mhar ngan hŭi ală broă Kơnràñ dê, Ò kơp gơn bơta lơh nền 
Kơnràñ dê gơwèt mơ bol khai. 

14 Mơya bol khai gơs nùs hàm kòñ is jat poac să tòm ƀlàng ngềt ngơt, Mơ lòng 
Yàng Tom Trồ tòm ƀlàng bràs. 

15Kơnràñ ai bol khai in bơta bol khai dan, Mơya sồr bơta kòp jê lơh iơh digùl bol 
khai. 

16 Tòm tŭ ơm tòm tiah bơtào sàl, bol khai ƀoah gơjrañ di Môise mơ Arôn, La cau 
sàng goh Yàng Jehôwa dê, 

17Ù ha bơr mơ loan Dathan, mơ bồr cau tòm bơnòr Abiram dê. 

18Kung gơs ồs tus sa tòm mpồl bol khai; Lơmpiat ồs chu pơrguc ală cau iơh 
bơsak. 

19 Bol khai lơh gơs dô nơm kơnrồ kòn tòm Hôrep, Duh khoai di đap rùp tŏ. 

20Bol khai tòmgơl bơta gơklŏ Yàng Tom Trồ dê, Mơ ai rùp kơnrồ sa ñhơt. 

21Bol khai hŭi Yàng Tom Trồ la Bơtau dong klàs bol khai dê, La Bơtau neh lơh 
ală broă dờng tòm Ejiptơ, 

22Ală broă crih crài tòm lơgar Cam, Mơ ală bơta pal rngòt rngơt ngan di gah 
Dàlềng Pơrhê. 

23Gen tàng Kơnràñ đơs lah Kơnràñ rơp tơnroh bol khai. Mơya Môise, la cau 
Kơnràñ sac rwah, ntào di đap Kơnràñ ala bol khai, Mơ dan Kơnràñ wèt ngài bơta 
gơjrañ dờng Kơnràñ dê bơh bơta tơnroh bol khai. 

24 Bol khai sền òsơp di lơgar hàng mơnĕ, Ò dòn jơnau ho pơgon Kơnràñ dê. 

25Bol khai yoam pơrhiat tòm sàl bol khai, Mơ ò dòn jat jơnau Yàng Jehôwa dê. 

26Tài behơ̆ Kơnràñ pò tê srat să mơ bol khai lah Añ rơp lơh bol khai in gơplơ̆ 
chơt tòm ƀlàng ngềt ngơt, 

27 Lơh jơi bơtiàn bol khai dê gơprah gơpring digùl ală làng bol, Mơ lơh nrah nring 
bol khai tòm ală lơgar. 

28 Gen bol khai kung duh rùp ràk Baal Pheô, Mơ sa phan duh khoai ơn pơdơng 
cau chơt in. 

29Behơ̆ bol khai bơrcek Yàng Jehôwa in gơjrañ bơh ală broă lơh bol khai dê, Mơ 
Kơnràñ tơndùh pluh plàng digùl bol khai. 

30Tòm tŭ hơ̆ Phinea ñă ntào lơh bơta cahrña, Gen pluh plàng dơh wơl. 

31Bơh rài do tus rài ne gam sùm sùm, Broă hơ̆ khai geh kòp la song ring. 

32 Bol khai lơh Kơnràñ in gơjrañ tòm dà Meriba, Gen tàng Môise kong Yàng lơh 
glài tài bơh bol khai, 

33Bơh bol khai lơh Môise in sơềt sơềl, Gen tàng khai đơs ò git kơrhia. 

34 Bol khai ò tơnroh ală làng bol, Be Yàng Jehôwa neh sồr bol khai, 

35Mơya bol khai ơm bơcă bal mơ ală làng bol, Mơ bơtê lơh jat be làng bol hơ̆ lơh. 

36Bol khai duh broă rùp ràk ală làng bol hơ̆ dê, Mơ bơta hơ̆ lơh neh gơlik gơs be 
dă bol khai in. 

37 Bol khai kup kòn klau kòn ùr bol khai dê Lơh gơs phan ơn duh khoai ală cà in. 

38 Bol khai lơh gơhòr mhàm cau ò gơs glài, Hơ̆ la mhàm kòn klau kòn ùr bol khai 
dê Mơ bol khai lơh gơs phan ơn duh khoai rùp ràk lơgar Kanaan dê, Gen tàng 
lơgar gơlik ƀơ̆ ƀơl bơh mhàm hơ̆. 

39Behơ̆ bol khai lơh să tòm gơlik ƀơ̆ ƀơl bơh broă bol khai dê, Gơlik be cau dri 
tơlàr tòm bơta bol khai lơh. 

40 Tài bơh hơ̆ bơta gơjrañ dờng Yàng Jehôwa dê gơhào khuh mơ làng bol Kơnràñ 
dê, Kơnràñ cù kìr di bol khai la sre brê Kơnràñ dê. 

41Kơnràñ jào bol khai tòm tê cau làng bol bơdìh; Ală cau gơjrañ kơuềng di bol 
khai at bồ bol khai. 

42Ală cau sò tơm rồn bơklơn bol khai, Bol khai kong ơm hơđơm gơnoar bol hơ̆ 
dê. 

43Oă dơ̆ Yàng dong tă bol khai, Mơya bol khai tòmdră mơ Kơnràñ bơh bơta lơh 
nền bol khai dê, Mơ bol khai gơtơmù jrô tòm tồi glài iơh bơsak bol khai dê. 

44Bulah behơ̆, tòm tŭ Kơnràñ kơno jơnau hòi dan bol khai dê, Gen Kơnràñ wèt 
sền bol khai tòm bơta jê sồt bòl glar bol khai dê. 

45Bơh bol khai mơ Kơnràñ kah wơl bơta ho bal Kơnràñ dê, Mơ kòñ nđàc bol khai 
jat bơta kòñ gơboh kơ̆ dơn tơngkah tơngkañ Kơnràñ dê. 

46Kơnràñ kung lơh bol khai in geh bơta nđàc Di đap ală cau kup bol khai lơh gơs 
dĭ. 

47 Ơ Jehôwa Yàng Tom Trồ bol he dê, dan dong klàs bol hi, Pơjum tơrgòm bol hi 
bơh digùl ală làng bol, Tồ bol hi in ưnngài sơnđan sàng goh Kơnràñ dê, Mơ hòn 
chò tòm bơta jòng ro Kơnràñ. 

48Jòng ro Jehôwa la Yàng Tom Trồ Israel dê jơl sùm sùm ò lồi! Mơ jơh làng bol 
đơs tĕ lah: “Amen!” Jòng ro Yàng Jehôwa! 

Đơs Crih 107 

DAP PRAM 
(Đơs Crih 107 – 150) 

Yàng Jehôwa dong cau lik klàs di bơta bòl glar kalke 
1 Ưnngài tĕ Yàng Jehôwa, bơh Kơnràñ la niam; Bơta kòñ gơboh kơ̆ dơn Kơnràñ 
dê gam sùm sùm. 

2Ală cau Yàng Jehôwa neh dong tơwài, đơs tĕ bơta hơ̆, Hơ̆ la ală cau Kơnràñ neh 
tơwài bơh di bơta bòl glar kalke, 

3Mơ pơjum tơrgòm wơl bơh ală lơgar, Bơh đah mattơngai lik, đah mattơngai 
mut, bơh đah đang mơ đah đơm. 

4Cau ƀà nrah nring tòm ƀlàng bràs ngềt ngơt, Ò jòi bàn gùng tus hơ ƀòn dờng 
nàng ơm. 

5Bol khai kong jơgloh tơhìr, Hwềng soàn bol khai siar roh tòm bol khai. 

6Gen tòm bơta gơlòng bòl glar bol khai hòi dan mơ Yàng Jehôwa, Kơnràñ dong 
tă bol khai lik bơh bơta jê sồt bòl glar bol khai dê. 

7Kơnràñ lam bol khai lòt jat gùng song jơl tus ti tŭ tus hơ dô nơm ƀòn dờng nàng 
ơm. 

8Lòi bol khai in ưnngài Yàng Jehôwa bơh bơta kòñ gơboh kơ̆ dơn Kơnràñ dê, Mơ 
bơh ală broă crih crài Kơnràñ lơh jơi kòn mơnus in! 

9Bơh Kơnràñ lơh cau tơhìr in geh hừh hơh, Lơh cau jơgloh in geh bềng lìu phan 
bơkah. 

10Cau ƀà ơm tòm bơta jơngo mơ mƀur klam cik, cau ơm jàm tòm bơta jê sồt bòl 
glar mơ tòm che sreng lòs. 

11Tài bơh bol khai neh tòmdră mơ jơnau Yàng Tom Trồ dê, Mơ sền òsơp bơta 
bơto tơngkah Bơtau Hơđang Rlau Jơh dê. 

12Nùs bol khai neh gơpừ bơh lơh broă bòl glar; Bol khai gơcồt, ò gơs dô nă cau 
lơi dong kòl. 

13Gen tòm bơta gơlòng bòl glar bol khai hòi dan mơ Yàng Jehôwa, mơ Kơnràñ 
dong tă bol khai lik bơh bơta jê sồt bòl glar bol khai dê. 

14Kơnràñ tă tơlik bol khai klàs bơh bơta jơngo mơ mƀur klam cik, Kung dơrkă 
gơltac che sreng neh kơt bol khai. 

15Lòi bol khai in ưnngài Yàng Jehôwa bơh bơta kòñ gơboh kơ̆ dơn Kơnràñ dê, 
Mơ bơh ală broă crih crài Kơnràñ lơh jơi kòn mơnus in! 

16Bơh Kơnràñ lơh tơrlah mpồng mơ kòng, Mơ dơrkă bàr nơm gai lòs kal mpồng. 

17Cau ƀà gơlik kòp jê tài bơh ală gùng dà tồi glài bol khai dê, Mơ kong jê sồt bòl 
glar tài bơh bơta tồi glài iơh bơsak bol khai dê. 

18Bol khai cù kìr di ală phan sa, Bol khai tus rềp di mpồng bơta chơt. 

19Gen tòm bơta gơlòng bòl glar bol khai hòi dan mơ Yàng Jehôwa, Kơnràñ dong 
tă bol khai lik bơh bơta jê sồt bòl glar bol khai dê. 

20Kơnràñ ai jơnau đơs Kơnràñ dê mơ sơmbòi bol khai, Mơ dong tă bol khai bơh 
bơta tơnroh. 

21Lòi bol khai ưnngài Yàng Jehôwa bơh bơta kòñ gơboh kơ̆ dơn Kơnràñ dê, Mơ 
bơh ală broă crih crài Kơnràñ lơh jơi kòn mơnus in! 

22Lòi bol khai ơn phan duh khoai ưnngài Yàng, Mơ ai bơta đơs chò hòn chò tồ 
yal ală broă Kơnràñ dê! 

23Cau ƀà hào ơhò tòm dàlềng, Mơ lơh broă hơđang ală dà dờng; 

24Bol khai gŏ ală broă Yàng Jehôwa dê, Mơ sền ală bơta crih crài Kơnràñ dê tòm 
dà jrô. 

25Kơnràñ sồr, gen gơs càl rbut dờng, Hơ̆ la yò tơngguh ală ryà dàlềng. 

26Gơguh jơnhoa tus hơđang trồ, lồc behơ̆ mù tus tòm kơnàng dàlềng; Nùs khin 
cha bol khai dê roh thit bơh bơta bòl glar hơ̆. 

27Bol khai sơwing bồ mơ lòt gơsèng be cau bơñul ñô; Bơta jak chài bol khai dê 
roh jơh. 

28Gen tòm bơta gơlòng bòl glar bol khai hòi dan mơ Yàng Jehôwa, Kơnràñ dong 
tă bol khai lik bơh bơta jê sồt bòl glar bol khai dê. 

29Kơnràñ sồr càl rbut ơm mŏ mŏ, Mơ ală ryà dàlềng ơm ring. 

30Gen bol khai chò hòp bơh gơs bơta ring ngềt; Kơnràñ lam bol khai tus hơ rnơs 
bol khai kòñ. 

31Lòi bol khai ưnngài Yàng Jehôwa bơh bơta kòñ gơboh kơ̆ dơn Kơnràñ dê, Mơ 
bơh ală broă crih crài Kơnràñ lơh jơi kòn mơnus in! 

32Lòi bol khai yò tơngguh Kơnràñ tòm mpồl jơnum làng bol dê, Mơ jòng ro 
Kơnràñ tòm tiah pơjum ală cau kwang kra. 

33Kơnràñ tòmgơl hiòng gơlik gơs ƀlàng bràs, Croh dà gơlik ù rañ rsơh, 

34Ù bơkah tiah lơngồt gơlik gơs ù ƀă, Tài bơh bơta iơh bơsak làng bol tềng hơ̆ 
dê. 

35Kơnràñ lơh ƀlàng bràs gơlik gơs tơnau dà, Ù rañ rsơh gơlik ală croh dà. 

36Kơnràñ lòi ală cau jơgloh in ơm tềng hơ̆; Bol khai bơt bơtào ƀòn dờng nàng 
ơm. 

37Bol khai sih gar tòm sre mơ tam chi ño, Sre mơ suơn ño tơnggơs plai đo. 

38Kơnràñ ai lơngai bol khai in tian gơs bol khai tơnggơs oă tai; Kơnràñ ò lòi phan 
poan jơng bol khai dê kòl roh gơhuc. 

39Tòm tŭ bol khai roh gơhuc mơ kong bòl glar Bơh bơta rồn bơklơn, bơta jê sồt 
bòl glar mơ bơta moat jrùng, 

40Gen Kơnràñ tuh bơta sền òsơp hơđang ală kwang bàng, Mơ lơh bol khai in lòt 
gơlềng gơlàng tòm tiah ngềt ngơt ò gơs gùng. 

41Mơya Kơnràñ yò tơngguh cau siơ̆u siar bơh di bơta bòl glar, Lơh bol khai in 
gơtơnggơs oă be mpồl belàt. 

42Ală cau song ngan gŏ bơta hơ̆ mơ chò hòp, Ai jơh ală cau iơh bơsak pal mềm 
bơr. 

43Cau lơi jak chài gen kơlôi sơnơng tĕ di ală bơta hơ̆, Mơ kơlôi sơnơng bơh bơta 
kòñ gơboh kơ̆ dơn Yàng Jehôwa dê. 

Đơs Crih 108 

Jơnau jòng ro mơ hòi dan mơ Yàng Tom Trồ ai bơta pha lin rlau 
Jơnau Đơs Crih Dabit cih 
1Ơ Yàng Tom Trồ, nùs añ kơ̆ cê, nùs añ kơ̆ cê! Añ rơp đơs chò, ngan, añ rơp đơs 
chò jòng ro! Ơ hwềng soàn añ jê, kah rngal tĕ! 

2Ơ kơñi rơs mơ kơñi pĕ, kah rngal tĕ! Añ rơp pơrlai àng drim kah rngal! 

3Ơ Yàng Jehôwa, añ rơp ưnngài Kơnràñ digùl ală làng bol, Añ rơp đơs chò jòng 
ro Kơnràñ tòm ală lơgar. 

4Bơh bơta kòñ gơboh kơ̆ dơn Kơnràñ dê dờng mơ jơnhoa rlau mơ ală tap trồ, 
Bơta song ngan Kơnràñ dê tus hơ ală mhwal. 

5Ơ Yàng Tom Trồ, dan Yàng geh yò tơngguh jơnhoa rlau mơ ală tap trồ! Dan bơta 
gơklŏ Kơnràñ dê geh làm jơh plai ù! 

6Dan Yàng ai tê ma pha lin Kơnràñ dê mơ ho wơl añ in, Tồ cau kòñ gơboh Kơnràñ 
dê geh dong tă. 

7Yàng Tom Trồ neh ho pơgon tòm tiah sàng goh Kơnràñ dê lah: “Añ rơp hừh nùs 
mơ tòmpà ƀòn Sicem mơ was sơnoa pơnah thòng Sukôt. 

8Galaat la bal mơ Añ, Manase kung behơ̆ sơl; Epraim kung be la sơgơn lòs Añ jê; 
Juda be la gai gơnoar at bồ Añ jê. 

9Lơgar Môap be la thao ƀàk um rào Añ jê; Añ sơrbì gơltau jă Añ jê hơđang lơgar 
Edôm; Añ driau chò bơh pha lin rlau mơ lơgar Philistin.” 

10Ñcau rơp lam añ mut tòm ƀòn dờng kơ̆ cê? Ñcau rơp lam añ lòt tus hơ lơgar 
Edôm taih? 

11Ơ Yàng Tom Trồ, Kơnràñ ò di neh sang lòi bol hi ò ơ? Ơ Yàng Tom Trồ, Kơnràñ 
ò tai lòt bal mơ ală mpồl ling bol hi dê nàng tòmlơh. 

12Dan Yàng dong kòl bol hi tòmdră mơ cau sò tơm, Bơh bơta dong kòl kòn mơnus 
dê la ò kwơ. 

13Kơnòm dê Yàng Tom Trồ bol hi rơp tòmlơh dô bă khin cha, Bơh să tòm Kơnràñ 
rơp jă ală cau sò tơm di bol hi. 

Đơs Crih 109 

Dan Yàng sal tê di cau sò tơm 
Sră Đơs Crih Dabit cih, ai cau lam bồ đơs chò in ngui 
1Ơ Yàng Tom Trồ la Bơtau añ jòng ro, dan bañ ơm mŏ mŏ! 

2Bơh cau iơh bơsak mơ cau blac pơrlồm pò bơr sòdră di añ; Bol khai ai lơmpiat 
blac chừt đơs tòmdră mơ añ. 

3Bol khai ai jơnau gơjrañ kơuềng mơ sòdră di añ, Mơ brồ lơh añ ò bồ. 

4Bol khai yă añ gơwèt mơ bơta kòñ gơboh añ jê, tian gơs tòm tŭ añ hòi dan bol 
khai in. 

5Behơ̆ bol khai ai bơta iơh tơm bơta niam, Ai bơta gơjrañ kơuềng tơm bơta kòñ 
gơboh añ jê. 

6Bol khai đơs lah: “Bơtào tĕ dô nă cau iơh bơsak tòmdră mơ khai, lòi tĕ cau 
tòmyă mơ khai ntào đah ma khai. 

7Tòm tŭ khai kong cahrña, lòi khai kòl lơh nền glài, Mơ lòi jơnau hòi dan khai dê 
gơkòl kòp be gơs glài! 

8 Lòi ală ngai rài kis khai dê gơlik dô êt lơm, 

9Lòi kòn sau khai dê gơlik kòn đòi, Mơ bau ùr khai dê gơlik ùr bơnrau! 

10Lòi kòn sau khai dê lòt gơlềng gơlàng mơ kanadàn, Lòi bol khai kong bơtrơh 
bơh di hìu tơrlah bol khai ơm! 

11Lòi cau tòm dồs ai jơh ală phan khai gơs, Lòi cau crih mat tòmpìt kơñau cồng 
nha bơh tơngai broă bòl glar khai dê! 

12Bañ gơs cau lơi kòñ nđàc di khai, Bañ gơs cau lơi nđàc sơngit di ală kòn đòi 
khai dê! 

13Lòi jơi bơtiàn khai dê kòl tơnroh, Mơ sơnđan khai dê kòl jùt roh tòm rài tơnơ̆! 

14Lòi bơta tồi glài iơh bơsak ồng pàng khai dê kòl kah wơl di đap Yàng Jehôwa, 
Lòi tồi glài mè khai dê ò tŭ lơi geh jùt sang! 

15Lòi ală glài hơ̆ gam ơm sùm di đap Yàng Jehôwa, Mơ bơta kir yau khai dê kòl 
sang tơlik bơh di ù! 

16Tài bơh khai ò kah yal tơlik bơta kòñ nđàc, Mơya khai ting jat cau dồn sa rƀah 
siơ̆u siar, Mơ cau gơs nùs jê sồt moat jrùng, jơl tus di tŭ bol khai chơt. 

17Khai gơboh bơta srat rma, gen lòi tĕ bơta srat rma tus hơđang khai! Khai ò 
gơboh bơta lơngai lơngò, gen lòi tĕ bơta hơ̆ ơm ngài bơh khai! 

18Khai soh bơta srat rma kung be soh ào; Lòi bơta srat rma mut be dà tòm să 
khai, be mơñà mut tòm ntìng khai dê! 

19Lòi bơta srat rma gơlik be dô blah ào jơm să khai, Be dô nơm che but nàng kơt 
but khai kòp ngai!” 

20Dan Yàng Jehôwa sal wơl behơ̆ di ală cau yă añ. Mơ di ală cau đơs iơh sòdră di 
bơta kis añ jê. 

21Mơya, ơ Yàng Jehôwa la Yàng Tom Trồ añ, Dan dong kòl añ bơh sơnđan 
Kơnràñ; Dan dong tă añ, tài bơh bơta kòñ gơboh kơ̆ dơn Kơnràñ dê la niam. 

22Bơh añ dồn sa rƀah siơ̆u siar, Nùs añ kong jê sồt tòm să añ. 

23Añ sang rài mhar kung be mƀur tòm trồ mho; Añ kong rtuh tơlik kung be srah 
kong cau pơs. 

24Gơltang añ lơbơn tài bơh añ ơt sa, Să jan añ gơlik rgai. 

25 Ală cau yă añ bơtat bơtròh di añ; Tòm tŭ bol khai gŏ añ gen rơnggô bồ. 

26Ơ Yàng Jehôwa la Yàng Tom Trồ añ jê, dan dong kòl añ! Dan dong klàs añ jat 
bơta kòñ gơboh kơ̆ dơn Kơnràñ dê! 

27Lòi bol khai in git hơ̆ la tê Kơnràñ dê; Ơ Yàng Jehôwa, să tòm Kơnràñ neh lơh 
bơta hơ̆! 

28Lòi bol khai srat rma, mơya dan Kơnràñ ai lơngai! Lòi ală cau sòdră di añ kong 
ƀàssìl, Ai cau duh broă Kơnràñ dê chò hòp! 

29Lòi ală cau yă añ kong cau sền òsơp; Lòi bol khai ơm tòm bơta ƀàssìl kung be 
soh ào jrùh. 

30Bơr añ rơp jơh pràn ưnngài Yàng Jehôwa; Añ rơp jòng ro Kơnràñ digùl mpồl 
oă. 

31Bơh Kơnràñ ntào đah ma cau siơ̆u siar, Nàng dong klàs khai bơh di cau lơh nền 
tơnchơt khai. 

Đơs Crih 110 

Yàng Jehôwa ai gơnoar at bồ bơtau in 
Sră Đơs Crih Dabit dê 
1 Yàng Jehôwa đơs mơ Yàng añ lah: “Nggui tĕ đah ma Añ, Jơl tus di tŭ Añ ơn ală 
cau sò tơm mê lơh gơs kơrnòl jơng mê dê.” 

2Yàng Jehôwa sồr lik bơh di Siôn gai gơnoar at bồ mê dê. At bồ tĕ digùl ală cau 
sò tơm mê dê! 

3Làng bol mê dê rơp ơn să bơh nùs kòñ bol khai dê, Tòm ngai mê lam mpồl ling 
mê dê hơđang ală mơnơm sàng goh. Ală cau pơnu mê dê rơp tus hơ mê kung be 
dà tŭ tòm àng drim. 

4 Yàng Jehôwa neh srat să, mơ rơp ò tòmgơl nùs: “Mê la cau gơnoar ơn phan duh 
khoai gam sùm sùm, jat mpồl Melcijedek.” 

5Yàng Jehôwa ơm đah ma mê; Kơnràñ rơp lơh bơcah lề ală cau bơtau tòm ngai 
Kơnràñ gơhào gơjrañ. 

6Kơnràñ rơp lơh gơs bơta cahrña digùl ală làng bol, lơh làm jơh bềng lìu ƀồc 
chơt; Kơnràñ rơp bơcah lề ală cau at bồ tòm làm jơh plai ù. 

7Kơnràñ rơp ñô dà croh di gah gùng, Bơh hơ̆ Kơnràñ rơp pò bồ hơđang. 

Đơs Crih 111 

Jòng ro Yàng Tom Trồ bơh ală broă crih crài Kơnràñ dê 
1Jòng ro Yàng Jehôwa! Añ rơp jơh nùs ưnngài Yàng Jehôwa Tòm mpồl cau song 
ngan mơ tòm mpồl jơnum dờng. 

2Ală broă Yàng Jehôwa dê la dờng ngan, Bơtê jat tĕ bơh jơh ală cau kòñ gơboh 
bơta hơ̆. 

3Broă lơh Kơnràñ dê la pal ki ngàm mơ ryŭ ryơm; Bơta song ring Kơnràñ dê gam 
sùm sùm. 

4Kơnràñ jòi geh bơta prap kah bơh ală broă crih crài Kơnràñ dê, Yàng Jehôwa la 
kòñ nđàc mơ gơs nùs nđàc sơngit. 

5Kơnràñ ai phan sa ală cau in duh rngòt di Yàng, Mơ kah sùm bơta ho bal Kơnràñ 
dê. 

6Yàng neh yal tơlik làng bol Kơnràñ in gŏ gơnap gơnoar tòm ală broă lơh Kơnràñ 
dê. Tòm tŭ ai pà bol khai in sre brê ală làng bol dê. 

7Ală broă bơh tê Kơnràñ lơh la dòn song mơ song ring; Ală bơta sồr lam Kơnràñ 
dê la pal dòn kơnòm. 

8Ală jơnau hơ̆ geh bơtào kơ̆ gam sùm sùm, Pal lơh jat dô bă dòn song mơ song 
ring. 

9Yàng neh sồr bơta dong tơwài làng bol Kơnràñ dê, Neh sồr bơtào bơta ho bal 
Kơnràñ dê jơl tus sùm sùm. Sơnđan Kơnràñ la sàng goh mơ pal rngòt ngan! 

10 Bơta duh rngòt di Yàng Jehôwa la tòm ryas bơta jak chài dê; Cau lơi lơh jat 
bơta hơ̆ gen geh bơta git jak. Bơta jòng ro Kơnràñ dê gam sùm sùm! 

Đơs Crih 112 

Lơngai cau lơi in duh rngòt di Yàng Jehôwa 

1Jòng ro Yàng Jehôwa! Lơngai cau lơi in duh rngòt di Yàng Jehôwa, Mơ cau lơi 
gơboh oă ngan bơta sồr lam Kơnràñ dê! 

2Kòn sau khai dê rơp geh pràn kơldang tòm lơgar, Jơi bơtiàn cau song ngan rơp 
geh lơngai lơngò. 

3Bơta pas sơm ơm tòm hìu khai, Mơ bơta song ring bol khai dê gam sùm sùm. 

4Bol khai pơnđàng tòm bơta jơngo be dô bơta àng cau song ngan in; Yàng Jehôwa 
ai bơta nđàc, gơs nùs nđàc sơngit mơ song ring. 

5Lơngai cau lơi in gơs nùs sơrmah sơrmài mơ ai càn, Mơ lơh ală broă khai dê dô 
bă song ngan. 

6Cau song ring ò gơs tŭ lơi wañ lơnggơh; Bol khai rơp geh cau kah wơl sùm sùm. 

7Khai ò rngòt di jơnau yal bơh bơta iơh; Nùs khai ơm kơ̆ cê, geh lơngap lơngai 
tòm Yàng Jehôwa. 

8Nùs khai ơm kơ̆, ò rngòt di bơta lơi, Tòm tŭ lồi dut bol khai rơp gŏ ală cau sò 
tơm di khai kong sal tê. 

9 Khai tòmpà dờng ơnàng, ai gòi cau rƀah lơòi in; Bơta song ring bol khai dê gam 
sùm sùm; Gơnoar pràn khai dê rơp geh yò tơngguh dô bă màng ryŭ. 

10Cau iơh bơsak gŏ bơta hơ̆ gen gơhào gơjrañ; Khai rkiat sề mơ kòl roh thit; Bơta 
kơp kòñ cau iơh bơsak dê rơp gơlik ò kwơ. 

Đơs Crih 113 

Jòng ro bơta nđàc sơngit Yàng Jehôwa dê 
1Jòng ro Yàng Jehôwa! Jòng ro tĕ, ơ ală cau duh broă Yàng Jehôwa dê, Jòng ro tĕ 
sơnđan Yàng Jehôwa dê! 

2Jòng ro sơnđan Yàng Jehôwa Bơh tŭ do jơl tus sùm sùm! 

3Bơh di tŭ mattơngai lik tus di tŭ mattơngai mut, Sơnđan Yàng Jehôwa pal geh 
jòng ro! 

4Yàng Jehôwa la hơđang rlau mơ jơh ală làng bol; Bơta gơklŏ Kơnràñ dê jơnhoa 
rlau mơ ală tap trồ! 

5Ñcau ndròm be Jehôwa Yàng Tom Trồ bol he dê taih? Sơbàn Kơnràñ dê ơm 
hơđang jơnhoa. 

6Kơnràñ tơmềt sền ală tap trồ mơ plai ù. 

7Kơnràñ yò đo cau rƀah bơh di kơmbuh ù, Tơngguh cau siơ̆u siar bơh di tiah thul 
ơmul, 

8Nàng lòi bol khai nggui bal mơ ală kwang dờng, Hơ̆ la bal mơ ală kwang dờng 
làng bol Kơnràñ dê. 

9Kơnràñ ai cau ùr kơnền in dô nơm hìu, Lơh khai in gơlik gơs mè hòn chò bơh 
ală kòn khai dê. Jòng ro Yàng Jehôwa! 

Đơs Crih 114 

Jòng ro Yàng Tom Trồ bơh bơta dong tă cau Israel klàs bơh Ejiptơ 
1 Tòm tŭ cau Israel lik bơh lơgar Ejiptơ, Hìu nhă Jakôp bơh dô nơm làng bol đơs 
jơnau krơi. 

2Gen Juda gơlik gơs Hìu Duh Khoai Sàng Goh Kơnràñ dê, Mơ Israel gơlik gơs 
lơgar Kơnràñ at bồ. 

3 Dàlềng sền gŏ mơ dô, Hiòng Jordan ruc wơl. 

4Ală mơnơm sơnđoh be ală belàt dam, Ală dòr ñchừn ò gơkrơi be ală belàt kòn. 

5Ơ dàlềng, ñchi bơh tài mê dô taih? Ơ hiòng Jordan, ñchi bơh tài mê ruc wơl taih? 

6Ơ ală mơnơm, ñchi bơh tài bol mê sơnđoh be ală belàt dam taih? Ơ ală dòr, ñchi 
bơh tài bol mê ñchừn be ală belàt kòn taih? 

7Ơ plai ù, rngòt rơm să tĕ di đap Yàng Jehôwa, Di đap Yàng Tom Trồ Jakôp dê. 

8 La Bơtau lơh pơnai lŭ gơlik gơs dà tơnau, Tòmgơl lŭ kơldang gơlik gơs dà cat. 

Đơs Crih 115 

Tòm pơndròm rùp ràk mơ Yàng Tom Trồ 
1Ơ Yàng Jehôwa, ò di gơrê mơ bol hi, mơya bơta gơklŏ gơrê mơ sơnđan Kơnràñ 
dê. Bơh bơta kòñ gơboh kơ̆ dơn mơ bơta dòn song Kơnràñ dê, Pal gơrê mơ 
sơnđan Kơnràñ. 

2Ñchi bơh tài ală làng bol đơs lah: “Ntềng đah Yàng Tom Trồ bol khai dê taih?” 

3Yàng Tom Trồ bol hi dê ơm hơđang ală tap trồ; Kơnràñ lơh bơta lơi di nùs 
Kơnràñ. 

4 Rùp ràk bol khai lơh mơ priă mơ màh, La broă bơh tê cau lơh gơs. 

5Rùp ràk gơs bơr mơ ò đơs, Gơs mat mơ ò gŏ, 

6Gơs tồr mơ ò kơno, Gơs muh mơ ò git ƀô, 

7Gơs tê mơ ò git ƀư, Gơs jơng mơ ò git lòt, Rnồng dò gơ dê ò gơs ntas lơi. 

8Cau lơi lơh gơs rùp ràk mơ jơh ală cau dòn kơnòm di gơ, Gen gơlik gơs ndròm 
be gơ sơl. 

9Ơ cau Israel, dòn kơnòm tĕ di Yàng Jehôwa! Kơnràñ la Bơtau dong kòl mơ kung 
be la khèl đo bol khai dê. 

10Ơ hìu nhă Arôn, dòn kơnòm tĕ di Yàng Jehôwa! Kơnràñ la Bơtau dong kòl mơ 
kung be la khèl đo bol khai dê. 

11Ơ ală cau duh rngòt di Yàng Jehôwa, dòn kơnòm tĕ di Yàng Jehôwa! Kơnràñ la 
Bơtau dong kòl mơ kung la khèl đo bol khai dê. 

12Yàng Jehôwa neh kah bol hi; Kơnràñ rơp ai lơngai lơngò bol hi in, Ai lơngai 
lơngò hìu nhă Israel in, Kung rơp ai lơngai lơngò hìu nhă Arôn in sơl. 

13 Kơnràñ rơp ai lơngai lơngò ală cau lơi in duh rngòt di Yàng Jehôwa, Cau dềt 
hala cau dờng kung behơ̆ sơl. 

14Dan Yàng Jehôwa bơtơl bơta lơngai mê in, bol mê in mơ ală kòn sau mê in sơl! 

15Dan Yàng Jehôwa la Bơtau crơng gơs trồ tiah, ai lơngai lơngò mê in! 

16Ală tap trồ gơrê mơ Yàng Jehôwa, Mơya plai ù gen Kơnràñ neh ai kòn sau jơi 
kòn mơnus in. 

17Ală cau chơt ò jòng ro Yàng Jehôwa, ală cau mù tòm lơgar ngềt ngơt kung behơ̆ 
sơl. 

18Mơya bol hi rơp jòng ro Yàng Jehôwa, Bơh tŭ do jơl tus sùm sùm. Jòng ro Yàng 
Jehôwa! 

Đơs Crih 116 

Jơnau ưnngài Yàng bơh neh geh dong klàs bơh bơta chơt 
1Añ kòñ gơboh di Yàng Jehôwa, tài bơh Kơnràñ neh kơno añ Mơ jơnau rac dan 
añ jê. 

2Tài bơh Kơnràñ neh wèt tồr iat añ, Gen tàng añ rơp hòi dan mơ Kơnràñ jơl jơh 
rài kis añ jê. 

3Bơta chơt be dă pơt gùt dar añ, añ gơtìp bơta jê sồt lơgar Làng ƀồc dê; Añ kong 
bơta bòl glar mơ bơta moat jrùng ò git lơh. 

4Gen añ hòi dan di sơnđan Yàng Jehôwa lah: “Ơ Yàng Jehôwa, añ hòi dan, dan 
dong klàs bơta kis añ jê.” 

5Yàng Jehôwa gơs nùs kòñ nđàc, mơ la song ring, Yàng Tom Trồ bol he dê gơs 
nùs nđàc sơngit. 

6Yàng Jehôwa sền gàr cau gơs nùs song ngan; Tòm tŭ añ lơbơn òsô, gen Kơnràñ 
dong klàs añ. 

7Ơ hwềng soàn añ jê, rê wơl tĕ di tiah rlô bol mê dê, Tài bơh Yàng Jehôwa neh 
gơwèt niam mơ mê. 

8Bơh Yàng neh dong hwềng soàn añ klàs chơt, Mat añ klàs gơhòr dà, jơng añ klàs 
gơtup pừ. 

9Añ lòt di đap Yàng Jehôwa Tòm lơgar cau kis dê. 

10 Añ neh prap gàr bơta dòn añ jê, bulah behơ̆ añ kung đơs lah: “Añ kong bòl glar 
moat jrùng ò git lơh.” 

11Tòm tŭ añ rngòt rngơt añ đơs lah: “Jơh tơl nă cau la blac pơrlồm lơm.” 

12Ñchi phan añ rơp tơm wơl Yàng Jehôwa in taih? Bơh jơh ală bơta dờng ơnàng 
Kơnràñ neh lơh añ in. 

13Añ rơp yò mơngàn bơta dong klàs, Mơ hòi dan di sơnđan Yàng Jehôwa. 

14Di đap jơh làng bol Kơnràñ dê, Añ rơp tơm Yàng Jehôwa in ală bơta añ neh ho 
pơgon. 

15Bơta chơt ală cau sàng goh Yàng Jehôwa dê La dờng màng di đap Kơnràñ. 

16Ơ Yàng Jehôwa, añ la cau duh broă Kơnràñ dê; Añ la cau duh broă Kơnràñ dê, 
kòn ùr kòn klau cau ùr duh broă Kơnràñ dê. Kơnràñ neh hồ che cap añ. 

17Añ rơp ơn Yàng in phan ơn duh khoai nàng ưnngài Kơnràñ, Mơ hòi dan di 
sơnđan Yàng Jehôwa. 

18Di đap jơh làng bol Kơnràñ dê, Añ rơp tơm Yàng Jehôwa in ală bơta añ neh ho 
pơgon. 

19Tòm ƀlàng jơng hìu, hìu duh khoai Yàng Jehôwa dê, Ơm digùl mê, ơ Jerusalem. 
Jòng ro tĕ Yàng Jehôwa! 

Đơs Crih 117 

Bơto tơngkah jơh ală làng bol pal jòng ro Yàng Jehôwa 
1 Ơ jơh ală lơgar, jòng ro tĕ Yàng Jehôwa! Ơ jơh ală làng bol, jòng ro tĕ Kơnràñ! 

2Tài bơh bơta kòñ gơboh kơ̆ dơn Kơnràñ dê la dờng ngan gơwèt mơ bol he, Mơ 
bơta dòn song Yàng Jehôwa dê gam sùm sùm. Jòng ro tĕ Yàng Jehôwa! 

Đơs Crih 118 

Ưnngài Yàng bơh bơta kòñ gơboh kơ̆ dơn Kơnràñ dê gam sùm sùm 
1 Ưnngài tĕ Yàng Jehôwa, bơh Kơnràñ la niam; Bơta kòñ gơboh kơ̆ dơn Kơnràñ 
dê gam sùm sùm! 

2Làng bol Israel đơs tĕ lah: “Bơta kòñ gơboh kơ̆ dơn Kơnràñ dê gam sùm sùm!” 

3Hìu nhă Arôn đơs tĕ lah: “Bơta kòñ gơboh kơ̆ dơn Kơnràñ dê gam sùm sùm!” 

4Ală cau duh rngòt di Yàng Jehôwa đơs tĕ lah: “Bơta kòñ gơboh kơ̆ dơn Kơnràñ 
dê gam sùm sùm!” 

5Tòm ngai gơlòng bòl glar añ hòi dan mơ Yàng Jehôwa, Gen Yàng Jehôwa dòp 
jơnau añ mơ hồ toh añ. 

6 Yàng Jehôwa ơm đah mơ añ, añ ò rngòt; Ñchi kòn mơnus rgơi lơh di añ taih? 

7Yàng Jehôwa ơm đah mơ añ nàng dong kòl añ; Añ rơp gŏ bơta pha lin rlau mơ 
cau gơjrañ kơuềng di añ. 

8Kìng crŭ să he di Yàng Jehôwa La niam rlau mơ dòn kơnòm di kòn mơnus. 

9Kìng crŭ să he di Yàng Jehôwa La niam rlau mơ dòn kơnòm di ală kwang bàng. 

10Ală làng bol neh gơrwàng añ, Añ ai sơnđan Yàng Jehôwa mơ tơnroh bol khai. 

11Bol khai neh gơrwàng añ, neh gơrwàng gùt dar añ bơh kòp đah; Añ ai sơnđan 
Yàng Jehôwa mơ tơnroh bol khai. 

12Bol khai neh gơrwàng añ be mpồl òng, Bol khai lơh kung be lơmpiat ồs sa lò; 
Añ ai sơnđan Yàng Jehôwa mơ tơnroh bol khai. 

13Añ kòl tơlo pràn kơldang ngan, behơ̆ añ mòr gơtup pừ, Mơya Yàng Jehôwa 
dong kòl añ. 

14 Yàng Jehôwa la bơta pràn kơldang mơ la gơnoar pràn añ jê; Kơnràñ gơlik gơs 
bơta dong klàs añ jê. 

15Tòm sàl cau song ring gơs bơta đơs chò hòn chò bơh geh pha lin rlau: “Tê ma 
Yàng Jehôwa dê neh lơh broă dô bă khin cha! 

16Tê ma Yàng Jehôwa dê geh yò tơngguh hơđang, Tê ma Yàng Jehôwa dê neh lơh 
broă pràn kơldang!” 

17Añ rơp ò chơt ò, mơya añ rơp kis, Mơ yal wơl ală broă Yàng Jehôwa dê. 

18Yàng Jehôwa neh lơh glài tơmàl añ dô bă kràñ cê, Mơya ò lòi añ tus hơ bơta 
chơt. 

19Pò tĕ añ in ală mpồng song ring, Tồ añ in rơp mut nàng ưnngài Yàng Jehôwa. 

20Do la mpồng Yàng Jehôwa dê; Ală cau song ring rơp mut tềng hơ̆. 

21Añ ưnngài Yàng bơh Yàng neh ho jơnau añ, Mơ gơlik gơs bơta dong klàs añ jê. 

22 Pơnai lŭ mơ ală cau bơt hìu neh sang tơlik, Lŭ hơ̆ neh gơlik gơs lŭ mum hìu. 

23 Bơta hơ̆ la gơlik bơh Yàng Jehôwa, La dô bơta crih crài di mat bol hi. 

24Do la ngai Yàng Jehôwa lơh gơs, Bol he hòn chò tĕ mơ chò hòp tòm ngai hơ̆. 

25 Ơ Yàng Jehôwa, bol hi rac dan mơ Kơnràñ, dan dong klàs bol hi! Ơ Yàng 
Jehôwa, bol hi rac dan mơ Kơnràñ, dan ai bol hi in geh bơtoah bơtoài. 

26 Lơngai cau lơi in ai sơnđan Yàng Jehôwa mơ mut! Bơh di hìu Yàng Jehôwa bol 
hi ai lơngai mê in. 

27Jehôwa la Yàng Tom Trồ, Kơnràñ neh ai bơta àng bol hi in. Kơt tĕ phan ơn duh 
khoai bal mơ ntê chi, guh hơ ală ngke cơnòng duh khoai dê. 

28Yàng la Yàng Tom Trồ añ jê, añ rơp ưnngài Yàng; Yàng la Yàng Tom Trồ añ jê, 
añ rơp yò tơngguh Yàng hơđang. 

29Ưnngài tĕ Yàng Jehôwa, bơh Kơnràñ la niam; Bơta kòñ gơboh kơ̆ dơn Kơnràñ 
dê gam sùm sùm! 

Đơs Crih 119 

Jòng ro bơta sồr lam Yàng Jehôwa dê 
1Lơngai ală cau in kis dô bă ò gơs tiah geh lah pơrhơng, Hơ̆ la cau lơh lòt jat bơta 
boh lam Yàng Jehôwa dê. 

2Lơngai ală cau in prap gàr ală jơnau sồr kràñ cê Kơnràñ dê, Hơ̆ la cau jơh nùs 
jòi jat Kơnràñ. 

3Bol khai kung ò lơh tìs, Mơya lòt tòm ală gùng dà Kơnràñ dê. 

4Yàng neh sồr bol hi prap gàr Ală jơnau sồr Kơnràñ dê dô bă kràñ cê. 

5Kơp kòñ añ lơh lòt dô bă nền cê Tòm bơta prap gàr ală jơnau sồr Kơnràñ dê. 

6Gen añ rơp ò gơkòl ƀàssìl, Bơh añ sền song di ală bơta sồr lam Kơnràñ dê. 

7Tòm tŭ añ bơtê git ală jơnau gơnoar sồr song ring Yàng dê, Gen añ rơp ai nùs 
song ngan mơ jòng ro Kơnràñ. 

8Añ rơp prap gàr ală jơnau sồr Kơnràñ dê; Ơ Yàng, dan bañ sang lòi añ. 

9Mbe cau kơnòm să rgơi lơh lòt sùm tòm bơta sàng goh taih? Pal kơrhia lơh lòt 
jat jơnau Yàng dê. 

10Añ jơh nùs jòi jat Yàng; Dan Yàng bañ lòi añ tìs nrah ngài bơh ală bơta sồr lam 
Kơnràñ dê. 

11Añ neh prap jơnau Yàng tòm nùs añ, Nàng añ ò tìs glài tòmdră mơ Yàng. 

12Ơ Yàng Jehôwa, añ jòng ro Kơnràñ; Dan Yàng bơto añ ală jơnau gơnoar sồr 
Kơnràñ dê. 

13Añ ai sơndồi añ yal loh jơh ală jơnau gơnoar sồr Yàng neh tơlik. 

14Tòm tŭ añ lơh lòt jat ală jơnau sồr kràñ cê Kơnràñ dê, Gen añ hừh nùs kung be 
cau pas sơm. 



1101 

 

 
Sră Goh 

© 2018, United Bible Societies. 
  

 

 

15Añ rơp kơlôi sơnơng bơh ală jơnau sồr Yàng dê, Mơ sền song di ală gùng dà 
Kơnràñ dê. 

16Añ rơp hừh nùs tòm ală jơnau sồr Yàng dê; Añ rơp ò hŭi jơnau Kơnràñ dê. 

17Dan Yàng ai lơngai tơngkah tơngkañ añ in, La cau duh broă Yàng, tồ añ in geh 
kis mơ lơh jat jơnau Kơnràñ dê. 

18Dan Yàng pò mat añ, Nàng añ in sền gŏ ală bơta crih crài tòm bơta boh lam 
Kơnràñ dê. 

19Añ la cau ơm ing tòm dunnia, Dan Yàng bañ pồn ndơp bơh di añ ală bơta sồr 
lam Kơnràñ dê. 

20Hwềng soàn añ kơp kòñ sùm ò git lơh Bơh ală jơnau gơnoar sồr Kơnràñ dê. 

21Yàng lah pơrhơng cau pơnhừ să, la cau pal srat rma, La cau tìs nrah ngài bơh 
di ală bơta sồr lam Kơnràñ dê. 

22Dan tă tơlik bơh di añ bơta bơtat bơtròh mơ bơta sền òsơp bol khai dê, Bơh añ 
neh prap gàr ală jơnau sồr kràñ cê Kơnràñ dê. 

23Bulah ală kwang bàng nggui bơyai sòdră di añ, Mơya cau duh broă Kơnràñ dê 
rơp kơlôi sơnơng di ală jơnau sồr Yàng dê. 

24Añ hừh nùs bơh ală jơnau sồr kràñ cê Yàng dê, Ală jơnau hơ̆ kung be ală cau 
gơnoar bơyai broă añ jê. 

25Hwềng soàn añ gơtơmù tòm kơmbuh ù; Dan lơh añ in kis wơl jat be jơnau Yàng 
dê. 

26Tòm tŭ añ yal tơlik bơh ală gùng dà añ jê, Gen Yàng dòp jơnau añ; dan bơto añ 
in ală jơnau sồr Kơnràñ dê. 

27Dan lơh añ in git wă gùng dà jơnau sồr Kơnràñ dê, Gen añ rơp kơlôi sơnơng 
bơh ală broă crih crài Yàng dê. 

28Hwềng soàn añ ñìm rac bơh moat jrùng, Dan lơh añ in gơs pràn jat be jơnau 
Yàng dê. 

29Dan sang ngài bơh di añ ală gùng dà blac chừt, Dan nđàc mơ bơto añ in git bơta 
boh lam Kơnràñ dê. 

30Añ neh sac rwah gùng dà bơta dòn song dê, Añ ơn jơnau gơnoar sồr Kơnràñ 
dê di đap añ. 

31Ơ Yàng Jehôwa, añ kòñ gơboh đềt mềr di ală jơnau sồr kràñ cê Yàng dê; Dan 
bañ lòi añ kòl ƀàssìl. 

32Tòm tŭ Yàng pò ơnàng bơta git wă añ jê, Gen añ rơp ntoat jat gùng dà bơta sồr 
lam Kơnràñ dê. 

33Ơ Yàng Jehôwa, dan bơto añ in gùng dà ală jơnau sồr Yàng dê, Gen añ rơp prap 
gàr jơl tus lồi dut. 

34Dan ai añ in bơta git wă, Nàng añ prap gàr bơta boh lam Yàng dê mơ jơh nùs 
lơh jat bơta hơ̆. 

35Dan lam añ lòt tòm gùng bơta sồr lam Yàng dê, Bơh añ hừh nùs jat gùng hơ̆. 

36Dan lơh nùs añ in wèt hơ ală jơnau sồr kràñ cê Yàng dê; Bañ lòi añ wèt hơ bơta 
hàm hà. 

37Dan pơrlac mat añ klàs sền phan roh lơm; Dan ai añ in geh kis tòm ală gùng dà 
Kơnràñ dê. 

38Dan Yàng lơh kơ̆ nền jơnau ho pơgon Yàng dê mơ cau duh broă Kơnràñ dê, Hơ̆ 
la jơnau ai cau duh rngòt di Kơnràñ. 

39Dan tă sang bơta bơtat bơtròh mơ añ rngòt rngơt, Bơh ală jơnau gơnoar sồr 
Yàng dê la niam lơm. 

40Ne, añ kơp kòñ ngan ală jơnau sồr Yàng dê; Dan ai añ in kis tòm bơta song ring 
Kơnràñ dê. 

41Ơ Yàng Jehôwa, dan ai bơta kòñ gơboh kơ̆ dơn Kơnràñ dê tus mơ añ, Hơ̆ la 
bơta dong klàs jat jơnau ho pơgon Kơnràñ dê, 

42Gen añ rơp gơs jơnau ho wơl mơ cau dơñŏ tơnhial di añ, Bơh añ dòn kơnòm 
di jơnau Yàng. 

43Dan bañ tă jơnau song ngan bơh di bơr añ, Bơh añ gơn kơnòm di ală jơnau 
gơnoar sồr Kơnràñ dê. 

44Añ rơp prap gàr bơta boh lam Yàng dê sùm sùm ò lồi. 

45Añ rơp cơnđòa lòt khat gơboh, Bơh añ neh jòi jat ală jơnau sồr Yàng dê. 

46Añ kung rơp đơs bơh ală jơnau sồr kràñ cê Kơnràñ dê di đap ală cau bơtau, Mơ 
rơp ò kòl ƀàssìl dô êt lơi, 

47Bơh añ hừh nùs tòm bơta sồr lam Yàng dê, La bơta añ kòñ gơboh. 

48Añ ki ngàm ală bơta sồr lam Yàng dê mơ añ kòñ gơboh, Mơ añ rơp kơlôi 
sơnơng bơh ală jơnau sồr Kơnràñ dê. 

49Dan Yàng kah wơl jơnau Kơnràñ đơs mơ cau duh broă Yàng dê, Bơh Yàng neh 
ai añ in gơn kơnòm di jơnau hơ̆. 

50Jơnau ho pơgon Yàng dê ai añ in kis, Hơ̆ la jơnau pơndòm pơniang añ tòm tŭ 
gơlòng bòl glar. 

51Cau pơnhừ să ò pơlai jơnau dơñŏ tơnhial añ, Mơya añ ò pơrlac ngài bơh bơta 
boh lam Yàng dê. 

52Ơ Yàng Jehôwa, tòm tŭ añ kơlôi sơnơng bơh ală jơnau gơnoar sồr Kơnràñ dê 
bơh yau òr, Gen añ geh pơndòm pơniang. 

53Añ gơjrañ ngan tài bơh cau iơh bơsak sang lòi bơta boh lam Yàng dê. 

54Ală jơnau sồr Yàng dê neh gơlik gơs bơta đơs chò añ jê tòm hìu ơm ing añ jê. 

55Ơ Yàng Jehôwa, tòm trồ mang añ kah wơl sơnđan Kơnràñ dê, Kung prap gàr 
bơta boh lam Kơnràñ dê. 

56Bơta lơngai lơngò do neh tus hơ añ, Hơ̆ la añ neh prap gàr ală jơnau sồr Yàng 
dê. 

57Yàng Jehôwa la sre brê añ jê; Añ ho rơp prap gàr jơnau Kơnràñ dê. 

58Añ jơh nùs hòi dan bơta nđàc Yàng dê, Dan nđàc di añ jat be jơnau ho pơgon 
Kơnràñ dê, 

59Tòm tŭ añ kơlôi sơnơng bơh ală gùng dà Yàng dê, Gen añ cơnđòa lòt jat jơnau 
sồr kràñ cê Kơnràñ dê. 

60Añ sơrbac sơrbang prap gàr ală bơta sồr lam Yàng dê, Ò lơh òbat nyà. 

61Bulah che cau iơh bơsak neh pơt dă añ, Mơya añ ò hŭi bơta boh lam Yàng dê. 

62Tài bơh ală jơnau gơnoar sồr song ring Yàng dê, Añ guh tòm gùl mơnang nàng 
jòng ro Yàng. 

63Añ lơh bơyô mơ jơh ală cau duh rngòt di Yàng, La cau prap gàr ală jơnau sồr 
Kơnràñ dê. 

64Ơ Yàng Jehôwa, plai ù geh bềng lìu bơta kòñ gơboh kơ̆ dơn Yàng dê; Dan bơto 
añ in ală jơnau sồr Kơnràñ dê. 

65Ơ Yàng Jehôwa, Kơnràñ neh gơwèt niam hơ cau duh broă Yàng dê, Jat be jơnau 
Kơnràñ dê. 

66Dan bơto añ in bơta cahrña song mơ bơta git wă, Bơh añ dòn ală bơta sồr lam 
Yàng dê. 

67Lài mơ tŭ añ pơndêt să, añ neh lòt tìs nrah; mơya tŭ do añ prap gàr jơnau 
Kơnràñ dê. 

68Yàng la niam mơ lơh bơta niam; Dan bơto añ in ală jơnau sồr Yàng dê. 

69Cau pơnhừ să ai jơnau đơs blac lơh iơh di añ, Mơya añ jơh nùs prap gàr jơnau 
sồr Kơnràñ dê. 

70Nùs bol khai dê lơmă mơ ală alai, Ai añ gen hừh nùs tòm bơta boh lam Yàng 
dê. 

71Hơ̆ la niam añ in bơh añ neh pìn pơndêt să, tồ añ in rgơi bơtê jơnau sồr Yàng 
dê. 

72Bơta boh lam bơh bơr Yàng đơs La kwơ màng añ in rlau mơ rbô rhiang màh 
priă. 

73Mpàng tê Yàng neh crơng gơs añ mơ mòn rùp să añ; Dan Yàng ai añ in bơta git 
wă, nàng añ bơtê bơta sồr lam Kơnràñ dê. 

74Ală cau duh rngòt di Yàng rơp gŏ añ mơ hòn chò, Tài bơh añ gơn kơnòm di 
jơnau Kơnràñ dê. 

75Ơ Yàng Jehôwa, añ git bơta cahrña Kơnràñ dê la song ring, Mơ hơ̆ la bơh bơta 
dòn song mơ Kơnràñ lòi añ in kong tơnliah să. 

76Dan bơta kòñ gơboh kơ̆ dơn Yàng dê pơndòm pơniang añ, Jat be Yàng neh ho 
pơgon mơ cau duh broă Kơnràñ dê. 

77Dan bơta kòñ nđàc Yàng dê tus mơ añ, nàng añ in geh kis; Bơh bơta boh lam 
Kơnràñ dê lơh añ in hừh nùs. 

78Lòi cau pơnhừ să in kòl ƀàssìl, Tài bơh bol khai ngui bơta blac chừt mơ lơh iơh 
di añ, Ai añ gen rơp kơlôi sơnơng bơh ală jơnau sồr Kơnràñ dê. 

79Lòi ală cau duh rngòt di Yàng tus hơ añ, Nàng bol khai rgơi git ală jơnau sồr 
kràñ cê Kơnràñ dê. 

80Lòi añ in gơs nùs ò gơs tiah geh lah pơrhơng gơwèt hơ ală jơnau sồr Yàng dê, 
Tồ añ in ò kòl ƀàssìl. 

81Hwềng soàn añ kơp kòñ ngan bơta dong klàs Yàng dê; Añ gơn kơnòm di jơnau 
Kơnràñ dê. 

82Mat añ siar roh bơh kơp gơn jơnau ho pơgon Yàng dê; Añ lùp lah: “Tŭ lơi Yàng 
rơp pơndòm pơniang añ taih?” 

83Bơh añ neh gơlik gơs be nhồng gơltau pơr hơđang ñhŭ ồs, Mơya añ ò hŭi jơnau 
sồr Yàng dê. 

84Nđò jŏ cau duh broă Yàng dê pal kong taih? Tŭ lơi Yàng rơp cahrña di ală cau 
kup kơryan añ taih? 

85Cau pơnhừ să neh tò trồm lơh añ in dùh, Hơ̆ la cau ò lơh jat bơta boh lam Yàng 
dê. 

86Jơh ală bơta sồr lam Yàng dê la kơ̆ cê; Cau ngui bơta blac pơrlồm kup kơryan 
añ; dan Yàng dong kòl añ! 

87Bol khai mòr tơnroh añ bơh di ù, Mơya añ ò sang lòi jơnau sồr Yàng dê. 

88Dan sền gàr bơta kis añ jê jat bơta kòñ gơboh kơ̆ dơn Yàng dê, Nàng añ in rgơi 
prap gàr jơnau sồr kràñ cê Yàng dê. 

89Ơ Yàng Jehôwa, jơnau Kơnràñ dê geh bơtào kơ̆ cê sùm sùm hơđang trồ. 

90Bơta dòn song Yàng dê gam sùm bơh rài do tus rài ne; Kơnràñ neh bơtào plai 
ù, mơ gơ gam ơm kơ̆ nền. 

91Jat be bơta lơh nền Yàng dê, ală bơta hơ̆ gam ơm kơ̆ tus di ngai do, Bơh jơh ală 
phan duh broă Kơnràñ in. 

92Dilah bơta boh lam Yàng ò lơh añ in hừh nùs, Gen añ neh gơkòl roh rui tòm 
bơta gơlòng bòl glar rau. 

93Añ rơp ò tŭ lơi hŭi jơnau sồr Yàng dê, Bơh kơnòm di jơnau hơ̆ mơ Yàng ai añ 
in kis. 

94Añ gơrê mơ Yàng, dan dong klàs añ, Bơh añ jòi jat ală jơnau sồr Yàng dê. 

95Ală cau iơh bơsak kơp mòc tơnchơt añ, Mơya añ kơlôi sơnơng bơh ală jơnau 
sồr kràñ cê Yàng dê, 

96Añ neh gŏ nhàr bơta wil tơl dê, Mơya bơta boh lam Yàng dê la dờng ơnàng ò 
git nđò. 

97Añ kòñ gơboh bơta boh lam Yàng dê ò git lơh! Jơh ngai mho añ kơlôi sơnơng 
bơh bơta boh lam hơ̆. 

98Bơta sồr lam Yàng dê lơh añ in gơs jak chài rlau mơ cau sò tơm di añ, Bơh bơta 
hơ̆ òs ơm sùm mơ añ. 

99Añ gơs bơta git wă rlau mơ jơh ală cau bơto añ jê, Bơh añ kơlôi sơnơng bơh 
ală jơnau sồr kràñ cê Yàng dê. 

100Añ git wă rlau mơ cau kra, Bơh añ prap gàr jơnau sồr Yàng dê. 

101Añ kơrmap gàr jơng añ klàs di kòp nơm gùng dà iơh bơsak, Nàng prap gàr 
jơnau Yàng dê. 

102Añ ò pơrlac sang jơnau gơnoar sồr Yàng dê, Bơh Kơnràñ neh bơto añ. 

103Jơnau Yàng dê la bơkah lơngồt añ in ò git nđò, Ngan lơngồt rlau mơ dà lơwe 
tòm bơr añ jê! 

104Kơnòm di jơnau sồr Yàng dê añ geh bơta git wă; Tài bơh añ gơjrañ kơuềng di 
kòp nơm gùng dà ma blac. 

105Jơnau Yàng la ồs đèng jơng añ in, La bơta àng gùng dà añ jê, 

106Añ neh srat să mơ lơh nền prap gàr Jơnau gơnoar sồr song ring Yàng dê. 

107Añ kong bơta gơlòng bòl glar oă ir; ơ Yàng Jehôwa. Dan ai añ in kis jat be jơnau 
Kơnràñ dê. 

108Ơ Yàng Jehôwa, dan dòp phan ơn duh khoai la bơta jòng ro añ jê, Mơ bơto añ 
in ală jơnau gơnoar sồr Kơnràñ dê. 

109Rài kis añ gơtìp sùm bơta sơbơng roh, Mơya añ ò hŭi bơta boh lam Yàng dê. 

110Ală cau iơh bơsak pơt dă di añ, Mơya añ ò tìs nrah bơh jơnau sồr Yàng dê. 

111Jơnau sồr kràñ cê Yàng dê la sre brê añ jê gam sùm sùm; Ngan, jơnau hơ̆ lơh 
nùs añ in hòn chò. 

112Añ ai nùs lơh jat jơnau sồr Yàng dê sùm sùm, jơl tus di lồi dut. 

113Añ gơjrañ kơuềng di cau gơs bàr đah nùs, Mơya añ kòñ gơboh di bơta boh lam 
Yàng dê. 

114Kơnràñ la tiah añ kìng crŭ pồn să mơ be la khèl đo añ jê; Añ gơn kơnòm di 
jơnau Yàng dê. 

115Ơ ală cau lơh iơh bơsak, lòt ngài tĕ bơh di añ, Nàng añ in prap gàr bơta sồr 
lam Yàng Tom Trồ añ jê, 

116Dan Yàng yò đo añ jat be jơnau ho pơgon Kơnràñ dê, tồ añ in kis; Bañ lòi añ 
kòl ƀàssìl tòm bơta gơn kơnòm añ jê. 

117Dan yò đo añ, nàng añ rgơi ơm lơngap lơngai, Mơ ơn nùs kơlôi sơnơng sùm 
bơh ală jơnau sồr Yàng dê. 

118Yàng sang lòi jơh ală cau lòt tìs nrah bơh jơnau sồr Yàng dê; Ngan, bơta lac 
lèo bol khai dê la ò kwơ. 

119Jơh ală cau iơh bơsak tòm plai ù Yàng kòp bol khai be phan sang gòi; Tài behơ̆ 
añ kòñ gơboh di ală jơnau sồr kràñ cê Kơnràñ dê. 

120Poac să añ rơm rngòt di Yàng, Kung rngòt di bơta cahrña Yàng dê sơl. 

121Añ neh lơh bơta song ngan mơ song ring; Dan bañ jào phi añ di cau rồn bơklơn 
añ. 

122Dan Yàng ai cau duh broă Kơnràñ in jơnau ho nền nàng geh pơndòm pơniang; 
Bañ lòi cau ò gơs bơta dòn duh rồn bơklơn añ. 

123Mat añ lơgah bơh kơp gơn bơta dong klàs Kơnràñ dê, Mơ bơta gơlik gơs di 
ngan jơnau ho pơgon song ring Kơnràñ dê. 

124Dan Yàng gơwèt mơ cau duh broă Kơnràñ dê jat bơta kòñ gơboh kơ̆ dơn Yàng 
dê, Mơ bơto añ ală jơnau sồr Yàng dê. 

125Añ la cau duh broă Yàng dê; dan ai añ in bơta git wă, Nàng añ in rgơi git ală 
jơnau sồr kràñ cê Kơnràñ dê. 

126Do la tŭ Yàng Jehôwa in lơh broă, Bơh cau neh tìs bơta boh lam Kơnràñ dê. 

127Tài bơh hơ̆ añ kòñ gơboh di bơta sồr lam Yàng dê rlau mơ màh, Rlau mơ màh 
ngan. 

128Ngan, añ lòt jat jơh ală jơnau sồr Yàng dê; Añ gơjrañ kơuềng di kòp nơm gùng 
dà ma blac. 

129Ală jơnau sồr kràñ cê Yàng dê la crih crài ngan, Gen tàng hwềng soàn añ prap 
gàr ală jơnau hơ̆. 

130Tòm tŭ bơto sồr jơnau Yàng dê gen gơ pơnđàng sòl, Gơ ai bơta git wă cau ò 
hoan git in. 

131Nùs añ hur har ngan, Tài bơh añ kơp kòñ di ală bơta sồr lam Yàng dê. 

132Dan Yàng wèt mat mơ añ mơ nđàc di añ, Jat be Yàng òs lơh gơwèt mơ ală cau 
kòñ gơboh di sơnđan Yàng. 

133Dan sền gàr kơ̆ nền gùng dà añ, jat jơnau ho pơgon Kơnràñ dê; Bañ lòi bơta 
tồi glài iơh bơsak lơi at bồ añ. 

134Dan tơwài añ klàs di bơta rồn bơklơn kòn mơnus dê, Nàng añ rgơi prap gàr 
ală jơnau sồr Kơnràñ dê. 

135Dan Yàng niam nùs wèt sền cau duh broă Yàng dê, Mơ bơto añ ală jơnau sồr 
Kơnràñ dê. 

136Añ hòr dà mat oă ngan, Tài bơh kòn mơnus ò bài prap gàr bơta boh lam Yàng 
dê. 

137Ơ Yàng Jehôwa, Kơnràñ la song ring, Bơta cahrña Kơnràñ dê la song ngan. 

138Yàng ai bơta song ring mơ bơta dòn song, Mơ lơh nền jơnau sồr kràñ cê 
Kơnràñ dê. 

139Bơta ngac ngar sa roh añ, Tài bơh cau sò tơm añ hŭi jơnau Kơnràñ dê. 

140Jơnau ho pơgon Yàng dê niam ngan, mơ cau duh broă Yàng dê kòñ gơboh di 
jơnau hơ̆. 

141Añ dềt rhền, kòl sền òsơp, Mơya ò hŭi ală jơnau sồr Yàng dê. 

142Bơta song ring Yàng dê la song ring gam sùm sùm; Bơta boh lam Yàng dê la 
song ngan. 

143Bơta bòl glar mơ bơta jê sồt tus di añ, Mơya añ hừh nùs bơh bơta sồr lam Yàng 
dê. 

144Ală jơnau sồr kràñ cê Yàng dê la song ring gam sùm sùm; Dan ai añ in bơta git 
wă, nàng añ rgơi kis. 

145Añ jơh nùs hòi dan mơ Kơnràñ; ơ Yàng Jehôwa, dan ho wơl añ in! Añ rơp prap 
gàr jơnau sồr Kơnràñ dê. 

146Añ hòi dan mơ Yàng; dan dong klàs añ, Nàng añ rgơi prap gàr ală jơnau sồr 
kràñ cê Kơnràñ dê. 

147Añ guh lài mơ tŭ rìng àng nàng hòi dan Yàng dong kòl añ; Añ gơn kơnòm di 
jơnau Yàng dê. 

148Mat añ kah rngal lài mơ tŭ tus jơ drơng mang, Nàng añ rgơi kơlôi sơnơng bơh 
jơnau ho pơgon Kơnràñ dê. 

149Jat bơta kòñ gơboh kơ̆ dơn Kơnràñ dê, dan iat jơnau añ; ơ Yàng Jehôwa, Dan 
sền gàr bơta kis añ jê jat bơta song ring Kơnràñ dê. 

150Ală cau bơyai bơta lơh iơh ting jat rềp nàng kup kơryan añ; Bol khai ơm ngài 
mơ bơta boh lam Yàng dê. 

151Mơya, ơ Yàng Jehôwa, Kơnràñ ơm rềp mơ añ, Mơ jơh ală bơta sồr lam Kơnràñ 
dê la song ngan. 

152Jat ală jơnau sồr kràñ cê Yàng dê, Bơh yau òr añ neh git lah Kơnràñ neh bơtào 
ală jơnau hơ̆ gam sùm sùm. 

153Dan sền bơta gơlòng bòl glar añ jê mơ dong tă añ, Bơh añ ò hŭi bơta boh lam 
Yàng dê. 

154Dan tò să añ mơ tơwài añ; Dan ai añ in bơta kis jat jơnau ho pơgon Kơnràñ 
dê. 

155Bơta dong klàs ơm ngài ngan di cau iơh bơsak, bơh bol khai ò jòi jat ală jơnau 
sồr Yàng dê. 

156Ơ Yàng Jehôwa, bơta kòñ nđàc Yàng dê la dờng ngan; Dan ai añ in kis jat bơta 
song ring Kơnràñ dê. 

157Cau kup kơryan mơ cau sò tơm di añ la oă ngan, Mơya añ ò pơrlac sang jơnau 
sồr kràñ cê Yàng dê ò. 

158Añ sền di cau ò dòn, mơ cù kìr di bol khai, Tài bơh bol khai ò prap gàr bơta 
sồr lam Yàng dê. 

159Dan sền sơwì añ kòñ gơboh di jơnau sồr Yàng dê ò git nđò! Dan sền gàr bơta 
kis añ jê jat bơta kòñ gơboh kơ̆ dơn Kơnràñ dê! 

160Jơh ală jơnau Yàng dê la song ngan; Kòp jơnau gơnoar sồr song ring Kơnràñ 
dê gam sùm sùm. 

161Ală kwang bàng kup kơryan añ ò bồ, Mơya nùs añ duh rngòt di jơnau Yàng dê. 

162Añ chò hòp ngan bơh jơnau Kơnràñ dê, Ò gơkrơi be cau jòi geh phan dờng 
màng. 

163Añ gơjrañ kơuềng mơ cù kìr di bơta blac chừt, Mơya añ kòñ gơboh di bơta 
boh lam Yàng dê. 

164Kòp ngai añ jòng ro Yàng poh dơ̆, Bơh jơnau gơnoar sồr song ring Kơnràñ dê. 

165Cau lơi kòñ gơboh di bơta boh lam Yàng dê gen geh lơngap lơngai dờng ngan, 
Ò gơs bơta lơi lơh bol khai in gơtup tìs. 

166Ơ Yàng Jehôwa, añ gơn kơnòm di bơta dong klàs Kơnràñ dê, Mơ añ lơh jat ală 
bơta sồr lam Kơnràñ dê. 

167Hwềng soàn añ prap gàr jơnau sồr kràñ cê Yàng dê, Añ kòñ gơboh oă ngan di 
ală jơnau hơ̆. 

168Añ prap gàr jơnau sồr mơ jơnau sồr kràñ cê Yàng dê, Bơh jơh ală gùng dà añ 
jê gơ ơm di đap Kơnràñ. 

169Ơ Yàng Jehôwa, dan jơnau rac dan añ jê tus di đap Yàng; Dan ai añ in bơta git 
wă jat jơnau Kơnràñ dê. 

170Dan jơnau rac ròc añ jê tus di đap Yàng; Dan dong tă añ jat jơnau Kơnràñ dê. 

171Bơr sơndồi añ jê rơp jòng ro Yàng, Tài bơh Yàng bơto añ ală jơnau sồr Kơnràñ 
dê. 

172Lơmpiat añ rơp đơs chò bơh jơnau Yàng dê, Bơh jơh ală bơta sồr lam Kơnràñ 
dê la song ring. 

173Dan tê Yàng rcang sir nàng dong kòl añ, Bơh añ neh sac rwah jơnau sồr 
Kơnràñ dê. 

174Ơ Yàng Jehôwa, añ kơp kòñ ngan bơta dong klàs Yàng dê; Añ hừh nùs bơh 
bơta boh lam Kơnràñ dê. 

175Dan lòi añ kis nàng añ rgơi jòng ro Yàng; Dan lòi ală jơnau gơnoar sồr Kơnràñ 
dê dong kòl añ. 

176Añ neh tìs nrah ò gơkrơi be belàt roh; Dan jòi cau duh broă Yàng dê, bơh añ ò 
hŭi bơta sồr lam Kơnràñ dê. 

Đơs Crih 120 

Dan Yàng dong klàs bơh di cau ma blac 
Bơta Đơs Chò tơngguh hơđang 
1Tòm tŭ jê sồt bòl glar añ rac dan mơ Yàng Jehôwa, Gen Kơnràñ ho jơnau añ. 

2“Ơ Yàng Jehôwa, dan dong tă añ klàs di bơr sơndồi đơs blac, Mơ di lơmpiat blac 
pơrlồm.” 

3Ơ lơmpiat blac pơrlồm, ñchi cau ai mê in taih? Mơ ñchi bơta cau lơh tai mê in 
taih? 

4Rơp ai mê in ală kam sồt cau ling dê Bal mơ rnga ồs hơng chi pơnggŏ dê 

5Bòl glar añ in bơh añ ơm ing tòm Mesek, Mơ añ pal ơm digùl ală sàl Kedar dê. 

6Añ neh ơm jŏ ir digùl ală cau gơjrañ kơuềng di bơta ring lơngai. 

7Añ kòñ gơs bơta ring lơngai; mơya tòm tŭ añ đơs, gen bol khai kòñ lơh bơta 
kơlìn. 

Đơs Crih 121 

Yàng Jehôwa sền gàr làng bol Kơnràñ dê 
Bơta Đơs Chò tơngguh hơđang 
1Añ pò mat tơnggòr hơđang mơnơm. Bơta dong kòl añ jê tus bơh đah lơi taih? 

2Bơta dong kòl añ jê tus bơh Yàng Jehôwa, La Bơtau neh crơng gơs trồ mơ tiah. 

3Kơnràñ ò lòi jơng mê in gơ bơrkhèt, Bơtau sền gàr mê ò tŭ lơi bic. 

4Ngan, Bơtau sền gàr Israel Ò tŭ lơi ñềm mat, kung ò gơdan bic. 

5Yàng Jehôwa la bơtau sền gàr mê; Yàng Jehôwa la mƀur jơm đah ma mê. 

6Mattơngai rơp ò àl mê tòm trồ ngai, Mat kơnhai kung ò lơh iơh di mê tòm trồ 
mang. 

7Yàng Jehôwa rơp sền gàr mê klàs di jơh ală bơta iơh, Kơnràñ rơp sền gàr bơta 
kis mê dê. 

8Yàng Jehôwa rơp sền gàr mê tòm tŭ mê lik mơ tòm tŭ mê mut, Bơh tŭ do jơl 
sùm sùm. 

Đơs Crih 122 

Dan ai lơngai lơngò Jerusalem in 
Bơta đơs chò tơngguh hơđang. Dabit cih 
1Añ chò hòp tòm tŭ cau đơs mơ añ lah: “Bol he lòt lă tus hơ hìu Yàng Jehôwa dê!” 

2Ơ Jerusalem, jơng bol he ơm ntào tòm ală mpồng mê dê. 

3Jerusalem la ƀòn dờng, Geh bơt gơtòmkơt bal kơ̆ cê. 

4Ală jơi bơtiàn làng bol Yàng Jehôwa dê guh hơ ƀòn hơ̆, Jat be bơta lơh nền cau 
Israel dê, nàng ưnngài sơnđan Yàng Jehôwa. 

5Tềng hơ̆ bơtào ală sơbàn cahrña, la ală sơbàn hìu nhă Dabit dê. 

6Hòi dan tĕ Jerusalem in geh bơta ring lơngai! “Dan cau lơi kòñ gơboh di mê gen 
geh bơtoah bơtoài! 

7Dan bơta ring lơngai ơm đah dơlam dơrñang mê dê. Mơ dan ală theng kơp gàr 
mê dê geh ơm lơngap lơngai!” 

8Tài bơh oh mi añ mơ cau bơyô añ jê, añ rơp đơs lah: “Dan bơta ring lơngai ơm 
tòm mê!” 

9Tài bơh hìu Jehôwa la Yàng Tom Trồ bol he dê, Añ rơp jòi bơta niam mê in. 

Đơs Crih 123 

Gơn kơnòm di Yàng mơ hòi dan mơ Kơnràñ dong kòl 
Bơta đơs chò tơngguh hơđang 
1Añ pò mat tơnggòr sền di Yàng, Ơ Bơtau nggui hơđang ală tap trồ! 

2Ngan, be mat cau duh broă sền di tê cau tòm khai dê, be mat cau ùr dong broă 
sền di tê cau ùr tòm khai dê be lơi, Gen mat bol hi sền di Jehôwa la Yàng Tom Trồ 
bol hi dê behơ̆ sơl, Jơl tus di tŭ Kơnràñ kòñ nđàc di bol hi. 

3Dan kòñ nđàc di bol hi, ơ Yàng Jehôwa, dan kòñ nđàc di bol hi, Bơh bol hi kong 
oă ir bơta sền òsơp. 

4Jŏ ir hwềng soàn bol hi kong Bơta dơñŏ tơnhial cau ơm ru să dê, la bơta sền 
òsơp cau pơnhừ să dê. 

Đơs Crih 124 

Ưnngài Yàng bơh neh dong tă Israel klàs bơh di cau sò tơm 
Bơta đơs chò tơngguh hơđang. Dabit cih 
1Lòi Israel đơs lah: “Dilah Yàng Jehôwa neh ò ơm đah mơ bol he, 

2Dilah Yàng Jehôwa neh ò ơm đah mơ bol he, Tòm tŭ cau sò tơm brồ lơh bol he, 

3Gen bol khai neh sa loan ris bol he rau, Tòm tŭ bơta gơjrañ bol khai dê gơhào 
tòmdră mơ bol he; 

4Gen dà tih neh bŭ bol he, Dà har neh cèng pơrdô bol he, 

5Mơya ală ryà dà bơta gơhào gơjrañ Neh cèng pơrdô bol he rau. 

6Jòng ro Yàng Jehôwa, Bơh Kơnràñ ò jào phi bol he be phan dòm sề bol khai in. 

7Bol he neh geh lik klàs be sềm lik klàs bơh dă cau pơt; Dă neh pă mơ bol he lik 
klàs. 

8Bơta dong kòl bol he dê ơm tòm sơnđan Yàng Jehôwa, La Bơtau neh crơng gơs 
trồ mơ tiah.” 

Đơs Crih 125 

Yàng Jehôwa rcang gàr làng bol Kơnràñ dê 
Bơta Đơs Chò tơngguh hơđang 

1Cau lơi dòn kơnòm di Yàng Jehôwa, gen be mơnơm Siôn ò lơnggơr mơya gam 
gơs sùm sùm. 

2Ală mơnơm gơrwàng gùt dar Jerusalem be lơi, Gen Yàng Jehôwa kung gơrwàng 
làng bol Kơnràñ dê behơ̆ sơl Bơh do jơl sùm sùm. 

3Bơh gai gơnoar at bồ cau iơh bơsak dê rơp ò geh ơn hơđang ù tiah gơrê bal mơ 
cau song ring nàng cau song ring ò pò tê bol khai dê lơh bơta tìs. 

4Ơ Yàng Jehôwa, dan lơh bơta niam cau niam in, Mơ cau gơs nùs song ngan in. 

5Ai ală cau lòt jat gùng rkwet rkwe, Gen Yàng Jehôwa rơp lam bol khai lik ngài 
bal mơ cau lơh bơta iơh bơsak. Dan Israel in geh bơta lơngap lơngai! 

Đơs Crih 126 

Ưnngài Yàng bơh Kơnràñ tề lam ală cau kòl jàm rê wơl 
Bơta đơs chò tơngguh hơđang 
1Tòm tŭ Yàng Jehôwa cèng ală cau kòl jàm Siôn dê rê wơl, Gen bol hi ò gơkrơi be 
cau gŏ mpau. 

2Gen bơr bol hi dê ñŏ chò hòp, Lơmpiat bol hi dê driau hòn chò. Gơs jơnau đơs 
digùl ală làng bol lah: “Yàng Jehôwa neh lơh ală broă dờng bol khai in.” 

3Yàng Jehôwa neh lơh ală broă dờng bol hi in, Gen tàng bol hi hòn chò. 

4Ơ Yàng Jehôwa, dan cèng ală cau kòl jàm bol hi dê rê wơl, Be ală croh dà tòm 
Negep. 

5Cau lơi sih gar mơ hòr dà mat, Gen ngan rơp toès dô bă chò hòp. 

6Cau lơi lik lòt ñìm ndang cèng gar sơntìl nàng sih, Gen ngan rơp rê hìu dô bă 
hòn chò, Mơ ơnòng ală cap kòi khai dê. 

Đơs Crih 127 

Bơta gơlik gơs cồng nha la bơh Yàng Jehôwa 
Bơta đơs chò tơngguh hơđang. Salômôn cih 
1Dilah Yàng Jehôwa ò bơt bơtào hìu, Gen ală cau chài bơt hìu lơh broă bòl glar ò 
kwơ. Dilah Yàng Jehôwa ò sền gàr ƀòn dờng, Gen cau drơng mang kơp gàr ò kwơ. 

2Ò kwơ ngan bol mê in guh gòñ bơh drim, òbat bic mang, Mơ sa piang lă lơh broă 
bòl glar, Bơh Yàng ai bic cau Kơnràñ kòñ gơboh in. 

3Kòn sau la sre brê tus bơh Yàng Jehôwa, Kòn lik bơh kơndul mè la phan ƀàn 
Yàng ai. 

4Kòn sau cau deh tòm tŭ gam kơnòm să Ò gơkrơi be ală kam tòm tê cau ling dê. 

5Lơngai lơngò cau lơi in gơs kam hơ̆ bềng tòm ding khai dê! Khai rơp ò ƀàssìl 
Tòm tŭ khai tòmlah mơ cau sò tơm tòm tiah cahrña. 

Đơs Crih 128 

Cau lơi duh rngòt di Yàng Jehôwa gen gơs lơngai lơngò 
Bơta đơs chò tơngguh hơđang 
1Lơngai kòp nă cau lơi duh rngòt di Yàng Jehôwa, Mơ lòt tòm gùng dà Kơnràñ 
dê! 

2Mê rơp sa cồng nha bơh broă bòl glar tê mê neh lơh; Mê rơp geh chò hòp mơ 
bơtoah bơtoài. 

3Bau ùr mê dê ơm tòm hìu mê, Rơp kung be chi ño gơlik plai oă; Kòn sau mê dê 
ơm gùt dar cơnòng mê, Kung ò gơkrơi be ală sơmbut chi Ôlibe. 

4Ngan, cau lơi duh rngòt di Yàng Jehôwa Gen rơp geh lơngai lơngò behơ̆ sơl. 

5Dan Yàng Jehôwa bơh Siôn ai lơngai lơngò mê in! Dan ai mê in gŏ bơta bơtoah 
bơtoài Jerusalem dê jơl jơh rài kis mê dê. 

6Dan ai mê in gŏ sau set mê dê! Dan Israel in geh bơta lơngap lơngai! 

Đơs Crih 129 

Hòi dan mơ Yàng tuh tơlup cau sò tơm Siôn dê 
Bơta đơs chò tơngguh hơđang 
1Lòi Israel đơs lah: “Bơh tòm tŭ añ gam pơnu bol khai òs sò tơm sùm di añ, mơya 
bol khai ò geh pha rlau mơ añ, 

2Bơh tòm tŭ añ gam pơnu, bol khai òs sò tơm di añ sùm, mơya bol khai ò geh pha 
rlau mơ añ. 

3Cau lơòr sre neh lơòr hơđang ngkòi añ jê, bol khai neh lơh gùng lơòr jòng 
hơđang hơ̆.” 

4Yàng Jehôwa la song ring; Kơnràñ neh koh ală che cau iơh bơsak. 

5Dan ală cau gơjrañ kơuềng di Siôn kong ƀàssìl mơ ruc wơl. 

6Lòi bol khai gơlơh be ñhơt hơđang rkàng hìu, Gơ ro rañ lài mơ tŭ hòn dờng. 

7Cau dŭi gơ ò bềng sơmbat, Cau cap gơ ò bềng rwà tê bol khai dê. 

8Ală cau lòt gan kung ò đơs lah: “Dan Yàng Jehôwa ai lơngai lơngò mê in! Bol he 
ai sơnđan Yàng Jehôwa mơ ai lơngai lơngò mê in!” 

Đơs Crih 130 

Gơn kơnòm di Yàng kòñ nđàc toh glài 
Bơta đơs chò tơngguh hơđang 

1Ơ Yàng Jehôwa! Bơh di ală tiah brong jrô añ rac dan mơ Kơnràñ! 

2Ơ Yàng, dan iat jơnau añ! Dan wèt tồr Kơnràñ dê iat jơnau rac dan añ jê. 

3Ơ Yàng Jehôwa, dilah Kơnràñ prap kah sùm bơta tồi glài iơh bơsak, gen ơ Yàng! 
Ñcau rgơi ntào jai taih? 

4Mơya Yàng gơs nùs toh glài, Nàng cau in duh rngòt dê Kơnràñ. 

5Añ kơp gơn Yàng Jehôwa, hwềng soàn añ kơp gơn Kơnràñ; Añ gơn kơnòm di 
jơnau Kơnràñ dê. 

6Hwềng soàn añ kơp gơn Yàng Jehôwa Rlau mơ cau kơp gơn àng drim, Ngan, 
rlau mơ cau drơng mang kơp gơn àng drim. 

7Ơ Israel, gơn kơnòm tĕ dê Yàng Jehôwa! Bơh Yàng Jehôwa gơs nùs kòñ gơboh 
kơ̆ dơn, Mơ gơs bơta dong tơwài tơngkah tơngkañ. 

8 Kơnràñ rơp tơwài Israel bơh di jơh ală bơta tồi glài iơh bơsak bol khai dê. 

Đơs Crih 131 

Kơnòm di Yàng be kòn kơnòm di mè 
Bơta đơs chò tơngguh hơđang. Dabit cih 
1Ơ Yàng Jehôwa, nùs añ ò yò tơngguh, Mat añ ò tơnggòr jơnhoa ir, Añ ò jòi să 
tòm añ in ală broă dờng ir, hala ală broă krơi is ir añ in. 

2Mơya añ neh lơh hwềng soàn añ in ơm mŏ mŏ ring lơngai, Be kòn dềt lòi pô toh 
ơm mơ mè khai dê; Hwềng soàn añ ơm tòm añ kung be kòn dềt lòi pô toh. 

3Ơ Israel, gơn kơnòm tĕ di Yàng Jehôwa, Bơh tŭ do jơl sùm sùm. 

Đơs Crih 132 

Dan Yàng Jehôwa ai lơngai lơngò tiah sàng goh in 
Bơta đơs chò tơngguh hơđang 
1Ơ Yàng Jehôwa, dan kòñ nđàc mơ kah wơl Dabit, Bal mơ jơh ală bơta bòl glar 
khai neh kong. 

2Mbe lơi khai srat să mơ Yàng Jehôwa, Mơ ho nền mơ Bơtau Gơnap Gơnoar Dờng 
Jakôp dê lah: 

3“Añ ò mut tòm hìu añ jê, Hala guh di cơnòng bic añ jê; 

4Añ rơp ò ai mat añ in bic, Hala ai sơmbir mat añ jê geh lơhă bic, 

5Jơl tus di tŭ añ jòi geh dô bă tiah Yàng Jehôwa in, Dô bă tiah ơm Bơtau Gơnap 
Gơnoar Dờng Jakôp dê!” 

6 Ne, bol he neh kơno bơh Đài Bơta Ho Bal tòm Ephrat, bol he neh bàn gơtòm 
ƀlàng sre Jaar. 

7“Bol he lòt lă tus hơ tiah ơm Kơnràñ dê; Bol he duh khoai tĕ di kơrnòl jơng 
Kơnràñ dê!” 

8Ơ Yàng Jehôwa, dan guh mơ lòt tus hơ tiah rlô Kơnràñ dê, Kơnràñ bal mơ Đài 
Ho Bal gơnoar pràn Kơnràñ dê. 

9Lòi ală cau gơnoar ơn phan duh khoai Yàng dê geh soh mơ bơta song ring, Mơ 
lòi ală cau dòn song Kơnràñ dê driau bơh hòn chò. 

10Tài bơh Dabit, la cau duh broă Yàng dê, Dan bañ wèt mat Yàng ngài bơh cau 
geh bong mơñà Kơnràñ dê. 

11 Yàng Jehôwa neh srat să ho nền mơ Dabit, Kơnràñ rơp ò tŭ lơi tòmgơl, mơ đơs 
lah: “Añ rơp ơn hơđang sơbàn mê dê dô nă kòn tòm mê dê. 

12Dilah kòn sau mê dê prap gàr bơta ho bal Añ jê, Mơ ală jơnau sồr kràñ cê mơ 
Añ rơp bơto bol khai, Gen kòn sau bol khai dê kung rơp nggui hơđang sơbàn mê 
dê jơl sùm sùm.” 

13Bơh Yàng Jehôwa neh sac rwah Siôn, Kơnràñ kòñ Siôn lơh gơs tiah ơm Kơnràñ 
dê, mơ lah: 

14“Do la tiah rlô Añ jê jơl sùm sùm; Añ rơp ơm tềng do, bơh Añ kòñ behơ̆. 

15Añ rơp ai lơngai lơngò Siôn in geh phan ngui sa tơngkah tơngkañ, Añ rơp ai ală 
cau rƀah lơòi gơ in geh piang sa hòm lai. 

16Añ rơp ai bơta dong klàs mơ tơnsoh ală cau gơnoar ơn phan duh khoai gơ in, 
Mơ ală cau dòn song gơ dê rơp driau bơh hòn chò. 

17 Tềng hơ̆ Añ rơp lơh ngke Dabit dê gơhòn dờng; Añ neh rcang dô nơm ồs đèng 
cau geh bong mơñà Añ jê. 

18Añ rơp ai bơta ƀàssìl tơnsoh cau sò tơm di khai, mơya hơđang bồ khai, sơgơn 
bơtau khai dê rơp geh àng gơcrà.” 

Đơs Crih 133 

Bơta ơm gơtòmsòr bal oh mi dê la niam ngan 
Bơta đơs chò tơngguh hơđang 
1Ne, tòm tŭ oh mơ mi ơm gơtòmsòr bal, La lơngai niam ò git nđò! 

2Bơta hơ̆ be mơñà kas màng tuh hơđang bồ, Gơhòr mù di sơnò tềp, hơ̆ la sơnò 
tềp Arôn dê, Gơhòr tus di ngko ào khai dê. 

3Be dà tŭ bơh mơnơm Hermôn, Mù hơđang ală mơnơm Siôn dê! Tềng hơ̆ Yàng 
Jehôwa neh rcang lài ai bơta lơngai lơngò Kơnràñ dê, Hơ̆ la bơta kis gam sùm 
sùm. 

Đơs Crih 134 

Bơto tơngkah cau duh broă tòm hìu Yàng dê pal jòng ro Kơnràñ 
Bơta đơs chò tơngguh hơđang 
1Ơ ală cau duh broă Yàng Jehôwa dê, la cau ntào tòm hìu Yàng dê tòm trồ mang, 
Tus tĕ jòng ro Yàng Jehôwa! 

2Pò tĕ tê hơđang wèt hơ tiah sàng goh, Mơ jòng ro Yàng Jehôwa! 

3Dan Yàng Jehôwa, la Bơtau crơng gơs trồ mơ tiah Bơh Siôn ai lơngai lơngò mê 
in. 

Đơs Crih 135 

Yàng la Bơtau Gơnap Gơnoar, mơ rùp ràk la ò kwơ 
1Jòng ro Yàng Jehôwa! Jòng ro tĕ sơnđan Yàng Jehôwa; Ơ ală cau duh broă Yàng 
Jehôwa dê, 

2La cau ntào tòm hìu Yàng Tom Trồ bol he dê, tòm tiah ƀlàng jơng hìu, hìu Yàng 
Tom Trồ bol he dê, jòng ro tĕ Kơnràñ! 

3Jòng ro tĕ Yàng Jehôwa, bơh Yàng Jehôwa la niam; Đơs chò tĕ sơnđan Kơnràñ 
in, bơh Kơnràñ gơs bơta nđàc. 

4Bơh Yàng Jehôwa neh sac rwah Jakôp Kơnràñ in, Sac rwah làng bol Israel lơh 
gơs sre brê Kơnràñ dê. 

5Bơh añ git Yàng Jehôwa la dờng ngan, Yàng bol he dê la hơđang rlau jơh mơ ală 
yàng ndai. 

6Bơta lơi niam nùs Yàng Jehôwa gen Kơnràñ lơh bơta hơ̆, Hơđang trồ hala tòm 
ù, tòm dàlềng hala tòm ală tiah jrô. 

7Kơnràñ la Bơtau sồr mhwal guh bơh di tiah lồi dut plai ù, Kơnràñ lơh puhlèp 
jat mìu, mơ cèng càl lik lòt bơh di ală tiah ơm gơ dê. 

8Kơnràñ tơnchơt ală kòn tơnhoa lơgar Ejiptơ dê, Bơh kòn mơnus tus di phan 
poan jơng. 

9Kơnràñ lơh gơs tòm lơgar Ejiptơ ală bơta krơi tềl is, Lơh glài Pharaôn mơ jơh 
ală cau duh broă khai dê. 

10Kơnràñ tòmlơh mơ oă làng bol, Mơ tơnchơt ală cau bơtau pràn kơldang, 

11Hơ̆ la Sihôn, bơtau làng bol Amôrit dê, Ôk bơtau Bassan dê, Mơ jơh ală cau 
bơtau at bồ lơgar Kanaan dê. 

12Kơnràñ ai lơgar bol khai dê lơh gơs sre brê, Hơ̆ la sre brê ai làng bol Kơnràñ in 
la Israel. 

13Ơ Yàng Jehôwa, sơnđan Kơnràñ dê gam sùm sùm; Ơ Yàng Jehôwa, bơta tiơng 
pơnro Kơnràñ dê gam gơs tòm jơh ală rài. 

14Bơh Yàng Jehôwa rơp dong tò làng bol Kơnràñ dê, Mơ gơs nùs nđàc sơngit di 
ală cau duh broă Kơnràñ dê. 

15 Rùp ràk ală làng bol dê lơh mơ priă mơ màh, La broă bơh tê cau lơh gơs. 

16Rùp ràk gơs bơr mơ ò đơs, Gơs mat mơ ò gŏ, 

17Gơs tồr mơ ò kơno, Mơ tòm bơr gơ ò gơs nhơm tă. 

18Cau lơi mòn ală rùp ràk, mơ kòp nă cau dòn kơnòm di gơ, Gen gơlik gơs ndròm 
be gơ. 

19Ơ hìu nhă Israel, jòng ro tĕ Yàng Jehôwa! Ơ hìu nhă Arôn, jòng ro tĕ Yàng 
Jehôwa! 

20Ơ hìu nhă Lebi, jòng ro tĕ Yàng Jehôwa! Ơ ală cau duh rngòt di Yàng Jehôwa, 
jòng ro tĕ Yàng Jehôwa! 

21Bơh Siôn jòng ro tĕ Yàng Jehôwa, La Bơtau ơm tòm Jerusalem! Jòng ro Yàng 
Jehôwa! 

Đơs Crih 136 

Ưnngài Yàng Jehôwa tài bơh bơta kòñ gơboh kơ̆ dơn Kơnràñ dê gam sùm sùm 
1 Ưnngài tĕ Yàng Jehôwa, bơh Kơnràñ la niam, Bơh bơta kòñ gơboh kơ̆ dơn 
Kơnràñ dê gam sùm sùm. 

2Ưnngài tĕ Yàng Tom Trồ ală yàng dê, Bơh bơta kòñ gơboh kơ̆ dơn Kơnràñ dê 
gam sùm sùm. 

3Ưnngài tĕ Yàng ală yàng dê, Bơh bơta kòñ gơboh kơ̆ dơn Kơnràñ dê gam sùm 
sùm. 

4Mìng dô nă Kơnràñ lơm lơh gơs ală bơta crih crài dờng, Bơh bơta kòñ gơboh 
kơ̆ dơn Kơnràñ dê gam sùm sùm. 

5 Kơnràñ neh ai bơta jak chài mơ crơng gơs ală tap trồ, Bơh bơta kòñ gơboh kơ̆ 
dơn Kơnràñ dê gam sùm sùm. 

6 Kơnràñ ơn ù tiah hơđang ală dà, Bơh bơta kòñ gơboh kơ̆ dơn Kơnràñ dê gam 
sùm sùm. 

7 Kơnràñ crơng gơs ală bơta àng dờng, Bơh bơta kòñ gơboh kơ̆ dơn Kơnràñ dê 
gam sùm sùm; 

8Mattơngai nàng at bồ trồ ngai, Bơh bơta kòñ gơboh kơ̆ dơn Kơnràñ dê gam sùm 
sùm. 

9Kơnhai mơ ală sơmañ nàng at bồ trồ mang, Bơh bơta kòñ gơboh kơ̆ dơn Kơnràñ 
dê gam sùm sùm. 

10 Kơnràñ neh tơnchơt ală kòn tơnhoa lơgar Ejiptơ dê, Bơh bơta kòñ gơboh kơ̆ 
dơn Kơnràñ dê gam sùm sùm. 

11 Kơnràñ cèng làng bol Israel lik lòt bơh digùl bol khai, Bơh bơta kòñ gơboh kơ̆ 
dơn Kơnràñ dê gam sùm sùm. 

12Kơnràñ ngui tê pràn mơ tơwòr tê pò tơlik, Bơh bơta kòñ gơboh kơ̆ dơn Kơnràñ 
dê gam sùm sùm. 

13 Kơnràñ cah is Dàlềng Pơrhê gơs bàr đah, Bơh bơta kòñ gơboh kơ̆ dơn Kơnràñ 
dê gam sùm sùm. 

14Kơnràñ ai làng bol Israel in lòt gan digùl dàlềng hơ̆, Bơh bơta kòñ gơboh kơ̆ 
dơn Kơnràñ dê gam sùm sùm. 

15Kơnràñ tơmbŭ Pharaôn mơ jơh ală mpồl ling khai dê tòm Dàlềng Pơrhê, Bơh 
bơta kòñ gơboh kơ̆ dơn Kơnràñ dê gam sùm sùm. 

16Kơnràñ tề lam làng bol Kơnràñ dê lòt gan ƀlàng bràs, Bơh bơta kòñ gơboh kơ̆ 
dơn Kơnràñ dê gam sùm sùm. 

17Kơnràñ tòmlơh mơ ală bơtau dờng, Bơh bơta kòñ gơboh kơ̆ dơn Kơnràñ dê 
gam sùm sùm. 

18Kơnràñ tơnchơt ală bơtau gơs tiơng pơnro, Bơh bơta kòñ gơboh kơ̆ dơn 
Kơnràñ dê gam sùm sùm. 

19 Hơ̆ la Sihôn, bơtau làng bol Amôrit dê, Bơh bơta kòñ gơboh kơ̆ dơn Kơnràñ dê 
gam sùm sùm. 

20 Mơ Ôk, bơtau Bassan dê, Bơh bơta kòñ gơboh kơ̆ dơn Kơnràñ dê gam sùm 
sùm. 

21Kơnràñ ai lơgar bol khai dê lơh gơs sre brê, Bơh bơta kòñ gơboh kơ̆ dơn 
Kơnràñ dê gam sùm sùm. 

22Hơ̆ la lơh gơs sre brê làng bol Israel in, la cau duh broă Kơnràñ dê, Bơh bơta 
kòñ gơboh kơ̆ dơn Kơnràñ dê gam sùm sùm. 

23Tòm tŭ bol hi kong cau sền òsơp, gen Kơnràñ kah bol hi, Bơh bơta kòñ gơboh 
kơ̆ dơn Kơnràñ dê gam sùm sùm. 

24Kơnràñ dong tă bol hi klàs bơh cau sò tơm, Bơh bơta kòñ gơboh kơ̆ dơn 
Kơnràñ dê gam sùm sùm. 

25Kơnràñ ai phan sa jơh ală jơi poac să in, Bơh bơta kòñ gơboh kơ̆ dơn Kơnràñ 
dê gam sùm sùm. 

26Ưnngài tĕ Yàng Tom Trồ hơđang trồ, Bơh bơta kòñ gơboh kơ̆ dơn Kơnràñ dê 
gam sùm sùm. 

Đơs Crih 137 

Bơta moat jrùng ală cau kòl kup cèng hơ lơgar Babilôn 
1Bol hi ơm nggui di gah ală hiòng tòm lơgar Babilôn, Mơ ñìm tòm tŭ kah wơl 
Siôn. 

2Bol hi yồng kơñi pĕ bol hi dê Hơđang chi nrài dà tềng hơ̆. 

3Ală cau neh kup bol hi sồr bol hi đơs chò tềng hơ̆, Ală cau lơh bòl glar di bol hi 
sồr bol hi lơh chò hòp, mơ đơs lah: “Đơs chò tĕ bol hi in dô bơta đơs chò Siôn 
dê!” 

4Mbe bol hi rgơi đơs chò bơh Yàng Jehôwa Tòm lơgar bơdìh taih? 

5Ơ Jerusalem, dilah añ hŭi mê, Dan tê ma añ hŭi bơta chài rgơi pĕ kơñi. 

6Dilah añ ò kah mê, dilah añ ò ơn Jerusalem hơđang bơta hòn chò jơnhoa rlau 
jơh añ jê, gen lòi lơmpiat añ jê gơđềt di tòm dò añ jê. 

7Ơ Yàng Jehôwa, dan kah tòmdră mơ ală cau Edôm, tòm ngai Jerusalem kòl 
tơrlơm, Bol khai đơs lah: “Phà tơrlah tĕ, phà tơrlah tĕ! Tơmù tus di ală mơnàng 
gơ dê!” 

8 Ơ kòn ùr Babilôn, la cau neh lơh tơnroh, Lơngai cau lơi in sal tê di ai ală bơta ai 
neh lơh di bol hi! 

9Lơngai cau lơi in kup ală kòn dềt ai dê, Cèng glơm tơnlề bol khai di lŭ! 

Đơs Crih 138 

Ưnngài Yàng bơh bơta kòñ gơboh dơ̆ dơn mơ bơta dòn song Kơnràñ dê 
Jơnau Đơs Crih Dabit cih 
1Ơ Yàng Jehôwa, añ jơh nùs ưnngài Yàng, Añ đơs chò jòng ro Kơnràñ di đap ală 
yàng. 

2Añ cùn khoai wèt hơ Hìu Duh Khoai Sàng Goh Yàng dê, Mơ ưnngài sơnđan 
Kơnràñ bơh bơta kòñ gơboh kơ̆ dơn Kơnràñ dê, Tài bơh Yàng neh yò tơngguh 
sơnđan mơ jơnau Yàng dê hơđang rlau jơh mơ ală bơta. 

3Tòm ngai añ hòi dan, Yàng dòp jơnau añ, Mơ bơtơl pràn hwềng soàn añ in. 

4Ơ Yàng Jehôwa, jơh ală cau bơtau dunnia rơp jòng ro Yàng, Bơh bol khai neh 
kơno ală jơnau đơs Kơnràñ dê. 

5Bol khai rơp đơs chò jòng ro bơh ală gùng dà Yàng Jehôwa dê, Tài bơh bơta 
gơklŏ Yàng Jehôwa dê la dờng ngan. 

6Bulah Yàng Jehôwa ơm hơđang jòng, Mơya kung wèt sền ală cau ò diă ò diơng; 
Ai cau pơnhừ să gen Kơnràñ đal git bol khai bơh ngài. 

7Bulah añ lòt digùl bơta gơlòng bòl glar, Yàng sền gàr bơta kis añ jê; Kơnràñ pò 
tê tòmdră di bơta gơjrañ dờng cau sò tơm di añ, Mơ tê ma Yàng dê dong tă añ. 

8Yàng Jehôwa rơp lơh wil tơl bơta Kơnràñ neh lơh nền gơwèt mơ añ; Ơ Yàng 
Jehôwa, bơta kòñ gơboh kơ̆ dơn Kơnràñ dê gam sùm sùm. Dan bañ sang lòi ală 
broă tê Kơnràñ dê. 

Đơs Crih 139 

Yàng Tom Trồ git jơh ală bơta mơ ơm làm bă tiah 
Jơnau Đơs Crih Dabit cih ai cau lam bồ đơs chò in ngui 
1Ơ Yàng Jehôwa, Kơnràñ neh sền sơwì añ mơ git añ! 

2Yàng git tòm tŭ añ nggui mơ tòm tŭ añ ñă ntào; Yàng git loh ală bơta kơlôi 
sơnơng añ jê bơh tiah ngài. 

3Yàng sền sơwì gùng lòt mơ bơta bic rlô añ jê, Mơ mòng git jơh ală gùng dà añ jê. 

4Tian gơs lơmpiat añ òhềt đơs dô jơnau, Ơ Yàng Jehôwa, Kơnràñ neh git tơl jơh 
rau. 

5Yàng gơrwàng añ đah ngkòi mơ đah đap; Yàng ơn tê Kơnràñ dê hơđang añ. 

6Bơta git wă hơ̆ la crih crài ir añ in, La jơnhoa ngan tian gơs añ ò rgơi wă wơng. 

7Ntềng đah añ rgơi lòt ngài bơh di Hwềng Yàng dê taih? Hala tiah lơi añ rgơi dô 
pồn bơh di mat Yàng dê taih? 

8Dilah añ guh hơ trồ, Yàng ơm tềng hơ̆! Dilah añ bic tòm lơgar Làng ƀồc, Yàng 
kung gơs tềng hơ̆ sơl! 

9Dilah añ gơs pơnđar àng drim dê Tus ơm di tiah lồi nhàr dàlềng dê, 

10Tềng hơ̆ tê Yàng kung rơp tề lam añ, Tê ma Yàng dê rơp sơmbat kơ̆ añ. 

11Dilah añ đơs lah: “Ngan bơta klam jơngo rơp kìng ndơp añ, Mơ bơta àng gùt 
dar añ gơlik gơs trồ mang,” 

12Tian gơs bơta klam jơngo ò di la jơngo gơwèt mơ Yàng, Trồ mang gơ sòl 
pơnđàng be trồ ngai, Bơh bơta klam jơngo be la àng gơwèt mơ Yàng. 

13Bơh Yàng neh mòn gơs pơnah đah dơlam añ jê, Yàng neh tàñ gơs añ tòm 
kơndul mè añ jê. 

14Añ jòng ro Yàng, bơh añ neh geh crơng gơs dô bă pal rngòt mơ crih crài ngan. 
Crih crài ngan ală broă lơh Kơnràñ dê, añ git loh ngan. 

15Tòm tŭ añ geh crơng gơs tòm tiah ndơp, Geh mòn gơs tòm ală tiah jrô ù dê, 
bơta gơcrap tòp tòm añ ò geh pồn ndơp bơh di mat Yàng. 

16Mat Yàng neh gŏ pơnah òhềt gơs rùp să añ jê; Ntum khà ală ngai lơh nền añ in 
Neh geh cih tòm sră Kơnràñ dê tòm tŭ òhềt gơs dô ngai lơi tòm ală ngai hơ̆. 

17Ơ Yàng Tom Trồ, ală bơta kơlôi sơnơng Yàng dê añ ò rgơi jòi bàn! Ntum khà 
ală bơta kơlôi sơnơng hơ̆ la dờng ò git nđò! 

18Dilah añ kòñ kòp ală bơta kơlôi sơnơng hơ̆, gen oă rlau mơ bràs. Tòm tŭ añ kah 
rngal añ gam ơm mơ Yàng. 

19Ơ Yàng Tom Trồ, dan Yàng tơnchơt ală cau iơh bơsak, Mơ bơtrơh tơlik bơh di 
añ ală cau lơh gơhòr mhàm. 

20Bol khai đơs tòmdră mơ Yàng dô bă lac lèo; Bol khai yò tơngguh is să he mơ 
sòdră di Yàng nàng lơh iơh. 

21Ơ Yàng Jehôwa, añ ò di gơjrañ kơuềng di ală cau gơjrañ kơuềng di Yàng ò ơ? Ò 
di cù kìr di ală cau guh tòmdră mơ Yàng sơl ơ? 

22Añ jơh nùs gơjrañ kơuềng ngan di bol khai; Añ kòp bol khai la ală cau sò tơm 
di añ. 

23Ơ Yàng Tom Trồ, dan sền sơwì añ mơ git nùs añ jê! Dan lòng añ mơ git ală bơta 
kơlôi sơnơng añ jê! 

24Dan sơwì sền tòm añ gơs gùng dà iơh lơi hala ò? Dan tề lam añ tòm gùng gam 
sùm sùm. 

Đơs Crih 140 

Hòi dan Yàng jơm gòm añ klàs di cau kup kơryan 
Jơnau Đơs Crih Dabit cih ai cau lam bồ đơs chò in ngui 
1Ơ Yàng Jehôwa, dan dong tă añ klàs di ală cau iơh bơsak; Dan sền gàr añ klàs di 
ală cau kòñ lơh iơh. 

2La cau kơlôi rcang ală bơta iơh bơsak tòm nùs, Mơ lơh sùm bơta kơlìn. 

3 Bol khai gơs lơmpiat sơmplàñ be lơmpiat bơs; Tòm sơndồi bol khai dê gơs bih 
khih bơs tur dê. 

4Ơ Yàng Jehôwa, dan sền gàr añ klàs bơh di tê cau iơh bơsak; Sền gàr añ klàs di 
cau kòñ lơh iơh, La cau neh kơlôi rcang nàng lơh jơng añ in gơtup pừ. 

5Ală cau pơnhừ să neh pơt dă kup añ, Neh dang che lì bơtơng; Tòm gùng bol khai 
neh pơt dă kup añ.(Selah) 

6Añ đơs mơ Yàng Jehôwa lah: “Kơnràñ la Yàng Tom Trồ añ jê. Ơ Yàng Jehôwa, 
dan wèt tồr iat jơnau rac dan añ jê. 

7Ơ Yàng Jehôwa la Yàng añ jê, la bơta pràn dong tă añ, Yàng neh jơm gòm bồ añ 
tòm ngai tòmlơh. 

8Ơ Yàng Jehôwa, dan bañ ai cau iơh bơsak in bơta bol khai kơp kòñ; Dan bañ lòi 
kai gơrmơ̆i iơh bơsak bol khai dê gơlik cồng nha.”(Selah) 

9Ală cau gơrwàng gùt dar añ, pò tơngguh bồ bol khai dê; Lòi jơnau blac pơrlồm 
sơndồi bol khai dê bồr ndơp bol khai. 

10Lòi ồs rnga tuh hơđang bol khai! Lòi bol khai kong sơrbì tòm ală trồm jrô, ò 
gơs tŭ lơi geh lik tai! 

11Dan bañ lòi cau đơs jơnau blac chừt bơtào tơngguh tòm lơgar; Lòi bơta iơh 
mhar ting mòc bàn cau kòñ lơh iơh. 

12Añ git lah Yàng Jehôwa dong tò cau siơ̆u siar, Mơ cahrña song ring cau rƀah in. 

13Ngan cau song ring rơp ưnngài sơnđan Yàng dê; Cau song ngan rơp ơm di đap 
Yàng. 

Đơs Crih 141 

Dan Yàng sền gàr klàs bơh ală tồi glài iơh bơsak 
Jơnau Đơs Crih Dabit cih 
1Ơ Yàng Jehôwa, añ hòi dan mơ Kơnràñ, dan tus mhar hơ añ. Tòm tŭ añ hòi dan 
mơ Kơnràñ, dan wèt tồr iat jơnau añ! 

2 Dan dòp jơnau hòi dan añ jê be kơlhô chu di đap Yàng; Dan dòp bơta añ pò tê 
hơđang kung be phan ơn duh khoai tòm trồ mho. 

3Ơ Yàng Jehôwa, dan sền gàr bơr añ jê kơrmap gàr sơndồi añ jê. 

4Dan bañ lòi nùs añ wèt hơ bơta iơh lơi, bañ lòi añ giga tòm ală broă iơh bơsak, 
tòm mpồl ală cau lơh bơta tồi glài iơh bơsak; Dan bañ lòi añ sa phan bơkah bol 
khai dê. 

5Lòi cau song ring pù lơh añ; hala cau dòn song bơto pơnniam wơl añ. Mơya bañ 
lòi mơñà cau iơh bơsak dê bong di bồ añ, Bơh añ hòi dan sùm tòmdră mơ ală 
broă iơh bơsak bol khai dê. 

6Tòm tŭ bol khai kòl jào phi tòm tê ală cau rơp lơh nền glài di bol khai, Gen bol 
khai rơp bơtê git lah jơnau añ jê la di ngan. 

7Ală ntìng bol khai dê rơp kong rsìh di bơr mpồng lơgar Làng ƀồc, be dô pơnai 
lŭ cau pòng bơcah oă pơnah mơ rsìh hơđang ù. 

8Mơya, ơ Jehôwa la Yàng Tom Trồ añ jê, mat añ tơnggòr sền di Yàng, Añ kìng crŭ 
tòm Kơnràñ; dan bañ sang lòi añ ơm lềng làng. 

9Dan sền gàr añ klàs di dă bol khai neh pơt nàng kup añ, Mơ klàs bơh di dă ală 
cau lơh bơta iơh bơsak dê. 

10Lòi ală cau iơh bơsak gơkòl yar bal di bơtơng bol khai neh pơt, Ai añ gen geh 
lik klàs. 

Đơs Crih 142 

Hòi dan Yàng dong kòl tòm bơta gơlòng bòl glar 
Jơnau Đơs Crih bơto sồr mơ Dabit cih tòm tŭ ơm tòm trồm lŭ. Jơnau hòi dan 
1Añ ai jơnau rac dan mơ Yàng Jehôwa, Añ ai jơnau hòi dan mơ Yàng Jehôwa. 

2Di đap Kơnràñ añ tuh tơlik bơta rac ròc añ jê, Mơ yal tơlik bơta gơlòng bòl glar 
añ jê di đap Kơnràñ. 

3Tòm tŭ hwềng soàn añ bòl glar, gen Yàng git gùng dà añ jê. Tòm gùng añ lòt, bol 
khai neh pơt òm dă nàng kup añ. 

4Dan sền hơ đah ma añ mơ sền sơwì, Mơya ò gơs cau lơi kơlôi di añ; ò gơs tiah 
lơi nàng añ kìng crŭ, Ò gơs cau lơi kơlôi rcang añ in. 

5Ơ Yàng Jehôwa, añ rac dan mơ Kơnràñ, Mơ đơs lah: Kơnràñ la tiah kìng crŭ añ 
jê, La pơnah gơrê mơ añ tòm ù cau kis dê. 

6Dan Yàng iat jơnau añ, bơh añ kong bòl glar dồn sa ngan! Dan dong tă añ bơh di 
cau kup kơryan añ, Bơh bol khai pràn kơldang rlau mơ añ, 

7Dan tă añ lik klàs bơh di hìu jàm, nàng añ in ưnngài sơnđan Yàng. Ală cau song 
ring rơp gòm gùt dar añ, Tài bơh Yàng rơp ai lơngai oă añ in. 

Đơs Crih 143 

Hòi dan mơ Yàng dong klàs bơh di cau sò tơm 
Jơnau Đơs Crih Dabit cih 
1Ơ Yàng Jehôwa, dan iat jơnau hòi dan añ jê, wèt tồr iat bơta rac dan añ jê. Tài 
bơh bơta dòn song mơ bơta song ring Yàng dê, dan ho wơl añ in. 

2 Dan bañ cahrña di cau duh broă Kơnràñ dê, Bơh ò gơs cau kis lơi la song ring 
di đap Yàng. 

3Cau sò tơm neh ting jat añ, Jă trơm bơta kis añ tòm ù; Khai lơh añ in ơm di tiah 
klam jơngo, be cau neh chơt jŏ rau. 

4Gen tàng hwềng soàn añ bòl glar tòm añ, nùs añ rngòt rngơt tòm añ. 

5Añ kah wơl ală ngai yau òr, Añ kơlôi bơh ală bơta Yàng neh lơh, Mơ kơlôi 
sơnơng bơh ală broă tê Yàng lơh. 

6Añ pò tê wèt hơ Yàng, Hwềng soàn añ tơhìr Yàng be tiah rañ ro.(Selah) 

7Ơ Yàng Jehôwa, dan mhar ho wơl jơnau añ jê! Hwềng soàn añ gơplơ̆! Dan bañ 
pồn mat Yàng dê bơh añ, Rngòt añ gơlik gơs be ală cau mù tòm bơtô. 

8Tòm àng drim, dan ai añ in kơno bơta kòñ gơboh kơ̆ dơn Yàng dê, Bơh añ dòn 
kơnòm di Yàng. Dan bơto añ in git gùng dà añ pal lòt, Bơh hwềng soàn añ tơnggòr 
sền Yàng. 

9Ơ Yàng Jehôwa, dan dong tă añ klàs bơh cau sò tơm añ jê; Bơh añ neh ntoat tus 
hơ Yàng nàng kìng crŭ. 

10Dan bơto añ lơh jat nùs kòñ Yàng dê, Bơh Kơnràñ la Yàng Tom Trồ añ jê; Dan 
Hwềng Goh Yàng dê tề lam añ tòm gùng ring drik. 

11Ơ Yàng Jehôwa, tài bơh sơnđan Kơnràñ, dan sền gàr bơta kis añ jê; Bơh bơta 
song ring Kơnràñ dê, dan tă añ lik klàs bơh bơta gơlòng bòl glar. 

12Bơh bơta kòñ gơboh kơ̆ dơn Yàng dê, dan tơnchơt ală cau sò tơm di añ, Mơ 
tơnroh jơh ală cau rồn bơklơn añ, Bơh añ la cau duh broă Kơnràñ dê. 

Đơs Crih 144 

Hòi dan mơ Yàng dong tă, bơta lơngai lơngò làng bol Yàng dê 
Jơnau Đơs Crih Dabit cih 
1Pal jòng ro Yàng Jehôwa, la pơnai lŭ añ jê! Kơnràñ bơto tê añ tòmlơh, bơto ràs 
tê añ git lơh kơlìn. 

2Kơnràñ la lŭ klềr mơ la tiah kơp gàr añ jê, La theng kơ̆ cê añ jê mơ la Bơtau dong 
tă añ, la khèl đo añ jê mơ la tiah añ kìng crŭ; Kơnràñ kup ală làng bol dòn duh 
hơđơm añ. 

3 Ơ Yàng Jehôwa, jơi kòn mơnus la ñchi mơ Kơnràñ wèt sền di khai taih? Kòn sau 
kòn mơnus la ñchi mơ Kơnràñ kơlôi bơh khai taih? 

4Kòn mơnus kung be nhơm tă; Rài kòn mơnus kung be mƀur lòt gan. 

5Ơ Yàng Jehôwa, dan tơnliah ală tap trồ mơ mù, Tup di ală mơnơm, gen gơ rơp 
gơlik ñhŭ. 

6Dan ai puhlèp nàng lơh nrah nring cau sò tơm di añ, Dan pañ kam Yàng dê nàng 
lơh bol khai in dô gơprah. 

7Dan Yàng pò tơlik tê Kơnràñ bơh đang jơnhoa, Dong klàs añ, tă tơlik añ bơh di 
dà tih, Mơ tă añ bơh di tê cau làng bol bơdìh. 

8Bơr bol khai đơs jơnau blac pơrlồm, Tê ma bol khai dê lơh bơta ma blac. 

9Ơ Yàng Tom Trồ, añ rơp đơs chò Yàng in dô bơta đơs chò pa, Pĕ kơñi jơt che 
nàng jòng ro Yàng. 

10Yàng ai bơta pha lin rlau ală cau bơtau in, Yàng dong klàs Dabit la cau duh broă 
Kơnràñ dê. 

11Dan dong añ klàs bơh đào lơh iơh, Mơ dong tă añ bơh di tê ală làng bol bơdìh. 
Bol khai đơs jơnau blac pơrlồm, Tê ma bol khai dê lơh bơta ma blac. 

12Dan ală kòn klau gam pơnu bol hi dê gơlik ndròm be chi hòn dờng; Dan ală kòn 
ùr bol hi dê gơlik ndròm be jrong mum hìu, koh nàng bơt ală hìu dờng gơlang 
bơtau dê. 

13Dan đam jàr bol hi dê geh bềng lìu, tơnggơs tơl ală jơi phan; Dan belàt bol hi 
dê tơnggơs oă rbô rhiang tơlak tơmàn tòm ală ƀlàng sre bol hi dê. 

14Dan kơnrồ me bol hi dê tơnggơs gal ngan kòn dềt, Dan dơrñang ƀòn bol hi ò 
gơs tiah bluh, ò gơs cau lơi kòl kup cèng. Dan bañ gơs jơnau driau dờng jê sồt 
tòm ală gùng lòt bol hi dê. 

15Lơngai làng bol lơi in geh bơta bơtoah bơtoài behơ̆! Lơngai làng bol lơi in gơs 
Jehôwa la Yàng Tom Trồ bol khai dê! 

Đơs Crih 145 

Jòng ro Yàng Jehôwa bơh bơta kòñ gơboh kơ̆ dơn mơ gơnap gơnoar Kơnràñ dê 
Bơta đơs chò jòng ro Dabit cih 
1Ơ Yàng Tom Trồ la Bơtau añ jê, añ rơp yò tơngguh Kơnràñ mơ jòng ro sơnđan 
Kơnràñ sùm sùm ò lồi. 

2Kòp ngai añ rơp jòng ro Yàng, Mơ jòng ro sơnđan Kơnràñ sùm sùm ò lồi. 

3Yàng Jehôwa la dờng mơ pal jòng ro ngan; Bơta dờng ryŭ Kơnràñ dê ò rgơi git 
jơh. 

4Rài do rơp jòng ro mơ yal broă Yàng dê rài tơnơ̆ in, Mơ rơp yal tơlik ală broă 
gơnap gơnoar Kơnràñ dê. 

5Añ rơp kơlôi sơnơng bơh bơta gơklŏ ryŭ ryơm àng gơcrà Yàng dê, Mơ bơh ală 
broă crih crài Kơnràñ dê. 

6Cau rơp yal tơlik gơnoar pràn bơh ală broă pal rngòt rngơt Yàng dê, Ai añ gen 
rơp yal bơh ală bơta dờng ngan Kơnràñ dê. 

7Bol khai tơngkah wơl bơta tiơng pơnro bơh nùs niam dờng ơnàng Kơnràñ dê, 
Mơ rơp đơs chò dờng bơh bơta song ring Kơnràñ dê. 

8Yàng Jehôwa ai bơta nđàc mơ gơs nùs kòñ nđàc, Òbat gơjrañ mơ bềng lìu bơta 
kòñ gơboh kơ̆ dơn. 

9Yàng Jehôwa lơh bơta niam jơh tơl nă cau in, Kơnràñ nđàc sơngit di jơh ală phan 
Kơnràñ neh crơng gơs. 

10Ơ Yàng Jehôwa, jơh ală broă lơh Kơnràñ dê rơp ưnngài Kơnràñ, Mơ jơh ală cau 
sàng goh Kơnràñ dê rơp jòng ro Kơnràñ. 

11Bol khai rơp đơs bơh bơta gơklŏ lơgar Yàng dê, Mơ yal wơl bơh gơnap gơnoar 
Kơnràñ dê. 

12Nàng yal tơlik kòn mơnus in git ală broă gơnap gơnoar Yàng dê, Mơ bơta gơklŏ 
ryŭ ryơm lơgar Kơnràñ dê. 

13Lơgar Yàng la lơgar gam sùm sùm, Gơnoar at bồ Yàng dê gam gơs jơl jơh ală 
rài. Yàng Jehôwa lơh jat jơh ală jơnau Kơnràñ dê, Mơ gơs bơta nđàc tòm jơh ală 
broă lơh Kơnràñ dê. 

14Yàng Jehôwa yò đo jơh ală cau gơplơ̆ gơpừ, Mơ pò tơngguh jơh ală cau kun 
tơnliah. 

15Jơh ală phan tơnggòr sền di Yàng, Kơnràñ ai bol khai in phan sa jat kơnhai 
sơnam. 

16Yàng pò tê Kơnràñ dê, lơh hừh nùs jơh ală jơi phan kis in. 

17Yàng Jehôwa la song ring tòm jơh ală gùng dà Kơnràñ dê, Mơ gơs bơta kơ̆ dơn 
tòm jơh ală broă lơh Kơnràñ dê. 

18Yàng Jehôwa ơm rềp mơ jơh ală cau hòi dan di Kơnràñ, Hơ̆ la ală cau ai bơta 
song ngan mơ hòi dan di Kơnràñ, 

19Kơnràñ lơh hừh nùs jơh ală cau duh rngòt di Kơnràñ, Kung iat jơnau hòi dan 
bol khai dê mơ dong klàs bol khai. 

20Yàng Jehôwa sền gàr jơh ală cau kòñ gơboh di Kơnràñ, Mơya Kơnràñ rơp 
tơnroh jơh ală cau iơh bơsak. 

21Bơr añ rơp đơs jơnau jòng ro Yàng Jehôwa, Lòi jơh ală jơi poac să jòng ro 
sơnđan sàng goh Kơnràñ dê gam sùm sùm ò lồi. 

Đơs Crih 146 

Jòng ro Yàng Jehôwa bơh Kơnràñ dong kòl 
1Jòng ro Yàng Jehôwa! Ơ hwềng soàn añ jê, jòng ro tĕ Yàng Jehôwa! 

2Añ rơp jòng ro Yàng Jehôwa kàr lơi añ gam kis; Añ rơp đơs chò jòng ro Yàng 
Tom Trồ añ jê jơl jơh rài kis añ jê. 

3Bañ dòn kơnòm di ală kwang bàng, bañ dòn kơnòm di kòn mơnus, la cau ò rgơi 
dong kòl. 

4Tòm tŭ nhơm tă ò gam, gen khai rê wơl hơ kơmbuh ù; tòm ală ngai hơ̆ bơta 
kơlôi rcang bol khai dê roh thit. 

5Lơngai cau lơi in gơs Yàng Tom Trồ Jakôp dê dong kòl khai, La cau gơn kơnòm 
di Jehôwa Yàng Tom Trồ khai dê. 

6 Kơnràñ la Bơtau crơng gơs trồ mơ tiah, Dàlềng, mơ jơh ală phan tòm hơ̆; 
Kơnràñ dòn song sùm sùm. 

7Kơnràñ cahrña song ring ală cau kòl rồn bơklơn in, Mơ ai phan sa cau jơgloh in. 
Yàng Jehôwa hồ toh cau kòl ơm jàm. 

8Yàng Jehôwa pò mat cau jơngo in, Yàng Jehôwa pò tơngguh ală cau kun tơnliah, 
Yàng Jehôwa kòñ gơboh di cau song ring. 

9Yàng Jehôwa sền gàr cau nac crih, Yò đo cau ùr bơnrau mơ cau kòn đòi, Mơya 
Kơnràñ rơp tơnroh gùng dà cau iơh bơsak dê. 

10Yàng Jehôwa rơp at bồ sùm sùm; Ơ Siôn, Yàng Tom Trồ mê dê la Bơtau jơl jơh 
ală rài. Jòng ro Yàng Jehôwa! 

Đơs Crih 147 

Jòng ro Yàng Jehôwa bơh Jerusalem geh bơt bơtào wơl mơ geh lơngai lơngò 
1Jòng ro Yàng Jehôwa! Bơta đơs chò jòng ro Yàng Tom Trồ bol he dê la bơta niam 
ngan, Bơh Kơnràñ gơs nùs nđàc, mơ bơta đơs chò jòng ro Kơnràñ la di pal. 

2Yàng Jehôwa bơt bơtào Jerusalem, Kơnràñ pơjum wơl ală cau nrah nring Israel 
dê. 

3Kơnràñ sơmbòi cau gơs nùs jê sồt moat jrùng, Mơ pùt tiah sồt bol khai dê. 

4Kơnràñ lơh nền ntum khà ală sơmañ, Tơmoh sơnđan jơh ală bol gơ. 

5Yàng Jehôwa bol he dê dờng ngan, gơs gơnap gơnoar ò git nđò; Bơta git wă 
Kơnràñ dê ò rgơi was sơnoa. 

6Yàng Jehôwa yò tơngguh cau kòl rồn bơklơn, Mơ tuh tơlup cau iơh bơsak tòm 
ù. 

7Đơs chò tĕ ưnngài Yàng Jehôwa; Pĕ kơñi mơ jòng ro Yàng Tom Trồ bol he dê. 

8Kơnràñ jơm ală tap trồ mơ mhwal, Rcang dà mìu ù in, Mơ lơh ñhơt in hòn 
hơđang dòr. 

9Kơnràñ ai phan sa ală phan poan jơng in, Mơ ai kơnđà kòn in tòm tŭ gơ nggà 
dan. 

10Kơnràñ niam nùs ò di bơh bơta pràn ơseh dê, Mơ Kơnràñ niam nùs kung ò di 
bơh jơng cau ntoat rat. 

11Mơya Yàng Jehôwa niam nùs di ală cau duh rngòt di Kơnràñ, Mơ niam nùs di 
cau gơn kơnòm di bơta kòñ gơboh kơ̆ dơn Kơnràñ dê. 

12Ơ Jerusalem, jòng ro tĕ Yàng Jehôwa! Ơ Siôn, jòng ro tĕ Yàng Tom Trồ mê dê! 

13Bơh Kơnràñ lơh kơ̆ nền kai mpồng ƀòn mê dê! Mơ ai lơngai lơngò kòn sau mê 
in ơm digùl mê. 

14Kơnràñ ai bơta ring lơngai tòm nhàr ƀòn mê dê, Mơ tơmbềng mê mơ kòi phe 
niam rlau jơh. 

15Kơnràñ tơlik gơnoar sồr Kơnràñ dê hơđang ù, Jơnau Kơnràñ dê gơ lòt mhar 
ngan. 

16Kơnràñ ai mìu kơmbuh piar be sơnò belàt, Rsìh dà tŭ be bùh. 

17Kơnràñ sơmbrih ală pet lŭ piar; Ñcau rgơi ntào jai di đap bơta noat mrềt 
Kơnràñ dê taih? 

18Kơnràñ tơlik gơnoar sồr gen gơlề jơh, Kơnràñ sồr càl khồm, gen dà gơhòr. 

19Yàng yal loh jơnau Kơnràñ dê Jakôp in, Hơ̆ la ală bơta lơh nền mơ gơnoar sồr 
Israel in. 

20Kơnràñ ò lơh behơ̆ mơ làng bol lơi ndai ò, Bol khai ò git gơnoar sồr Kơnràñ dê. 
Jòng ro Yàng Jehôwa! 

Đơs Crih 148 

Bơto tơngkah ală phan jòng ro Yàng Jehôwa 
1Jòng ro Yàng Jehôwa! Jòng ro Yàng Jehôwa bơh hơđang ală tap trồ, Jòng ro 
Kơnràñ tòm ală tiah jơnhoa hơđang! 

2Ơ jơh ală cau gơnrơh Kơnràñ dê, jòng ro tĕ Kơnràñ! Ơ jơh ală mpồl ling Kơnràñ 
dê, jòng ro tĕ Kơnràñ! 

3Ơ mattơngai mơ kơnhai, jòng ro tĕ Kơnràñ! Ơ jơh ală sơmañ àng gơcrà, jòng ro 
tĕ! 

4Ơ ală tap trồ hơđang rlau jơh, ơ dà hơđang ală tap trồ, Jòng ro tĕ Kơnràñ! 

5Lòi bol khai jòng ro sơnđan Yàng Jehôwa dê, Bơh Kơnràñ tơlik gơnoar sồr, gen 
jơh ală bơta geh crơng gơs. 

6Kơnràñ bơtào kơ̆ ală phan hơ̆ gam sùm sùm, Kung neh lơh nền nhàr ală phan 
hơ̆ in, nàng ò rgơi lòt rlau. 

7Ơ ală jơi phan tòm dàlềng mơ ală tiah jrô, Jòng ro tĕ Yàng Jehôwa bơh tòm ù! 

8Ơ ồs mơ lŭ piar, kơmbuh piar mơ dà tŭ, Càl rbut dờng lơh jat wil tơl gơnoar sồr 
Kơnràñ dê! 

9Ơ ală mơnơm mơ ală dòr, Ală chi gơs plai mơ jơh ală chi pơnàng, 

10Ơ phan poan jơng tòm brê mơ ală phan poan jơng tòm hìu, Jơi wìn nsròng mơ 
jơi sềm, 

11Ơ ală cau bơtau dunnia dê mơ jơh ală làng bol, Ală kwang bàng mơ jơh ală cau 
at bồ tòm plai ù, 

12Ơ ală cau pơnu mơ cau ơruh, Cau kra mơ cau kơnòm dềt; 

13Lòi bol khai jòng ro sơnđan Yàng Jehôwa, Bơh mìng sơnđan Kơnràñ dê geh yò 
tơngguh hơđang; Bơta gơklŏ Kơnràñ dê jơnhoa rlau mơ plai ù mơ ală tap trồ. 

14Kơnràñ neh pò tơngguh ngke làng bol Kơnràñ dê. La bơta jòng ro ală cau dòn 
song Kơnràñ dê, Hơ̆ la làng bol Israel, la cau ơm rềp di Kơnràñ. Jòng ro Yàng 
Jehôwa! 

Đơs Crih 149 

Bơto tơngkah làng bol Israel pal jòng ro Yàng Jehôwa 
1Jòng ro Yàng Jehôwa! Đơs chò tĕ Yàng Jehôwa in dô bơta đơs chò pa! Jòng ro 
Kơnràñ tòm mpồl jơnum cau dòn song dê! 

2Lòi Israel in hòn chò di Bơtau crơng gơs khai, Lòi kòn sau Siôn dê chò hòp di 
Bơtau at bồ bol khai dê! 

3Lòi bol khai tòmya mơ jòng ro sơnđan Kơnràñ dê, Ngui sơnggơr dềt mơ kơñi 
pĕ nàng jòng ro Kơnràñ! 

4Bơh Yàng Jehôwa niam nùs di làng bol Kơnràñ dê; Kơnràñ bơka cau pơndêt să 
in mơ bơta pha lin. 

5Lòi ală cau dòn song hòn chò tòm bơta gơklŏ, Lòi bol khai đơs chò hòn chò 
hơđang cơnòng bic bol khai dê. 

6Lòi bơta jòng ro niam rlau jơh Yàng Tom Trồ dê gơ ơm tòm ngko bol khai dê, 
Mơ gơs đào bàr đah mat tòm tê bol khai dê, 

7Nàng sal tê di ală lơgar Mơ lơh glài tơmàl ală làng bol, 

8Nàng tơndò ală cau bơtau bol khai dê mơ ơnuh gơsàng, Cap ală cau ryŭ ryơm 
bol khai dê mơ che sreng lòs, 

9Tồ lơh gơlik gơs bol khai in jat bơta lơh nền tòm bơta cahrña. Do la bơta gơklŏ 
jơh ală cau dòn song Kơnràñ dê. Jòng ro Yàng Jehôwa! 

Đơs Crih 150 

Jòng ro bơta dờng lin rlau jơh Yàng Tom Trồ! 
1Jòng ro Yàng Jehôwa! Jòng ro Yàng Tom Trồ tòm tiah sàng goh Kơnràñ dê! Jòng 
ro tĕ Kơnràñ bơh gơnoar pràn hơđang pah gòi Kơnràñ dê! 

2Jòng ro Kơnràñ bơh ală broă gơnap gơnoar Kơnràñ dê! Jòng ro Kơnràñ jat bơta 
dờng lin rlau jơh Kơnràñ dê! 

3Uh tĕ kơlwòk nàng jòng ro Kơnràñ, Ai kơñi pĕ mơ kơñi rơs nàng jòng ro 
Kơnràñ! 

4Jan tĕ sơnggơr dềt mơ tòmya nàng jòng ro Kơnràñ! Pĕ tĕ kơñi che mơ uh kơwào 
nàng jòng ro Kơnràñ! 

5Tur tĕ cing ntas dờng nàng jòng ro Kơnràñ! Tur tĕ cing nggồr nàng jòng ro 
Kơnràñ! 

6Lòi jơh ală phan tă nhơm jòng ro Yàng Jehôwa! Jòng ro Yàng Jehôwa! 

Jơnau Pơnđik 

Jơnau Pơnđik 1 

Jơnau wàs gùng 
1 Do la ală jơnau pơnđik Salômôn dê, kòn klau Dabit, Bơtau Israel dê: 

2Ngui nàng bơtê bơh bơta jak chài mơ jơnau bơto sồr, nàng git wă ală jơnau đơs 
bơh nùs àng loh; 

3Nàng dòp geh jơnau bơto sồr tòm bơta lơh lòt chài rgơi, Bơta song ring, bơta 
cahrña song ngan mơ bơta ring bal; 

4Nàng bơto bơta chài rgơi cau ƀă liă in, Bơta git jak mơ bơta git kơrhia ală cau 
pơnu in. 

5Lòi ală cau jak chài in kung kơno mơ geh bơtơl bơta git jak, Mơ cau git kơlôi 
sơwì dòp geh bơta chài rgơi, 

6Nàng wă wơng jơnau đơs pơnđik mơ jơnau đơs pơnyơu, Ală jơnau đơs cau jak 
chài dê bal mơ ală jơnau pơnhồr bol khai dê 

7 Bơta duh rngòt di Yàng Jehôwa la sơntòm bơta jak chài; Ai ală cau bơrngơl gơla 
sền òsơp bơta jak chài mơ jơnau bơto sồr. 

Bơto tơngkah pal pleh di mpồl cau iơh bơsak 
8Ơ kòn añ jê, iat tĕ jơnau bơto sồr bèp mê dê, Mơ bañ sang lòi jơnau bơto mè mê 
dê; 

9Bơh ală jơnau hơ̆ kung be dô nơm dơwàng bơkào hơđang bồ kòn, Gơlơh be ală 
rơnjài màh wan di ngko kòn dê. 

10Ơ kòn añ jê, dilah cau glài jòi kai pơndòm ơniai kòn, Bañ lơh jat. 

11Dilah bol khai đơs: “Tus tĕ mơ bol hi, bol he kơp mòc lơh gơhòr mhàm cau, bol 
he ơm kơp òm nàng lơh iơh di cau ò tìs glài. 

12Bol he rơp sa loan ris bol khai kung be lơgar làng ƀồc, Sa loan jơh hir kung be 
cau mù tòm tiah brong jrô. 

13Bol he rơp geh tơl ală phan kas màng, Prap bềng ală hìu bol he dê ală phan bol 
he ntung kơñau. 

14Ai tĕ pơnah mê ơn bal mơ bol hi, Jơh tơl nă bol he rơp gơs bal mìng dô nơm 
kơldung priă lơm.” 

15Ơ kòn añ jê, bañ lòt tòm gùng bol khai dê, Kơrmap gàr jơng kòn bơh di ală gùng 
dà bol khai dê. 

16Bơh jơng bol khai dê ntoat tus hơ bơta iơh, Mơ sơrbac sơrbang lơh gơhòr 
mhàm. 

17Ngan la ò kwơ tŭ dang bơtơng di đap mat ală sềm; 

18Bulah behơ̆, bol khai kơp mòc nàng tơnchơt să tòm bol khai! Mơ kơp òm nàng 
tơnroh is bơta kis bol khai dê. 

19Hơ̆ la bơta lồi dut kòp nă cau hàm kòñ oă phan mơna; Cồng nha hơ̆ tă bơta kis 
ală cau dòp geh gơ. 

Jơnau hòi jà bơta jak chài dê 
20 Bơta jak chài ai jơnau đơs dờng đah bơdìh ƀòn, Ai sap đơs dờng tòm ală ƀlàng 
dờng tiah pơjum làng bol. 

21Khai ai jơnau đơs dờng tòm mum gùng nggồr nggàc, Di bơr ală mpồng ƀòn 
dờng, khai đơs lah: 

22“Ơ ală cau ƀă liă, bol mê kòñ bơta ƀă liă bol mê dê jơl tus di tŭ lơi taih? Ală cau 
dơñŏ tơnhial kòñ bơta dơñŏ tơnhial bol mê dê, Mơ ală cau bơrngơl gơla gơjrañ 
kơuềng di bơta git jak jơl tus di tŭ lơi taih? 

23Iat tĕ jơnau añ lah pơrhơng; Añ rơp tuh bơta kơlôi sơnơng añ jê bol mê in; Añ 
rơp lơh bol mê in git ală jơnau đơs añ jê. 

24Tài bơh añ hòi jà mơya bol mê ò bài iat, Añ pò tê mơya ò gơs cau lơi ơn nùs 
kơlôi. 

25Mơ tài bơh bol mê sang lòi jơh ală jơnau bơto tơngkah añ jê, Ò bài dòp jơnau 
lah pơrhơng añ jê; 

26Gen tàng tòm tŭ bol mê kong bơta rung rài, añ kung rơp ñŏ; Añ rơp dơñŏ 
tơnhial tòm tŭ bol mê tìp bơta rngòt rngơt. 

27Tòm tŭ bơta rngòt rngơt tus hơđang bol mê be càl rbut, Bơta rung rài dùh 
hơđang bol mê be càl wàl bong, Bơta bòl glar moat jrùng mơ bơta kơlôi dơrcul 
tus hơ bol mê. 

28Gen bol khai rơp hòi rac mơ añ, mơya añ rơp ò ho wơl; Bol khai rơp jơh nùs 
jòi jat añ mơya ò bàn. 

29Hơ̆ la tài bơh bol khai gơjrañ kơuềng di bơta git jak, Ò sac rwah bơta duh rngòt 
di Yàng Jehôwa. 

30Kung ò bài iat jơnau bơto tơngkah añ jê. Mơ sền òsơp jơh ală jơnau lah 
pơrhơng añ jê. 

31Behơ̆ tàng bol khai rơp sa plai đo gơlik bơh gùng dà bol khai dê, Mơ geh hừh 
nùs bơh kai gơrmơ̆i să tòm bol khai dê. 

32Bơh bơta kơldang nùs tơnchơt ală cau ƀă liă, Mơ bơta ai lơh tơl cau bơrngơl 
gơla dê rơp tơnchơt bol khai. 

33Mơya cau lơi kòñ iat añ gen rơp geh sền gàr lơngap lơngai, Rơp geh kis ring 
niam, ò rngòt di bơta rung rài lơi.” 

Jơnau Pơnđik 2 

Bơta kwơ màng bơta jak chài dê 
1Ơ kòn añ jê, dilah kòn dòp rò jơnau đơs añ jê, Mơ dòp prap ală bơta sồr lam añ 
jê tòm nùs kòn, 

2Ai tồr iat loh jơnau jak chài, Mơ wèt nùs kòn hơ bơta git wă; 

3Ngan, dilah kòn driau dờng dan bơta àng loh. Mơ ai sap đơs dờng dan bơta git 
wă, 

4Dilah kòn jòi gơ kung be jòi priă, Mơ jòi jat gơ kung be jòi jat phan màng pồn 
ndơp, 

5Gen kòn rơp git wă bơta duh rngòt di Yàng Jehôwa, Mơ jòi bàn bơta git wă Yàng 
Tom Trồ dê. 

6Bơh Yàng Jehôwa ai gòi bơta jak chài. Bơh di bơr Kơnràñ tus bơta git jak mơ 
bơta git wă. 

7Kơnràñ prap lòi bơta jak chài ngan cau song ngan in, Kơnràñ la khèl đo cau ò 
gơs tiah geh lah pơrhơng in, 

8Sền gàr ală gùng dà cau song ring dê, Mơ rcang gàr gùng lòt ală cau dòn song 
Kơnràñ dê. 

9Gen kòn rơp git wă bơta song ring mơ bơta cahrña song, Bơta ring bal, mơ kòp 
nơm gùng dà niam. 

10Bơh bơta jak chài rơp mut tòm nùs kòn, Mơ hwềng soàn kòn rơp niam nùs bơh 
bơta git jak. 

11Bơta git kơrhia rơp sền gàr kòn, Bơta git jak rơp ê gàr kòn. 

12Nàng dong kòn klàs bơh gùng cau iơh, Mơ bơh ală cau đơs ală jơnau ma blac. 

13La ală cau sang ală gùng dà song ngan, Nàng lòt jat ală gùng klam jơngo, 

14La ală cau hòn chò tòm tŭ lơh broă iơh bơsak, Mơ gơboh gơbài di bơta gơlềng 
gơlàng cau iơh bơsak dê. 

15Ală gùng dà bol khai dê la rkwet rkwe, Mơ bol khai tìs nrah tòm ală gùng bol 
khai dê. 

16Kòn rơp geh dong klàs bơh di cau ùr gơlềng gơlàng, klàs di bơta rềs àr bơrnàn 
bơh ală jơnau bơkah lơngồt khai dê, 

17Khai sang lòi cau lơh bơyô mơ khai tòm tŭ gam pơnu, Mơ hŭi jơnau ho pơgon 
sàng goh khai dê. 

18Bơh gùng dà khai dê la gùng lam mù hơ bơta chơt, Mơ ală gùng dà khai dê cèng 
tus hơ tiah lơgar làng ƀồc; 

19Ală cau lòt tus hơ khai gen ò gơs tŭ lơi rê wơl, Hala rgơi lòt wơl tòm ală gùng 
bơta kis. 

20Behơ̆ gen lòt tĕ tòm gùng cau niam, Mơ prap gàr să tòm tòm ală gùng cau song 
ring dê. 

21Bơh cau song ngan rơp geh ơm tòm lơgar, Mơ cau ò gơs glài rơp ơm sùm tòm 
hơ̆; 

22Mơya cau iơh bơsak rơp kong tă tơlik bơh di lơgar, Mơ cau tồi glài rơp kong 
dus bơh di tiah hơ̆. 

Jơnau Pơnđik 3 

Bơto sồr pal dòn kơnòm mơ dòn duh Yàng Tom Trồ 
1Ơ kòn añ jê, bañ hŭi jơnau añ bơto, Mơya nùs kòn pal prap gàr ală bơta sồr lam 
añ jê; 

2Bơh gơ rơp ai bơtơl kòn in ală ngai kis jŏ jòng, Mơ bơta lơh lòt ngui sa tơngkah 
tơngkañ. 

3Bơta dòn song mơ bơta lơh jat jơnau ho pơgon, kòn bañ lòi hŭi, Kơt tĕ gơ gùt 
dar ngko kòn, Cih tĕ gơ hơđang mpàn nùs kòn dê; 

4 Behơ̆, di đap Yàng Tom Trồ mơ kòn mơnus, Kòn rơp geh bơta nđàc mơ tiơng 
pơnro niam. 

5Jơh nùs dòn kơnòm tĕ di Yàng Jehôwa. Bañ dòn kơnòm di bơta àng loh kòn dê; 

6Tòm jơh ală gùng dà kòn dê, dòp git tĕ Kơnràñ, Gen Kơnràñ rơp bơsong ală 
gùng dà kòn dê. 

7 Bañ jak chài jat mat tòm he dê. Duh rngòt tĕ di Yàng Jehôwa, mơ pleh ngài bơh 
di bơta iơh; 

8Bơta hơ̆ rơp la bơta sơmbòi poac să kòn, Mơ la bơta lơh pràn wơl să jan kòn dê. 

9Ơn tĕ phan mơna kòn dê bal mơ ală plai đo bồ sơnam Nàng jòng ro Yàng 
Jehôwa; 

10Gen ală đam jàr kòn dê rơp geh bềng lìu tơngkah tơngkañ. Mơ ală yang kòn dê 
geh bềng lìu tơrnòm. 

11 Ơ kòn añ jê, bañ sền òsơp di bơta lơh glài tơmàl Yàng Jehôwa dê, Bañ gơplơ̆ 
nùs tòm tŭ Kơnràñ lah pơrhơng. 

12 Bơh Kơnràñ lơh glài tơmàl di cau lơi mơ Kơnràñ kòñ gơboh, Kung be bèp 
gơwèt mơ kòn klau kòñ gơboh he dê. 

Phan mơna ngan 
13Lơngai cau lơi in jòi bàn bơta jak chài. Mơ dòp geh bơta git wă. 

14Bơh bơta gơlik gơs bơh gơ la niam rlau mơ priă. Mơ cồng nha gơ la niam rlau 
mơ màh. 

15Bơta jak chài la màng rlau mơ ală lŭ màng, Ò gơs phan lơi kòn kòñ mơ rgơi 
pơndròm mơ gơ. 

16Tê ma gơ at bơta kis jŏ, Ai tòm tê kiau gơ gơs bơta pas sơm mơ bơta ryŭ ryơm. 

17Ală gùng lòt gơ dê la gùng hòn chò hừh hơh, Mơ jơh ală gùng hơ̆ la lơngap 
lơngai. 

18Gơ kung be la chi bơta kis cau lơi in sơmbat geh gơ, Cau lơi at kơ̆ di gơ, hơ̆ la 
cau geh lơngai. 

Bơta jak chài Yàng Tom Trồ dê tòm bơta crơng gơs 
19Yàng Jehôwa ngui bơta jak chài bơt bơtào plai ù; Ngui bơta git wă nàng lơh gơs 
ală tap trồ. 

20Bơh bơta git jak Kơnràñ dê, ală tiah jrô pò tơlik, Mơ ală mhwal gơdùh dà tŭ. 

Bơta lơngap lơngai ngan 
21Ơ kòn añ jê, prap gàr tĕ bơta jak chài mơ bơta git kơrhia, Bañ lòi ală bơta hơ̆ 
ngài bơh di mat kòn. 

22Gen bol gơ rơp la bơta kis hwềng soàn kòn dê, Mơ kung be la phan bơka di 
ngko kòn. 

23Kòn rơp cơnđòa lòt kơ̆ cê tòm gùng kòn dê, Mơ jơng kòn rơp ò gơtup pừ. 

24Dilah kòn bic rlô, kòn rơp ò rngòt; Tòm tŭ kòn bic, kòn rơp bic lơhă. 

25Bañ rngòt di bơta rngòt rngơt nisơna gơtơntus, Hala di bơta rung rài gơdùh 
hơđang cau iơh bơsak. 

26Bơh Yàng Jehôwa la tiah gơn kơnòm kòn dê, Kơnràñ rơp ê gàr jơng kòn klàs 
yar dă. 

27Bañ sang lòi lơh bơta niam cau lơi in di pal, Tòm tŭ tê kòn gơs gơnoar lơh bơta 
hơ̆. 

28Dilah kòn gơs tòm hìu kòn dê, phan mơ cau ơm rềp mơ kòn pal càng, Gen bañ 
đơs mơ khai lah: “Lòt tĕ mơ rê wơl ngai hìng añ rơp ai phan hơ̆ mê in.” 

29Bañ jòi kai nàng lơh iơh di cau ơm rềp mơ kòn, La cau ơm kis ring niam di gah 
kòn. 

30Bañ tòmđơs tòmlah ò bồ mơ dô nă cau lơi, Dilah ò gơs bơta lơi lơh iơh di kòn. 

31Bañ ƀoah gơjrañ mơ cau iơh bơsak, Kung bañ sac rwah gùng lơi tòm ală gùng 
khai dê. 

32Bơh cau rkwet rkwe la cù kìr di mat Yàng Jehôwa, Mơya cau song ring geh 
Kơnràñ dòn kơnòm. 

33Bơta srat sơntơm Yàng Jehôwa dê ơm hơđang hìu cau iơh bơsak, Mơya Kơnràñ 
ai lơngai tiah ơm cau song ring dê. 

34 Kơnràñ dơñŏ tơnhial dê cau jak bơrsèl tơnhial, Mơya Kơnràñ ai bơta nđàc cau 
tơnliah să in. 

35Cau jak chài rơp dòp geh bơta ryŭ ryơm, mơya ală cau bơrngơl gơla kơldang 
bồ rơp kong bơta ƀàssìl ƀàsso. 

Jơnau Pơnđik 4 

Jơnau bơto sồr mè bèp dê 
1Ơ ală kòn, iat tĕ jơnau bơto sồr dô nă bèp dê, Ơn tĕ nùs kơlôi di ală jơnau hơ̆ tồ 
geh bơta àng loh. 

2Bơh añ ai ală kòn in ală jơnau sồr niam, Bañ sang lòi jơnau añ bơto. 

3Tòm tŭ añ la kơnòm klau, ơm mơ bèp añ, Mơ la kòn kòñ gơboh đềt mềr mè añ 
jê. 

4Bèp añ neh bơto añ, mơ đơs mơ añ lah: “Lòi tĕ nùs kòn prap kah ală jơnau añ 
đơs; Prap gàr ală bơta sồr lam añ jê, gen kòn rơp kis. 

5Dòp tĕ bơta jak chài, dòp tĕ bơta àng loh, Bañ hŭi, bañ pơrlac sang ală jơnau đơs 
bơr añ jê. 

6Bañ sang lòi bơta jak chài, gen gơ rơp sền gàr kòn, kòñ gơboh tĕ di gơ, gen gơ 
rơp dong gàr kòn. 

7Bơta jak chài la kas màng ngan, behơ̆ jòi jat tĕ bơta jak chài, Mơ kòñ dòp geh 
bơta lơi ndai, gen jòi tĕ bơta àng loh. 

8Sền gơ dờng màng gen gơ rơp yò tơngguh kòn, gơ rơp lơh kòn in ryŭ ryơm, 
dilah kòn koar di gơ. 

9Gơ rơp ơn ñòng bơkào niam hơđang bồ kòn, mơ tơndau kòn in dô nơm sơgơn 
hàng mơnĕ.” 

Jơnau bơto tơngkah pal lòt tòm gùng song 
10Ơ kòn añ jê, iat tĕ mơ dòp ală jơnau đơs añ jê, Gen sơnam rài kis kòn dê rơp 
geh bơtơl oă. 

11Añ neh bơto kòn git gùng bơta jak chài, Añ neh tề lam kòn tòm ală gùng song 
ring. 

12Tòm tŭ kòn lòt gùng, cơnđòa jơng kòn rơp ò gơkòl, Mơ dilah kòn ntoat, gen 
kòn kung ò gơtup pừ. 

13Sơmbat kơ̆ tĕ ală jơnau bơto sồr, bañ sang lòi; Kơrmap gàr gơ, bơh gơ la bơta 
kis kòn dê. 

14Bañ mut tòm gùng cau rhung rhang, Mơ bañ cơnđòa lòt tòm gùng cau lơh iơh. 

15Pleh tĕ gùng hơ̆, bañ lòt tòm hơ̆; Pleh tĕ bơh di gơ, mơ kư̆ lòt. 

16Bơh dilah bol khai ò lơh tìs, gen ò rgơi bic; Dilah bol khai ò lơh dô nă cau in 
gơtup tìs, gen bơta bic mat kong tă tơlik bơh di bol khai. 

17Tài bơh bol khai neh sa piang lă bơta iơh bơsak dê, Mơ ñô tơrnòm ño bơta 
rhung rhang dê. 

18Mơya gùng lòt cau song ring dê la kung be bơta àng àng drim dê, Gơ pơnđàng 
sòl sơlo àng rlau tai jơl tus di trồ gùl ngai. 

19Ai gùng cau iơh bơsak dê la kung be bơta klam jơngo cik, Bol khai ò git bol khai 
gơtup pừ tài bơh ñchi lơi. 

20Ơ kòn añ jê, ơn tĕ nùs kơlôi bơh ală jơnau añ đơs, Ai tồr iat tĕ ală jơnau đơs añ 
jê. 

21Bañ lòi ală jơnau hơ̆ dô ngài bơh di mat kòn, Prap gàr tĕ gơtòm dơlam nùs kòn. 

22Bơh ală jơnau hơ̆ la bơta kis ală cau lơi in jòi jat gơ, Mơ la bơta sơmbòi să jan 
bol khai in. 

23Prap gàr tĕ nùs kòn dê dô bă kơrhia rlau jơh, Bơh ală croh dà bơta kis gơlik 
bơh di gơ. 

24Sang lòi tĕ bơh di kòn jơnau đơs rkwet rkwe. Mơ tă tơlik ngài tĕ bơh di kòn 
jơnau tòmbơhbơr blac chừt. 

25Lòi tĕ gar mat kòn dê sền tơnggòr song hơđap, Mơ bơta sền rmê kòn dê song 
di đap mat kòn. 

26 Prap gàr tĕ song gùng lòt jơng kòn dê, Mơ ală gùng dà kòn dê rơp geh kơ̆ cê. 

27Bañ cah gùng mơ lòt đah ma hala đah kiau, Jơng kòn pleh tĕ ngài bơh di bơta 
iơh. 

Jơnau Pơnđik 5 

Jơnau bơto tơngkah pal pleh ngài di cau ùr rềs àr 

1Ơ kòn añ jê, ơn tĕ nùs bơh bơta jak chài añ jê, Wèt tĕ tồr nàng iat bơh bơta git 
wă añ jê. 

2Tồ kòn rgơi prap gàr bơta git kơrhia, Mơ sơndồi kòn sền gàr bơta git jak. 

3Bơh sơndồi cau ùr rềs àr hòr lik dà lơwe, Mơ jơnau đơs khai dê ntiar be mơñà. 

4Mơya lồi dut gen gơ la bơtang be plai mat bơtang. Sồt be đào bàr đah mat. 

5Jơng khai mù tòm tiah bơta chơt, Cơnđòa khai lòt jat gùng tus hơ tiah brah lơgar 
làng ƀồc. 

6Khai ò lòt jat song tòm gùng bơta kis; Ală gùng dà khai dê tìs nrah, mơya khai ò 
git. 

7Behơ̆ tŭ do, ơ ală kòn, iat tĕ añ, Bañ sang lòi ală jơnau đơs añ jê. 

8Pleh tĕ gùng kòn ngài bơh di khai, Bañ tus rềp di mpồng hìu khai dê. 

9Rngòt kòn jào phi bơta tiơng pơnro niam kòn dê ală cau ndai in, Mơ ală sơnam 
rài kis kòn dê cau iơh rmơh in. 

10Rngòt ală cau crih mat rơp geh hòm lai bơh phan mơna kòn dê, Mơ cồng nha 
broă lơh bòl glar kòn dê gơrê tòm hìu cau lơgar bơdìh. 

11Mơ rngòt tus di lồi dut rài, kòn rơp ñìm rac, Tòm tŭ poac mơ să jan kòn kong 
ồs sa roh jơh, 

12Mơ kòn đơs lah: “Ôih, ñchi bơh tài añ gơjrañ di bơta lơh glài tơmàl, Mơ nùs añ 
sền òsơp di bơta lah pơrhơng taih? 

13Añ ò bài iat jơnau ală cau bơto añ jê, Hala wèt tồr ơm iat ală cau bơto sơnio añ. 

14Tŭ do, digùl mpồl jơnum làng bol dê, Añ mòr tus di lồi dut bơta roh rui.” 

15Hùc tĕ dà tòm tơnau tòm kòn dê, La dà hòr bơh tơrlung tòm kòn dê. 

16Ală croh dà kòn dê, lòi gơhòr lềng, Ală tồ dà cat kòn dê, lòi gơhòr tòm gùng lòt 
sơl ơ? 

17Lòi tĕ gơrê bal mơ mìng dô nă kòn lơm, Ò di tòmpà mơ cau crih mat ò. 

18Dan tồ dà kòn dê geh lơngai lơngò; Mơ kòn geh hòn chò di bau ùr mơ kòn neh 
bau tòm tŭ gam pơnu. 

19Kung be dô nơm jùn me kòñ gơboh, dô nơm keh hàng mơnĕ, Dan ntơh khai dê 
lơh kòn in hừh nùs sùm sùm, Mơ dan bơta kòñ gơboh khai dê lơh kòn in đềt mềr 
mơ khai ò lồi. 

20Ơ kòn añ jê, ñchi bơh tài kòn hàm kòñ dô nă cau ùr ndai; Mơ koar di ntơh dô 
nă cau ùr rềs àr taih? 

21Bơh ală gùng dà kòn mơnus dê ơm di đap mat Yàng Jehôwa, Mơ Kơnràñ sền 
sơwì jơh ală gùng lòt bol khai dê. 

22Ală cau iơh bơsak rơp kòl tồi glài bol khai dê kup bol khai kung be yar dă; Mơ 
bol khai kòl kơt bơh bơta bòl glar ală tồi glài bol khai dê. 

23Bol khai chơt tài bơh ò gơs bơta lơh glài tơmàl, Mơ bol khai kong roh rui tài 
bơh bơta bơrngơl gơla dờng bol khai dê. 

Jơnau Pơnđik 6 

Ală jơnau bơto tơngkah bơh bơta lơh lòt ngui sa kòp ngai 
1Ơ kòn añ jê, dilah kòn gơs jơnau tòmho dòp leng ala cau ơm rềp mơ kòn, Dilah 
kòn gơs jơnau tòmkơt să he mơ cau ndai, 

2Gen kòn neh kòl yar dă bơh jơnau lik bơh sơndồi kòn dê, Kòl kup bơh jơnau đơs 
bơr kòn dê. 

3Behơ̆, ơ kòn añ jê, lơh tĕ bơta do nàng dong tă să tòm kòn, Bơh kòn neh ơm tòm 
tiah gơnoar cau ơm rềp mơ kòn: lòt tĕ, tơnliah să kòn, mơ rac dan mơ cau ơm 
rềp mơ kòn. 

4Bañ lòi mat kòn ñềm bic, mơ sơmbir mat kòn gơdan bic. 

5Dong tĕ să kòn klàs bơh bol khai kung be dô nơm keh brê klàs bơh cau lòt mòc, 
Kung be dô nơm sềm klàs bơh tê cau pơt dă. 

6Ơ cau ơm alah, lòt tus tĕ hơ ală ngòñ, Sền sơwì tĕ ală gùng dà bol gơ dê, mơ 
gơlik jak chài. 

7Bulah gơ ò gơs cau at bồ lơi, Kung ò gơs cau kwang lơi hala cau at bồ lơi 

8Gơ git rcang lài ală phan sa gơ dê tòm kơnhai prang, Mơ pơjum tơrgòm phan 
ròng siam gơ dê tòm kơnhai toès. 

9Ơ cau ơm alah, mê rơp bic tềng hơ̆ jơl tus di tŭ lơi taih? Tŭ lơi mê rơp guh bic 
taih? 

10 Bic mat dô ơthoa, ñềm mat bic dô ơthoa, koar tê ơm rlô dô ơthoa, 

11Gen bơta rƀah lơòi rơp tus hơ mê kung be cau ntung kơñau, Mơ bơta siơ̆u siar 
rơp tus hơ mê kung be cau at pềs tà tòmlơh. 

Bơh bơta blac chừt 
12Cau ală alai mơ cau iơh bơsak cau lòt yơng gùt dar đơs jơnau rkwet rkwe; 

13Khai gơliang mat, klĕ jơng, mơ ai ràs tê he lơh tềl; 

14Tòm nùs khai gơs bơta rkwet rkwe, khai kòñ lơh iơh sùm sùm, mơ rsìh bơta 
tòmpìt tòmhà. 

15Tài bơh hơ̆, bơta rung rài gơlik tus di khai dô bă nisơna; Tòm dô ơthoa khai 
kong roh gơprah nền cê ngan. 

Bơta Yàng Jehôwa gơjrañ mañ 
16Gơs prau bơta Yàng Jehôwa gơjrañ, mơ poh bơta Kơnràñ ngkòr ngkàc. 

17Gar mat pơnhừ să, lơmpiat lac lèo, tê lơh gơhòr mhàm ò gơs glài; 

18Nùs kòñ lơh ală bơta iơh, jơng sơrbac sơrbang ntoat tus hơ bơta iơh, 

19Cau lơh cơng ò song mơ đơs jơnau blac, bal mơ cau rsìh bơta tòm pơndang 
digùl hìu nhă he. 

Bơh bơta dri tơlàr 
20Ơ kòn, prap gàr tĕ ală jơnau bơto sồr bèp dê, bañ sang lòi ală bơta sồr lam mè 
kòn dê. 

21Prap gàr tĕ gơtòm nùs kòn sùm sùm, mơ wan gơ di ngko kòn. 

22Tŭ kòn lòt, ală jơnau hơ̆ rơp tề lam kòn; tŭ kòn bic, gơ sền gàr kòn; mơ tŭ kòn 
kah rngal wơl, gen gơ rơp tòmbơhbơr mơ kòn. 

23Bơh bơta sồr lam la dô nơm ồs đèng, boh lam la bơta àng, mơ bơta lah pơrhơng 
bơto tơngkah la gùng bơta kis dê. 

24Nàng prap gàr kòn klàs bơh cau ùr ƀơ̆ iơh, mơ klàs bơh lơmpiat rơmhòc cau 
ùr dri tơlàr dê. 

25Nùs kòn bañ hàm kòñ bơta hàng mơnĕ khai dê, bañ lòi he gơtup di sơmbir mat 
khai dê. 

26Cau rgơi ơpah ùr dri mìng dô pet piang lă lơm; Cau ùr bơrnàn lơh roh rài kis 
dô nă cau klau. 

27Gơs dô nă cau lơi ơn ồs tòm să he, mơ ào khai ò gơkòl ồs sa sơl ơ? 

28Hala ngan gơs dô nă cau lơi lòt hơđang ồs rnga hơng, mơ jơng he ò gơkòl lơhò 
ơ? 

29Cau lơi lòt tus hơ bau ùr cau ơm rềp mơ he kung behơ̆ sơl; Ngan dilah cau lơi 
ƀư di khai rơp ò klàs bơh bơta lơh glài. 

30Bañ sền òsơp di cau ntung kơñau, dilah khai kơñau nàng lơh hòm nùs he tòm 
tŭ jơgloh; 

31Dilah khai kòl kup, ngan khai pal tơm wơl poh dơ̆ rlau; khai rơp jào jơh ală 
phan mơna khai dê 

32Cau lơi tìs glài rềs àr bơrnàn mơ dô nă cau ùr, ngan la dô nă cau neh roh 
dơngoh, Cau lơi lơh behơ̆, tơnroh să tòm he. 

33Cau hơ̆ rơp kong sồt rmàñ mơ kong sền òsơp, bơta dơñŏ tơnhial khai rơp ò 
geh jùt jơh. 

34Bơh bơta gơjrañ mañ la bơta gơjrañ dờng bau klau dê, mơ tòm ngai sal tê khai 
ò toh glài; 

35Khai rơp ò dòp phan tơwài lơi, bulah kòn ai bơtơl phan cràs dờng kàr lơi, khai 
kung ò bài dòp. 

Jơnau Pơnđik 7 

Jơnau ơniai cau ùr bơrnàn lam tus hơ bơta chơt 
1Ơ kòn, lơh jat tĕ ală jơnau añ, mơ prap gàr tòm nùs ală gơnoar sồr añ. 

2Lơh jat tĕ ală gơnoar sồr añ, gen kòn rơp geh kis; Mơ prap gàr jơnau bơto 
tơngkah añ be gar mat kòn dê. 

3Kơt tĕ gơ di ràs tê kòn, cih gơ hơđang mpàn nùs kòn. 

4Đơs tĕ mơ bơta jak chài lah: Mê la ruh lŏ añ! Mơ hòi di bơta àng loh la cau bơyô 
đềt mềr kòn dê; 

5Nàng gơ sền gàr kòn klàs bơh cau ùr bơrnàn, klàs bơh cau ùr crih mat jak đơs 
jơnau lơngồt bơkah. 

6Bơh di mpồng dềt hìu he, Añ sền gan di ală mơng crang mpồng dềt añ, 

7Gen gŏ tòm mpồl cau bơrngơl gơla, Digùl ală cau pơnu, Gơs dô nă cau kơnòm 
să ò gơs dơngoh jak, 

8Lòt gan gùng rềp di mum hìu cau ùr hơ̆; Khai sơntòm lòt gùng tus hơ hìu ùr hơ̆. 

9Tòm tŭ trồ mho, hala lồi ngai, Hala digùl trồ mang tŭ klam jơngo cik. 

10Ne, cau ùr hơ̆ lik lòt rò khai, Bơka să be cau ùr dri, nùs bềng kai gơrmơ̆i. 

11Khai òs đơs dờng jơnau, ò git kơrhia să, Jơng khai ò ơm tòm hìu, 

12Tŭ ƀà ơm tòm gùng, ƀà ơm tòm drà, Kơp mòc tòm ală tiah mum gùng. 

13Khai kup koar cau pơnu mơ cum, Muh mat kơldang, đơs mơ cau pơnu hơ̆ lah: 

14Añ gơs phan ơn pơdơng kah bơta nđàc; Ngai do añ neh tơm sir bơta srat să añ. 

15Tài bơh hơ̆ tàng, añ lik lòt nàng wă rò bi, Añ neh jơh nùs jòi bi, mơ añ neh bàn. 

16Añ neh lă ồi hơđang cơnòng bic añ, Mơ che brài Ejiptơ gơs oă bơnga, 

17Ai kơlhô, cài trŭ mơ kơmhò kwe ̆ , Chu ƀô niam tòm tiah bic añ. 

18Tus tĕ, bol he tòm bơrkoat đềt mềr bal jơl àng, Hừh nùs bal bơh bơta kòñ 
gơboh. 

19Bơh bau klau añ ò ơm tòm hìu, Khai lik lòt hơ tiah ngài ngan, 

20Cèng kơldung priă bal mơ khai, Tus diàng dar sồng rê hìu. 

21Ùr hơ̆ ngui oă jơnau bơkah lơngồt ơniai khai, Lơh khai in gơtup pừ bơh jơnau 
rơmhòc. 

22Gen khai lòt jat ùr hơ̆ mo, Be dô nơm kơnrồ tus hơ tiah lơh poac, Be dô nă cau 
tùl gơla kong cap lam tus hơ tiah kong lơh glài. 

23Jơl tus di dô nơm kam pañ bluh gan klòm khai; Be dô nơm sềm par tus tòm dă 
bơtơng, Mơ ò git la khai pơt dă bơta kis he. 

24Behơ̆ tŭ do, iat tĕ añ, Ơn tĕ nùs tồr di ală jơnau đơs bơr añ jê. 

25Nùs kòn bañ gơwèt tòm gùng cau ùr hơ̆, Bañ lòt tìs tòm ală gùng khai dê; 

26Bơh khai neh lơh oă cau kong gơpừ, Mơ cau kong khai tơnchơt oă ngan sơl. 

27Hìu khai la gùng lòt brah tìng dê, Lam tus di ală ơdŭ bơta chơt. 

Jơnau Pơnđik 8 

Jơnau hòi jà bơta jak chài dê 
1 Ngan bơta jak chài ò hòi driau ơ? Ngan bơta àng loh ò yal tơlik jơnau he ơ? 

2Bơta jak chài ntào hơđang ală tiah jơnhoa, Di gah gùng di sơnah poan. 

3Rềp di mpồng dờng, di gùng mut tòm dơlam ƀòn, Bơh gùng mut mpồng dờng, 
bơta jak chài hòi driau lah: 

4“Ơ jơi kòn mơnus, añ hòi jà bol mê, Añ hòi jà jơh kòn mơnus! 

5Ơ ală cau tùl gơla, bơtê tĕ bơta git kơrhia; Ơ cau siơ̆u bơta jak chài, jòi jat tĕ gơ. 

6Iat tĕ, bơh añ rơp đơs bơta màng ryŭ, Bơh sơndồi añ rơp gơlik bơta song ngan. 

7Bơh bơr añ rơp đơs jơnau song; Ai sơndồi añ gơjrañ di bơta iơh rmơh. 

8Ală jơnau bơr añ đơs la song ring, Ò gơs bơta rkwet rkwe hala lac lèo tòm gơ. 

9Jơh ală bơta song ngan cau lơi in git wă, Mơ di ngan cau lơi in jòi geh bơta git 
jak. 

10Dòp tĕ bơta bơto sồr añ, bañ dòp leng jền priă, Bơta git jak rlau mơ sac rwah 
màh; 

11Bơh bơta jak chài la niam rlau mơ lŭ màng, Mơ ală phan mê kòñ gơboh rlau ò 
rgơi pơndròm mơ gơ. 

12Añ, la bơta jak chài ơm bal mơ bơta git kơrhia, Añ geh bơta git wă mơ bơta 
chài rgơi. 

13Bơta duh rngòt di Yàng Jehôwa, hơ̆ la gơjrañ di bơta iơh; Añ gơjrañ bơta pơnhừ 
să, tràl sơrbil, Añ gơjrañ gùng dà iơh mơ jơnau đơs lac lèo. 

14Añ gơs bơta kơlôi bơyai niam mơ bơta jak chài ngan; Añ gơs bơta àng loh; añ 
gơs gơnoar pràn. 

15Kơnòm di añ, ală cau bơtau at bồ, mơ ală cau at bồ tơlik gơnoar sồr song ngan. 

16Kơnòm di añ, ală cau kwang at bồ, ală cau màng ryŭ mơ tơl nă cau at bồ dô bă 
song ring. 

17Añ kòñ gơboh ală cau kòñ gơboh añ, Ngan cau lơi jơh nùs jòi añ rơp bàn añ. 

18Bơta pas sơm mơ bơta ryŭ ryơm la bal mơ añ, Phan mơna jŏ jòng, bơta bơtào 
tơngguh ơm bal mơ añ. 

19Plai đo añ niam rlau mơ màh, niam rlau mơ màh ngan; Cồng nha añ màng rlau 
mơ priă ngan. 

20Añ lòt tòm gùng song ring, Digùl ală gùng song ngan. 

21Nàng pà phan mơna ală cau in kòñ gơboh añ, Mơ lơh bềng ală đam jàr bol khai 
dê. 

Pơnah broă bơta jak chài dê tòm bơta crơng gơs 
22 Yàng Jehôwa crơng gơs añ bơh sơnròp tòm jơh ală bơta, Broă lài ngan Kơnràñ 
neh lơh bơh yau òr. 

23Añ neh geh bơtào jŏ ngan bơh yau òr, Bơh sơnròp, lài mơ tŭ crơng gơs plai ù. 

24Tŭ òhềt gơs cìr jrô, òhềt gơs tồ dà hòr oă, Gen añ geh tơnggơs rau. 

25Lài mơ tŭ kơh mơnơm geh bơtào, Mơ gơs ală dòr, gen neh gơs añ rau. 

26Lài mơ tŭ Yàng Jehôwa crơng gơs ù, ƀlàng sre, Mơ kơmbuh ù sơnròp ngan 
lơgar dunnia dê. 

27Tŭ Yàng Tom Trồ bơt bơtào ală tap trồ, Mơ lơh nhàr jơng trồ hơđang dàlềng, 
tềng hơ̆ gơs añ rau. 

28Tŭ Kơnràñ lơh gơs ală tap trồ hơđang, Tŭ Kơnràñ bơtào nền ală tồ dà tiah cìr 
jrô dê, 

29Lơh nền nhàr dàlềng in, Nàng dà ò ngơr lơh tìs gơnoar sồr Kơnràñ dê, Mơ tŭ 
Kơnràñ bơtào mơnàng plai ù, 

30Gen añ ơm di gah Kơnràñ lơh gơs cau tòm at bồ cau lơh broă, Kòp ngai añ la 
bơta hòn chò Kơnràñ in, Mơ òs chò hòp di đap mat Kơnràñ. 

31Chò hòp bơh ală cau ơm hơđang plai ù Kơnràñ dê, Mơ hừh hơh gơwèt hơ jơi 
kòn mơnus. 

32Behơ̆ tŭ do, ơ ală kòn! Iat tĕ añ; Lơngai cau lơi in prap gàr gùng dà añ, 

33Iat tĕ jơnau bơto sồr, mơ geh jak chài, Bañ sang lòi gơ. 

34Lơngai cau lơi in iat jơnau añ, Kòp ngai drơng kơp di bơr mpồng añ, Mơ gơn 
di gah ală jrong mpồng añ. 

35Bơh dilah cau lơi jòi bàn añ gen bàn bơta kis, Mơ dòp geh bơta nđàc bơh Yàng 
Jehôwa; 

36Mơya cau lơi hŭi añ, lơh iơh is di hwềng soàn bol khai dê; Ai cau lơi gơjrañ añ, 
ngan kòñ gơboh bơta chơt.” 

Jơnau Pơnđik 9 

Bơta hòi jà bơta jak chài dê mơ bơta tùl gơla dê 
1Bơta jak chài neh bơt bơtào hìu khai; Khai neh trah gơs poh nơm jrong khai dê; 

2Lơh poac phan poan jơng mơ bơcă mơ tơrnòm ño khai dê, khai kung rcang yò 
sa di cơnòng sa khai dê. 

3Khai neh sồr ală cau ơruh dong broă khai dê lik lòt; Bơh hơđang ală tiah jơnhoa 
ƀòn dê khai hòi driau lah: 

4“Ñcau lơi tùl gơla, pleh tĕ tềng do!” Gơwèt mơ cau siơ̆u bơta wă wơng, khai đơs 
lah: 

5“Tus tĕ sa ƀañ añ jê, Mơ ñô tơrnòm añ neh bơcă. 

6Pal sang tĕ bơta bơrngơl gơla, gen rơp geh bơta kis; Lòt jat tĕ gùng àng loh.” 

Ală jơnau pơnđik òs ngui oă 
7Cau lơi bơto tơngkah cau òs dơñŏ tơnhial gen rơp gơtìp bơrsèl tơnhial, Cau lơi 
lah pơrhơng cau iơh bơsak gen rơp kong jê sồt. 

8Bañ lah pơrhơng cau dơñŏ tơnhial, rngòt khai gơjrañ kòn; Lah pơrhơng tĕ cau 
jak chài, gen khai rơp kòñ gơboh kòn. 

9Bơto tơngkah tĕ cau jak chài, gen bol khai rơp geh jak chài rlau; Bơto sồr tĕ cau 
song ring, gen bol khai rơp geh bơtơl bơta git wă. 

10 Bơta duh rngòt di Yàng Jehôwa, hơ̆ la sơntòm bơta jak chài; Bơta đal git Bơtau 
Goh, hơ̆ la bơta àng jak. 

11Bơh kơnòm di añ, ală ngai kòn rơp geh bơtơl oă, Mơ ală sơnam rơp geh bơtơl 
oă bơta kis kòn in. 

12Dilah kòn jak chài, gen gơs kwơ să tòm kòn in; Dilah kòn dơñŏ tơnhial, gen 
mìng să tòm kòn pal àñ is. 

Jơnau hòi jà mơ ho pơgon tùl gơla 

13Cau ùr tùl gơla jak driau nggà, khai la bơrngơl gơla ò git dô êt lơi. 

14Khai nggui di mpồng hìu khai, Hơđang dô nơm cơnòng di tiah jơnhoa ƀòn dê, 

15Nàng hòi jà ală cau lòt gùng, hơ̆ la ală cau lòt song gùng bol khai lah: 

16“Cau lơi bơrngơl gơla mut tĕ tềng do!” Mơ khai đơs mơ cau siơ̆u bơta git wă 
lah: 

17“Dà kơñau la lơngồt ngan, Ƀañ sa òm la bơkah ò git lơh.” 

18Ală cau ò git lah cau chơt ơm tềng hơ̆, Mơ ală cau nac ùr hơ̆ dê gen ơm tòm tiah 
jrô lơgar làng ƀồc dê. 

Jơnau Pơnđik 10 

Ală bơta pơnđik Salômôn dê 
(10:1 – 29:27) 

Sră dơ̆ dùl tơrgòm ală bơta pơnđik Salômôn dê 
(10:1 – 24:34) 

1Do la ală jơnau pơnđik Salômôn dê: Kòn klau jak chài lơh hừh nùs bèp khai, 
Mơya kòn bơrngơl gơla lơh moat jrùng mè khai in. 

2Phan ò song ring ò gơs kwơ dô êt lơi: Mơya bơta song ring dong klàs bơh bơta 
chơt. 

3Yàng Jehôwa ò lòi hwềng soàn cau song ring lòt jơgloh, Mơya Kơnràñ bơtrơh 
tơlik bơta kơp kòñ cau iơh bơsak dê. 

4Cau alah lơh broă gen gơlik gơs rƀah, Ai tê cau ngac ngar lơh gơlik pas sơm. 

5Dô nă kòn tơrgòm prap tòm kơnhai prang la kòn git kơrhia, mơya dô nă kòn bic 
tòm kơnhai toès la kòn cèng bơta ƀàssìl. 

6Bơta ai lơngai mù hơđang bồ cau song ring; Mơya bơr cau iơh bơsak pồn ndơp 
bơta rhung rhang. 

7Kirsơnre cau song ring geh jòng ro; Mơya sơnđan cau iơh bơsak roh thit mo. 

8Cau gơs nùs jak chài, dòp leng ală bơta sồr lam, Ai cau gơs bơr tùl gơla rơp gơlik 
bơta roh rui. 

9Cau lơi lòt tòm bơta song ngan gen cơnđòa lòt kơ̆ wền; Ai cau lơi jat gùng rkwet 
rkwe gen cau rơp jòi bàn. 

10Cau lơi gơliang mat bơtào bơta kalke; Ai cau lơi đơs jơnau bơrngơl gơla rơp 
roh rui. 

11Bơr cau song ring la dô nơm croh dà bơta kis; Mơya bơr cau iơh bơsak pồn 
ndơp bơta rhung rhang. 

12 Bơta gơjrañ mañ gơlik bơta tòmlah tòmring; Ai nùs kòñ gơboh pồn ndơp jơh 
ală bơta tìs. 

13Hơđang bơr sơndồi cau àng jak gơs bơta jak chài; Mơya gai mơng prap lòi ntìng 
ngkòi cau siơ̆u bơta wă wơng in. 

14Cau jak chài prap lòi bơta git wă; mơya jơnau đơs cau tùl gơla cèng bơta roh 
gơprah tus rềp. 

15Phan mơna cau pas gơs la dô nơm theng kơ̆ cê khai dê; Mơya bơta dồn sa cau 
rƀah dê la bơta roh rui bol khai in. 

16Bơta kong bòl glar cau song ring dê lam tus hơ bơta kis: Ai cồng nha cau iơh 
rmơh dê lam tus hơ tồi glài. 

17Cau iat jơnau bơto sồr ơm tòm gùng bơta kis; Mơya cau lơi hŭi bơta lah 
pơrhơng lòt tìs nrah. 

18Cau pồn bơta gơjrañ mañ gơs sơndồi ma blac; Mơ cau lơi rsìh bơta đơs joh la 
cau tùl gơla. 

19Dilah oă jơnau, bơta tìs ò siơ̆u: Mơya cau git kơrhia đơs dô êt jơnau. 

20Lơmpiat cau song ring ò gơkrơi be priă ngan; Ai nùs cau iơh bơsak ò kwơ dô 
êt lơi. 

21Bơr sơndồi cau song ring ròng siam oă cau; Mơya cau tùl gơla chơt tài bơh siơ̆u 
bơta git wă. 

22Bơta lơngai bơh Yàng Jehôwa dê lơh gơlik pas gơs: Kơnràñ ò bơtơl tai bơta 
moat jrùng lơi ò. 

23Cau lơi siơ̆u dơngoh jak sền bơta lơh iơh be kơnhơl; Mơya cau àng jak hừh nùs 
bơh cau gơs bơta jak chài. 

24Bơta lơi cau iơh bơsak rngòt rngơt, ngan rơp tus hơđang bol khai; Mơya cau 
song ring rơp geh be nùs he kơp kòñ. 

25Tŭ càl rbut lòt gan, cau iơh bơsak ò gam tai: Mơya cau song ring geh bơtào kơ̆ 
gam sùm sùm. 

26Be dà sràt kìr sề, be ñhŭ hòi mat, cau lơh alah gơwèt mơ cau sồr khai lòt kung 
behơ̆. 

27Bơta duh rngòt Yàng Jehôwa bơtơl bơta kis; Ai sơnam kis cau iơh rơp kong 
koh pơndut. 

28Bơta gơn kơnòm cau song ring rơp tus hơ bơta chò hòp; Ai bơta gơn kơnòm 
cau iơh bơsak dê rơp roh thit. 

29Gùng lòt Yàng Jehôwa dê be dô nơm theng kìng crŭ cau song ngan in; Mơya gơ 
la bơta tơnroh cau lơh iơh in. 

30Cau song ring ò tŭ lơi kong gơlơnggơr: Mơya cau iơh ò gam wơl hơđang ù. 

31Bơr cau song ring tơnggơs bơta jak chài: Mơya lơmpiat cau ma blac rơp kong 
sang pơndut. 

32Sơndồi cau song ring git bơta niam nùs; Mơya bơr cau rhung rhang mìng đơs 
bơta lac lèo. 

Jơnau Pơnđik 11 

1Dô nơm kơr ma blac la dô bơta cù kìr Yàng Jehôwa in; Mơya plai kơr tòm toh 
geh niam nùs Kơnràñ. 

2Tŭ pơnhừ să tus, bơrsèl tơnhial kung tus sơl; Mơya bơta jak chài gam ơm mơ 
cau pơndêt să. 

3Bơta song ring ală cau song ring dê tề lam bol khai; Mơya bơta rkwet rkwe ală 
cau ò dòn song tơnroh bol khai. 

4Tòm ngai gơjrañ dờng, phan mơna ò kwơ dô êt lơi, Mìng bơta song ring dong 
klàs bơh bơta chơt. 

5Bơta song ring cau wil tơl dê pơnsong gùng lòt khai; Mơya cau rhung rhang rơp 
gơpừ bơh bơta iơh bơsak bol khai dê. 

6Bơta song ring cau song ngan dê rơp dong klàs bol khai; Mơya cau ò dòn song 
gơkòl kơt tòm bơta iơh bơsak bol khai dê. 

7Tŭ cau iơh chơt, bơta gơn kơnòm khai roh; Mơ bơta kơp kòñ cau ò gơs Yàng 
rơp ò gơs phan lơi. 

8Cau song ring geh dong klàs bơh bơta gơlòng bòl glar, Mơ cau rhung rhang 
gơdùh tềng hơ̆ ala khai in. 

9Cau ò duh rngòt ai jơnau đơs mơ lơh roh gơprah cau ơm rềp mơ khai; Mơya 
kơnòm di bơta git wă ală cau song ring geh dong klàs. 

10Jơh ƀòn chò hòp bơh bơta bơtoah bơtoài cau song ring dê; Mơya tŭ cau iơh roh 
rui, gen gơs jơnau hòn chò driau dờng. 

11Kơnòm cau song ngan ai lơngai, gen ƀòn dờng geh jòng màng; Mơya tài bơh 
bơr cau iơh rmơh, gơ kong tơnroh. 

12Cau lơi sền òsơp cau gơp ƀòn he siơ̆u bơta git wă; Mơya cau àng jak kư̆ ơm mŏ. 

13Cau đơs joh yal tơlik bơta ndơp ndơr; Mơya cau di pal dòn kơnòm prap tòm 
nùs bơta dòn kơnòm. 

14Tiah lơi ò gơs cau at bồ gen lơgar gơplơ̆, Mơya dilah gơs oă cau git kơlôi bơyai, 
gen geh lơngap lơngai. 

15Cau lơi dòp leng ala cau ndai, ngan kong sơbơng roh; Mơya cau ò bài dòp leng 
ala, gen geh lơngap lơngai. 

16Cau ùr lơbơn niam geh sền dờng màng; Ai cau ùr ò kòñ bơtê jat nùs nhơm niam 
gơkòl ƀàssìl, Cau alah gơlik siơ̆u siar, Mơya cau tơryang tơryồng rơp geh pas 
sơm. 

17Cau lơbơn niam geh kwơ hwềng soàn he in; Ai cau rhung rhang lơh iơh să tòm 
he in. 

18Cau iơh dòp geh cồng nha roh lơm; Mơya cau sih bơta song ring dòp geh jền 
tơngai ngan. 

19Cau lơi kơ̆ nùs ơm song ring gen rơp kis; Ai cau ting jat bơta iơh rơp chơt. 

20Cau gơs nùs ma blac ai lơh cù kìr Yàng Jehôwa in; Mơya cau lơi ò lơh tìs gen 
geh niam nùs Kơnràñ, 

21Di ngan cau iơh bơsak ò tŭ lơi klàs bơta lơh glài; Mơya jơi bơtiàn cau song ring 
rơp geh dong klàs. 

22Dô nă cau ùr hàng mơnĕ mơ siơ̆u bơta git kơrhia, Ò gơkrơi be dô nơm kòng 
màh dò di muh sur. 

23Bơta kơp kòñ cau song ring dê mìng la bơta niam; Ai bơta kơp gơn cau iơh dê 
la bơta gơjrañ dờng. 

24Gơs cau rsìh phan mơna he dê, sơlo gơlik pas sơm; Kung gơs cau sềt pơniă 
kong bơta siơ̆u siar lơm. 

25Cau gơs nùs dờng ơnàng rơp geh hòm lai; Ai cau chò nùs pà gòi rơp geh pà gòi. 

26Cau lơi pồn prap kòi mbo, kong làng bol srat rma; Mơya bơta lơngai mù 
hơđang bồ cau tac gơ. 

27Cau lơi jòi jat bơta niam, jòi jat bơta nđàc; Mơya cau lơi jòi bơta iơh, gen bơta 
iơh rơp tus mơ khai. 

28Cau lơi dòn kơnòm bơta pas sơm bol khai dê rơp gơkòl ro rañ; Ai cau song ring 
rơp be nha chi tơlir niam. 

29Cau lơi lơh sơlồng sơlàng hìu nhă bol khai rơp geh càl lơh gơs sre brê; Mơ cau 
lu sơnrang gơlik dĭ gơna cau jak chài in. 

30Cồng nha cau song ring la chi bơta kis; Mơya bơta iơh bơsak tơnroh bơta kis. 

31 Dilah cau song ring geh tơm wơl hơđang ù; Ngan kung behơ̆ cau iơh bơsak mơ 
cau glài kong sal tê! 

Jơnau Pơnđik 12 

1Cau lơi kòñ gơboh bơta lơh glài tơmàl kòñ gơboh bơta git jak; Mơya cau lơi 
gơjrañ di bơta lah pơrhơng la bơrngơl gơla. 

2Cau niam geh bơta nđàc Yàng Jehôwa dê; Mơya Yàng Tom Trồ lơh nền glài cau 
lơi kòñ jòi kai iơh. 

3Kòn mơnus ò di bơh rhung rhang mơ geh bơt bơtào kơ̆ nền; Mơya ryas cau song 
ring ò gơkòl wañ lơnggơh. 

4Bau ùr kơ̆ dơn la sơgơn bơtau bau klau khai in; Ai bau ùr lơh ƀàssìl ƀàsso ò 
gơkrơi be bơta ồm lề tòm ntìng khu khai. 

5Bơta kơlôi sơnơng cau song ring dê la di pal; Mơya bơta kơlôi bơyai cau iơh la 
ma blac. 

6Ală jơnau cau iơh bơsak kơp mòc lơh gơhòr mhàm; Mơya jơnau đơs cau song 
ring dong klàs bol khai. 

7Cau iơh bơsak kòl tuh tơlup gen bol khai ò gam tai; Mơya hìu cau song ring gam 
ntào kơ̆. 

8Cau geh jòng ro bơh bơta jak chài; Ai cau gơs nùs rkwet rkwe gơkòl sền òsơp. 

9Chan la dô nă cau òs mơ geh cau dong broă, Rlau mơ cau sền dờng màng is să 
he mơ siơ̆u phan sa. 

10Cau song ring sền gàr bơta kis phan poan jơng he; Ai bơta sơnđàc sơngit cau 
iơh dê la iơh rmơh. 

11Cau lơi lơòr ù tiah he dê rơp geh phan sa tơngkah tơngkañ; Ai cau jat cau ơm 
alah siơ̆u bơta git wă. 

12Cau iơh bơsak hàm hà phan ò di pal; Mơya ryas cau song ring dê tơnggơs plai 
đo. 

13Cau iơh bơsak gơkòl tòm dă bơh di bơta tìs sơndồi bol khai dê; Mơya cau song 
ring geh klàs bơh bơta bòl glar. 

14Bơh cồng nha bơr sơndồi cau dê geh bềng ală phan niam; Mơ cau lơh broă bòl 
glar geh jền tơngai gơ dê. 

15Gùng dà cau bơrngơl gơla dê song jat mat khai; Ai cau jak chài iat jơnau bơto 
tơngkah. 

16Cau tùl gơla yal tơlik bơta gơjrañ dờng bol khai dê mo; Ai cau git kơrhia pồn 
ndơp bơta sền òsơp he. 

17Cau lơi đơs song, bơto yal bơta song ring; Ai cau lơh cơng ma blac yal tơlik 
bơta blac chừt. 

18Jơnau ò git kơrhia srơp bluh be đào; Mơya lơmpiat cau jak chài cèng bơta 
sơmbòi. 

19Sơndồi song ngan geh kơ̆ wền sùm sùm; Ai lơmpiat ma blac mìng gam dô êt jŏ 
lơm. 

20Bơta pơrlồm ơniai ơm tòm nùs cau kòñ lơh kai iơh; Mơya ală cau bơyai bơta 
ring lơngai geh hòn chò. 

21Ò gơs dô bơta rung rài gơlik tus cau song ring in; Mơya cau iơh bơsak rơp kong 
bềng bơta bòl glar. 

22Bơr sơndồi đơs lac lèo ai lơh cù kìr Yàng Jehôwa in; Mơya cau lơi lơh lòt dòn 
song geh niam nùs Kơnràñ. 

23Cau chài rgơi pồn bơta he git; Mơya nùs cau tùl gơla yal tơlik bơta lu sơnrang. 

24Tê cau ngac ngar rơp at bồ; Mơya cau lơh alah pal kong duh broă. 

25Bơta moat jrùng lơh kơnjơ̆ nùs; Mơya dô jơnau đơs niam lơh nùs chò hòp. 

26Cau song ring bơto gùng niam cau gơp ƀòn in; Mơya ală gùng cau iơh lơh tìs 
nrah bol khai. 

27Cau lơh alah ò gơm poac he neh mòc; Mơya cau tơryang tơryồng geh phan 
mơna kas màng. 

28Tòm gùng cau song ring gơs bơta kis; cơnđòa lòt tòm gùng hơ̆ ò gơs bơta chơt. 

Jơnau Pơnđik 13 

1Kòn jak chài iat jơnau bơto sồr bèp dê; Mơya cau bơrsèl tơnhial ò iat jơnau lah 
pơrhơng. 

2Kơnòm plai đo bơr sơndồi bol khai dê, cau lơbơn niam dòp geh bơta niam; 
Mơya bơta hàm kòñ cau pơrlơ̆ dră la bơta rhung rhang. 

3Cau kơrmap gàr bơr he, geh prap gàr bơta kis he; Mơya cau lơi pò sơndồi he oă, 
gen kong roh gơprah. 

4Nùs cau lơh alah kơp kòñ mơ ò geh phan lơi; Ai nùs cau tơryang tơryồng geh 
lìu làc phan ngui sa. 

5Cau song ring gơjrañ bơta lac lèo; Mơya cau iơh rmơh pal cù kìr mơ kong ƀàssìl 
ƀàsso. 

6Bơta song ring sền gàr gùng dà cau lơh lòt song ngan; Mơya tồi glài tuh tơlup 
cau iơh bơsak. 

7Gơs cau lơh be pas, mơya ò gơs phan lơi; Kung gơs cau lơh be rƀah, mơya gơs 
phan mơna oă. 

8Khà priă tơwài bơta kis kòn mơnus dê hơ̆ la phan mơna he; Ai cau rƀah ò tŭ lơi 
kơno jơnau đơs pơhìn. 

9Bơta àng cau song ring dê la hòn chò; Mơya đèng cau iơh kòl lơh tơnchơt. 

10Bơta pơnhừ să tơnggơs bơta tòm pơndang bal; Ai bơta jak chài ơm mơ cau 
dòp jơnau bơto tơngkah. 

11Phan mơna ò di pal ngan pal kong roh gơcoh; Ai cau lơi kư̆ dòñ prap rơp geh 
bơtơl oă. 

12Bơta kơp gơn òbat nyà lơh nùs jê sồt; Mơya tŭ bơta kơp kòñ geh tơl rau la dô 
nơm chi bơta kis. 

13Cau lơi sền òsơp jơnau bơto sồr, cèng bơta roh gơprah bol khai in; Ai cau lơi 
duh rngòt bơta boh lam, gen geh phan ƀàn. 

14Bơta bơto sồr cau jak chài dê ngan la dô nơm croh dà bơta kis dê, Nàng lơh cau 
in pleh di dă bơta chơt. 

15Bơta àng loh ngan geh bơta nđàc; Mơya gùng lòt cau ò dòn song la bơta roh rui 
bol khai in. 

16Cau chài rgơi lơh broă kư̆ jat bơta git wă; Mơya cau tùl gơla ràng tơlik bơta 
bơrngơl he dê. 

17Cau kong sồr iơh cèng bơta rung rài; Ai cau kong sồr dòn song cèng bơta 
sơmbòi. 

18Cau lơi pơndang sang bơta bơto tơngkah rơp kong rƀah rƀừp mơ ƀàssìl ƀàsso; 
Mơya cau lơi dòp prap jơnau lah pơrhơng geh jòng màng. 

19Bơta kơp kòñ geh gơlik gơs lơh lơngồt bơkah hwềng soàn in; Mơya pleh ngài 
bơta iơh, la bơta cù kìr cau tùl gơla in. 

20Gơtòmklac mơ cau jak chài, gơlik gơs jak chài; Mơya lơh yô mơ cau tùl gơla 
rơp kong roh gơprah. 

21Bơta rung rài ting jat cau gơs glài; Ai bơta lơngai lơngò la phan ƀàn cau song 
ring dê. 

22Cau niam lòi wơl sre brê kòn sau he in; Mơya phan mơna cau gơs glài lòi wơl 
cau song ring in. 

23Ƀlàng sre cau rƀah tơnggơs oă phan sa; Mơya gơkòl cèng pơrdô tài bơh siơ̆u 
bơta song ring; 

24Cau lơi ò bài ngui gai mơng gơjrañ di kòn klau he; Mơya cau lơi kòñ gơboh kòn 
gen pal mhar lơh tơmàl khai. 

25Cau song ring geh sa hòm tơl phan bơkah; Ai klung cau iơh ơm jơgloh. 

Jơnau Pơnđik 14 

1Cau ùr jak chài bơt bơtào hìu he; Ai cau tùl gơla ai tê he sòr tơnroh gơ. 

2Cau lơi lòt jat bơta song ngan duh rngòt Yàng Jehôwa; Ai cau lơi lơh lòt rkwet 
rkwe sền òsơp di Kơnràñ, 

3Tòm bơr cau tùl gơla gơs mơng pù lơh bơta pơnhừ să khai; Mơya sơndồi cau 
jak chài sền gàr khai. 

4Tiah lơi ò gơs kơnrồ, tềng hơ̆ bòng ñhơt soh gòi; Mơya cồng nha oă bơh pràn 
kơnrồ dam mơ gơs. 

5Cau lơh cơng dòn song ò tŭ lơi đơs blac; Ai cau lơh cơng blac ngui jơnau lac lèo. 

6Cau dơñŏ tơnhial jòi ò bàn bơta jak chài; Mơya bơta git jak ai lơh ƀuơn soh cau 
àng loh in. 

7Pleh ngài tĕ bơh cau tùl gơla, Kòn rơp ò jòi bàn sơndồi jak chài di khai. 

8Bơta chài rgơi cau jak chài dê, hơ̆ la wă loh gùng dà he; Mơya bơta lu sơnrang 
cau tùl gơla dê la bơta blac pơrlồm. 

9Cau bơrngơl gơla dơñŏ tơnhial tồi glài; Mơya cau song ngan hòn chò bơta niam 
nùs Yàng Tom Trồ dê. 

10Bơta sràt bơtang kòp nùs đal git is; Cau ndai ò geh tòmpà bơta chò hòp mơ 
khai. 

11Hìu cau iơh bơsak rơp kong pòng tơrlah; Mơya sàl cau song ngan rơp geh 
bơtoah bơtoài 

12 Gơs dô nơm gùng sền gơlơh be di pal jơi kòn mơnus in; Mơya tus di lồi dut gơ 
gơlik gơs gùng bơta chơt. 

13Bulah tòm tŭ ñŏ kơnhơl nùs gam moat jrùng; Mơ lồi dut bơta chò hòp, hơ̆ la 
bơta rac ròc. 

14Cau ò dòn song dòp cồng nha broă khai dê; Ai cau niam geh phan ƀàn di pal. 

15Cau bơrngơl gơla dòn jơh ală jơnau; Mơya cau chài rgơi sền sơwì ală cơnđòa 
he dê. 

16Cau jak chài rngòt mơ pleh klàs di bơta iơh; Mơya cau tùl gơla pơnhừ să, mơ ò 
git kơrhia. 

17Cau duh nùs lơh lu lơh sơnrang; Mơ cau bơtào kai gơrmơ̆i kong gơjrañ. 

18Cau tùl gơla geh bơta lu sơnrang lơh gơs sre brê; mơya cau jak chài geh tơndau 
sơgơn bơtau mơ bơta git jak. 

19Cau iơh cùn khoai di đap cau niam; mơ cau bơsak rơp ơm kơp di mpồng cau 
song ring. 

20Cau rƀah bulah cau gơp ƀòn kung sang lòi; mơya cau pas gen oă ngan bơyô. 

21Cau lơi sền òsơp cau gơp ƀòn he, la ală cau tìs glài; Lơngai cau lơi in nđàc sơngit 
cau dồn sa rƀah. 

22Cau jòi kai iơh ngan ò tìs nrah ơ? Ai cau jòi bơta niam gen dòp leng bơta kơ̆ 
dơn mơ bơta dòn song. 

23Lơh broă cèng cồng nha; Mơya mìng đơs lơm lam tus bơta siơ̆u siar. 

24Sơgơn bơtau cau jak chài dê la bơta pas gơs; Ai cau lu sơnrang wan che bơka 
di ngko la lu sơnrang. 

25Cau lơh cơng song ngan dong klàs bơta kis oă cau; Mơya cau lơi đơs blac la cau 
pơrlơ̆ dră. 

26Ală cau duh rngòt Yàng Jehôwa gơs tiah gơn kơnòm kơ̆ cê; Kơnràñ rơp la tiah 
kìng crŭ ală kòn sau bol khai in. 

27Bơta duh rngòt Yàng Jehôwa ngan la dô nơm tồ bơta kis, Nàng cau in rgơi pleh 
klàs bơh dă bơta chơt. 

28Làng bol oă ngan hơ̆ la bơta gơklŏ cau bơtau dê; Làng bol gơs dô êt, cau kwang 
kong ơlah. 

29Cau òbat gơhào gơjrañ gơs bơta àng jak dờng; Mơya cau lơi jak gơhào nùs yò 
tơlik bơta kroă sơnrang. 

30Nùs ring lơngai la bơta kis să jan dê; Ai bơta gơjrañ mañ la bơta ồm lề ntìng 
dê, 

31Cau rồn bơklơn cau rƀah sền òsơp Bơtau crơng gơs he; Ai cau lơi nđàc sơngit 
cau rƀah rƀừp sền dờng màng di Kơnràñ. 

32Cau iơh kong tuh tơlup tòm bơta iơh bơsak he; Mơya cau song ring gam gơs 
tiah gơn kơnòm, bulah tòm tŭ chơt. 

33Bơta jak chài ơm tòm nùs cau àng loh; Mơya tòm nùs cau tùl gơla gen ò rgơi 
jòi bàn gơ. 

34Bơta song ring lơh lơgar in ryŭ ryơm; Mơya tồi glài la bơta ƀàssìl ƀàsso lơgar 
in. 

35Dô nă dĭ gơna lơh lòt jak chài niam nùs bơtau; Mơya bơta gơjrañ dờng bơtau 
dê dùh hơđang cau lơh lòt ƀàssìl. 

Jơnau Pơnđik 15 

1Jơnau ho lơbơn niam lơh rài bơta gơhào gơjrañ; Ai jơnau sràt bơtang bơrcek 
nùs gơjrañ. 

2Lơmpiat cau jak chài yal tơlik bơta git jak dô bă di pal; mơya bơr cau tùl gơla 
mìng tơlik jơnau bơrngơl gơla. 

3Mat Yàng Jehôwa ơm làm bă tiah, sền sơwì cau iơh bơsak mơ cau lơbơn niam. 

4Lơmpiat lơbơn niam tòm toh be chi bơta kis; Mơya lơmpiat rkwet rkwe lơh lề 
lac nùs tồr. 

5Cau bơrngơl gơla sền òsơp bơta bơto tơngkah mè bèp he dê; Ai cau lơi kah prap 
bơta lah pơrhơng gơlik gơs chài rgơi. 

6Tòm hìu cau song ring gơs oă phan màng; Mơya tòm cồng nha cau iơh bơsak 
gơs bơta dơrcul nùs. 

7Sơndồi cau jak chài rsìh bơta git jak; Mơya nùs cau tùl gơla ò lơh behơ̆. 

8Phan ơn duh khoai cau iơh bơsak ai lơh cù kìr Yàng Jehôwa in; Mơya jơnau hòi 
dan cau song ring dê geh niam nùs Kơnràñ. 

9Gùng dà cau iơh ai lơh cù kìr Yàng Jehôwa in; Mơya Kơnràñ kòñ gơboh cau ting 
jat bơta song ring. 

10Bơta lơh glài kơnjơ̆ prap lòi cau lơi in sang lòi gùng lòt song; Mơ cau gơjrañ 
jơnau lah pơrhơng rơp chơt roh. 

11Lơgar làng ƀồc mơ brah tìng gam ơm di đap mat Yàng Jehôwa sơl, Tơ ài lah 
nùs kòn mơnus dê! 

12Cau bơtat bơtròh ò kòñ cau lah pơrhơng he; khai ò bài tus mơ cau jak chài. 

13Nùs hừh hơh lơh muh mat chò hòp; Mơya tài bơh nùs moat jrùng gen hwềng 
nùs gơkòl dơrcul. 

14Nùs àng loh jòi jat bơta git jak; Ai bơr cau tùl gơla ròng siam he mơ bơta 
bơrngơl gơla. 

15Ală ngai cau siơ̆u siar dê, la kalke lơm; Mơya nùs hừh hơh ơm tòm bơta ñô sa 
sùm sùm. 

16Chan gơs mìng dô êt phan mơna mơ duh rngòt di Yàng Jehôwa, Niam rlau mơ 
oă phan mơna mơ nùs dơrcul bơh gơ. 

17Chan sa mìng biap mơ gơs bơta kòñ gơboh, Niam rlau mơ sa poac kơnrồ lơmă 
mơ gơs bơta gơjrañ mañ. 

18Cau mhar gơjrañ tơngguh bơta tòmlơh; Mơya cau kơ̆ dơn lơh rài bơta tòm 
pơndang bal. 

19Gùng cau lơh alah be dô nơm pơnggàr lò; Ai gùng cau song ngan gen la gùng 
ring ơnàng. 

20Kòn jak chài lơh chò hòp bèp khai; Ai kòn tùl gơla sền òsơp mè bol khai. 

21Cau siơ̆u dơngoh jak ai bơta gơla bơrngơl lơh chò hòp; Ai cau jak chài kư̆ lòt 
tòm gùng song. 

22Ò gơs bơta bơyai, broă lơh ò cồng nha Mơya kơnòm oă kơlôi bơyai, gen broă 
geh lơh sir. 

23Bơr ho wơl jak lơh cau in chò hòp; Ai jơnau đơs di pal tŭ tơngai gen niam ò git 
nđò! 

24Gùng cau jak chài lam guh hơđang tus bơta kis, Nàng pleh bơh lơgar làng ƀồc 
ơm hơđơm. 

25Yàng Jehôwa rơp tuh tơlup hìu cau pơnhừ să; Mơya Kơnràñ lơh kơ̆ cê nhàr cau 
ùr bơnrau dê. 

26Bơta kơlôi sơnơng iơh la cù kìr Yàng Jehôwa in; Mơya jơnau sàng goh niam 
nùs Kơnràñ. 

27Cau hàm hà cồng nha ò song ring lơh sơlồng sơlàng hìu bol khai dê; Ai cau 
gơjrañ phan sa loă rơp geh kis. 

28Nùs cau song ring kơlôi sơnơng jơnau pal ho; Mơya bơr cau iơh bơsak hòr lik 
bơta iơh. 

29Yàng Jehôwa ơm ngài mơ cau iơh; Mơya Kơnràñ iat jơnau hòi dan cau song 
ring dê. 

30Bơta àng muh mat dê lơh nùs chò hòp; Mơ jơnau niam lơh pràn ală ntìng. 

31Cau lơi iat jơnau lah pơrhơng bơta kis dê, Rơp ơm digùl ală cau jak chài. 

32Cau lơi sang lòi bơta bơto tơngkah sền òsơp hwềng soàn bol khai dê; Mơya cau 
lơi iat jơnau lah pơrhơng geh bơta git wă. 

33Bơta duh rngòt Yàng Jehôwa bơto sồr bơta jak chài; Mơ bơta pơndêt să lòt lài 
mơ bơta ki ngàm. 

Jơnau Pơnđik 16 

1Bơta kơlôi bơyai tòm nùs gơrê bal mơ kòn mơnus; Ai bơta ho wơl lơmpiat dê 
tus bơh Yàng Jehôwa. 

2Ală gùng dà dô nă cau lơi dê digơlan sàng goh jat mat tòm khai dê; Mơya Yàng 
Jehôwa kơr was hwềng soàn cau. 

3Jào phi tĕ ală broă he Yàng Jehôwa in, Gen ală bơta kơlôi bơyai he dê rơp geh 
cồng nha. 

4Yàng Jehôwa crơng gơs ală jơi phan gơs tơnggume broă gơ dê; Tian gơs cau iơh, 
prap lòi ngai rung rài in. 

5Cau pơnhừ să ai lơh cù kìr Yàng Jehôwa in; Di ngan, bol khai rơp ò geh klàs bơh 
bơta lơh glài. 

6Kơnòm di bơta kòñ gơboh kơ̆ dơn mơ dòn song gen glài geh tơwài; Bơh bơta 
duh rngòt Yàng Jehôwa cau pleh ngài bơta iơh. 

7Tŭ gùng dà cau lơi dê niam nùs Yàng Jehôwa, gen Kơnràñ kung lơh ală cau sò 
tơm khai dê ơm gơtòmsòr bal mơ khai. 

8Chan gơs dô êt phan mơna mơ gơs bơta song ring, Rlau mơ gơs oă cồng nha bal 
mơ bơta ò song ring. 

9Nùs cau kơlôi lơh nền gùng lòt he; Mơya Yàng Jehôwa sơnio lam ală cơnđòa 
khai dê. 

10Jơnau Yàng dê ơm tòm sơndồi bơtau; Gen bơr khai rơp ò tìs tòm tŭ cahrña. 

11Plai kơr mơ phan kơr song ring gơrê mơ Yàng Jehôwa; ală plai kơr tòm 
kơldung la broă lơh Kơnràñ dê. 

12Lơh iơh rmơh, hơ̆ la dô bơta cù kìr kwang bơtau in; Bơh kơnòm dê bơta song 
ring sơbàn geh bơtào kơ̆. 

13Sơndồi cau song ring la bơta chò hòp cau bơtau in; Khai kòñ gơboh cau đơs 
song ngan. 

14Bơta gơjrañ dờng bơtau dê la cau kong sồr bơta chơt dê; Mơya cau jak chài lơh 
rài bơta gơjrañ hơ̆. 

15Kơnòm di muh mat àng gơcrà bơtau dê gen geh bơta kis; bơta niam nùs khai 
ò gơkrơi be dô puk mhwal cèng mìu bồ sơnam. 

16Geh bơta jak chài, ngan màng rlau mơ màh ngan ò git nđò! Geh àng loh, ngan 
di pal rlau mơ priă ò git nđò! 

17Gùng ơnàng bơta song ngan dê hơ̆ la pleh ngài bơta iơh; Cau lơi sền gàr gùng 
lòt broă lơh he gen gàr hwềng soàn he. 

18Bơta pơnhừ să lòt lài bơta rung rài jat tơnơ̆; Mơ bơta tơngguh is să lòt lài mơ 
bơta gơtup pừ. 

19Chan la pơndêt să ơm bal mơ cau siơ̆u siar, rlau mơ tòmpà phan kơñau bal mơ 
cau pơnhừ să. 

20Cau lơi prap gàr jơnau bơto tơngkah jòi geh cồng nha; Mơ cau lơi dòn kơnòm 
di Yàng Jehôwa ai lơh lơngai ngan. 

21Cau lơi gơs nùs jak chài geh sơnđan la àng loh; Jơnau bơkah lơngồt gơbơtơl 
bơta git jak. 

22Cau gơs àng loh, ngan gơs hiòng bơta kis; Mơya bơta tùl gơla la bơta lơh glài 
cau bơrngơl gơla dê. 

23Bồ dơngoh cau jak chài cèng jơnau đơs jak chài, mơ bơtơl bơta bơtê jak sơndồi 
in. 

24Jơnau niam tòm toh be sìng lơwe, Bơkah lơngồt hwềng nùs in, mơ pràn 
kơldang să jan in. 

25 Gơs dô nơm gùng sền gơlơh be di pal jơi kòn mơnus in; Mơya lồi dut gơ la 
gùng tus hơ bơta chơt. 

26Cau lơh broă bòl glar bơh bơr kòñ sa chồl khai lơh broă, Bơh kơndul jơgloh 
chồl bol khai lơh. 

27Cau blac chừt kòñ jòi kai lơh iơh; Mơ sơndồi bol khai gơs lơmpiat ồs hơng. 

28Cau lac lèo rsìh bơta tòmpìt tòmhà; Cau đơs gơtrềng gơtràng cah is ală cau 
bơyô đềt mềr. 

29Cau rhung rhang ơniai pơndòm cau bơyô he, Mơ lam khai mut tòm gùng ò 
niam. 

30Cau lơi kơđip mat kơlôi rcang bơta blac pơrlồm, Mơ cau lơi mềm bơr, neh lơh 
gơs bơta iơh. 

31Sŏ kò la sơgơn bơtau bơta gơklŏ, Gơ dòp geh bơh gùng dà song ring. 

32Cau òbat gơhào gơjrañ lin rlau mơ cau pràn kơldang; Mơ cau lơi at bồ nùs he 
lin rlau mơ cau tòmpìt theng. 

33Cau tă khà tòm tiang ào; Mơya bơta lơh nền bơh di Yàng Jehôwa mơ tus. 

Jơnau Pơnđik 17 

1Chan mìng dô pet piang lă ro mơ gơs bơta gơtòmsòr bal, Niam rlau mơ hìu bềng 
bơta ñô sa mơ tòmlah tòm pơndang bal. 

2Dĭ gơna àng loh rơp at bồ hơđang kòn cau tòm jak lơh bơta ƀàssìl ƀàsso, mơ 
dòp geh sre brê be kòn tòm hìu nhă. 

3Glah lòs ngui nàng tŏ tiar priă, bơnhă lòs ngui nàng tŏ tiar màh; Mơya Yàng 
Jehôwa lòng nùs kòn mơnus dê. 

4Cau lơh iơh kơno sơndồi iơh bơsak; Cau jak đơs blac ơn tồr iat lơmpiat bih khih. 

5Cau lơi dơñŏ tơnhial cau dồn sa rƀah dơñŏ tơnhial Bơtau crơng gơs bol khai; 
Cau lơi hòn chò bơh bơta rung rài cau ndai dê rơp ò geh klàs bơh bơta lơh glài. 

6Sơgơn bơtau ồng kra dê, hơ̆ la kòn sau; Ai bơta gơklŏ kòn sau dê hơ̆ la ồng pàng. 

7Jơnau niam lơnhơn ò di pal cau bơrngơl in; Bơr sơndồi blac chừt kung ò di pal 
cau kwang bơtau in sơl. 

8Phan sa loă tòm toh be dô nơm lŭ đèk di đap cau lơi geh gơ; Bulah gơpơrlac đah 
lơi, kung geh bơtoah. 

9Cau lơi jơm ndơp bơta tìs glài jòi jat bơta kòñ nđàc; Ai cau lơi tơngkah wơl bơta 
tìs lơi gen cah is cau bơyô đềt mềr. 

10Jơnau lah pơrhơng gơmut jrô tòm cau jak chài, Rlau mơ dô rhiang gai pòng di 
cau bơrngơl. 

11Cau iơh bơsak mìng jòi bơta tòmdră wơl; Tài behơ̆ dô nă cau iơh bơsak geh 
kong sồr brồ lơh khai. 

12Chan cau tìp jơgơu me kong roh kòn, Rlau mơ tìp cau bơrngơl gơla tòm bơta 
sơnrang khai dê. 

13Cau lơi ai bơta iơh tơm wơl bơta niam. Bơta rung rài ò ơm ngài mơ hìu cau hơ̆ 

14Sơntòm bơta tòmpìt tòmhà, be cau pò gùng dà in hòr; Dơh wơl lài mơ tŭ gơs 
bơta pơndang bal. 

15Cau lơi sơnđan cau iơh la song ring, mơ cau lơi lơh nền glài cau song ring, Jơh 
bàr đah ai lơh cù kìr Yàng Jehôwa in. 

16Cau tùl gơla ò gơs dơngoh kòñ bơtê git, Ñchi kwơ ơn priă tòm tê khai in nàng 
blơi bơta jak chài taih? 

17Gơp bơyô đềt mềr bal sùm sùm; Mơ oh mi geh tơnggơs nàng dong kòl tòm tŭ 
tìp bơta rung rài bòl glar. 

18Hơ̆ la bơta tùl gơla tòmho, dòp leng ala mơ cau ơm rềp mơ he. 

19Cau lơi kòñ tòmpìt tòmhà kòñ gơboh tồi glài; Cau lơi bơtào mpồng he jơnhoa 
jòi bơta tơrlah tơrlơm. 

20Cau lơi gơs nùs rkwet rkwe ò jòi geh bơta lơngai lơngò; Mơ cau lơi gơs lơmpiat 
ma blac rơp dùh tòm bơta rung rài. 

21Cau lơi deh kòn tùl gơla ngan rơp gơs moat jrùng; Ai bèp cau bơrngơl ò geh 
chò hòp. 

22Nùs hòn chò ngan la sơnơm ƀă tàm; Ai dơngoh kơlôi moat lơh hwềng soàn ro 
rañ. 

23Cau iơh bơsak leng òm phan sa loă, nàng lơh tìs ală gùng cahrña. 

24Gơs bơta jak chài di đap cau àng loh; Ai mat cau tùl gơla ơm tòm tiah lồi dut 
plai ù. 

25Kòn tùl gơla la dô bơta moat jrùng bèp in, Mơ dô bơta sràt bơtang mè neh deh 
khai. 

26Ai lơh ò niam mơ lơh glài cau song ring, Hala pù lơh cau gơs gơnoar tài bơh 
nùs song ngan khai dê. 

27Cau lơi kơrhia jơnau đơs gơs dơngoh jak; Ai cau gơs nùs ngềt la dô nă cau àng 
loh. 

28Tŭ ơm mŏ mŏ, bulah cau bơrngơl gơla, kung geh sơnđan la jak chài; Ai cau lơi 
mềm bơr he wơl geh sơnđan lah àng loh. 

Jơnau Pơnđik 18 

1Cau lơi ơm is dô nă jòi bơta să tòm he kòñ; Khai pơndang sang ală bơta jak chài 
ngan. 

2Ală cau tùl gơla ò kòñ bơta àng loh; Mơya mìng kòñ ràng tơlik bơta kơlôi 
sơnơng bol khai dê. 

3Tŭ bơta iơh bơsak tus bơta sền òsơp kung tus tai sơl; mơ bơta bơrsèl tơnhial 
tus bal mơ bơta ƀàssìl ƀàsso. 

4Jơnau đơs bơr kòn mơnus dê be dà jrô; Tòm ryas bơta jak chài ò gơkrơi be dô 
nơm croh hòr dà. 

5Ai lơh ò niam ki ngàm di cau iơh, Mơ sang lòi cau song ring tòm bơta cahrña. 

6Sơndồi cau tùl gơla cèng bơta tòm pơndang bal; Mơ bơr khai hòi jà bơta pù lơh. 

7Bơr ală cau tùl gơla la bơta roh rui bol khai dê; Sơndồi bol khai ngan la dô nơm 
dă pơt hwềng soàn bol khai dê. 

8Jơnau cau đơs gơtrềng gơtràng be phan sa bơkah, Gơ mut tus tòm klung klòm. 

9Cau sang lòi broă lơh he dê, Kung la oh mi cau phà tơnroh dê. 

10Sơnđan Yàng Jehôwa ngan la dô nơm theng kơ̆ cê; Cau song ring ntoat tus tềng 
hơ̆, geh lơngap lơngai. 

11Phan mơna cau pas la dô nơm ƀòn dờng kơ̆ cê bol khai dê, Tòm nùs bol khai 
kơlôi gơ la dô nơm dơrñang jơnhoa. 

12Bơta jòng să lòt lài mơ bơta roh gơprah; Mơya bơta pìn pơndêt să lòt lài mơ 
bơta màng ryŭ. 

13Ho wơl lài mơ tŭ iat, Hơ̆ la bơrngơl gơla mơ ƀàssìl ƀàsso. 

14Hwềng nùs cau yò tơngguh să jan kòp jê; Mơya hwềng nùs gơhuc gơplơ̆ ñcau 
kong jai taih? 

15Nùs cau àng loh jòi lùp bơta git jak; Mơ tồr cau jak chài jòi jat bơta git wă. 

16Phan pà cau dê pò mpồng khai in, Lam khai tus di đap cau dờng ryŭ. 

17Cau sơnròp yă wơn gơlơh be di pal; Mơya tŭ đah ne tus gen sồng git cau lơi di 
hala tìs. 

18Bơta tă khà tơnroh tòm pơndang bal, Pơnring digùl ală cau gơs gơnoar pràn. 

19Dô nă cau kong cau lơh moat jrùng Kalke geh gơtòmsòr wơl rlau mơ tòmpìt dô 
nơm theng kơ̆ cê; Bơta tòmpìt tòmhà behơ̆ ò gơkrơi be ală kai mpồng hìu gơlang. 

20Kơndul geh hòm lai bơh plai đo bơr he dê; Cồng nha sơndồi lơh hừh hơh. 

21Kis, chơt ơm hơđơm gơnoar lơmpiat dê; Cau kòñ gơboh gơ rơp sa plai đo gơ 
dê. 

22Cau lơi jòi geh dô nă bau ùr, hơ̆ la jòi bàn dô bơta lơngai, Mơ dòp geh bơta nđàc 
Yàng Jehôwa dê. 

23Cau rƀah ngui jơnau lùp dan; Ai cau pas ho wơl dô bă sràt bơtang. 

24Gơlơh be geh oă bơyô rơp lơh iơh he in; Mơya gơs mìng dô nă bơyô ngan đềt 
mềr rlau mơ oh mi tòm. 

Jơnau Pơnđik 19 

1Chan la cau rƀah ngui sa lơh lòt dô bă song ngan, rlau mơ cau gơs bơr sơndồi 
rkwet rkwe mơ la dô nă cau tùl gơla. 

2Nùs duh hul siơ̆u bơta git wă hơ̆ ò di dô bơta niam; mơ cau lơi sơrbac cơnđòa 
kong gơtup tìs. 

3Bơta bơrngơl gơla lam cau tus bơta roh rui, mơ nùs khai ƀoah gơjrañ Yàng 
Jehôwa. 

4Cau pas gơs geh oă bơyô; ai cau rƀah bulah bơyô kung sang lòi. 

5Bơta lơh cơng blac ò klàs bơta lơh glài; mơ cau blac pơrlồm ò rgơi pleh klàs. 

6Gơs oă cau jòi bơta nđàc cau dờng ơnàng; mơ kòp nă cau la cau bơyô cau jak pà 
phan dê. 

7Jơh ală oh mi tòm cau rƀah dê gơjrañ khai; tơ ài la cau bơyô gen rơp sang ngài 
khai! Khai ting jat rac dan, bol khai ò gam tềng hơ̆ tai! 

8Cau lơi geh bơta jak chài kòñ gơboh hwềng soàn he; ai cau prap gàr bơta àng 
loh jòi geh bơta lơngai lơngò. 

9Bơta lơh cơng blac rơp ò klàs bơta lơh glài; mơ cau lac lèo rơp kong roh rui. 

10Kis lơngai lơngò ò di pal cau tùl gơla in; tơ ài lah cau dĭ gơna at bồ ală kòn klau 
kwang bàng dê! 

11Cau gơs bơta jak chài òbat gơhào gơjrañ; khai bơh pơnro sơnđan mơ sang lòi 
bơta tìs glài. 

12Bơtau gơhào khuh ò gơkrơi be klìu triă ơluh ơhùm; ai bơta nđàc khai be dà tŭ 
dùh hơđang ƀlàng ñhơt. 

13Kòn klau tùl gơla la bơta rung rài bèp khai in; Mơ bau ùr jak pơndang be hìu 
ñhat dà ò dơh 

14Hìu tum mơ phan mơna la sre brê ồng pàng lòi wơl; ai dô nă bau ùr jak chài 
bơh Yàng Jehôwa mơ tus. 

15Bơta alah lơh cau in bic lơhă; Cau òbat nyà rơp kong jơgloh tơhìr. 

16Cau lơi prap gàr bơta sồr lam, prap gàr hwềng soàn he dê; mơya cau lơi ò 
kơrhia gùng dà he dê rơp chơt. 

17Cau lơi nđàc sơngit cau rƀah, hơ̆ la ai Yàng Jehôwa in càn jồm; Kơnràñ rơp tơm 
wơl broă bơta nđàc hơ̆ khai in. 

18Pù tơmàl tĕ kòn mê dê tòm tŭ gam bơta gơn kơnòm; mơya bañ gơs nùs kòñ 
tơnchơt khai. 

19Cau jak gơhào gơjrañ jàñ bơsak, rơp kong àñ glài; bơh dilah kòn dong tă khai, 
ngan pal dong tă wơl tai. 

20Jak iat jơnau bơto sồr, mơ dòp bơta bơto tơngkah, gen lồi dut kòn rơp jak chài. 

21Tòm nùs kòn mơnus gơs oă kai gơrmơ̆i; mơya nùs kòñ Yàng Jehôwa dê rơp 
gơlik gơs. 

22Nùs dòn song lơh cau in kòñ gơboh he; mơ rƀah niam rlau mơ cau đơs blac. 

23Bơta duh rngòt Yàng Jehôwa lam tus hơ bơta kis, ò gơkòl bơta iơh. 

24Cau lơh alah ơn tê he tòm prềng, lồc behơ̆ ò bài cèng gơ tus hơ bơr he tai. 

25Pù lơh tĕ cau dơñŏ tơnhial, gen cau bơrngơl gơla gơlik gơs chài rgơi; lah 
pơrhơng cau àng loh, bol khai rơp dòp geh bơta git wă. 

26Cau rồn bơklơn bèp he, mơ ting bơtrơh mè he, la dô nă kòn klau lơh gơlik gơs 
ƀàssìl ƀàsso mơ toès lah sơrpah. 

27Ơ kòn bañ lòt tìs nrah ngài mơ ală jơnau jak chài nàng kòn geh kơno bơta bơto 
sồr. 

28Cau lơh cơng blac dơñŏ tơnhial bơta song ring; mơ bơr cau iơh loan glài iơh. 

29Bơta lơh nền glài prap lòi cau dơñŏ tơnhial in; mơ gai mơng rcang sir ngkòi 
cau tùl gơla in. 

Jơnau Pơnđik 20 

1Alak tơrnòm lơh cau in dơñŏ tơnhial, phan ñô bơñul lơh cau in đơs tràl sơrbil; 
dilah cau lơi ngui gơ oă ir, ò di la jak chài. 

2Bơta gơjrañ dờng bơtau dê tòm toh be klìu triă ơluh ơhùm; cau lơi lơh khai in 
gơhào gơjrañ ngan lơh iơh di bơta kis he. 

3Cau lơi prap gàr să he klàs bơh bơta tòm pơndang bal, hơ̆ la bơta màng ryŭ khai 
dê; mìng ală cau lu sơnrang sơrbac pơndang bal. 

4Bơh gơs kơnhai noat mrềt cau lơh alah ò bài lơòr sre; tus di kơnhai toès khai 
rơp lòt kanadàn, mơya ò geh ñchi lơi. 

5Kai gơrmơ̆i tòm nùs cau be dà jrô; cau àng loh rơp bơ̆ dà tềng hơ̆, 

6Pơnah oă cau jòng să bơh bơta dòn song he; mơya ñcau rgơi jòi geh dô nă cau 
nàng gơn kơnòm? 

7Cau song ring ơm kis dô bă song ngan; ală kòn sau khai geh lơngai lơngò ngan! 

8Bơtau ơm nggui hơđang sơbàn cahrña, ai muh mat he tơnroh ală bơta iơh. 

9Ñcau rgơi đơs: “Añ neh lơh goh nùs añ, añ sàng goh mơ ò gơs glài?” 

10Bàr bơta plai kơr, mơ bàr bơta sơnoa was, jơh bàr bơta la cù kìr Yàng Jehôwa 
in. 

11Bulah broă lơh kòn dềt dê, ƀà sàng goh ƀà song ngan, kung yal tơlik nùs nhơm 
khai dê. 

12Tồr lòi iat, mat lòi sền, Yàng Jehôwa neh lơh gơs jơh bàr bơta hơ̆. 

13Bañ jròk bic, rngòt mê gơlik gơs rƀah siơ̆u siar sơl; pò tĕ mat, gen rơp geh oă 
piang lă. 

14Cau blơi đơs lah: “Ò niam, ò niam!” Gen lòt, mơ jòng să. 

15Gơs màh mơ oă lŭ màng; mơya bơr git jak la phan mơna kas màng. 

16At tĕ ào cau neh dòp leng ala cau crih mat; kup tĕ phan ai bồ, bơh khai neh lơh 
bơta do cau crih mat in. 

17Piang lă kơnòm di bơta blac pơrlồm la bơkah lơngồt ngan, mơya tơnơ̆ bơr khai 
bềng bràs. 

18Kơnòm bơta bơyai bal ală tơnggume geh lơh nền kơ̆ cê; tòm bơta tòmlơh ngui 
tĕ jak chài. 

19Cau đơs gơtrềng gơtràng yal tơlik bơta ndơp ndơr; behơ̆, bañ ring lơngai mơ 
cau jak pò bơr. 

20Ồs đèng cau srat rma mè bèp rơp chơt digùl mang klam jơngo cik. 

21Sre brê he geh mhar tŭ sơnròp, mơ lồi dut rơp ò geh lơngai. 

22Bañ đơs: “Añ rơp sal tê!” Ơm gơn tĕ Yàng Jehôwa, Kơnràñ rơp dong klàs kòn. 

23Plai kơr bàr bơta ai lơh cù kìr Yàng Jehôwa in; mơ phan kơr ò tòm toh la bơta 
ò niam. 

24Ală cơnđòa kòn mơnus dê bơh Yàng Jehôwa lơh nền; behơ̆, mbe kòn mơnus 
rgơi wă wơng gùng dà he dê taih? 

25Đơs dô bă sơrbac sơrbang lah: “Phan do la phan goh!” Mơ tơnơ̆ mơ tŭ neh ho 
pơgon rau, gen kơlôi sơnơng wơl, hơ̆ ngan la dô nơm dă cau in. 

26Bơtau jak chài lơh gơprah cau iơh, mơ lơh kong rơndeh pơrlac klơn jă bol khai. 

27Hwềng nùs kòn mơnus ngan la dô nơm đèng Yàng Jehôwa dê, sền sơwì ală tiah 
jrô ndơp nùs dê. 

28Bơta kơ̆ dơn mơ bơta song ngan ê gàr bơtau; khai ai nùs kơ̆ dơn mơ yò đo 
sơbàn lơgar he. 

29Bơta pràn cau klau pơnu dê la bơta gơklŏ khai dê; ai sŏ kò la bơta màng ryŭ 
cau kra dê. 

30Ală bơta sồt rmàñ mơ tềl sồt lơh goh bơta iơh, mơ gai mơng mut jrô tòm tiah 
ndơp ndơr nùs dê. 

Jơnau Pơnđik 21 

1Nùs bơtau dê ơm tòm tê Yàng Jehôwa ò gơkrơi be hiòng dà hòr; Kơnràñ lơh 
sơrkềng đah lơi jat nùs kòñ Kơnràñ dê. 

2Ală gùng dà kòn mơnus dê la di pal jat mat bol khai dê; mơya Yàng Jehôwa kơr 
was nùs bol khai. 

3Lơh jat bơta song ring mơ song ngan geh niam nùs Yàng Jehôwa rlau mơ phan 
ơn duh khoai. 

4Muh mat pơnhừ, nùs jòng să, mơ ồs đèng cau iơh dê la tồi glài. 

5Ală bơta kơlôi sơnơng ngac ngar lam tus bơta tơngkah tơngkañ; ai ală cau 
sơrbac ir tus hơ bơta siơ̆u siar. 

6Phan mơna geh bơh lơmpiat blac pơrlồm, hơ̆ la nhơm tă mhar jơh la dă pơt 
bơta chơt. 

7Bơta rhung rhang cau iơh dê rơp pơs bol khai ngài; tài bơh bol khai ò bài lơh 
bơta song ngan. 

8Gùng dà cau tồi glài dê la rkwet rkwe; ai broă lơh cau sàng goh ngan la song 
ngan. 

9Chan la ơm di mum rkàng hìu, rlau mơ ơm bal dô nơm hìu mơ dô nă ùr jak 
pơndang. 

10Nùs cau bơsak kơp kòñ bơta iơh; cau ơm rềp mơ khai ò geh nđàc di đap khai. 

11Tŭ cau dơñŏ tơnhial kong lơh glài, gen cau bơrngơl gơla gơlik gơs jak chài; tŭ 
bơto sồr cau jak chài, khai dòp leng bơta git wă. 

12Gơs dô bơtau song ring sền sơwì nền hìu cau iơh; Bơtau hơ̆ tơlo cau iơh mut 
tòm bơta rung rài. 

13Cau lơi sềt tồr ò bài iat jơnau hòi driau cau rƀah lơòi dê, cau hơ̆ hòi driau kung 
rơp ò gơs cau lơi ho wơl. 

14Phan ai ndơp ndơr lơh rài bơta gơjrañ; phan ơn loă lơh ngềt bơta gơjrañ dờng. 

15Tŭ bơta song ngan geh lơh, la dô nơm broă chò hòp cau song ring in; mơya 
bơta rngòt rngơt cau lơh iơh in. 

16Cau lơi tìs nrah bơh gùng àng loh, rơp ơm bal mơ mpồl cau chơt, 

17Cau lơi kòñ bơta kơnhơl chò hòp ngan rơp rƀah siơ̆u siar; ai cau lơi kòñ alak 
mơ mơñà rơp ò tŭ lơi pas gơs. 

18Cau iơh la khà priă tơwài cau song ring; mơ cau blac pơrlồm ala tiah cau song 
ngan in. 

19Chan ơm tòm tiah ngềt ngơt, rlau mơ ơm bal mơ dô nă bau ùr jak pơndang mơ 
mhar gơhào nùs. 

20Phan màng kư̆ gam wơl tòm hìu cau jak chài; mơya cau tùl gơla loan gơ thit. 

21Cau lơi jòi jat bơta song ring mơ bơta kơ̆ dơn, rơp jòi bàn bơta kis, bơta song 
ring, mơ bơta dờng màng. 

22Cau jak chài hào hơđang theng cau ling pràn kơldang, mơ phà tơrlah theng kơ̆ 
cê la tiah bol khai gơn kơnòm. 

23Cau lơi prap gàr bơr mơ lơmpiat he prap gàr hwềng soàn he klàs bơh bơta 
rung rài. 

24Bơrsèl tơnhial, hơ̆ la sơnđan cau jòng să, pơnhừ să; khai lơh lòt iơh rmơh jat 
bơta pơnhừ să khai dê. 

25Bơta kơp kòñ cau lơh alah dê tơnchơt khai; tài bơh tê khai ò bài lơh broă. 

26Gơs cau jơh ngai hàm kòñ oă; mơya cau song ring ai gòi ò lơh kơnềs, 

27Phan ơn duh khoai cau iơh dê la dô nơm phan cù kìr; tơ ài lah tŭ bol khai cèng 
tus bal mơ bơta kơlôi sơnơng iơh. 

28Cau lơh cơng ma blac rơp roh rui; mơya cau jak kơno rơp lơh cơng dô bă cồng 
nha. 

29Cau iơh lơh is muh mat kră kơldang be lŭ; ai cau song ngan lơh kơ̆ gùng dà he. 

30Ò gơs bơta jak chài, bơta git jak, hala kai gơrmơ̆i, mơ rgơi tòmdră jai mơ Yàng 
Jehôwa. 

31Ơseh rcang sir ngai tòmlơh in; mơya bơta pha lin rlau gơrê bal mơ Yàng 
Jehôwa. 

Jơnau Pơnđik 22 

1Sơnđan geh tiơng pơnro geh sac rwah mơ jền priă phan mơna oă; mơ bơta nđàc 
màng rlau mơ màh hala priă. 

2Cau pas mơ cau rƀah tìp bal; Yàng Jehôwa neh crơng gơs bàr đah. 

3Cau jak chài gŏ bơta rung rài, mơ pồn să he; mơya cau tùl gơla kư̆ lòt tơn, mơ 
gơkòl tơmut tòm bơta rung rài hơ̆. 

4Phan bàn bơta pìn pơndêt să dê mơ bơta duh rngòt Yàng Jehôwa, hơ̆ la bơta pas 
gơs, bơta jòng màng mơ bơta kis. 

5Tòm gùng cau rkwet rkwe gơs lò mơ dă; cau git kơrhia rơp pleh ngài bơh gơ. 

6Bơto tĕ kòn dềt in dô nơm gùng di khai pal jat; bulah tŭ khai neh kra, kung ò tŭ 
lơi sang lòi gơ. 

7Cau pas at bồ cau rƀah; cau lơi càn la dĭ gơna cau ai càn dê. 

8Cau lơi sih bơta ò song ring rơp toès bơta rung rài; mơ gai mơng bơta gơjrañ 
dờng khai dê rơp kong tơrpă. 

9Cau lơi gơs nùs dờng ơnàng rơp geh lơngai; bơh khai ai piang lă he cau jơgloh 
rƀah in. 

10Bơtrơh tĕ cau bơrsèl tơnhial, gen bơta tòmlah tòm pơndang kung rơp thit; 
bơta tòmlah mơ bơta dơñŏ tơnhial rơp jơh. 

11Cau lơi mềr gơboh nùs sàng goh, mơ gơs bơr sơndồi lơbơn niam, rơp geh cau 
bơtau lơh yô. 

12Mat Yàng Jehôwa sền gàr cau gơs bơta git wă; mơya Kơnràñ tuh tơlup jơnau 
cau rkwet rkwe dê. 

13Cau lơh alah đơs: Gơs dô nơm klìu triă ơm bơdìh; añ rơp kòl tơnchơt tòm gùng. 

14Bơr cau ùr rềs àr bơrnàn la dô nơm cìr jrô; cau lơi kong Yàng Jehôwa gơjrañ 
rơp gơdùh tòm hơ̆. 

15Bơta bơrngơl gơla neh kơt tòm nùs kòn dềt; mơya mơng pù tơmàl rơp lơh 
bơta hơ̆ lik ngài. 

16Cau lơi rồn bơklơn cau rƀah nàng lơh khai in pas gơs; mơ cau lơi ai cau pas 
gơs in mìng lơh khai in gơmut tòm bơta siơ̆u siar. 

Jơnau cau jak chài 
17Wèt tồr iat tĕ jơnau cau jak chài, Wèt nùs kòn kơlôi bơh jơnau añ bơto. 

18Kòn rơp chò nùs dilah kòn prap gàr gơtòm nùs kòn, mơ ơn gơtòm bơr sơndồi 
kòn. 

19Ngai do añ neh bơto kòn in git wă ală bơta hơ̆, nàng kòn gơs nùs dòn kơnòm 
di Yàng Jehôwa. 

20Añ ngan neh ò cih kòn in pe jơt jơnau pơnđik bơh bơta jak chài mơ bơh bơta 
git wă ơ? 

21Nàng kòn in git ñchi lơi song ring mơ song ngan, tồ kòn in ai jơnau song ngan 
mơ ho wơl mơ ală cau sồr kòn? 

22Bañ tòmpìt kơñau phan cau rƀah, tài bơh bol khai rƀah, kung bañ rồn bơklơn 
cau dồn sa rƀah di mpồng ƀòn. 

23Bơh Yàng Jehôwa rơp dong tò jơnau tò să bol khai, mơ tă tơlik bơta kis cau neh 
kơñau sơmbrơt bol khai. 

24Bañ lơh yô mơ cau jak gơjrañ; bañ ring lơngai mơ cau rhung rhang, 

25Rngòt kòn bơtê jat gùng dà khai, mơ hwềng soàn kòn gơkòl yar dă mòn. 

26Bañ lơh dô bă bal mơ ală cau ơn tê tòm bơta ai phan bơrkòl dồs, hala cau dòp 
leng ala kong dồs: 

27Dilah kòn ò gơs phan lơi tơm, ñchi bơh tài cơnòng bic kòn dê gơtă bơh hơđơm 
kòn taih? 

28Bañ ntròn ală tềl nhàr yau, mơ ồng pàng kòn neh bơtào. 

29Kòn gŏ gơs cau lơi ngac ngar tòm broă lơh he dê sơl? Cau hơ̆ ngan rơp duh 
broă ală cau bơtau, mơ ò di duh broă cau làng òs. 

Jơnau Pơnđik 23 

1Tŭ kòn nggui sa bal mơ dô nă cau kwang at bồ, kơrhia sền sơwì ñcau ơm di đap 
mat kòn; 

2Dilah kòn sa jròk, ơn tĕ dô nơm pềs di ngko kòn. 

3Bañ tơhìr phan sa bơkah cau dê, bơh la phan sa pơrlồm pơndòm. 

4Kòn bañ kong bòl glar oă nàng gơs pas sơm; ơm tĕ bañ kơnòm bơta àng loh jak 
chài is kòn dê. 

5Kòn ngan neh ơn mat sền bơta pas gơs ơ? Gơ neh ò gam tai; bơh gơ ngan neh 
hòn pơnđar, mơ par guh be klàng bung sơl. 

6Bañ sa piang lă cau gơs mat iơh bơsak dê, mơ bañ hàm kòñ ală phan sa bơkah 
khai dê. 

7Bơh khai kơlôi tòm nùs mbe lơi, gen khai ngan la behơ̆. Khai đơs mơ kòn lah: 
Ñô sa tĕ; mơya nùs khai ò dô bă bal mơ kòn. 

8Phan kòn neh sa, kòn rơp hă tơlik, mơ roh ală jơnau niam mơnĕ kòn dê. 

9Bañ đơs tòm tồr cau tùl gơla; bơh khai sền òsơp bơta jak chài ală jơnau đơs kòn 
dê. 

10Bañ ntròn ală jrong tềl nhàr yau, bañ mut tòm ƀlàng sre cau kòn đòi dê; 

11Bơh Bơtau dong tơwài bol khai ngan la gơnap gơnoar, rơp dong tò bơta yă 
wơn bol khai dê tòmdră mơ kòn. 

12Ơn tĕ nùs bơh bơta bơto sồr, mơ ơn tồr iat ală jơnau git jak. 

13Bañ sang lòi bơta pù tơmàl kòn dềt; bulah pòng khai mơ gai mơng, khai rơp ò 
chơt ò. 

14Dilah kòn pù khai mơ gai mơng, Ngan rơp dong tă hwềng soàn khai klàs bơh 
lơgar làng ƀồc. 

15Ơ kòn, dilah nùs kòn jak chài, gen nùs añ kung rơp geh chò hòp; 

16Hwềng soàn añ rơp hòn chò, tòm tŭ bơr kòn đơs bơta di ngan. 

17Nùs kòn bañ pơndròm mơ cau iơh rmơh; mơya kòp ngai pal duh rngòt di Yàng 
Jehôwa. 

18Ngan gơs bơta lồi dut niam, mơ bơta gơn kơnòm kòn dê rơp ò roh. 

19Ơ kòn, iat tĕ mơ gơlik gơs jak chài, tề lam tĕ nùs kòn tòm gùng song. 

20Bañ lơh dô bă bal mơ cau bơñul ñô, hala bal mơ cau jròk sa; 

21Bơh cau bơñul ñô mơ cau jròk sa rơp gơlik gơs rƀah; ai cau jak bic rơp soh sut 
sèt. 

22Iat tĕ jơnau cau bèp neh tơnggơs kòn, bañ sền òsơp cau mè kòn tòm tŭ khai 
kra. 

23Blơi tĕ jơnau song, bơta jak chài, bơta bơto pơndòm, mơ bơta àng jak; bañ tŭ 
lơi tac gơ. 

24Bèp cau song ring dê rơp gơs bơta hòn chò dờng, mơ cau lơi deh kòn jak chài 
rơp niam nùs bơh khai. 

25Kơp kòñ mè mơ bèp kòn geh hừh hơh, mơ cau neh tơnggơs kòn geh chò hòp. 

26Ơ kòn, ơn tĕ nùs kòn bèp in, mơ mat kòn geh niam nùs tòm gùng lòt bèp dê. 

27Bơh cau ùr dri tơlàr la dô nơm trồm jrô, mơ cau ùr rềs àr bơrnàn la dô nơm 
tơrlung wềt. 

28Khai ơm kơp mòc be dô nă cau kơñau, lơh bơtơl oă khà ală cau ò dòn song. 

29Ñcau kong bơta jê sồt bòl glar? Ñcau tìp bơta moat jrùng? Ñcau gơs bơta 
tòmpìt tòmhà? Ñcau rơnđơh? Ñcau kong sồt rmàñ ò bồ? Ñcau gơs gar mat 
pơrhê? 

30Hơ̆ la ală cau nggui jŏ di gah ơlak tơrnòm, lòt liap ơlak tơrnòm neh crài. 

31Bañ sền rmê di ơlak tơrnòm tòm tŭ gơ pơrhê, tòm tŭ gơcrà tòm khòc mơ hòr 
lik dô bă ƀuơn soh ngan. 

32Tơnơ̆ wơl, gơcoh be bơs, kap be bơs tur; 

33Bàr đah mat kòn rơp rmê cau ùr rềs àr bơrnàn, mơ nùs kòn rơp đơs bơta iơh 
rmơh; 

34Ngan kòn rơp be dô nă cau ơm bic digùl kơnàng dàlềng, ò gơkrơi be cau bic 
hơđang cồng jrong bềl yàl ơhò sơl. 

35Kòn rơp đơs lah: Bol khai pù añ, mơya añ ò jê; cau pòng añ, mơya añ ò git: Tŭ 
añ kah rngal, añ rơp rê wơl jòi gơ mơ ñô tai. 

Jơnau Pơnđik 24 

1Bañ gơjrañ mañ di cau lơh iơh, bañ kơp kòñ ơm bal mơ bol khai. 

2Bơh nùs bol khai kòñ bơta jàñ bơsak, mơ sơndồi bol khai đơs tơlik bơta roh 
gơcoh. 

3Kơnòm di bơta jak chài, hìu tum geh bơt bơtào, mơ geh kơ̆ nền bơh bơta àng 
loh; 

4Kơnòm di bơta git jak, ală ơdŭ geh bềng tơl ală phan mơna kas màng mơ hàng 
mơnĕ. 

5Cau jak chài tòmlơh jak gơs bơta pràn rlau mơ cau pràn kơldang, mơ cau git jak 
lin rlau mơ cau pràn kơldang. 

6Bơh bơta jak chài tề lam kòn geh jền tơngai tòm bơta tòmlơh; tiah lơi gơs oă 
cau jak chài gen geh pha lin rlau ƀuơn soh. 

7Bơta jak chài la jơnhoa ir cau tùl gơla in; khai ò pò bơr di mpồng ƀòn. 

8Cau lơi bơyai lơh bơta iơh, cau rơp sơnđan khai la cau blac chừt. 

9Bơta kơlôi sơnơng bơrngơl gơla hơ̆ la tồi glài; cau dơñŏ tơnhial ai lơh cù kìr 
kòn mơnus in. 

10Dilah kòn gơplơ̆ nùs tòm ngai gơlòng bòl glar, gen bơta pràn kòn dê dềt rhền 
ngan. 

11Dong tă tĕ cau gơkòl tus hơ bơta chơt, mơ bañ sang bơta dong klàs cau lòt 
gơsèng tus hơ tiah lơh glài tơnchơt. 

12Dilah kòn đơs: “Sền do, bol hi ò git bơta do;” gen Bơtau kơr sơnoa nùs cau, 
ngan ò di sền sơwì bơta hơ̆ ơ? Mơ Bơtau ê sền gàr hwềng soàn kòn rơp ò git sơl 
ơ? Behơ̆ Kơnràñ rơp ò tơm wơl kòp nă jat broă lơh bol khai ò ơ? 

13Ơ kòn, sa tĕ dà lơwe, bơh gơ la bơkah ngan; dà bồ sìng lơwe la bơkah lơngồt 
dò kòn in. 

14Git tĕ bơta jak chài hwềng soàn kòn in kung behơ̆ sơl; Dilah kòn jòi geh bơta 
jak chài, kòn rơp jòi geh phan ƀàn, mơ bơta gơn kơnòm kòn dê rơp ò gơkòl roh 
rui. 

15Ơ cau iơh, bañ kơp mòc tòmdră hìu cau song ring; bañ lơh jàñ bơsak di tiah 
ơm rlô cau song ring dê. 

16Bơh cau song ring bulah gơplơ̆ poh dơ̆, bol khai kung rơp guh wơl; ai cau iơh 
bơsak kong bơta rung rài tơnroh. 

17Bañ hòn chò tòm tŭ cau sò tơm kòn gơplơ̆; bañ lòi nùs bol mê chò hòp tòm tŭ 
gơtup pừ; 

18Rngòt tŭ Yàng Jehôwa gŏ bơta hơ̆ mơ ò niam nùs, gen tă bơta gơjrañ dờng bơh 
di khai mòn. 

19Bañ gơhào gơjrañ tài bơh cau lơh bơta iơh, kung bañ gơjrañ mañ ală cau iơh 
bơsak; 

20Bơh cau lơh bơta iơh rơp ò geh tơm wơl bơta niam, mơ đèng cau iơh bơsak 
rơp kong roh thit. 

21Ơ kòn, duh rngòt tĕ Yàng Jehôwa mơ ki ngàm cau bơtau; bañ tòmklac bal mơ 
cau pơrlơ̆ dră; 

22Bơh bơta rung rài tus bơh bol khai gơlik nisơna; mơ ñcau git bơta roh gơprah 
cau do, cau ne dê taih? 

Ală jơnau pơnđik ndai tai 
23Ală jơnau đơs do kung tus bơh cau jak chài: Bơta ò ring bal, tòm tŭ cahrña la ò 
niam. 

24Cau lơi đơs mơ cau iơh lah: Mê la song ring, rơp kong làng bol srat rma, mơ ală 
lơgar ai lơh cù kìr; 

25Ai cau lơi lah pơrhơng cau iơh ngan rơp geh niam nùs, mơ bơta lơngai lơngò 
rơp mù hơđang khai. 

26Cau lơi ho jơnau di pal, be cum di bơr sơndồi. 

27Rcang rơndap ală broă đah bơdìh kòn dê, mơ rcang sir jơh ală broă tòm sre 
kòn dê; lồc tơnơ̆ bơt bơtào tĕ hìu kòn dê. 

28Bañ lơh cơng tòmdră mơ cau ơm rềp mơ he ò bồ, bañ ai bơr sơndồi kòn lơh 
blac pơrlồm. 

29Bañ đơs lah: “Añ rơp lơh khai in be khai neh lơh añ in; añ rơp sal wơl khai in 
jat broă lơh khai dê.” 

Rài kis cau lơh alah dê 
30Añ neh lòt gan rềp sre cau lơh alah, mơ rềp suơn ño cau tùl gơla dê. 

31Gŏ chi lò mrơt hòn làm tiah, ñhơt jơm ndơp ù tiah, mơ dơrñang lŭ gơ dê neh 
tơrlah rau. 

32Añ đal sền, gen ơn nùs di bơta hơ̆; Añ gŏ mơ dòp geh bơta bơto sồr. 

33 Bic dô ơthoa, ñềm mat dô ơthoa, koar tê bic dô ơthoa, 

34Gen bơta rƀah kòn dê rơp tus be dô nă cau kơñau, mơ bơta siơ̆u siar kòn dê 
ràn tus be dô nă cau at phan tòmlơh. 

Jơnau Pơnđik 25 

Dap dơ̆ bàr tơrgòm ală sră pơnđik Salômôn dê 
1Do kung la ală sră pơnđik Salômôn dê, mơ ală cau kwang Ejekia dê, bơtau Juda 
cih wơl. 

2Pồn ndơp bơta lơi hơ̆ la bơta gơklŏ Yàng Tom Trồ dê; Mơya sền sơwì bơta lơi, 
hơ̆ la gơklŏ ală cau bơtau dê. 

3Cau ò rgơi was sơnoa đah jơnhoa tap trồ dê, đah jrô plai ù hala nùs ală cau bơtau 
dê. 

4Tă tĕ è bơh di priă, gen cau chài lơh priă geh dô nơm phan ngui; 

5Pơndut tĕ cau iơh klàs bơh di đap cau bơtau, gen sơbàn khai rơp geh bơt bơtào 
kơ̆ nền tòm bơta song ring. 

6 Bañ jòng să he di đap cau bơtau, mơ bañ ntào di tiah cau dờng màng. 

7Bơh chan cau đơs mơ kòn lah: Guh tĕ hơ do, niam rlau mơ cau tơmù kòn di đap 
cau kwang bơtau, mơ mat kòn neh gŏ. 

8Bañ sơrbac tơnggơs bơta tòm pơndang bal, rngòt tŭ lồi dut cau ơm rềp mơ kòn 
neh lơh kòn in ƀàssìl, kòn rơp ò git lơh mbe lơi. 

9Tòm yal tĕ tơnggume broă kòn mơ cau ơm rềp mơ kòn, mơya bañ yal tơlik bơta 
ndơp ndơr cau ndai dê; 

10Rngòt tŭ khai kơno bơta hơ̆ rơp lah sơrpah kòn, mơ bơta dơñŏ tơnhial rơp ò 
geh jùt jơh mòn. 

11Jơnau đơs di di tŭ, ò gơkrơi be plai klac màh ƀềp priă. 

12Cau jak chài lah pơrhơng trồm tồr jak iat, ò gơkrơi be dô dơwàng kòng màh, 
dô nơm phan bơka să mơ màh ngan sơl. 

13Cau kong sồr lòt dòn song mơ cau sồr lòt, tòm toh be dà piar gơkơnhồl ngềt 
tòm ngai kơnhai toès; bơh khai bơtơl pràn hwềng soàn cau tòm he dê. 

14Cau lơi jòng să phan ơn he òhềt ơn, ò gơkrơi be mhwal gơs càl, mơ ò gơs mìu. 

15Sùm sùm òbat gơhào gơjrañ gen sồng bơto pơndòm nùs cau kwang at bồ dê; 
ai lơmpiat lơbơn niam tơrpă ală ntìng. 

16Dilah kòn jòi bàn dà lơwe, sa tĕ dimơ, rngòt tŭ sa hòm dil, kòn gơbruh hă. 

17Bañ òs cơnđòa tus hơ hìu cau ơm rềp mơ kòn, rngòt khai dil kòn, mơ tòmgơl 
nùs gơjrañ kòn mòn. 

18Cau lơi đơs jơnau lơh cơng blac di cau ơm rềp he, ò gơkrơi be dô nơm mut, dô 
nơm đào, dô nơm kam sơmplàñ. 

19Dòn kơnòm di cau ò dòn song tòm ngai gơlòng bòl glar, tòm toh be sề pơh, hala 
jơng kwet gơlte. 

20Cau lơi đơs chò nùs moat jrùng in iat, ò gơkrơi be cau hồ ào he tòm ngai noat 
mrềt, mơ be dà sràt tuh hơđang tiah sồt. 

21 Dilah cau sò tơm kòn jơgloh, ai tĕ khai in sa; dilah tơhìr dà, ai tĕ khai in hùc; 

22Bơh lơh behơ̆ kòn ơn ồs rnga hơđang bồ khai, mơ Yàng Jehôwa rơp tơm wơl 
kòn in. 

23Càl tồ đah đang tơnggơs mìu; ai lơmpiat đơs òm ndơp ndơr lơh muh mat in 
gơhào gơjrañ. 

24Chan ơm dô mum hơđang rkàng hìu, niam rlau mơ ơm bal hìu mơ cau ùr jak 
tòmlah. 

25Jơnau niam bơh lơgar ngài tus, tòm toh be dà mrềt cau tơhìr in. 

26Cau song ring gơsèng di đap cau iơh bơsak, ò gơkrơi be dô croh dà gơkòl lơh 
sơngkal, dô tồ dà ồm. 

27Sa dà lơwe oă ò niam; mơ kư̆ jòi jat bơta gơklŏ he in, kung ò niam. 

28Cau lơi ò kơryan nùs he, ò gơkrơi be dô nơm ƀòn tơrlah, ò gơs dơrñang. 

Jơnau Pơnđik 26 

1Bơta gơklŏ ò di pal cau tùl gơla in, be dà piar tòm kơnhai prang, be mìu tòm 
kơnhai toès. 

2Be sềm rac par tềng do tềng dă, be sềm srài par srà thit, jơnau srat rma ò bồ 
kung behơ̆, ò tŭ lơi gơlik gơs. 

3Gai pù ngui ơseh in, che kèp ngui alàng in, ai gai mơng prap lòi ngkòi cau tùl 
gơla in. 

4Bañ ho wơl mơ cau tùl gơla jat be bơta bơrngơl gơla khai dê, rngòt kòn tòm toh 
be khai sơl. 

5Ho wơl tĕ mơ cau tùl gơla jat bơta bơrngơl gơla khai dê, rngòt khai jak chài jat 
mat khai sơl. 

6Cau lơi kơnòm di cau tùl gơla lòt yal jơnau, koh jơng he mơ hùc wơl bơta jàñ 
bơsak. 

7Jơng cau kwet gơlte lòt bơrkhèt jơng; sèng pơnđik tòm bơr cau bơrngơl gơla 
kung behơ̆ sơl. 

8Sền dờng màng cau tùl gơla, kung be kơt dô pơnai lŭ tòm sơna. 

9Sèng pơnđik ơm tòm bơr cau bơrngơl gơla, ò gơkrơi be dô nơm lò cik tòm tê 
cau bơñul ñô. 

10Cau lơi ơpah cau tùl gơla mơ cau nac lòt gan gùng, tòm toh be dô nă cau ling 
pañ kam lơh jê sồt oă cau. 

11Cau tùl gơla lơh wơl bơta bơrngơl gơla he, ò gơkrơi be dô nơm so neh hă, gen 
liap wơl. 

12Kòn neh gŏ cau lơi jak chài jat mat khai sơl? Gam gơs bơta gơn kơnòm cau tùl 
gơla in rlau mơ khai. 

13Cau lơh alah đơs: “Gơs dô nơm klìu triă tòm gùng; dô nơm klìu triă ơm tòm 
gùng ƀòn dờng.” 

14Cau lơh alah pơrlac să hơđang cơnòng bic he, ò gơkrơi be mpồng pơrlac 
hơđang kai pơdar mpồng dê. 

15Cau lơh alah ơn tê he tòm prềng, bòl glar nàng cèng gơ tus di bơr. 

16Cau lơh alah kơlôi sơnơng is he la jak chài, rlau mơ poh nă cau ho wơl dô bă di 
pal. 



1173 

 

 
Sră Goh 

© 2018, United Bible Societies. 
  

 

 

17Cau lơi lòt gan gùng mơ gơhào nùs bơh bơta tòmlah tòmđơs ò gơrê bal mơ he, 
ò gơkrơi be cau at so di tồr gơ dê. 

18Cau lơi sơnrang sơrbì ồs; pañ kam, tơnggơs bơta chơt roh. 

19Ò gơkrơi be dô nă cau pơrlồm cau gơp ƀòn he, mơ đơs lah: “Añ kơnhơl gơ dê 
hơ̆!” 

20Ồs chơt la tài bơh siơ̆u lòng; tŭ lơi ò gơs cau đơs gơtrềng gơtràng gen bơta 
tòmlah tòm pơndang rơp jơh. 

21Chah sing lơh hơng rnga, mơ lòng ngui nàng sing ồs; Cau jak tòmpìt tòmhà chồl 
bơchồt bơta tòm pơndang bal kung behơ̆ sơl. 

22Jơnau cau đơs gơtrềng gơtràng tòm toh be phan sa bơkah, mut tus tòm klung. 

23Bơr sơndồi ngac ngar mơ nùs iơh bơsak, ò gơkrơi be gri mơ ù ƀềp màh priă 
bơcă. 

24Cau lơi gơjrañ mañ, ngui bơr sơndồi đơs pơrlồm, mơya tòm nùs khai prap bơta 
blac pơrlồm; 

25Tŭ khai đơs bơkah lơngồt, gen bañ dòn; bơh tòm nùs khai gơs poh bơta cù kìr. 

26Bulah bơta gơjrañ mañ pồn ndơp tòm bơta lơh tànggơ, bơta iơh bơsak khai 
rơp kong ràng tơlik di đap mpồl jơnum. 

27Cau lơi tò trồm rơp dùh tềng hơ̆; cau lơi pơrlă pơnai lŭ, lŭ rơp klơn wơl di khai. 

28Lơmpiat blac chừt gơjrañ ală cau khai neh jă tơnlề; mơ bơr đơs jơnau rơmhòc 
bơtào gơs bơta roh gơprah. 

Jơnau Pơnđik 27 

1 Bañ jòng să bơh ngai hìng; bơh kòn ò git ngai hìng rơp gơlik gơs bơta lơi. 

2Lòi tĕ cau ndai jòng ro kòn, bơr kòn ò di lơh behơ̆; lòi tĕ dô nă cau ơm bơdìh 
jòng ro kòn, sơndồi kòn bañ lơh. 

3Lŭ kơnjơ̆ bràs kung kơnjơ̆ sơl; mơya bơta tơk òl cau bơrngơl gơla gen kơnjơ̆ 
rlau mơ bàr bơta hơ̆. 

4Bơta gơjrañ dờng ngan la iơh rmơh, mơ tŭ gơjrañ be dà tơrlah bơtơt; mơya 
ñcau rgơi ntào jai di đap bơta gơjrañ mañ taih? 

5Dô jơnau lah pơrhơng loh làng, niam rlau mơ bơta kòñ gơboh pồn ndơp. 

6Cau bơyô lơh jê sồt, hơ̆ bơh nùs dòn song; ai bơta cum ƀô cau gơjrañ mañ dê la 
ma blac. 

7Cau neh hòm jă sìng lơwe hơđơm jơng he; mơya bơta lơi bơtang kung gơlik 
lơngồt cau jơgloh tơhìr in. 

8Cau nrah nring ngài mơ tiah ơm he dê, tòm toh be sềm par tềng do tềng dă ngài 
bơh rsòn gơ sơl. 

9Mơñà mơ sơnơm ƀô bơlhu lơh chò hòp hwềng soàn in; jơnau bơto tơngkah bơh 
nùs bơyô đềt mềr kung niam lơnhơn behơ̆ sơl. 

10Bañ sang lòi bơyô he, hala bơyô bèp he dê; tòm ngai gơlòng bòl glar bañ lòt tus 
hơ hìu oh mi he; Dô nă cau gơp ƀòn ơm rềp niam rlau mơ oh mi ơm ngài. 

11Ơ kòn, jak chài tĕ, mơ lơh niam nùs bèp, nàng bèp rgơi ho wơl mơ cau lơi neh 
bơtat bơtròh bèp. 

12Cau jak chài gŏ lài bơta roh gơprah, gen jòi tiah kìng crŭ să he, ai cau tùl gơla 
kư̆ lòt gan, mơ kong bơta rung rài. 

13Ai tĕ ào khai dê, bơh khai neh dòp leng ala cau crih mat; kup tĕ dô nơm phan 
ai bồ, bơh khai neh dòp leng ala cau ùr rềs àr bơrnàn in. 

14Cau lơi guh gòñ ai jơnau đơs dờng ai lơngai cau bơyô he in, cau rơp kòp bơta 
hơ̆ la bơta srat rma. 

15Dô nơm rbòng dà ñhat sùm tòm ngai mìu dờng, mơ dô nă cau ùr jak tòmpìt 
tòmhà, jơh bàr đah hơ̆ la ndròm bal. 

16Cau lơi kơryan cau ùr hơ̆, ò gơkrơi be kơryan càl, mơ be tê ma sơmbat mơñà 
sơl. 

17Lòs tồl sồt lòs, kung behơ̆ sơl khai lơh niam muh mat cau bơyô he. 

18Cau lơi sền gàr chi ƀal, rơp sa plai gơ; mơ cau lơi duh broă cau tòm he ngan 
geh jòng ro. 

19Muh mat triang tòm dà mbe lơi, nùs cau gơwèt mơ cau kung behơ̆ sơl. 

20Gar mat kòn mơnus ò tŭ lơi dil, kung be lơgar làng ƀồc mơ cìr jrô ò tŭ lơi bềng. 

21Bơnhă lòng priă, glah lòng màh: ai bơta jòng ro lòng kòn mơnus. 

22Dilah kòn ngui rnai piah mơ piah cau bơrngơl gơla tòm mpal bal mơ kòi, gen 
bơta bơrngơl gơla khai kung ò lik bơh khai. 

23Pơnđơl pràn git tĕ bơta gơlik gơs mơ mpồl belàt kòn dê, mơ kơlôi rcang sền 
gàr mpồl kơnrồ kòn dê; 

24Bơh bơta pas sơm ò gam gơs sùm sùm, mơ sơgơn bơtau gam gơs jơl sùm sùm 
ơ? 

25Ñhơt ro neh roh thit, gen ñhơt tơlir hòn lik, mơ cau pơjum tơrgòm biap tòm 
mơnơm. 

26Sơnò belàt kòn ngui lơh ào jrùh kòn in, khà priă be dam ngui blơi ƀlàng sre. 

27Dà toh be dê gơs tơl lơh phan sa kòn in, cau tòm hìu nhă kòn in, mơ ròng siam 
ală dĭ ùr kòn dê. 

Jơnau Pơnđik 28 

1Cau iơh ntoat dô bulah ò gơs cau ting jat; mơya cau song ring pràn kơldang be 
dô nơm klìu triă. 

2Tài bơh lơgar tìs glài iơh gen tàng gơs oă cau bơtau; mơya kơnòm di dô nă cau 
gơs dơngoh git wă at bồ, lơgar rơp ntào kơ̆ jŏ jòng. 

3Cau kwang at bồ rồn bơklơn cau dồn sa, be dô dơ̆ mìu dờng pơs jơh phan sa. 

4Cau sang bơta boh lam jòng ro cau iơh; ai cau prap gàr bơta boh lam tòmlơh mơ 
bol khai. 

5Cau tơmut he tòm bơta iơh ò wă wơng bơta song ring; mơya cau lơi jòi jat Yàng 
Jehôwa wă wơng jơh ală bơta. 

6Chan rƀah lơòi lơh lòt dô bă song ngan, niam rlau mơ cau pas gơs jat gùng rkwet 
rkwe. 

7Cau lơi prap gàr bơta boh lam la kòn klau jak chài; ai cau lơh yô mơ cau gơlềng 
gơlàng lơh ƀàssìl bèp he in. 

8Cau lơi kơnòm di cồng nha mơ sa cồng oă rlau mơ bơta boh lam mơ lơh phan 
mơna he in gơbơtơl oă, gen prap lòi phan hơ̆ cau gơs nùs nđàc sơngit cau rƀah 
lơòi in. 

9Cau lơi sềt tồr ò bài iat bơta sồr lam, jơnau hòi dan cau hơ̆ dê kung la dô bơta 
cù kìr. 

10Cau lơi lơh cau song ngan tìs nrah tòm gùng ƀơ̆ iơh, să tòm cau hơ̆ rơp dùh tòm 
tơrlung khai neh tò; mơya cau wil tơl dòp leng lơngai lơngò. 

11Cau pas kơlôi sơnơng is să tòm he la jak chài; mơya cau rƀah gơs bơta àng loh 
sền sơwì khai. 

12Tŭ cau song ring pha lin rlau, gen gơs bơta gơklŏ dờng; ai tŭ cau iơh bơsak 
bơtào tơngguh, gen cau dô pồn jơh. 

13Cau lơi pồn prap tồi glài he rơp ò geh bơtoah; mơya cau lơi yal tơlik gơ mơ 
sang lòi gơ gen rơp geh nđàc sơngit. 

14Cau lơi òs duh rngòt sùm sùm gơs lơngai ngan; ai cau lơi kơldang nùs rơp dùh 
tòm bơta sơbơng rơng. 

15Dô nă cau bơtau iơh bơsak at bồ làng bol rƀah, ò gơkrơi be klìu triă ơluh ơhùm, 
mơ jơgơu ting jat phan kup geh. 

16Kwang siơ̆u bơta git wă kung rồn bơklơn cau oă; ai cau gơjrañ di bơta sềt pơniă 
rơp geh kis jŏ. 

17Cau gơkòl glài lơh tuh mhàm cau lơi rơp dô tus di bơtô ƀồc; bañ gơs dô nă cau 
lơi kơryan khai! 

18Cau lơi ngui sa lơh lòt dô bă song ngan rơp geh dong klàs; ai cau lơi lòt jat gùng 
rkwet rkwe rơp gơdùh tòm trồm. 

19Cau lơi lơòr sre rơp geh tơngkah tơngkañ piang lă; ai cau jat cau lơh alah rơp 
geh bềng bơta rƀah rƀừp. 

20Cau ơm song ngan rơp geh lơngai lơngò lìu làc; ai cau lơi sơrbac sơrbang geh 
pas gơs ngan rơp ò klàs bơh bơta lơh glài. 

21Sền òsơp cau do, sền dờng màng cau ne la ò niam; bulah mìng dô pet piang lă, 
khai kung tìs glài. 

22Cau gơs nùs sềt pơniă, mhar gơlik pas gơs, mơ ò git lah bơta roh gơcoh ngan 
rơp tus. 

23Cau lơi lah pơrhơng dô nă cau lơi, tơnơ̆ rơp geh bơta nđàc rlau mơ cau ai 
lơmpiat đơs rơmhòc. 

24Cau lơi ntung kơñau phan mè bèp he dê, mơ đơs lah: Ò di la tìs glài, cau hơ̆ gơs 
pơnah bal mơ cau phà tơnroh. 

25Cau hàm hà chồl bơta tòmpìt tòmhà; ai cau lơi dòn kơnòm di Yàng Jehôwa rơp 
geh hòm lai. 

26Cau lơi dòn kơnòm di nùs he la cau tùl gơla; ai cau lơh lòt dô bă jak chài rơp 
geh dong klàs. 

27Cau lơi pà gòi cau rƀah in rơp ò siơ̆u siar; ai cau wèt mat tiah ndai rơp kong oă 
bơta srat rma. 

28Tŭ cau iơh bơtào tơngguh, gen cau dô pồn jơh; mơya tŭ bol khai roh rui thit, 
gen cau song ring geh bơtơl oă. 

Jơnau Pơnđik 29 

1Cau lơi kong lah pơrhơng sùm, gam kơldang bồ, rơp kong roh gơcoh nisơna, ò 
rgơi geh sơmbòi. 

2Tòm tŭ cau song ring gơbơtơl oă, gen làng bol hòn chò; mơya tŭ cau iơh at bồ, 
làng bol rac ròc. 

3Cau kòñ gơboh bơta jak chài lơh bèp khai in chò hòp; ai cau lơh yô mơ cau ùr 
dri tơlàr lơh roh gơprah phan mơna he dê. 

4Cau bơtau kơnòm di bơta song ring mơ lơh lơgar bơtào kơ̆; mơya cau lơi dòp 
phan sa loă phà tơnroh gơ. 

5Cau lơi rơmhòc cau ơm rềp mơ he, pơt dă di đap cơnđòa khai. 

6Tòm tồi glài cau iơh gơs dô nơm dă, mơya cau song ring đơs chò hòn chò. 

7Cau song ring git gơnoar pal dòp geh cau rƀah lơòi dê; ai cau iơh ò gơs dơngoh 
jak nàng ơn nùs tồr git wă. 

8Cau dơñŏ tơnhial sing ồs nàng chu dô nơm ƀòn dờng; mơya cau jak chài lơh rài 
bơta gơjrañ. 

9Dilah cau jak chài tòmlah mơ cau tùl gơla, bulah khai gơjrañ hala ñŏ, kung ò geh 
lơngap lơngai. 

10Cau lơh gơtuh mhàm gơjrañ cau wil tơl; mơya cau song ngan prap gàr bơta kis 
khai. 

11Cau tùl gơla ràng tơlik bơta gơhào gơjrañ he; mơya cau jak chài lơh rài gơ mơ 
pồn prap gơ wơl. 

12Dilah cau bơtau ơn tồr iat jơnau ma blac, gen ală cau duh broă khai gơlik gơs 
iơh bơsak. 

13Cau rƀah rƀừp mơ cau rồn bơklơn cau gen tòmtìp bal; Yàng Jehôwa lơh àng 
mat jơh bàr đah. 

14Cau lơi jat bơta song ngan mơ cahrña cau rƀah rƀừp, sơbàn rơp geh bơtào kơ̆ 
sùm sùm. 

15Gai mơng mơ bơta lah pơrhơng ai gòi bơta jak chài; ai cau kơnòm să lòt gơlềng 
gơlàng lơh ƀàssìl mè khai in. 

16Tŭ cau iơh gơbơtơl, gen tồi glài kung bơtơl sơl; mơya cau song ring rơp gŏ 
bơta gơplơ̆ gơpừ bol khai dê. 

17Pù tơmàl tĕ kòn mê, gen khai rơp ai bơta ring lơngai mê in, mơ lơh hwềng soàn 
mê in geh hòn chò hừh hơh. 

18Tiah lơi siơ̆u bơta gơtơnggŏ làng bol rơp gơlềng gơlàng; mơya cau lơi prap gàr 
bơta sồr lam geh lơngai lơngò ngan! 

19Ò di ai jơnau đơs lơh glài tơmàl cau dĭ gơna; bulah khai wă wơng, khai kung ò 
ai tồr iat. 

20Kòn neh gŏ cau mhar ir tòm jơnau đơs he sơl? Dô nă cau tùl gơla gam gơs bơta 
gơn kơnòm rlau mơ khai sơl. 

21Cau lơi gơwèt niam mơ cau dong broă he bơh tŭ khai gam kơnòm să, ngai tơnơ̆ 
rơp gŏ khai gơlik gơs kòn klau he dê. 

22Cau jak gơjrañ tơnggơs bơta tòmpìt tòmhà; mơ cau prap bơta gơjrañ tòm nùs 
tìs glài oă tai. 

23Bơta pơnhừ să cau dê rơp tơmù cau; mơya cau lơi gơs nùs pìn pơndêt să rơp 
geh jòng ro. 

24Cau lơi tòmpà phan bal mơ cau ntung kơñau gơjrañ hwềng soàn he; khai neh 
kơno jơnau srat să, mơ ò yal tơlik bơta lơi. 

25Bơta rngòt di kòn mơnus la pơt dă; mơya cau lơi dòn kơnòm Yàng Jehôwa gen 
geh bơta lơngap lơngai. 

26Oă cau dan bơta nđàc di cau bơtau; mơya bơta song ring cau dê tus bơh Yàng 
Jehôwa. 

27Cau rkwet rkwe lơh cù kìr cau song ring in; mơ cau lơh lòt song ngan lơh cù 
kìr cau iơh bơsak in. 

Jơnau Pơnđik 30 

Jơnau pơnđik mơ jơnau hòi dan Agur dê 
1Jơnau Agur dê, kòn klau Jake, Jơnau pơnđik mơ cau hơ̆ neh đơs mơ Ithiel mơ 
Ukan in. 

2Di ngan añ la cau tùl gơla rlau mơ jơh ală cau ndai, Añ ò gơs bơta àng loh ndròm 
mơ dô nă cau. 

3Añ ò bơtê bơta jak chài, mơ kung ò geh bơta git jak Bơtau Sàng Goh dê. 

4Ñcau neh guh hơđang trồ, lồc behơ̆ mù wơl taih? Ñcau neh tơrgòm càl tòm 
kơndồm tê he taih? Ñcau neh bơ̆ dà tòm ào he taih? Ñcau neh bơtào gơs ală nhàr 
plai ù taih? Ñchi sơnđan mat khai, mơ ñchi sơnđan mat kòn klau khai taih? Dilah 
mê git đơs tĕ. 

5Ală jơnau Yàng Tom Trồ dê neh lơh cơng song ngan; Kơnràñ la khèl đo cau lơi 
dòn kơnòm di Kơnràñ. 

6Bañ bơtơl bơta lơi tòm jơnau Kơnràñ, rngòt Kơnràñ lah pơrhơng mê, mơ mê 
kòl kòp la dô nă cau đơs blac. 

7Añ neh dan mơ Yàng bàr bơta; bañ pơndang sang lài mơ tŭ añ chơt: 

8Dan tơngài bơh añ jơnau blac pơrlồm mơ bơta ma blac; bañ lòi añ rƀah lơòi, 
hala pas sơm; ròng siam tĕ añ tơl ală phan ngui sa. 

9Rngòt tŭ hòm lai añ pơndang sang Yàng, mơ lah: Yàng Jehôwa la ñcau taih? Mơ 
pơrlơ̆ wơl dilah añ rƀah lơòi, gen ntung kơñau, mơ lơh ƀơ̆ iơh sơnđan Yàng Tom 
Trồ añ jê sơl. 

10Bañ đơs iơh cau dong broă cau mơ cau tòm khai dê, rngòt khai srat rma mê, 
mơ mê gơkòl glài. 

11Gơs dô jơi bơtiàn srat rma bèp he, kung ò ai lơngai mè he in. 

12Gơs dô jơi bơtiàn kơlôi sơnơng he la sàng goh, mơya òhềt geh rào goh bơh 
bơta ƀơ̆ ƀơl he. 

13Gơs dô jơi bơtiàn muh mat lơh be tòm, gơs ală cau gơs mat pơnhừ să! 

14Gơs dô jơi bơtiàn gơs gơnèng be đào, ală sề be pềs, nàng kap crè ală cau dồn 
sa klàs bơh ù, mơ ală cau rƀah lơòi klàs bơh jơi kòn mơnus 

15Dô nơm blu gơs bàr nơm kòn ùr, gơ hòi driau lah: “Ai tĕ! Ai tĕ!” Gơs pe bơta ò 
gơs tŭ lơi tơl, mơ poan bơta ò tŭ lơi đơs lah: “Tơl rau, tơl rau!” 

16Hơ̆ la lơgar làng ƀồc, cau ùr kơnền, ù tiah ò bềng tơl dà, mơ ồs ò tŭ lơi đơs lah: 
“Tơl rau!” 

17Gar mat dơñŏ tơnhial bèp he, sền òsơp bơta dòn bơr gơwèt mơ mè he, ală 
kơnđà tòm thòng rơp kwĕ gar mat hơ̆, mơ ală klàng bung rơp sa coh khai. 

18Gơs pe bơta lơh crih crài ngan añ in, mơ poan bơta mơ añ ò rgơi git wă: 

19La gùng klàng bung par hơđang trồ; gùng dô nơm bơs wìn hơđang pơnai lŭ; 
gùng ơhò lòt tòm dàlềng, mơ gùng bic bal cau ùr mơ cau klau dê. 

20Nùs nhơm cau ùr dri tơlàr kung behơ̆ sơl; khai sa, gen khai jùt kơmbùng, mơ 
đơs lah: “Añ ò lơh tìs glài.” 

21Gơs pe bơta lơh plai ù in gơlơnggơr, mơ poan bơta, gơ kong ò jai; 

22Cau dĭ gơna tòm tŭ gơlik gơs cau bơtau; Cau tùl gơla tòm tŭ geh hòm lai phan 
sa; 

23Dô nă cau ùr ò gơs cau kòñ gơboh tòm tŭ gơs hìu nhă, mơ dô nă cau ùr ơm dĭ 
tòm tŭ pơrdòn gơnoar broă cau ùr tòm he dê. 

24Gơs poan nơm phan dềt rhền hơđang plai ù, mơya gơ ngan la jak chài: 

25Jơi ngòñ bulah la jơi lơbơn lơño, git rcang phan sa he tòm kơnhai prang; 

26Jơi tơrpài brê bulah la jơi ò gơs pràn, bơt bơtào tiah ơm he tòm trồm lŭ; 

27Jơi srah nting bulah ò gơs kwang bơtau at bồ, jơh mpồl lòt bal jat tap sèng; 

28Dô nơm cơldĕ cau rgơi ai tê kup geh, kư̆ ơm tòm gơlang bơtau. 

29Gơs pe jơi phan cơnđòa lòt niam mơnĕ, mơ poan jơi cơnđòa lòt ryŭ ryơm; 

30Klìu triă, pràn rlau jơh tòm ală jơi phan poan jơng, ò ruc wơl di đap ală jơi ndai; 

31Dô nơm ơseh ngac kơt mơ che kèp; dô nơm be dam, mơ dô nă cau bơtau ò gơs 
cau lơi geh tòmdră jai. 

32Dilah mê neh tùl gơla mơ yò tơngguh is să, mơ dilah mê gơs bơta kơlôi sơnơng 
iơh, ai tĕ tê he cang kơmbùng he, 

33Bơh pat dà toh lơh gơlik gơs dơngi dà toh, mơ pòng di muh gen lơh nsoac 
mhàm; Kung behơ̆ sơl tòm bơrcek bal gơlik bơta tòmpìt tòmhà. 

Jơnau Pơnđik 31 

Jơnau mè bơtau Lemuel dê bơto tơngkah kòn klau he 
1Jơnau bơtau Lemuel dê, ală sèng pơnđik mơ mè khai dê bơto khai in. 

2Ơ kòn, añ rơp đơs ñchi taih? Ơ kòn mơ hìu kòn añ neh đung, Ơ kòn bơh bơta ho 
pơgon añ jê, Añ pal đơs bơta lơi mơ kòn taih? 

3Bañ phi bơta pràn kòn cau ùr in, bañ kis jat gùng dà lơh tơnroh cau kwang bơtau 
in. 

4Ơ Lemuel, ò di pal ală cau bơtau in, ò di pal ală cau bơtau in ñô alak tơrnòm, 
hala ală cau kwang at bồ kòñ phan ñô bơñul; 

5Rngòt bol khai ñô, hŭi bơta boh lam, mơ lơh rkwet rkwe bơta cahrña cau dồn 
sa in sơl. 

6Ai tĕ phan ñô bơñul cau roh rui in, mơ alak tơrnòm cau in gơs nùs sràt bơtang: 

7Bol khai ñô tĕ, mơ hŭi bơta rƀah rƀừp he, ò kah wơl bơta bòl glar he dê tai. 

8Pò tĕ bơr he dong tò cau kloat, bơta gơrềng tus di ală cau gơkòl sang lòi. 

9Pò tĕ bơr kòn cahrña dô bă song ring, mơ cahrña cau moat jrùng mơ cau rƀah 
lơòi in. 

Jòng ro cau ùr jak chài mơ chài rgơi 
10Dô nă cau ùr jak chài mơ chài rgơi ñcau rơp jòi bàn taih? Bơta kas màng khai 
dê rlau mơ lŭ màng. 

11Nùs bau klau khai dòn kơnòm di khai, khai rơp ò siơ̆u cồng nha. 

12Jơl jơh rài kis khai lơh bau klau khai in geh cồng nha, ò tŭ lơi gơs bơta roh 
gơcoh. 

13Khai rcang jòi sơnò belàt mơ che brài dơmài, chò hòp ai tê he mơ lơh broă, 

14Khai tòm toh be ală ơhò kă bro, bơh di tiah ngài khai pơdiang phan sa. 

15Khai guh bơh bic tŭ trồ gam jơngo, tòmpà phan sa cau tòm hìu nhă khai in, mơ 
jào broă ală cau dĭ ùr he dê. 

16Khai kơlôi sơnơng bơh dô bă ƀlàng sre, gen blơi geh gơ; kơnòm di cồng nha 
bàr đah tê, khai tam dô nơm suơn ño. 

17Khai kơt but bơta pràn kơldang, mơ lơh bàr đah tơwòr tê he gơlik gơs pràn 
kơldang. 

18Khai đal git broă lơh he dê geh cồng nha; trồ mang ồs khai ò chơt. 

19Khai ơn tê di jrong pơdar; mơ ală kòn tê khai at pơrnồt che. 

20Khai pò tơlik tê khai dê dong kòl cau rƀah, pò tê he dong kòl cau siơ̆u siar. 

21Khai ò rngòt cau tòm hìu nhă khai kòl noat mrềt, bơh jơh hìu nhă geh soh ào 
mơ sơnò belàt ñòm phồng. 

22Khai lơh is ală ồi tơ̆; ồi ào khai mơ che brài dơmài lơbơn dà gur. 

23Ơm di mpồng ƀòn bau klau khai geh oă cau git, tŭ nggui bal mơ ală cau kwang 
kra tòm lơgar. 

24Khai kơlôi mơ lơh ào soh tòm dơlam mơ tac gơ; kung tac che but ală cau kă 
bro in. 

25Khai soh is bơta pràn mơ ryŭ ryơm, Tòm tŭ kơlôi sơnơng bơh tŭ tơngai rơp 
tus, gen khai ñŏ chò hòp. 

26Khai pò bơr dô bă jak chài, mơ bơta bơto mơ bơta lơbơn niam ơm di lơmpiat 
khai. 

27Khai sền gàr ală gùng dà hìu khai dê, ò tŭ lơi sa ƀañ bơta lơh ơlah dê. 

28Kòn sau khai ñă ntào, mơ sơnđan khai la cau geh lơngai; bau klau khai kung ñă 
ntào, mơ jòng ro khai lah: 

29“Gơs oă cau ơruh lơh broă dô bă jak chài, mơya ai la jak rlau mơ jơh ală cau 
hơ̆!” 

30Bơta hèr niam la ma blac, bơta hàng mơnĕ la roh lơm; mơya cau ùr lơi duh 
rngòt di Yàng Jehôwa rơp geh Jòng ro. 

31Ai tĕ khai in plai đo tê khai dê: lòi tĕ ală broă khai dê jòng ro khai di mpồng 
ƀòn. 

Cau Bơto 

Cau Bơto 1 

Jơh dunnia roh lơm 
1Jơnau cau bơto dê, kòn klau Dabit, bơtau ơm tòm Jerusalem. 

2Cau bơto đơs: Roh lơm bơta roh lơm dê, roh lơm bơta roh lơm dê, jơh ală la roh 
lơm. 

3Ñchi kwơ jơi kòn mơnus in, bơh jơh ală broă bòl glar bol khai neh lơh hơđơm 
mattơngai taih? 

4Dô rài neh rlau, gen dô rài ndai tus; mơya ù tiah kư̆ gam sùm sùm. 

5Mattơngai lik mơ mattơngai ñơp, gơ sơrbac sơrbang rê wơl hơ tiah gơ neh lik. 

6Càl khồm hơ đah đơm, mơ gơ lòt gùt dar hơ đah đang; càl gơpơdar gùt dar ò 
dơh, mơ gơrê wơl hơ dar yau gơ dê. 

7Ală hiòng hòr tus hơ dàlềng, mơya dàlềng ò bềng; tus hơ tiah dà hiòng hòr, gen 
gơpơnjat hòr tai. 

8Jơh ală phan bòl glar, jơi kòn mơnus ò rgơi đơs jơh; mat sền sùm ò git làp, tồr 
iat sùm ò git dil. 

9Bơta lơi neh gơs, hơ̆ la bơta rơp gơs; bơta lơi neh lơh, hơ̆ la bơta rơp lơh tai; ò 
gơs bơta lơi pa hơđơm mattơngai. 

10Dilah gơs dô nơm phan lơi mơ cau đơs lah: “Sền tĕ, chi do pa!” Phan hơ̆ neh 
gơs rau, tòm ală rài lài mơ bol he. 

11Cau ò kah ală rài lài; mơ ală cau rài tơnơ̆ la ală cau òhềt tus, bơh ală cau tus 
tơnơ̆ mơ bol khai kung rơp ò kah bol khai. 

Bơta roh lơm bơta jak chài dê 
12Añ la cau gơnoar bơto neh lơh gơs bơtau Israel tòm Jerusalem. 

13Ơn nùs nàng jòi mơ bàn bơta jak chài jơh ală broă lơh gơs hơđơm trồ do; hơ̆ la 
dô nơm broă bòl glar mơ Yàng Tom Trồ neh jào kòn mơnus in nàng giga mơ gơ. 

14Añ neh sền gŏ ală broă lơh hơđơm mattơngai; mơ ne, jơh ală la roh lơm, jat dô 
ròs càl khồm. 

15Bơta lơi neh kwe ò rgơi bơsong wơl, mơ phan lơi siơ̆u ò rgơi kòp nàng tơl. 

16 Añ đơs tòm nùs lah: “Do, añ neh geh bơta jak chài dờng rlau mơ jơh ală cau lài 
mơ añ tòm Jerusalem; ngan nùs añ neh git làm oă bơta jak chài mơ bơta git jak.” 

17Mơ añ ngui dơngoh nàng git bơta jak chài, mơ git bơta tùl gơla, mơ sơnrang 
sơnrồng; añ đal git bơta hơ̆ kung la jat dô ròs càl khồm. 

18Bơh dilah bơta jak chài oă, bơta kơlôi sơnơng moat jrùng kung oă; cau lơi geh 
bơtơl bơta git jak rơp bơtơl bơta jê sồt. 

Cau Bơto 2 

Bơta lơngai, hòn chò, pas gơs, mơ jơh ală broă lơh kung la roh lơm 
1Añ đơs mơ să tòmlah: “Tŭ do tus tĕ, añ rơp lơh dô bơta lòng niam nùs mơ lơh 
hòn chò să tòm mê in.” Mơya dô dơ̆ tai, bơta hơ̆ kung la roh lơm. 

2Añ đơs: “Ñŏ la sơnrang,” mơ bơta lơh chò niam nùs: “Ñchi kwơ taih?” 

3Añ kơlôi tòm nùs lah pal lơh poac să añ jê geh hòn chò bơh alak tơrnòm, mơ 
dơngoh añ gam tề lam añ mơ bơta jak chài, nùs añ, mơ mbe lơh nàng at kơ̆ di 
bơta tùl gơla, jơl tus di tŭ añ sền gŏ bơta lơi la niam nàng jơi kòn mơnus in lơh 
hơđơm trồ do, tòm dô êt ngai tòm rài kis bol khai dê. 

4 Añ lơh ală broă dờng; añ bơt bơtào ală hìu, tam ală suơn ño să tòm añ in, 

5lơh gơs ală suơn mơ suơn bơkào añ in, mơ tam tơl ală chi sa plai tềng hơ̆; 

6Añ tò tơnau dà nàng tuh dà dơr brê in, la tiah hòn chi che. 

7 Añ blơi ală dĭ klau dĭ ùr; mơ kung gơs oă cau duh broă neh deh tòm hìu añ. Añ 
gơs mpồl kơnrồ mơ belàt oă rlau mơ jơh ală cau lài mơ añ tòm Jerusalem. 

8 Añ kung tơrgòm prap màh priă, mơ ală phan màng ală cau bơtau dê, mơ ală 
ƀòn dờng. Añ gơs ală cau đơs chò, cau ùr mơ cau klau, bal mơ bơta hừh nùs tòm 
poac să mơ oă bau ùr cồng. 

9 Behơ̆ añ gơlik gơs dờng màng rlau mơ jơh ală cau lài mơ añ tòm Jerusalem; 
bulah behơ̆, bơta jak chài añ jê kung gam ơm bal mơ añ. 

10Bơta lơi mat añ hàm kòñ añ ò pleh bơh gơ, kung ò prap gàr nùs añ jê bơh bơta 
lơi niam nùs añ; bơh nùs añ jòi bơta chò hòp bơh ală broă lơh añ jê; mơ hơ̆ la 
phan ƀàn añ jê bơh ală broă lơh añ jê. 

11Gen añ sền sơwì ală broă tê añ neh lơh, mơ bơta bòl glar he neh kong nàng lơh; 
mơ dô dơ̆ tai jơh ală bơta hơ̆ la roh lơm mơ jat dô ròs càl khồm, mơ ò gơs kwơ 
dô êt lơi hơđơm mattơngai. 

Bơta jak chài mơ bơta hòn chò geh ai cau lơi niam nùs Yàng Tom Trồ 
12Gen añ wơlke nàng sền sơwì bơta jak chài, bơta bơrngơl gơla, mơ bơta 
sơnrang sơnrồng; bơh cau lơi tus tơnơ̆ cau bơtau rgơi lơh ñchi lơi taih? Mìng lơh 
bơta neh lơh sir rau. 

13Gen añ gŏ bơta jak chài lin rlau mơ bơta bơrngơl gơla, kung be bơta àng lin 
rlau mơ bơta klam jơngo. 

14Cau jak chài gơs gar mat tòm bồ bol khai dê, mơya cau tùl gơla cơnđòa lòt tòm 
bơta klam jơngo. Bulah behơ̆, añ sền gŏ jơh bàr gơs dô rài kis gơlik tus ndròm 
bal. 

15Gen añ neh đơs mơ să tòm añ lah: Bơta neh gơlik tus cau gơla in, rơp gơlik tus 
añ in sơl; gen ñchi bơh tài añ neh gơs bơta jak chài oă ir taih? Mơ añ đơs mơ să 
tòm añ lah: Bơta hơ̆ kung la dô bơta roh lơm. 

16Bơh ò gơs cau kah cau jak chài hala cau bơrngơl gơla sùm sùm; sền gŏ bơta hơ̆ 
tòm ngai rơp tus jơh tơl nă neh gơkòl hŭi jŏ jòng rau. Mbe cau jak chài rgơi chơt 
kung be ală cau bơrngơl gơla taih? 

17Behơ̆, añ gơjrañ rài kis, tài bơh ală broă lơh gơs hơđơm mattơngai la jê sồt bòl 
glar añ in, bơh jơh ală la roh lơm, jat dô ròs càl khồm. 

18Añ kung gơjrañ ală broă bòl glar añ neh lơh hơđơm mattơngai, bơh ală bơta 
hơ̆ pal lòi wơl cau tus tơnơ̆ añ in. 

19Bulah behơ̆, ñcau git lah bol khai rơp gơlik cau jak chài hala bơrngơl gơla? 
Bulah bol khai rơp gơlik gơs cau tòm at bồ ală broă bòl glar añ neh lơh mơ ngui 
bơta jak chài añ jê hơđơm mattơngai. Bơta hơ̆ kung la roh lơm. 

20Tài behơ̆ añ gơplơ̆ nùs bơh bơta roh gơn kơnòm bơh ală broă bòl glar añ neh 
lơh hơđơm mattơngai. 

21Tài bơh gơs cau lơh broă bòl glar mơ bơta jak chài, àng loh, mơ chài rgơi pal 
sang lòi jơh ală bơta cau ndai in la cau ò kong lơh broă bòl glar bơh gơ. Bơta hơ̆ 
kung la dô bơta roh lơm, mơ dô bơta iơh dờng ngan. 

22Ñchi kòn mơnus geh bơh jơh ală broă lơh bòl glar mơ dơrcul mơ broă bòl glar 
bol khai dê hơđơm mattơngai taih? 

23 Bơh ală ngai khai mìng la jê sồt, tơngai broă khai gơlik gơs moat jrùng; tian 
gơs tòm trồ mang nùs khai kung ò geh ơm rlô. Bơta hơ̆ kung la dô bơta roh lơm. 

24 Ò gơs bơta lơi niam rlau kòn mơnus in la sa mơ hùc, mơ jòi bơta hòn chò tòm 
broă lơh bòl glar bol khai dê. Añ sền gŏ bơta hơ̆ kung bơh tê Yàng Tom Trồ mơ 
tus. 

25Bơh rlau mơ añ ñcau la cau geh ngui sa mơ dòp leng bơta hòn chò taih? 

26 Bơh Yàng Tom Trồ ai bơta jak chài, àng loh, mơ bơta chò hòp cau lơi in geh 
niam nùs Kơnràñ; mơya Kơnràñ ai cau glài in broă lơh mơ tơrgòm prap, mìng ai 
cau lơi in geh niam nùs Yàng Tom Trồ. Bơta hơ̆ kung la bơta roh lơm, jat dô ròs 
càl khồm. 

Cau Bơto 3 

Yàng Tom Trồ lơh nền tŭ tơngai ală jơi phan in 

1Bơh bơta lơi kung gơs kơnhai sơnam; mơ gơs dô tŭ lơh nền ală broă ơm tòm 
tiah trồ. 

2Gơs tŭ deh, mơ gơs tŭ chơt; gơs tŭ tam, gơs tŭ dus phan neh tam; 

3Gơs tŭ tơnchơt, mơ gơs tŭ sơmbòi; gơs tŭ phà tơrlah, mơ gơs tŭ bơt bơtào; 

4Gơs tŭ ñìm, mơ gơs tŭ ñŏ; gơs tŭ rac ròc, mơ gơs tŭ tòmya; 

5Gơs tŭ sơrbì lŭ, mơ gơs tŭ tơrgòm lŭ wơl; gơs tŭ kơnđơt kơnđu, mơ gơs tŭ sang 
lòi; 

6Gơs tŭ jòi bàn, mơ gơs tŭ roh; Gơs tŭ prap gàr mơ gơs tŭ sang sơrbì; 

7Gơs tŭ crè, mơ gơs tŭ jing wơl; gơs tŭ ơm mŏ mŏ, gơs tŭ đơs; 

8Gơs tŭ kòñ gơboh, mơ gơs tŭ gơjrañ; gơs tŭ kơlìn gơtoă, mơ gơs tŭ ring lơngai. 

9Ñchi gơs kwơ cau lơh broă bòl glar bol khai dê taih? 

10Añ neh gŏ broă lơh mơ Yàng Tom Trồ ai kòn mơnus in jơh tơl nă giga nàng lơh. 

11Bơh Kơnràñ neh lơh gơs jơh ală bơta tòm toh di tŭ gơ dê. Mơ bơh hơ̆ Kơnràñ 
neh ơn bơta jak chài tòm tŭ neh rlau mơ tŭ rơp tus tòm dơngoh kòn mơnus; 
bulah behơ̆, bol khai ò rgơi jòi bàn ală broă Yàng Tom Trồ neh lơh bơh sơnròp 
jơl tus lồi dut. 

12Behơ̆, añ git lah ò gơs bơta lơi niam rlau kòn mơnus in la chò hòp mơ hòn chò 
jơl jơh rài kis bol khai dê. 

13Mơ rlau mơ hơ̆ tai la Yàng Tom Trồ ai gòi jơh ală cau lơi in pal sa, hùc, mơ dòp 
ală bơta lơh niam nùs tòm jơh broă lơh bòl glar bol khai dê. 

14Añ git lah kòp nơm broă Yàng Tom Trồ neh lơh gơs gen gam gơs sùm sùm; ò 
gơs bơta lơi rgơi ƀơ̆ ƀơl gơ in, hala kung ò gơs bơta lơi rgơi pơndut bơh gơ; Yàng 
Tom Trồ lơh bơta hơ̆, nàng lơh jơh kòn mơnus ntào duh rngòt di đap Kơnràñ. 

15Bơta lơi neh gơs, neh gơs bơh yau rau, bơta lơi rơp gơlik tus, neh gơlik tus jŏ 
jòng rau: Yàng Tom Trồ kư̆ lơh wơl ală broă neh gơlik bơh yau. 

Bơta cahrña mơ ngai rơp tus gơrê hơ Yàng Tom Trồ 
16Añ gam gŏ hơđơm mattơngai, hơ̆ la tòm tiah cahrña gơs bơta iơh bơsak, mơ 
tòm tiah at bơta song ring gơs bơta ò song ring. 

17Gen añ đơs tòm nùs lah: “Yàng Tom Trồ rơp cahrña cau song ring mơ cau iơh 
bơsak; bơh gơs bơta lơh nền tŭ tơngai kòp broă mơ kòp bơta in.” 

18Añ đơs wơl tòm nùs lah: Sền tĕ di jơi kòn mơnus Yàng Tom Trồ lòng bol khai, 
mơ sơnio bol khai in git lah bol khai ò rlau mơ jơi phan poan jơng. 

19Bơh rài kis jơi kòn mơnus dê mbe lơi, gen rài kis jơi phan poan jơng kung behơ̆ 
sơl; bơta chơt jơi do dê kung be bơta chơt jơi ne dê. Bol khai gơs nhơm tă ndròm 
bal, jơi kòn mơnus ò rlau mơ jơi phan poan jơng, bơh jơh ală la roh lơm. 

20Jơh ală gen gơrê bal dô bă tiah; jơh ală la bơh kơmbuh ù mơ gơlik gơs gen jơh 
ală rơp rê wơl hơ kơmbuh ù tai. 

21Ñcau rgơi git hwềng soàn jơi kòn mơnus geh cèng guh hơđang, hala hwềng jơi 
phan poan jơng mù hơđơm ù taih? 

22Behơ̆ gen, añ gŏ ò gơs bơta lơi niam rlau jơi kòn mơnus in la chò hòp tòm broă 
lơh he dê; hơ̆ la pơnah broă tòm bol khai dê; bơh ñcau rơp cèng bol khai rê wơl 
nàng sền gŏ bơta rơp gơlik tus tơnơ̆ he taih? 

Cau Bơto 4 

Dunnia bềng lìu bơta jê sồt mơ tìs nrah 
1Dô dơ̆ tai, añ sền ală bơta rồn bơklơn gơlik gơs hơđơm mattơngai; Sền ne, dà 
mat ală cau kong rồn bơklơn, mơ ò gơs cau lơi pơndòm pơniang bol khai! Cau 
rồn bơklơn gơs gơnap gơnoar, mơya ò gơs cau lơi pơndòm pơniang cau kong 
rồn bơklơn! 

2Behơ̆, añ kơlôi ală cau chơt, ală cau neh chơt rau la lơngai rlau mơ cau gam kis; 
ală cau gam ơm kis. 

3Mơya lơngai rlau mơ bàr sèng cau, la cau òhềt deh, òhềt gŏ ală bơta iơh bơsak 
lơh gơs hơđơm mattơngai. 

4Gen añ kung neh gŏ ală broă bòl glar mơ ală cau chài rgơi lơh broă gơlik bơh 
bơta tòmpơrlòng dô nă cau dê mơ dô nă cau ndai. Bơta hơ̆ kung la bơta roh lơm, 
jat dô ròs càl khồm. 

5Cau bơrngơl gơla koar tê, tơnroh is poac tòm he. 

6Chan mìng bềng dô kơndồm tê mơ ơm ring lơngai, rlau mơ bềng jơh bàr đah tê 
mơ kong bòl gar, mơ jat dô ròs càl khồm. 

7Gen añ wơlke sền gŏ tai bơta roh lơm ơm hơđơm mattơngai: 

8Gơs dô nă cau ơm is, ò gơs kòn klau hala oh mi; bulah behơ̆, bơta bòl glar khai 
ò dơh, mat bol khai ò tŭ lơi dil sền phan mơna; Bol khai lùp lah: “Bơh ñcau tàng 
añ kong bòl glar, tă să tòm añ bơh di bơta chò nùs taih?” Bơta hơ̆ kung la roh 
lơm, mơ la dô nơm broă lơh bòl glar. 

Bơta kas màng dô nă cau bơyô 
9Bàr nă niam rlau mơ dô nă, bơh bol khai rơp geh jền tơngai niam bơh broă lơh 
he. 

10Dilah cau do gơplơ̆, gen cau ne rơp yò tơngguh cau bơyô he ntào wơl; mơya 
bòl glar dồn sa ngan cau lơi in ơm is mìng dô nă mơ gơplơ̆, ò gơs cau lơi yò 
tơngguh khai ntào wơl! 

11Kung behơ̆, dilah bàr nă bic bal gen ram; ai mìng dô nă gen mbe rgơi ram taih? 

12Dilah cau ơm is mìng dô nă kong cau ndai sòdră, bàr nă rơp ntào tòmdră mơ 
khai; dô nơm che wac pe dang kalke gơltac gơ. 

13Dô nă cau kơnòm să rƀah mơ jak chài, rlau mơ dô nă cau bơtau kra mơ bơrngơl 
gơla, ò gam git iat jơnau bơto tơnggit. 

14Bơh cau kơnòm să hơ̆ lik klàs bơh hìu jàm nàng lơh gơs bơtau, bulah kong deh 
tòm bơta rƀah siơ̆u siar tòm lơgar tòm he. 

15Añ gŏ kòp nă cau kis lòt rê hơđơm mattơngai, gen lòt jat cau kơnòm să hơ̆, la 
cau pơrdòn gơnoar cau bơtau ne. 

16Làng bol dòn duh hơđơm gơnoar khai oă ngan ò jai kòp; bulah behơ̆, ală cau 
tus bơh tơnơ̆ rơp ò hừh nùs bơh khai. Nền cê ngan bơta hơ̆ kung la bơta roh lơm, 
jat dô ròs càl khồm. 

Cau Bơto 5 

Bơto tơngkah bơh bơta kơ̆ dơn mơ ngui phan mơna dô bă di pal 
1 Kơrhia tĕ jơng kòn dê tòm tŭ kòn mut tòm hìu Yàng Tom Trồ. Chan tus rềp nàng 
iat, niam rlau mơ ơn phan pơdơng be cau tùl gơla; bơh khai ò git wă mbe pleh 
bơh bơta lơh iơh. 

2Bañ mhar ir pò bơr, mơ nùs mê bañ sơrbac sơrbang đơs jơnau lơi di đap Yàng 
Tom Trồ; bơh Yàng Tom Trồ ơm hơđang trồ, ai mê ơm tòm ù. Gen tàng mê pal 
đơs dô êt jơnau. 

3Bơh bơta mpau tus bơh oă bơta kơlôi rcang; mơ dô nă cau bơrngơl gơla gơlik 
oă jơnau. 

4 Tòm tŭ mê lơh bơta ho pơgon mơ Yàng Tom Trồ, bañ lơh òbat tơm wơl; bơh 
Kơnràñ ò niam nùs di cau bơrngơl gơla: behơ̆, lơh tĕ wil tơl ală bơta mê neh ho 
pơgon. 

5Chan bañ ho pơgon, niam rlau mơ neh ho pơgon mơya ò lơh sir. 

6Bañ lòi bơr mê lam mê mut tòm tồi glài, mơ bañ đơs di đap cau kong sồr Yàng 
Tom Trồ dê, “hơ̆ la gơtup tìs.” Ñchi bơh tài lơh Yàng Tom Trồ in gơhào gơjrañ 
bơh jơnau đơs mê, mơ Kơnràñ tơnroh broă lơh tê mê dê taih? 

7Tiah lơi gơs oă mpau tềng hơ̆ gơs oă bơta roh lơm mơ bơtơl oă jơnau; mơya 
duh rngòt tĕ di Yàng Tom Trồ. 

Bơta pas gơs mơ phan mơna kung la bơta roh lơm 

8Dilah mê gŏ tòm lơgar gơs cau rƀah kong rồn bơklơn, hala gŏ bơta lơh tìs di 
bơta song ring mơ bơta di ngan, gen bañ ai lơh krơi; bơh gơs cau kwang jơnhoa 
ơm kơp sền bơh tiah jơnhoa rlau, mơ hơđang bol khai gam gơs dô nă kwang 
jơnhoa rlau hơđang bol khai. 

9Mơya tòm jơh ală bơta geh sền sơwì, do la dô bơta gơs kwơ ƀòn lơgar in, hơ̆ la 
dô nă cau bơtau lơòr sre. 

10Cau hàm kòñ jền priă ò tŭ lơi hừh nùs bơh jền priă; hala cau hàm kòñ pas sơm 
ò tŭ lơi làp dil jòi cồng nha. Bơta hơ̆ kung la bơta roh lơm. 

11Tòm tŭ phan mơna bơtơl oă kàr lơi, cau ngui sa kung bơtơl oă kàr hơ̆. Ñchi 
kwơ cau gơs phan mơna in, rlau mơ bơta sền gơ mơ mat taih? 

12Bơta bic lơhă cau lơh broă bòl glar dê, bulah khai sa dô êt hala oă; mơya bơta 
sa hùc oă cau pas sơm dê, rơp ò lòi bol khai in bic lơhă. 

13Gơs dô bơta rung rài dờng mơ añ neh gŏ hơđơm mattơngai: Ală cau pas sơm 
tơrgòm prap phan mơna bol khai dê, mơ gơ cèng wơl bơta jê sồt he in. 

14Mơ jơh ală phan mơna neh roh jơh tòm bơta phi să ò kwơ; bulah bol khai la 
mè bèp ală kòn bol khai dê, mơ bol khai ò gơs phan lơi tòm tê bol khai dê. 

15 Be bol khai lik bơh kơndul mè ơm kuh lòi rồ be lơi, gen rơp rê wơl behơ̆ sơl; 
Bol khai ò cèng phan lơi bơh ală broă bòl glar bol khai dê, ò gơs phan lơi tê bol 
khai rgơi cèng. 

16Bơta do kung la dô bơta rung rài dờng: Cau neh tus tòm dunnia be lơi, bol khai 
rơp rê wơl behơ̆ sơl. Mơ ñchi gơs kwơ bol khai in bơh ală broă lơh bòl glar jat 
càl khồm taih? 

17Mơ tai, jơh rài bol khai pal kis tòm bơta klam jơngo, pal kong oă bơta moat 
jrùng, kòp jê mơ gơjrañ mañ. 

18Do la ală bơta niam mơ añ neh sền gŏ: bơta di pal la sa, hùc mơ jòi geh bơta 
hòn chò tòm jơh ală bơta bòl glar mơ he neh lơh hơđơm mattơngai, tòm dô êt 
ngai tòm rài kis Yàng Tom Trồ neh ai bol he in, bơh hơ̆ la pơnah he dê. 

19Kung behơ̆ sơl cau lơi Yàng Tom Trồ ai bơta pas gơs, phan mơna, gen cau hơ̆ 
hòn chò dòp ngui gơ mơ dòp leng pơnah he dê, mơ jòi bàn bơta hòn chò tòm 
broă lơh he dê, hơ̆ la dô bơta ai gòi Yàng Tom Trồ dê. 

20Bơh cau ò gam kah tai ală ngai rài kis he dê; bơh Yàng Tom Trồ prap bol khai 
in bơta hòn chò tòm nùs bol khai dê. 

Cau Bơto 6 

Bơta hàm kòñ roh lơm 

1Gơs dô bơta rung rài ndai mơ añ neh gŏ hơđơm mattơngai, mơ gơklơn kơnjơ̆ 
hơđang jơi kòn mơnus. 

2Gơs ală cau mơ Yàng Tom Trồ ai bơta pas gơs, phan mơna mơ bơta ryŭ ryơm, 
tian gơs ò siơ̆u bơta lơi nùs bol khai kơp kòñ; bulah behơ̆ Yàng Tom Trồ ò ai bol 
khai in hòn chò dòp ngui gơ, mơya la dô nă cau crih mat geh hòn chò ngui gơ. Hơ̆ 
la bơta roh lơm, la dô bơta jê sồt bòl glar. 

3Dilah dô nă cau tơnggơs dô rhiang nă kòn, mơ kis jŏ sơnam, mơya bulah oă ngai 
tòm rài kis khai dê, dilah khai ò hòn chò bơh bơta niam tòm rài kis khai dê, hala 
chơt ò geh tơp, añ đơs lah dô nă kòn gơyò la niam rlau mơ khai; 

4Bơh dô nă kòn rlơs gơlik roh lơm, mơ rê wơl tòm bơta klam jơngo, mơ sơnđan 
khai gơkòl bơta klam jơngo bồr ndơp. 

5Mơ tai khai ò gŏ mattơngai, kung ò git bơta lơi sơl; khai geh rlô bòl rlau mơ cau 
ne. 

6Bulah cau kis dô rbô nam hala bàr rbô nam, mơ ò geh dòp dô êt lơngai lơi, ò di 
jơh tơl nă kung rê bal dô bă tiah ò ơ? 

7Jơh ală kòn mơnus kong lơh broă bòl glar bơh bơr he, bơta hàm kòñ ò hừh nùs. 

8Ñchi cau jak chài gơs rlau mơ cau bơrngơl gơla taih? Mơ ñchi cau rƀah gơs bơh 
khai git gơwèt niam mơ cau kis taih? 

9Bơta lơi gŏ mơ mat la niam rlau mơ bơta hàm kòñ gơlềng gơlàng; bơta hơ̆ la dô 
bơta roh lơm, jat càl khồm. 

10Bơta lơi neh gơs gen neh geh tơmoh sơnđan rau: jơi kòn mơnus gơlik gơs mbe 
lơi, gen neh tơnggit bơh lài rau; mơ kòn mơnus ò rgơi tòmdră wơl mơ Bơtau 
pràn rlau. 

11Gơs oă jơnau kàr lơi, gen bơta roh lơm oă kàr hơ̆; behơ̆, ñchi bơta niam rlau 
taih; 

12Bơh ñcau rgơi git bơta lơi niam kòn mơnus in tòm tŭ bol khai kis dô êt ngai 
roh lơm tòm rài kis, bơta hơ̆ lòt gan be mƀur taih? Bơh ñcau rgơi yal lài bol khai 
in ală bơta rơp tus tơnơ̆ hơđơm mattơngai taih? 

Cau Bơto 7 

Đơs bơh rài bòl glar, bơh bơta jak chài mơ bơta ngui git kơrhia 
1 Tiơng pơnro niam rlau mơ mơñà kas màng: ngai chơt rlau mơ ngai deh. 

2Lòt tus hơ hìu gơs cau chơt rlau mơ lòt tus hơ hìu yò sa dờng; bơh do la bơta lồi 
dut kòp nă cau dê; mơ cau kis rơp ơn gơtòm nùs. 

3Jê sồt moat jrùng niam rlau mơ cau ñŏ; bơh muh mat moat jrùng, mơ nùs geh 
hòn chò. 

4Nùs cau jak chài ơm tòm hìu ƀồc, ai nùs cau tùl gơla ơm tòm hìu chò hòp. 

5Chan iat jơnau lah pơrhơng cau jak chài, niam rlau mơ iat bơta đơs chò ală cau 
tùl gơla dê. 

6Bơh be ntas lò bơrtoh hơđơm dô nơm glah, kung behơ̆ sơl sap dơñŏ cau 
bơrngơl gơla dê. Hơ̆ kung la bơta roh lơm. 

7Ngan, bơta rồn bơklơn lơh cau jak chài gơlik bơrngơl, mơ phan sa loă lơh roh 
rui nùs in. 

8Chan bơta lồi dut dô nơm broă dê rlau mơ bơta sơntòm gơ; nùs ơt ơl rlau mơ 
nùs pơnhừ să. 

9 Bañ mhar gơjrañ, bơh bơta gơjrañ ơm tòm nùs cau tùl gơla. 

10Bañ đơs lah: Ñchi bơh tài ngai òr niam rlau mơ ngai do? Bơh lùp behơ̆ la ò jak 
chài. 

11Bơta jak chài kung niam be phan jơtài; gơ gơs kwơ ală cau gŏ mattơngai in. 

12Bơh bơta sền gàr bơta jak chài dê kung be bơta sền gàr jền priă dê; mơ bơta 
gơs kwơ bơta git jak dê hơ̆ la bơta jak chài ai bơta kis cau lơi in geh gơlơh gơs 
phan tòm. 

13Sền sơwì tĕ broă lơh Yàng Tom Trồ dê; ñcau rgơi lơh song wơl ală phan Yàng 
neh lơh kwe taih? 

14Tòm ngai pas gơs lơngai lơngò hòn chò tĕ, mơ tòm ngai rung rài kơlôi sơwì tĕ; 
bơh Yàng Tom Trồ neh lơh ngai do mơ ngai ne, tồ kòn mơnus in ò rgơi jòi bàn 
ală bơta lơi rơp gơlik tus tơnơ̆ he. 

Bơta ndơp ndơr rài kis dê 
15Tòm rài kis roh lơm añ jê, añ neh gŏ jơh ală bơta: Gơs ală cau song ring, roh rui 
tòm bơta song ring bol khai dê; mơ cau iơh bơsak geh kis jŏ jòng tòm bơta iơh 
bơsak bol khai dê. 

16Bañ lơh be song ring ir, kung bañ lơh be jak chài ir; ñchi bơh tài tơnroh să tòm 
he taih? 

17Kung bañ lơh iơh bơsak oă ir, mơ bañ kis be cau tùl gơla; ñchi bơh tài mê chơt 
lài mơ tŭ lơh nền taih? 

18Bơta niam hơ̆ la mê sơmbat kơ̆ dô bơta; mơ kung bañ kwòr tê hơ bơta ne; bơh 
cau lơi duh rngòt Yàng Tom Trồ rơp geh pơrdòn jơh bàr bơta hơ̆. 

19Bơta jak chài lơh cau jak chài in gơs pràn kơldang rlau mơ jơt nă cau at bồ ơm 
tòm ƀòn dờng. 

20Ngan, ò gơs cau song ring lơi ơm hơđang ù lơh bơta niam, mơ ò tìs glài. 

21Bañ ơn tồr bơh ală jơnau cau đơs, hala mê iat cau dong broă srat rma mê. 

22Bơh nùs mê kung git lah oă dơ̆ să tòm mê neh srat rma cau ndai. 

23Añ neh ai bơta jak chài lòng sơwì jơh ală bơta hơ̆; añ đơs lah: “Añ rơp gơlik gơs 
cau jak chài;” mơya gơ neh ngài bơh añ. 

24Mơ tai, bơta lơi ngài ngan, bơta lơi jrô mơ jrô ngan, ñcau rgơi jòi bàn taih? 

25Añ tơrwơl bơta kơlôi sơnơng añ jê, nàng git wă, sền sơwì, jòi jat bơta jak chài 
mơ sơntòm bồ dà ală jơi phan dê, mơ nàng git bơta iơh bơsak la bơrngơl gơla 
mơ bơta bơrngơl gơla la sơnrang sơnrồng. 

26Añ jòi bàn dô bơta sràt bơtang rlau mơ bơta chơt, Hơ̆ la cau ùr la be dô nơm 
dă, gơs nùs be dă mơ bơtơng; tê be che sreng; cau lơi kis niam nùs Yàng Tom 
Trồ rơp pleh klàs bơh khai; mơ cau gơs glài rơp kòl khai kup. 

27Sền tĕ, do la bơta añ neh bàn, cau bơto đơs lah: bơtơl dô bơta mơ bơta ndai, 
nàng jòi bàn bơta sơntòm; 

28Hơ̆ la bơta nùs añ gam jòi mơ òhềt bàn; tòm dô rbô nă cau klau añ neh jòi bàn 
dô nă; mơya tòm jơh ală cau ùr añ ò bàn dô nă cau lơi. 

29Sền tĕ, mìng dô bơta do añ jòi bàn: Yàng Tom Trồ neh crơng gơs cau song ngan; 
mơya bol khai neh bơtào oă kai gơrmơ̆i. 

Cau Bơto 8 

Pal dòn duh cau bơtau mơ hừh nùs 
1Ñcau ndròm be cau jak chài taih? Ñcau git yal tơlik jơnau gơtha dô nơm phan 
taih? Bơta jak chài pơnđàng sòl muh mat cau, mơ tòmgơl muh mat kràñ cê. 

2Añ tơngkah lah: Prap gàr tĕ gơnoar sồr cau bơtau dê, tài bơh jơnau srat să mơ 
Yàng Tom Trồ mê dê. 

3Bañ rngòt rngơt mơ lik lòt bơh di đap cau bơtau; bañ lơh òbat tòm tŭ gơs bơta 
ò niam nùs bơtau, bơh bơtau lơh bơta lơi bơtau niam nùs. 

4Bơh jơnau đơs cau bơtau dê gơs gơnoar ngan; mơ ñcau khin đơs mơ khai lah: 
“Ñchi mê lơh taih?” 

5Cau lơi lơh jat gơnoar sồr bơtau gen ò tìp bơta iơh lơi, mơ nùs cau jak chài git 
tŭ tơngai mơ git gùng dà. 

6Bơh jơh ală bơta lơi gơlik tus gơs tŭ tơngai mơ gùng dà gơ dê, bulah bơta bòl 
glar kòn mơnus klơn kơnjơ̆ hơđang bol khai. 

7Ngan behơ̆, bol khai ò git ñchi bơta rơp gơlik tus; ñcau rgơi yal lài bol khai in 
ală broă rơp gơlik tus taih? 

8Ò gơs cau lơi gơs gơnoar hơđang nhơm tă nàng prap gơ wơl kung ò gơs gơnoar 
hơđang ngai chơt; ò gơs cau lơi pleh klàs bơh bơta tòmlơh hơ̆; bơta iơh bơsak ò 
dong klàs ală cau lơh jat gơ. 

9Añ neh sền sơwì gŏ ală bơta hơ̆; añ ơn nùs kơlôi sơnơng bơh ală broă lơh 
hơđơm mattơngai. Tòm tŭ dô nă cau gơs gơnoar hơđang cau ndai mơ lơh jê sồt 
cau hơ̆. 

Gùng dà Yàng Tom Trồ dê ò rgơi git wă 
10Gen añ neh gŏ ală cau iơh bơsak chơt mơ geh tơp, bol khai òs mut mơ lik bơh 
tiah sàng goh, mơ jòng ro tòm ƀòn dờng la tiah bol khai neh lơh ală bơta behơ̆. 
Hơ̆ kung la dô bơta roh lơm. 

11Tài bơh ò lơh nền glài tòmdră mo mơ ală broă iơh, gen tàng nùs kòn mơnus 
jak lơh bơta iơh. 

12Bulah cau glài lơh iơh dô rhiang dơ̆ gam geh kis jŏ; bulah behơ̆, añ git lah cau 
duh rngòt di đap Yàng Tom Trồ, lồi dut rơp geh lơngai, tài bơh bol khai ntào tòm 
bơta duh rngòt di đap Yàng Tom Trồ. 

13Mơya cau iơh bơsak rơp ò geh lơngai; kung rơp ò geh kis jŏ, bơh rài kis kung 
be mƀur; tài bơh khai ò ntào tòm bơta duh rngòt di đap Yàng Tom Trồ. 

14Gơs dô bơta roh lơm hơđang ù, hơ̆ la gơs ală cau song ring kong tơm jat be 
broă lơh cau iơh dê, mơ gơs ală cau iơh geh tơm wơl jat broă lơh cau song ring 
dê. Añ đơs lah hơ̆ kung la dô bơta roh lơm. 

15Behơ̆ añ tòmbơyai bơh bơta hòn chò, bơh ò gơs bơta lơi niam rlau kòn mơnus 
in ơm hơđơm mattơngai la sa, hùc, mơ lơh să tòm bol khai in hòn chò; bơh ală 
bơta hơ̆ rơp lòt bal mơ bơta bòl glar tòm ală ngai tòm rài kis mơ Yàng Tom Trồ 
ai bol khai in hơđơm mattơngai. 

16Tòm tŭ añ ơn nùs nàng bơtê git bơta jak chài, nàng sền ală broă neh lơh hơđang 
plai ù, gen añ gŏ gơs cau mat ò geh bic jơh mang mơ ngai, 

17gen añ kung gŏ jơh ală broă lơh Yàng Tom Trồ dê, mơ ò gơs dô nă cau lơi rgơi 
jòi bàn ală bơta gơlik gơs hơđơm mattơngai, bulah bol khai kong bòl glar kàr lơi 
nàng jòi, kung ò rgơi jòi geh; mơ bulah cau jak chài dan nàng git, bol khai kung ò 
rgơi jòi bàn. 

Cau Bơto 9 

Dòp rài kis jat be gơ neh tus 
1Jơh ală bơta do añ neh ơn tòm nùs mơ lòng sơwì gơ: Mbe cau song ring mơ jak 
chài, bal mơ broă lơh bol khai dê, ơm tòm tê Yàng Tom Trồ; bulah kòñ gơboh 
hala bơta gơjrañ, ò gơs dô nă cau lơi git; jơh ală bơta rơp ơm tòm toh mat mơ 
bol khai la bơta roh lơm. 

2Jơh ală bơta gơlik tus rài kis cau in ndròm bal: cau song ring hala cau iơh bơsak, 
cau lơbơn niam mơ cau iơh, cau goh mơ cau ò goh, cau ơn phan ơn duh khoai 
hala cau ò ơn, cau niam kung be cau gơs glài, cau srat să kung be cau pleh bơh 
jơnau srat să. 

3Do la dô bơta iơh gơlik gơs hơđơm mattơngai, hơ̆ la kòp nă cau lơh nền rài kis 
is ndròm bal, gen tàng nùs kòn mơnus bềng lìu bơta iơh, bơta sơnrang sơnrồng 
ơm tòm nùs bol khai tòm tŭ gam kis, mơ tơnơ̆ mơ tŭ bol khai rê mơ cau chơt. 

4Mơya cau lơi ơm tòm mpồl cau kis, gen gam gơs bơta gơn kơnòm; bơh dô nơm 
so kis la niam rlau mơ klìu triă chơt. 

5Cau kis git he rơp chơt; mơya cau chơt ò git ñchi lơi, bol khai ò gam gơs phan 
ƀàn lơi tai, mơ tian gơs bơta kirsơnre bơh bol khai neh roh rau. 

6Bơta kòñ gơboh bol khai dê, bơta gơjrañ bol khai dê, mơ bơta ƀoah pơrhiat bol 
khai dê neh roh rui rau; bol khai ò gơs tŭ lơi gam gơs pơnah lơi tòm ală bơta 
gơlik gơs hơđơm mattơngai. 

7Lòt tĕ sa ƀañ mê dê dô bă hòn chò, mơ ñô tơrnòm dô bă hừh nùs; bơh Yàng Tom 
Trồ dòp ală broă lơh mê dê neh jŏ jòng rau. 

8Lòi tĕ ào jrùh mê dê bò sùm, bañ lòi siơ̆u mơñà hơđang bồ mê. 

9Hòn chò tĕ rài kis mơ bau ùr mê kòñ gơboh, jơh ală ngai tòm rài roh lơm mê dê, 
mơ mê neh dòp geh hơđơm mattơngai, tài bơh hơ̆ la pơnah mê dê tòm rài kis 
do, mơ la bơta mê geh bơh broă lơh mê dê mơ mê neh kong bòl glar hơđơm 
mattơngai. 

10Jơh ală broă tê mê jòi nàng lơh, lơh tĕ dô bă jơh pràn mê dê; bơh tòm lơgar 
làng ƀồc, la tiah mê lòt tus, ò gơs broă lơh, ò gơs kơlôi sơnơng, ò gơs bơta git wă 
hala bơta jak chài. 

Bơta jak chài ò geh lơngai sùm 
11Añ gŏ tai hơđơm mattơngai gơs cau ntoat pơrlòng ò mhar, hala cau pràn 
kơldang ò geh pha tòm bơta tòmlơh, cau jak chài ò geh piang lă, cau pas gơs ò 
dòp geh jak chài, mơ cau chài rgơi ò geh nđàc; bơh tŭ tơngai mơ tŭ lơmpah gơlik 
tus kòp nă cau in. 

12Mơ tai, ò gơs dô nă cau lơi rgơi git lài tŭ tơngai bơta rung rài dê; be ka yar tòm 
bơtơng iơh, sềm yar dă, gen jơi kòn mơnus kung gơkòl yar tòm tŭ tơngai bòl glar 
nisơna tus hơđang bol khai behơ̆ sơl. 

13Añ kung neh gŏ bơta pơnyơu bơh jak chài do ơm hơđơm mattơngai, gơlơh be 
dờng màng añ in. 

14Gơs dô nơm ƀòn dềt ne gơs dô êt làng bol ơm tòm hơ̆, dô nă cau bơtau dờng 
tus gơrwàng tòmdră mơ gơ, bơt ală dơrñang dờng jơnhoa tòmdră mơ gơ. 

15Mơ tai, tòm ƀòn hơ̆ gơs dô nă cau rƀah mơ jak chài, bơh bơta jak chài khai dê 
mơ dong tă ƀòn hơ̆; mơya ò gơs cau lơi kah wơl cau rƀah hơ̆. 

16Behơ̆ añ đơs lah: Bơta jak chài niam rlau mơ pràn kơldang; mơya bơta jak chài 
cau rƀah dê kong sền òsơp, mơ jơnau đơs khai dê cau ò ai tồr iat. 

17Jơnau đơs lơbơn cau jak chài dê geh cau iat, rlau mơ jơnau driau nggà dô nă 
cau at bồ digùl ală cau bơrngơl gơla. 

18Bơta jak chài niam rlau mơ ală phan tòmlơh; mơya dô nơm bơta tìs nrah 
tơnroh oă bơta niam. 

Cau Bơto 10 

Ală bơta kơlôi sơwì ndai 
1Dô nơm rhài chơt lơh ƀô ồm mơñà ƀô bơlhu cau chài crài gơ, kung behơ̆ sơl dô 
êt bơrngơl lơh ƀơ̆ sơnđan cau jak chài ryŭ ryơm. 

2Plai nùs cau jak chài ơm đah ma; ai plai nùs cau bơrngơl ơm đah kiau. 

3Bulah tòm tŭ lòt gùng cau bơrngơl siơ̆u bơta git wă; mơ sơnio kòp nă cau in git 
bol khai la ală cau bơrngơl. 

4Dilah cau at bồ gơhào gơjrañ mơ mê gen bañ lik bơh tiah ơm mê dê; bơh bơta 
ring ngềt kơryan bơta tìs tòm glài dờng. 

5Gơs dô bơta iơh rmơh mơ añ neh gŏ hơđơm mattơngai, be dô bơta gơtup tìs 
tus bơh cau at bồ: 

6hơ̆ la cau tùl gơla geh ơn tòm broă dờng jơnhoa, ai cau pas gen nggui tòm tiah 
liah. 

7Añ neh gŏ cau dĭ gơna hào hơđang ơseh, ai cau kwang dờng lòt jơng be cau dĭ 
gơna. 

8 Cau lơi tò trồm rơp gơdùh tềng hơ̆, ai cau phà tơrlah dơrñang rơp kong bơs 
kap. 

9Cau lơi pơrlă lŭ bơh di tiah gơ dê, rơp kong jê sồt bơh gơ; cau blah lòng digơlan 
pal kong sơbơng roh bơh gơ. 

10Dilah sùng luh mơ cau ò tồl wơl, gen pal kong roh oă pràn, mơya bơta jak chài 
dong cau geh cồng nha. 

11Dilah bơs kap lài mơ tŭ lơh tơlhơu, gen cau bơjơu lơh ò kwơ dô êt lơi. 

12Jơnau đơs bơh bơr cau jak chài gơs bơta nđàc jat tơnơ̆; mơya sơndồi cau tùl 
gơla chu pơrguc wơl khai. 

13Jơnau đơs bơr bol khai dê, rơp sơntòm mơ bơta bơrngơl gơla, mơ jơnau lồi 
dut bol khai dê la sơnrang sơnrồng iơh bơsak. 

14Cau tùl gơla jak đơs oă jơnau; ò gơs cau lơi git ñchi rơp gơlik tus; mơ ñcau rơp 
yal tơlik cau lơi in bơta rơp gơlik tus tơnơ̆ taih? 

15Broă lơh bòl glar cau bơrngơl gơla lơh bòl glar bol khai in, bơh bol khai ò tŭ lơi 
git gùng lòt tus hơ ƀòn dờng. 

16Dồn sa mê in, ơ lơgar tòm tŭ cau bơtau mê dê gam kơnòm dềt, mơ ală cau 
kwang at bồ ñô sa tòm tŭ àng drim! 

17Ơ lơgar, lơngai mê in tòm tŭ cau bơtau la dô nă cau dờng màng, mơ ală cau 
kwang dờng at bồ mê sa di di jơ, nàng geh pràn, mơ ò di nàng bơñul lơmbè! 

18Tài bơh tê lơh alah gen rkàng hìu tơrlơm; bơh tê òbat nyà gen hìu ñhat. 

19Cau yò sào dờng nàng ñŏ; alak tơrnòm lơh rài kis in chò hòp; gơs jền priă gen 
geh ală bơta pal càng. 

20Bañ srat rma cau bơtau, bulah tòm bơta kơlôi sơnơng mê dê. Bañ srat rma cau 
pas gơs; bulah tòm cơnòng bic mê dê; bơh sềm tòm pah gòi rơp cèng jơnau đơs 
mê, mơ jơi gơs pơnđar rơp yal wơl bơta gơlik gơs hơ̆. 

Cau Bơto 11 

Bơta kas màng bơta tơryang tơryồng dê 
1Pơyoa tĕ ƀañ mê dê hơđang nha dà, bơh tơnơ̆ mơ oă ngai mê rơp bàn gơ wơl. 

2Tòmpà tĕ gơ poh nă hala phàm nă in; bơh mê ò git bơta rung rài lơi rơp gơlik 
tus hơđang ù. 

3Tŭ mhwal bềng dà, gen mìu dùh hơđang ù, Tòm tŭ dô nơm chi gơpừ bơh đah 
đơm hala đah đang, dilah gơpừ tiah lơi gen gơ rơp ơm tềng hơ̆. 

4Cau lơi sền càl rơp ò sih, cau lơi sền mhwal rơp ò toès. 

5Kung be mê ò git mbe lơi gơs nhơm tă, mơ gơlik ntìng tòm kơndul mè, behơ̆ mê 
ò git broă lơh Yàng Tom Trồ dê, Bơtau crơng gơs jơh ală jơi phan. 

6Tòm àng drim, sih tĕ gar sơntìl mê dê, tus di trồ mho bañ lòi tê mê dơh wơl; bơh 
mê ò git gar sơntìl lơi rơp hòn niam, sơntìl do, hala sơntìl ne, hala jơh bàr bơta 
geh hòn niam lơm. 

7Bơta àng la lơbơn niam; mơ bơta hòn chò gar mat in sền gŏ mattơngai. 

8Dilah dô nă cau geh kis jŏ sơnam, gen chò hòp tĕ wil tơl tòm ală sơnam hơ̆; 
mơya kung kah tĕ lah klam jơngo kung gam oă. Mơ ală bơta lơi gơlik tus la roh 
lơm. 

Jơnau bơto tơngkah cau kơnòm să 
9Ơ cau kơnòm să, hòn chò tĕ tòm tŭ mê gam kơnòm să, lòi tĕ nùs mê hừh hơh 
tòm tŭ gam kơnòm să, lòt jat tĕ gùng dà nùs mê kòñ, mơ đal sền bơta mat mê 

hàm kòñ, mơya git lah bơh ală bơta hơ̆, Yàng Tom Trồ rơp hòi mê tus nàng 
cahrña. 

10Behơ̆, bơtrơh tơlik tĕ bơta kơlôi rcang bơh tòm nùs mê, mơ tă tơlik bơta jê sồt 
bơh poac să mê; bơh tŭ gam kơnòm să mơ tŭ gam pơnu la bơta roh lơm. 

Cau Bơto 12 

1Kah tĕ Bơtau crơng gơs mê dê, tòm ală ngai mê gam kơnòm să lài mơ tŭ ală ngai 
bòl glar kalke tus, mơ lài mơ tŭ ală sơnam tus rềp, mơ mê rơp đơs lah: “Añ ò 
niam nùs bơh gơ;” 

2Lài mơ tŭ mattơngai mơ bơta àng, mat kơnhai, mơ ală sơmañ klam jơngo, mơ 
mhwal rê wơl cèng dà mìu; 

3Tòm ngai hơ̆ cau sền gàr hìu rơm să, ală cau pràn kơldang kun but, mơ ală cau 
ùr piah di mpal ơm dơh wơl tài bơh dô êt cau, mơ ală cau sền gan di mpồng dềt 
gŏ lu li. 

4Tòm tŭ ală mpồng dềt di gah gùng til wơl, mơ sap cau piah òsô tai; cau kah rngal 
tòm tŭ kơno sềm nrau, mơ sap ală kòn ùr đơs chò mòr lồi nhơm; 

5Cau rngòt rngơt tòm tŭ guh hơđang tiah jơnhoa, mơ kìr rngòt tòm tŭ lòt gùng; 
tŭ hơ̆ chi gus gơlik bơkào, srah nting cơnđòa lòt kơnjơ̆ kơnjut, mơ bơta kơp kòñ 
ò gam tai; Tài bơh jơh tơl nă cau pal lòt tus hơ hìu gam sùm sùm bol khai dê, ai 
ală cau ñìm ƀồc lòt gùt dar tòm gùng. 

6Lài mơ tŭ che priă tac, mơngàn màh bơcah, lài mơ tŭ yang bơcah di gah croh 
dà, mơ kong rơndeh pă hơđang tơrlung; 

7Mơ kơmbuh ù rê wơl mơ ù kung be bơh sơnròp gơ la ù, mơ hwềng soàn rê wơl 
mơ Yàng Tom Trồ, la Bơtau neh ai gơ. 

8Cau bơto đơs lah: Roh lơm bơta roh lơm dê; jơh ală la roh lơm. 

Jơnau crap wơl 
9Rlau mơ bơta jak chài neh gơs, cau Bơto kung neh bơto làng bol in bơta git wă, 
khai neh git kơr sơnoa, mơ bơtê git mơ rơndap oă sèng pơnđik. 

10Cau bơto neh jơh nùs jòi jat ală sèng pơnring niam mơnĕ; mơ khai neh cih ală 
jơnau song mơ song ngan. 

11Jơnau đơs cau jak chài dê be dô nơm mơng pù tơmàl; be dô nơm đìn pơng kơ̆ 
ngan ală jơnau rơndap ală sèng pơnđik dê, neh geh ai gơ bơh dô nă cau ê belàt. 

12Mơ tai, ơ kòn kơrhia tĕ bơh bơta lơi sơrlèt rlau mơ bơta bơto do, cau cih oă sră 
ò lồi; mơ cau bơtê oă lơh bòl glar poac să. 

13Jơnau crap wơl bơh ală bơta neh gơlik gơs neh geh kơno do: Duh rngòt tĕ Yàng 
Tom Trồ mơ prap gàr ală bơta sồr lam Kơnràñ dê; hơ̆ la broă tòm wil tơl jơh tơl 
nă dê. 

14Bơh Yàng Tom Trồ rơp cèng jơh ală broă lơh nàng cahrña, mơ jơh ală broă 
ndơp ndơr rlau jơh, bulah niam hala iơh. 

Đơs Chò 

Đơs Chò 1 

1 Sră đơs chò tòm ală bơta đơs chò niam rlau jơh mơ Salômôn neh cih. 

2Lòi khai cum añ bơta cum bơh di bơr khai dê. Bơh bơta kòñ gơboh mê dê niam 
rlau mơ tơrnòm. 

3Mơñà bong mê dê ƀô bơlhu; Sơnđan mê be mơñà ƀô bơlhu hòr lik; Gen tàng ală 
cau ơruh dềt kòñ gơboh di mê. 

4Hwài tĕ añ jat mê; bol he ntoat sơrbac sơrbang lă. Cau bơtau neh cèng añ mut 
tòm ơdŭ khai dê. Bol he rơp hòn chò hừh hơh mơ mê; Bol he rơp jòng ro bơta 
kòñ gơboh mê dê bơkah rlau mơ tơrnòm. Ală cau ơruh dềt kòñ gơboh mê la song 
ngan. 

5Ơ ală kòn ùr Jerusalem, añ jù, mơya hàng mơnĕ, be ală sàl Keđa, be bài kơrnìng 
Salômôn dê. 

6Bañ sền trol di añ, tài bơh añ jù, mattơngai neh hur añ. Ală kòn klau mè añ jê 
gơjrañ di añ, Bol khai neh ơn añ kơp gàr suơn ño; mơya suơn ño is añ jê; añ ò 
kơp gàr. 

7Ơ cau mơ nùs añ kòñ gơboh, yal tĕ añ in git, ntềng đah mê ê mpồl mê dê, ntềng 
đah mê ai gơ in bic rlô tòm tŭ trồ gùl ngai taih; Ñchi bơh tài añ pal be dô nă cau 
ùr cang muh mat; ơm di gah mpồl ală cau bơyô mê dê taih? 

8Dilah ai òhềt git, Ơ cau hàng mơnĕ rlau jơh tòm ală cau ùr, lòt jat tĕ tềl mpồl dê, 
mơ ê ală be kòn he dê rềp di gah sàl cau ê belàt dê. 

9Ơ cau kòñ gơboh añ jê, añ pơndròm ai be ơseh me rơndeh ơseh Pharaôn dê. 

10Bàr đah tơrmồ ai niam mơnĕ bal mơ phan bơka să; ngko ai bal mơ ñòng lŭ 
kràng màng. 

11Bol he rơp lơh ai in kèn màh wan di ngko ƀềp mơ priă. 

12Tòm tŭ bơtau nggui tòm cơnòng sa, mơñà ƀô bơlhu añ jê gơlik ƀô bơlhu niam. 

13Cau kòñ gơboh añ jê be dô cap bơkào (cài trŭ) añ in. Ơm digùl ntơh añ jê. 

14Cau kòñ gơboh añ jê be dô sơnđùng bơkào đàng tòm suơn ño Engedi. 

15Ơ cau kòñ gơboh añ jê, ai hàng mơnĕ ngan, ai hàng mơnĕ ngan! Gar mat ai be 
mat sềm ntòp. 

16Ơ cau kòñ gơboh añ jê, mê niam klau; Mơ cơnòng bic bol he dê tơlir ñhơt. 

17Ală ròc hìu bol he mơ chi pơnggir; mpàn cang dơrñang mơ chi nho rề. 

Đơs Chò 2 

1Añ la bơkào phồng Sarôn dê, bơkào gun thòng dê. 

2Be bơkào gun digùl ală rlau lò, Cau kòñ gơboh añ ơm digùl ală cau ơruh. 

3Be tòm chi sa plai digùl ală chi tòm brê, behơ̆ sơl cau kòñ gơboh añ ơm digùl ală 
cau pơnu, Añ chò nùs ơm nggui tòm mƀur khai dê; plai khai bơkah lơngồt tòm 
lơmpiat añ in. 

4Khai cèng añ tus tòm hìu yò sa dờng, Bơta lơh nền lài khai wèt hơ añ hơ̆ la bơta 
kòñ gơboh. 

5Yò đo añ mơ ƀañ plai ño; bơtơl pràn añ in mơ ală plai chi; bơh añ kòp jê bơta 
kòñ gơboh. 

6Tê kiau khai gòl hơđơm bồ añ, ai tê ma khai koar di añ. 

7Ơ ală kòn ùr Jerusalem, añ jà bơklơn bol ai, bơh ală keh hala jùn ƀlàng sre, bañ 
pơrlai bơta kòñ gơboh añ jơl tus di tŭ gơ neh rcang sir. 

8Hơ̆ la jơnau đơs cau kòñ gơboh añ jê! Ne, khai tus, sơnđoh gan ală mơnơm, 
sơrlèt gan ală dòr. 

9Cau kòñ gơboh añ tòm toh be dô nơm keh hala dô nơm jùn dam. Ne, khai ntào 
bơh ngkòi dơrñang hìu bol he, sền gan di mpồng dềt, sền gan di pơnggàr mpồng. 

10Cau kòñ gơboh añ tòmbơhbơr mơ añ lah: “Ơ cau gơboh añ, cau hàng mơnĕ añ 
jê, guh tĕ mơ tus. 

11Mơ ne, kơnhai mrềt neh rlau, mìu neh jơh rlau rau; 

12Ală bơkào gơlì tòm ù; tŭ đơs chò neh tus rềp, mơ sap sềm ntòp hui neh kơno 
làm tòm ƀòn lơgar; 

13Chi ƀal neh gơlik plai sơnròp gơ dê, mơ che ño neh gơlik bơkào ƀô bơlhu ngan. 
Ơ cau kòñ gơboh añ, cau hàng mơnĕ añ jê, guh tĕ mơ tus! 

14Ơ sềm ntòp añ, tòm pơnai lŭ, di tiah cìr mơnơm jơnhoa, ai tĕ añ in sền muh 
mat ai, ai añ in iat jơnau đơs ai; bơh jơnau đơs ai dê la bơkah lơngồt, muh mat ai 
dê gơboh gơbài ngan. 

15Kup tĕ bol he in ală kòn pì, ală kòn pì dềt phà tơnlề suơn ño; bơh suơn ño bol 
he dê gơlik bơkào.” 

16Cau kòñ gơboh añ gơrê bal mơ añ, mơ añ gơrê bal mơ khai; khai ê mpồl he 
digùl ƀlàng bơkào gun, 

17Jơl tus di tŭ rìng àng drim, mơ mƀur bơta klam jơngo roh thit. Ơ cau kòñ gơboh 
añ, rê wơl tĕ! Be dô nơm keh hala dô nơm jùn dra hơđang cìr mơnơm Bether. 

Đơs Chò 3 

1Tòm trồ mang hơđang cơnòng bic añ jê, añ jòi cau mơ nùs añ kòñ gơboh, añ jòi 
khai mơya ò bàn. Añ hòi mơya khai ò ho wơl. 

2Añ đơs: Añ rơp guh mo tŭ do, lòt gùt dar ƀòn dờng, lòt tòm ală gùng mơ ală hìu 
dờng nàng jòi cau mơ nùs añ kòñ gơboh. Añ jòi khai mơya ò bàn. 

3Ală cau ling kơp gàr gùt dar ƀòn dờng neh tìp añ. Añ lùp lah: Bol mê neh gŏ cau 
mơ nùs añ kòñ gơboh sơl? 

4Añ pa lòt sơrlèt bơh bol khai dô ơthoa, tòm tŭ añ tìp cau mơ nùs añ kòñ gơboh; 
gen koar kơ̆ di khai, ò lòi khai in lòt, jơl tus di tŭ añ lam khai mut tòm hìu mè añ 
jê, mut tòm ơdŭ mè neh bun añ. 

5Ơ ală kòn ùr Jerusalem, añ bơklơn bol ai ho tĕ mơ añ, bơh ală keh hala jùn ƀlàng 
sre, bañ lơh dơrcul mơ pơrlai bơta kòñ gơboh, Jơl tus di tŭ gơ neh rcang sir. 

6Cau ne la ñcau, tus bơh tòm ƀlàng ngềt ngơt, be jrong ñhŭ, ƀô bơlhu cài trŭ mơ 
kơlhô, bal mơ ală kơmbuh chi ƀô bơlhu cau kă bro dê taih? 

7Ne, la rda tùng Salômôn dê, gùt dar gơ gơs prau jơt nă cau pràn kơldang tòm 
mpồl cau pràn kơldang Israel dê. 

8Jơh ală at đào mơ jak tòmlơh; cau lơi kung gơs đào di bơnô he, tài bơh bơta tus 
òm tòm trồ mang. 

9Bơtau Salômôn neh lơh să tòm khai in dô nơm rda tùng mơ chi bơh Liban, 

10Khai lơh ală jrong gơ mơ priă, tiah sơnđìng ngkòi mơ màh, tiah nggui mơ phan 
gơs dà gur, ai digùl lă mơ bơta kòñ gơboh ală kòn ùr Jerusalem dê. 

11Ơ ală kòn ùr Siôn, lik lòt tĕ sền bơtau Salômôn, sơgơn bơtau mơ mè khai neh 
tơndau khai in, tòm ngai tòmbau khai, tòm ngai nùs khai hòn chò. 

Đơs Chò 4 

1Ơ cau kòñ gơboh añ jê, ai hàng mơnĕ ngan, ai hàng mơnĕ ngan! Mat ai be mat 
sềm ntòp, bơh ngkòi chèo cang mat. Sŏ ai be mpồl be mù bơh kơh mơnơm Galaat. 

2Sề ai gơlơh be mpồl belàt pa siat sơnò, pa guh bơh tiah um dà, jơh ală be kòn 
deh bàr, ò gơs dô nơm lơi roh. 

3Sơndồi ai tòm toh be dô dang che pơrhê, bơr ai niam mơnĕ ngan; tơrmồ ai gòm 
chèo be nggùl nai plai lừu. Dum bơh dơlam chèo cang. 

4Ngko ai be gơlang Dabit, bơt bơtào nàng yồng ală khèl; oă rbô nơm khèl ală cau 
ling jak tòmlơh dê. 

5Bàr đah toh ai dê be dô yô kòn be brê deh bàr, gơ ơm sa digùl ƀlàng bơkào gun. 

6Jơl tus di càl àng drim, mơ mƀur gơ par dô thit, añ rơp lòt mhar hơđang mơnơm 
cài trŭ mơ guh hơ dòr kơlhô. 

7Ơ cau kòñ gơboh añ jê, ai ngan hàng mơnĕ tòm jơh ală bơta, tòm ai ò gơs dô 
nơm tềl sồt lơi. 

8Ơ bau ùr pa añ jê, tus tĕ bal mơ añ bơh Liban, tus tĕ bal mơ añ bơh Liban; Lik 
lòt tĕ bơh bồ Amana, bơh bồ mơnơm Senir mơ Hermôn, bơh trồm klìu triă, bơh 
mơnơm klìu sơmañ. 

9Ơ oh ùr añ, bau ùr pa añ jê, ai neh tòmpìt nùs añ, ai neh kơñau nùs añ bơh dô 
bơta sền gơliang mat, bơh dô dang ñòng lŭ kràng màng di ngko ai, ai neh tòmpìt 
nùs añ. 

10Ơ oh ùr añ, bau ùr pa añ jê, bơta kòñ gơboh ai la niam mơnĕ ò git nđò! Bơta 
kòñ gơboh ai la bơkah rlau mơ tơrnòm, mơ ƀô mơñà ƀô niam rlau mơ ală ƀô 
bơlhô ndai! 

11Ơ bau ùr pa añ, sơndồi ai gơcat dà lơwe, dà lơwe mơ dà toh ơm hơđơm lơmpiat 
ai; ƀô niam ồi ào ai dê be ƀô niam Liban dê. 

12Oh ùr añ, bau ùr añ la suơn til kơ̆, la tồ dà kal wơl, la croh dà sềt kơ̆. 

13Ală chi hòn tòm suơn hàng mơnĕ, gơs plai lừu mơ ală plai bơkah, bơkào phùng 
tien mơ chi krĕ; 

14Chi krĕ, mơ bơkào phồng, chi ƀô niam mơ kơmhò kwe ̆ , bal mơ ală chi gơs ƀô 
bơlhu, cài trŭ, lư hồi bal mơ ală chi bơlhô ndai. 

15Ai la dà cat tòm suơn, la tơrlung dà kis, la gùng dà hòr bơh Liban! 

16Ơ càl đah đang, guh tĕ, ơ càl đah đơm, khồm tĕ; khồm tĕ tòm suơn añ, tồ ală ƀô 
bơlhu gơ par lik! Lòi tĕ cau kòñ gơboh añ mut tòm suơn khai, mơ sa ală plai 
bơkah lơngồt khai dê! 

Đơs Chò 5 

1Ơ oh ùr añ, bau ùr pa añ jê, añ neh mut tòm suơn añ rau! Añ neh pic tơrgòm cài 
trŭ mơ chi ƀô bơlhu añ jê, Añ sa sìng lơwe mơ dà lơwe añ jê, añ ñô tơrnòm mơ 
dà toh añ jê. Ơ ală cau bơyô, sa tĕ; ơ ală cau bơyô đềt mềr, ñô bơñul tĕ bơta kòñ 
gơboh! 

2Añ bic, mơya nùs añ gam kah rngal. Iat! Cau kòñ gơboh añ teh mpồng lah: “Pò 
tĕ mpồng añ in! Ơ oh ùr añ jê, cau kòñ gơboh añ jê, sềm ntòp añ jê, cau niam wil 
tơl añ jê! Bơh bồ añ sùh mơ dà tŭ, ală cap sŏ añ sùh bơh tơioh dà trồ mang dê.” 

3Añ neh hồ ào bơdìh rau, mbe rgơi soh wơl? Añ neh rào jơng rau, mbe rgơi lơh 
ƀơ̆ wơl? 

4Cau kòñ gơboh añ tơmut tê tòm trồm kai mpồng, nùs tồr añ rngoh rngac bơh 
khai. 

5Gen añ guh nàng pò mpồng cau kòñ gơboh añ in; tê añ ñhat cài trŭ, mơ ală ràs 
tê añ gơhòr cài trŭ hơđang plai at mpồng dê. 

6Añ guh nàng pò mpồng cau kòñ gơboh añ in, mơya cau kòñ gơboh añ jê neh 
wơlke lòt rau. Tòm tŭ khai đơs nùs añ gơplơ̆. Añ jòi khai, mơya ò bàn; añ hòi khai 
mơya khai ò ho wơl. 

7Ală cau ling kơp gàr gùt dar ƀòn tìp añ, bol khai pù lơh añ, mơ lơh añ in jê sồt; 
ală cau ling kơp gàr dơrñang ƀòn dờng tă ào jrùh añ jê. 

8Ơ ală kòn ùr Jerusalem, añ rac dan mơ bol ai, dilah bol ai bàn cau kòñ gơboh añ 
jê, yal tĕ mơ khai lah: añ gơs kòp jê bơh bơta kòñ gơboh. 

9Ơ cau hàng mơnĕ rlau jơh tòm ală cau ùr, Ñchi cau kòñ gơboh ai dê gơs rlau mơ 
cau kòñ gơboh ndai? Ñchi cau kòñ gơboh ai dê gơs rlau mơ cau kòñ gơboh ndai 
taih? Mơ ai jà bơklơn bol hi kàr hơ̆ taih? 

10Cau kòñ gơboh añ bò mơ dum, khà dùl tòm jơt rbô nă cau. 

11Bồ khai mơ màh goh ngan, sŏ khai rkồn be ryà dà, mơ jù be kơnđà. 

12Mat khai be sềm ntòp rềp croh dà, um tòm dà toh, geh rơndap ring bal. 

13Tơrmồ khai be àr bơkào ƀô bơlhu, gơlik ƀô bơlhu bềng lìu; sơndồi khai gơlơh 
be bơkào gun; ngồm ñhat cài trŭ. 

14Tơwòr tê khai be dô ding màh ƀềp lŭ màng rmit: să jan khai ò gơkrơi be bla 
mòn niam geh ƀềp mơ lŭ màng tơlir trồ. 

15Bàr nơm jơng khai be jrong lŭ bơkào bò, ơn hơđang jơng mơ màh ngan; rùp să 
khai ò gơkrơi be mơnơm Liban, niam mơnĕ be chi pơnàng. 

16Bơr khai lơngồt bơkah; jơh ală bơta gơs tòm khai di pal kòñ gơboh ngan. Ơ ală 
kòn ùr Jerusalem, cau kòñ gơboh añ behơ̆, cau bơyô gơboh añ la behơ̆! 

Đơs Chò 6 

1Ơ cau hàng mơnĕ rlau jơh tòm ală cau ùr, cau kòñ gơboh ai dê ntềng đah taih? 
Cau kòñ gơboh ai dê lòt đah lơi taih? Bol hi rơp lòt bal mơ ai nàng jòi khai. 

2Cau kòñ gơboh añ lòt tus tòm suơn khai dê, tòm tiah tam bơkào ƀô, nàng ai mpồl 
sa ñhơt tòm suơn, mơ pic bơkào gun. 

3Añ gơrê bal mơ cau kòñ gơboh añ, mơ cau kòñ gơboh añ gơrê bal mơ añ; Khai 
ê mpồl khai digùl bơkào gun. 

4Ơ cau kòñ gơboh añ jê, ai hàng mơnĕ be Tirjah, mơnĕ mơnài be Jerusalem, bìr 
rngòt be mpồl ling pò bồng bi. 

5Wèt tĕ mat ai di bơh añ, bơh gơtơnkram nùs añ. Sŏ ai be dô mpồl be, mù bơh 
cìr mơnơm Galaat; 

6Sề ai be mpồl belàt me, guh bơh tiah pa um dà; jơh ală bol gơ be kòn deh bàr, ò 
gơs dô nơm lơi ơm is. 

7Tơrmồ ai be nggùl nai plai lừu dum pơrhê bơh ngkòi chèo cang mat. 

8Gơs prau jơt nă bau ùr bơtau, phàm jơt nă bau ùr cồng cau bơtau, mơ oă ngan 
cau ùr duh broă; 

9Sềm ntòp añ, cau wil tơl añ jê, mìng dô nă lơm, kòn kòñ gơboh mè ai dê. La cau 
neh deh ai. Ală cau ơruh gŏ khai, mơ sơnđan khai la cau geh lơngai. Ală bau ùr 
bơtau mơ ală bau ùr cồng cau bơtau kung jòng ro khai. 

10Cau ùr do la ñcau taih, tơlik mat be trồ rìng àng, hàng mơnĕ be mat kơnhai, àng 
gơcrà be mattơngai, bìr rngòt be dô mpồl ling pò bồng bi? 

11Añ lòt tus tòm suơn plai gus, nàng sền ală ntê bơnung sơmbut tòm thòng. Nàng 
sền suơn ño neh cat nha pa, plai lừu neh gơs bơkào hala òhềt. 

12Lài mơ tŭ añ git đal, cau kòñ gơboh añ jê tơnhào añ hơđang rơndeh di gah cau 
dờng ryŭ añ jê. 

13Ơ Sulammit rê wơl tĕ, rê wơl tĕ! Pal rê wơl tĕ, rê wơl tồ bol hi in sền gŏ ai. Ñchi 
bơh tài bol mê kòñ sền gŏ Sulammit, be gŏ bơta tòmya cau Mahanaim dê taih? 

Đơs Chò 7 

1Ơ kòn ùr bơtau, jơng ai jă khŏ, niam mơnĕ ò git nđò! Bơnô ai be lŭ kràng màng, 
phan niam rlau jơh bơh tê cau chài mòn. 

2Klŏ ai be dô nơm mơngàn wil, ò tŭ lơi siơ̆u tơrnòm bơkah. Kơndul ai be dô 
gơnru kòi mi, gơs bơkào gun rơndap gùt dar. 

3Bàr nơm toh ai be dô yô kòn keh deh bàr. 

4Ngko ai be dô nơm gơlang mơ bla. Mat ai ò gơkrơi be ală tơnau tòm Hesbôn, 
ơm rềp di mpồng Batrabim; muh ai be dô nơm theng Liban dê, sền wèt hơ đah 
Damas. 

5Bồ hơđang să be mơnơm Karmel, mơ sŏ ai rah be dà gur; Dô nă cau bơtau gơkòl 
sŏ ai dê kơt rềt. 

6Ơ cau kòñ gơboh añ, ai niam nùs ngan, niam nùs ò git nđò, lơh cau in hòn chò 
hừh hơh! 

7Rùp să ai tòm toh be chi lơ-u, đơng di ală nha gơ; Dan bàr đah toh ai gơlơh be 
tơrkum plai lơ-u. 

8Añ đơs lah: Añ rơp hào hơđang chi lơ-u do, đơng di ală ntê gơ; Dan bàr đah toh 
ai dê be tơrkum plai ño, ƀô nhơm ai be plai klac. 

9Mơ bơr ai dê be tơrnòm bơkah. Hòr lik ƀuơn soh bơh sơndồi mơ sề. 

10Añ gơrê bal mơ cau kòñ gơboh añ, bơta kơp kòñ khai gơwèt mơ añ. 

11Ơ cau kòñ gơboh añ, tus tĕ, bol he rơp lik lòt tòm ƀlàng sre, ơm mang tòm ƀòn 
dềt. 

12Bol he rơp kah rngal bơh drim lòt tus hơ suơn ño, nàng lòng sền ño neh cat 
nha, bơkào neh gơlì, plai lừu neh gơlik bơkào sơl: Tềng hơ̆ añ rơp yal tơlik bơta 
kòñ gơboh bi in. 

13Plai sơrmoan tơlik ƀô gơ dê; mơ di mpồng bol he dê gơs ală plai bơkah pa mơ 
yau; Ơ cau kòñ gơboh añ jê, añ neh prap lòi plai hơ̆ bi in! 

Đơs Chò 8 

1Ô! Kơp kòñ mê la bi añ jê, cau neh pô toh mè añ jê! Dilah añ tìp mê đah bơdìh, 
ngan añ rơp cum mê, ò gơs cau lơi geh sền òsơp di añ. 

2Añ rơp lam mê mut tòm hìu mè añ; tềng hơ̆ mê rơp bơto sồr añ; añ rơp ai mê in 
ñô tơrnòm ƀô bơlhu, dà lơngồt plai lừu añ. 

3Tê kiau khai rơp ơn hơđơm bồ añ, ai tê ma khai koar di añ. 

4Ơ ală kòn ùr Jerusalem, añ jà bơklơn bol ai, bañ chồl bơtrut hala pơrlai bơta kòñ 
gơboh añ jê, jơl tus di tŭ gơ neh rcang sir. 

5Cau ùr do la ñcau, bơh ƀlàng bràs mơ guh, sơnđìng să di cau kòñ gơboh khai dê 
taih? Añ neh pơrlai mê di hơđơm chi sơrmoan, Tềng hơ̆ mè kong bòl glar nàng 
tơnggơs mê, tềng hơ̆ cau neh deh mê kong bòl glar. 

6Ơn tĕ añ be dô nơm ƀang kì di nùs mê, be dô nơm ƀang kì hơđang tơwòr tê mê; 
Bơh bơta kòñ gơboh pràn be bơta chơt, nùs ƀoah pơrñat iơh bơsak be lơgar làng 
ƀồc; Bơta duh gơ dê la bơta duh ồs dê, ngan dô nơm lơmpiat ồs Yàng Jehôwa dê. 

7Dà oă ò rgơi tơnchơt bơta kòñ gơboh, ală hiòng ò rgơi pơrdô tơnkram gơ; Dilah 
cau lơi cèng jơh phan mơna hìu he dê, nàng blơi bơta kòñ gơboh, ngan cau rơp 
sền òsơp khai ò git nđò. 

8Bol hi gơs dô nă cau oh ùr dềt, òhềt but toh. Pal lơh ñchi lơi oh ùr bol he in, tòm 
tŭ cau dan bau mơ khai taih? 

9Dilah khai la dô nơm dơrñang, bol hi rơp bơt bơtào cồng bồ gơlang mơ priă 
hơđang khai; Dilah khai la dô nơm mpồng, bol he rơp pơng kơ̆ wơl mơ mpàn chi 
ƀô bơlhu. 

10Añ la dô nơm dơrñang, bàr đah toh añ be ală cồng gơlang; Tŭ hơ̆ añ ơm di đap 
mat khai be cau neh geh lơngap lơngai. 

11Salômôn gơs dô nơm suơn ño tòm Baal Hamon: Khai jào suơn hơ̆ cau in sền 
gàr, kòp nă cau hơ̆ pal cèng jào dô rbô pet priă bơh cồng nha gơ dê. 

12Suơn ño di đap mat añ la suơn ño añ jê. Ơ Salômôn, dô rbô pet priă rơp gơrê 
bal mơ ồng, ai bàr rhiang gơrê bal mơ ală cau sền gàr plai đo. 

13Ơ cau ơm tòm suơn, ală bơyô neh ơn tồr iat sap ai dê! Dan ai añ in kơno sap 
khai! 

14Ơ cau kòñ gơboh añ, tus tĕ mhar, be dô nơm keh hala be dô nơm jùn kòn ơm 
hơđang ală mơnơm ƀô bơlhu. 

Esai 

Esai 1 

Jơnau wàs gùng 
(1:1-31) 

1 Tòm rài at bồ ală cau bơtau Ôsia, Jôtham, Aca mơ Ejekia la ală cau bơtau lơgar 
Juda dê, gen Esai kòn klau Amôs gơs bơta gơtơnggŏ bơh lơgar Juda mơ ƀòn dờng 
Jerusalem. 

Bơta iơh bơsak làng bol Juda dê 
2Ơ ală tap trồ, iat tĕ! Ơ ù, ơn tồr iat tĕ! Bơh Yàng Jehôwa neh đơs lah: “Añ neh 
ròng siam kòn sau mơ lơh bol khai in dờng, mơya bol khai bơtào tòmdră wơl mơ 
Añ. 

3Kơnrồ git cau tòm gơ dê, alàng git bòng ñhơt cau tòm gơ dê, mơya Israel gen ò 
git, làng bol Añ jê ò git wă.” 

4Ơ hơh! Lơgar lơi gơs bềng tồi glài, làng bol àñ kơnjơ̆ bơta tồi glài iơh bơsak, jơi 
bơtiàn lơh bơta iơh bơsak, ală kòn sau gơlềng gơlàng ne! Bol khai neh sang lòi 
Yàng Jehôwa, sền òsơp di Bơtau Sàng Goh Israel dê, bol khai neh gơlik be cau 
crih mat ngan. 

5Ñchi bơh tài bol mê jòi bơta pù ơlih rlau tai taih? Ñchi bơh tài bol mê kư̆ gam 
tòmdră sùm taih? Jơh dô nơm bồ kòp jê, jơh dô nơm nùs jê sồt. 

6Bơh kơndòl jơng jơl tus di bồ, ò gơs tiah lơi gam niam, mìng gơs tềl sồt, tềl brơp, 
mơ tềl sồt mhàm ur pù lơh, òhềt rañ, hala pồt sơm, hala bong mơñà nàng geh rài 
bơta jê sồt. 

7Lơgar bol mê dê kong sang lòi ngềt ngơt, ală ƀòn dờng bol mê dê kong chu mơ 
ồs; di đap mat bol mê cau lơgar bơdìh tòmpìt ù tiah bol mê dê, gơkòl sang lòi 
ngềt ngơt be tòm tŭ ală cau làng bol bơdìh lơh gơprah gơpring. 

8Kòn ùr Siôn dê kòl sang lòi be dô nơm sàl tòm suơn ño, be dô nơm rnŭ tòm suơn 
ño, mơ be dô nơm tiah kìng crŭ tòm suơn rpung, be dô nơm ƀòn dờng kòl 
gơrwàng. 

9 Dilah Yàng Jehôwa Gơnap Gơnoar Dờng Làm Jơh ò lòi wơl bol he in dô êt nă 
cau gam kis, gen bol he rơp gơlik gơs be Sôdôm, mơ tòm toh be Gômôrơ. 

10Iat tĕ jơnau Yàng Jehôwa dê; Ơ bol mê la ală cau kwang Sôdôm dê; Iat tĕ jơnau 
bơto sồr Yàng Tom Trồ bol he dê; Ơ làng bol Gômôrơ dê! 

11 Yàng Jehôwa đơs: “Ñchi kwơ Añ in rbô rhiang phan ơn duh khoai bol mê dê 
taih? Añ neh dil bơh ală phan ơn chu pơrguc belàt dam dê, mơ dơngi ală phan 
poan jơng lơmă; Añ ò niam nùs di mhàm kơnrồ dam, belàt kòn mơ be dam. 

12Tòm tŭ bol mê tus tơlik mat di đap Añ, Ñcau lùp ală phan do bơh tê bol mê? 
Bañ jă trơm ƀlàng jơng hìu Añ jê tai. 

13Bañ ơn phan ơn ò kwơ Añ in tai! Añ cù kìr di ƀô kơlhô Ngai Dùl Lik, ngai Saƀat 
bal mơ ală bơta pơjum; Añ ò jai kong ală bơta pơjum bal iơh rmơh bol mê dê. 

14Hwềng soàn Añ gơjrañ di ală bơta pơjum sa Ngai Dùl Lik mơ ală ngai pơjum sa 
bol mê dê, ală bơta hơ̆ neh gơlik gơs ơnòng kơnjơ̆ Añ in, Añ bòl glar mơ àñ ơnòng 
gơ. 

15Tòm tŭ bol mê pò tê bol mê dê, Añ rơp cang kìng mat Añ bơh di bol mê. Bulah 
dilah bol mê hòi dan oă jơnau, Añ rơp ò iat. Tê bol mê dê bềng mhàm. 

16Rào tĕ să tòm bol mê, lơh tĕ să tòm bol mê in sàng goh! Tă sang tĕ ală broă iơh 
bol mê dê bơh di đap mat Añ! Ơm tĕ, bañ lơh tìs tai. 

17Bơtê lơh tĕ bơta di ngan! Jòi jat tĕ bơta song ring, dong tă cau kong rồn bơklơn, 
dong tò tĕ ală kòn đòi, bơsong tĕ jơnau cau yă bơklơn cau ùr bơnrau.” 

18Yàng Jehôwa đơs: “Tŭ do tus tĕ nàng bol he tòmbơyai bal. Bulah tồi glài bol mê 
dê be dà phồng, rơp gơlik bò be piar, bulah pơrhê be mhàm, rơp gơlik be sơnò 
belàt kò. 

19Dilah bol mê gơs nùs kòñ dòn bơr, bol mê rơp geh sa plai đo niam ù tiah dê 

20Mơya dilah bol mê tòmdră mơ sang lòi, gen bol mê rơp gơkòl đào sa loan, bơh 
bơr Yàng Jehôwa dê neh đơs behơ̆.” 

Ƀòn dờng tồi glài roh rui 
21Sền ne, mbe ƀòn dờng dòn song gơlik gơs be cau ùr dri! Bơh lài gơ gơs bềng 
bơta song ngan, bơta song ring òs ơm sùm tòm hơ̆, mơya tŭ do gơ gơs bềng ală 
cau tơnchơt cau! 

22Priă ai dê neh gơlik gơs be è lòs, tơrnòm bơkah ai dê neh crài bal mơ dà. 

23Ală cau kwang at bồ ai dê la cau pơrlơ̆ dră, lơh yô mơ cau ntung kơñau, jơh tơl 
nă bol khai hàm kòñ phan sa loă, mơ jòi ală phan ai gòi. Bol khai ò dong tò cau 
kòn đòi, ò pơnring bơta cau yă cau ùr bơnrau. 

24Behơ̆ tàng Yàng Jehôwa la Yàng Jehôwa Gơnap Gơnoar Dờng Làm Jơh, la Bơtau 
Gơnap Gơnoar Dờng Làm Jơh Israel dê, đơs be do: “Ngan Añ rơp tuh bơta gơjrañ 
dờng Añ jê hơđang ală cau sò tơm Añ jê, mơ sal tê di ală cau sò tơm di Añ! 

25Añ rơp tơrwơl tê tòmdră mơ ai, Añ rơp tŏ tiar mơ lơh ai in gơs goh bơh di jơh 
ală bơta kung be è lòs, mơ tă sang jơh ală bơta ƀơ̆ ƀơl ai dê. 

26Añ rơp bơtào wơl ală cau kwang cahrña ai dê kung be tòm ngai yau òr, bơtào 
wơl ală cau chài bơyai broă ai dê be tòm tŭ sơnròp. Tơnơ̆ mơ hơ̆ cau rơp sơnđan 
ai la Ƀòn Dờng Song Ring, la Ƀòn Dờng Dòn Song. 

27Siôn rơp geh tơwài wơl mơ gơlik gơs song ngan, ală cau gơjrañ sang glài rê 
wơl gen rơp geh kòp la song ring. 

28Mơya ală cau tòmdră mơ ală cau tồi glài rơp kong bal bơta tơnroh, mơ ală cau 
sang lòi Yàng Jehôwa gen rơp kong roh rui. 

29Đah mơ ai rơp kong ƀàssìl bơh ală tòm cha mơ ai lơh gơs tiah duh khoai, mơ 
la tiah ai kòñ gơboh; Ai rơp kong ƀàssìl ƀàsso tài bơh ală suơn mơ ai neh sac 
rwah. 

30Ai rơp gơlik be tòm cha neh ro nha, be suơn ò gơs dà. 

31Cau gơnoar pràn rơp gơlik be dô nsồm sing ồs; mơ broă lơh khai dê be gơđat 
rnga ồs, bol khai mơ broă lơh bol khai dê rơp kong chu bal mơ gơp, ò gơs dô nă 
cau lơi đơp chơt gơ.” 

Esai 2 

Jơnau đơs hwơr bơh Juda mơ Jerusalem 
(2:1 – 12:6) 

Mơnơm Yàng Jehôwa dê 
1Do la ală bơta mơ Esai, kòn klau Amôs dê, neh gŏ bơh Juda mơ Jerusalem: 

2 Tòm ală ngai rơp tus, mơnơm hìu duh khoai Yàng Jehôwa dê rơp geh bơt bơtào 
jơnhoa hơđang rlau jơh ală mơnơm; gơ rơp geh tơngguh jòng rlau mơ ală dòr, 
mơ jơh ală làng bol rơp lòt kung be dà hòr tus tềng hơ̆, 

3Oă làng bol rơp tus mơ đơs lah: “Tus tĕ, bol he guh lă hơđang mơnơm Yàng 
Jehôwa dê, tus hơ hìu Yàng Tom Trồ Jakôp dê; Kơnràñ rơp bơto bol he in gùng 
dà Kơnràñ dê, tồ bol he rgơi lòt tòm ală gùng Kơnràñ dê.” Bơh bơta boh lam rơp 
lik bơh Siôn, jơnau đơs Yàng Jehôwa dê rơp lik bơh Jerusalem. 

4 Kơnràñ rơp cahrña digùl ală làng bol mơ rơp pơnring bơta tòmyă digùl oă làng 
bol, bol khai rơp ai đào bol khai dê mơ tiar gơs sề ngal, mơ ai tà bol khai dê tiar 
gơs mơ̆. Làng bol do rơp ò tă đào tòmlơh mơ làng bol ne, bol khai rơp ò gam bơto 
bơta tòmlơh tai. 

Bơta cahrña tòmdră mơ cau pơnhừ să 
5Ơ hìu Jakôp, tus tĕ, bol he cơnđòa lòt tĕ tòm bơta àng Yàng Jehôwa dê. 

6Yàng neh sang lòi làng bol Kơnràñ dê la hìu Jakôp, lơgar bềng lìu ală bơta juh 
proh bơh đah mattơngai lik, òs sền dà kung be cau Philistin, mơ at tê tòmsòr bal 
mơ ală cau làng bol bơdìh. 

7Lơgar bol khai dê gơs bềng lìu màh mơ priă, phan mơna bol khai dê tơngkah 
tơngkañ. Lơgar bol khai dê gơs oă ngan ală ơseh, rơndeh lòs tòmlơh bol khai dê 
ò rgơi kòp. 

8Lơgar bol khai dê gơs bềng lìu ală rùp ràk, bol khai cùn khoai ală phan tê bol 
khai neh lơh, phan mơ ràs tê bol khai dê neh mòn gơs. 

9Behơ̆ kòn mơnus rơp kong tơnliah; bañ toh glài bol khai, ơ Yàng! 

10 Mut tĕ tòm ală trồm pơnai lŭ klềr, hala pồn tòm trồm tòm ù nàng pleh klàs bơh 
di bơta rngòt rngơt Yàng Jehôwa dê, mơ bơh bơta gơklŏ ryŭ ryơm Kơnràñ dê! 

11Gar mat pơnhừ să làng bol dê rơp kong tơnliah, mơ bơta jòng să kòp nă cau dê 
rơp kòl tơmù; mìng Yàng Jehôwa rơp geh yò tơngguh hơđang, tòm ngai hơ̆. 

12Bơh Yàng Jehôwa Gơnap Gơnoar Dờng gơs dô ngai, tòmdră mơ jơh ală cau 
pơnhừ să mơ ală cau jòng să, mơ tòmdră mơ jơh ală cau yò tơngguh is să he; 

13Kơnràñ tòmdră mơ jơh ală chi pơnàng tòm Liban, ală chi jòng jơnhoa mơ 
pơnhừ să, jơh ală chi nho rề tòm lơgar Basan, 

14Kơnràñ tòmdră mơ jơh ală mơnơm jơnhoa, mơ ală dòr jơnhoa rlau jơh; 

15jơh ală theng jơnhoa, mơ kòp nơm dơrñang kơ̆ cê. 

16Kơnràñ rơp tòmdră mơ ală ơhò dờng Tarsi dê, mơ tòmdră mơ jơh ală ơhò 
màng ryŭ. 

17Bơta pơnhừ să kòn mơnus dê rơp kong tơmù, mơ bơta jòng să ală cau dê rơp 
kong tơnliah; lòi mìng Yàng Jehôwa lơm rơp geh yò tơngguh tòm ngai hơ̆. 

18Ală rùp ràk rơp kòl roh thit jơh hir. 

19Mut tĕ tòm ală rgồng lŭ, mơ tòm ală trồm tòm ù nàng pleh klàs bơh di bơta 
rngòt rngơt Yàng Jehôwa dê, mơ bơh bơta gơklŏ mơ ryŭ ryơm Kơnràñ dê, tòm 
tŭ Kơnràñ guh nàng lơh rngòt rngơt plai ù. 

20Tòm ngai hơ̆, cau rơp sang sơrbì ală đe in mơ ală rềt in ală rùp ràk mơ priă mơ 
màh mơ bol khai neh lơh gơs nàng duh khoai. 

21Bol khai rơp dô pồn tòm ală trồm lŭ, tòm ală rgồng lŭ ală cìr, nàng pleh klàs 
bơh bơta rngòt rngơt Yàng Jehôwa dê, mơ bơh di bơta gơklŏ mơ ryŭ ryơm 
Kơnràñ dê, tòm tŭ Kơnràñ guh nàng lơh rngòt rngơt tòm plai ù. 

22Bañ kơnòm di kòn mơnus, la jơi mìng gơs nhơm tă tòm trồm muh; bol khai gơs 
bơta kwơ màng kàr lơi taih? 

Esai 3 

Bơta cahrña hơđang Jerusalem mơ Juda 
1Do, Yàng la Yàng Jehôwa Gơnap Gơnoar Dờng, Bơtau at bồ hơđang rlau jơh rơp 
tă tơlik bơh di Jerusalem mơ Juda bơta dong kòl mơ ală bơta dòn kơnòm: 
Kơnràñ rơp tă jơh ală phan sa mơ dà hùc bol khai dê. 

2Kơnràñ rơp tă tơlik ală cau tòmlơh jak mơ ală cau ling, ală kwang cahrña, mơ 
cau gơnoar hwơr, cau sền dà mơ cau kwang kra, 

3cau kwang at bồ ling mơ cau ryŭ ryơm, cau chài bơyai broă, cau chài lơh broă 
mơ cau gru cau bơjơu. 

4Añ rơp bơtào ală cau gam kơnòm să lơh gơs cau kwang at bồ ƀòn lơgar, mơ ală 
kòn dềt rơp at bồ bol khai. 

5Làng bol rơp kong rồn bơklơn, kòp nă tòmdră mơ cau ndai, gơp ƀòn tòmdră mơ 
gơp ƀòn; cau pơnu rơp dờng nùs mơ cau kra, cau ò diă ò diơng ò duh rngòt cau 
ryŭ ryơm. 

6Gơs cau ƀà ting kup cau jơi bơtiàn he, dô nă tòm oh mi khai dê, mơ đơs lah: “Mê 
gơs dô blah ào jrùh; mê rơp lơh tĕ cau at bồ bol hi, mơ gơnru bơcah lề do, rơp 
ơm hơđơm bơta at bồ mê dê!” 

7Mơya tòm ngai hơ̆ cau ndai rơp hòi driau mơ đơs lah: “Ò, añ ò di la dô nă cau 
sơmbòi; tòm hìu añ ò gơs phan sa hala ào soh, bañ pồ bơtào añ lơh gơs kwang at 
bồ làng bol.” 

8Bơh Jerusalem gen gơtup pừ, Juda gen gơtơrlơm; tài bơh ală jơnau đơs mơ broă 
lơh bol khai dê tòmdră mơ Yàng Jehôwa, bol khai sền òsơp di bơta gơs mat gơklŏ 
Yàng Tom Trồ dê. 

9Muh mat bol khai lơh cơng tòmdră wơl mơ bol khai; bol khai ràng tơlik tồi glài 
bol khai dê be Sôdôm neh lơh; bol khai ò rgơi pồn gơ. Bòl glar bol khai in! Bơh 
bol khai neh cèng bơta rung rài hơđang să tòm bol khai. 

10Yal tĕ cau ò gơs glài in git lah bơtoah ngan bol khai in, bơh bol khai rơp sa bơh 
cồng nha broă lơh bòl glar bol khai dê. 

11Bòl glar cau iơh bơsak in! Bơh ală bơta tê bol khai neh lơh gen rơp geh tơm 
wơl bol khai in. 

12Ơ làng bol añ jê, ală cau kơnòm la cau rồn bơklơn bol khai; ală cau ùr at bồ bol 
khai. Ơ làng bol añ jê, cau at bồ bol mê lam bol mê lòt tìs nrah, mơ lơh sơlồng 
sơlàng gùng bơh lài bol mê dê. 

13Yàng Jehôwa guh nàng dong tò broă Kơnràñ dê, Kơnràñ ñă ntào mơ cahrña 
làng bol. 

14Yàng Jehôwa cahrña tòmdră mơ ală cau kwang kra bal mơ ală cau kwang at bồ 
làng bol Kơnràñ dê lah: “Bol mê la cau neh sa loan suơn ño Añ jê; phan tòmpìt 
geh bơh cau rƀah gam prap lòi tòm ală hìu bol mê dê. 

15Bol mê ò di jă trơm làng bol Añ jê, mơ tơnlề muh mat cau rƀah rƀừp dê.” Añ, 
Yàng Jehôwa Gơnap Gơnoar Dờng Làm Jơh đơs behơ̆. 

16Yàng Jehôwa đơs lah: “Tài bơh ală kòn ùr Siôn dê pơnhừ să, pò jòng ngko mơ 
lik lòt, lơngoh lơngeh sơrkềng gar mat jà pơndòm. Yuơt să tòm tŭ bol khai 
cơnđòa lòt, lơh ntas kòng di jơng. 

17Yàng Jehôwa rơp lơh bồ ală kòn ùr Siôn dê gơcat ngkàp, mơ Yàng Jehôwa lơh 
bol khai in ơm kuh lòi rồ.” 

18Tòm ngai hơ̆, Yàng Jehôwa rơp tă tơlik ală phan sơmpô să bol khai dê: ală kòng 
jơng, ală che brài pùt sŏ mơ ală che rơnjài di ngko; 

19ală bơno di tồr, ală kòng di tê mơ ală bài kơrnìng kìng mat; 

20ală sơgơn, ală che rơnjài jơng mơ ồi kơt but; ală khàr mơñà ƀô, mơ ală phan 
sơmpô să hàng mơnĕ, 

21ală sơmbiat ƀang kì mơ ală bơno blo muh; 

22ală ào jrùh hàng mơnĕ mơ ală ào bơdìh liah tê, ală ào nggòc, mơ ală kơldung 
dềt at tê; 

23ală krơh triang muh mat, ală ồi ào mơ bài che dơmài lơbơn, ală sơgơn dềt, mơ 
ală chèo at tòm tê. 

24Rơp gơs ƀô iơh ala ƀô bơlhu; che cap ala ồi kơt but; bồ lòl ala sŏ tơrkồn; bài 
sơnò kiat ala ồi ào kas màng; tềl lơhò ala bơta hàng mơnĕ. 

25Cau klau bol mê dê rơp gơpừ di cồng đào, ală cau ling jak bol mê dê rơp kong 
chơt tòm bơta tòmlơh. 

26Ală mpồng Siôn dê rơp ñìm rac mơ pơt wòl; Khai rơp be dô nă cau ùr nggui 
tòm ù ngềt ngơt. 

Esai 4 

1Poh nă cau ùr rơp sơmbat kup dô nă cau klau tòm ngai hơ̆, mơ đơs lah: “Bol hi 
rơp sa phan tòm hi dê, soh ồi ào tòm hi dê; mìng lòi bol hi in geh hòi jat sơnđan 
mê dê; dan tă tơlik ngài bơta ƀàssìl bol hi dê!” 

Bơta gơklŏ ngai tơnơ̆ ală cau gam wơl tòm Siôn 
2 Tòm ngai hơ̆, ntê Yàng Jehôwa dê rơp hàng mơnĕ mơ gơklŏ, plai đo ù tiah dê 
rơp lơh gơs bơta jòng să mơ bơta gơklŏ ală cau in gam kis tòm Israel dê. 

3Ală cau gam wơl tòm Siôn, mơ ală cau gam ơm wơl tòm Jerusalem, hơ̆ la jơh ală 
cau geh sơnđan la sàng goh, jơh tơl nă cau geh cih tòm sră cau kis dê tòm 
Jerusalem. 

4Yàng Jehôwa rào goh bơta ƀơ̆ ƀơl ală kòn ùr Siôn dê dô dơ̆, Kơnràñ rơp jùt goh 
ală tềl mhàm bơh digùl Jerusalem mơ kơnòm di hwềng bơta cahrña mơ hwềng 
chu pơrguc dê. 

5 Gen Yàng Jehôwa rơp crơng gơs hơđang làm jơh mơnơm Siôn mơ hơđang ală 
tiah cau neh tus pơjum, gơs dô puk mhwal ñhŭ tòm trồ ngai mơ dô nơm jrong 
ồs pơnđàng tòm trồ mang; ngan hơđang jơh bơta gơklŏ rơp gơs dô nơm bài 
kơrnìng. 

6Gơ rơp duh broă be dô nơm sàl gơs mƀur klàs di bơta duh trơàl tòm trồ ngai, 
mơ dô bă tiah kìng crŭ pồn să klàs bơh di càl rbut dờng mơ mìu. 

Esai 5 

Bơta đơs chò bơh suơn ño 
1 Añ rơp đơs chò cau añ kòñ gơboh in dô bơta đơs chò bơh suơn ño khai dê: Cau 
añ kòñ gơboh neh gơs dô nơm suơn ño hơđang dòr ù bơkah tiah lơngồt. 

2Khai tò ù mơ tă sang jơh ală lŭ, mơ tam tềng hơ̆ ală tòm ño niam rlau jơh. Khai 
bơt dô nơm theng kơp gàr tòm hơ̆, mơ tò dô nơm trồm pat ño tòm hơ̆. Gen khai 
kơp gơn gơlik oă plai ño niam, mơya gơ gơlik plai ño brê. 

3“Tŭ do, ơ cau ơm tòm Jerusalem mơ làng bol Juda, cahrña tĕ digùl Añ mơ suơn 
ño Añ jê. 

4Ñchi Añ rơp lơh tai suơn ño Añ in mơ Añ ò lơh gơ in taih? Tòm tŭ Añ kơp gơn 
plai ño niam, ñchi bơh tài gơlik plai ño brê behơ̆ taih? 

5Tŭ do, Añ rơp yal bol mê in bơta Añ rơp lơh di suơn ño Añ jê: Añ rơp tă sang 
pơnggàr gơ dê, mơ gơ rơp kong sa loan; Añ rơp sòr tơrlah dơrñang gơ dê, mơ 
gơ rơp kong jă trơm. 

6Añ rơp lơh gơ in gơlik gơs tiah srau gòi, gơ rơp ò kòl koh crè, hala ò pŏ lơh 
lơbơn ù, tòm lò mơ lò mrơt rơp hòn tềng hơ̆. Añ rơp ai jơnau sồr mhwal bañ đùh 
mìu hơđang gơ.” 

7Suơn ño Yàng Jehôwa Gơnap Gơnoar Dờng dê, hơ̆ la hìu Israel, mơ làng bol Juda 
la ală chi tam Kơnràñ kòñ gơboh. Kơnràñ kơp gơn bơta song ngan, mơya neh gŏ 
bơta lơh gơhòr mhàm; kơp gơn bơta song ring, mơya neh kơno jơnau nggà ñìm 
jê sồt bòl glar. 

Bơta cahrña ƀòn lơgar ò lơh bơta song ring 
8Bòl glar bol mê in la cau bơtơl hìu tòm hìu, bơtơl sre tòm sre, jơl tus di tŭ ò gam 
tiah pah tai, mơ bol mê ơm is dô nă tòm lơgar. 

9Yàng Jehôwa Gơnap Gơnoar Dờng neh srat să di tồr añ lah: “Ngan gơs oă hìu 
rơp lòi srau gòi, ală hìu dờng hàng mơnĕ rơp ò gơs cau ơm. 

10Dô nơm suơn ño jơt lồ, mìng pat geh dô thùng tơrnòm ño; dô ôme gar sih; mìng 
toès geh dô epha kòi.” 

11Bòl glar ală cau guh gòñ bơh rìng àng drim nàng ting jat tơrnòm, mơ ơm 
pơrwài tus mang, gơlik duh trơàl bơh tơrnòm, 

12Tòm tŭ yò sa dờng, bol khai gơs ală kơñi pĕ, kơñi rơs, sơnggơr dềt, kơwào, mơ 
tơrnòm; mơya bol khai ò ơn nùs bơh ală broă Yàng Jehôwa dê, ò sền gŏ ală broă 
tê Kơnràñ lơh. 

13Behơ̆ tàng, làng bol Añ jê pal kong kup cèng gơs dĭ tài bơh ò gơs bơta git wă, 
cau dờng ryŭ bol khai dê rơp chơt jơgloh, jơh mpồl làng oă bol bol khai dê rơp 
chơt tơhìr. 

14Behơ̆ tàng lơgar làng ƀồc sơlo pò ơnàng bơta jơgloh tơhìr gơ dê, mơ ha bơr 
dờng ngan ò git lơh; ală cau ryŭ ryơm Jerusalem dê mơ làng bol oă mơ jơh ală 
cau hòn chò tòm khai mù tềng hơ̆. 

15Behơ̆ kòn mơnus rơp kong tơmù; jơh tơl nă rơp kong tơnliah, gar mat cau 
pơnhừ să rơp kong tơmù. 

16Mơya Yàng Jehôwa Gơnap Gơnoar Dờng rơp geh yò tơngguh bơh bơta song 
ngan, mơ Yàng Tom Trồ Sàng Goh rơp ràng tơlik să tòm Kơnràñ sàng goh bơh 
bơta song ring 

17Gen ală belàt rơp sa ñhơt kung be tòm ƀlàng ñhơt tòm gơ dê, ală phan poan 
jơng lơmă mơ belàt kòn rơp sa digùl ală tiah tơrlah tơrling dê. 

18Bòl glar ală cau in ai bơta ma blac lơh gơs kung be ală che nàng hwài bơta tồi 
glài mơ bol khai hwài tồi glài kung be hwài rơndeh; 

19Bol khai đơs lah: “Lòi Kơnràñ lơh mhar gơlik gơs broă Kơnràñ dê, mơ lòi 
Kơnràñ đơs jơnau Kơnràñ dê tồ bol he in gŏ! Lòi bơta lơh nền Bơtau Sàng Goh 
Israel dê gơlik di ngan tồ bol hi in git!” 

20Bòl glar cau lơi in sơnđan bơta iơh la niam, bơta niam la iơh, sền bơta jơngo la 
àng, bơta àng la jơngo, kòp phan bơtang la lơngồt, phan lơngồt la bơtang! 

21Bòl glar ală cau lơi in sền is să tòm he la jak chài, gŏ is să tòm he la àng loh! 

22Bòl glar ală cau in geh sơnđan la cau jak ñô tơrnòm, la cau jak khà dùl bơcă ală 
phan ñô bơñul, 

23la cau sa loă mơ cahrña cau gơs glài la song ring, mơ ò cahrña song ring cau ò 
gơs glài! 

24Gen tàng, kung be lơmpiat ồs sa loan rhe, mơ kung be ñhơt ro kòl pơrguc tòm 
lơmpiat ồs, gen kung behơ̆ sơl, tòm ryas bol khai dê rơp ồm lề, mơ bơkào bol 
khai gơ par roh thit kung be thul; tài bơh bol khai neh sang lòi bơta boh lam Yàng 
Jehôwa Gơnap Gơnoar Dờng dê mơ sền òsơp jơnau đơs Bơtau Sàng Goh Israel 
dê. 

25Tài behơ̆ tàng bơta gơjrañ Yàng Jehôwa dê gơhào khuh tòmdră mơ làng bol 
Kơnràñ dê; Kơnràñ neh pò tơlik tê sòdră mơ lơh bol khai. Ală mơnơm 

gơlơnggơr, mơ ală ƀồc cau chơt kung be sù siă tòm ală gùng. Bơh bơta hơ̆, bơta 
gơjrañ Kơnràñ dê ò pleh ngài, mơ tê Kơnràñ gam pò tơlik. 

26Kơnràñ rơp pò tơngguh bồng bi dô nơm làng bol ơm ngài in, Kơnràñ hwac hòi 
dô nơm làng bol di tiah lồi plai ù. Do, bol khai sơrbac sơrbang tus mhar! 

27Ò gơs dô nă lơi tòm bol khai bòl glar hala gơtup pừ, ò gơs dô nă lơi bic guh hala 
bic lơhă; ò gơs dô nơm che but lơi lơhwang di but, ò gơs dô dang che gơltau jă 
lơi tac. 

28Kam sơna bol khai dê sơmplàñ, jơh àtak bol khai dê neh wàr; kơnđias ơseh bol 
khai dê kră be lŭ tơrneh, kong rơndeh bol khai dê kung be càl rbut. 

29Bol khai ơluh ơhùm be klìu triă, bol khai ơluh ơhùm kung be klìu triă brồ dam, 
bol khai ơluh ơhùm tòm tŭ kup geh phan mòc mơ cèng lòt, ò gơs dô nă cau lơi 
rgơi dong tă. 

30Tòm ngai hơ̆, bol khai rơp driau dờng tòmdră mơ gơ ò gơkrơi be nggồr dàlềng. 
Mơ dilah gơs cau sền tòm lơgar, mìng gŏ klam jơngo mơ bòl glar; bulah bơta àng 
kung rơp gơlik jơngo bơh ală puk mhwal. 

Esai 6 

Bơta gơtơnggŏ Esai dê khai geh pồ bơtào gơs cau gơnoar hwơr 
1 Tòm nam bơtau Ôsia sang rài, añ gŏ Yàng Jehôwa nggui hơđang dô nơm sơbàn 
jơnhoa ngan, tiang ào jrùh Kơnràñ dê bềng hìu duh khoai. 

2Ală seraphim ơm ntào gùt dar Kơnràñ, kòp nơm gơs prau nơm pơnđar: bàr 
nơm jơm mat, bàr nơm jơm jơng mơ bàr nơm ngui nàng par. 

3 Ală seraphim đơs tòmho bal lah: “Sàng goh, sàng goh, sàng goh la Yàng Jehôwa 
Gơnap Gơnoar Dờng; Làm jơh plai ù bềng lìu bơta gơklŏ Kơnràñ dê.” 

4 Ală jrong di mpồng mut gơlơnggơr bơh sap đơs bol khai dê, mơ hìu duh khoai 
gơs bềng ñhŭ. 

5Tŭ hơ̆ añ đơs: “Bòl glar añ in! Dut rài añ rau! Bơh añ la cau gơs sơndồi ƀơ̆ ƀơl, 
mơ añ kis digùl dô nơm làng bol gơs sơndồi ƀơ̆ ƀơl, mơ bơh mat añ neh gŏ Bơtau 
la Yàng Jehôwa Gơnap Gơnoar Dờng.” 

6Gen dô nơm seraphim par tus hơ añ, tòm tê gơs rnga ồs hơng neh tă mơ cơkap 
bơh cơnòng ơn phan duh khoai. 

7Seraphim tup rnga ồs hơ̆ di bơr añ, mơ đơs lah: “Tŭ do, ồs do neh tup di sơndồi 
mê, bơta tìs glài mê dê neh geh tă sang rau mơ tồi glài mê dê neh jùt goh rau.” 

8Gen añ kơno sap Yàng Jehôwa đơs lah: “Añ rơp sồr ñcau taih? Mơ ñcau rơp lòt 
bol he in taih?” Añ đơs lah: “Gơs añ do, dan sồr añ lòt!” 

9 Kơnràñ đơs lah: “Lòt tĕ mơ đơs mơ làng bol do lah: ‘Iat tĕ! Mơya ò tŭ lơi dòp 
git; Sền tĕ! Mơya ò tŭ lơi git wă.’ 

10Lơh tĕ nùs làng bol do kră kơldang, lơh tồr bol khai tĭ, mơ lơh mat bol khai gơ 
tơñềm. Nàng mat bol khai ò rgơi sền mơ tồr bol khai ò rgơi kơno, mơ nùs bol 
khai dê rgơi git wă, bol khai rê wơl mơ geh sơmbòi.” 

11Gen añ đơs lah: “Khoai Yàng Jehôwa, jơl tus di tŭ lơi taih?” Mơ Kơnràñ ho lah: 
“Jơl tus di tŭ ală ƀòn dờng sang srau gòi, ò gơs cau ơm, mơ ală hìu ò gơs cau ơm, 
mơ ù tiah gơlik ngềt ngơt; 

12jơl tus di tŭ Yàng Jehôwa cèng pơrdô ngài jơh tơl nă cau, mơ oă tiah ò gơs cau 
ơm tòm lơgar. 

13Bulah dô pơnah jơt gam ơm tòm lơgar, gơ rơp kong chu tai. Be tòm nho hala 
tòm cha, tơnggu gơ gam ơm ntào, tòm tŭ cau kơl gơ. Gar sơntìl sàng goh la 
tơnggu gơ dê.” 

Esai 7 

Jơnau đơs hwơr bơh Emmanuel 
1 Tòm rài Aca, kòn klau Jôtham, sau Ôsia, gơs bơtau at bồ lơgar Juda; gen Rejin, 
bơtau lơgar Aram, mơ Peka, kòn klau Remalia, bơtau Israel, guh tòmlơh mơ 
Jerusalem, mơya ò rgơi geh pha. 

2Tòm tŭ hìu Dabit kơno lah: “Aram neh lơh gơs dô bă bal mơ Epraim,” gen nùs 
Aca mơ làng bol khai dê wañ lơnggơh kung be chi tòm brê gơ ơwañ bơh càl. 

3Gen Yàng Jehôwa đơs mơ Esai lah: “Lik lòt tĕ tìp mat mơ Aca, mê mơ kòn klau 
mê dê la Sea Jasup, di tiah dut tơmbòr dà Tơnau Hơđang, tòm gùng lòt hơ sre 
cau chài ñòm brài, 

4mơ đơs mơ khai lah: ‘Kơrhia tĕ, ơm mŏ mŏ mơ bañ rngòt. Bañ lòi nùs mê bòl 
glar tài bơh bàr gơl lòng ồs sa, tài bơh bơta gơhào gơjrañ Rejin mơ Aram dê, mơ 
kòn klau Remalia dê. 

5Bơh Aram, bal mơ Epraim mơ kòn klau Remalia dê neh bơtào kai gơrmơ̆i nàng 
tòmdră mơ mê, mơ đơs lah: 

6“Bol he guh tĕ tòmlơh mơ Juda, lơh tơnroh Jerusalem, mơ tòmpìt sơmbrơt lơgar 
bol he in, mơ pồ bơtào kòn klau Tebael dê lơh gơs bơtau at bồ bol khai.”’ 

7Gen tàng Jehôwa Yàng Tom Trồ đơs be do: ‘Bơta hơ̆ ò gơlik gơs, bơta hơ̆ ò gơlik 
tus! 

8Bơh bồ Aram dê la Damas, mơ bồ Damas dê la Rejin. 

(Tòm prau jơt pram nam tai, Epraim rơp kong alah, ò geh kòp la dô nơm làng bol 
tai.) 

9Bồ Epraim dê la Samari, bồ Samari dê mìng la kòn klau Remalia. Dilah bol mê ò 
ơm kơ̆ tòm bơta dòn, gen bol mê rơp ò tŭ lơi ntào jai wil tơl.’” 

Tềl krơi Aca in 
10Yàng Jehôwa đơs tai mơ Aca lah: 

11“Dan tĕ Jehôwa Yàng Tom Trồ mê dê dô nơm tềl is, tòm tiah jrô lơgar làng ƀồc 
dê hala hơđang trồ rlau jơh.” 

12Mơya Aca đơs lah: “Añ rơp ò dan, añ rơp ò lòng Yàng Jehôwa.” 

13Gen Esai đơs lah: “Iat tĕ do, ơ hìu Dabit! Bol mê lơh dơrcul bơta kong ơt kòn 
mơnus dê la ò tơl sơl ơ? Bol mê kung rơp lơh dơrcul Yàng Tom Trồ añ jê tai sơl 
ơ? 

14 Gen tàng, să tòm Yàng Jehôwa rơp ai bol mê in dô nơm tềl krơi: Ne, dô nă cau 
ơruh rơp bun mơ deh dô nă kòn klau, mơ rơp tơmoh sơnđan la Emmanuel. 

15Khai rơp sa dơngi dà toh mơ dà lơwe tòm tŭ khai git tơl nàng sang bơta iơh 
mơ sac bơta niam. 

16Bơh lài mơ tŭ kòn dềt hơ̆ git sang bơta iơh mơ sac bơta niam, gen lơgar bàr nă 
bơtau mơ mê rngòt rơp kong sang lòi ngềt ngơt. 

17Yàng Jehôwa rơp tơndùh hơđang mê mơ hơđang làng bol mê dê, mơ hơđang 
hìu bèp mê dê ală tŭ tơngai be do, òhềt tŭ lơi tus bơh di ngai Epraim cah is bơh 
Juda, mơ bơtau Asiri.” 

18Tòm ngai hơ̆, Yàng Jehôwa rơp hwac hòi ală rhài bơh ală tồ dà Ejiptơ dê, mơ 
ală òng bơh lơgar Asiri. 

19Jơh ală bol gơ rơp tus pơjum tơrgòm tòm ală thòng jrô mơ tòm ală trồm lŭ, 
hơđang jơh ală rlau lò mơ hơđang jơh ƀlàng ñhơt. 

20Tòm ngai hơ̆ Yàng Jehôwa rơp ngui dô nơm pềs koah ơpah bơh đah ne hiòng 
hơ̆ la bơtau Asiri nàng koah bồ bol mê bal mơ sơnò jơng bol mê dê, mơ kung 
koah tơn sơnò tềp bol mê dê tai sơl. 

21Tòm ngai hơ̆, dô nă cau klau rơp ròng dô nơm kơnrồ dra mơ bàr nơm belàt. 

22Mơ rơp sa dơngi dà toh tài bơh bol gơ gơs dà toh tơngkah tơngkañ. Jơh ală cau 
gam wơl tòm lơgar rơp sa dơngi dà toh mơ dà lơwe. 

23Tòm ngai hơ̆, kòp bă tiah lơi gơs dô rbô tòm ño kas ndròm mơ dô rbô sieklơ 
priă, rơp gơlik gơs lò mrơt mơ tòm lò. 

24Cau lơi kòñ lòt tus tềng hơ̆, pal cèng kam mơ àtak bơh jơh ù tiah rơp hòn lò mơ 
lò mrơt 

25Ai hơđang ală dòr la tiah bơh lài neh pŏ mơ tùc tam, bol mê rơp ò lòt tus tềng 
hơ̆ tai, bơh rngòt di lò mơ lò mrơt; ală tiah hơ̆ rơp gơlik gơs tiah ai kơnrồ in lòt 
khat gơboh mơ belàt in jă trơm. 

Esai 8 

Asiri, phan ngui tòm tê Yàng Jehôwa 
1Yàng Jehôwa đơs mơ añ lah: “Ai tĕ dô nơm mpàn dờng, mơ cih hơđang hơ̆ mơ 
jơnau cih kòn mơnus dê lah: ‘Maher Salal Hasbas.’” 

2Añ cèng bal Uria la cau gơnoar ơn phan duh khoai mơ Sacari kòn klau Jeberekia 
nàng lơh cơng song ngan añ in. 

3Gen añ lòt tus hơ cau gơnoar hwơr ùr; khai bun mơ deh dô nă kòn klau. Gen 
Yàng Jehôwa đơs mơ añ lah: “Tơmoh sơnđan tĕ khai la Maher Salal Hasbas; 

4lài mơ tŭ kòn dềt git đơs: ‘Ơ bèp añ jê!’ hala ‘Ơ mè añ jê!’ gen bơta pas gơs Damas 
dê mơ phan phà kup Samari di rơp kong tă cèng bơh cau bơtau Asiri.” 

5Yàng Jehôwa đơs tai mơ añ lah: 

6“Tài bơh làng bol do neh pơndang sang ală hiòng dà ring lơngai Silôe dê mơ 
rơm să rngòt di Rejin mơ kòn klau Remalia dê; 

7gen tàng Yàng Jehôwa rơp cèng dà tih hiòng hòr pràn dờng tòmdră mơ bol khai; 
hơ̆ la bơtau Asiri bal mơ jơh bơta gơklŏ khai dê; gơ rơp hòr guh hơđang jơh ală 
hiòng gơ dê, gơ ngŏ lìu hơđang jơh ală àr gơ dê; 

8gơ rơp hòr mut tòm Juda, gơ cèng pơrdô jơh, gơ lòt gan mơ bam ndơp tus di 
ngko; Ơ Emmanuel, gơ pò đar jơm gòm jơh đah ơnàng lơgar mê dê.” 

9Ơ ală làng bol, lơh tĕ dô bă bal mơ gơlik roh nùs; Ơ jơh ală làng bol lơgar ngài, 
iat tĕ! Kơt tĕ but bol mê dê mơ gơdô nùs! Kơt tĕ but bol mê dê mơ gơdô nùs! 

10Tòmbơyai tĕ bal mơ gơp, mơya gơ rơp gơlik roh lơm; Đơs tĕ dô jơnau, mơya 
gơ rơp ò ntào jai; bơh Yàng Tom Trồ ơm bal mơ bol he. 

11Bơh Yàng Jehôwa neh đơs bơta do añ in tòm tŭ tê Kơnràñ dê pràn ngan ơn 
hơđang añ, mơ bơto pơhìn añ bañ cơnđòa lòt tòm gùng làng bol do dê, mơ đơs 
lah: 

12 “Bañ sơnđan la bơtào kai gơrmơ̆i tòm tŭ làng bol do sơnđan la bơtào kai 
gơrmơ̆i; bañ rngòt di bơta bol khai rngòt, mơ rngòt rngơt. 

13Mơya rngòt tĕ di Yàng Jehôwa Gơnap Gơnoar Dờng la Bơtau bol mê ơn nùs 
sàng goh; lòi tĕ Kơnràñ la Bơtau bol mê pal rngòt, mơ lòi Kơnràñ gơlik bơta rngòt 
rngơt bol mê dê. 

14 Kơnràñ rơp gơlik gơs dô bă tiah sàng goh, dô pơnai lŭ lơh gơtup jơng jơh bàr 
nơm hìu Israel dê; Kơnràñ rơp gơlik gơs dô pơnai lŭ gơtup pừ; dô nơm dă mơ 
dô nơm bơtơng ală cau ơm tòm Jerusalem in. 

15Mơ oă cau tòm bol khai rơp gơtup jơng, bol khai rơp pừ mơ bơcah, bol khai 
rơp yar dă mơ kòl kup.” 

16Mê kơt tĕ jơnau lơh cơng do mơ tap ƀang kì bơta bơto do digùl ală cau bơtê Añ 
jê. 

17 Añ rơp gơn kơp Yàng Jehôwa, Kơnràñ neh pồn mat Kơnràñ dê bơh di hìu 
Jakôp, añ rơp gơn kơnòm di Kơnràñ! 

18 Sền do, añ mơ kòn sau mơ Yàng Jehôwa neh ai añ in, bol hi la ală tềl mơ rùp 
sơnio tòm Israel bơh Yàng Jehôwa Gơnap Gơnoar Dờng ơm hơđang mơnơm 
Siôn. 

19Tŭ do, dilah gơs cau đơs mơ mê lah: “Lòt tĕ lùp ală cau sền dà mơ cau gru cau 
bơjơu, la ală cau đơs òm mơ đơs chều,” gen pal ho lah: “Dô nơm làng bol ò di pal 
hòi lùp ală yàng bol khai dê, cau chơt ai sơnđan cau gam kis, 

20bơh bơta bơto sồr mơ bơh bơta nting sồr ơ?” Ngan, ală cau đơs behơ̆ rơp ò gơs 
àng drim! 

21Bol khai rơp lòt làm tòm lơgar, bòl glar dờng ngan mơ jơgloh; tòm tŭ bol khai 
jơgloh gen bol khai gơjrañ ngan, bol khai srat rma bơtau mơ ală yàng bol khai 
dê. Bol khai wèt mat bol khai hơđang, 

22hala bol khai rơp sền di ù, mơya mìng gŏ bơta jê sồt bòl glar mơ klam jơngo 
mơ bơta rngòt rngơt, mơ bol khai rơp kong bơtrơh tơmut tòm bơta klam jơngo 
cik. 

Esai 9 

Dô nă kòn klau neh deh bol he in 
1 Mơya rơp ò gơs bơta klam jơngo ală cau in ơm tòm bơta jê sồt moat jrùng. Tòm 
rài yau Yàng Tom Trồ neh lơh glài ƀòn lơgar Jebulun mơ Neptali; mơya tòm ngai 
tơnơ̆ Kơnràñ rơp lơh àng gơklŏ gùng tòm dàlềng ù tiah đah ne hiòng Jordan, ù 
tiah Galile mơ ală làng bol dê. 

2Làng bol lòt tòm tiah klam jơngo neh gŏ bơta àng dờng; mơ bơta àng neh sòl 
hơđang ală cau tòm lơgar hơđơm mƀur bơta chơt dê. 

3Yàng neh pò ơnàng làng bol do mơ neh bơtơl bơta chò hòp bol khai in; bol khai 
hòn chò di đap Yàng kung be hòn chò tòm ngai toès kòi, be cau hòn chò tòm tŭ 
tòmpà phan tòmpìt geh. 

4Kung be tòm ngai Midian kong lơh alah, Yàng neh tă yô kơnjơ̆ bol khai neh àñ, 
tă mơng lơh glài cau kơt gan hơđang pơnì bol khai, mơ gai pù ơlih bơh di cau 
rồn bơklơn bol khai. 

5 Kòp nơm khŏ cau ling jă tòm tŭ tòmlơh, mơ kòp blah ồi ào neh gơđềt mhàm 
rơp lòi nàng chu tòm ồs, rơp gơlik kung be nsồm sing ồs. 

6Bơh gơs dô nă kòn dềt tơnggơs bol he in, hơ̆ la dô nă kòn klau ai bol he in, 
gơnoar at bồ rơp ơn hơđang pơnì Kơnràñ dê. Kơnràñ rơp geh sơnđan la Bơtau 
Jak Chài Crih Crài, la Yàng Tom Trồ Gơnap Gơnoar Dờng, la Bèp Gam Sùm Sùm, 
la Bơtau Ring Lơngai. 

7Gơnoar at bồ mơ bơta ring lơngai Kơnràñ dê kư̆ gơbơtơl sùm ò lồi. Kơnràñ rơp 
at bồ hơđang sơbàn bơtau Dabit dê, mơ hơđang lơgar Kơnràñ dê, bơt bơtào 
lơgar bơh bơta song ring mơ song ngan bơh do jơl sùm sùm. Nùs duh hul Yàng 
Jehôwa Gơnap Gơnoar Dờng dê rơp lơh gơs wil tơl bơta hơ̆. 

Bơta gơjrañ Yàng Tom Trồ dê gơwèt hơ Israel 
8Yàng Jehôwa neh yal dô jơnau tòmdră mơ Jakôp, jơnau hơ̆ tus hơđang Israel. 

9Jơh làng bol rơp git jơnau hơ̆, hơ̆ la Epraim mơ làng bol Samari, bol khai ai nùs 
pơnhừ să mơ đơs lah: 

10“Gac bơt hìu neh tơrlah, mơya bol he rơp bơt wơl mơ lŭ neh phàt; ală tòm chi 
ƀal neh gơpừ, mơya bol he rơp tam chi pơnàng tòm tiah bol gơ dê.” 

11Mơya Yàng Jehôwa tơngguh ală cau tòmdră mơ bol khai, mơ neh chồl bơchồt 
cau sò tơm bol khai dê. 

12Cau Siri đah mattơngai lik mơ cau Philistin đah mattơngai mut neh ha bơr sa 
loan Israel. Bulah neh gơs jơh ală bơta hơ̆, bơta gơjrañ Kơnràñ dê kung ò pơrlac 
ngài; tê Kơnràñ gam pò tơlik. 

13Mơya làng bol ò rê wơl hơ Bơtau neh lơh glài bol khai, bol khai kung ò jòi Yàng 
Jehôwa Gơnap Gơnoar Dờng. 

14Gen tàng tòm dô ngai, Yàng Jehôwa rơp koh bồ mơ tiang Israel, ntê chi gòl mơ 
tòm proh. 

15Bồ hơ̆ la ală cau kwang kra mơ cau màng ryŭ; tiang hơ̆ la ală cau gơnoar hwơr 
bơto jơnau blac chừt. 

16Ală cau tề lam làng bol do neh lòt tìs nrah, mơ ală cau geh tề lam gơkòl roh rui. 

17Behơ̆ tàng, Yàng Jehôwa ò niam nùs di ală cau pơnu, mơ Kơnràñ kung rơp ò 
nđàc sơngit cau kòn đòi mơ cau ùr bơnrau, bơh kòp nă bol khai la cau ò duh 
rngòt mơ iơh bơsak, bơr lơi kung đơs jơnau bơrngơl gơla. Bulah neh gơs jơh ală 
bơta hơ̆, bơta gơjrañ Kơnràñ dê kung ò pơrlac ngài, tê Kơnràñ dê gam pò tơlik. 

18Ngan, bơta iơh bơsak sa hơng be ồs, gơ sa roh lò mrơt mơ ală lò, gơ sa pơrguc 
ală chi tòm brê, tian gơs ñhŭ gơguh jòng hơđang. 

19Ù tiah rơp kong chu pơrguc bơh bơta gơjrañ dờng Yàng Jehôwa Gơnap Gơnoar 
Dờng dê, làng bol gơlik gơs be phan sing ồs; ò gơs cau lơi rơp nđàc pơlai oh mi 
he, 

20bol khai rơp sa roh đah ma, mơya gam jơgloh; bol khai rơp sa loan đah kiau, 
mơya ò hòm lai. Kòp nă rơp sa poac kòn sau he dê. 

21Manase rơp sa loan Epraim, mơ Epraim rơp sa loan Manase; bol khai lơh gơs 
dô bă bal nàng tòmdră mơ Juda. Bulah neh gơs jơh ală bơta hơ̆, bơta gơjrañ 
Kơnràñ dê kung ò pơrlac ngài, tê Kơnràñ dê gam pò tơlik. 

Esai 10 

1Bòl glar cau lơi in bơtào gơs ală bơta boh lam ò song ring, mơ cih ală bơta lơh 
nền rồn bơklơn, 

2tă tơlik gơnoar cau siơ̆u siar bơh bơta song ring, mơ tòmpìt bơta song ring bơh 
ală cau rƀah tòm làng bol Añ jê, ai ală cau ùr bơnrau lơh gơs phan ơn pơndòm, 
mơ cau kòn đòi lơh be phan tòmpìt geh. 

3Ñchi bol mê rơp lơh tòm ngai lơh glài, tòm bơta rung rài rơp tus bơh tiah ngài 
taih? Bol mê rơp ntoat dô tus hơ ñcau nàng geh dong kòl taih? Ntềng đah bol mê 
rơp prap lòi phan mơna bol mê dê taih? 

4Bol khai mìng kun tơnliah să digùl ală cau ơm jàm, hala gơpừ digùl ală cau gơkòl 
tơnchơt. Bơh jơh ală bơta hơ̆, bơta gơjrañ Kơnràñ dê kung ò wèt ngài, tê Kơnràñ 
dê gam pò tơlik. 

Bơta lơh glài Yàng dê hơđang lơgar Asiri 
5 Bòl glar Asiri in la gai bơta gơjrañ Añ jê, gai mơng tòm tê bol khai la bơta gơhào 
gơjrañ Añ jê! 

6Añ sồr khai lòt tòmdră mơ dô nơm làng bol ò duh rngòt, Añ sồr khai tus tòmlơh 
mơ dô nơm làng bol mơ Añ gơhào gơjrañ, nàng phà kup mơ tòmpìt ai phan 
mơna, mơ jă trơm bol khai kung be bŏ tòm ală gùng. 

7Mơya hơ̆ ò di la bơta khai lơh nền, hơ̆ ò di la bơta khai kơlôi tòm dơngoh; mơya 
tòm nùs khai dê la kòñ tơnroh, mơ pơndut oă làng bol. 

8Khai đơs lah: “Jơh ală cau kwang at bồ mpồl ling añ jê ò di la ală cau bơtau ò ơ? 

9Kalnô ò di kung be Karkemis ò ơ? Hamat ò di kung be Arpat, Samari ò di kung 
be Damas ò ơ? 

10Kung be tê añ neh kup ală lơgar rùp ràk dê, la ală lơgar gơs rùp pac sềr oă rlau 
mơ Jerusalem mơ Samari, 

11Añ rơp ò lơh di Jerusalem mơ ală rùp ràk khai dê kung be Añ neh lơh Samari 
in mơ rùp ràk khai dê ò ơ?” 

12Tòm tŭ Yàng Jehôwa neh lơh sir jơh ală broă tòmdră mơ mơnơm Siôn mơ 
Jerusalem Kơnràñ rơp đơs: “Añ rơp lơh glài bơtau Asiri tài bơh nùs pơnhừ să 
mơ gar mat pò hơđang khai dê. 

13Bơh khai đơs lah: ‘Añ neh lơh bơta hơ̆ kơnòm di bơta pràn tê añ jê, mơ kơnòm 
di bơta jak chài añ jê, bơh añ gơs bơta git wă. Añ neh ntròn nhàr lơgar ală làng 
bol dê, añ neh phà kơñau ală phan màng bol khai dê, kung be dô nơm kơnrồ dam, 
añ neh tơmù ală cau nggui hơđang sơbàn. 

14Tê añ jê neh jòi bàn, kung be dô nơm rsòn, phan mơna ală làng bol dê; kung be 
cau tơrgòm ală tap neh gơkòl sang lòi; Kung behơ̆ añ neh tơrgòm jơh plai ù; mơ 
ò dô nơm lơi pò pơnđar, hala pò bơr nàng nrau hòi.’” 

15Sùng rgơi yò is să gơ jòng rlau mơ cau at gơ sơl? Hala rơnđòt jòng să mơ cau 
at gơ sơl? Kung be dô nơm gai mơng yò tơngguh cau at gơ, hala dô nơm gai jra 
rơp yò tơngguh cau at gơ. 

16Gen tàng, Yàng la Yàng Jehôwa Gơnap Gơnoar Dờng, rơp sồr dô bơta kòp jê 
tơnroh rhòi digùl ală cau ling pràn kơldang khai dê; hơđơm bơta gơklŏ khai dê 
dô nơm ồs rơp sa hơng ngan. 

17Bơta àng Israel dê rơp gơlik gơs dô nơm ồs, mơ Bơtau Sàng Goh khai dê be 
lơmpiat ồs, tòm dô ngai gơ rơp chu pơrguc ală tòm lò mơ lò mrơt khai dê. 

18Bơta hàng mơnĕ brê dơr khai dê mơ tiah bềng chi sa plai khai dê, rơp kong 
tơnroh jơh hir, hwềng bal mơ să jan, kung be tòm tŭ cau òsô lòt gơsèng. 

19Ală chi gam wơl tòm dơr brê khai dê rơp dô êt ngan, dô nă kòn dềt kung rgơi 
cih khà gơ dê. 

Làng bol gam wơl Israel dê gơjrañ sang glài 
20Tòm ngai hơ̆, mpồl gam wơl Israel dê, la ală cau gam kis hìu Jakôp dê, rơp ò 
gam sơnđìng tai di dô nă cau neh lơh bol khai, mơya rơp sơnđìng di Yàng Jehôwa, 
Bơtau Sàng Goh Israel dê tòm jơnau song. 

21Dô mpồl gam wơl rơp rê wơl, hơ̆ la dô mpồl gam wơl Jakôp dê rơp rê wơl hơ 
Yàng Tom Trồ Gơnap Gơnoar Dờng. 

22 Ơ Israel, bulah làng bol mê dê be bràs di gah dàlềng, mìng ală cau gam wơl bol 
khai dê rơp rê wơl. Bơta tơnroh neh lơh nền, gơtras làm jơh mơ bơta song ring. 

23Yàng Jehôwa la Yàng Tom Trồ Gơnap Gơnoar Dờng rơp lơh wil tơl bơta lồi dut, 
be bơta lơh nền tòm làm jơh plai ù. 

24Gen tàng do la jơnau đơs Yàng Jehôwa dê, la Yàng Tom Trồ Gơnap Gơnoar 
Dờng: “Ơ làng bol Añ la cau ơm tòm Siôn, bañ rngòt di cau Asiri tòm tŭ bol khai 
pù bol mê mơ gai, mơ pò gai mơng bol khai tòmdră kung be cau Ejiptơ neh lơh. 

25Bơh gam dô êt jŏ tai, bơta gơjrañ Añ jê rơp tus di tŭ lồi; mơ bơta gơjrañ dờng 
Añ jê rơp wèt hơ bơta tơnroh bol khai.” 

26Yàng Jehôwa Gơnap Gơnoar Dờng rơp pò gai pù lơh tòmdră mơ bol khai, kung 
be tòm tŭ Kơnràñ neh tòmlơh mơ cau Midian di pơnai lŭ Hôrep; gai mơng 
Kơnràñ dê rơp ơm hơđang dàlềng, be Kơnràñ neh lơh tòm Ejiptơ. 

27Tòm ngai hơ̆, ơnòng kơnjơ̆ khai dê rơp geh tă tơlik bơh di pơnì bol mê dê, mơ 
yô khai rơp kòl tơnroh bơh dê ngko bol mê dê. Bol khai neh guh bơh Rimmôn. 

28Bol khai tus tòm Aiyat; bol khai lòt gan Migrôn; bol khai prap phan ngui sa tòm 
Mikmas. 

29Bol khai lòt gan kơh mơnơm, mơ đơs lah: “Bol he rơp lơh sàl mơ bic mang tòm 
Geba.” Rama rơm să rngòt; Gibea Sol dê neh ntoat dô. 

30Ơ kòn ùr Galim, ai jơnau driau dờng tĕ! Ơ cau Laisa, ai tồr iat tĕ! Nđàc sơngit 
cau Anatôt! 

31Matmena ntoat dô; làng bol ơm tòm Gebim pồn să. 

32Di di ngai hơ̆ bol khai rơp ơm dơh wơl tòm Nôp, bol khai rơp pò tê tòmdră mơ 
mơnơm kòn ùr Siôn dê, mơ tòmdră mơ dòr Jerusalem dê! 

33Do, Yàng la Yàng Jehôwa Gơnap Gơnoar Dờng, rơp koh ală ntê chi mơ gơnoar 
dờng kìr rngòt. Ală chi jơnhoa rơp kòl koh, ală chi jơnhoa rlau jơh rơp kong 
tơmù. 

34Kơnràñ rơp ngui sùng nàng kơl ală tòm chi tòm brê, Mơ Liban bal mơ ală chi 
dờng ryŭ gơ dê rơp gơpừ. 

Esai 11 

Ntê chi lik bơh Jese 
1 Dô nơm sơmbut rơp cat lik bơh tơnggu Jese; dô nơm Ntê hòn bơh ryas gơ. 

2Hwềng Yàng Jehôwa dê rơp ơm hơđang Kơnràñ, hơ̆ la Hwềng jak chài mơ git 
jak, Hwềng jak bơyai mơ gơnoar pràn, Hwềng git wă mơ duh rngòt di Yàng 
Jehôwa. 

3Kơnràñ rơp chò hòp tòm bơta duh rngòt di Yàng Jehôwa. Kơnràñ ò cahrña jat 
bơta Kơnràñ sền mơ mat, hala lơh nền jat bơta tồr Kơnràñ kơno; 

4 mơya Kơnràñ ai bơta song ring nàng cahrña cau rƀah, mơ lơh nền dô bă song 
ring cau lơbơn niam in hơđang ù. Kơnràñ rơp pù lơh plai ù mơ dô nơm gai bơh 
di bơr Kơnràñ; mơ ai nhơm tă bơh sơndồi Kơnràñ mơ tơnchơt cau iơh bơsak. 

5 Bơta song ring rơp la che but gùt dar but Kơnràñ dê, mơ bơta dòn song rơp la 
che but gùt dar wĕ Kơnràñ dê. 

6 So rhau rơp ơm bal mơ belàt kòn, klìu sơmañ rơp bic bal mơ be kòn; kơnrồ 
kòn, klìu triă mơ klìu triă kòn ơm bal dô bă; dô nă kòn dềt rơp tề bol gơ. 

7Kơnrồ me rơp sa bal mơ jơgơu; ală kòn dềt bol gơ dê rơp bic bal dô bă, klìu triă 
rơp sa rhe be kơnrồ. 

8Kòn gam pô kơnhơl rềp di trồm bơs tiang lir, kòn dềt sang pô rơp ơn tê tòm 
trồm bơs tur. 

9 Gơ ò lơh jê, ò tơnroh cau lơi tòm jơh mơnơm goh Añ jê, bơh plai ù rơp bềng lìu 
bơta git jak bơh Yàng Jehôwa kung be dà bềng lìu dàlềng behơ̆ sơl. 

Bơta bơtào wơl làng bol Yàng Tom Trồ 
10 Tòm ngai hơ̆, ryas Jese dê rơp ntào kung be bồng bi ală làng bol in, ală lơgar 
rơp ràn tus mơ Kơnràñ, mơ tiah ơm Kơnràñ dê rơp geh gơklŏ. 

11Tòm ngai hơ̆, Yàng Jehôwa rơp pò tê Kơnràñ dê dô dơ̆ tai nàng dòp wơl mpồl 
làng bol gam wơl Kơnràñ dê, bơh di Asiri, bơh Ejiptơ, bơh Patros, bơh Ethiôpi, 
bơh Elam, bơh Sinar, bơh Hamat, mơ bơh di ală bồt pơlào tòm dàlềng. 

12Kơnràñ rơp bơtào dô nơm bồng bi ală lơgar in, mơ rơp pơjum wơl ală cau 
Israel neh kòl sang lòi; Kơnràñ rơp tơrgòm wơl làng bol Juda neh gơprah 
gơpring bơh di poan đah plai ù. 

13Bơta ƀoah gơjrañ Epraim dê rơp roh thit, cau sò tơm di Juda rơp kong tơnroh; 
Epraim rơp ò ƀoah gơjrañ di Juda, Juda kung ò gơjrañ kơuềng gơwèt mơ Epraim 
tai. 

14Mơya bol khai rơp brồ tơm bơh hơđang ngkòi cau Philistin dê đah mattơngai 
mut; Bol khai lơh gơs dô bă bal nàng phà tòmpìt làng bol đah mattơngai lik. Bol 
khai rơp ơn tê tòmdră mơ Edôm mơ Môap, mơ cau Ammôn rơp dòn duh bol 
khai. 

15 Yàng Jehôwa rơp lơh soat kwil dàlềng Ejiptơ dê; Kơnràñ rơp pò tê ai càl duh 
hơđang hiòng dờng Ơphrat, Kơnràñ rơp cah is gơ gơlik poh nơm croh dà mơ lơh 
gơs dô nơm gùng cau rgơi tiă mơ jơng. 

16Behơ̆ rơp gơs dô nơm gùng me bơh Asiri làng bol gam wơl Kơnràñ dê, kung be 
neh gơs làng bol Israel in, tòm tŭ bol khai lik bơh lơgar Ejiptơ sơl. 

Esai 12 

Jơnau ưnngài mơ jòng ro Yàng 
1Mê rơp đơs tòm ngai hơ̆ lah: “Khoai Yàng Jehôwa, añ rơp ai jơnau ưnngài Yàng, 
bulah Kơnràñ neh gơjrañ di añ, bơta gơjrañ Kơnràñ dê neh wèt ngài mơ Kơnràñ 
neh pơndòm pơniang añ. 

2 Ngan, Yàng Tom Trồ la bơta dong klàs añ jê; añ rơp dòn kơnòm mơ ò rngòt 
rngơt. Bơh Yàng Jehôwa, Yàng Tom Trồ la bơta pràn mơ gơnap gơnoar añ jê; 
Kơnràñ neh gơlik gơs bơta dong klàs añ jê.” 

3Bol mê rơp bơ̆ dà bơh tơrlung bơta dong klàs mơ bơta hòn chò. 

4Mơ bol mê rơp đơs tòm ngai hơ̆ lah: “Ưnngài tĕ Yàng Jehôwa, hòi dan tĕ di 
sơnđan Kơnràñ; yal tơnggit tĕ ală broă Kơnràñ neh lơh digùl ală làng bol, mơ yal 
tơlik tĕ lah sơnđan Kơnràñ geh yò tơngguh. 

5Đơs chò tĕ Yàng Jehôwa in bơh Kơnràñ neh lơh ală broă àng gơklŏ; yal tơnggit 
tĕ ală bơta do làm plai ù. 

6Ơ làng bol Siôn, hòi driau dờng tĕ mơ đơs chò hòn chò! Bơh Bơtau Sàng Goh 
Israel dê la dờng digùl bol mê.” 

Esai 13 

Jơnau đơs hwơr bơh ală làng bol bơdìh 
(13:1 – 23:18) 

Jơnau đơs hwơr tòmdră mơ Babilôn 
1Do la jơnau đơs hwơr bơh Babilôn mơ Esai, kòn klau Amôs, neh gŏ: 

2Bơtào tĕ bồng bi hơđang bồ mơnơm kơlờl, hòi tĕ dờng jơnau mơ bol khai; kwài 
tĕ tê lơh tềl bol khai in mut tòm ală mpồng dờng ală cau ryŭ ryơm dê! 

3Añ, să tòm Añ neh ai jơnau gơnoar sồr ală cau sàng goh Añ jê; Añ neh hòi pơjum 
ală cau ling tòmlơh Añ jê, cau hòn să Añ jê, nàng lơh gơlik gơs bơta gơjrañ dờng 
Añ jê. 

4Iat tĕ, gơs jơnau ntas hơđang ală mơnơm gơlơh be jơnau ntas bơh oă làng bol! 
Iat tĕ, gơs jơnau ntas nggồr digùl ală lơgar, gơlơh be ală làng bol pơjum bal! Yàng 
Jehôwa Gơnap Gơnoar Dờng pơjum tơrgòm dô mpồl ling nàng tòmlơh. 

5Bol khai tus bơh lơgar ngài, bơh tiah lồi plai ù mơ dut trồ dê, Yàng Jehôwa mơ 
ală phan tòmlơh, bơta gơjrañ dờng Kơnràñ dê, nàng tơnroh jơh plai ù. 

6 Ñìm rac tĕ, bơh ngai Yàng Jehôwa dê neh rềp; ngai hơ̆ tus kung be bơta tơnroh 
bơh Bơtau Gơnap Gơnoar Làm Jơh. 

7Tài bơh bơta hơ̆, jơh ală tê rơp gơlik lơbơn lơño, kòp nơm nùs kòn mơnus dê 
rơp lề lac. 

8Bol khai rơp rngòt rngơt, bơta jê sồt oă ngan rơp kup geh bol khai; bol khai 
kong jê sồt be cau ùr jê deh. Bol khai rơp sền rmê bal mơ gơp muh mat bol khai 
be ồs hơng. 

9Do, ngai Yàng Jehôwa dê tus, iơh rmơh, bal mơ bơta gơjrañ dờng mơ gơhào 
gơjrañ, nàng lơh plai ù in gơlik gơs dô bă tiah srau gòi, mơ tơnroh ală cau tồi glài 
tòm hơ̆. 

10 Ală sơmañ hơđang trồ bal mơ ală mpồl gơ dê rơp ò pơnđàng bơta àng gơ tai. 
Mattơngai pa lik rơp klam jơngo, mơ mat kơnhai rơp ò pơnđàng sòl. 

11Añ rơp lơh glài dunnia bơh bơta iơh bơsak gơ dê, lơh glài cau jàñ bơsak bơh 
bơta tồi glài iơh bơsak bol khai dê, Añ rơp pơndut bơta jòng să cau pơnhừ să dê, 
mơ rơp tơmù bơta pơnhừ să cau iơh rmơh dê. 

12Añ lơh kòn mơnus in dô êt rlau mơ màh ngan, dô êt rlau mơ màh Ôphir dê. 

13Behơ̆ tàng Añ rơp lơh ală tap trồ gơlơnggơr, ù tiah rơp gơlơnggơr mơ gơpơrdô 
bơh di tiah gơ dê bơta gơjrañ dờng Yàng Jehôwa Gơnap Gơnoar Dờng dê, tòm 
ngai Kơnràñ gơhào gơjrañ. 

14Be dô nơm il cau mòc, hala be belàt ò gơs cau wĕ bol gơ; Jơh tơl nă rơp rê wơl 
hơ làng tòm he dê, mơ jơh tơl nă rơp dô rê hơ lơgar tòm bol khai dê. 

15Cau lơi kòl kup gen rơp kong srơp bluh; jơh ală cau kòl kup rơp gơpừ hơđơm 
mat đào. 

16Kòn dềt bol khai dê rơp kong tơnlề rpot rpet di đap mat bol khai, hìu bol khai 
dê rơp kong cau phà tòmpìt mơ bau ùr bol khai dê rơp kong cau bic bơklơn. 

17Sền tĕ, Añ rơp chồl cau Medi tòmdră mơ bol khai, ală cau hơ̆ ò kơlôi bơh priă, 
mơ ò hàm kòñ màh. 

18Àtak bol khai dê rơp tơnchơt ală cau pơnu, bol khai ò nđàc sơngit di kòn se, 
gar mat bol khai ò nđàc di ală kòn dềt. 

19 Babilôn la bơta gơklŏ ală lơgar dê, bơta hòn să mơ jòng să ală cau Kalde dê, 
rơp tòm toh be Sôdôm mơ Gômôrơ, Tòm tŭ Yàng Tom Trồ sang tơlik bol khai. 

20Gơ rơp ò gơs cau ơm, hala kis tềng hơ̆ tai tòm jơh ală rài; Ală cau Arap ò sơntơp 
sàl bol khai dê tềng hơ̆, ală cau ê belàt kung ò lòi mpồl belàt bic rlô bòl tềng hơ̆. 

21 Mơya ală phan poan jơng tòm brê rơp bic tềng hơ̆, hìu đam rơp bềng sềm grơt; 
tềng hơ̆ ală sềm làkđa rơp ơm sùm; tềng hơ̆ ală be brê rơp sơnđoh kơnhơl. 

22So rhau rơp khoal tòm ală theng kơp gàr kơ̆ cê gơ dê, so brê khoal tòm hìu 
gơlang dờng gơ dê. Tŭ tơngai gơ dê neh tus rềp, ală ngai gơ dê ò gam jŏ jòng tai. 

Esai 14 

Bơta rê wơl bơh tiah ơm dĭ 
1Mơya Yàng Jehôwa rơp nđàc sơngit di Jakôp; dô dơ̆ tai Kơnràñ rơp sac rwah 
Israel, mơ rơp ơn bol khai tòm lơgar tòm bol khai dê. Cau lơgar bơdìh rơp tus 
tòmklac mơ bol khai, mơ lơh gơs dô bă bal mơ hìu Jakôp dê. 

2Ală lơgar rơp tă bol khai, mơ cèng bol khai rê wơl hơ tiah bol khai dê. Hìu Israel 
rơp kup ală làng bol lơh gơs phan tòm, gơs dĭ klau dĭ ùr tòm ù tiah Yàng Jehôwa 
dê. Bol khai rơp kup dĭ ală cau neh kup bol khai lơh gơs dĭ, mơ at bồ cau neh rồn 
bơklơn bol khai. 

Jơnau đơs hwơr bơh bơta tơnroh Babilôn 
3Tòm tŭ Yàng Jehôwa ai bol mê in rlô bòl, bơh bơta jê sồt, dơrcul, lơh broă kơnjơ̆ 
bơh dê ală cau rồn bơklơn mê, 

4gen bol mê rơp đơs jơnau ñŏ tơnhial do bơh bơtau Babilôn lah: “Mbe cau at bồ 
rồn bơklơn ò gam tai, mbe gơlơh bơta gơjrañ dờng khai dê neh lồi taih? 

5Yàng Jehôwa neh tơrpă gai at bồ cau iơh dê, mơ gai gơnoar ală cau at bồ dê. 

6Hơ̆ la ală cau ò dơh lơh ală làng bol tòm tŭ gơhào nùs, at bồ ală lơgar tòm bơta 
gơjrañ mơ bơta rồn bơklơn ò gơs cau lơi rgơi kơryan. 

7Jơh plai ù ơm lơngap lơngai, mơ ring ngềt, ai jơnau đơs chò. 

8Chi nho hòn chò tài bơh mê chi pơnàng Liban dê đơs lah: ‘Bơh tŭ mê neh gơpừ 
rau, ò gơs cau tus nàng kơl bol hi tai.’ 

9Lơgar làng ƀồc hơđơm jrô neh rcang nggồr nggàc nàng tìp mat mê tòm tŭ mê 
tus, gơ pơrlai hwềng ală cau làng ƀồc nàng wă rò mê, hơ̆ la ală cau bơtau ală 
lơgar; gơlơh bol khai in ñă ntào bơh di sơbàn bol khai dê, jơh ală cau bơtau ală 
lơgar dê. 

10Bol khai rơp ho wơl mơ đơs mơ mê lah: ‘Mê kung neh gơlik gơs lơbơn be bol 
hi, mê neh gơlik gơs kung be bol hi. 

11Bơta hàng mơnĕ ryŭ ryơm rơp cèng mê mù tòm lơgar làng ƀồc, bal mơ sap ală 
kơñi pĕ mê dê; Tu lơh gơs bềl lă bic mê dê, kih rhài lơh gơs ồi tơ̆ mê!’” 

12 Ơ sơmañ àng drim, kòn klau àng drim dê, mbe gơlơh mê neh dùh bơh đang 
trồ, mê la cau neh tơmù ală lơgar, mbe gơlơh mê neh kong tơndùh tòm ù tiah 
taih! 

13 Mê neh đơs tòm nùs mê lah: “Añ rơp guh hơđang trồ; añ rơp yò sơbàn añ jê 
jòng hơđang ală sơmañ Yàng Tom Trồ dê; añ rơp nggui di sơbàn hơđang mơnơm 
la tiah jơnum, hơđang tiah jơnhoa rlau Japhôn dê. 

14Añ rơp guh jòng hơđang bồ ală mhwal; añ rơp lơh añ in gơlik gơs ndròm be 
Bơtau Hơđang Jòng Rlau Jơh.” 

15Mơya mê pal kong tơmù tòm lơgar làng ƀồc, tòm tiah jrô trồm dê. 

16Ală cau gŏ mê rơp sền trol di mê, mơ kơlôi sơnơng bơh bơta neh gơlik gơs di 
mê, mơ đơs lah: “Hơ̆ ò di la cau do neh lơh gơlơnggơr plai ù, mơ lơh ală lơgar 
rơm rngòt, 

17la cau neh lơh lơgar dunnia gơlik gơs ƀlàng ngềt ngơt, la cau neh tuh tơlup ală 
ƀòn dờng, mơ ò lòi ală cau khai neh kup geh rê hìu ò ơ?” 

18Jơh ală cau bơtau ală lơgar bic tòm bơta gơklŏ, kòp nă tòm bơtô is he dê. 

19Mơya mê neh kong sang sơrbì bơh di bơtô ƀồc mê dê, be dô nơm ƀồc cù kìr; 
tơnsoh mơ ală cau chơt, ală cau hơ̆ kong srơp mơ đào, hơ̆ la ală cau mù di ală lŭ 
trồm jrô dê. Be ƀồc chơt kong jă trơm hơđơm mpàng jơng, 

20mê rơp ò geh tơp bal mơ bol khai, bơh mê neh tơnroh lơgar mê dê mơ tơnchơt 
làng bol mê dê. Jơi bơtiàn cau lơh iơh rơp ò tŭ lơi geh tơmoh sơnđan tai. 

21Rcang tĕ nàng tơnchơt ală kòn klau khai dê, tài bơh tồi glài ồng pàng bol khai 
dê; Rngòt bol khai guh tòmpìt ù tiah mơ bơtào ƀòn dờng kơ̆ cê làm plai ù. 

22Yàng Jehôwa Gơnap Gơnoar Dờng đơs lah: “Añ rơp ñă ntào tòmdră mơ bol 
khai. Añ rơp tơnroh bơh Babilôn sơnđan gơ dê bal mơ làng bol gam wơl, kòn sau 
mơ jơi bơtiàn gơ dê.” Yàng Jehôwa đơs behơ̆. 

23“Añ rơp lơh ù tiah gơ dê gơlik gơs tiah klàng kò in, mơ gơlik gơs tiah bŏ ală 
phan brê in; Añ rơp pơs gơ mơ pơrnơs bơta tơnroh dê.” Yàng Jehôwa Gơnap 
Gơnoar Dờng đơs behơ̆. 

Jơnau đơs hwơr tòmdră mơ Asiri 
24 Yàng Jehôwa Gơnap Gơnoar Dờng neh srat să lah: “Di ngan, bơta Añ neh 
rơndap gen rơp gơlik gơs, bơta Añ lơh nền gen rơp ntào kơ̆. 

25Añ rơp dơrpă cau Asiri tòm lơgar Añ; Añ rơp jă lề khai hơđang ală mơnơm 
hơđơm jơng Añ jê. Yô khai dê rơp geh hồ tă bơh di làng bol Añ jê, mơ ơnòng 
kơnjơ̆ khai dê geh tă bơh di pơnì bol khai dê.” 

26Do la bơta rơndap neh lơh nền jơh lơgar dunnia in; do la tê pò tơlik hơđang 
jơh ală làng bol. 

27Bơh Yàng Jehôwa Gơnap Gơnoar Dờng neh lơh nền behơ̆, gen ñcau rgơi 
kơryan Kơnràñ taih? Tê Kơnràñ neh pò gen ñcau rgơi pơrlac wơl taih? 

Jơnau đơs hwơr tòmdră mơ cau Philistin 
28 Jơnau yal tơnggit do neh tus tòm nam bơtau Aca sang rài: 

29 “Ơ jơh ală cau Philistin, bañ hòn chò tài bơh gai pù ơlih bol mê neh pă; bơh di 
jơi bơs hơ̆ rơp tơnggơs dô nơm bơs prào, bơh hơ̆ rơp tơnggơs dô nơm bơs ồs 
dờng par. 

30Cau rƀah rlau jơh digùl ală cau rƀah rơp jòi geh phan sa, cau siơ̆u siar rơp bic 
rlô lơngap lơngai. Mơya Añ rơp tơnroh ryas mê dê bơh bơta jơgloh rung, gơ rơp 
tơnchơt ală cau gam wơl mê dê. 

31Ơ mpồng ƀòn, ñìm rac tĕ! Ơ ƀòn dờng, nggà driau tĕ! Ơ jơh tơl nă cau Philistin, 
lề lac tĕ! Bơh ñhŭ tus bơh đah đang, mơ ò gơs dô nă cau lơi sang lòi mpồl ling he 
dê.” 

32Ñchi jơnau rơp ho wơl mơ ală cau kong sồr tus bơh làng bol hơ̆ taih? Ho tĕ lah: 
“Yàng Jehôwa neh bơtào Siôn, ală cau siơ̆u siar tòm làng bol Kơnràñ dê rơp jòi 
bàn tiah kìng crŭ tòm hơ̆.” 

Esai 15 

Jơnau đơs hwơr tòmdră mơ Môap 
1 Jơnau đơs hwơr bơh Môap: Tài bơh Ar neh tơrlah tơrling tòm dô mang, Môap 
òhềt bơt sir! Tài bơh Kir neh tơrlah tơrlơm tòm dô mang, Môap òhềt bơt sir! 

2Cau Dibôn lòt tus hơ bơmồng nàng duh khoai, guh hơđang ală tiah jơnhoa nàng 
ñìm. Cau Môap ñìm rac pơt wòl bơh Debô mơ Medeba. Kòp nơm bồ neh kơlờl, 
mơ kòp nơm sơnò tềp neh koah. 

3Bol khai soh ào dur lòt tòm ală gùng, hơđang rkàng hìu mơ tòm ală hìu dờng, 
jơh tơl nă ñìm rac, lề lac tòm dà mat. 

4Hesbôn mơ Eleale nggà ñìm, sap bol khai kơno tus hơ Jahas. Gen tàng ală but 
Môap dê gơ ơwañ, hwềng nùs bol khai gơrơm. 

5Nùs añ ñìm rac bơh Môap; cau ntoat dô pleh khai dê tus hơ Joar, mơ tus hơ Eglat 
Selisia. Bơh tòm gùng guh tus hơ Luhit, bol khai guh ndang ñìm ndang, tòm gùng 
hơ Hôrônaim, bol khai ñìm rac ròc bơh bơta tơnroh. 

6Ală dà tòm Nimrim neh soat jơh, ñhơt neh ro, ñhơt bơnung ò gam tai, ò gam chi 
tơlir tai. 

7Gen tàng ală phan mơna jòi geh, mơ phan màng neh prap lòi, bol khai ai cèng 
pơrdô jơh tiă gan thòng chi nrài dà. 

8Bơh dô jơnau ñìm ngkè neh mpong gùt dar ù tiah Môap; jơnau ñìm rac bol khai 
kơno tus di Eglaim, jơnau pơt wòl bol khai dê kơno tus hơ Beer Elim. 

9Bơh dà hiòng Dimôn gơs bềng mhàm, mơ Añ rơp cèng bơtơl tai hơđang Dimôn, 
Ală cau Môap dô klàs bơh dô nơm klìu triă, bơh ală cau gam wơl tòm lơgar. 

Esai 16 

1Pơyoa tĕ ală belàt kòn cau at bồ tòm lơgar in, bơh Sela gan ƀlàng ngềt ngơt, tus 
hơ mơnơm kòn ùr Siôn dê. 

2Tòm ală tiah thòl Arnôn dê ală kòn ùr Môap kòl bơtrơh tơlik be mpồl sềm par 
nrah nring bơh rsòn. 

3Bol khai hòi dan bơta dong tă: “Dan ai jơnau bơto, dan bơta song ngan. Digùl 
ngai, jơm mƀur mê dê be trồ mang. Pồn tĕ ală cau gơkòl sang lòi, bañ yă ală cau 
kòl bơtrơh tơlik. 

4Lòi tĕ ală cau ntoat dô Môap dê ơm digùl bol mê; lơh gơs tĕ tiah kìng crŭ bol 
khai in klàs bơh di cau tơnroh.” Tòm tŭ cau rồn bơklơn ò gam tai, gen bơta 
tơnroh rơp lồi mơ cau jă trơm rơp kòl tơnroh bơh di lơgar. 

5Gen dô nơm sơbàn rơp geh bơt bơtào tòm bơta kòñ gơboh kơ̆ dơn tòm sàl Dabit 
dê, bơta dòn song rơp nggui hơđang hơ̆, dô nă cau at bồ rơp jòi bơta song ring 
mơ sơrbac sơrbang lơh bơta di ngan. 

6Bol he neh kơno bơh bơta pơnhừ să Môap dê, bơta pơnhừ să ir mơ bơta jòng 
să, bơta pơnhừ să mơ bơta tràl sơrbil khai dê, mơya ală bơta jòng să khai dê la 
ò kwơ. 

7Gen tàng cau Môap rơp ñìm rac, jơh tơl nă ñìm rac bơh Môap. Pơt wòl tĕ mơ 
moat jrùng bơh piang lă plai ño Kir Hareset dê. 

8Bơh ală ƀlàng sre Hesbôn dê ro rañ, mơ ală tòm ño tòm Sipma kung behơ̆. Ală 
cau cap tơrgòm dô bă nàng lơh phan ñô ală cau at bồ ală lơgar neh tus bơh Jajer, 
mơ neh nrah tus hơ ƀlàng ngềt ngơt. Ală sơmbut gơcat ngài tus hơ dàlềng. 

9Gen tàng añ ñìm bal mơ bơta ñìm rac Jajer dê ñìm bơh ală tòm ño Sipma dê. Ơ 
Hesbôn, ơ Eleale, Añ rơp tuh hơđang bol mê mơ dà mat Añ jê! Bơh jơnau driau 
dờng hòn chò tòm kơnhai pic plai, mơ kơnhai toès kòi bol mê dê neh lồi rau. 

10Bơta chò hòp chò hòn neh tă tơlik bơh ală suơn sa plai; mơ tòm suơn ño ò gơs 
cau lơi đơs chò hala driau chò; ò gơs cau lơi pơrjă plai ño tòm tiah mpal pat 
tơrnòm, bơh Añ neh pơndut jơnau driau chò ală cau pơrjă ño dê. 

11Nùs Añ tài bơh Môap mơ rac ròc kung be kơñi rơs, tòm hwềng nùs Añ kung 
behơ̆ tài bơh Kir Hareset. 

12Tòm tŭ Môap gơs mat tòm tiah jòng jơnhoa gơ dê, khai mìng lơh bòl glar să 
tòm khai dê lơm; tòm tŭ khai tus tòm hìu duh khoai khai dê nàng hòi dan, bơta 
hơ̆ kung ò kwơ. 

13Hơ̆ la jơnau mơ Yàng Jehôwa neh đơs bơh Môap jŏ jòng rau. 

14Mơya tŭ do Yàng Jehôwa đơs lah: “Tòm pe nam, kung be ală nam cau lơh ơpah 
lơh broă, bơta gơklŏ Môap dê bal mơ mpồl làng bol oă khai dê rơp kòl sền òsơp, 
mơ khà mpồl cau gam kis la mìng dô êt lơm mơ òsô ò soàn.” 

Esai 17 

Jơnau đơs hwơr tòmdră mơ Damas 
1 Do la dô jơnau đơs hwơr bơh Damas: “Do, Damas rơp ò gam geh kòp la dô nơm 
ƀòn dờng, mơ rơp gơlik gơs dô gơnru tơrlah tơrlơm. 

2Ală ƀòn dờng Arôe dê kòl sang lòi ngềt ngơt jơl sùm sùm, rơp lơh gơs tiah mpồl 
belàt in ơm bic rlô, ò gơs cau lơi rơp lơh bol gơ in rngòt. 

3Tiah kơp gàr kơ̆ cê rơp roh thit bơh di Epraim, mơ lơgar bơtau ò gam tai, bơh 
di Damas; làng bol gam wơl Aram dê rơp kung be bơta gơklŏ kòn sau Israel dê,” 
Yàng Jehôwa Gơnap Gơnoar Dờng đơs behơ̆. 

4“Tòm ngai hơ̆, bơta gơklŏ Jakôp dê rơp gơhuc, dơngi tòm poac să khai dê rơp 
gơ mù. 

5Gơ rơp gơlik gơs kung be tòm tŭ cau toès kòi tơrgòm ală sơnyùr kòi, mơ ai tê 
toès sơnyùr kòi; mơ kung be tòm tŭ dô nă cau dòñ kòi tòm thòng Rephaim. 

6Bulah behơ̆ dô pơnah kòi rơp gam wơl òhềt dòñ, kung be chi ôlibe tòm tŭ cau 
pù ntê gơ nàng ai plai, gam wơl bàr pe nai hơđang ntê jơnhoa ngan, mơ poan 
hala pram nai hơđang ntê oă plai.” Jehôwa Yàng Tom Trồ Israel dê đơs behơ̆. 

7“Tòm ngai hơ̆, cau rơp rmê sền di Bơtau Crơng Gơs he, mơ wèt mat tơnggòr di 
Bơtau Sàng Goh Israel dê. 

8Bol khai rơp ò sền di ală cơnòng duh khoai, la broă lơh tê bol khai dê; bol khai 
ò rmê di ală jrong duh khoai rùp ràk Asera dê, mơ ală cơnòng chu kơlhô mơ ràs 
tê bol khai neh lơh gơs. 

9Tòm ngai hơ̆, ală ƀòn dờng kơ̆ cê bol khai dê rơp kung be ală tiah sang lòi ngềt 
ngơt tòm brê hala hơđang mơnơm. Hơ̆ la ală tiah neh gơkòl sang lòi di đap kòn 
sau Israel dê; hơ̆ la tiah srau gòi. 

10Bơh bol mê neh hŭi Yàng Tom Trồ Bơtau Dong Klàs bol mê dê, ò kah Pơnai Lŭ 
Kìng Crŭ mê dê. Gen tàng bulah bol mê tam ală chi niam rlau jơh, mơ tam ală tòm 
ño cèng tus bơh lơgar ndai, 

11bulah bol mê lơh gơ in hòn, tòm ngai bol mê tam gơ, mơ lơh gơ in cat sơmbut, 
tòm àng drim bol mê neh sih gơ; rơp ò gơs dô nơm plai lơi tòm kơnhai pic plai, 
mơya tòm ngai moat jrùng mơ jê sồt ò rgơi geh sơmbòi. 

12Ơ hơh! Ală làng bol gal lơh nggồr nggàc ngan, gơ ntơr kung be dàlềng nggồr! Ơ 
hơh! Ală lơgar driau dờng nggồr nggàc ngan, bol khai driau nggà kung be ală dà 
hòr pràn! 

13Bulah ală làng bol lơh nggồr nggàc kung be bơta nggồr nggàc ală dà jrài dê, 
mơya Kơnràñ lah pơrhơng bol khai gen bol khai dô ngài, kòl càl pơrdô kung be 
nsiap kòi hơđang mơnơm, kung be dô puk thul ơmul càl rbut khồm. 

14Tòm trồ mho, nisơna gơs bơta rngòt rngơt! Lài mơ tŭ rìng àng drim, bol khai 
neh ò gam tai! Hơ̆ la pơnah ală cau phà kơñau bol he, la pơnah lơh nền lòi ală cau 
tòmpìt sơmbrơt bol he. 

Esai 18 

Jơnau đơs hwơr tòmdră mơ cau Ethiôpi 
1 Bòl glar ù tiah tàp pơnđar in đah ne ală hiòng Ethiôpi dê, 

2mê sồr cau ala mat bơh di hiòng Nil, hào plung lơh mơ proh hơđang dàlềng. Ơ 
bol mê la ală cau kong sồr sơrbac sơrbang ne, lòt tĕ tus hơ dô nơm làng bol 
jơnhoa mơ gơltau àng gơcrà, tus hơ dô làng bol rngòt tiah ngài mơ rềp, tus hơ 
dô nơm lơgar pràn kơldang mơ tòmpìt sơmbrơt, la ù tiah tòmcah bơh ală hiòng 
dà. 

3Ơ jơh ală làng bol tòm lơgar dunnia, la cau ơm hơđang plai ù, Tòm tŭ bồng bi 
yò tơngguh hơđang mơnơm, Sền tĕ! Tòm tŭ kơlwòk neh uh, Iat tĕ!” 

4Bơh do la jơnau Yàng Jehôwa đơs mơ añ: “Añ rơp ơm mŏ mŏ mơ sền bơh di 
tiah Añ ơm, kung be bơta duh mattơngai pơnđàng, be mhwal dà tŭ bơta duh 
kơnhai toès dê. 

5Bơh lài mơ kơnhai toès, tòm tŭ bơkào neh jơh, mơ bơkào gơlik dô dơrkum plai 
ño dum, Kơnràñ rơp ngui pềs koh nàng koh ală cat sơmbut, koh sang ală ntê oă 
nha. 

6Bol khai jơh tơl nă rơp kong sang lòi ală sềm sa poac tòm mơnơm, mơ ală jơi 
phan poan jơng tòm brê in; ală sềm rơp sa bol khai tòm jơh kơnhai prang, mơ 
ală jơi phan poan jơng tòm ù rơp sa bol khai tòm jơh kơnhai noat mrềt.” 

7Tòm tŭ hơ̆ phan pà rơp geh cèng ơn Yàng Jehôwa Gơnap Gơnoar Dờng in bơh 
dô nơm làng bol să jơnhoa gơltau àng gơcrà, dô nơm làng bol pal rngòt bơh tòm 
tiah ngài mơ tiah rềp, dô nơm làng bol jak tòmpìt sơmbrơt pràn kơldang, dô nơm 
lơgar ù tiah tòmcah bơh ală hiòng dà, tus hơ mơnơm Siôn la tiah gơrê mơ sơnđan 
Yàng Jehôwa Gơnap Gơnoar Dờng dê. 

Esai 19 

Jơnau đơs hwơr bơh Ejiptơ 
1 Dô jơnau đơs hwơr bơh Ejiptơ: “Ne, Yàng Jehôwa hào hơđang dô puk mhwal 
tus mhar hơ Ejiptơ. Ală rùp ràk Ejiptơ dê rơm să rngòt di đap Kơnràñ, mơ nùs 
cau Ejiptơ dê lề lac tòm bol khai. 

2Añ rơp chồl cau Ejiptơ tòmdră mơ cau Ejiptơ, cau do rơp tòmlơh mơ cau ne, 
cau gơp ƀòn tòmdră mơ cau gơp ƀòn, ƀòn dờng tòmdră mơ ƀòn dờng, lơgar 
tòmdră bal mơ lơgar. 

3Cau Ejiptơ rơp gơdô nùs, mơ Añ rơp lơh roh tơnggume broă bol khai dê; bol 
khai hòi lùp ală rùp ràk mơ ală hwềng cau chơt, ală cau bơjơu mơ ală cau sền dà. 

4Añ rơp phi cau Ejiptơ tòm gơnoar cau tòm iơh bơsak, mơ dô nă cau bơtau iơh 
bơsak rơp at bồ bol khai,” Yàng Jehôwa la Yàng Gơnap Gơnoar Dờng đơs behơ̆. 

5Dà tòm hiòng Nil rơp soat, mơ kơnàng hiòng rơp rañ rsơh. 

6Ală cau bơt bơtơt rbòng rơp gơlik ƀô ồm; ală croh dà Ejiptơ dê rơp rhòi rhòi 
gơhuc mơ soat. Proh mơ sùt rơp ro rañ, 

7ală chi che rò gah hiòng Nil, di bơr hiòng dà hơ̆ kung ro rañ behơ̆. Kòp bă sre 
neh sih gar rò gah hiòng Nil rơp gơlik ro rañ, kong khồm pơrdô thit ò gam tai. 

8Ală cau dang bơtơng ka rơp rac ròc mơ pơt wòl, jơh ală cau đàr ka di hiòng Nil 
kung lơh behơ̆, ală cau đùh bơtơng tòm dà rơp moat jrùng. 

9Ală cau lơh broă rồi brài rơp gơplơ̆ nùs, mơ ală cau tàñ bài che dơmài lơbơn 
rơp kòl ƀàssìl. 

10Ală cau chài tàñ Ejiptơ rơp moat jrùng gơplơ̆ nùs, mơ jơh ală cau lơh ơpah gen 
moat jrùng lơm. 

11Ală cau kwang at bồ tòm Jôan la ală cau bơrngơl gơla lơm; cau cri bơyai jak 
chài Pharaôn dê mìng bơyai ală jơnau ò kwơ lơm. Mbe mê rgơi đơs mơ Pharaôn 
lah: “Añ la dô nă tòm ală cau jak chài, la kòn sau ală cau bơtau tòm rài yau dê 
taih”? 

12Tŭ do ntềng đah ală cau jak chài mê dê taih? Lòi ală cau hơ̆ sơnio mê in mơ lơh 
mê in git ală bơta mơ Yàng Jehôwa Gơnap Gơnoar Dờng neh lơh nền tòmdră mơ 
Ejiptơ. 

13Ală cau kwang at bồ tòm Jôan neh gơlik gơs cau bơrngơl gơla; ală kwang at bồ 
tòm Memphis kong cau pơrlồm; ală cau lơh gơs pơnai lŭ mum hìu ală jơi bơtiàn 
gơ dê neh lam Ejiptơ lòt tìs nrah. 

14Yàng Jehôwa neh đùh hơđang bol khai dô nơm hwềng bơta tìs gùng dê, gơlơh 
cau Ejiptơ in tìs nrah tòm ală broă bol khai lơh, gơlơh kung be cau bơñul ñô lòt 
gơtòmsèng gùt dar mơ gơbruh hă. 

15Bulah bồ hala tiang, ntê gòl hala tòm proh Ò gơs broă lơi cau rơp rgơi lơh cau 
Ejiptơ in. 

16Tòm ngai hơ̆, cau Ejiptơ rơp be cau ùr, rơm să rngòt di đap tê Yàng Jehôwa 
Gơnap Gơnoar Dờng neh pò tòmdră mơ bol khai. 

17Lơgar Juda rơp cèng bơta rngòt rngơt cau Ejiptơ in; kòp nă cau kơno yal 
sơnđan Juda gen rơp rngòt rngơt ngan, tài bơh bơta Yàng Jehôwa Gơnap Gơnoar 
Dờng neh lơh nền tòmdră mơ bol khai. 

Ejiptơ, Asiri mơ Israel geh ai lơngai 
18Tòm ngai hơ̆, pram nơm ƀòn dờng tòm Ejiptơ rơp đơs jơnau Kanaan, mơ ai 
sơnđan Yàng Jehôwa Gơnap Gơnoar Dờng mơ srat să ho pơgon. Dô nơm tòm ală 
ƀòn dờng hơ̆ rơp geh sơnđan la Ƀòn Dờng Mattơngai. 

19Tòm ngai hơ̆ rơp gơs dô nơm cơnòng duh khoai Yàng Jehôwa in digùl lơgar 
Ejiptơ, mơ dô nơm jrong Yàng Jehôwa in di nhàr lơgar. 

20Hơ̆ la dô nơm tềl mơ dô jơnau lơh cơng bơh Yàng Jehôwa Gơnap Gơnoar Dờng 
tòm lơgar Ejiptơ. Tòm tŭ bol khai hòi Yàng Jehôwa tài bơh cau rồn bơklơn bol 
khai, Kơnràñ rơp sồr dô bơtau dong klàs mơ dong tò, dong tă bol khai. 

21Behơ̆ Yàng Jehôwa rơp yal tơnggit să tòm Kơnràñ cau Ejiptơ in, mơ tòm ngai 
hơ̆ bol khai rơp đal git Yàng Jehôwa, bol khai rơp duh khoai Kơnràñ mơ ơn phan 
poan jơng mơ kòi mbo lơh gơs phan ơn duh khoai; bol khai rơp ho pơgon mơ 
Yàng Jehôwa, mơ prap gàr ală jơnau hơ̆. 

22Yàng Jehôwa rơp pù lơh Ejiptơ, pù lơh gen sơmbòi wơl; bol khai rơp rê wơl 
mơ Yàng Jehôwa, mơ Kơnràñ rơp ho wơl ală jơnau bol khai rac dan mơ sơmbòi 
bol khai. 

23Tòm ngai hơ̆ rơp gơs dô nơm gùng me bơh Ejiptơ tus hơ Asiri. Cau Asiri rơp 
lòt tus hơ Ejiptơ mơ cau Ejiptơ rơp lòt tus hơ Asiri. Cau Ejiptơ mơ cau Asiri rơp 
duh khoai dô bă bal. 

24Tòm ngai hơ̆, Israel rơp lơh gơs lơgar dơ̆ pe, dô bă bal mơ Ejiptơ mơ Asiri nàng 
lơh gơs dô bơta lơngai hơđang plai ù. 

25Yàng Jehôwa Gơnap Gơnoar Dờng rơp ai lơngai bol khai in mơ đơs lah: “Lơngai 
Ejiptơ in la làng bol Añ jê, Asiri in la broă lơh tê Añ jê, mơ Israel in la phan jơtài 
Añ jê.” 

Esai 20 

Jơnau đơs hwơr tòmdră mơ Ejiptơ mơ Kus 
1Tòm nam mơ Sargôn, bơtau Asiri, sồr cau kwang dờng at bồ ling tus Asdôk, 
tòmlơh mơ tòmpìt ai gơ, 

2tòm tŭ hơ̆, Yàng Jehôwa kơnòm di Esai, kòn klau Amôs, mơ đơs lah: “Hồ tĕ ƀào 
sơnò kiat bơh di să mê, mơ gơltau jă bơh di jơng mê.” Esai lơh jat, lòt gùt dar să 
kuh mơ jơng gòi. 

3Gen Yàng Jehôwa đơs lah: “Kung be cau duh broă Añ jê la Esai neh lòt să kuh 
mơ jơng gòi tòm pe nam, lơh tềl sơnio lài bơh Ejiptơ mơ Kus, 

4behơ̆ bơtau Asiri kung rơp kup dĭ cau Ejiptơ mơ kup cèng cau Kus lòt hơ lơgar 
ngài sơl, jơh ală cau pơnu mơ cau kra, lòi rồ mơ lòt nàng lơh ƀàssìl Ejiptơ. 

5Mơ bol khai rơp rngòt rngơt mơ roh gơn kơnòm tài bơh bol khai gơn kơnòm di 
Ethiôpi mơ jòng să bơh Ejiptơ. 

6Tòm ngai hơ̆, làng bol ơm rềp di gah dàlềng do rơp đơs lah: ‘Sền ne la bơta neh 
gơlik gơs di làng bol mơ bol he neh ơn nùs gơn kơnòm, di làng bol mơ bol he neh 
ràn tus mơ dan dong kòl mơ dong tă bơh di bơtau Asiri! Mơ bol he, mbe bol he 
geh klàs taih?’” 

Esai 21 

Jơnau đơs hwơr tòmdră mơ Babilôn 
1Jơnau đơs hwơr bơh Ƀlàng ngềt ngơt di gah dàlềng: Be càl wàl bong khồm pơs 
tòm Negep, gơ tus bơh ƀlàng bràs, bơh dô nơm lơgar rngòt rngơt, 

2Dô bơta gơtơnggŏ kràñ cê neh yal añ in: Cau pơrlơ̆ dră gam pơrlơ̆ dră, mơ cau 
tơnroh gam tơnroh. Ơ Elam, guh tĕ! Ơ Medi, gơrwàng tĕ! Jơh ală jơnau rac ròc 
khai neh lơh gơs, Añ rơp cèng bơta lồi dut. 

3Gen tàng but añ jê sồt ngan, ală bơta jê neh gơrwàng añ, kung be bơta jê deh 
cau ùr dê; añ kun tơmù gen tàng añ ò rgơi kơno, Añ rngòt rngơt gen tàng añ ò 
rgơi gŏ! 

4Nùs añ ò suk ơm, bơta rngòt lơh añ in dơrcul; rìng àng drim mơ añ kơp gơn neh 
gơlik gơs bơta rngòt rơm să añ in. 

5Bol khai rcang yò sa dờng, bol khai lă ală bềl, bol khai sa, bol khai ñô! Ơ ală cau 
kwang at bồ, guh tĕ! Bong mơñà tĕ di ală khèl! 

6Yàng Jehôwa đơs mơ añ be do: “Lòt tĕ, ơn cau kơp gàr, lòi khai yal bơta lơi khai 
gŏ. 

7Tòm tŭ khai gŏ cau hào ơseh lòt mơ yô mơ yô, ală cau hào alàng, ală cau hào 
làkđa, lòi tĕ khai iat nền nền, ơn nùs nền ngan.” 

8Mơ cau kơp gàr driau dờng lah: “Ơ Yàng, añ ntào hơđang theng kơp gàr sùm 
kòp ngai, kòp mang añ ntào tòm tiah añ jê. 

9 Sền ne, gơs cau ling hào ơseh tus, cau hào ơseh mơ yô mơ yô! Khai ho lah: 
‘Babilôn neh tơrlơm rau, neh tơrlơm rau! Jơh ală rùp ràk yàng gơ dê, bic bơcah 
lề hơđang ù tiah!’” 

10Ơ cau neh kong pơrjòt mơ cau tòmpơr kòi tòm làn añ jê, bơta añ neh kơno bơh 
Yàng Jehôwa Gơnap Gơnoar Dờng, la Yàng Tom Trồ Israel dê, añ neh yal tơnggit 
bol mê in rau. 

Jơnau đơs hwơr tòmdră mơ Duma 
11Dô jơnau đơs hwơr bơh Duma: Gơs cau bơh Seirơ hòi añ mơ đơs lah: “Ơ cau 
ling kơp gàr, mang ti mbe lơi? Ơ cau kơp gàr, mang ti mbe lơi taih?” 

12Cau kơp gàr ho lah: “Àng drim tus, mơ mang kung tus. Dilah mê kòñ lùp gen 
lùp tĕ; rê wơl tai.” 

Jơnau đơs hwơr tòmdră mơ Arabi 
13Jơnau đơs hwơr bơh Arabi: Ơ mpồl cau lòt kă bro Dedan dê, tòm rlau chi tòm 
tiah ring ƀlàng bràs dê bol mê rơp bic rlô. 

14Ơ bol mê la cau ơm tòm Thema, cèng tĕ dà ală cau tơhìr in; cèng tĕ phan sa ală 
cau dô kơlìn in; 

15Bơh bol khai neh dô bơh đào, dô bơh đào rlai, dô bơh àtak neh wàr, mơ dô bơh 
bơta tòmlơh dờng. 

16Do la jơnau Yàng Jehôwa neh đơs mơ añ: “Tòm dô nam tai, jat be nam ală cau 
lơh ơpah, bơta gơklŏ Keda dê rơp lồi. 

17Ală cau pañ àtak gam wơl cau Keđa dê mìng dô êt lơm.” Yàng Jehôwa la Yàng 
Tom Trồ Israel dê neh đơs behơ̆. 

Esai 22 

Jơnau đơs hwơr tòmdră mơ Jerusalem 
1Jơnau đơs hwơr bơh thòng bơta gơtơnggŏ: Bơta lơi neh lơh mê in dơrcul, jơh 
tơl nă bol mê neh hào hơđang rkàng hìu taih? 

2Ơ ƀòn dờng bềng jơnau driau dờng, la ƀòn dờng nggồr nggàc mơ ñô sa rui ràm? 
Ală cau kòl tơnchơt mê dê ò di chơt bơh đào, kung ò chơt tòm bơta tòmlơh. 

3Ală cau kwang at bồ bol mê dê neh ntoat dô bal, bol khai kòl kup ò càng ngui 
àtak. Jơh ală bol mê la cau neh kòl kup, gen neh kong ơm jàm dô bă bal. Bulah 
bol khai neh dô ngài ngan. 

4Gen tàng añ đơs lah: “Pleh mat tĕ bơh añ, lòi añ ñìm rac ròc sràt bơtang. Bañ 
pơnđơl nàng pơndòm pơniang añ, tài bơh bơta tơnroh cau kòñ gơboh làng bol 
añ jê.” 

5Bơh Yàng Jehôwa la Yàng Tom Trồ Gơnap Gơnoar Dờng neh gơs dô ngai nggồr 
nggàc, jă trơm mơ sơlồng sơlàng tòm thòng bơta gơtơnggŏ, dô ngai nàng phà 
tơrlah ală dơrñang, hòi driau bơta dong kòl hơ ală mơnơm. 

6Elam neh triau ding kam, bal mơ rơndeh ơseh mơ cau hào ơseh, mơ Kir neh tă 
ală khèl bơh tiah prap gơ. 

7Ală thòng niam rlau jơh bol mê dê bềng ală rơndeh tòmlơh; ling hào ơseh neh 
ơm ntào tòm tiah bol khai dê di mpồng ƀòn dờng. 

8Khai neh tă tơlik bơta jơm gòm Juda dê. Tòm ngai hơ̆ bol mê kơp sền di phan 
tòmlơh bơh tòm Gơlang Brê. 

9Bol mê neh sền gŏ gơs oă tiah bluh tòm Ƀòn Dờng Dabit dê; bol mê prap lòi dà 
tòm tơnau hơđơm. 

10Bol mê kòp ală hìu tòm Jerusalem, mơ bol mê sòr tơrlah ală hìu gơs dơrñang 
kơ̆ cê. 

11Bol mê bơt tơnau dà digùl bàr đah dơrñang ƀòn nàng prap lòi dà tơnau yau, 
mơya bol mê ò tơnggòr sền di Bơtau lơh gơs bơta hơ̆; hala ki ngàm di Bơtau neh 
lơh nền bơta hơ̆ bơh yau òr. 

12Tòm ngai hơ̆ Yàng Jehôwa la Yàng Tom Trồ Gơnap Gơnoar Dờng neh hòi bol 
mê nàng ñìm rac mơ pơt wòl, nàng dŭi sŏ di bồ mơ soh ƀào sơnò kiat. 

13 Mơya ngan, gơs bơta hòn chò mơ ñô sa chò hòp, sreh kơnrồ mơ tơnchơt belàt, 
sa poac mơ ñô tơrnòm! Bol mê đơs lah: “Bol he sa ñô tĕ, bơh ngai hìng bol he rơp 
chơt!” 

14Să tòm Yàng Jehôwa Gơnap Gơnoar Dờng neh yal tơlik bơta do tòm tồr añ lah: 
“Nền ngan la tồi glài do rơp ò geh toh bol mê in jơl tus di tŭ bol mê chơt.” Jehôwa 
Yàng Tom Trồ Gơnap Gơnoar Dờng đơs behơ̆. 

15Yàng Jehôwa Gơnap Gơnoar Dờng neh đơs: “Lòt tĕ, đơs mơ cau sền gàr đam 
jàr la Sepna, la cau gơnoar at bồ gơlang bơtau dê mơ lah: 

16‘Ñchi broă song ring mê gơs tềng do taih? Ñcau la gơp bơtiàn mê dê tềng do, 
mơ mê tò să tòm mê in dô nơm bơtô ƀồc tềng do; phàt dô nơm bơtô ƀồc tòm tiah 
jơnhoa, phàt mê in dô bă tiah ơm tòm pơnai lŭ taih? 

17Yàng Jehôwa rơp sơrbì mê jàñ bơsak ngan, ơ cau klau añ jê! Kơnràñ rơp 
gơrwàng mê kơ̆ ngan. 

18Kơnràñ rơp pồt mê kơ̆ ngan kung be pồt dô nơm plai coh, mơ sang sơrbì hơ 
dô nơm lơgar ơnàng. Tềng hơ̆ mê rơp chơt, tềng hơ̆ ală rơndeh lòs tòmlơh hàng 
mơnĕ mê dê rơp ơm bic tềng hơ̆, mê neh lơh ƀàssìl di cau tòm at bồ hìu mê dê! 

19Añ rơp tă mê bơh dê gơnoar broă mê dê, mơ mê rơp kong dŭi bơh di gơnoar 
broă mê dê. 

20Tòm ngai hơ̆, Añ rơp hòi cau duh broă Añ jê la Eliakim, kòn klau Hilkia, 

21mơ Añ rơp tơnsoh ào jrùh mê dê khai in, kơt ồi but mê dê gùt dar să khai, mơ 
jào gơnoar mê dê tòm tê khai. Khai rơp lơh gơs bèp ală cau ơm tòm Jerusalem 
mơ ală cau tòm hìu Juda. 

22 Añ rơp ơn hơđang pơnì khai kai mpồng hìu Dabit dê; khai rơp pò mơ ò gơs 
cau lơi rgơi til, khai rơp til gen ò gơs cau lơi rgơi pò. 

23Añ rơp bơtào khai kơ̆ kung be cau pơng dô nơm đìn tòm tiah ring lơngai; mơ 
khai rơp gơlik gơs dô nơm sơbàn màng ryŭ hìu ồng pàng khai in. 

24Bol khai rơp yồng hơđang khai jơh bơta kơnjơ̆ hìu ồng pàng khai dê: kòn sau 
jơi bơtiàn gơ dê, ală phan ngui dềt rlau, bơh ală mơngàn tus di jơh ală gri.’” 

25Yàng Jehôwa Gơnap Gơnoar Dờng đơs lah: “Tòm ngai hơ̆, jơrmơng neh pơng 
di tiah kơ̆ cê rơp sơntă mơ dùh di tiah, mơ ală phan kơnjơ̆ yồng hơđang hơ̆ rơp 
roh rui.” Bơh Yàng Jehôwa neh đơs behơ̆. 

Esai 23 

Jơnau đơs hwơr bơh Tirơ 
1 Jơnau đơs hwơr bơh Tirơ: Ơ ală ơhò Tarsi, ñìm rac tĕ! Tài bơh Tirơ neh kong 
tơnroh, ò gam hìu tum hala gùng lòt! Tòm tŭ bol khai tus bơh Kittim, bol khai 
neh git bơh jơnau yal hơ̆. 

2Ơm mŏ mŏ tĕ, bol mê la làng bol ơm rò gah dàlềng; Ơ ală cau kă bro Sidôn dê, 
la cau kong sồr tiă dàlềng pơdiang bềng ală phan mơna. 

3Mơ neh pơdiang hơđang gùng dàlềng hòr pràn, bol mê tơrgòm prap gar sơntìl 
Sihor dê, tòm kơnhai toès bơh hiòng Nil dê; bol mê la ală cau kă bro ală lơgar dê. 

4Ơ Sidôn, lơh ƀàssìl tĕ! Bơh dàlềng neh đơs, tiah kơp gàr dàlềng dê đơs be do: 
“Añ ò tŭ lơi jê deh hala deh kòn; Añ ò tŭ lơi ròng kòn klau hala ròng kòn ùr.” 

5Tòm tŭ jơnau hơ̆ pơnro tus Ejiptơ, bol khai rơp jê sồt ngan kơno jơnau yal bơh 
Tirơ. 

6Tiă tĕ tus hơ Tarsi; ñìm rac tĕ, ơ làng bol ơm rò gah dàlềng. 

7Ngan sơl do la ƀòn dờng chò hòp bol mê dê, La ƀòn dờng bơh rài yut rài yau, 
mơ jơng ală cau neh cèng khai tus ơm tòm tiah ngài ò ơ? 

8Ñcau neh lơh nền bơta hơ̆ tòmdră mơ Tirơ taih? Gơ la ƀòn dờng neh ndau 
sơgơn bơtau, cau kă bro gơ dê la ală kòn cau bơtau, cau blơi rwat gơ la cau tiơng 
pơnro tòm plai ù. 

9Yàng Jehôwa Gơnap Gơnoar Dờng neh lơh nền bơta hơ̆ nàng tơmù bơta pơnhừ 
să jơh ală bơta gơklŏ dê, mơ lơh ƀàssìl jơh ală cau dờng ryŭ tòm dunnia. 

10Ơ ală ơhò Tarsi dê, tiă tĕ tus di ù tiah tòm ai dê, Be tiah hiòng Nil hòr mù; tềng 
do dô nơm rnơs ò gam tai. 

11Yàng Jehôwa neh pò tơlik tê Kơnràñ dê hơđang dàlềng, Kơnràñ rơnggô ală 
lơgar bơtau dê. Kơnràñ neh ai gơnoar sồr bơh Kanaan nàng tơnroh ală tiah kơp 
gàr gơ dê. 

12Kơnràñ neh đơs lah: “Ơ Kòn ơruh dềt Sidôn dê la ală cau kong rồn bơklơn, ai 
rơp ò gam hòn chò tai. Guh tĕ, tiă tus hơ Kittim, bulah tềng hơ̆ ai kung rơp ò geh 
rlô.” 

13Sền tĕ lơgar Babilôn, do la dô nơm làng bol do ò di la cau Asiri. Bol khai neh lòi 
is tiah Tirơ dê gơlik gơs tiah ală phan brê in ơm; bol khai bơt bơtào ală theng 
nàng gơrwàng, bol khai phà tơrlah ală gơlang gơ dê, lơh gơ in gơlik gơs dô gơnru 
lề lac. 

14Ơ ală ơhò Tarsi dê, ñìm rac tĕ! Bơh theng kơp gàr bol mê dê neh kòl tơnroh 
rau. 

15Bơh tŭ hơ̆, Tirơ rơp kòl lòi hŭi tòm poh jơt nam, la dô rài cau bơtau. Tòm tŭ lồi 
dut poh jơt nam rau, Tirơ rơp gơlik gơs tòm toh be bơta đơs chò cau ùr dri dê: 

16“Ơ cau ùr dri neh kòl lòi hŭi ne, ai tĕ kơñi rơs, lòt làm ƀòn dờng! Rơs kơñi sap 
bơkah tồr, đơs chò tĕ oă bơta đơs chò Nàng cau in kah wơl ai.” 

17Tòm tŭ neh lồi poh jơt nam rau, Yàng Jehôwa rơp còp Tirơ. Khai rơp lơh wơl 
broă khai dê, mơ khai rơp lơh dri tơlàr mơ jơh ală lơgar bơtau tòm dunnia 
hơđang ù. 

18Mơya ală phan kă bro mơ jền tơngai khai dê rơp geh ơn Yàng Jehôwa in, cồng 
nha gơ rơp ò geh prap lòi tòm đam. Mơya phan mơna khai geh rơp ai ală cau ơm 
di đap Yàng Jehôwa nàng bol khai geh tơngkah tơngkañ phan sa mơ phan soh. 

Esai 24 

Jơnau đơs hwơr bơh bơta bơt bơtào wơl Israel 
(24:1 – 27:13) 

Bơta cahrña jơh dunnia 
1Tŭ do, Yàng Jehôwa rơp lơh plai ù in srau gòi, mơ lơh gơ in gơkòl sang lòi ngềt 
ngơt; Kơnràñ lơh plai ù in gơtòmgơl rùp să, mơ lơh làng bol ơm tòm gơ gơprah 
gơpring. 

2Tŭ hơ̆ jơh tơl nă cau rơp gơlik gơs ndròm bal, ală cau gơnoar ơn phan duh khoai 
kung be làng bol, cau klau tòm kung be cau klau duh broă, cau ùr tòm kung be 
cau ùr duh broă, cau tac kung be cau blơi, cau càn kung be cau ai càn, cau kòl dồs 
kung be cau tòm dồs. 

3Jơh plai ù rơp gơkòl sang lòi srau gòi; mơ gơkòl tòmpìt sơmbrơt; bơh Yàng 
Jehôwa neh đơs jơnau do. 

4Plai ù rơp rañ rsơh mơ ñòp ro; lơgar dunnia siar roh mơ ñòp ro; tap trồ mơ plai 
ù kung siar roh jơh. 

5Plai ù kòl lơh ƀơ̆ ƀơl, bơh di ală làng bol ơm tòm gơ; bơh bol khai tìs glài mơ 
bơta boh lam, tìs glài mơ bơta sồr lam, gơltac sang bơta ho bal gam sùm sùm. 

6Gen tàng bơta srat rma sa loan plai ù, làng bol ơm hơđang plai ù kong bơta jê 
sồt bơh bơta tồi glài bol khai dê; gen tàng làng bol ơm hơđang plai ù rơp 
gơpơndut wơl, mơ dô êt cau gam wơl. 

7Tơrnòm neh soat jơh, tòm ño neh ro jrùh jơh; ală nùs hòn chò gơlik pơt wòl. 

8Ntas sơnggơr chò hòp ò gam tai, ală sap nggồr nggàc neh dơh wơl, sap kơñi rơs 
bơkah tồr ò gam tai. 

9Ò gam gơs cau ñô tơrnòm ndang đơs chò ndang tai; tơrnòm gơlik bơtang tòm 
bơr cau ñô gơ. 

10Ƀòn dờng sơlồng sơlàng neh tơrlơm lề; kòp nơm hìu neh til jơh gen tàng ò gơs 
cau lơi rgơi mut. 

11Gơs cau hòi driau tòm gùng bơh siơ̆u tơrnòm; jơh ală bơta chò hòp gơlik bơta 
moat jrùng; jơh ală bơta hòn chò hơđang plai ù gơkòl sang lòi. 

12Ƀòn dờng mìng gam rhàng srau gòi, mpồng ƀòn dờng neh tơrlơm lề lac; 

13Ală bơta hơ̆ rơp gơlik gơs hơđang plai ù, mơ digùl ală lơgar, be tòm tŭ cau pù 
chi ôlibe nàng ai plai, be tòm tŭ cau dòñ plai ño tơnơ̆ mơ kơnhai pic plai. 

14Bol khai ai jơnau driau dờng hòn chò; bơh đah mattơngai mut, jòng ro bơta 
ryŭ ryơm Yàng Jehôwa dê. 

15Gen tàng bơh đah mattơngai lik, cèng bơta gơklŏ Yàng Jehôwa in, tòm ală bồt 
pơlào dàlềng dê, jòng ro tĕ sơnđan Yàng Jehôwa la Yàng Tom Trồ Israel dê. 

16Bơh ală tiah lồi plai ù dê, bol he kơno ală bơta đơs chò bơta jòng ro lah: “Bơta 
gơklŏ gơrê mơ Bơtau Song Ring.” Mơya añ neh đơs lah: “Nùs añ siar roh, añ siar 
roh! Bòl glar añ in! Ală cau pơrlơ̆ dră! Cau pơrlơ̆ dră kư̆ pơrlơ̆ dră sùm!” 

17Ơ làng bol hơđang ù, bơta rngòt rngơt, trồm tơrluh mơ dă bơtơng dùh hơđang 
bol mê. 

18Cau lơi dô bơh jơnau rngòt rngơt dê gen rơp dùh tòm trồm jrô; cau lơi hào guh 
bơh di trồm jrô gen rơp yar dă. Bơh ală mpồng dềt trồ dê neh gơ pò, ală mơnàng 
plai ù gơlơnggơr. 

19Plai ù neh bơcah jơh hir, plai ù neh tơrlah tơrlơm rpot rpet, plai ù neh 
gơlơnggơr dờng ngan. 

20Plai ù gơpơrlac kung be cau bơñul ñô; gơtơyài kung be dô nơm rnŭ lơh mơ ja, 
tồi glài gơ tơnàñ kơnjơ̆ hơđang gơ, mơ gơ rơp tơrlơm mơ rơp ò geh guh tai! 

21Tòm ngai hơ̆, Yàng Jehôwa rơp lơh glài ală gơnoar at bồ hơđang trồ tòm ală 
tap trồ, mơ tòm ù ală cau bơtau tòm plai ù. 

22Bol khai rơp kòl tơrgòm bal dô bă be ală cau ơm jàm tòm dô nơm trồm; bol 
khai rơp kòl jàm tòm tiah jơngo, tơnơ̆ mơ jŏ ngai bol khai rơp kong lơh glài. 

23Mat kơnhai rơp ƀàssìl, mattơngai rơp ƀàssìl; bơh Yàng Jehôwa Gơnap Gơnoar 
Dờng rơp at bồ hơđang mơnơm Siôn mơ hơđang Jerusalem, Kơnràñ rơp ràng 
tơlik bơta gơklŏ Kơnràñ dê di đap ală kwang kra Kơnràñ dê. 

Esai 25 

Jòng ro Yàng Jehôwa 
1Ơ Yàng Jehôwa, Kơnràñ la Yàng Tom Trồ añ jê; añ rơp yò tơngguh bơta gơklŏ 
Kơnràñ dê, mơ jòng ro sơnđan Kơnràñ, bơh Kơnràñ neh lơh ală bơta crih crài 
krơi is, la ală bơta neh lơh nền bơh yau òr, dô bă dòn song mơ song ngan. 

2Kơnràñ neh lơh ƀòn dờng in gơlik gơs dô gơnru bơcah lề, ƀòn dờng kơ̆ cê in 
gơlik gơs ƀòn dờng tơrlah tơrlơm, gơlang làng bol bơdìh ò gam la dô nơm ƀòn 
dờng tai, gơ rơp ò gơs tŭ lơi geh bơt bơtào wơl. 

3Gen tàng dô nơm làng bol pràn kơldang rơp jòng ro Kơnràñ; ƀòn dờng ală làng 
bol iơh bơsak dê rơp rngòt di Kơnràñ. 

4Kơnràñ la tiah kìng crŭ ală cau rƀah lơòi in, dô bă tiah kìng crŭ ală cau siơ̆u siar 
in tòm tŭ bòl glar, dô bă tiah kìng crŭ klàs bơh càl rbut, mƀur klàs bơh di bơta 
duh trơàl. Tòm tŭ cau iơh bơsak khồm nhơm be càl rbut khồm druh di dơrñang. 

5Bơta nggồr nggàc cau lơgar bơdìh dê kung be bơta duh trơàl tòm tiah rañ rsơh; 
bơta duh trơàl neh gơhuc bơh mƀur ală mhwal dê, bơta đơs chò cau iơh bơsak 
dê neh dơh wơl. 

6Hơđang mơnơm do, Yàng Jehôwa Gơnap Gơnoar Dờng rơp rcang yò ală làng 
bol in dô bơta ñô sa dờng gơs oă phan sa bơkah, dô bơta ñô sa dờng gơs tơrnòm 
yau, gơs phan dơngi gơs khu mơ tơrnòm bơkah rlau jơh. 

7Mơ Kơnràñ rơp tơnroh hơđang mơnơm do, chèo jơm mat neh sơrbì hơđang 
jơh ală làng bol, ồi tơ̆ neh jơm hơđang jơh ală lơgar; Kơnràñ rơp loan bơta chơt 
jơl sùm sùm. 

8 Gen Jehôwa Yàng Tom Trồ rơp jùt dà mat bơh di jơh ală mat, mơ bơta sền òsơp 
làng bol Kơnràñ dê rơp tă tơlik jơh bơh di plai ù, Yàng Jehôwa neh đơs behơ̆. 

9Tòm ngai hơ̆, bol khai rơp đơs lah: “Ngan do la Yàng Tom Trồ bol he dê; bol he 
neh kơp gơn Kơnràñ, gen tàng Kơnràñ neh dong klàs bol he. Do la Yàng Jehôwa 
ală cau lơi kơp gơn Kơnràñ; bol he hòn chò mơ chò hòp tĕ tòm bơta dong klàs 
Kơnràñ dê!” 

10 Tê Yàng Jehôwa rơp ơn hơđang mơnơm do; Cau Môap rơp kong Kơnràñ jă 
trơm lề lac tòm tiah bol khai dê, kung be rhe kong jă lề tòm trồm ơn phan 
pơnđồm ù. 

11Bulah bol khai dang tê bol khai dê digùl tiah hơ̆ kung be cau re dà dang tê nàng 
re; bơta pơnhừ să bol khai dê rơp kòl tơmù, bơta tòmlơh tòmdră bơh bơta pràn 
tê bol khai dê. 

12Ală dơrñang jơnhoa kơ̆ cê khai dê rơp kòl tơrlơm liah tus di ù, tian gơs tus di 
kơmbuh ù. 

Esai 26 

Bơta đơs chò jòng ro pha lin cau Juda 
1Tòm ngai hơ̆, bơta đơs chò do rơp geh đơs tòm ù tiah Juda dê: “Bol he gơs ƀòn 
dờng pràn kơldang; Kơnràñ bơtào bơta pha lin be ală dơrñang mơ ală dơrñang 
ƀòn dờng dê. 

2Pò tĕ ală mpồng ƀòn dờng nàng làng bol song ring la làng bol prap gàr bơta dòn 
rgơi mut tềng hơ̆. 

3Ală cau kơ̆ nùs Yàng rơp prap gàr tòm bơta lơngap lơngai, tài bơh khai dòn 
kơnòm di Kơnràñ. 

4Dòn kơnòm tĕ di Yàng Jehôwa jơl sùm sùm, bơh tòm Yàng Jehôwa, să tòm Yàng 
Jehôwa la Pơnai Lŭ Klềr gam sùm sùm dê. 

5Bơh Kơnràñ neh tơmù ală cau ơm tòm tiah jơnhoa; ƀòn dờng jơnhoa Kơnràñ 
tơmù liah. Kơnràñ tơmù gơ liah tus tòm ù mơ sang gơtòm thul ơmul. 

6Ală jơng jă trơm gơ, ală mpàng jơng ală cau rƀah lơòi dê, ală cơnđòa cau siơ̆u 
siar dê. 

7Gùng cau song ring la ring; Ơ Bơtau song ring, Kơnràñ pơnring gùng cau song 
ring dê. 

8Tòm gùng bơta cahrña Kơnràñ dê, ơ Yàng Jehôwa, bol hi kơp gơn Kơnràñ; 
Sơnđan Kơnràñ mơ bơta kirsơnre bơh Kơnràñ, la bơta hwềng soàn bol hi hàm 
kòñ. 

9Hwềng soàn añ kơp gơn Kơnràñ tòm trồ mang; hwềng nùs tòm añ jơh nùs jòi 
jat Kơnràñ; bơh tòm tŭ ală bơta cahrña Kơnràñ dê gam hơđang ù, gen làng bol 
ơm tòm dunnia bơtê bơta song ring. 

10Bulah bơta nđàc geh yal tơlik cau iơh bơsak in, bol khai kung ò bơtê bơta song 
ring; bulah tòm lơgar bơta song ring, bol khai kư̆ dờng nùs, mơ ò sền gŏ bơta ryŭ 
ryơm Yàng Jehôwa dê. 

11 Ơ Yàng Jehôwa, tê Kơnràñ neh pò hơđang, mơ bol khai ò sền gŏ gơ. Lòi bol 
khai in gŏ nùs ngac ngar Kơnràñ dê bơh làng bol Kơnràñ dê mơ rơp ƀàssìl; Lòi 
ồs chu pơrguc cau sò tơm bol khai. 

12Ơ Yàng Jehôwa, Kơnràñ rơndap nền bơta ring lơngai bol hi in; jơh ală broă bol 
hi lơh gơs, Kơnràñ neh lơh bol hi in. 

13Khoai Yàng Jehôwa la Yàng Tom Trồ bol hi dê, gơs ală yàng ndai rlau mơ 
Kơnràñ at bồ bol hi, mơya bol hi mìng git wă sơnđan Kơnràñ lơm. 

14Cau chơt ò rgơi kis tai, ală hwềng neh chơt ò guh tai. Tài bơh Kơnràñ neh lơh 
glài mơ tơnroh bol khai; Kơnràñ neh jùt jơh bơta kirsơnre bol khai dê, 

15Mơya Kơnràñ neh bơtơl lơgar, ơ Yàng Jehôwa, Yàng neh bơtơl làng bol, bơta 
gơklŏ gơrê hơ Kơnràñ, Kơnràñ neh pò ơnàng jơh ală nhàr lơgar dê. 

16Ơ Yàng Jehôwa, tòm bơta bòl glar, bol khai jòi Kơnràñ. Bol khai tuh tơlik dô 
bơta hòi dan, tòm tŭ Kơnràñ lơh glài tơmàl bol khai. 

17Be dô nă cau ùr bun mòr deh, jê sồt mơ nggà ñìm jê deh tòm tŭ di di tŭ khai dê. 

18Bol hi neh bun, mơ jê deh; mơya bol hi neh deh càl, bol hi neh ò cèng bơta pha 
lin rlau plai ù in; mơ ò deh làng bol ơm tòm dunnia. 

19 Ală cau chơt Kơnràñ dê rơp kis, ală ƀồc bol khai dê rơp guh! Bol mê la cau ơm 
tòm thul, kah rngal mơ đơs chò bơta hòn chò in. Bơh dà tŭ Kơnràñ dê la be dà tŭ 
rìng àng drim; plai ù rơp deh ală cau chơt gơ dê. 

20Ơ làng bol Añ jê, mut tĕ tòm ơdŭ bol mê dê mơ til mpồng wơl; Pồn tĕ să bol mê 
tòm dô ơthoa, jơl tus di tŭ bơta gơjrañ dờng neh rlau. 

21Bơh Yàng Jehôwa lik bơh di tiah Kơnràñ dê nàng lơh glài làng bol hơđang plai 
ù bơh tồi glài bol khai dê. Plai ù rơp ràng tơlik mhàm neh tuh hơđang gơ; mơ 
rơp ò gam jơm ndơp tai ală cau neh kòl tơnchơt gơ dê. 

Esai 27 

Bơta dong tă làng bol Israel 
1 Tòm ngai hơ̆, Yàng Jehôwa rơp ngui đào sồt dờng mơ gơnoar pràn nàng lơh 
glài lebiathan la dô nơm bơs par, lebiathan la dô nơm bơs rkwet rkwe; Kơnràñ 
rơp tơnchơt nagrài dờng tòm dàlềng. 

Suơn ño Yàng Jehôwa dê 
2Tòm ngai hơ̆, đơs chò tĕ bơh suơn ño gơlik gơs oă plai! 

3Añ, Yàng Jehôwa, la cau sền gàr gơ, Añ tuh dà gơ in sùm sùm ò dơh. Añ sền gàr 
gơ ngai mơ mang nàng ò gơs cau lơi lơh iơh di gơ. 

4Añ ò gơjrañ; dilah gơ cèng Añ in tòm lò mrơt! Añ rơp lòt tòmlơh mơ bol gơ; Añ 
rơp chu pơrguc gơ. 

5Hala lòi tĕ gơ sơmbat di Añ nàng geh sền gàr; lòi tĕ gơlơh gơtòmsòr mơ Añ, lòi 
tĕ gơlơh gơtòmsòr mơ Añ.” 

6Tòm ală ngai rơp tus, Jakôp rơp hòn ryas, Israel rơp cat sơmbut mơ lì bơkào, 
mơ rơp gơlik plai bềng lìu hơđang jơh plai ù. 

7Yàng Jehôwa neh lơh bol khai kung be Kơnràñ lơh ală cau neh lơh di khai sơl 
ơ? Hala bol khai neh kong tơnchơt kung be ală cau tơnchơt bol khai neh kong 
tơnchơt sơl ơ? 

8Bơh bơta bơtrơh tơlik mơ bơta kup cèng, Kơnràñ tòm pơndang tòmdră mơ bol 
khai, Kơnràñ ngui nhơm càl khồm pơrdô bol khai tòm ngai gơs càl đah 
mattơngai lik khồm. 

9Gen tàng tài bơh bơta do tồi glài Jakôp dê rơp geh tơwài, mơ bơta do rơp la 
cồng nha bơta tă sang tồi glài khai dê: Tòm tŭ khai lơh jơh ală lŭ cơnòng duh 
khoai dê gơlik be lŭ cùr bơcah rpot rpet, ală rùp ràk Asera mơ ală cơnòng duh 
khoai chu kơlhô rơp ò gơs tŭ lơi bơt bơtào tai. 

10Bơh ƀòn dờng kơ̆ cê neh gơkòl lòi srau gòi, tiah ơm làng bol dê neh kòl sang lòi 
be ƀlàng bràs mơ ƀlàng ngềt ngơt; tềng hơ̆ ală kơnrồ kòn sa ñhơt, bic rlô mơ sa 
tơrging ală ntê chi. 

11Tòm tŭ ală ntê ro neh pă, ală cau ùr tus dòñ nàng sing ồs. Bơh do la dô nơm 
làng bol ò git wă, gen tàng Bơtau neh crơng gơs bol khai ò kòñ nđàc di bol khai, 
Bơtau neh mòn gơs bol khai ò yal tơlik bơta nđàc bol khai in. 

12Tòm ngai hơ̆, Yàng Jehôwa rơp pơrjòt kòi bơh hiòng Ơphrat tus di croh Ejiptơ; 
mơ bol mê, ơ kòn sau Israel, bol mê rơp geh tơrgòm dơ̆ dô nă dô nă. 

13Tòm ngai hơ̆, dô nơm kơlwòk dờng rơp geh uh. Ală cau neh roh rui tòm Asiri, 
mơ ală cau neh kòl cèng pơrdô tòm Ejiptơ rơp tus duh khoai Yàng Jehôwa 
hơđang mơnơm sàng goh tòm Jerusalem. 

Esai 28 

Jơnau đơs hwơr tòmdră mơ Israel, Asiri, mơ Ejiptơ 
(28:1 – 35:10) 

Bòl glar Epraim in 
1Bòl glar dơwàng bơkào jòng să ală cau bơñul ñô Epraim dê, bòl glar bơkào mhar 
ro jrùh la bơta hàng mơnĕ gơklŏ gơ dê, ơm hơđang bồ ală cau lơmă bơh phan sa 
bơkah, ală cau neh gơpừ tài bơh tơrnòm ño! 

2Do, Yàng Jehôwa gơs dô nă cau gơs gơnap gơnoar mơ pràn kơldang; be càl rbut 
dờng mơ mìu piar, dô bơta tơnroh bơh càl dờng; be dà kŏ bam làm bă tiah. Tê 
Kơnràñ dê sơrbì bol khai tòm ù. 

3Sơgơn dơwàng bơkào jòng să ală cau bơñul ñô Epraim dê, rơp kòl jă lề hơđơm 
mpàng jơng. 

4Dơwàng bơkào mhar ro jrùh la bơta hàng mơnĕ gơklŏ gơ dê, ơm hơđang bồ ală 
cau lơmă bơh phan sa bơkah, rơp gơlik kung be dô nai plai ƀal dum lài mơ tŭ tus 
kơnhai duh; cau lơi gŏ gơ gen ai tê pic mơ sa mo. 

5Tòm ngai hơ̆, Yàng Jehôwa Gơnap Gơnoar Dờng rơp gơlik gơs sơgơn gơklŏ, mơ 
sơgơn bơkào hàng mơnĕ làng bol gam wơl Kơnràñ dê. 

6Kơnràñ rơp la hwềng song ring cau lơi in nggui di tiah cahrña, bơta pràn 
kơldang cau lơi in tòmlơh di mpồng ƀòn dờng. 

7Mơ ală cau do kung gơsèng bơh tơrnòm ño, gơpơyơng bơh tơrnòm pràn: Cau 
gơnoar ơn phan duh khoai mơ cau gơnoar hwơr lòt gơtòmsèng bơh tơrnòm 
pràn, bơñul ñô tơrnòm ño; bol khai sơwing bồ tài bơh tơrnòm pràn, bol khai lu 
li tòm tŭ sền ală bơta gơtơnggŏ, bol khai gơtup tìs tòm tŭ cahrña. 

8Bol khai gơbruh hă ƀơ̆ ƀơl hơđang jơh ală cơnòng yò sào, ò gam tiah lơi goh tai. 

9“Ñcau khai rơp bơto bơta git wă taih? Ñcau khai rơp yal tơlik jơnau bơto sồr 
khai dê taih? Bơto ală kòn dềt pa sang toh, ală kòn se pa lòi pô ơ?” 

10Bơh hơ̆ lah: “Jơnau sồr bơtơl jơnau sồr, jơnau sồr bơtơl jơnau sồr, sèng bơtơl 
sèng, sèng bơtơl sèng, dô êt tềng do, dô êt tềng ne.” 

11 Gen tàng Yàng Jehôwa rơp ngui sơndồi cau lơgar bơdìh mơ jơnau đơs krơi is 
nàng đơs mơ làng bol do. 

12Kơnràñ neh đơs mơ bol khai lah: “Do la tiah rlô bòl, lòi tĕ ală cau bòl glar rlô 
bòl: do la tiah ơm ring ngềt.” Mơya bol khai ò bài iat. 

13Gen tàng jơnau Yàng Jehôwa rơp gơlik gơs bol khai in: “Jơnau sồr hơđang 
jơnau sồr, jơnau sồr hơđang jơnau sồr; sèng hơđang sèng, sèng hơđang sèng; dô 
êt tềng do, dô êt tềng ne.” Tồ bol khai rơp lòt mơ gơpừ sơrplàng, kong bơcah lề, 
yar dă, mơ kòl kup cèng pơrdô. 

14Gen tàng, iat tĕ jơnau đơs Yàng Jehôwa dê, ơ bol mê la ală cau jak bơrsèl 
tơnhial, la cau at bồ làng bol do tòm Jerusalem. 

15Tài bơh bol mê neh đơs lah: “Bol hi neh bơt bơtào dô bơta ho bal mơ bơta chơt, 
mơ gơs dô nùs bal mơ lơgar làng ƀồc. Tòm tŭ bơta rung rài tơnroh lòt gan mhar, 
gơ rơp ò tus di bol hi, bơh bol hi ngui bơta đơs blac lơh gơs tiah kìng crŭ, mơ ai 
bơta ma blac lơh gơs tiah pồn să.” 

16 Behơ̆ tàng, Yàng Jehôwa la Yàng Tom Trồ đơs be do: “Do, Añ ơn tòm Siôn dô 
pơnai lŭ mơnàng hìu, dô pơnai lŭ neh kong lòng, dô nơm lŭ mum hìu màng ngan 
nàng lơh kơ̆ nền mơnàng; cau lơi dòn kơnòm gen rơp ò rngòt rngơt. 

17Añ rơp ai bơta song ngan lơh gơs che rnoas, mơ bơta song ring lơh gơs plai 
kơr sơnoa; mìu piar rơp tơnroh tiah kìng crŭ ală bơta đơs blac, mơ dà rơp kŏ 
tiah pồn să bol mê dê.” 

18Bơta ho bal mơ bơta chơt bol mê rơp kòl tơnroh, bơta bol mê dô nùs bal mơ 
lơgar làng ƀồc rơp ò gam ntào kơ̆. Tòm tŭ bơta rung rài tơnroh lòt gan, gen bol 
mê rơp kong gơ jă tơnlề. 

19Kòp dơ̆ bơta rung rài lòt gan gơ rơp cèng pơrdô bol mê; àng drim do tus àng 
drim ne, tòm trồ ngai mơ tòm trồ mang, bơta rung rài gơ rơp lòt gan. Mìng bơta 
rngòt rngơt rgơi lơh bol mê in git wă jơnau bơto sồr do. 

20Cơnòng bic liah ngan ò rgơi bic rò jơng, ồi tơ̆ dềt ngan ò tơl pùt să bol mê. 

21 Bơh Yàng Jehôwa rơp guh kung be hơđang mơnơm Perajim, Kơnràñ rơp 
gơhào gơjrañ be tòm thòng Gabaôn, nàng lơh broă Kơnràñ dê la broă krơi is, mơ 
lơh broă lơh Kơnràñ dê la broă lơh crih crài. 

22Gen tàng tŭ do, bañ bơrsèl tơnhial tai, rngòt che kơt bol mê rơp sơlo pràn rlau 
mòn! Bơh añ neh kơno dô jơnau gơnoar sồr tơnroh hơđang làm jơh ù tiah do, 
bơh di Yàng la Yàng Jehôwa Gơnap Gơnoar Dờng. 

23Ơn tồr iat tĕ jơnau añ; kơrhia tĕ mơ iat jơnau añ đơs. 

24Cau lơòr sre nàng sih kòi, ò di pơnjat lơòr sùm ò ơ? Khai ò di kư̆ pơnjat pŏ mơ 
tơnrài ù ò ơ? 

25Tòm tŭ khai neh pơnring ù rau, gen khai ò di sih gar kòi ò ơ? Khai ò di tùc kòi 
mi di tiah rcang gơ in, kòi kròng di tiah lòi gơ in, mơ kòi pràng di tiah ơn is gơ in 
ò ơ? 

26Hơ̆ la Yàng Tom Trồ neh nting sồr mơ bơto bol khai git gùng pal lơh. 

27Kòi mi ò jă rlai mơ rơndeh kơnrồ, kòi pràng ò di pơrjòt mơ kong rơndeh kơnrồ; 
mơya kòi mi pal pù mơ gai, ai kòi pràng pal pòng mơ mơng. 

28Kòi mi pal piah nàng trŭ gơs piang, cau ò di kư̆ pơrjòt gơ sùm sùm. Bulah khai 
ngui rpu kơnrồ nàng pơrjòt kòi, rpu kơnrồ khai dê ò jă tơnlề gar kòi. 

29Jơh ală bơta hơ̆ kung tus bơh Yàng Jehôwa Gơnap Gơnoar Dờng, tơnggume 
broă Kơnràñ dê crih crài, mơ jak chài lin rlau jơh. 

Esai 29 

Jơnau đơs hwơr tòmdră mơ Jerusalem 
1Bòl glar ngan mê in, ơ Ariel, Ariel, la ƀòn dờng Dabit neh lơh sàl tềng hơ̆! Bơtơl 
oă nam; lòi ală ngai pơjum sa kư̆ lòt rlau. 

2Bulah behơ̆ Añ rơp gòm gơrwàng gùt dar Ariel; gơ rơp ñìm ƀồc pơt wòl, mơ 
Jerusalem gơwèt mơ Añ rơp kung be Ariel. 

3Añ rơp bơtào sàl gơrwàng gùt dar tòmdră mơ mê, Añ rơp bơt theng gơrwàng 
gùt dar mê, mơ bơtào gơs kơ̆ bơta gơrwàng tòmdră mơ mê. 

4Bơh tiah jrô tòm ù mê rơp đơs, bơh tòm tiah liah thul ơmul ală jơnau mê dê rơp 
tus; Sap đơs mê dê rơp guh bơh tòm ù gơlơh kung be sap dô nơm hwềng dê; 
jơnau đơs mê dê rơp đơs chều lik bơh kơmbuh ù. 

5Mơya cau sò tơm mê dê rơp gơbơtơl oă be thul rhền, mpồl oă cau jàñ bơsak rơp 
gơlik kung be ngkàp kòi càl khồm gơ par thit; bơta hơ̆ rơp gơlik tus mo dô bă 
nisơna. 

6Yàng Jehôwa Gơnap Gơnoar Dờng rơp còp mê, mơ ntơr kơnàs, gơlơnggơr ù mơ 
ntas nggồr dờng, càl rbut, mơ lơmpiat ồs sa pơrguc. 

7Gen mpồl oă jơh ală lơgar neh tòmlơh tòmdră mơ Ariel, neh brồ lơh khai bal 
mơ ală theng kơ̆ cê khai dê mơ gơrwàng gùt dar khai, rơp kung be dô bơta mpau, 
mơ bơta gơtơnggŏ tòm trồ mang. 

8Hơ̆ kung be tòm tŭ dô nă cau jơgloh mpau sa, mơ kah rngal gen gam jơgloh; hala 
kung be dô nă cau tơhìr dà mpau hùc dà, mơya kah rngal khai gam tơhìr. Behơ̆ 
mpồl oă jơh ală lơgar rơp tòmdră mơ mơnơm Siôn, rơp gơlik gơs behơ̆. 

9Mơp dơl mơ ai lơh krơi tĕ, lơh tĕ he in jơngo mat mơ ò sền gŏ; Bơñul ñô tĕ, ò di 
bơh tơrnòm lòt gơtòmsèng tĕ mơya ò di bơh tơrnòm pa. 

10 Bơh Yàng Jehôwa neh tuh hwềng bic lơhă hơđang mê; Kơnràñ neh lềt mat bol 
mê la ală cau gơnoar hwơr; neh gòm bồ bol mê la ală cau gơs bơta gơtơnggŏ. 

11Gơwèt mơ mê gen jơh dô bơta gơtơnggŏ do mìng la ală jơnau tòm dô pang sră 
pồt neh tap ƀang kì. Dilah sră pồt do ai dô nă cau rgơi sền sră in mơ sồr khai lah: 
“Dan sền tĕ sră do,” cau hơ̆ rơp ho lah: “Añ ò rgơi sền, sră neh tap ƀang kì rau.” 

12Mơ dilah ai sră pồt do cau ò git sền sră in mơ sồr khai lah: “Dan sền tĕ sră do,” 
gen khai ho lah: “Añ ò git sền sră.” 

13 Yàng Jehôwa neh đơs lah: “Tài bơh làng bol do mìng ai bơr tus rềp mơ Añ, ai 
sơndồi jòng ro Añ, mơya nùs bol khai ơm ngài bơh Añ. Bơta bol khai duh khoai 
Añ mìng la jat bơta sồr lam kòn mơnus dê, bơtê bơta sồr lam mơ ò git wă. 

14 Behơ̆ Añ rơp lơh dô dơ̆ tai, dô bơta crih crài làng bol do in, nrơt nrơl mơ crih 
crài; bơta jak chài cau git wă dê rơp roh rui, mơ dơngoh jak ală cau git jak dê rơp 
pồn ndơp.” 

15Bòl glar cau lơi pồn dô bơta rơndap jrô ndơp ir di Yàng Jehôwa, la cau lơh broă 
khai dê tòm tiah klam jơngo mơ kơlôi lah: “Ñcau gŏ bol hi taih? Ñcau rơp git 
taih?” 

16 Bol mê neh lơh sơlơ̆u wơl ală bơta, sền cau chài mòn gri ndròm bal kung be ù 
kơnàng! Phan neh geh mòn gơs rgơi đơs mơ cau neh mòn gơs he lah: “Khai ò 
mòn gơs añ;” Dô nơm gri rgơi đơs mơ cau mòn gơs gơ lah: “Khai ò git wă bơta 
lơi ơ?” 

Bơta gơn kơnòm tòm ngai tơnơ̆ 
17Ò di gam dô êt jŏ tai gen Liban rơp gơlik gơs dô bă sre ù bơkah, mơ sre ù bơkah 
tiah lơngồt sền gơlơh kung be dơr brê ò ơ? 

18Tòm ngai hơ̆, cau tĭ tồr rơp kơno ală jơnau tòm sră pồt, gar mat cau jơngo rơp 
sền gŏ bơh bơta lu li mơ klam jơngo. 

19Cau lơbơn niam rơp dòp geh bơta hòn chò pa tòm Yàng Jehôwa; mơ cau siơ̆u 
siar rơp hòn chò tòm Bơtau Sàng Goh Israel dê. 

20Cau rhung rhang ò gam jŏ jòng, cau bơrsèl tơnhial rơp dơh wơl, mơ jơh ală cau 
wèt sền bơta iơh rơp kong tơnroh. 

21Hơ̆ la ală cau lơh dô nă cau roh jơh bơta yă wơn; la cau pơt dă cau cahrña di 
mpồng ƀòn; ai jơnau lơh cơng blac tơnroh bơta song ring cau ò gơs glài dê. 

22Behơ̆ tàng, Yàng Jehôwa neh đơs, la Bơtau neh dong tơwài Abraham, neh đơs 
bơh hìu Jakôp be do: “Jakôp rơp ò gam ƀàssìl tai, muh mat bol khai dê rơp ò pàl 
tai. 

23Bơh tòm tŭ khai gŏ ală kòn sau khai dê, broă lơh tê Añ jê digùl khai, bol khai 
rơp prap gàr sơnđan Añ sàng goh; bol khai rơp lơh sàng goh Bơtau Sàng Goh 
Jakôp dê, mơ duh rngòt di Yàng Tom Trồ Israel dê. 

24Ală cau gơs hwềng nùs wil wơl rơp dòp geh bơta git wă; ală cau òs ƀoah 
pơrhiat rơp dòp jơnau bơto sồr.” 

Esai 30 

Bơta roh lơm bơh dòn kơnòm di Ejiptơ 
1Yàng Jehôwa đơs: “Ơ ală kòn sau jak tòmdră, bơtào rơndap tơnggume broă ò 
jat nùs Añ; lơh gơs dô bă bal tòmdră mơ nùs kòñ Añ jê, bơtơl tồi glài hơđang tồi 
glài; 

2Bol khai mù hơ Ejiptơ mơ ò lùp Añ, jòi tiah kìng crŭ tòm bơta sền gàr Pharaôn 
dê, mơ jòi tiah pồn să tòm mƀur Ejiptơ dê. 

3Gen tàng bơta sền gàr Pharaôn dê rơp gơlik bơta ƀàssìl bol mê in, mƀur Ejiptơ 
dê rơp cèng bơta sền òsơp bol mê in. 

4Bulah bol khai gơs ală cau kwang at bồ tòm Joan, mơ cau kong sồr lòt neh tus 
tòm Hanes. 

5Jơh tơl nă cau rơp tus hơ bơta ƀàssìl bơh kơnòm di dô nơm làng bol ò kwơ bol 
khai in, ò rgơi dong kòl hala lơh gơlik cồng nha lơi, mơya mìng bơta ƀàssìl ƀàsso 
mơ sền òsơp.” 

6Do la dô jơnau đơs hwơr bơh ală phan poan jơng tòm Negep: Gan ù tiah bòl glar 
kalke, ù tiah ală klìu triă dam mơ klìu triă me ơluh, bơs bih mơ bơs ồs par, bol 
khai pơdiang phan mơna bol khai dê hơđang ngkòi alàng, pơdiang phan màng 
bol khai dê hơđang gu làkđa dê, tus hơ dô nơm làng bol ò lơh gơlik kwơ bol khai 
in. 

7Bơh bơta dong kòl Ejiptơ la ò kwơ mơ tê gòi. Gen tàng Añ sơnđan khai la Rahap 
nggui ò ơwañ. 

Dô nơm làng bol tòmdră 
8Tŭ do lòt tĕ, cih tĕ gơ di đap bol khai in hơđang dô nơm mpàn cih mơ cih tĕ tòm 
sră pồt, behơ̆ gơ rgơi lòi lơh cơng wơl ală rài tơnơ̆ gam sùm sùm in. 

9Bơh bol khai la dô nơm làng bol jak tòmdră, kòn sau ò gơs bơta dòn, kòn sau ò 
bài iat jơnau bơto sồr Yàng Jehôwa dê. 

10Bol khai đơs mơ ală cau sền bơta gơtơnggŏ lah: “Bañ sền tai!” mơ đơs mơ ală 
cau gơnoar hwơr lah: “Bañ đơs hwơr bol hi in ală bơta di ngan! Yal tĕ bol hi in 
ală jơnau bơkah tồr, đơs hwơr tĕ bơh ală bơta ò gơs ngan. 

11Lik tĕ bơh gùng, pleh tĕ bơh gùng, bañ lòi bol hi iat tai bơh Bơtau Sàng Goh 
Israel dê!” 

12Behơ̆ tàng, Bơtau Sàng Goh Israel dê đơs be do: “Tài bơh bol mê neh sang lòi 
jơnau do mơ kơnòm di bơta rồn bơklơn, mơ bơta blac pơrlồm, mơ dòn kơnòm 
di bol khai. 

13Gen tàng tồi glài do rơp gơlik gơs bol mê in kung be dô bă tiah bơcah dê 
dơrñang jơnhoa neh dàng mơ ồm lề, mơ gơ rơp tơrlơm dô bă nisơna. 

14Gơ rơp bơcah rpot rpet be dô nơm gri mơ ù, gơ bơcah ò pơlai dô êt lơi, tian 
gơs nsàng gơ ò gơs dô pet lơi rgơi ngui ơn rnga ồs tòm bơnhă hala bơ̆ dà bơh 
tơrlung.” 

15Yàng Jehôwa la Bơtau Sàng Goh Israel dê neh đơs be do: “Tòm bơta rê wơl mơ 
ơm rlô, bol mê rơp geh dong klàs, tòm bơta ơm mŏ mŏ mơ gơn kơnòm, rơp la 
bơta pràn kơldang bol mê dê; mơya bol mê ò bài. 

16Bol mê đơs lah: ‘Ò, bol hi rơp hào ơseh ntoat dô!’ Gen tàng bol mê rơp ntoat 
dô! mơ đơs lah: ‘Bol hi rơp hào ơseh jak!’ Gen tàng ală cau ting jat bol mê kung 
rơp ntoat mhar! 

17Dô rbô nă ntoat dô bơh mìng dô nă đơs pơhìn; pram nă cau đơs pơhìn gen jơh 
tơl nă bol mê rơp ntoat dô, jơl tus di tŭ bol mê mìng gam wơl kung be dô nơm 
jrong bồng bi hơđang bồ mơnơm, be dô nơm bồng bi hơđang dô nơm dòr.” 

Jơnau ho Yàng Tom Trồ ho mơ Siôn 
18Bulah behơ̆, Yàng Jehôwa kơp gơn nàng ai bơta nđàc bol mê in, Kơnràñ rơp 
guh nàng yal tơlik bơta nđàc sơngit bol mê in. Bơh Yàng Jehôwa la Yàng Tom Trồ 
song ring. Lơngai jơh tơl nă cau in gơn kơp Kơnràñ! 

19Ơ làng bol Siôn la cau ơm tòm Jerusalem, bol mê rơp ò ñìm rac tai. Kơnràñ kòñ 
nđàc ngan, tòm tŭ bol mê dan Kơnràñ dong kòl! Tòm tŭ kơno, gen Kơnràñ rơp 
ho wơl bol mê in. 

20Bulah Yàng Jehôwa ai bol mê in piang lă jê sồt mơ dà bòl glar, ală cau bơto bol 
mê dê rơp ò pồn să tai; mat tòm bol mê dê rơp gŏ bol khai. 

21Bulah bol mê pơrlac đah ma hala đah kiau, tồr bol mê rơp kơno gơs sap đơs 
đah ngkòi bol mê lah: “Do la gùng, lòt tĕ tòm hơ̆!” 

22Gen bol mê rơp lơh ƀơ̆ ƀơl ală rùp ràk ƀềp mơ priă mơ ală rùp duh khoai ƀềp 
màh bol mê dê; bol mê rơp sơrbì gơ kung be sang phan ƀơ̆ ƀơl mơ đơs mơ gơ 
lah: “Lik tĕ bơh do!” 

23Yàng rơp sồr mìu dùh hơđang gar sơntìl bol mê neh sih tòm ù; phan sa bơh ù 
tơnggơs rơp gơs oă mơ tơngkah tơngkañ. Tòm ngai hơ̆ phan poan jơng bol mê 
dê rơp sa ñhơt tòm ƀlàng dờng ơnàng. 

24Ală kơnrồ mơ alàng lơh broă tòm sre rơp sa ñhơt ro mơ rhe cau neh rsìh tòm 
ƀlàng. 

25Tòm ngai sreh tơnchơt dờng hơ̆, tòm tŭ ală theng kơp gàr tơrlah tơrlơm, ală 
croh dà rơp hòr hơđang kòp nơm mơnơm jơnhoa mơ kòp nơm dòr. 

26Mat kơnhai rơp àng kung be mattơngai, mơ bơta àng mattơngai dê rơp àng 
poh dơ̆ rlau, be bơta àng poh ngai wil tơl, tòm ngai Yàng Jehôwa pùt ală tiah sồt 
làng bol Kơnràñ dê mơ sơmbòi tềl sồt mơ Kơnràñ neh lơh di bol khai bơh nhơm 
khồm Kơnràñ dê. 

Bơta cahrña Asiri 
27Sền ne, Sơnđan Yàng Jehôwa tus bơh tiah ngài, tus bal mơ bơta gơjrañ dờng 
Kơnràñ dê be mhwal jù mơ ñhŭ par guh; sơndồi Kơnràñ dê bềng bơta gơjrañ 
dờng, lơmpiat Kơnràñ dê la ồs sa pơrguc. 

28Nhơm tă Kơnràñ dê ò gơkrơi kung be gùng dà hòr pràn, bam tus di ngko. 
Kơnràñ nggum ală lơgar bơh dô nơm đồng bơta tơnroh, Kơnràñ gla kàng ală 
làng bol nàng lam bol khai lòt tìs gùng. 

29Bol mê rơp đơs chò kung be tòm mang gơs bơta pơjum sa ngai wèr sàng goh; 
nùs bol mê rơp gơs bơta hòn chò kung be cau uh kơwào, mơ guh hơđang mơnơm 
Yàng Jehôwa dê la Pơnai Lŭ Klềr Israel dê. 

30Yàng Jehôwa rơp lơh cau in kơno sap đơs ryŭ ryơm Kơnràñ dê, mơ rơp ai bol 
khai in sền gŏ tơwòr tê Kơnràñ dê tơndùh bơta gơjrañ dờng bal mơ ồs sa pơrguc, 
càl khồm druh, càl rbut dờng, mơ mìu piar. 

31Sap đơs Yàng Jehôwa dê rơp lơh Asiri in rngòt rngơt; Kơnràñ rơp ai gai Kơnràñ 
dê mơ pù lơh Asiri; 

32Kòp dơ̆ Yàng Jehôwa lơh bol khai mơ gai lơh glài, mơ Yàng Jehôwa neh lơh nền 
hơđang gơ, gen kung be ntas sơnggơr dềt mơ kơñi pĕ mơ Kơnràñ pò tê tòmlơh 
mơ gơ. 

33Bơh Tôphet neh rcang bơh jŏ rau; gơ geh rcang sir cau bơtau in. Brong ồs gơ 
dê jrô mơ ơnàng, gơs ồs mơ lòng oă ngan; nhơm tă Yàng Jehôwa dê kung be dô 
nơm croh siau sa hơng gơ. 

Esai 31 

Ò kwơ ngan ală cau lơh dô bă bal mơ Ejiptơ 
1Bòl glar ală cau in mù hơ Ejiptơ nàng dan dong kòl, kơnòm di ală ơseh, kơnòm 
di oă ngan rơndeh lòs tòmlơh mơ kơnòm di bơta pràn kơldang oă ngan ală cau 

ling hào ơseh dê, mơya ò sền tơnggòr di Bơtau Sàng Goh Israel dê, hala jòi lùp 
Yàng Jehôwa. 

2Mơya Kơnràñ la Bơtau jak chài mơ tơndùh bơta rung rài, Kơnràñ ò hòi rê wơl 
jơnau Kơnràñ neh đơs. Kơnràñ rơp guh tòmdră mơ hìu cau iơh bơsak, mơ 
tòmdră mơ ală cau dong kòl cau lơh bơta iơh. 

3Mơya cau Ejiptơ la kòn mơnus, ò di la Yàng Tom Trồ; ơseh tòmlơh bol khai dê 
mìng la poac să, ò di la hwềng. Tòm tŭ Yàng Jehôwa pò tê Kơnràñ dê gen cau 
dong kòl rơp gơpừ, cau geh dong kòl rơp gơplơ̆, jơh bàr đah rơp kong roh rui 
bal. 

Yàng Jehôwa dong tă Jerusalem 
4Yàng Jehôwa neh đơs mơ añ be do: “Kung be dô nơm klìu triă hala dô nơm kòn 
klìu triă ơluh ơhùm tòm tŭ kup geh phan sa, bulah dô mpồl cau ê belàt pơjum 
bal nàng tòmdră mơ gơ, gơ ò rngòt bơh jơnau driau dờng bol khai dê, hala bơta 
pơhìn bơta lơh nggồr nggàc bol khai dê. Behơ̆ Yàng Jehôwa Gơnap Gơnoar Dờng 
rơp mù nàng tòmlơh hơđang mơnơm Siôn mơ hơđang ală dòr gơ dê. 

5Kung be sềm par srà hơđang bồ, behơ̆ Yàng Jehôwa Gơnap Gơnoar Dờng rơp 
sền gàr Jerusalem, Kơnràñ rơp cang kìng mơ dong tă gơ, Kơnràñ rơp prap lòi gơ 
mơ rơp dong tă gơ. 

6Ơ kòn sau Israel, rê wơl tĕ mơ Kơnràñ la Bơtau mơ bol mê neh jơh nùs tòmdră. 

7Bơh tòm ngai hơ̆, jơh tơl nă bol mê rơp sang sơrbì rùp ràk mơ màh mơ priă la 
phan bol mê neh ngui tê bềng tồi glài he dê mơ lơh gơs. 

8Gen cau Asiri rơp gơpừ bơh lơmpiat đào, ò di đào kòn mơnus dê; mơ đào ò di 
la đào kòn mơnus dê rơp sa loan bol khai. Bol khai rơp dô bơh di đap đào hơ̆, mơ 
ală cau klau pơnu bol khai rơp kong duh broă bòl glar. 

9Pơnai lŭ bol khai dê rơp lòt rlau tòm bơta rngòt rngơt; ală cau kwang at bồ ling 
bol khai dê rơp rơm să rngòt tòm tŭ gŏ bồng bi.” Yàng Jehôwa la Bơtau gơs ồs 
tòm Siôn mơ gơs bơnhă ồs tòm Jerusalem đơs behơ̆. 

Esai 32 

Jơnau yal lài bơh lơgar bơta song ring dê 
1Sền ne, dô nă cau bơtau rơp at bồ tòm bơta song ring, ală cau kwang rơp at bồ 
mơ bơta song ring. 

2Kòp nă bol khai rơp kung be dô bă tiah kìng crŭ bơh di càl mơ la jơm gòm bơh 
di càl rbut, kung be croh dà tòm dô bă tiah rañ rsơh, mơ kung be mƀur pơnai lŭ 
dờng tòm ù tiah ro rañ. 

3Gen mat cau sền gŏ rơp ò ñềm wơl, ală tồr cau iat rơp kơno loh làng. 

4Nùs tồr cau sơrbac sơrbang rơp gơs bơta àng loh nàng cahrña, mơ ală lơmpiat 
cau gă rơp đơs ƀuơn soh mơ loh làng. 

5Dô nă cau tùl gơla rơp ò tai geh sơnđan la cau màng ryŭ, hala dô nă cau lac lèo 
ò gơs cau lơi ki ngàm. 

6Bơh cau bơrngơl gơla đơs jơnau tùl gơla, nùs nhơm bol khai bơtào kai gơrmơ̆i 
iơh bơsak. Khai lơh bơta ò duh rngòt mơ đơs jơnau tràl sơrbil dê Yàng Jehôwa; 
khai lòi cau jơgloh ơm kơndul gòi mơ ò ai dà cau tơhìr in hùc. 

7Cau lac lèo ngui ală bơta lac lèo, khai bơtào gơs ală kai gơrmơ̆i iơh, ai ală jơnau 
đơs blac nàng tơnroh cau rƀah lơòi, bulah tòm tŭ jơnau rac dan cau siơ̆u siar dê 
la di ngan. 

8Mơya cau màng ryŭ bơtào gơs ală bơta màng ryŭ, mơ bol khai ntào kơ̆ hơđang 
ală broă màng ryŭ. 

Jơnau yal tơnggit ală cau ùr jòng să bơh bơta rung rài 
9Ơ bol ai la ală cau ùr kơlôi hừh nùs is, guh tĕ mơ iat jơnau Añ! Ơ bol ai la ală kòn 
ùr kơlôi neh hừh nùs, iat tĕ jơnau Añ đơs! 

10Tòm dô nam mơ dô êt ngai tai, bol ai rơp rơm să, bol ai la ală cau lơh hừh nùs 
is; bơh kơnhai pic plai ño rơp roh, mơ kơnhai pic plai rơp ò tus tai. 

11Rơm să tĕ, bol ai la ală cau ùr ơm lơngai! Rngòt rơm să tĕ, bol ai la ală kòn ùr 
kơlôi geh hừh nùs! Hồ tĕ ồi ào bol ai dê mơ ơm să kuh; soh tĕ ƀào sơnò kiat gùt 
dar but. 

12Tur tĕ ntơh bol ai dê, tài bơh ƀlàng sre brê ù niam, bơh ală tòm ño bềng plai. 

13Bơh ù tiah làng bol Añ jê gơs tòm lò mơ lò mrơt hòn dờng; ơi, bơh jơh ală hìu 
chò hòp mơ tòm ƀòn dờng hòn chò. 

14Gơlang rơp kòl sang lòi, ƀòn dờng gal cau rơp kòl sang lòi ngềt ngơt, dòr mơ 
theng kơp gàr rơp gơlik trồm lòi srau gòi gam sùm sùm, tiah ală ơseh alàng hòn 
chò, dô nơm ƀlàng ñhơt ală mpồl phan poan jơng in sa. 

15Jơl tus di tŭ Hwềng bơh tiah jơnhoa tuh hơđang bol he, mơ ƀlàng ngềt ngơt 
gơlik gơs sre bềng plai, mơ sre bềng plai gơlik gơs be dơr brê. 

16Bơta song ngan rơp ơm tòm ƀlàng ngềt ngơt, bơta song ring ơm tòm sre bềng 
plai. 

17Cồng nha bơta song ring dê la bơta ring lơngai, plai đo bơta song ring dê rơp 
la ring ngềt mơ dòn kơnòm gam sùm sùm. 

18Làng bol Añ jê rơp kis tòm tiah ring lơngai, ơm tòm tiah lơngap lơngai, mơ tòm 
tiah ơm rlô ring ngềt. 

19Dơr brê rơp roh jơh hir, mơ ală ƀòn dờng rơp kòl tơrlơm jơh. 

20Lơngai bol mê in tòm tŭ sih gar rềp di kòp nơm croh dà, mơ lòi ală kơnrồ mơ 
alàng lòt sa ñhơt khat gơboh. 

Esai 33 

Jơnau đơs hwơr bơta dong tă bơh cau sò tơm 
1Bòl glar mê in, ơ cau tơnroh cau, mê la cau òhềt kong tơnroh! Ơ mê la cau pơrlơ̆ 
dră, mơ ală cau òhềt kong pơrlơ̆ dră! Tòm tŭ mê neh sir tơnroh cau, mê rơp kong 
tơnroh; mơ tòm tŭ mê sir pơrlơ̆ dră di cau, mê rơp kòl cau pơrlơ̆ dră. 

2Ơ Yàng Jehôwa, dan nđàc sơngit di bol hi; bol hi kơp gơn Yàng; dan ai bơta pràn 
kơldang bol hi in kòp àng drim, bơta dong klàs bol hi in tòm tŭ bòl glar! 

3Kơno sap nggồr nggàc, ală làng bol dô pồn: di đap bơta ryŭ ryơm Kơnràñ dê, 
ală lơgar nrah nring. 

4Ơ ală lơgar, phan kup geh bol mê dê rơp kòl tơrgòm be ală tu kòng kìm; cau brồ 
tus hơđang gơ be dô mpồl srah nting. 

5Yàng Jehôwa geh yò tơngguh bơh Kơnràñ ơm hơđang tiah jơnhoa; Kơnràñ lơh 
bềng lìu Siôn mơ bơta song ngan mơ song ring. 

6Kơnràñ rơp la bơta kơ̆ nền tŭ tơngai mê dê, la bơta dong klàs tơngkah tơngkañ, 
bơta jak chài mơ bơta git wă; Bơh bơta duh rngòt di Yàng Jehôwa la đam jàr Siôn 
dê. 

7Iat tĕ, ală cau khin cha bol khai dê nggà ñìm tòm ală gùng lòt; ală cau kong sồr 
lòt lơh gơtòmsòr ñìm rac sràt bơtang. 

8Gùng me ngềt ngơt, ò gơs cau lòt rê tòm gùng: Bơta ho bal neh jơh, ală jơnau 
srat să kòl sền òsơp, ò gơs bơta ơn nùs di bơta pal lơh. 

9Ù tiah ñìm rac mơ siar roh, Liban gơkòl lơh roh gơprah mơ ñòp ro; Sarôn gơlik 
kung be tiah ƀlàng bràs, Basan mơ Karmel ro jrùh jơh nha. 

10Yàng Jehôwa đơs: “Tŭ do Añ rơp guh, tŭ do Añ rơp geh yò tơngguh să tòm Añ 
hơđang. 

11Bol mê rơp bun nsiap mơ deh rhe; nhơm tă bol mê dê la ồs rơp chu pơrguc bol 
mê. 

12Ală làng bol rơp kong chu be cùr, be tòm lò neh koh mơ chu tòm ồs. 

13Bol mê la cau ơm ngài, iat tĕ broă Añ neh lơh; bol mê la cau ơm rềp, đal git tĕ 
gơnap gơnoar Añ jê.” 

14Ală cau tồi glài tòm Siôn rngòt rngơt; ală cau ò dòn duh rơm să rngòt. “Ñcau 
tòm bol he rgơi ơm digùl ồs sa loan taih? Ñcau tòm bol he rgơi ơm tòm ồs hơng 
gam sùm taih?” 

15Hơ̆ la cau lơh lòt song ring, đơs jơnau di ngan, sền òsơp di phan sa kwì, ò bài 
dòp phan sa loă, sềt tồr ò bài iat bơta bơyai lơh gơtuh mhàm, ñềm mat ò bài sền 
gŏ bơta iơh. 

16Bol khai rơp ơm tòm tiah jơnhoa; tiah kìng crŭ bol khai dê tòm tiah kơp gàr 
hơđang pơnai lŭ klềr; phan sa bol khai dê rơp geh ai bơtơl, mơ dà hùc bol khai 
dê rơp ò tŭ lơi siơ̆u. 

Ù tiah Bơtau Ryŭ Ryơm dê 
17Gar mat mê rơp sền gŏ bơtau tòm bơta hàng mơnĕ Kơnràñ dê, mơ gŏ dô nơm 
lơgar pò ơnàng. 

18Tòm ală bơta kơlôi sơnơng mê dê, mê rơp kơlôi bơta rngòt rngơt mơ lah: 
“Ntềng đah cau kwang kòp khà taih? Ntềng đah cau boh dia taih? Ntềng đah ală 
cau at bồ sền sơwì tiah kơp gàr taih?” 

19Mê rơp ò gŏ ală cau jàñ bơsak tai, hơ̆ la làng bol gơs jơnau đơs ndai, jơnau đơs 
krơi is mơ cau ò rgơi wă wơng. 

20Sền tơnggòr tĕ Siôn, la ƀòn dờng sac rwah ngai pơjum sa bol he dê; Gar mat 
mê rơp gŏ Jerusalem, la tiah ơm ring lơngai, la dô nơm sàl rơp ò kòl tă pơrdô tai, 
ală gai jơrmơng gơ dê rơp ò tŭ lơi kòl bŭi, ò gơs dô dang che lơi gơ dê rơp gơkòl 
tac. 

21Mơya bơta ryŭ ryơm Yàng Jehôwa ơm bal mơ bol he tềng hơ̆, la tiah gơs hiòng 
mơ croh dà dờng ơnàng, rơp ò gơs ơhò dờng mơ plung bềl yàl lòt gan. 

22Bơh Yàng Jehôwa la Bơtau cahrña bol he dê, Yàng Jehôwa la Bơtau bol he, Yàng 
Jehôwa la Bơtau at bồ bol he dê; Kơnràñ rơp dong klàs bol he! 

23Ală che kơt bol mê dê neh sơntă: Jrong bềl yàl ò ntào kơ̆ di tiah gơ dê, ò rgơi lì 
bềl yàl. Gen phan kup geh tơngkah tơngkañ rơp tòmpà; tian gơs cau kwet gơlte 
kung gơs pơnah tòm bơta phà kup sơl. 

24Ò gơs cau lơi ơm tòm Siôn rơp đơs lah: “Añ kòp jê,” cau ơm tềng hơ̆ rơp geh 
toh bơta tồi glài bol khai dê. 

Esai 34 

Bơta cahrña hơđang ală làng bol 
1Ơ ală lơgar, tus rềp tĕ mơ ơm iat; ơ ală làng bol, ơn tĕ tồr iat; Plai ù mơ jơh ală 
phan tòm gơ, dunnia mơ jơh ală phan geh tơnggơs bơh gơ, iat tĕ! 

2Bơh Yàng Jehôwa gơhào nùs tòmdră mơ ală lơgar; bơta gơjrañ dờng Kơnràñ dê 
tòmdră mơ jơh ală mpồl ling bol khai dê; Kơnràñ lơh bol khai in gơkòl tơnroh, 
Kơnràñ rơp jào bol khai tòm bơta hàl tơnchơt. 

3Cau kong sreh tơnchơt bol khai dê rơp kòl sang sơrbì, ƀồc bol khai dê rơp ƀô 
ồm; ală mơnơm rơp hòr bơh mhàm bol khai dê. 

4 Jơh ală gơnoar hơđang trồ rơp roh thit, ală tap trồ rơp pồt wơl be dô blah sră 
pồt; jơh ală mpồl sơmañ rơp rung be nha ño ro, hala be plai ƀal ro rung bơh tòm 
chi ƀal. 

5 Tòm tŭ đào Añ jê neh ñô hòm hơđang trồ rau; sền ne, gơ rơp mù hơđang Edôm, 
hơđang làng bol Añ neh lơh nền jào bơta cahrña. 

6Yàng Jehôwa gơs dô nơm đào; gơ neh hòm bơh mhàm, neh sa hòm bơh dơngi, 
mhàm ală belàt kòn mơ ală be, dơngi leh ală belàt dam dê. Bơh Yàng Jehôwa gơs 
phan ơn pơdơng tòm Bôjra, mơ gơs bơta hàl tơnchơt dờng tòm ù tiah Edôm. 

7Ală kơnrồ brê, kơnrồ gam dềt, mơ kơnrồ dam pràn kơldang gen gơpừ jơh bal 
mơ bol khai. Ù tiah bol khai dê rơp gơkram tòm mhàm, mơ ù bol khai dê rơp 
bềng lìu bơh dơngi. 

8Bơh Yàng Jehôwa neh gơs dô ngai nàng sal tê, gơs dô nam nàng lơh cơng bơh 
bơta gơrềng tus di Siôn. 

9Ală croh dà Edôm dê rơp gơlik gơs cài nho, kơmbuh ù gơ dê gơlik gơs siau, ù 
tiah gơ dê rơp gơlik gơs cài nho ồs sa hơng. 

10 Ngai mơ mang rơp ò tŭ lơi chơt, ñhŭ gơ par guh gam sùm sùm. Gơ rơp kong 
sang lòi ngềt ngơt bơh rài do tus hơ rài ne, ò gơs cau lơi rơp lòt gan gơ tai. 

11Klàng iar mơ klàng kò rơp dòp geh tiah hơ̆; klàng bung mơ kơnđà rơp lơh rsòn 
ơm tềng hơ̆. Yàng Tom Trồ rơp dang che bơta sơlồng sơlàng hơđang gơ, mơ che 
pơnring sơlồng sơlàng bơta ryŭ ryơm gơ dê. 

12Cau rơp sơnđan tiah hơ̆ la Ò Gơs Lơgar Bơtau Tềng Hơ̆, mơ jơh ală cau kwang 
at bồ bol khai dê rơp ò kwơ. 

13Tòm lò rơp hòn làm tòm gơlang bơtau, lò mơ lò mrơt hòn tòm theng kơp gàr. 
Tềng hơ̆ rơp gơlik gơs tiah lòt rê so rhau dê, tiah ơm sềm klàng kò dê. 

14Phan tòm brê tòmtìp mơ so rhau tềng hơ̆; be dam hòi gơp tềng hơ̆. Tềng hơ̆ ală 
phan jòi sa trồ mang rơp ơm rlô, mơ bàn dô bă tiah bic rlô. 

15Tềng hơ̆ klàng kò rơp lơh rsòn mơ krơm tap, gơ rơp cah kòn mơ ròng siam kòn 
dềt hơđơm mƀur pơnđar gơ dê; kung tòm tiah hơ̆, ală grơt rơp pơjum bal, kòp 
nơm gơs yô dam mơ me. 

16Jòi tĕ mơ sền tòm sră Yàng Jehôwa dê: Ò gơs phan lơi tòm jơh ală phan do rơp 
ò gơs tềng hơ̆, ò gơs dô nơm lơi la ò gơs yô. Bơh bơr Yàng Jehôwa dê neh ai 
gơnoar sồr; mơ Hwềng Kơnràñ dê rơp pơjum tơrgòm bol gơ. 

17Kơnràñ neh tă khà bol gơ, tê Kơnràñ neh tòmpà pơnah tiah neh was mơ che 
rnoas. Bol gơ rơp dòp geh gơ jơl sùm sùm, mơ ơm tềng hơ̆ bơh rài do tus hơ rài 
ne. 

Esai 35 

Rê wơl hơ Siôn bơta dong tơwài dê 
1Ƀlàng ngềt ngơt mơ tiah ro rañ rơp chò hòp; ƀlàng bràs rơp hòn chò mơ gơcat 
bơkào be bơkào Rmit. 

2Gơcat bơkào lìu làc mơ hòn chò mơ chò hòp đơs chò. Bơta gơklŏ Liban dê rơp 
geh ai gơ in, bơta ryŭ ryơm Karmel mơ Sarôn dê; bol gơ rơp gŏ bơta gơklŏ Yàng 
Jehôwa dê, mơ bơta ryŭ ryơm Yàng Tom Trồ bol he dê. 

3 Lơh tĕ pràn ală mpàng tê lơbơn lơño in, lơh tĕ kơ̆ ală gơltang ơrơm in. 

4Đơs tĕ mơ ală cau gơs nùs rngòt rngơt lah: “Kơ̆ tĕ nùs, bañ rngòt; do la Yàng 
Tom Trồ bol mê dê, Kơnràñ rơp tus nàng sal tê; bal mơ bơta rngòt cù kìr mơ 
bơta sal wơl. Kơnràñ rơp tus nàng dong klàs bol mê.” 

5 Gen mat cau jơngo rơp geh àng, tồr cau tĭ rơp geh kơno. 

6Tŭ hơ̆ cau kwet kơlte rơp sơnđoh be jun, lơmpiat cau kloat rơp đơs chò bơta 
hòn chò in. Dà rơp gơcat tòm ƀlàng ngềt ngơt, mơ ală croh dà rơp gơhòr tòm 
ƀlàng bràs. 

7Bràs duh rơp gơlik gơs tơnau dà, ù tiah rañ rsơh rơp gơlik gơs croh dà. Trồm 
so brê ơm rơp gơlik tiah bŏ nàk, ƀlàng ñhơt rơp hòn bal mơ proh tràng. 

8Tềng hơ̆ rơp gơs dô nơm gùng me, gơ rơp geh sơnđan la Gùng Bơta Sàng goh. 
Cau ò goh rơp ò geh lòt tòm hơ̆; mơya lòi ală làng bol Yàng Tom Trồ in, cau lòt 
gùng bulah bơrngơl gơla kung rơp ò lòt tìs nrah. 

9Tòm gùng hơ̆ rơp ò gơs klìu triă, rơp ò gơs dô nơm phan brê jàñ bơsak lơi; ò 
bàn bol gơ tềng hơ̆. Mơya mìng ală cau geh dong tơwài rơp lòt tềng hơ̆. 

10Mơ ală cau Yàng Jehôwa neh tơwài rơp rê wơl. Bol khai mut tòm Siôn bal mơ 
jơnau đơs chò; bơta hòn chò gam sùm sùm rơp tơndau hơđang bồ bol khai. Bol 
khai rơp bềng lìu bơta chò hòp mơ hòn chò, bơta moat jrùng mơ rac ròc rơp roh 
thit. 

Esai 36 

Pơnah bơtơl bơh bơta yal yau. – Ejekia mơ Sennacerip. – Cau kong sồr Merôdak Baladan 
dê 

(36:1 – 39:8) 
Sennacerip khơm lơh Jerusalem 

(II Ală Bơtau 18:13-27; II Yal Yau 32:1-19) 

1Tòm nam dơ̆ jơt poan rài bơtau Ejekia at bồ, Sennacerip, bơtau Asiri dê, brồ lơh 
mơ tòmdră mơ ală ƀòn dờng kơ̆ cê Juda mơ tòmpìt geh. 

2Bơtau Asiri sồr Rapsake bal mơ dô mpồl ling pràn kơldang bơh Lakis tus hơ 
bơtau Ejekia tòm Jerusalem. Rapsake ntào di gah bòng dà tơnau hơđang, tòm 
gùng me lòt hơ ƀlàng cau chài ñòm brài. 

3Gen gơs Eliakim, kòn klau Hilkia, la cau kwang at bồ gơlang bơtau, Sepna la cau 
gơnoar cih, mơ Jôa kòn klau Asap dê, la cau kwang cih sră yal yau lơgar dê lòt 
tus hơ khai. 

4Rapsake đơs mơ bol khai lah: “Yal tĕ mơ bơtau Ejekia lah bơtau dờng la bơtau 
Asiri đơs be do: ‘Bơta gơn kơnòm bol mê dê ơn hơđang bơta lơi taih? 

5Mê kơlôi lah mìng jơnau đơs gòi rgơi tòmgơl bơta rơndap tòmlơh mơ bơta pràn 
tòmlơh sơl ơ? Mê kơnòm di ñcau mơ tòmdră mơ añ taih? 

6 Sền ne, mê kơnòm di Ejiptơ la dô nơm tòm proh pă lơh gơs gai jra, cau lơi 
sơnđìng di gơ gen rơp srơp bluh tê! Pharaôn bơtau Ejiptơ, gơwèt mơ jơh ală cau 
gơn kơnòm di khai la behơ̆. 

7Mơya dilah mê đơs mơ añ lah: “Bol hi dòn kơnòm di Jehôwa Yàng Tom Trồ bol 
hi dê.” Hơ̆ ò di la Bơtau hơ̆ mơ Ejekia neh tă sang jơh ală tiah jơnhoa mơ ală 
cơnòng duh khoai, gen đơs mơ Juda mơ Jerusalem lah: “Bol mê pal duh khoai di 
đap ală cơnòng duh khoai do,” ò ơ? 

8Behơ̆ tŭ do, tòmpơrlòng tĕ mơ cau tòm añ jê la bơtau Asiri: Añ rơp ai bol mê in 
bàr rbô nơm ơseh, dilah mê rgơi gơs tơl cau ling hào gơ! 

9Mbe mê rgơi tòmdră jai mơ dô nă cau kwang dềt rhền rlau jơh tòm mpồl cau 
duh broă cau tòm añ jê, bulah mê kơnòm di Ejiptơ rơndeh lòs tòmlơh mơ ling 
hào ơseh taih? 

10Rlau mơ hơ̆, ò di la bơh gơnoar sồr Yàng Jehôwa dê mơ añ lòt tus nàng brồ lơh 
mơ tơnroh lơgar do ò ơ? Yàng Jehôwa neh đơs mơ añ lah: Lòt tus tòmlơh mơ 
lơgar do mơ tơnroh gơ.’” 

11Eliakim, Sepna mơ Jôa, đơs mơ Rapsake lah: “Dan đơs mơ jơnau Aram mơ ală 
cau duh broă ồng dê, bơh bol hi git wă jơnau đơs hơ̆. Bañ đơs mơ bol hi tòm 
jơnau Hebrơ nàng làng bol ơm hơđang dơrñang ƀòn in ò kơno.” 

12Mơya Rapsake ho wơl lah: “Cau tòm añ sồr añ đơs ală jơnau hơ̆ mìng mơ cau 
tòm bol mê dê bal mơ bol mê in lơm, mơ ò di kung đơs mơ ală cau nggui hơđang 
dơrñang ƀòn, la ală cau bal mơ bol mê rơp sa è tòm mơ hùc dà đồm tòm he dê ò 
ơ?” 

13Behơ̆ Rapsake ñă ntào hòi driau dờng tòm jơnau Hebrơ lah: “Iat tĕ jơnau đơs 
bơtau dờng, la bơtau Asiri. 

14Bơtau đơs be do: ‘Bañ lòi bơtau Ejekia pơrlồm bol mê; bơh khai ò rgơi dong tă 
bol mê! 

15Bañ lòi bơtau Ejekia bơto pơndòm bol mê dòn kơnòm di Yàng Jehôwa, bơh 
khai đơs lah: “Yàng Jehôwa ngan rơp dong tă bol he, mơ ƀòn dờng do rơp ò phi 
tòm tê bơtau Asiri dê!” 

16Bañ iat jơnau bơtau Ejekia dê; bơh bơtau Asiri đơs be do: Lơh tĕ gơtòmsòr mơ 
añ, mơ lik tus tĕ mơ añ, gen jơh tơl nă bol mê rơp sa plai ño mơ plai ƀal tòm he 
dê, hùc dà tơrlung tòm he dê, 

17jơl tus di tŭ añ tus nàng cèng bol mê mut tòm dô nơm lơgar be lơgar tòm bol 
mê dê, hơ̆ la lơgar gơs kòi mơ tơrnòm, dô nơm lơgar gơs phan sa mơ suơn ño. 

18Bañ lòi bơtau Ejekia pơndòm pơrlồm bol mê tòm tŭ khai đơs lah: “Yàng Jehôwa 
rơp dong tă bol he!” Gơs yàng lơgar lơi ndai neh dong tă lơgar khai dê klàs bơh 
di tê bơtau Asiri sơl ơ? 

19Ntềng đah ală yàng Hamas mơ Arpat taih? Ntềng đah ală yàng Sepharbaim 
taih? Ală yàng hơ̆ neh dong tă Samari klàs bơh tê añ sơl ơ? 

20Tòm jơh ală yàng ală lơgar hơ̆ dê, gơs yàng lơi rgơi dong tă lơgar he dê klàs 
bơh di tê añ sơl? Behơ̆ mbe Yàng Jehôwa rgơi dong tă Jerusalem klàs bơh di tê 
añ taih?’” 

21Mơya làng bol ơm mŏ mŏ, ò ho dô jơnau lơi tài bơh cau bơtau neh ai gơnoar 
sồr lah: “Bañ ho khai wơl.” 

22Gen Eliakim, kòn klau Hilkia, cau kwang at bồ gơlang bơtau, bal mơ cau gơnoar 
cih Sepna, mơ Jôa kòn klau Asap, cau kwang cih sră yal yau lơgar dê, crè ào bol 
khai dê, rê wơl mơ bơtau Ejekia, mơ yal wơl ală jơnau Rapsake neh đơs. 

Esai 37 

Jơnau yal lài bơh bơta dong tă Jerusalem 
1Tòm tŭ bơtau Ejekia kơno jơnau hơ̆ gen crè ào khai dê, soh ƀào sơnò kiat, mơ 
mut tòm hìu duh khoai Yàng Jehôwa dê. 

2Bơtau sồr Eliakim la cau kwang at bồ gơlang, Sepna la cau gơnoar cih mơ ală 
cau gơnoar at bồ ơn phan duh khoai jòng sơnam, jơh tơl nă soh ƀào sơnò kiat, 
tus hơ cau gơnoar hwơr Esai, kòn klau Amôs dê. 

3Bol khai đơs mơ khai lah: “Bơtau Ejekia đơs be do: ‘Ngai do la dô ngai rung rài, 
lah pơrhơng, mơ ƀàssìl; kung be neh tus di tŭ deh kòn rau mơya ò tơl pràn nàng 
deh. 

4Digơlan Jehôwa Yàng Tom Trồ ồng dê neh kơno ală jơnau đơs Rapsake dê mơ 
cau tòm khai la bơtau Asiri neh sồr tus nàng bơrsèl tơnhial di Yàng Tom Trồ gam 
kis sùm sùm; Kơnràñ rơp lơh glài khai jat be ală jơnau Jehôwa Yàng Tom Trồ 
ồng dê neh kơno. Behơ̆ gen hòi dan tĕ ală cau gam ơm wơl mơ gam kis in!’” 

5Tòm tŭ ală cau duh broă bơtau Ejekia dê tus mơ Esai, 

6gen Esai đơs mơ bol khai lah: “Đơs tĕ mơ cau tòm bol mê dê lah: ‘Do la jơnau 
đơs Yàng Jehôwa dê: “Bañ rngòt bơh ală jơnau mê neh kơno, la jơnau ală dĭ gơna 
bơtau Asiri dê ngui nàng đơs tràl sơrbil di Añ. 

7Iat tĕ do, Añ rơp ơn dô nơm hwềng tòm khai nàng tòm tŭ khai kơno dô jơnau 
yal gen khai rơp rê wơl hơ lơgar tòm khai dê; tềng hơ̆ Añ rơp lơh khai in gơplơ̆ 
hơđơm lơmpiat đào.”’” 

8Rapsake rê wơl, kơno la bơtau Asiri neh lik bơh Lakis, mơ bơtau neh lòt tòmlơh 
mơ Lipna. 

9Tòm tŭ hơ̆ bơtau Asiri neh kơno jơnau yal lah Tirhaka, la bơtau Ethiôpi dê neh 
lik lòt nàng tòmlơh mơ bơtau; gen khai sồr ală cau kong sồr lòt tus đơs mơ Ejekia 
ală jơnau do: 

10“Đơs tĕ mơ Ejekia, bơtau Juda dê lah: ‘Bañ lòi Yàng Tom Trồ mơ mê dòn kơnòm 
pơrlồm mê tòm tŭ đơs lah: Jerusalem rơp ò phi tòm tê bơtau Asiri dê. 

11Ngan, bơtau neh kơno ală bơta mơ ală cau bơtau Asiri neh lơh di jơh ală lơgar, 
tơnroh bol gơ jơh hir; ai bơtau gen rơp geh dong tă sơl ơ! 

12Ală yàng ală lơgar dê mơ ồng pàng añ jê neh tơnroh, la ală yàng Gôjan, Caran, 
Rejep dê, bal mơ làng bol Eden ơm tòm Tellassar, rgơi dong tă bol khai sơl? 

13Ntềng đah bơtau Hamas, bơtau Arpat, bơtau ƀòn dờng Sepharbaim hala ƀòn 
dờng Hena mơ Iwa dê taih?’” 

Ejekia hòi dan mơ Yàng Tom Trồ 
(II Ală Bơtau 19:14-19) 

14Ejekia neh dòp sră pơyoa bơh tê cau kong sồr lòt mơ sền gơ, lồc behơ̆ khai guh 
hơ hìu duh khoai Yàng Jehôwa mơ pò sră hơ̆ di đap Yàng Jehôwa. 

15Ejekia hòi dan mơ Yàng Jehôwa lah: 

16 “Ơ Yàng Jehôwa Gơnap Gơnoar Dờng la Yàng Tom Trồ Israel dê, la Bơtau nggui 
hơđang sơbàn digùl ală ceruƀim, mìng dô nă Kơnràñ la Yàng Tom Trồ hơđang 
ală lơgar tòm ù. Kơnràñ neh crơng gơs trồ mơ tiah. 

17Ơ Yàng Jehôwa, dan ai tồr iat! Khoai Yàng Jehôwa, dan pò mat mơ sền! Dan iat 
jơh ală jơnau mơ Sennacerip neh sồr nàng lah sơrpah di Yàng Tom Trồ gam kis 
sùm sùm! 

18Khoai Yàng Jehôwa, ngan la ală cau bơtau Asiri neh tơnroh ală làng bol do mơ 
phà tơrlah ală lơgar bol khai dê, 

19sơrbì ală yàng bol khai dê tòm ồs mơ tơnroh jơh tài bơh bol gơ ò di la ală yàng 
ngan, mơya mìng chi mơ lŭ bơh tê kòn mơnus mòn gơs. 

20Tŭ do, khoai Jehôwa Yàng Tom Trồ bol hi dê, dan dong tă bol hi klàs bơh di tê 
khai dê, tồ jơh ală lơgar tòm plai ù rơp git mìng dô nă Kơnràñ lơm, khoai Yàng 
Jehôwa, la Yàng Tom Trồ.” 

Sennacerip kong alah 
21Gen Esai, kòn klau Amôs dê, pơyoa jơnau yal tus hơ bơtau Ejekia lah: “Do la 
jơnau đơs Jehôwa Yàng Tom Trồ Israel dê: Tài bơh mê neh hòi dan mơ Añ bơh 
jơnau Sennacerip, bơtau Asiri; 

22gen do la jơnau Yàng Jehôwa neh đơs tòmdră mơ khai: ‘Cau ơruh dềt Siôn dê 
sền òsơp mơ dơñŏ tơnhial di mê. Kòn ùr Jerusalem rơnggô bồ bơh ngkòi mê. 

23Mê neh lah sơrpah mơ đơs tràl sơrbil di ñcau taih? Mê neh dờng bơr tòmdră 
mơ pò mat jòng să mơ ñcau taih? Hơ̆ la tòmdră mơ Bơtau Sàng Goh Israel dê? 

24Mê neh ngui ală cau duh broă mê dê nàng lah sơrpah di Yàng Jehôwa. Mê neh 
đơs lah: “Añ cèng gal ngan rơndeh lòs tòmlơh mơ neh guh hơđang ală bồ 
mơnơm, la tiah jơnhoa hơđang rlau jơh Liban dê. Añ neh kơl ală chi pơnàng 
jơnhoa ngan, ală chi nho rề niam rlau jơh gơ dê. Añ neh guh jơnhoa rlau jơh, tus 
hơ tiah dơr brê ryŭ ryùm gơ dê. 

25Añ neh tò ală tơrlung mơ neh hùc dà. Añ neh lơh rañ rsơh mơ kơndòl jơng añ 
jê, jơh ală croh dà Ejiptơ dê.” 

26Mê òhềt kơno ơ? Añ neh lơh nền bơta hơ̆ bơh jŏ rau, Añ neh rơndap bơta hơ̆ 
bơh rài yau òr; tŭ do Añ neh lơh gơlik gơs, la mê neh lơh ală ƀòn dờng kơ̆ cê gơlik 
gơs ală gơnru lề lac ngềt ngơt. 

27Làng bol ơm tòm ƀòn hơ̆ neh roh gơnoar, gơdô nùs mơ kong ƀàssìl. Bol khai 
kung be ală chi che tòm ƀlàng, kung be ală sơmbut lơbơn mơ tơlir, kung be ñhơt 
hòn hơđang rkàng hìu, ñòp ro lài mơ tŭ gơhòn dờng. 

28Mơya Añ git tŭ mê ñă ntào, mơ tŭ mê nggui, tŭ mê lik mơ tŭ mê mut, mơ tŭ mê 
gơhào gơjrañ tòmdră di Añ. 

29Tài bơh mê gơhào gơjrañ tòmdră di Añ, mơ jơnau pơnhừ să mê dê neh tus di 
tồr Añ, gen Añ rơp ơn kơlnĕ Añ jê kwĕ di muh mê, mơ ơn che kèp Añ jê gla di 
bơr mê, Añ rơp lơh mê in rê wơl jat gùng mê neh lòt tus.’ 

30Ơ Ejekia, do rơp la tềl sơnio mê in; Tòm nam do mê rơp sa plai đo hòn is gơ dê, 
nam tơnơ̆ gam sa phan gơhòn bơh hơ̆. Mơya tus di nam dơ̆ pe, tùc tam tĕ mơ 
toès kac, tam ală suơn ño mơ sa plai gơ dê. 

31Dô dơ̆ tai dô pơnah gam wơl bơh hìu Juda dê, rơp sro ryas hơđơm mơ gơlik 
plai hơđang. 

32Bơh dô pơnah gam wơl rơp lik bơh Jerusalem, mơ dô mpồl cau gam kis rơp lik 
bơh mơnơm Siôn. Nùs ngac ngar Yàng Jehôwa Gơnap Gơnoar Dờng dê rơp lơh 
gơlik gơs bơta hơ̆. 

33Behơ̆ tàng, do la jơnau Yàng Jehôwa đơs bơh bơtau Asiri: ‘Khai rơp ò mut tòm 
ƀòn dờng do, kung ò pañ dô nơm kam lơi tềng do, khai rơp ò ngui khèl nàng tus 
di đap gơ, kung ò bơt dơrñang gơrwàng gùt dar gơ. 

34Khai rơp rê wơl jat gùng khai neh tus, khai rơp ò mut tòm ƀòn dờng do,’ Yàng 
Jehôwa đơs behơ̆. 

35Añ rơp dong gàr ƀòn dờng do mơ dong tă gơ, tài bơh Añ mơ tài bơh Dabit la 
cau duh broă Añ jê!” 

Bơta chơt Sennacerip dê 
36Gen cau gơnrơh Yàng Jehôwa dê mut tòm sàl ling cau Asiri dê mơ tơnchơt dô 
rhiang phàm jơt pram rbô nă cau. Tòm tŭ rìng àng drim gŏ bol khai neh chơt jơh. 

37Behơ̆ Sennacerip, bơtau Asiri lòi tiah hơ̆ mơ rê hìu mơ ơm tòm Ninibe. 

38Tòm tŭ khai ơm duh khoai tòm bơmồng Nisrok yàng khai dê, ală kòn klau khai 
dê la Adrammelek mơ Sarejer tơnchơt khai mơ đào, mơ bol khai dô pleh tòm 
lơgar Ararat. Gen kòn klau khai dê la Esarhadôn pơrdòn sơbàn khai. 

Esai 38 

Ejekia kòp jê mơ geh sơmbòi. – Jơnau khai jòng ro Yàng 
1Tòm ală ngai hơ̆, Ejekia gơlik kòp jê mòr chơt. Cau gơnoar hwơr Esai, kòn klau 
Amôs dê, lòt tus hơ khai mơ đơs lah: “Yàng Jehôwa đơs be do; ‘Rơndap tĕ ală 
bơta tòm hìu mê dê, bơh mê rơp chơt, ò geh sơmbòi.’” 

2Gen Ejekia wèt mat di dơrñang hìu mơ hòi dan mơ Yàng Jehôwa lah: 

3“Khoai Yàng Jehôwa, añ rac dan mơ Yàng, dan kah wơl mbe añ neh dòn song dô 
bă jơh nùs cơnđòa lòt di đap Yàng, mơ neh lơh ală broă niam di đap Kơnràñ!” 
Chòp, Ejekia ñìm rac sràt bơtang ngan. 

4Gen gơs jơnau Yàng Jehôwa đơs mơ Esai lah: 

5“Lòt tĕ đơs mơ Ejekia lah: Yàng Jehôwa la Yàng Tom Trồ Dabit, ồng pàng mê dê, 
đơs be do: ‘Añ neh kơno jơnau hòi dan mê dê mơ neh gŏ dà mat mê dê, Añ rơp 
ai bơtơl rài kis mê in jơt pram nam tai. 

6Añ rơp dong tă mê bal mơ ƀòn dờng do klàs bơh di tê bơtau Asiri, mơ Añ rơp 
cang kìng ƀòn dờng do.’ 

7Do la tềl Yàng Jehôwa ai mê in nàng đal git Yàng Jehôwa rơp lơh jat jơnau 
Kơnràñ neh ho: 

8Sền Añ rơp lơh mƀur mattơngai gơsơrkềng hơđang jơ sền mơ mattơngai Aca 
dê gơruc wơl jơt kơnă.” Behơ̆ mattơngai ruc wơl hơđang jơ sền mơ mattơngai 
jơt kơnă bơh di tiah gơ neh sơrkềng. 

Bơta đơs chò jòng ro Yàng Ejekia dê 

9Do la jơnau Ejekia, bơtau Juda dê, cih tơnơ̆ mơ tŭ kòp jê mơ geh sơmbòi: 

10Añ neh đơs: “Tòm tŭ nggùl rài kis, añ pal lik lòt; añ neh geh jào tus hơ mpồng 
lơgar làng ƀồc, tòm ală nam gam wơl añ jê.” 

11Añ neh đơs: “Añ rơp ò tai gŏ Yàng Jehôwa tòm ù cau kis dê; añ rơp ò tai sền gŏ 
jơi kòn mơnus digùl ală cau tòm lơgar dunnia. 

12Tiah ơm añ jê kòl tă tơlik bơh di añ kung be dô nơm sàl cau ê belàt dê. Añ neh 
pồt wơl rài kis añ jê, kung be cau chài tàñ ồi pồt ồi; Yàng neh koh añ bơh bơta lu 
li; bơh ngai tus di mang, Yàng cèng añ tus dô bă tiah lồi dut. 

13Añ ñìm rac bơta dong kòl jơl tus àng drim; be dô nơm klìu triă neh dơrpă jơh 
ală ntìng añ; bơh ngai tus di mang, Yàng cèng añ tus di tiah lồi dut. 

14Añ rơnđơh kung be sềm rgut; añ pơt wòl kung be sềm ntòp. Gar mat añ bòl 
glar tài bơh sền tơnggòr hơđang.” “Ơ Yàng Jehôwa, añ kong rồn bơklơn; dan 
Yàng dong tă añ! 

15Mơya, ñchi añ rgơi đơs taih? Bơh Kơnràñ neh đơs mơ añ, mơ să tòm Kơnràñ 
neh lơh bơta do. Bơta bic añ jê neh dô jơh, tài bơh bơta sràt bơtang tòm hwềng 
soàn añ. 

16Ơ Yàng, cau geh kis la kơnòm di ală bơta hơ̆; mơ tòm ală bơta hơ̆ la bơta kis 
hwềng soàn añ jê. Ơ Yàng dan bơtào wơl añ nàng sơmbòi añ, mơ lơh añ in kis.” 

17Ngan, añ kong bơta jê sồt moat jrùng añ jê, hơ̆ la bơta lơngai lơngò añ in; mơya 
Yàng neh sơmbat wơl rài kis añ jê, klàs bơh trồm jrô tơnroh; Yàng neh sơrbì jơh 
ală tồi glài añ jê, đah ngkòi Kơnràñ dê. 

18Lơgar làng ƀồc ò rgơi jòng ro Yàng, bơta chơt ò rgơi đơs chò jòng Yàng; ală cau 
neh mù tòm trồm jrô rau ò rgơi gơn kơnòm di bơta dòn song Kơnràñ dê. 

19Ală cau kis, mìng cau kis; bol khai jòng ro Kơnràñ kung be añ lơh ngai do; cau 
bèp rơp yal kòn sau khai in git bơta dòn song Kơnràñ dê. 

20Yàng Jehôwa rơp dong klàs añ, bol hi rơp pĕ kơñi mơ đơs chò, jơh ală ngai tòm 
rài bol hi dê, tòm hìu duh khoai Yàng Jehôwa dê. 

21Tŭ hơ̆ Esai neh đơs lah: “Ai tĕ dô nơm ƀañ chi ƀal ơn hơđang toh mồr gen khai 
rơp geh bòi.” 

22Ejekia kung neh lùp lah: “Gơs tềl lơi ai añ in git la añ rơp geh guh hơ hìu duh 
khoai Yàng Jehôwa taih?” 

Esai 39 

Ală cau ala mat bơtau Babilôn dê 

1Tòm tŭ hơ̆, Bơtau Babilôn la Merôdak Baladan, kòn bơtau Baladan, sồr cau kong 
lòt pơyoa sră mơ phan pà bơtau Ejekia in; tài bơh bơtau neh kơno khai kòp jê 
mơ geh sơmbòi. 

2Ejekia wă rò bol khai mơ sơnio bol khai in đam jàr phan màng, ală priă, màh, 
kơlhô, mơñà màng, jơh ală phan tòmlơh, mơ jơh ală phan màng khai dê. Ò gơs 
phan lơi tòm gơlang khai dê mơ tòm jơh lơgar khai dê mơ Ejekia ò sơnio bol khai 
in sền. 

3Gen cau gơnoar hwơr Esai tus mơ bơtau Ejekia mơ lùp lah: “Ñchi jơnau ală cau 
hơ̆ đơs, mơ bol khai tus bơh lơi taih?” Ejekia ho lah: “Bol khai tus mơ añ bơh 
lơgar ngài, bol khai tus bơh lơgar Babilôn.” 

4Cau gơnoar hwơr lùp tai: “Ñchi phan bol khai sền gŏ tòm gơlang bơtau taih?” 
Ejekia đơs lah: “Bol khai neh sền gŏ jơh ală phan tòm gơlang añ; ò gơs phan lơi 
tòm đam jàr añ jê mơ añ ò sơnio bol khai in.” 

5Gen Esai đơs mơ Ejekia lah: “Dan iat tĕ jơnau Yàng Jehôwa Gơnap Gơnoar Dờng 
neh đơs: 

6‘Ală ngai rơp tus, tòm tŭ jơh ală phan tòm gơlang bơtau dê mơ jơh ală phan mơ 
ồng pàng bơtau dê neh prap lòi jơl tus di ngai do rơp cèng pơrdô jơh hơ Babilôn; 
ò gam dô nơm phan lơi!’ Yàng Jehôwa đơs behơ̆. 

7 ‘Dô pơnah tòm ală kòn sau bơtau dê, la ală cau rơp geh deh bơtau in, bol khai 
rơp kong kup cèng mơ rơp lơh gơs kwang kơndời tòm gơlang bơtau Babilôn 
dê.’” 

8Ejekia ho wơl Esai lah: “Jơnau đơs Yàng Jehôwa dê mơ ồng pa yal wơl añ in iat 
hơ̆ la niam,” bơh bơtau kơlôi lah: “Rơp geh ring lơngai mơ ring niam tòm rài añ 
jê.” 

Esai 40 

Làng bol Yàng Tom Trồ dê geh pơndòm pơniang. – Jơnau ho bơh Bơtau Mesia mơ 
Jerusalem pa 
(40:1 – 66:24) 

Bơta pơndòm pơniang làng bol Yàng Tom Trồ dê 
1Yàng Tom Trồ bol mê dê đơs lah: “Pơndòm pơniang tĕ, pơndòm pơniang tĕ làng 
bol Añ jê. 

2Đơs tĕ lơbơn niam mơ Jerusalem, mơ hòi driau mơ khai lah bơta duh broă khai 
dê neh tơl rau, bơta lơh glài khai dê neh geh tơm rau, khai neh dòp bơh di tê 
Yàng Jehôwa bàr dơ̆ rlau tài bơh jơh ală tồi glài khai dê.” 

3 Gơs jơnau cau hòi driau lah: “Rcang tĕ gùng tòm ƀlàng ngềt ngơt Yàng Jehôwa 
in; bơsong tĕ gùng me tòm ƀlàng bràs Yàng Tom Trồ bol he in! 

4Kòp nơm thòng rơp geh yò tơngguh hơđang, kòp mơnơm mơ dòr rơp lơh liah, 
ù tiah ò ring rơp geh pơnring, ală tiah kơh tiah mơnơm rơp gơlik gơs ƀlàng ring. 

5Gen bơta gơklŏ Yàng Jehôwa dê rơp geh yal tơlik, jơh tơl nă kòn mơnus rơp sền 
gŏ bơta hơ̆, bơh bơr Yàng Jehôwa dê neh đơs behơ̆.” 

6 Gơs jơnau đơs lah: “Hòi dờng tĕ!” Mơ añ đơs lah: “Ñchi jơnau añ rơp hòi taih?” 
“Jơh ală cau kung be ñhơt, jơh ală bơta gơklŏ gơ dê la kung be bơkào tòm ƀlàng. 

7Ñhơt ro mơ bơkào jrùh, tài bơh nhơm Yàng Jehôwa khồm hơđang gơ, ngan làng 
bol la ñhơt. 

8Ñhơt ro, bơkào jrùh; mơya jơnau đơs Yàng Tom Trồ bol he dê rơp ơm kơ̆ gam 
sùm sùm.” 

9Mê guh tĕ hơđang mơnơm jơnhoa. Ơ Siôn, Mê la cau cèng jơnau niam, ai tĕ jơh 
pràn tơngguh sap đơs mê dê! Ơ Jerusalem yal tĕ jơnau niam, driau dờng tĕ, bañ 
rngòt! Đơs tĕ mơ ală ƀòn dờng Juda dê lah: “Do la Yàng Tom Trồ bol mê dê!” 

10 Sền ne, Yàng Jehôwa at bồ hơđang jơh ai gơnap gơnoar mơ tus, tơwòr tê 
Kơnràñ dê mơ at bồ. Sền ne, phan ƀàn Kơnràñ dê ơm mơ Kơnràñ, jền tơngai 
Kơnràñ dê ơm di đap Kơnràñ. 

11 Kơnràñ ròng siam mpồl Kơnràñ dê kung be cau ê belàt; Kơnràñ pơjum tơrgòm 
ală belàt kòn tòm tơwòr tê Kơnràñ dê, mơ kơnđu bol gơ rềp di nùs Kơnràñ dê; 
Kơnràñ tề lam dô bă lơbơn niam ală belàt me gơs kòn gam pô. 

Ò gơs cau lơi ndròm mơ Yàng Tom Trồ Israel dê 
12Ñcau neh ai kơndồm tê he mơ was dàlềng, mơ ai sơnđàm tê mơ sơnoa ală tap 
trồ taih? Ñcau neh ơn kơmbuh ù tòm dô nơm sơ̆, hala kơr mơnơm mơ ală dòr 
hơđang dô nơm phan kơr taih? 

13 Ñcau neh git wă Hwềng Yàng Tom Trồ dê, mơ lơh gơs cau bơto sơnio Kơnràñ 
in taih? 

14Yàng Jehôwa neh lùp ñcau nàng lơh Kơnràñ geh àng loh, mơ bơto Kơnràñ in 
gùng bơta song ring dê taih? Ñcau neh bơto Kơnràñ in git jak, hala sơnio Kơnràñ 
in gùng bơta git wă taih? 

15Ngan, ală làng bol ò gơkrơi kung be dô tơioh dà tòm thùng; geh kòp be kơmbuh 
ù hơđang phan kơr; Kơnràñ kơr ală bồt pơlào kung be kơmbuh ù rhền. 

16Chi hơđang mơnơm Liban ò tơl sing ồs hơđang cơnòng duh khoai, ală phan 
poan jơng tềng hơ̆ kung ò tơl lơh gơs phan ơn chu duh khoai. 

17Jơh ală lơgar di đap Kơnràñ gơlơh kung be ò gơs, Kơnràñ sền bol gơ ò kwơ mơ 
roh lơm. 

18 Behơ̆ gen bol mê rơp pơndròm Yàng Tom Trồ mơ ñcau taih? Ai rùp să lơi mơ 
bol mê rơp pơndròm mơ Kơnràñ taih? 

19Dô nơm rùp ràk, cau chài lơh màh ƀềp gơ mơ màh, mơ lơh ală che rơnjài mơ 
priă gơ in. 

20Dô nă cau rƀah ò rgơi ơn phan ơn behơ̆, gen khai sac rwah chi kră ò ồm. Khai 
jòi cau chài pac sềr nàng mòn gơs dô nơm rùp ràk ò gơpừ. 

21Bol mê ò git sơl ơ? Bol mê òhềt kơno sơl ơ? Cau òhềt yal bol mê in bơh tŭ 
sơnròp sơl ơ? Bol mê ò git wă bơh mơnàng plai ù geh crơng gơs sơl ơ? 

22Kơnràñ ơm nggui hơđang dơwàng plai ù dê, làng bol hơđang ù gơlơh kung be 
srah nting. Kơnràñ pò ală tap trồ kung be bài kơrnìng, mơ lă gơ kung be dô nơm 
sàl nàng ơm. 

23Kơnràñ lơh ală cau bơtau in gơlik be gòi, mơ lơh ală cau kwang at bồ tòm 
dunnia gơlik ò kwơ. 

24Tòm tŭ bol khai pa geh tam, pa geh sih, pa hòn ryas tòm ù, gen Kơnràñ khồm 
hơđang bol khai mơ bol khai ñòp ro, mơ càl wac brồng cèng pơrdô bol khai kung 
be rhe. 

25Bơtau Sàng Goh đơs lah: “Bol mê pơndròm Añ mơ ñcau, hala ñcau ndròm be 
Añ taih?” 

26Pò tĕ mat tơnggòr sền hơđang ală tap trồ: ñcau neh crơng gơs ală phan hơ̆ taih? 
Hơ̆ la Bơtau neh lơh gơlik gơs ală sơmañ mơ ală khà bol gơ dê, mơ hòi bol gơ jat 
ală sơnđan is gơ dê; tài bơh bơta pràn Kơnràñ dê la dờng Tòm gơnap gơnoar 
pràn Kơnràñ dê. Ò lòi hŭi dô nơm lơi. 

27Ơ Jakôp! Ñchi bơh tài mê đơs, Ơ Israel! Ñchi bơh tài mê yoam lah: “Gùng dà añ 
jê neh cang ndơp bơh di Yàng Jehôwa, mơ bơta song ring añ jê, ò geh Yàng Tom 
Trồ añ jê wèt sền ơ”? 

28Mê ò git sơl ơ? Mê òhềt kơno sơl ơ? Yàng Jehôwa la Yàng Tom Trồ kis gam sùm 
sùm, la Bơtau Crơng Gơs ală tiah lồi dut plai ù dê. Kơnràñ ò bòl ò glar, bơta git 
wă Kơnràñ dê ò gơs cau lơi rgơi jòi bàn. 

29Kơnràñ ai pràn cau bòl glar in, ai bơtơl gơnoar pràn cau lơbơn òsô in. 

30Bulah ơruh pơnu rơp bòl rơp glar, bulah ală klau pơnu rơp gơtup pừ. 

31Mơya cau lơi gơn kơnòm di Yàng Jehôwa gen rơp geh pràn pa, bol khai rơp pò 
pơnđar par jơnhoa hơđang kung be klàng bung; bol khai rơp ntoat mơ ò bòl glar, 
bol khai rơp lòt mơ ò lơgah lơgañ. 

Esai 41 

Bơtau Dong kòl Israel nền cê ngan 
1Ơ bol mê la ală bồt pơlào, ơm tĕ mŏ mŏ di đap Añ mơ iat! Lòi ală làng bol gơs tĕ 
pràn pa; Lòi tĕ bol khai tus rềp mơ đơs! Lòi bol he tus rềp bal nàng cahrña! 

2Ñcau neh tơngguh dô nă cau geh pha lin bơh đah mattơngai lik, bơtào khai tòm 
bơta duh broă khai dê? Kơnràñ jào ală lơgar tòm tê khai, mơ jă trơm ală bơtau 
hơđơm jơng khai dê. Kơnràñ lơh bol khai mơ đào gơlik kung be kơmbuh ù, lơh 
bol khai mơ àtak gơlik be rhe ro kòl càl khồm. 

3Kơnràñ ting jat bol khai mơ sơrlèt rlau tòm bơta ring lơngai tòm tŭ jơng pa jă 
di gùng. 

4Ñcau neh lơh gơs mơ lơh sir ală bơta do, hòi ală rài bơh tŭ sơnròp taih? Añ, la 
Yàng Jehôwa, Añ Bơtau Sơnròp mơ Lồi Dut. 

5Ală bồt pơlào neh gŏ bơta hơ̆ mơ rngòt rngơt, ală tiah lồi dut plai ù gơlơnggơr, 
bol khai tus rềp mơ tus; 

6Kòp nă dong kòl cau ndai, mơ đơs mơ dô nă cau ndai lah: “Lơh tĕ khin cha!” 

7Cau chài pac sềr chồl bơtrut nùs cau chài tiar màh, mơ cau chài drèp chồl bơtrut 
nùs cau chài tiar; bol khai đơs bơh tiah pơnđềt trà lah: “Niam ngan.” Khai ai đìn 
pơng nàng rùp ràk ò gơ ơwañ. 

8 Mơya bol mê, ơ Israel, la cau duh broă Añ jê, Jakôp la cau Añ neh sac rwah, bol 
mê la jơi bơtiàn Abraham cau bơyô Añ jê; 

9La cau Añ neh tă bơh di ală tiah lồi dut plai ù, Añ neh hòi sac mê bơh di ală tiah 
ngài rlau jơh mơ mum plai ù dê, mơ đơs mơ mê lah: “Mê la cau duh broă Añ jê; 
Añ neh sac rwah mê, mơ neh ò sang lòi mê.” 

10Bañ rngòt, bơh Añ ơm bal mơ mê; bañ rngòt rngơt, bơh Añ la Yàng Tom Trồ 
mê dê. Añ rơp lơh mê in pràn kơldang, Añ rơp dong kòl mê mơ rơp yò tơngguh 
mê mơ tê ma pha lin rlau Añ jê. 

11Jơh ală cau gơhào gơjrañ di mê rơp kong ƀàssìl mơ kòl sền òsơp. Ală cau 
tòmdră mơ mê rơp gơlik ò kwơ mơ kong roh rui. 

12Mê rơp jòi cau sò tơm di mê, mê jòi mơya ò bàn. Ală cau lơh kơlìn tòmlơh mơ 
mê rơp gơkòl roh rui be ò gơs phan lơi. 

13Bơh Añ la Jehôwa Yàng Tom Trồ mê dê, rơp tề di tê ma mê mơ hơ̆ la Añ đơs 
mơ mê lah: “Bañ rngòt, Añ rơp dong kòl mê.” 

14Ơ tu rhài Jakôp dê, bañ rngòt! Ơ kih rhài Israel dê! Añ rơp dong kòl mê, Yàng 
Jehôwa behơ̆ đơs! Bơtau Dong Tơwài mê, la Bơtau Sàng Goh Israel dê đơs behơ̆. 

15Do, Añ rơp lơh mê in gơlik gơs phan pòng kòi, pa mơ sơmplàñ gơs oă sề. Mê 
rơp gì ală mơnơm mơ tơnlề gơ, lơh ală dòr gơlik gơs kung be nsiap kòi. 

16Mê rơp tòmpơr gơ, càl rơp cèng pơrdô gơ, càl rbut dờng rơp rsìh bol gơ roh 
jơh. Mơya mê rơp hòn chò tòm Yàng Jehôwa, geh gơklŏ tòm Bơtau Sàng Goh 
Israel dê. 

17Ală cau rƀah lơòi mơ cau siơ̆u siar jòi dà mơya ò gơs; lơmpiat bol khai dê ro 
rañ tài bơh tơhìr. Mơya Yàng Jehôwa rơp ho wơl bol khai; Añ la Yàng Tom Trồ 
Israel dê, rơp ò sang lòi bol khai. 

18Añ rơp lơh ală hiòng dà gơhòr hơđang ală mơnơm kơlờl, mơ ală croh dà ngŏ 
bơh digùl thòng. Añ rơp lơh ƀlàng bràs in gơlik gơs tơnau dà, mơ lơh ù rañ rsơh 
in gơlik gơs croh dà. 

19Añ rơp ơn tòm ƀlàng bràs ală chi nho rề, chi pơnàng, chi mơñàng mơ chi ôlibe. 
Añ rơp ơn chi nho tòm ƀlàng ngềt ngơt, chi pơnggŏ bal mơ tòm cha, 

20tồ làng bol sền mơ git, sền sơwì mơ wă wơng lah tê Yàng Jehôwa neh lơh bơta 
hơ̆, Bơtau Sàng Goh Israel dê neh crơng gơs bơta hơ̆. 

Bơta roh lơm ală rùp ràk dê 
21Yàng Jehôwa đơs lah: “Ràng tơlik tĕ sră tòmyă bol mê dê,” Bơtau Jakôp dê đơs 
lah: “Cèng tĕ ală jơnau lơh cơng bol mê dê.” 

22Cèng ală rùp ràk bol mê dê tus rềp nàng yal bol hi in ală bơta rơp gơlik tus. Yal 
tĕ bol he in ală bơta neh gơs bơh lài, nàng bol he in sền sơwì bơh ală bơta hơ̆, 
mơ git wă ală bơta lồi dut gơ dê, hala yal loh bol hi in ală bơta rơp gơlik gơs. 

23Yal tĕ bol he in bơh ală bơta rơp gơlik gơs tòm ngai tơnơ̆, tồ bol he in git bol 
mê la ală yàng. Lơh bơta lơi niam hala lơh bơta iơh, tồ bol he in rngòt rngơt mơ 
kìr. 

24Bol mê ngan la ơm gòi ò gơs phan lơi, ală broă lơh bol mê dê jơh ală la ò kwơ 
lơm; cau lơi sac rwah bol mê hơ̆ la dô nă cau cù kìr. 

25Añ neh chồl bơtrut dô nă cau bơh đah đang mơ khai neh tus; bơh đah 
mattơngai lik khai hòi di sơnđan Añ, khai jă hơđang ală cau kwang at bồ kung be 
jă ù bŏ, be cau chài mòn glah jă ù kơnàng. 

26Ñcau neh yal bơta hơ̆ bơh tŭ sơnròp tồ bol he in rgơi git, hala neh yal lài bơta 
hơ̆ nàng bol he đơs lah: “Khai đơs di” taih? Mơya ò gơs cau lơi yal, ò gơs cau lơi 
yal tơnggit, ò gơs dô nă cau lơi neh kơno jơnau bol mê. 

27Añ la cau sơnròp neh yal lài Siôn in, mơ Añ ai Jerusalem in dô nă cau kong sồr 
lòt yal jơnau niam 

28Mơya tòm tŭ Añ sền mơ ò gơs dô nă cau lơi; tòm mpồl bol khai ò gơs dô nă cau 
lơi ai jơnau bơto sơnio, ò gơs dô nă cau lơi ho wơl tòm tŭ Añ lùp. 

29Ò di, jơh tơl nă bol khai la blac pơrlồm lơm! Broă lơh bol khai dê la ò kwơ, rùp 
pac sềr bol khai dê kung be càl khồm gòi. 

Esai 42 

Cau duh broă Yàng Jehôwa dê 

1 “Do la cau duh broă Añ jê, la cau Añ yò đo; la cau sac rwah Añ jê, la cau Añ niam 
nùs. Añ rơp ơn Hwềng Añ hơđang Khai, Khai rơp cèng bơta song ring ală làng 
bol in. 

2Khai rơp ò driau dờng hala pò bơr, ò đơs sap dờng tòm ală gùng me. 

3Khai rơp ò dơrkă gai proh neh pă pơnie rau, ò tơnchơt ồs mòr chơt di brài đèng. 
Khai rơp ai bơta dòn song ràng tơlik bơta song ring, 

4Khai rơp ò lơbơn òsô hala gơplơ̆ nùs, jơl tus di tŭ neh bơt bơtào bơta song ring 
hơđang ù; ală bồt pơlào rơp gơn kơnòm di bơta bơto sồr Khai dê.” 

5 Do la jơnau đơs Jehôwa Yàng Tom Trồ dê, la Bơtau neh crơng gơs mơ pò ală 
tap trồ, mơ lă plai ù bal mơ jơh ală phan lik bơh gơ, la Bơtau ai nhơm tă ală làng 
bol ơm hơđang gơ, mơ ai hwềng ală cau cơnđòa lòt hơđang gơ: 

6 “Añ, Yàng Jehôwa, neh hòi sac mê tòm bơta song ring; Añ rơp at tê mê mơ Añ 
rơp sền gàr mê mơ ai mê in gơlik gơs dô bơta ho bal làng bol in, mơ dô bơta àng 
làng bol bơdìh in, 

7nàng pò mat cau jơngo in, hồ cau kòl krơ̆ bơh hìu jàm, mơ toh cau nggui tòm 
tiah jơngo hìu jàm dê. 

8Añ la Yàng Jehôwa; hơ̆ la sơnđan Añ! Añ ò lòi bơta gơklŏ Añ jê cau ndai in, kung 
ò ai bơta jòng ro Añ jê ală rùp ràk in. 

9Sền ne, ală bơta yau neh gơlik gơs rau, mơ Añ yal tơnggit ală bơta pa; Añ yal 
tơnggit bol mê in lài mơ tŭ gơ gơlik tus.” 

Jơnau đơs chò jòng ro Yàng Jehôwa 
10Đơs chò tĕ Yàng Jehôwa in dô bơta đơs chò pa, bơta đơs chò jòng ro Kơnràñ 
bơh tiah lồi dut plai ù dê. Ơ ală cau lòt tòm dàlềng mơ ală phan tòm hơ̆, ală bồt 
pơlào mơ jơh ală cau kis tòm gơ. 

11Lòi ƀlàng ngềt ngơt mơ ală ƀòn dờng tòm hơ̆ tơlik sap gơ dê, lòi ală ƀòn la tiah 
Kedar ơm, chò hòp tĕ Lòi làng bol Sela hòn chò đơs chò tĕ, lòi bol khai driau dờng 
tĕ hơđang ală bồ mơnơm. 

12Lòi bol khai ơn tĕ bơta gơklŏ Yàng Jehôwa in, mơ yal tơlik bơta jòng ro Yàng 
tòm ală bồt pơlào. 

13Yàng Jehôwa rơp lik lòt hơđap be cau ling pràn kơldang, be dô nă cau ling jak 
chồl bơtrut nùs ngac ngar Kơnràñ dê, Kơnràñ driau dờng tòmlơh; mơ rơp pha 
lin rlau mơ ală cau sò tơm Kơnràñ dê. 

14Bơh jŏ rau, Añ neh ơm mŏ mŏ, Añ kư̆ ơm mŏ mŏ, mơ ruc wơl să tòm Añ. Tŭ do, 
Añ rơp driau dờng, be cau ùr jê deh, Añ rơp tă nhơm bòl òsô tai. 

15Añ rơp lơh jơh ală mơnơm mơ ală dòr in gơlik tiah sang lòi ngềt ngơt, lơh jơh 
ală chi che gơ dê ro jrùh; Añ rơp tòmgơl ală hiòng gơlik bồt pơlào, mơ ală tơrlung 
dà soat jơh. 

16Añ rơp tề ală cau jơngo lòt tòm ală gùng bol khai ò git, Añ rơp lam bol khai tòm 
ală gùng bol khai òhềt mòng git; Añ rơp tòmgơl bơta jơngo gơlik gơs bơta àng di 
đap bol khai, mơ lơh ală tiah ò ring gơlik gơs ring niam. Hơ̆ la ală bơta Añ rơp 
lơh; mơ Añ rơp ò sang lòi bol khai. 

17Bol khai rơp kòl ruc wơl mơ kong ƀàssìl, hơ̆ la ală cau dòn kơnòm di ală rùp 
ràk, ală cau đơs mơ ală rùp pac sềr lah: “Ală kơnràñ la yàng bol hi dê.” 

Israel jơngo mat mơ tĭ tồr 
18Ơ ală cau tĭ tồr; iat tĕ; mơ bol mê la cau jơngo mat, sền tĕ mơ gŏ! 

19Ñcau la cau jơngo, mơya la cau duh broă Añ jê, mơ cau tĭ tồr kung be cau kong 
sồr mơ Añ neh sồr lòt taih? Ñcau la jơngo kung be cau ơn să Añ in, hala cau jơngo 
kung be cau duh broă Yàng Jehôwa dê taih? 

20Mê neh gŏ oă bơta, mơya ò sền sơwì dô êt lơi; mê gơs trồm tồr àng loh, mơya 
mê ò kơno dô êt lơi. 

21Yàng Jehôwa niam nùs bơh bơta song ring Kơnràñ dê, lơh bơta boh lam 
Kơnràñ dê dờng màng mơ gơklŏ. 

22Mơya do la dô nơm làng bol kong phà kong kơñau, jơh tơl nă bol khai yar dă 
dùh tòm trồm jrô, mơ pồn ndơp tòm ală hìu jàm. Bol khai gơlik gơs phan tòmpìt 
geh mơ ò gơs cau lơi dong tă; lơh gơs phan kup geh mơ ò gơs cau lơi đơs lah: 
“Lòi tĕ bol khai rê wơl.” 

23Ñcau tòm bol mê rơp ơn nùs di bơta do hala kơrhia mơ ai tồr iat bơh tŭ tơngai 
rơp tus taih? 

24Ñcau neh jào Jakôp nàng gơkòl cau kup geh, mơ phi Israel nàng cau phà kơñau 
taih? Hơ̆ ò di la Yàng Jehôwa, la Bơtau mơ bol he neh tìs glài tòmdră mơ Kơnràñ 
ò ơ? Bơh bol khai ò bài lòt jat ală gùng dà Kơnràñ dê; bol khai ò dòn bơr lơh jat 
bơta boh lam Kơnràñ dê. 

25Behơ̆ tàng Kơnràñ neh tuh hơđang bol khai bơta gơjrañ duh hơng Kơnràñ dê, 
la bơta gơhào gơjrañ bơta kơlìn dê. Gơ gơrwàng bol khai tòm ồs, mơya khai kung 
ò git wă; gơ chu pơrguc khai, mơya khai kung ò ơn nùs bơh bơta hơ̆. 

Esai 43 

Jơnau ho bơtào wơl mơ sền gàr 
1Mơya tŭ do, Yàng Jehôwa đơs be do: ơ Jakôp! Yàng Jehôwa la Bơtau neh crơng 
gơs mê! Ơ Israel, Bơtau neh mòn gơs mê, đơs be do: “Bañ rngòt, bơh Añ neh 
tơwài mê; Añ neh ai sơnđan mê mơ hòi mê; mê gơrê bal mơ Añ. 

2Tòm tŭ mê tiă gan ală dà, Añ rơp ơm bal mơ mê; mơ tòm tŭ mê tiă gan ală hiòng, 
gơ rơp ò tơnkram mê. Tòm tŭ mê lòt gan ồs, mê rơp ò kòl ồs sa, ală lơmpiat ồs 
rơp ò chu mê. 

3Bơh Añ la Jehôwa Yàng Tom Trồ mê dê, Bơtau Sàng Goh Israel dê, Yàng Dong 
Klàs mê dê. Añ ai Ejiptơ lơh gơs phan tơwài mê, Ethiôpi mơ Seba lơh gơs phan 
ala mê. 

4Tài bơh mê la dờng màng mơ di pal jòng ro di đap Añ, mơ tài bơh Añ neh kòñ 
gơboh di mê, Añ rơp ai ală cau nàng tòmgơl mơ mê, mơ làng bol nàng tòmgơl 
bơta kis mê dê. 

5Bañ rngòt, bơh Añ ơm bal mơ mê; Añ rơp cèng kòn sau mê tus bơh đah 
mattơngai lik, mơ pơjum mê bơh đah mattơngai mut. 

6Añ rơp đơs mơ đah đang lah: ‘Tơngklàs tĕ!’ mơ đah đơm: ‘Bañ kup bol khai.’ 
Cèng tĕ ală kòn klau Añ jê bơh tiah ngài, mơ ală kòn ùr Añ jê bơh ală tiah lồi dut 
plai ù dê, 

7hơ̆ la kòp nă cau geh tơmoh bơh sơnđan Añ, la ală cau mơ Añ neh crơng gơs 
bơta gơklŏ Añ in; ală cau Añ neh mòn gơs mơ neh lơh gơs.” 

8Cèng tơlik tĕ ală cau gơs mat mơya ò gŏ, gơs tồr mơya ò kơno. 

9Jơh ală lơgar tơrgòm dô bă bal, ală làng bol pơjum tĕ bal! Ñcau tòm bol khai yal 
lài bơta do, mơ yal tơnggit bol he in ală bơta neh gơlik gơs bơh yau òr taih? Lòi 
tĕ bol khai cèng tus ală cau lơh cơng bol khai dê nàng dong tò bol khai la di, mơ 
lòi bol khai in kơno mơ đơs lah: “Hơ̆ la song ngan.” 

10Yàng Jehôwa đơs lah: “Bol mê la ală cau lơh cơng Añ jê, mơ la cau duh broă mơ 
Añ neh sac rwah, nàng mê in git mơ dòn Añ, mơ git wă lah Añ la Bơtau hơ̆. Ò gơs 
yàng lơi neh geh crơng mòn lài mơ Añ, tơnơ̆ mơ Añ kung rơp ò gơs. 

11Añ, să tòm Añ la Yàng Jehôwa, rlau mơ Añ ò gơs bơtau dong klàs lơi ndai tai. 

12Añ neh yal tơlik, neh dong klàs, mơ neh yal tơnggit. Hơ̆ la Añ, ò di la dô nă yàng 
lơgar bơdìh ơm digùl bol mê.” Yàng Jehôwa đơs lah: “Bol mê la cau lơh cơng bơh 
Añ, mơ Añ la Yàng Tom Trồ! 

13Ngan, bơh ngai yau òr Añ la Yàng Tom Trồ. Ò gơs cau lơi geh dong klàs bơh tê 
Añ. Tòm tŭ Añ lơh gơs, ñcau rgơi tòmgơl taih?” 

14Yàng Jehôwa, Bơtau Dong Tơwài bol mê dê, Bơtau Sàng Goh Israel dê đơs be 
do lah: “Tài bơh bol mê, Añ rơp sồr tus hơ Babilôn, lơh tơrlơm jơh ală mpồng 
ƀòn dờng dê, mơ ală jơnau driau cau Kalde dê rơp gơlik gơs jơnau ñìm rac. 

15Añ la Yàng Jehôwa, Bơtau Sàng Goh bol mê dê, la Bơtau Crơng Gơs Israel, mơ 
la Bơtau At Bồ bol mê dê.” 

16Do la jơnau đơs Yàng Jehôwa dê, la Bơtau neh pò dô nơm gùng tòm dàlềng, dô 
nơm gùng lòt gan ală dà hòr pràn. 

17Bơtau cèng ală rơndeh lòs tòmlơh mơ ală ơseh, mpồl ling tòmlơh mơ mpồl ling 
khin cha tòmlơh, lơh bol khai gơpừ jơh tềng hơ̆, ò tŭ lơi guh tai, kong tơnroh mơ 
đơp chơt kung be ồs di brài đèng: 

18Bơtau hơ̆ đơs lah: “Hŭi tĕ ală bơta neh yau, bañ ơm sùm tòm ală ngai neh rlau. 

19Do, Añ mòr lơh dô bơta pa! Tŭ do gơ rơp gơlik gơs mo; bol mê ò đal git ơ? Añ 
rơp pò dô nơm gùng tòm ƀlàng bràs, mơ pò ală croh dà tòm ƀlàng ngềt ngơt. 

20Ală phan poan jơng tòm brê duh rngòt di Añ, so brê bal mơ klàng kò kung behơ̆, 
tài bơh Añ rcang gơs dà tòm ƀlàng bràs, mơ ală croh dà tòm ƀlàng ngềt ngơt, 
nàng ai làng bol geh sac rwah Añ jê geh dà hùc. 

21Hơ̆ la làng bol mơ Añ neh mòn gơs să tòm Añ in nàng bol khai rơp yal tơlik 
bơta jòng ro Añ. 

22Mơya, ơ Jakôp, mê neh ò hòi dan mơ Añ, Ơ Israel, mê neh kong bòl glar să tòm 
mê dê Añ in. 

23Mê neh ò cèng belàt lơh gơs phan ơn chu pơrguc Añ in, neh ò ơn phan ơn duh 
khoai nàng dòn duh Añ. Añ ò lơh kơnjơ̆ kơnjut di mê bơh phan ơn mơ kòi mbo, 
kung ò tơmbòl mê chu kơlhô. 

24Mê neh ò blơi Añ in chi ƀô niam lơi, kung neh ò ơn Añ in dơngi ală phan ơn duh 
khoai. Mơya mê lơh Añ in kơnjơ̆ bơh tồi glài mê dê, mơ tơmbòl Añ bơh ală bơta 
tồi glài iơh bơsak mê dê. 

25Añ, să tòm Añ la Bơtau jùt sang jơh ală bơta tìs glài mê dê; tài bơh să tòm Añ, 
Añ ò kah tai ală bơta tồi glài mê dê. 

26Yă tĕ Añ; bol he lòt tòmpơrlòng tĕ, tơlik tĕ ală bơta gơrềng tus mơ mê; nàng 
lơh cơng mê la di. 

27Pàng yau sơnròp mê dê neh tìs glài, ală cau yal tơlik jơnau đơs mê dê neh sơrlèt 
rlau tòmdră wơl mơ Añ. 

28Behơ̆ tàng Añ rơp lơh ƀàssìl ală cau lam bồ tòm hìu duh khoai mê dê, Añ rơp 
phi Jakôp nàng kong tơnroh, mơ Israel nàng kong lah sơrpah.” 

Esai 44 

Yàng Tom Trồ ai lơngai Israel in 
1“Mơya tŭ do iat tĕ, ơ Jakôp, cau duh broă Añ jê, Ơ Israel, làng bol Añ neh sac 
rwah. 

2Do la jơnau đơs Yàng Jehôwa dê, la Bơtau neh lơh gơs mê, neh mòn gơs mê tòm 
kơndul mè, mơ la Bơtau rơp dong kòl mê: Bañ rngòt, ơ Jakôp, cau duh broă Añ 
jê, mơ Jerusalem la cau Añ neh sac rwah; 

3Bơh Añ rơp tuh dà hơđang ù rañ rsơh, ai ală croh dà tòm tiah ro rañ. Añ rơp tuh 
Hwềng Añ hơđang jơi bơtiàn mê dê, mơ bơta lơngai lơngò hơđang ală kòn sau 
mê dê. 

4Bol khai rơp hòn niam kung be ñhơt tòm ƀlàng, be chi tơlir hòn rềp di ală croh 
dà. 

5Cau do rơp đơs lah: ‘Añ gơrê bal mơ Yàng Jehôwa,’ cau ne rơp tơmoh să tòm he 
bơh sơnđan Jakôp; cau ndai tai rơp cih hơđang tê he lah: ‘Añ gơrê bal mơ Yàng 
Jehôwa,’ mơ rơp tơmoh bơh sơnđan Israel.” 

Yàng Jehôwa, ò di rùp ràk 
6 Yàng Jehôwa la cau Bơtau At Bồ mơ la Bơtau Dong Tơwài Israel dê, la Yàng 
Jehôwa Gơnap Gơnoar Dờng đơs be do: “Añ la Bơtau sơnròp mơ Añ la Bơtau lồi 
dut; rlau mơ Añ ò gơs Yàng Tom Trồ lơi. 

7Ñcau la ndròm bal be Añ taih? Lòi bol khai yal tơnggit tĕ. Lòi bol khai yal tơnggit 
mơ ơn gơ di đap Añ. Ñcau neh yal lài bơh ală bơta bơh yau tus tŭ do taih? Lòi bol 
khai yal bol hi in ală bơta gam gơlik gơs. 

8Bañ rơm să, bañ rngòt. Añ ò di neh yal mơ mê bơh yau òr mơ yal tơnggit gơ ò 
ơ? Bol mê la cau lơh cơng Añ jê. Gơs Yàng Tom Trồ lơi ndai tai rlau mơ Añ sơl? 
Ò gơs pơnai lŭ lơi ndai; Añ git ò gơs dô nơm lơi ndai!” 

9Jơh ală cau chài lơh rùp ràk la roh lơm, ală phan bol khai kòñ gơboh la ò kwơ 
dô êt lơi. Ală cau lơh cơng bol khai dê ò gŏ mơ kung ò git, behơ̆ bol khai rơp gơkòl 
tòm bơta ƀàssìl ƀàsso. 

10Cau mòn gơs dô nơm rùp yàng mơ tŏ gơs dô nơm rùp ràk hơ̆ la lơh ò niam ơ? 

11Sền ne, jơh ală cau bal mơ khai rơp gơkòl tòm bơta ƀàssìl; ală cau chài lơh ală 
phan hơ̆ mìng la kòn mơnus lơm! Lòi jơh ală bol khai pơjum bal mơ ntào bal! Bol 
khai rơp gơkòl rngòt rơm să mơ ƀàssìl. 

12Cau chài tiar mòn gơ mơ lơh broă hơđang ồs rnga; teh gơ mơ mut mòn gơs dô 
nơm rùp ràk, drèp gơ mơ tơwòr tê pràn khai dê. Khai jơgloh mơ òsô tai; khai ò 
hùc dà mơ bòl glar. 

13Cau chài lơh chi ngui gai was mơ was sơnoa, ngui gai cih mơ treh gùng, khai 
pac mơ sùng, lơh tềl mơ phan ngui gơ dê. Khai lơh gơs rùp dô nă kòn mơnus, dô 
nă kòn mơnus bal mơ jơh ală bơta gơklŏ gơ dê, nàng gơ rgơi ơm sùm tòm dô 
nơm bơmồng. 

14Khai kơl ală chi pơnàng; hala chi pơnggŏ hala nho rề. Khai neh lòi gơhòn dờng 
digùl ală chi tòm brê, hala neh tam chi nho, mơ mìu lơh gơ in hòn dờng. 

15Hơ̆ la lòng khai ngui nàng sing ồs; ƀà ngui nàng ñjơr ram. Khai ngui gơ sing ồs 
nàng buh piang lă. Mơya khai kung lơh gơs dô nă yàng mơ duh khoai, khai lơh 
gơs dô nơm rùp ràk mơ cùn khoai di đap gơ. 

16Nggùl ală chi hơ̆ khai ngui nàng sing ồs, hơđang ồs hơ̆ khai gơm phan sa, khai 
buh poac mơ sa hòm. Khai kung ñjơr ồs nàng ram să khai, mơ đơs lah: “Ah, añ 
ñjơr ram; añ sền gŏ lơmpiat ồs!” 

17Lòng gam wơl, khai lơh gơs dô nă yàng, hơ̆ la rùp ràk khai dê; khai cùn di đap 
gơ mơ duh khoai. Khai hòi dan mơ đơs lah: “Dan dong klàs añ, kơnràñ la yàng 
añ jê.” 

18Bol khai ò git bơta lơi, bol khai ò git wă bơta lơi; gar mat bol khai gơkòl lềt wơl 
gen tàng bol khai ò rgơi gŏ, nùs tồr bol khai gơkòl kal wơl gen tàng bol khai ò 
rgơi git wă. 

19Ò gơs cau lơi ơm wơl mơ kơlôi sơnơng, ò gơs cau lơi gơs bơta git jak hala git 
wă nàng đơs lah: “Añ neh ai nggùl lòng hơ̆ mơ sing ồs; añ kung neh buh piang lă 
hơđang ồs rnga gơ dê; neh buh poac mơ neh sa rau; pơnah gam wơl, añ ngui 
nàng lơh gơs dô nơm phan cù kìr sơl ơ? Añ rơp kun bồ di đap dô gơl chi sơl ơ? 

20Cau hơ̆ sa bùh, nùs gơkòl pơrlồm neh lam khai lòt tìs; khai ò rgơi dong klàs să 
tòm khai, hala đơs lah: Ò di phan tòm tê ma añ do la phan ma blac ò ơ?” 

Jơnau ho pơgon bơh bơta dong tơwài 
21Ơ Jakôp, kah tĕ ală bơta do, ơ Israel, bơh mê la cau duh broă Añ jê. Añ neh lơh 
gơs mê, mê la cau duh broă Añ jê; ơ Israel, Añ rơp ò hŭi mê. 

22Añ neh jùt sang bơta tìs glài mê dê kung be mhwal lơut, tồi glài mê dê kung be 
dà tŭ. Rê wơl tĕ mơ Añ, bơh Añ neh dong tơwài mê. 

23Ơ ală tap trồ, đơs chò hòn chò tĕ, bơh Yàng Jehôwa neh lơh bơta hơ̆; Ơ ù tiah 
hơđơm, driau dờng tĕ! Ơ ală mơnơm, ală brê dơr bal mơ jơh ală chi che tòm hơ̆, 
pò tĕ jơnau mơ đơs chò! Bơh Yàng Jehôwa neh dong tơwài Jakôp. Kơnràñ ràng 
tơlik bơta gơklŏ Kơnràñ dê tòm Israel. 

Jerusalem rơp gơs làng bol 
24Yàng Jehôwa la Bơtau Dong Tơwài mê dê la Bơtau neh lơh gơs mê bơh tòm 
kơndul mè, đơs be do: “Añ la Yàng Jehôwa, la Bơtau neh lơh gơlik gơs jơh ală 
phan, mìng dô nă Añ neh lì ală tap trồ, mìng dô nă Añ neh lă plai ù. 

25 Añ la Bơtau neh tơnroh ală tềl ală cau gơnoar hwơr ma blac, mơ lơh ală cau 
đơs hwơr gơlik cau bơrngơl gơla; la Bơtau neh tă sang bơta jak chài mơ lơh cau 
git wă bol khai gơlik gơs tùl gơla, 

26la Bơtau neh lơh gơlik gơs tòm toh be jơnau đơs ală cau duh broă Añ jê, mơ 
lơh gơlik di ngan ală jơnau đơs lài ală cau kong sồr Añ jê, la Bơtau neh đơs bơh 

Jerusalem lah: ‘Gơ rơp gơs cau ơm tòm hơ̆,’ bơh ală ƀòn dờng Juda lah: ‘Gơ rơp 
geh bơt bơtào, Añ rơp bơt bơtào wơl ală tiah hơ̆;’ 

27la Bơtau đơs mơ dà jrô lah: ‘Ro rañ tĕ, Añ rơp lơh soat ală croh dà;’ 

28 đơs bơh Sirus lah: ‘Khai la cau ê belàt Añ jê; mơ rơp lơh gơlik gơs jơh ală bơta 
Añ niam nùs;’ Kơnràñ rơp đơs bơh Jerusalem lah: ‘Lòi gơ rơp geh bơt bơtào wơl,’ 
mơ đơs bơh hìu duh khoai lah: ‘Mơnàng mê dê rơp geh bơt.’” 

Esai 45 

Jơnau đơs hwơr bơh Sirus 
1Do la jơnau Yàng Jehôwa đơs mơ Sirus, la cau geh bong mơñà Kơnràñ dê, be do: 
Cau mơ Añ neh at di tê ma khai dê, nàng lơh ală lơgar dòn duh di đap khai, hồ 
che kơt but ală cau bơtau dê, pò ală mpồng di đap khai, mơ ală mpồng ƀòn dờng 
ò til wơl: 

2“Añ rơp lòt di đap mê, pơnring ală mơnơm; Añ rơp lơh bơcah rpot rpet ală 
mpồng lơh mơ kòng, koh dơrpă ală kai kal mpồng mơ lòs. 

3Añ rơp ai mê in ală đam jàr phan màng tòm tiah jơngo, bơta pas gơs neh prap 
lòi tòm ală tiah ndơp ndơr, nàng mê in git Añ la Yàng Jehôwa, Yàng Tom Trồ 
Israel dê, la Bơtau neh hòi mơ sơnđan mê dê. 

4Tài bơh Jakôp, cau duh broă Añ jê, mơ tài bơh Israel, cau sac rwah Añ jê, Añ hòi 
mê mơ sơnđan mê dê, mơ ai mê in dô nơm sơnđan ryŭ ryơm bulah mê ò git Añ. 

5Añ la Yàng Jehôwa, ò gơs bơtau lơi ndai; rlau mơ Añ ò gơs Yàng Tom Trồ lơi 
ndai tai. Bulah mê neh ò git Añ, Añ rơp bơtơl pràn mê in, 

6tồ bol khai rgơi git bơh di đah mattơngai lik tus di đah mattơngai mut ò gơs 
yàng lơi ndai tai rlau mơ Añ. Añ la Yàng Jehôwa, ò gơs bơtau lơi ndai tai. 

7Añ lơh gơs bơta àng mơ mòn gơs bơta klam jơngo, Añ ai bơta lơngai lơngò mơ 
crơng gơs bơta rung rài; Añ, Yàng Jehôwa, lơh jơh ală bơta hơ̆. 

8Ơ ală tap trồ hơđang đùh tĕ dà tŭ, mơ lòi tĕ ală tap trồ đùh mìu bơta song ring. 
Lòi tĕ plai ù gơ pò, nàng hòn cat bơta dong klàs, lòi tĕ bơta song ring kung hòn 
cat. Añ la Yàng Jehôwa neh crơng gơs gơ.” 

9 Bòl glar ală cau in pơnđơl pơrlòng mơ Bơtau neh crơng gơs he, khai mìng la dô 
nơm gri mơ ù tòm ală gri lơh mơ ù. Ù kơnàng rgơi đơs sơl mơ cau chài mòn gơ 
lah: “Ñchi mê lơh taih?” Hala đơs: “Ală phan mê lơh gơs ò hoan chài tê,” sơl ơ? 

10Bòl glar cau lơi đơs mơ bèp khai lah: “Ñchi mê neh tơnggơs taih?” Hala đơs mơ 
mè khai lah: “Ñchi ai neh deh taih?” 

11Yàng Jehôwa, Bơtau Sàng Goh Israel dê, mơ la Bơtau neh lơh gơs Israel, đơs be 
do: “Lùp tĕ Añ bơh ală kòn sau Añ jê, lùp tĕ Añ bơh ală bơta rơp gơlik tus. Hala 
ai añ in jơnau sồr bơh broă tê Añ lơh sơl? 

12Hơ̆ la să tòm Añ neh lơh gơlik gơs plai ù, mơ crơng gơs jơi kòn mơnus ơm 
hơđang gơ. Tê Añ neh lì ală tap trồ; Añ neh rơndap ală mpồl sơmañ gơ dê. 

13Añ rơp tơngguh Sirus tòm bơta song ring, Añ rơp bơsong jơh ală gùng dà khai 
dê. Khai rơp bơt bơtào wơl ƀòn dờng Añ jê, mơ hồ toh ală cau kong kup cèng Añ 
jê geh khat gơboh, mơya ò di bơh khà jền hala nàng geh phan ƀàn, Yàng Jehôwa 
Gơnap Gơnoar Dờng đơs behơ̆.” 

14Do la jơnau Yàng Jehôwa đơs: “Phan mơna Ejiptơ dê, mơ ală phan kă bro 
Ethiôpi dê, mơ ală cau Sabe să jan jơnhoa, bol khai rơp tus hơ mê mơ rơp gơrê 
mơ mê; bol khai rơp lòt jat mê; bol khai rơp tus hơ mê tòm che sreng mơ kun bồ 
di đap mê, rac dan mơ mê lah: ‘Yàng Tom Trồ ơm mơ mê lơm; ò gơs yàng lơi 
ndai, ò gơs Yàng Tom Trồ lơi ndai tai.’” 

15Ngan, Kơnràñ la Yàng Tom Trồ pồn is să Kơnràñ; Ơ Yàng Tom Trồ Israel dê 
mơ la Bơtau Dong Klàs, 

16Jơh ală cau chài lơh rùp ràk rơp kong ƀàssìl mơ kong sền òsơp; bol khai rơp 
lòt bal tòm bơta kòl sền òsơp. 

17Mơya Israel rơp geh Yàng Jehôwa dong klàs, mơ bơta dong klàs gam sùm sùm 
ò lồi; Mê rơp ò tŭ lơi gơkòl tòm bơta ƀàssìl hala gơkòl sền òsơp jơl tus jơh ală 
rài. 

18Bơh Yàng Jehôwa la Bơtau neh crơng gơs ală tap trồ, Kơnràñ la Yàng Tom Trồ; 
Kơnràñ neh mòn mơ lơh gơs plai ù, Kơnràñ neh bơt bơtào gơ: Kơnràñ ò di neh 
crơng gơs gơ la ngềt ngơt ò gơs cau ơm, mơya neh lơh gơs nàng làng bol in ơm, 
Kơnràñ đơs be do: “Añ la Yàng Jehôwa, ò gơs yàng lơi ndai tai ò! 

19Añ neh ò đơs ndơp ndơr, tòm dô nơm lơgar klam jơngo. Añ ò di neh đơs mơ 
jơi bơtiàn Jakôp lah: ‘Bol mê jòi Añ la ò kwơ.’ Añ la Yàng Jehôwa, đơs jơnau song, 
bơto yal jơnau di.” 

20Bol mê la ală cau gam kis bơh di ală lơgar, pơjum bal tĕ mơ tus, ală cau tùng 
ală rùp ràk lơh mơ chi, mơ hòi dan mơ ală yàng ò rgơi dong klàs, bol khai la ală 
cau ò gơs bơta git wă. 

21Yal tơnggit tĕ, ràng tơlik tĕ gơ, lòi bol khai tòmbơyai bal. Ñcau neh yal bơta do 
bơh lài òr taih? Ñcau neh yal tơnggit gơ bơh tŭ neh jŏ jòng taih? Ò di Añ, la Yàng 
Jehôwa ò ơ? Rlau mơ Añ ò gơs Yàng Tom Trồ lơi ndai tai! Ò gơs Yàng Tom Trồ 
song ring mơ Yàng Dong Klàs; rlau mơ mìng dô nă Añ. 

22Ơ jơh ală cau ơm tòm jơh ală tiah lồi dut plai ù dê, rê wơl tĕ mơ Añ rơp geh 
dong klàs! Bơh Añ la Yàng Tom Trồ, ò gơs yàng lơi ndai tai. 

23 Añ neh ai să tòm Añ mơ srat să, bơr Añ neh đơs tòm bơta song ring, dô jơnau 
rơp ò tŭ lơi rê wơl: Di đap Añ jơh ală gơltang rơp cùn, kòp nơm lơmpiat rơp srat 
să ho nền. 

24Bol khai rơp đơs bơh Añ lah: “Bơta song ring mơ bơta pràn kơldang mìng ơm 
tòm Yàng Jehôwa lơm.” Jơh ală cau gơhào gơjrañ tòmdră mơ Kơnràñ rơp lòt tus 
mơ Kơnràñ mơ kong bơta ƀàssìl ƀàsso. 

25Mơya tòm Yàng Jehôwa, jơh ală kòn sau Israel dê rơp geh pha lin mơ gơklŏ. 

Esai 46 

Ală yàng Babilôn dê 
1Bel kun tơmù, Nebô gơpừ; ală rùp ràk bol khai dê geh pơdiang hơđang phan 
poan jơng mơ kơnrồ. Ală rùp duh khoai bol mê tùng tơnàñ kơnjơ̆ hơđang ală 
phan poan jơng òsô. 

2Bol khai gơpừ mơ kun tơmù bal mơ gơp; ò rgơi dong tă bơta ơnòng kơnjơ̆, bơh 
să tòm bol khai kung gơkòl kup cèng. 

3Ơ hìu Jakôp, iat tĕ Añ, Ơ jơh ală bol mê la cau gam wơl hìu Israel dê, bol mê la 
ală cau Añ neh tơnggơs bơh tŭ mê pa deh, mơ cèng mê bơh tòm kơndul mè. 

4Jơl tus di tŭ bol mê kra bồ kò sŏ, añ la bơtau, Añ la bơtau rơp àñ ơnòng bol mê. 
Añ neh tơnggơs bol mê mơ Añ rơp kơnđơt kơnđu bol mê; Añ àñ ơnòng bol mê 
mơ Añ rơp dong tă bol mê. 

5Bol mê rơp pơndròm Añ mơ ñcau hala sền Añ ndròm bal mơ ñcau taih? Bol mê 
pơndròm Añ mơ ñcau nàng bol hi ndròm bal taih? 

6Gơs cau tă tơlik màh bơh kơldung khai dê, mơ kơr priă hơđang ală phan kơr; 
bol khai ơpah cau chài tŏ gơs dô nă yàng, mơ bol khai tơmbic să duh khoai gơ. 

7Bol khai yò ơn gơ hơđang pơnì mơ tui gơ, bol khai bơtào gơtòm tiah gơ dê, mơ 
gơ ntào tềng hơ̆. Bơh tềng hơ̆ gơ ò rgơi ơwañ. Dilah gơs dô nă cau hòi dan mơ gơ 
gen gơ ò ho wơl, gơ ò rgơi dong dô nă cau lơi klàs bơh ală bơta rung rài. 

8Ơ ală cau jak tòmdră, kah tĕ bơta hơ̆, ơn tĕ tòm dơngoh jak, prap tĕ tòm nùs. 

9Kah tĕ ală bơta bơh yau òr; Añ la Yàng Tom Trồ, mơ ò gơs yàng lơi ndai tai; Añ 
la Yàng Tom Trồ, mơ ò gơs cau lơi ndròm bal be Añ. 

10Añ neh yal tơlik bơta lồi dut bơh tŭ sơnròp, bơh ală tŭ tơngai rài yau, ală bơta 
òhềt gơlik gơs. Añ đơs lah: “Tơnggume broă Añ jê rơp bơtào kơ̆, mơ Añ rơp lơh 
gơlik gơs ală bơta niam nùs Añ jê.” 

11Añ hòi sềm sa poac tus bơh đah mattơngai lik, mơ hòi dô nă cau lơh wil tơl 
tơnggume broă Añ jê tus bơh lơgar ngài. Bơta Añ neh đơs gen Añ rơp lơh gơlik 
gơs; bơta Añ neh rơndap gen Añ rơp lơh. 



1276 

 

 
Sră Goh 

© 2018, United Bible Societies. 
  

 

 

12Ơ ală cau kơldang nùs, ơm ngài bơh bơta song ring, iat tĕ Añ! 

13Añ cèng bơta song ring Añ jê tus rềp, gơ ò ơm ngài; mơ bơta dong klàs Añ jê 
rơp ò lơh òbat nyà. Añ rơp ai bơta dong klàs Siôn in, bơta gơklŏ Añ jê Israel in. 

Esai 47 

Bơta tơnliah să Babilôn dê 
1 Ơ kòn ơruh dềt Babilôn dê, mù tĕ nggui tòm thul ơmul! Ơ kòn ùr cau Kalde, mù 
nggui tĕ tòm ù, ò gơs sơbàn! Bơh ai rơp ò tai geh sơnđan la lơbơn mơ hàng mơnĕ 
tai. 

2Ai tĕ mpal lŭ gì kơmbuh phe; tă tĕ chèo gòm mat, srŭi tĕ ồi mbơn ai dê, lòi jơng 
gòi; nàng tiă dà hiòng. 

3Bơta ơm kuh ai dê rơp ò geh jơm gòm, bơta ƀàssìl ai dê cau rơp sền gŏ! Añ rơp 
lơh bơta sal tê, ò pơlai dô nă cau lơi. 

4Bơtau Dong tơwài bol he dê, Sơnđan Kơnràñ la Yàng Jehôwa Gơnap Gơnoar 
Dờng Làm Jơh, la Bơtau Sàng Goh Israel dê. 

5Ơ ală kòn ùr cau Kalde dê, nggui tĕ mŏ mŏ, lòt tĕ tòm tiah klam jơngo! Bơh ai 
rơp ò geh sơnđan la cau ùr tòm ală lơgar bơtau tai. 

6Añ neh gơhào gơjrañ di làng bol Añ jê, Añ lơh ƀơ̆ ƀơl sre brê Añ, Añ jào bol khai 
tòm tê ai dê, mơ ai ò yal tơlik bơta nđàc sơngit, Ai ơn dô nơm yô kơnjơ̆ rlau ir 
hơđang cau kra krồñ. 

7Ai neh đơs lah: “Añ rơp la cau ùr tòm gam sùm sùm!” Bơh ai ò ơn nùs kơlôi 
sơnơng bơh ală bơta hơ̆, hala kah kơlôi bơh bơta lồi dut bol khai dê. 

8 Gen tàng tŭ do iat tĕ bơta do, ơ bol ai la cau kòñ bơta niam nùs; la cau nggui ơm 
lơngai lơngò, mơ đơs is lah: “Añ do, rlau mơ añ ò gơs cau lơi ndai tai! Añ rơp ò 
tŭ lơi ơm bơnrau, hala git bơta roh kòn.” 

9Bàr bơta hơ̆ rơp gơlik tus hơđang ai tòm dô dơ̆ lĕ mơ tòm dô ngai lơm: hơ̆ la 
cau roh ală kòn mơ ơm bơnrau. Ală bơta hơ̆ rơp gơlik tus wil tơl hơđang ai, bulah 
ai gơs oă gru bơjơu, mơ jơh ală gơnoar juh proh ai dê! 

10Ai ơm lơngap lơngai tòm bơta iơh bơsak ai dê mơ đơs lah: “Ò gơs cau lơi gŏ 
añ.” Bơta jak chài mơ bơta git wă ai dê neh lam ai lòt tìs gùng, tòm tŭ ai đơs is 
tòm nùs lah: “Añ do, rlau mơ añ ò gơs cau lơi ndai tai!” 

11Mơya bơta iơh rơp tus mơ ai, mơ ai rơp ò rgơi ting bơtrơh gơ. Dô bơta bòl glar 
rơp dùh hơđang ai, mơ ai ò geh pleh klàs kơnòm di phan tơwài; dô bơta tơnroh 
rơp tus hơđang ai nisơna la bơta ai ò git. 

12Ntào kơ̆ tòm bơta juh proh mơ gru bơjơu ai dê mơ ai neh kong bòl glar bơh tŭ 
ai gam kơnòm să. Digơlan ai rơp gơlik cồng nha; mơ digơlan ai rơp cèng tus bơta 
kìr rngòt. 

13Ai neh glar să bơh ală jơnau jòi lùp! Lòi ală cau sền trồ, sền sơmañ, kơnhai pa 
hơđang trồ mơ yal lài ală bơta rơp gơlik tus, ñă ntào dong tă ai klàs bơh di ală 
bơta rơp gơlik tus hơđang ai. 

14Sền ne, bol khai kung be rhe, ồs rơp sa pơrguc bol khai; bol khai ò rgơi dong tă 
să tòm bol khai dê klàs bơh gơnoar lơmpiat ồs. Hơ̆ ò di la ồs rnga tơnram cau lơi, 
hơ̆ ò di la ồs nàng nggui rềp. 

15Hơ̆ la jơh ală bơta mơ bol khai lơh bòl glar ai in, mơ lòt kă bro bal bơh tŭ gam 
kơnòm să. Bol khai jơh tơl nă lòt nrah nring tòm gùng bol khai dê; ò gơs cau lơi 
dong tă ai ò! 

Esai 48 

Yàng Tom Trồ Bơtau Crơng gơs mơ Bơtau dong tơwài 
1Ơm iat jơnau do, ơ hìu Jakôp, la cau geh hòi jat sơnđan Israel; mơ neh geh lik 
bơh tòm ryas Juda, la cau ai sơnđan Yàng Jehôwa mơ srat să, mơ hòi lùp Yàng 
Tom Trồ Israel dê, mơya ò di bơh jơnau song hala bơta song ring. 

2Bol mê la cau sơnđan să he la làng bol ƀòn dờng sàng goh, mơ sơnđìng să di 
Yàng Tom Trồ Israel dê; Yàng Jehôwa Gơnap Gơnoar Dờng làm Jơh la sơnđan 
Kơnràñ dê: 

3“Añ neh đơs lài jŏ jòng bơh ală bơta neh rlau rau, ală broă hơ̆ neh lik bơh bơr 
Añ; mơ Añ neh yal bol khai in git; gen nisơna Añ neh lơh gơs, mơ ală bơta hơ̆ neh 
gơlik tus rau. 

4Bơh Añ neh git mê kơldang nùs la kàr lơi; mơ ară ngko mê dê la lòs, bìng liang 
mê dê la kòng. 

5Gen tàng Añ neh đơs ală bơta do bơh jŏ jòng rau; Añ neh yal ală bơta hơ̆ bol mê 
in lài mơ tŭ òhềt gơlik gơs tồ bol mê ò rgơi đơs lah: ‘Ală rùp ràk añ jê neh lơh gơ; 
ală rùp pac sềr mơ chi mơ ală rùp tŏ mơ màh mơ priă neh ai gơnoar sồr ală bơta 
hơ̆.’ 

6Bol mê neh kơno ală bơta do; rmê sền tĕ di jơh ală bơta hơ̆, mơ bol mê rơp ò yal 
wơl ơ? Bơh do jơl hìng nau, Añ rơp yal bol mê in ală bơta pa, ală bơta pồn ndơp 
mơ bol mê òhềt git. 

7Ală bơta hơ̆ pa geh crơng gơs, ò di neh gơs bơh yau òr; lài mơ ngai do mê òhềt 
kơno bơh bơta hơ̆. Behơ̆, bol mê ò rgơi đơs lah: ‘Ơi, añ neh git bơh ală bơta hơ̆ 
rau.’ 

8Bol mê òhềt kơno, kung òhềt git wă; bơh yau òr tồr bol mê òhềt gơ pò. Bơh Añ 
neh git loh ngan bol mê la ma blac; bol mê geh sơnđan la cau jak tòmdră bơh di 
tŭ pa deh. 

9Tài bơh sơnđan is să tòm Añ jê, Añ òbat tuh bơta gơjrañ Añ jê; tài bơh bơta jòng 
ro Añ jê, Añ tơnruc wơl gơ bơh di mê; Behơ̆ nàng Añ ò tơnroh bol mê. 

10Do, Añ neh tŏ tiar bol mê, mơya ò di be tŏ tiar priă; Añ neh lòng bol mê tòm 
bơnhă ồs bơta rung rài bòl glar. 

11Tài bơh să tòm Añ jê, bơh mìng dô nă Añ, Añ lơh bơta do. Mbe rgơi Añ lòi să 
tòm Añ kong bơta sền òsơp taih? Añ rơp ò lòi bơta gơklŏ Añ jê dô nă cau ndai 
in.” 

Israel geh hồ toh 
12 Ơ Jakôp, ơ Israel la cau Añ neh hòi, iat tĕ Añ: “Añ la Bơtau hơ̆; Añ la Bơtau 
sơnròp mơ la Bơtau lồi dut. 

13Tê tòm Añ neh bơt ală mơnàng plai ù, mơ tê ma Añ neh lì ală tap trồ; tòm tŭ 
Añ hòi bol gơ tus, jơh ală bol gơ ntào ơn nùs kơlôi. 

14Pơjum tơrgòm tĕ, jơh tơl nă bol mê, mơ iat tĕ: Ñcau digùl bol khai neh yal lài 
ală bơta do taih? Cau Yàng Jehôwa kòñ gơboh; Kơnràñ rơp lơh gơlik gơs 
tơnggume broă Kơnràñ dê hơđang Babilôn; tơwòr tê Kơnràñ rơp tòmdră mơ 
cau Kalde. 

15Añ, să tòm Añ neh đơs, ngan Añ neh hòi khai, Añ cèng khai tus, mơ khai rơp 
geh pas gơs tòm gùng dà khai in. 

16Tus tĕ rềp mơ Añ mơ iat jơnau do: Bơh sơnròp Añ òhềt đơs tòm bơta ndơp 
ndơr; bơh di tŭ bơta hơ̆ gơlik gơs, Añ neh gơs tềng hơ̆ rau. Mơ tŭ do, Yàng Jehôwa 
At Bồ Hơđang Jơh neh sồr Añ, bal mơ Hwềng Kơnràñ dê.” 

17Yàng Jehôwa, Bơtau Dong Tơwài mê, Bơtau Sàng Goh Israel dê, đơs be do: “Añ 
la Yàng Jehôwa, Yàng Tom Trồ bol mê, la Bơtau bơto bơta lơi la niam rlau jơh 
bol mê in, la Bơtau neh tề lam bol mê tòm gùng bol mê pal lòt. 

18Ơ hơh kơp kòñ bol mê mìng ơn nùs tồr di ală jơnau sồr Añ jê, gen bơta pas gơs 
bol mê dê rơp kung be dô nơm hiòng dà, bơta cồng nha bol mê dê rơp be ală ryà 
dàlềng. 

19Jơi bơtiàn bol mê dê rơp gơlik gơs oă kung be bràs, kòn sau bol mê dê rơp gơlik 
gơs kung be ală gar bràs; sơnđan bol khai ò tŭ lơi kòl jùt sang, kung ò kong 
tơnroh bơh di đap Añ.” 

20 Lik tĕ bơh di Babilôn! Dô tĕ bơh di cau Kalđe! Ai tĕ jơnau driau chò mơ yal 
jơnau do, mơ yal tơnggit tĕ tus di ală tiah lồi dut plai ù; Đơs tĕ lah: “Yàng Jehôwa 
neh tơwài Jakôp, la cau duh broă Kơnràñ dê.” 

21Bol khai rơp ò tơhìr dà tòm tŭ Kơnràñ lam bol khai lòt gan ală ƀlàng bràs; 
Kơnràñ neh lơh dà gơhòr lik bơh di pơnai lŭ klềr; Kơnràñ pòng bơcah pơnai lŭ 
klềr, gen dà hòr lik. 

22 “Ală cau iơh bơsak ò geh bơta lơngap lơngai,” Yàng Jehôwa đơs behơ̆. 

Esai 49 

Gơnoar broă cau duh broă Yàng Jehôwa dê 
1 Ơ ală bồt pơlào, iat tĕ añ! Ơ ală làng bol tòm ală lơgar ngài, kơrhia tĕ! Yàng 
Jehôwa neh hòi añ lài mơ tŭ añ òhềt deh, Kơnràñ neh tơmoh sơnđan añ tòm tŭ 
añ gam ơm tòm kơndul mè añ jê. 

2 Kơnràñ neh lơh bơr añ kung be đào sồt; Kơnràñ neh pồn ndơp añ tòm mƀur tê 
Kơnràñ dê; Kơnràñ neh lơh añ in gơlik kung be kam geh tho àng goh, mơ pồn añ 
tòm ding kam Kơnràñ dê. 

3Kơnràñ đơs mơ añ lah: “Mê la cau duh broă Añ, tòm Israel Añ rơp geh bơta 
gơklŏ bơh mê.” 

4Mơya añ neh đơs lah: “Añ neh lơh broă bòl glar ò bồ; añ neh roh pràn kơldang 
ò kwơ mơ roh lơm. Bulah behơ̆ bơta gơrềng tus di añ ơm tòm tê Yàng Jehôwa 
dê, mơ phan ƀàn añ jê la bal mơ Yàng Tom Trồ añ jê.” 

5Tŭ do, Yàng Jehôwa la Bơtau neh mòn gơs añ tòm kơndul mè nàng lơh gơs cau 
duh broă Kơnràñ dê, tồ lam Jakôp rê wơl hơ Kơnràñ, mơ pơjum tơrgòm Israel 
wơl hơ Kơnràñ, bơh añ geh kòp la dờng màng di đap mat Yàng Jehôwa, mơ Yàng 
Tom Trồ añ jê gơlik gơs bơta pràn añ jê. 

6 Kơnràñ đơs lah: “Hơ̆ la dô nơm broă dềt rhền mơ mê geh lơh gơs cau duh broă 
Añ jê nàng bơtào wơl ală jơi bơtiàn Jakôp dê, mơ cèng brê wơl ală cau Israel gam 
kis. Añ rơp lơh mê in gơs dô bơta àng ală làng bol in, tồ mê in cèng bơta dong 
klàs Añ jê tus hơ ală tiah lồi dut plai ù.” 

7Yàng Jehôwa đơs be do: Bơtau Dong Tơwài Israel dê mơ la Bơtau Sàng Goh 
Kơnràñ dê, mơ cau kong sền òsơp, kong ƀòn lơgar sền ngkòr ngkàc cù kìr, la dĭ 
gơna ală cau kwang at bồ, lah: “Ală cau bơtau rơp gŏ mê mơ ñă ntào, ală cau 
kwang dờng rơp gŏ mơ tơmbic să, tài bơh Yàng Jehôwa la Bơtau dòn song, Bơtau 
Sàng Goh Israel dê la Bơtau neh sac rwah mê.” 

Kòn sau Siôn dê geh cèng rê hìu 
8 Yàng Jehôwa đơs be do: “Tòm dô tŭ Añ niam nùs, Añ neh ho wơl mê in, mơ tòm 
ngai dong klàs Añ neh dong kòl mê; Añ rơp sền gàr mê mơ ai mê in be dô bơta 
ho bal làng bol in, nàng bơt bơtào wơl lơgar, mơ tòmpà pơnah sre brê neh lòi 
srau gòi gơ dê, 

9nàng đơs mơ ală cau ơm jàm lah: ‘Lik tĕ,’ mơ đơs mơ ală cau ơm tòm klam jơngo 
lah: ‘Lòt khat gơboh tĕ!’ Bol khai rơp geh ròng siam di gah ală gùng, mơ geh ƀlàng 
ñhơt hơđang kòp nơm dòr kơlờl. 

10 Bol khai rơp ò jơgloh ò tơhìr, kơnhồl duh tòm ƀlàng bràs hala mattơngai rơp 
ò àl hơđang bol khai. Bơtau kòñ nđàc di bol khai rơp tề lam bol khai, mơ cèng 
bol khai tus rềp di croh dà. 

11Añ rơp lơh ală mơnơm Añ jê gơlik gùng lòt, mơ ală gùng me Añ jê rơp geh bơt 
bơtào. 

12Do, ală cau do rơp tus bơh tiah ngài; cau ƀà rơp tus bơh đah đang, cau ƀà tus 
bơh đah mattơngai mut, cau ƀà tai tus bơh kơnhwàl Sinim. 

13Ơ ală tap trồ, driau chò tĕ; Ơ plai ù, hòn chò tĕ; Ơ ală mơnơm, pò bơr đơs chò 
tĕ! Bơh Yàng Jehôwa pơndòm pơniang làng bol Kơnràñ dê, mơ rơp kòñ nđàc ală 
cau bòl glar moat jrùng Kơnràñ dê.” 

14Mơya Siôn đơs lah: “Yàng Jehôwa neh sang lòi añ. Yàng Jehôwa neh hŭi añ.” 

15“Dô nă mè rgơi hŭi kòn ơm pô toh khai dê, mơ ò gơs nùs kòñ nđàc di kòn dềt 
khai neh deh sơl ơ? Bulah digơlan khai hŭi, mơya Añ rơp ò tŭ lơi hŭi mê ò! 

16Do, Añ neh pac mê tòm ală kơndồm tê Añ jê; ală dơrñang mê dê gơ ơm sùm di 
đap Añ. 

17Ală cau bơt bơtào mê dê lin rlau mơ ală cau lơh tơnroh mê, mơ ală cau neh lơh 
gơprah mê rơp lik ngài bơh di mê. 

18Mê pò tĕ mat mơ sền gùt dar; bol khai jơh tơl nă pơjum bal mơ tus hơ mê.” 
Yàng Jehôwa đơs lah: “Di ngan kung be Añ kis, mê rơp ngui jơh ală bol khai kung 
be ală phan bơka să, mê rơp dòp soh bol khai kung be dô nă ƀan pa. 

19Bulah mê neh gơprah gơpring mơ kòl sang ngềt ngơt, mơ lơgar mê dê gơkòl 
lòi srau gòi, tŭ do mê rơp gơlik gơs hat hal làng bol mê in, mơ ală cau neh sa loan 
mê rơp ơm ngài bơh di mê. 

20Kòn sau mê neh deh tòm pah ngai ñìm ƀồc mê dê rơp đơs tòm tồr mê lah: ‘Tiah 
do la hat hal ngan bol hi in; dan ai bơtơl tiah bol hi in nàng kis tềng hơ̆.’ 

21Gen bol mê rơp đơs tòm nùs bol mê dê lah: ‘Ñcau neh tơnggơs añ in ală kòn do 
taih? Añ neh ñìm ƀồc mơ ơm kơnền; Añ neh kong kup cèng mơ ơm tiah ngài. 
Ñcau neh ròng siam ală kòn do taih? Añ neh gơkòl sang lòi ơm is dô nă, mơya ală 
kòn do neh tus bơh lơi taih?’” 

22Yàng Jehôwa At Bồ Hơđang Jơh đơs be do: “Do, Añ rơp pò tê lơh tềl hơđang ală 
lơgar, Añ rơp bơtào bồng bi Añ jê hơđang ală làng bol; bol khai rơp cèng ală kòn 
klau bol mê tòm tơwòr tê bol khai dê, mơ mă àñ ală kòn ùr bol mê hơđang pơnì 
bol khai dê. 

23Ală cau bơtau rơp lơh gơs bèp ròng bol mê dê, ală bơtau ùr bol khai dê rơp lơh 
gơs mè siam mơ tơmpô bol mê. Bol khai rơp tơmbic să blup mat tòm ù di đap 
bol mê; bol khai rơp liap kơmbuh ù di jơng bol mê. Gen mê rơp git lah Añ la Yàng 
Jehôwa; ală cau gơn kơnòm di Añ rơp ò ƀàssìl. 

24Rgơi tă ai phan tòmpìt geh bơh di ală cau pràn kơldang sơl? Hala rgơi dong tă 
ală cau neh gơkòl kup cèng bơh di cau jàñ bơsak sơl ơ?” 

25Mơya Yàng Jehôwa đơs be do: “Tian gơs ală cau neh kong kup cèng rơp geh 
dong tă bơh di ală cau pràn kơldang, mơ ală phan tòmpìt geh rơp geh ai wơl bơh 
di ală cau jàñ bơsak. Añ rơp tòmdră wơl mơ cau sò tơm mê, mơ să tòm Añ rơp 
dong tă kòn sau mê dê. Añ rơp tòmlơh mơ ală cau tòmlơh mơ mê, mơ ală kòn 
sau mê dê rơp geh dong klàs. 

26Añ rơp lơh ală cau neh rồn bơklơn bol mê sa is poac tòm bol khai dê; bol khai 
rơp bơñul is bơh mhàm tòm bol khai dê, kung be bơñul bơh tơrnòm. Gen jơh ală 
jơi kòn mơnus rơp git lah Añ, Yàng Jehôwa, la Bơtau Dong Klàs mê dê, la Bơtau 
Dong Tơwài mê dê, hơ̆ la Bơtau Gơnap Gơnoar Dờng Làm Jơh Jakôp dê!” 

Esai 50 

Tồi glài Israel dê mơ bơta dòn bơr cau duh broă dê 
1Yàng Jehôwa đơs be do: “Ntềng đah sră cơng tàng lòi bau mơ Añ neh lơh nàng 
sang lòi mè mê dê taih? Hala sră mơ Añ neh tac bol mê mơ cau tòm dồs taih? Tài 
bơh tồi glài bol mê dê tàng bol mê gơkòl tac; tài bơh bơta tìs glài mè bol mê dê 
tàng kong sang lòi. 

2Ñchi bơh tài tòm tŭ Añ tus, ò gơs dô nă cau lơi taih? Ñchi bơh tài tòm tŭ Añ hòi, 
ò gơs dô nă cau lơi ho wơl taih? Tơwòr tê Añ la liah ngan tian gơs ò rgơi tơwài 
bol mê sơl ơ? Añ ò tơl pràn nàng dong tă bol mê sơl ơ? Mìng bơh dô jơnau lah 
pơrhơng mơ Añ neh lơh soat dàlềng, Añ lơh ală hiòng dà gơlik gơs ƀlàng bràs; 
ka tòm dà gơ dê chơt ồm bơh siơ̆u dà, mơ chơt tơhìr dà. 

3Añ tơnsoh tap trồ mơ bơta klam jơngo mơ lơh ƀào sơnò kiat gơs phan jơm gòm 
gơ. 

Bơta pơndêt să mơ bơta tò să cau duh broă dê 
4Yàng Jehôwa la Yàng Tom Trồ neh ai Añ in dô nơm lơmpiat dô nă cau bơto dê, 
tồ Añ in git ngui jơnau mbe lơi nàng yò đo cau bòl glar gơplơ̆ nùs. Kơnràñ pơrlai 
Añ kòp àng drim, Wàs tồr Añ nàng iat kung be dô nă cau geh bơto sồr. 

5Yàng Jehôwa la Yàng Tom Trồ neh pò tồr Añ, Añ ò gam tòmdră, Añ neh ò ruc 
wơl. 

6 Añ neh ai ngkòi Añ cau in pù lơh, ai tơrmồ Añ cau in dŭi sơnò tềp; Añ ò pồn mat 
bơh di cau dơñŏ tơnhial mơ choh dà diau hơđang Añ. 

7Tài bơh Yàng Jehôwa la Yàng Tom Trồ dong kòl Añ, gen tàng Añ rơp ò kong cau 
sền òsơp. Gen tàng Añ lơh muh mat Añ kră be lŭ ồs mơ Añ git Añ rơp ò kong bơta 
ƀàssìl. 

8 Bơtau đơng kừh Añ ơm rềp mơ Añ. Ñcau rơp jòi jơnau tòmdră mơ Añ taih? Lòi 
tĕ khai mơ Añ tòm mat bal! Ñcau la cau yă Añ taih? Lòi khai tòm mat mơ Añ! 

9Yàng Jehôwa la Yàng Tom Trồ Bơtau dong kòl Añ. Ñcau la cau rơp lơh nền glài 
Añ taih? Bol khai jơh tơl nă rơp klar yau kung be ồi ào, mŏ tu rơp sa roh bol khai 
jơh. 

10Ñcau tòm bol mê la cau duh rngòt di Yàng Jehôwa, mơ dòn bơr lơh jat jơnau 
cau duh broă Kơnràñ dê taih? Lòi ală cau lòt tòm tiah klam jơngo, la cau mơ ò 
gơs bơta àng, dòn tĕ di sơnđan Yàng Jehôwa, mơ kơnòm tĕ Yàng Tom Trồ khai 
dê. 

11Mơya tŭ do, jơh ală bol mê la cau sing ồs mơ rcang lài să tòm he in ală sơmpòl 
ồs; Ñă tĕ! Lòt tòm bơta àng ồs bol mê dê, mơ tòm bơta àng ală sơmpòl ồs mơ bol 
mê neh chu. Do la bơta mơ bol mê rơp dòp geh bơh tê Añ: Bol mê rơp bic tòm 
bơta jê sồt bòl glar.” 

Esai 51 

Bơta lơngai gam sùm sùm làng bol Yàng Tom Trồ in 
1“Iat tĕ Añ! Ơ bol mê la ală cau ting jat bơta song ring, mơ bol mê jòi Yàng Jehôwa! 
Sền tĕ di pơnai lŭ klềr mơ bơh tềng hơ̆ bol mê neh geh phàt tơlik, mơ bơh tòm 
trồm lŭ bol mê neh geh tò. 

2Sền tĕ di Abraham ồng pàng bol mê dê, mơ Sara la cau neh tơnggơs bol mê. Tòm 
tŭ Añ neh hòi khai gen khai gơs mìng dô nă lơm, Añ neh ai lơngai khai in mơ lơh 
khai in gơlik gơs oă. 

3Bơh Yàng Jehôwa rơp pơndòm pơniang Siôn; Kơnràñ rơp pơndòm pơniang jơh 
ală tiah rhàng srau gơ dê. Kơnràñ rơp lơh ƀlàng ngềt ngơt gơ dê gơlik be suơn 
Eden, ƀlàng bràs gơ dê gơlik gơs be suơn Yàng Jehôwa dê, bơta hòn chò mơ bơta 
chò hòp rơp geh jòi bàn tòm gơ, bal mơ bơta ưnngài mơ sap bơta đơs chò. 

4Iat tĕ Añ, ơ làng bol Añ jê; mơ ơn nùs kơlôi di Añ, ơ lơgar Añ jê; bơta bơto sồr 
rơp lik bơh di Añ; bơta song ring Añ jê la dô nơm bơta àng ală làng bol in. 

5Añ rơp cèng bơta dong tă Añ jê tus rềp mhar ngan; bơta dong klàs Añ jê neh lik 
lòt rau; mơ tơwòr tê Añ jê rơp at bồ hơđang ală làng bol; ală bồt pơlào kơp gơn 
Añ mơ bol khai gơn kơnòm di tơwòr tê Añ jê. 

6Pò tĕ mat bol mê dê tơnggòr ală tap trồ, sền tĕ di plai ù hơđơm; ală tap trồ rơp 
roh thit be ñhŭ, plai ù rơp klar lơho be ồi ào, mơ ală làng bol ơm hơđang plai ù 
rơp chơt be smềt. Mơya bơta dong klàs Añ jê rơp gam sùm sùm, bơta dong tă Añ 
jê rơp ò tŭ lơi lồi. 

7Iat tĕ Añ! Ơ bol mê la ală cau git bơta song ring, la làng bol gơs bơta bơto sồr Añ 
jê tòm nùs bol mê dê; Bañ rngòt di bơta lah pơrhơng kòn mơnus dê, hala rngòt 
rơm să di jơnau lah sơrpah bol khai dê. 

8Bơh mŏ rơp sa roh bol khai kung be sa ồi ào; kih rhài rơp sa bol khai kung be sa 
sơnò belàt. Mơya bơta dong tă Añ jê rơp gam sùm sùm, bơta dong klàs Añ jê gam 
sùm jơl jơh ală rài.” 

9Kah rngal tĕ, kah rngal tĕ! Soh tĕ bơta pràn kơldang! Ơ tơwòr tê Yàng Jehôwa 
dê! Kah rngal tĕ kung be tòm ală ngai neh yau, be tòm ală rài neh jŏ jòng rau! Hơ̆ 
ò di Kơnràñ la Bơtau neh koh Rahap rpot rpet, neh srơp bluh nagrài hơ̆ ò ơ? 

10Hơ̆ ò di Kơnràñ la Bơtau neh lơh soat dàlềng, lơh soat dà tòm tiah jrô ngan, la 
Bơtau neh lơh dô nơm gùng lòt tòm ală tiah jrô dàlềng dê, tồ cau geh dong tơwài 
rgơi tiă gan ò ơ? 

11Behơ̆ làng bol Yàng Jehôwa neh tơwài rơp rê wơl mơ lòt tus hơ Siôn bal mơ 
bơta đơs chò; bơta hòn chò gam sùm sùm rơp geh tơndau hơđang bồ bol khai. 
Bol khai rơp dòp geh bơta hòn chò mơ chò hòp, bơta moat jrùng mơ bơta pơt 
wòl rơp dô ngài. 

12“Añ, să tòm Añ, la Bơtau pơndòm pơniang bol mê. Bol mê la ñcau mơ rngòt di 
kòn mơnus òs chơt, dô nă kòn mơnus la cau gơs bơta kis kung be ñhơt taih? 

13Bơh bol mê neh hŭi Yàng Jehôwa la Bơtau Crơng Gơs bol mê, la Bơtau neh lì 
ală tap trồ mơ lă mơnàng plai ù, bol mê kis tòm bơta rngòt rngơt sùm kòp ngai 
tài bơh bơta gơjrañ cau rồn bơklơn dê, la cau neh lơh nền tơnroh bol mê? Bơh 
ntềng đah bơta gơjrañ dờng cau rồn bơklơn dê taih? 

14Ală cau kong rồn bơklơn rơp mhar geh hồ toh; bol khai rơp ò chơt mơ mù tòm 
bơtô, bol khai kung rơp ò siơ̆u phan sa sơl. 

15Bơh Añ la Jehôwa Yàng Tom Trồ bol mê dê, la Bơtau lơnggac dàlềng lơh ryà dà 
gơ dê nggồr ur ur, Yàng Jehôwa Gơnap Gơnoar Dờng la sơnđan Kơnràñ dê. 

16Añ neh ơn ală jơnau đơs Añ jê tòm bơr bol mê, mơ neh pồn bol mê tòm mƀur 
mpàng tê Añ jê. Añ neh lì ală tap trồ, mơ neh lă ală mơnàng plai ù dê, mơ đơs mơ 
Siôn lah: ‘Bol mê la làng bol Añ jê.’” 

Mơngàn bơta gơjrañ dờng Yàng Jehôwa dê 
17 Ơ Jerusalem, Guh tĕ, guh mơ ntào tĕ! Bol mê neh hùc bơh di tê Yàng Jehôwa 
mơngàn bơta gơjrañ dờng Kơnràñ dê, bol mê neh hùc tus di soat mơngàn lơh 
cau in gơsèng. 

18Ò gơs dô nă cau lơi nàng lam khai digùl jơh ală kòn khai neh deh; ò gơs dô nă 
cau lơi tề khai di tê, digùl jơh ală kòn khai neh ròng siam 

19Bàr bơta rung rài do gơdùh hơđang bol mê, ñcau rgơi nđàc sơngit di bol mê 
taih? bơta tơrlah tơrlơm mơ bơta tơnroh, bơta jơgloh rung mơ pềs tà, ñcau rgơi 
pơndòm pơniang bol mê taih? 

20Ală kòn bol mê dê òsô mơ bol khai gơpừ chơt yơh di bồ ală gùng me, be be brê 
gơkòl yar tòm bơtơng. Bol khai bềng bơta gơjrañ dờng Yàng Jehôwa dê mơ bơta 
lah pơrhơng Yàng Tom Trồ bol mê dê. 

21Behơ̆ tàng iat tĕ jơnau do, ơ bol mê la cau kong jê sồt, la cau bơñul mơya ò di 
bơh tơrnòm. 

22Yàng Jehôwa At Bồ Hơđang Jơh bol mê dê, la Yàng Tom Trồ bol mê dê mơ la 
Bơtau dong tò làng bol Kơnràñ dê đơs be do: “Sền do, Añ neh tă bơh di tê bol mê 
mơngàn lơh cau in lòt gơsèng; bol mê rơp ò hùc mơngàn bơta gơjrañ dờng Añ jê 
tai. 

23Añ rơp ơn mơngàn hơ̆ tòm tê ală cau lơh bòl glar jê sồt di bol mê, hơ̆ la ală cau 
đơs mơ bol mê lah: ‘Bic tĕ hơđơm nàng bol hi lòt hơđang bol mê.’ Mơ bol mê neh 
lơh ngkòi bol mê dê gơlik gơs be ù, mơ kung be gùng bol khai in lòt hơđang.” 

Esai 52 

1 Ơ Siôn, kah rngal tĕ, kah rngal tĕ, soh tĕ bơta pràn ai dê. Ơ Jerusalem la ƀòn 
dờng sàng goh, soh tĕ ồi ào hàng mơnĕ ai dê. Cau ò siat gơltau mơ cau ƀơ̆ ƀơl 
rơp ò mut tòm tiah ai dê tai. 

2Guh tĕ, rtuh tĕ să tòm bol mê bơh thul ơmul, Ơ Jerusalem tiah gơkòl kup cèng. 
Ơ kòn ùr Siôn la cau kòl kup cèng, hồ tĕ che kơt bơh di ngko ai dê. 

3Bơh Yàng Jehôwa đơs be do: “Bol ai neh kong tac ò geh phan lơi, mơ bol ai kung 
rơp geh tơwài wơl ò tơm jền priă.” 

4Jehôwa Yàng Tom Trồ đơs be do: “Neh jŏ jòng ngan làng bol Añ jê neh mù hơ 
Ejiptơ nàng ơm tềng hơ̆ be làng bol bơdìh; kung behơ̆ sơl, cau Asiri neh rồn 
bơklơn bol khai ò bồ. 

5 Gen tàng tŭ do, ñchi Añ lơh tềng do taih?” Yàng Jehôwa đơs lah: “Sền ne, hơ̆ la 
làng bol Añ jê neh kong kup cèng ò bồ ơ? Ală cau at bồ bol khai dê pơt wòl.” Yàng 
Jehôwa đơs behơ̆ mơ gam pơnjat sùm, “sơnđan Añ jê gơkòl sền òsơp sùm kòp 
ngai. 

6Gen tàng làng bol Añ jê rơp git sơnđan Añ; gen tàng tòm ngai hơ̆ bol khai rơp 
git Bơtau neh đơs: ‘Hơ̆ la Añ’.” 

7 Hàng mơnĕ ò git nđò hơđang ală mơnơm, ală mpàng jơng ală cau cèng jơnau 
niam, bơto yal bơta lơngap lơngai, yal tơlik bơta dong klàs, mơ đơs mơ Siôn lah: 
“Yàng Tom Trồ mê at bồ!” 

8Iat tĕ! Ală cau ling kơp gàr mê dê ai jơnau đơs chò, bol khai đơs chò hòn chò bal. 
Bơh bol khai rơp gŏ mơ mat tòm bol khai dê, tòm tŭ Yàng Jehôwa rê wơl hơ Siôn. 

9Ơ ală tiah tơrlah tơrlơm Jerusalem dê, ai tĕ jơnau đơs chò hòn chò bal, bơh Yàng 
Jehôwa neh pơndòm pơniang làng bol Kơnràñ dê, Kơnràñ neh tơwài wơl 
Jerusalem. 

10Yàng Jehôwa rơp ràng tơlik tơwòr tê sàng goh Kơnràñ dê di đap mat jơh ală 
lơgar; mơ jơh ală tiah lồi dut plai ù rơp gŏ bơta dong klàs Yàng Tom Trồ bol he 
dê. 

11 Cah is tĕ, cah is tĕ, lik tĕ bơh tềng hơ̆! Bañ ƀư di phan ƀơ̆ ƀơl! Lik tĕ bơh digùl 
hơ̆ mơ lơh tĕ să tòm bol mê gơlik sàng goh, bol mê la ală cau tui àñ ală phan ngui 
Yàng Jehôwa dê. 

12Mơya bol mê rơp ò lik lòt sơrbac sơrbang mơ ò càng ntoat dô; bơh Yàng 
Jehôwa rơp lòt di đap bol mê, mơ Yàng Tom Trồ Israel dê rơp la Bơtau sền gàr 
đah ngkòi bol mê dê. 

Bơta jê sồt mơ bơta gơklŏ Cau Duh Broă dê 
13Do, cau duh broă Añ rơp la cau pas gơs; Khai rơp geh yò tơngguh, mơ geh jòng 
ro hơđang rlau jơh. 

14Kung be gơs oă cau gŏ Kơnràñ mơ ai lơh krơi, muh mat Kơnràñ ò niam rlau 
mơ jơh ală cau ndai, rùp să Kơnràñ ò gam be rùp să kòn mơnus tai. 

15 Behơ̆, Kơnràñ rơp lơh oă lơgar nrơt nrơl bơh Kơnràñ. Ală bơtau rơp tơmềm 
bơr bơh Kơnràñ, bơh bol khai rơp gŏ bơta òhềt gơs cau yal bol khai in, mơ bol 
khai rơp sền gŏ loh làng bơta bol khai òhềt kơno. 

Esai 53 

Bơta jê sồt mơ gơklŏ Bơtau Mesia dê 
1 Ñcau neh dòn ală jơnau bol he kơno? Mơ tơwòr tê Yàng Jehôwa dê neh geh 
ràng tơlik ñcau in taih? 

2Bơh Khai neh brồ dờng di đap Yàng Jehôwa kung be dô nơm sơmbut, mơ kung 
be dô nơm ryas gơcat bơh di ù rañ rsơh. Kơnràñ ò gơs rùp să hàng mơnĕ hala 
ryŭ ryơm tồ bol he sền di Kơnràñ, ò gơs bơta lơi tòm rùp să Kơnràñ lơh bol he 
in gơboh gơbài di Kơnràñ. 

3Kơnràñ neh kong cau sền òsơp mơ sang lòi, git làm bơta moat jrùng, mòng mơ 
bơta jê sồt; be dô nă cau neh kong sền òsơp kung be cau mơ kòn mơnus pồn mat 
ò bài sền; bol he kung sền òsơp di Kơnràñ sơl. 

4 Ngan Kơnràñ neh àñ bơta kòp jê bol he dê, neh ơnòng bơta moat jrùng bol he 
dê bulah behơ̆ bol he neh kơlôi lah Kơnràñ neh kong Yàng Tom Trồ pù lơh, mơ 
lơh pơnjê pơngkồr. 

5 Mơya Kơnràñ neh bơh tồi glài bol he dê mơ kong tềl sồt, bơh bơta iơh bơsak 
bol he dê mơ kong tơnlề; bơh bơta lơh glài Kơnràñ kong mơ bol he geh lơngap 
lơngai, bơh tềl sồt Kơnràñ dê mơ bol he geh sơmbòi. 

6 Bol he jơh tơl nă kung be belàt lòt tìs nrah, kòp nă neh lòt jat gùng is he dê; mơ 
Yàng Jehôwa neh ơn tồi glài jơh tơl nă bol he dê hơđang Kơnràñ. 

7 Kơnràñ neh kong rồn bơklơn mơ neh kong pơnjê pơngkồr, bulah behơ̆ Kơnràñ 
neh ò pò bơr Kơnràñ dê; Kơnràñ neh kong tề kung be dô nơm belàt kòn tus hơ 
tiah lơh poac, kung be dô nơm belàt ơm mŏ mŏ di đap cau siat sơnò gơ, Kơnràñ 
neh ò pò bơr Kơnràñ dê. 

8Bơh bơta cahrña rkwet rkwe mơ Kơnràñ neh kong tă tơlik; ñcau rgơi kơlôi lài 
bơh ñchi bơta rơp gơlik tus Kơnràñ in taih? Bơh Kơnràñ neh kong tă tơlik bơh 
di ù tiah cau kis, neh kong jê sồt bơh tồi glài làng bol Añ jê. 

9 Bol khai neh lơh bơtô ƀồc Kơnràñ dê bal mơ cau iơh bơsak, mơ bơta chơt 
Kơnràñ dê bal mơ cau pas sơm, bulah Kơnràñ neh ò lơh bơta jàñ bơsak, tòm bơr 
Kơnràñ dê ò gơs bơta lơi blac pơrlồm. 

10Bulah behơ̆, hơ̆ la nùs kòñ Yàng Jehôwa dê mơ Kơnràñ kong pơnjê pơngkồr 
mơ kong jê sồt, mơ bulah Yàng Jehôwa neh lơh bơta kis Kơnràñ dê gơs phan ơn 
tơwài tồi glài, Kơnràñ rơp gŏ jơi bơtiàn Kơnràñ mơ rơp geh bơtơl jŏ jòng ală 
ngai Kơnràñ dê, mơ nùs kòñ Yàng Jehôwa dê rơp geh cồng nha niam tòm tê 
Kơnràñ. 

11Tơnơ̆ mơ tŭ hwềng soàn Kơnràñ neh kong jê sồt, Kơnràñ rơp gŏ bơta àng mơ 
bơta hừh nùs, gan di bơta git wă Kơnràñ dê. Cau duh broă song ring Añ jê rơp 
lơh oă bơta song ring, mơ Kơnràñ rơp àñ ơnòng ală bơta tồi glài bol khai dê. 

12Gen tàng Añ rơp ai Kơnràñ in dô pơnah bal mơ ală cau dờng ryŭ, Kơnràñ rơp 
tòmpà ală phan tòmpìt geh bal mơ ală cau pràn kơldang, tài bơh Kơnràñ neh tuh 
bơta kis Kơnràñ dê jơl chơt, mơ neh kong kòp bal mơ cau tìs glài. Bơh Kơnràñ 
neh àñ tồi glài oă cau in, mơ hòi dan ala ală cau tìs glài in. 

Esai 54 

Bơta ho bal ring lơngai gam sùm sùm dê 
1 “Đơs chò tĕ ơ cau ơm kơnền la cau ò tŭ lơi deh dô nă kòn; ai sap đơs chò driau 
dờng tĕ! Ơ ală cau ò tŭ lơi kong jê deh; tài bơh cau ùr gơkòl sang lòi rơp gơs oă 
kòn rlau mơ cau ùr gơs bau klau.” Yàng Jehôwa đơs behơ̆. 

2“Pò tĕ dờng tiah sàl ai dê, lì tĕ ơnàng bài kơrnìng tiah ơm ai dê, bañ hwài tơnruc 
wơl; dang tĕ jòng ală che kơt, mơ pơng kơ̆ gai jơrmơng ai dê. 

3Bơh ai rơp pò ơnàng làm đah ma mơ đah kiau; jơi bơtiàn ai rơp dòp geh lơgar 
lơh gơs tiah tòm, mơ rơp ơm tòm ală ƀòn dờng sang lòi ngềt ngơt. 

4Bañ rngòt, bơh ai rơp ò kòl ƀàssìl. Bañ ruc wơl bơh ai rơp ò gơkòl sền òsơp; Ai 
rơp hŭi bơta ƀàssìl tŭ ai gam ơruh, mơ ò tai kah bơta sền òsơp tòm tŭ ai ơm 
bơnrau. 

5Bơh Bơtau Crơng Gơs ai la bau klau ai dê, Sơnđan Kơnràñ la Yàng Jehôwa 
Gơnap Gơnoar Dờng Bơtau Sàng Goh Israel dê la Bơtau dong tơwài ai, Kơnràñ 
geh sơnđan la Yàng Tom Trồ jơh plai ù dê. 

6Bơh Yàng Jehôwa neh hòi ai, be bau ùr neh kong sang lòi mơ jê sồt moat jrùng 
tòm hwềng nùs, be dô nă bau ùr neh tòmbau tòm tŭ gam ơruh mơ neh kong sang 
lòi.” Yàng Tom Trồ ai dê đơs behơ̆. 

7“Tòm dô ơthoa Añ neh sang lòi ai; mơya Añ rơp ai nùs kòñ nđàc dờng ơnàng 
mơ cèng brê ai wơl. 

8Tòm bơta gơhào gơjrañ, Añ neh pồn mat mơ ai tòm dô êt jŏ, mơya bơh nùs kòñ 
gơboh gam sùm sùm, Añ rơp kòñ nđàc di ai,” Bơtau Dong tơwài ai la Yàng Jehôwa 
đơs behơ̆. 

9 “Gơwèt mơ Añ, bơta hơ̆ kung be ală ngai tòm rài Nôe, tòm tŭ Añ srat să ho nền 
lah dà kŏ tòm rài Nôe rơp ò tŭ lơi ngŏ hơđang ù tai. Behơ̆ tŭ do Añ srat să ho nền 
lah Añ rơp ò gơjrañ di ai tai, mơ rơp ò tŭ lơi lah pơrhơng ai tai. 

10Bulah ală mơnơm gơ dô mơ ală dòr kòl ntròn bơh di tiah gơ dê, mơya bơta kòñ 
gơboh kơ̆ dơn Añ jê rơp ò cah ngài bơh ai, mơ bơta ho bal lơngap lơngai Añ jê 
rơp ò tŭ lơi tòmgơl,” Yàng Jehôwa đơs behơ̆ la Bơtau neh kòñ nđàc ai. 

11 “Ơ ală cau jê sồt bòl glar, kong càl rbut dờng khồm tơlo mơ ò geh pơndòm 
pơniang, Añ rơp bơt bơtào ai mơ lŭ kĕ tơlir, bơt ală mơnàng ai dê mơ lŭ màng 
tơlir trồ. 

12Añ rơp bơt ală dơrñang ƀòn gơs tiah kơp gàr ai dê mơ lŭ kĕ pơrhê, bơt ală 
mpồng ƀòn ai dê mơ ală lŭ kràng màng gơcrà, mơ jơh ală dơrñang ai dê mơ ală 
lŭ màng. 

13 Jơh ală kòn klau ai dê rơp geh Yàng Jehôwa bơto sồr, mơ bơta lơngap lơngai 
pas gơs kòn sau ai dê rơp dờng ngan. 

14Ai rơp geh bơt bơtào kơ̆ tòm bơta song ring, bơta rồn bơklơn rơp ơm ngài bơh 
ai, ai rơp ò gơs bơta rngòt. Bơta rngòt rngơt rơp ò tus rềp di ai. 

15Dilah gơs cau guh brồ lơh ai, bơta hơ̆ rơp ò di tus bơh Añ; cau lơi brồ lơh ai rơp 
kong alah di đap ai. 

16Sền ne, Añ neh crơng gơs cau chài tiar, la cau ơsuh ồs rnga hơng nàng tiar dô 
nơm phan tòmlơh ngui tòm bơta gơs kwơ. Mơ Añ neh crơng gơs cau phà tơnroh 
nàng tơnroh. 

17Ò gơs phan tòmlơh lơi neh tiar rgơi tòmdră pha rlau mơ ai, mơ ai rơp pơndang 
sang kòp nơm lơmpiat yă ai tòm tiah cahrña. Hơ̆ la pơnah sre brê ală cau duh 

broă Yàng Jehôwa dê, mơ bơta tò să bol khai dê tus bơh di Añ.” Yàng Jehôwa đơs 
behơ̆. 

Esai 55 

Jơnau jà ală cau tơhìr dà 
1 Ơ jơh ală cau lơi tơhìr, tus tĕ hơ ală dà; mơ bol mê la cau ò gơs jền priă, tus tĕ 
blơi mơ sa! Tus tĕ blơi tơrnòm mơ dà toh ò càng tơm jền. 

2Ñchi bơh tài bol mê tơm jền nàng blơi phan ò di la piang lă, mơ kong bòl glar 
lơh broă nàng geh phan ò lơh hòm klung taih? Kơrhia tĕ, Iat tĕ Añ! Mơ sa tĕ phan 
niam, mơ lơh să tòm bol mê hòn chò bơh phan bơkah rlau jơh. 

3 Ơn tồr iat mơ tus tĕ hơ Añ; iat tĕ Añ gen bol mê rơp geh kis. Añ rơp lơh dô bơta 
ho bal gam sùm sùm mơ bol mê, la bơta kòñ gơboh kơ̆ dơn nền cê neh ho pơgon 
mơ Dabit. 

4Ne, Añ neh bơtào khai lơh gơs cau lơh cơng ală làng bol in lơh gơs kwang lam 
bồ mơ kwang at bồ ală làng bol. 

5“Sền ne, bol mê rơp hòi ală lơgar mơ bol mê ò git, mơ ală lơgar ò git bol mê rơp 
ntoat tus hơ bol mê, tài bơh Jehôwa Yàng Tom Trồ bol mê dê la Bơtau Sàng Goh 
Israel dê, bơh Kơnràñ neh lơh bol mê in geh gơklŏ.” 

6Jòi jat tĕ Yàng Jehôwa tòm tŭ rgơi bàn Kơnràñ; hòi dan tĕ mơ Kơnràñ tòm tŭ 
Kơnràñ ơm rềp. 

7Lòi tĕ cau iơh bơsak sang lòi gùng dà khai dê, mơ lòi tĕ ală cau kơlôi sơnơng ală 
bơta ò song ring rê wơl hơ Yàng Jehôwa, Kơnràñ rơp nđàc sơngit di bol khai, mơ 
rê wơl hơ Yàng Tom Trồ bol he dê, bơh Kơnràñ rơp toh glài dờng ơnàng. 

8“Bơh ală bơta kơlôi sơnơng Añ jê ò di la ală bơta kơlôi sơnơng bol mê dê, hala 
ală gùng dà bol mê dê kung ò di la ală gùng dà Añ jê.” Yàng Jehôwa đơs behơ̆. 

9“Bơh be ală tap trồ la jơnhoa rlau mơ plai ù kàr lơi, gen ală gùng dà Añ jê la 
jơnhoa rlau mơ ală gùng dà bol mê dê, mơ ală bơta kơlôi sơnơng Añ jê kung 
jơnhoa rlau mơ ală bơta kơlôi sơnơng bol mê dê kàr hơ̆ sơl. 

10 Kung be mìu mơ piar dùh bơh trồ mơ ò rê wơl hơđang hơ̆ tai jơl tus di tŭ neh 
lơh sùh ù tiah mơ lơh gơcat sơmbut mơ gơlik plai đo, nàng ai gar sơntìl cau sih 
in mơ piang lă cau in sa, 

11behơ̆ jơnau đơs Añ jê kung behơ̆ sơl, gơ neh lik bơh di bơr Añ, gen rơp ò rê 
wơl gòi, mơya rơp lơh gơlik gơs tơnggume broă Añ rơndap, mơ lơh wil tơl broă 
mơ Añ neh jào. 

12Bơh bol mê rơp lik lòt tòm bơta hòn chò, gen lam rê wơl tòm bơta lơngap 
lơngai. Ală mơnơm mơ ală dòr rơp ai jơnau đơs chò di đap bol mê, mơ jơh ală 
chi che tòm ƀlàng rơp tàp tê bol gơ dê. 

13Chi nho rề rơp hòn ala rlau lò, mơ chi bơñàng rơp hòn ala ală lò. Bơta hơ̆ rơp 
lơh pơnro sơnđan Yàng Jehôwa, lơh gơs dô nơm tềl gam sùm sùm ò tŭ lơi kòl 
tơnroh.” 

Esai 56 

Bơta dong klàs ală cau ndai in 
1Yàng Jehôwa đơs be do: “Prap gàr tĕ bơta song ring, mơ lơh tĕ bơta di ngan, 
bơh bơta dong klàs Añ jê rơp tus mhar mo, mơ bơta dong tă Añ jê neh geh yal 
tơlik. 

2Lơngai cau lơi in lơh bơta hơ̆, cau lơi đơng kơ̆ bơta hơ̆, cau lơi prap gàr ngai 
Saƀat, ò gơtup tìs di ngai hơ̆, mơ kơrmap gàr tê khai dê lơh bơta iơh lơi.” 

3Bañ lòi cau làng bol bơdìh lơh gơs dô bă bal mơ Yàng Jehôwa rgơi đơs lah: “Ngan 
la Yàng Jehôwa rơp tă tơlik Añ bơh di làng bol Kơnràñ!” Mơ bañ lòi dô nă cau 
neh kriau lơi đơs lah: “Añ mìng la dô nơm chi ro.” 

4Bơh Yàng Jehôwa đơs be do: “Ală cau neh kriau prap gàr ală ngai Saƀat Añ jê, 
sac rwah bơta niam nùs Añ, mơ at kơ̆ bơta ho bal Añ jê, 

5Añ rơp ai dô bă tiah tòm hìu duh khoai Añ jê, mơ tòm dơlam ală dơrñang gơ dê, 
dô bơta kah kirsơnre, dô nơm sơnđan niam rlau mơ ală kòn klau mơ kòn ùr; Añ 
rơp ai bol khai in dô nơm sơnđan gam sùm sùm mơ rơp ò gơs tŭ lơi lồi. 

6Mơ ală cau làng bol bơdìh neh lơh gơs dô bă bal mơ Yàng Jehôwa nàng bol khai 
duh broă Kơnràñ, nàng kòñ gơboh di sơnđan Kơnràñ, mơ nàng lơh gơs dĭ gơna 
Kơnràñ dê, jơh ală cau prap gàr ngai Saƀat mơ ò lơh gơtup tìs di ngai hơ̆, mơ 
prap kơ̆ bơta ho bal Añ jê; 

7 Gen Añ rơp cèng ală cau hơ̆ guh hơđang mơnơm sàng goh Añ jê, mơ lơh bol 
khai in bềng bơta hòn chò tòm hìu hòi dan Añ jê. Ală phan ơn chu pơrguc mơ ală 
phan ơn pơdơng duh khoai bol khai dê rơp geh dòp hơđang cơnòng duh khoai 
Añ jê; bơh hìu Añ rơp geh sơnđan la dô nơm hìu hòi dan jơh ală làng bol in.” 

8Yàng Jehôwa la Yàng Tom Trồ Bơtau pơjum tơrgòm wơl ală cau nrah nring tòm 
Israel, đơs lah: “Di gah bol khai la ală cau Añ neh pơjum tơrgòm, Añ rơp pơjum 
tơrgòm ală cau ndai tai tus bal mơ bol khai.” 

Jơnau lah pơrhơng cau Israel ò dòn song 
9Ơ ală phan poan jơng tòm ƀlàng, tus tĕ. Ơ ală phan poan jơng tòm brê, tus tĕ mơ 
sa loan! 

10Ală cau kơp gàr Israel dê jơngo mat, jơh tơl nă bol khai siơ̆u bơta git wă; bol 
khai jơh tơl nă la ală so kloat; ò rgơi khoal; ơm bic wèng, ơm mpau, jròk bic mat. 

11Bol khai la ală so jròk sa, bol khai ò gơs tŭ lơi hòm. Bol khai la ală cau ê belàt ò 
gơs bơta git wă; Jơh ală bol khai lòt jat gùng is bol khai dê, kòp nă jòi cồng nha is 
he in, cau lơi kung behơ̆ lơm. 

12Bol khai đơs lah: “Tus tĕ, lòi añ ai tơrnòm! Bol he ñô bơñul tĕ mơ tơrnòm pràn! 
Ngai hìng kung be ngai do, mơ sơlo oă rlau tai.” 

Esai 57 

1Cau song ring chơt roh, ò gơs cau lơi ơn nùs kơlôi tus; Cau dòn duh kong tă tơlik, 
ò gơs cau lơi git wă lah cau song ring kong tă tơlik klàs bơh di bơta rung rài; 

2mơ bol khai mut tòm bơta lơngap lơngai; bol khai la ală cau lòt tòm bơta song 
ring; bol khai geh rlô bòl hơđang cơnòng bic bol khai dê. 

3Mơya bol mê, la ală kòn klau cau ùr gru dê, la jơi bơtiàn ală cau rềs àr bơrnàn 
mơ ală cau ùr dri dê, tus tĕ hơ do! 

4Bol mê sền òsơp di ñcau taih? Bol mê hel lơmpiat dơñŏ tơnhial di ñcau taih? Bol 
mê ò di la jơi bơtiàn cau jak tòmdră, kòn sau ală cau đơs blac ò ơ? 

5Bol mê tòmbic tòmtir digùl ală tòm cha, mơ hơđơm kòp nơm rlau chi dờng; bol 
mê chu ală kòn sau bol mê dê lơh gơs phan ơn pơdơng tòm ală thòng mơ hơđơm 
ală tiah dàng lŭ klềr dê. 

6Ală rùp ràk digùl ală pơnai lŭ sơngào tòm ală thòng la pơnah bol mê dê, bol gơ 
la pơnah gơrê mơ bol mê. Ngan, bol mê neh ơn bol gơ in ală phan ơn ñô bal mơ 
ală phan ơn mơ kòi mbo, gen Añ rơp tơnhuc bơta gơjrañ Añ jê bơh ală bơta do 
ơ? 

7Bol mê neh lơh dô nơm mơnơm jơnhoa gơs cơnòng bic bol mê dê: tềng hơ̆ bol 
mê neh guh nàng ơn ală phan ơn. 

8Đah ngkòi ală mpồng mơ ală jrong mpồng bol mê dê, bol mê neh ơn ală rùp tềl 
sơnio bol mê dê. Bơh bol mê sang lòi Añ mơ pò ồi lă hơđang cơnòng bic bol mê 
dê, bol mê hào hơđang cơnòng hơ̆ mơ pò ơnàng ồi tơ̆; bol mê lơh bơta ho bal mơ 
ală cau gơs cơnòng mơ bol mê kòñ gơboh, mơ bol mê rmê sền bơta ơm kuh lòi 
rồ bol khai dê. 

9Bol mê neh cèng mơñà mơ bơtơl mơñà ƀô bơlhu ơn Molok in. Bol mê neh sồr 
ală cau kong sồr bol mê dê lòt hơ tiah ngài; tian gơs neh sồr mù tus hơ lơgar làng 
ƀồc! 

10Bol mê neh bòl glar bơh lòt gùng ngài, mơya bol mê neh ò đơs lah: “Hơ̆ la ò 
kwơ.” Bol mê neh bàn wơl bơta kơp kòñ bol mê dê, behơ̆ tàng bol mê rơp ò gơkòl 
lơbơn lơño. 

11Bol mê neh rngòt mơ rơm să di ñcau mơ tian gơs bol mê neh đơs blac, mơ ò 
kah Añ mơ kung ò kơlôi sơnơng bơh bơta hơ̆ taih? Hơ̆ ò di la tài bơh Añ neh ơm 
mŏ mŏ ñềm mat Añ jê, gen tàng bol mê ò rngòt di Añ? 

12Añ rơp dòp bơta song ring mơ ală broă lơh bol mê dê, mơ ală bơta hơ̆ rơp ò 
dong kòl bol mê. 

13Tòm tŭ bol mê hòi dan, lòi tĕ ală rùp ràk mơ bol mê neh tơrgòm dong tă bol 
mê! Càl rơp cèng pơrdô jơh ală rùp ràk hơ̆, dô nhơm tă rơp khồm pơrdô bol gơ. 
Mơya cau lơi kìng crŭ tòm Añ rơp pơrdòn ù, mơ geh mơnơm sàng goh Añ jê lơh 
gơs sre brê. 

Jơnau ho dong kòl mơ sơmbòi 
14Mơ rơp gơs jơnau đơs lah: “Bơt tĕ, bơt tĕ, wàs tĕ gùng lòt! Tă sang tĕ ală phan 
kơryan gùng lòt làng bol Añ jê.” 

15Bơh Bơtau hơđang jòng rlau jơh, la Bơtau ơm tòm tiah gam sùm sùm, Sơnđan 
Kơnràñ la Bơtau Sàng Goh, đơs be do: “Añ ơm tòm dô bă tiah jơnhoa mơ sàng 
goh, mơya kung ơm mơ cau gơs nùs jê sồt gơjrañ sang glài mơ pơndêt să, nàng 
lơh pa wơl hwềng nùs cau pơndêt să, mơ lơh pa wơl nùs cau gơjrañ sang glài. 

16Añ rơp ò kơt glài sùm sùm, kung ò gơhào gơjrañ sùm sùm; bơh ală hwềng soàn 
rơp bòl glar di đap Añ, bulah hwềng kis mơ Añ neh crơng gơs. 

17Tài bơh bơta hàm hà iơh bơsak bol khai dê Añ neh gơhào gơjrañ; Añ neh pòng 
lơh bol khai, mơ Añ neh pồn mat tòm tŭ gơjrañ, mơya khai kư̆ lòt tòm ală gùng 
jat nùs is bol khai dê. 

18Añ neh sền gŏ ală gùng dà bol khai dê, mơya Añ rơp sơmbòi bol khai; Añ rơp 
tề lam bol khai mơ tơm wơl bol khai in mơ bơta pơndòm pơniang, tơnggơs bơta 
jòng ro di sơndồi ală cau ñìm ƀồc. 

19 Yàng Jehôwa đơs lah: ‘Lơngap lơngai, lơngap lơngai ală cau in ơm ngài mơ ơm 
rềp, mơ Añ rơp sơmbòi bol khai in.’ 

20Mơya ală cau iơh bơsak ò gơkrơi kung be dàlềng gơlơnggac, gơ ò rgơi ơm ring 
lơngai, ală ryà dà gơtơngguh bŏ bil ƀơ̆ ƀơl lơm.” 

21 Yàng Tom Trồ añ jê đơs lah: “Ală cau iơh bơsak ò gơs bơta lơngap lơngai.” 

Esai 58 

Bơta ơt sa ngan 
1“Driau dờng tĕ, bañ dơh wơl. Yò tơngguh tĕ sap mê dê be dô nơm kơlwòk. Yal 
tơnggit tĕ làng bol Añ in bơh bơta tòmdră bol khai dê, mơ hìu Jakôp in bơh ală 
bơta tồi glài bol khai dê. 

2Bơh kòp ngai bol khai jòi Añ; bol khai chò hòp kòñ git ală gùng dà Añ jê; gơlơh 
be dô nơm làng bol lơh jat bơta song ring mơ ò sang lòi ală bơta lơh nền Yàng 

Tom Trồ bol khai dê. Bol khai lùp Añ bơh ală bơta cahrña song ring, mơ bol khai 
chò hòp tus rềp hơ Yàng Tom Trồ. 

3Bol khai đơs lah: ‘Ñchi bơh tài bol hi ơt sa mơ Yàng ò sền gŏ taih? Ñchi bơh tài 
bol hi pơndêt să bol hi dê mơ Yàng ò cih kah taih?’ Sền ne, bol mê duh broă ală 
bơta nùs bol mê hàm kòñ tòm ngai bol mê ơt sa, mơ rồn bơklơn jơh ală cau lơh 
broă bol mê dê. 

4Sền ne, bơta ơt sa bol mê dê mìng cèng tus bơta tòmlah tòm pơndang bal mơ 
bơta tòmlơh; mơ sơmbat tê iơh bơsak. Bol mê ơt sa kung be bol mê lơh tòm ngai 
do rơp ò lơh sap đơs bol mê dê geh kơno tòm tiah jơnhoa. 

5Hơ̆ ò di la bơta ơt sa mơ Añ neh sac rwah, la dô ngai nàng dô nă cau pơndêt să 
ò ơ? Hơ̆ ò di la dô ngai dô nă cau in kun bồ kung be dô nơm gai proh, bic hơđang 
ƀào sơnò kiat mơ hơđang bùh ò ơ? 

6Hơ̆ la bơta mơ bol mê sơnđan la bơta ơt sa, la dô ngai geh Yàng Jehôwa niam 
nùs dòp rò, sơl ơ? Hơ̆ ò di la bơta ơt sa mơ Añ neh sac rwah: Nàng hồ ală che 
sreng ò song ring, hồ ală che kơt di yô, nàng lòi ală cau kong rồn bơklơn lòt khat 
gơboh, mơ dơrpă kòp nơm yô ò ơ? 

7 Hơ̆ ò di la tòmpà phan sa bol mê dê cau jơgloh in, mơ cèng cau rƀah ò gơs hìu 
ơm mut tòm hìu bol mê dê, tòm tŭ bol mê gŏ cau ơm kuh lòi rồ gen tơnsoh khai 
in, mơ ò pồn mat bơh di ală cau gơp bơtiàn bol mê dê ò ơ? 

8Gen bơta àng bol mê dê rơp pơnđàng sòl kung be rìng àng drim, mơ ală tềl sồt 
bol mê dê rơp geh sơmbòi mhar; gen cau dong tò bol mê dê rơp lòt di đap bol 
mê, mơ bơta gơklŏ Yàng Jehôwa dê rơp ê gàr đah ngkòi bol mê. 

9Gen bol mê rơp hòi, mơ Yàng Jehôwa rơp ho wơl; bol mê rơp rac dan dong kòl, 
mơ Kơnràñ rơp đơs lah: ‘Gơs Añ do!’ Dilah bol mê tă sang yô bơh digùl bol mê, 
ò cong tê đơs blac pơrlồm; 

10dilah bol mê ai phan sa bol mê dê cau jơgloh in, mơ lơh hừh nùs ală bơta pal 
càng cau dồn sa in, gen bơta àng bol mê dê rơp pơnđàng sòl tòm tiah klam jơngo, 
mơ bơta jơngo bol dê rơp gơlik gơs kung be trồ gùl ngai. 

11Yàng Jehôwa rơp kư̆ tề lam bol mê sùm sùm; Kơnràñ lơh bol mê in hừh nùs ală 
bơta pal càng tòm dô nơm lơgar rañ rsơh, mơ lơh ntìng bol mê in pràn kơldang. 
Bol mê rơp gơlik gơs kung be dô nơm suơn geh tuh dà, be dô nơm dà croh ò gơs 
tŭ lơi soat. 

12Bol mê rơp bơt wơl ală tiah tơrlah tơrlơm lài òr; mê rơp bơtào wơl ală mơnàng 
bơh ală rài yau dê; bol mê rơp geh sơnđan la cau rcang wơl ală tiah neh tơrlah 
tơrlơm, mơ la Cau Bơt Wơl ală gùng lòt tiah cau in ơm. 

13Dilah bol mê prap gàr jơng bol mê dê nàng ò lơh tìs ngai Saƀat, bơh ting jat nùs 
bol mê kòñ tòm ngai sàng goh Añ jê; dilah bol mê sơnđan ngai Saƀat la ngai bol 
mê niam nùs, mơ ngai sàng goh Yàng Jehôwa dê la pal ki ngàm; mơ dilah mê ki 

ngàm di ngai hơ̆ mơ ò lòt tòm gùng is bol mê dê, mơ ò lơh jat nùs bol mê kòñ, 
hala đơs ală jơnau ò kwơ; 

14gen bol mê rơp geh bơta hòn chò tòm Yàng Jehôwa, Añ rơp yò bol mê hào 
hơđang ală tiah jơnhoa tòm ù tiah dê, Añ rơp ròng siam bol mê mơ sre brê ồng 
pàng bol mê dê la Jakôp.” Bơh bơr Yàng Jehôwa dê neh đơs behơ̆. 

Esai 59 

Tồi glài, bơta yal glài mơ bơta dong tơwài 
1Ne, tê Yàng Jehôwa dê ò liah ir nàng ò dong tă, hala tồr Kơnràñ dê kung ò tĭ nàng 
ò kơno. 

2Mơya ală bơta tồi glài iơh bơsak bol mê dê neh cah digùl bol mê mơ Yàng Tom 
Trồ bol mê dê; mơ tồi glài bol mê dê neh cang kìng mat Kơnràñ bơh di bol mê, 
tian gơs Kơnràñ ò iat. 

3Bơh tê bol mê dê neh ƀơ̆ ƀơl bơh mhàm, ràs tê bol mê dê neh ƀơ̆ ƀơl bơh tìs glài. 
Sơndồi bol mê neh đơs blac, mơ lơmpiat bol mê đơs òm bơta iơh. 

4Ò gơs cau lơi cèng song ring di pal; ò gơs cau lơi lòt tòm bơta duh rngòt dê bơta 
boh lam. Bol khai kơnòm di bơta tò să ò kwơ, bol khai đơs blac; Bol khai bun 
bơta iơh bơsak mơ deh tồi glài dờng. 

5Bol khai krơm ală tap bơs mơ tàñ che blung. Cau lơi sa tap hơ̆ gen rơp chơt, mơ 
tòm tŭ dô nơm tap gơ ceh gen gơs dô nơm bơs tur. 

6Che blung bol khai dê ò rgơi tàñ gơs ồi ào, bol khai ò rgơi tơnsoh să tòm bol khai 
in mơ phan bol khai neh lơh gơs. Ală broă lơh bol khai dê la ală broă iơh rmơh, 
mơ lơh bơta rhung rhang tòm tê bol khai dê. 

7 Jơng bol khai ntoat mhar tus hơ bơta iơh bơsak, bol khai sơrbac sơrbang lơh 
gơhòr mhàm ò gơs glài; Ală bơta kơlôi sơnơng bol khai dê la ală bơta kơlôi 
sơnơng bơh bơta iơh bơsak, bơta tơnroh mơ bơta phà tơrlah ơm tòm gùng dà 
bol khai dê. 

8Bol khai ò git gùng lơngap lơngai, ò gơs bơta song ring tòm ală gùng lòt bol khai 
dê. Bol khai neh lơh ală gùng bol khai dê gơlik gơs ală gùng rkwet rkwe; Ò gơs 
cau lơi lòt tòm ală gùng hơ̆ rơp git bơta lơngap lơngai. 

9Behơ̆, bơta cahrña song neh ơm ngài mơ bol he, mơ bơta song ring ò tus mơ bol 
he. Bol he kơp gơn bơta àng mơya jơh ală bơta la klam jơngo; jòi jat bơta àng lơr 
mơya bol he lòt tòm bơta klam cik. 

10Bol he tơbư rò gah dơrñang kung be cau jơngo mat; jòi gùng bol he dê kung be 
ală cau ò gơs gar mat. Di trồ gùl ngai bol he gơtup jơng kung be tòm trồ mòr 
mang; digùl cau pràn kơldang mơ bol he kung be cau neh chơt. 

11Bol he jơh tơl nă ơnung kung be ală jơgơu, mơ ñìm rac pơt wòl kung be ală 
sềm ntòp. Bol he jòi jat bơta song ring, mơya jòi ò bàn, jòi jat bơta dong klàs 
mơya gơ ơm ngài ngan. 

12Bơh ală bơta tìs glài bol hi dê la oă ngan di đap mat Kơnràñ, mơ ală tồi glài bol 
hi dê lơh cơng tòmdră mơ bol hi. Ală bơta tìs glài bol hi dê gơ ơm sùm sùm mơ 
bol hi, mơ bol hi git ală bơta tồi glài iơh bơsak bol hi dê: 

13Bol hi neh tòmdră mơ pơndang sang Yàng Jehôwa, pơrlac ngài bơh di Yàng 
Tom Trồ bol hi dê, bol hi chồl bơta rồn bơklơn mơ tòmdră, bol hi đơs ală jơnau 
blac mơ bol hi neh đung tòm nùs. 

14Behơ̆ bơta cahrña song neh ruc wơl, mơ bơta song ring ơm ntào ngài; jơnau 
song neh gơtup pừ tòm ală hìu dờng mpồl jơnum dê, bơta song ngan ò rgơi mut. 

15Siơ̆u Jơnau song, mơ cau lơi pleh ngài di bơta iơh gen kong phà kup. Yàng 
Jehôwa sền gŏ, mơ ò niam nùs tài bơh ò gơs bơta song ring. 

16 Kơnràñ neh gŏ ò gơs dô nă cau lơi, Kơnràñ ai lơh crih crài tài bơh ò gơs cau 
lơi hòi dan ala; gen tơwòr tê tòm Kơnràñ dê neh cèng tus bơta pha lin rlau, mơ 
bơta song ring Kơnràñ dê yò đo Kơnràñ. 

17 Kơnràñ soh bơta song ring lơh gơs kung be ào lòs, mơ dô nơm sơgơn lòs bơta 
dong klàs hơđang bồ Kơnràñ; Kơnràñ soh ồi ào bơta sal tê, mơ pùt să Kơnràñ 
mơ bơta gơjrañ dờng kung be dô nơm ào jrùh. 

18Kơnràñ rơp tơm wơl jat be broă bol khai neh lơh: bơta gơjrañ dờng hơđang 
ală cau sò tơm di Kơnràñ, mơ bơta sal tê di ală cau tòmdră mơ Kơnràñ; Kơnràñ 
rơp tơm wơl ală bồt pơlào in. 

19Behơ̆ ală cau đah mattơngai mut rơp rngòt di sơnđan Yàng Jehôwa, mơ ală cau 
bơh đah mattơngai lik rơp ki ngàm di bơta gơklŏ Kơnràñ dê. Bơh Kơnràñ rơp 
tus kung be dà tih, mơ càl Yàng Jehôwa cèng pơrdô khai. 

20 “Mơ Kơnràñ rơp tus bơh Siôn be Bơtau Dong Tơwài, tus hơ ală cau gơrê bal 
mơ Jakôp, la cau git gơjrañ sang ală tồi glài bol khai dê,” Yàng Jehôwa đơs behơ̆. 

21Yàng Jehôwa đơs lah: “Đah mơ Añ, do la bơta ho bal Añ neh bơt bơtào mơ bol 
khai. Hwềng Añ la Bơtau ơm hơđang bol mê, mơ ală jơnau Añ neh ơn tòm bơr 
bol mê rơp ò lik bơh di bơr bol mê, hala bơh di bơr kòn sau bol mê, hala bơh di 
bơr kòn sau bol khai dê bơh tŭ do jơl tus sùm sùm,” Yàng Jehôwa đơs behơ̆. 

Esai 60 

Bơta gơklŏ Siôn dê 
1Guh tĕ, pơnđàng sòl tĕ, bơh bơta àng mê dê neh tus, mơ bơta gơklŏ Yàng Jehôwa 
dê neh pơnđàng hơđang mê. 

2Bơh bơta jơngo rơp jơm gòm plai ù, bơta klam jơngo cik ală làng bol dê; mơya 
Yàng Jehôwa rơp pơnđàng sòl hơđang mê, mơ bơta gơklŏ Kơnràñ dê rơp tơlik 
să hơđang mê. 

3Ală làng bol rơp tus hơ bơta àng mê dê, mơ ală cau bơtau rơp tus hơ bơta àng 
gơcrà rìng àng drim mê dê. 

4Pò tĕ mat mê dê mơ sền gùt dar: Jơh tơl nă pơjum bal mơ lòt tus hơ mê; ală kòn 
klau mê dê tus bơh tiah ngài, mơ ală kòn ùr mê dê rơp geh ròng kơnđu tòm 
tơwòr tê. 

5Gen mê rơp sền gŏ mơ gơs muh mat àng lơr, nùs mê rơp rơm ngòt mơ bơta hòn 
chò; tài bơh bơta tơngkah tơngkañ ală dàlềng dê rơp geh cèng tus hơ mê, bơta 
pas gơs ală lơgar dê rơp tus hơ mê. 

6Dô mpồl oă làkđa rơp jơm mê, ală làkđa kòn tòm Midian mơ Ephah. Jơh ală cau 
bơh Seba rơp tus, bol khai rơp cèng màh mơ kơlhô, mơ yal tơlik jơnau jòng ro 
Yàng Jehôwa. 

7Jơh ală mpồl phan poan jơng bơh Kedar rơp geh tơrgòm wơl tus hơ mê, ală 
belàt dam Nebayôt dê rơp lơh gơs phan duh broă mê in; bol gơ rơp geh dòp lơh 
gơs phan ơn hơđang cơnòng duh khoai Añ jê, mơ Añ rơp lơh gơklŏ hìu duh khoai 
gơklŏ Añ jê. 

8Ală cau hơ̆ la ñcau mơ par kung be dô puk mhwal, kung be ală sềm ntòp rê wơl 
hơ rsòn gơ dê, taih? 

9Bơh ală bồt pơlào rơp kơp gơn Añ; gơs ală ơhò Tarsi sơnròp ngan, cèng brê ală 
kòn sau mê dê rê wơl bơh tiah ngài, bol khai cèng bal priă mơ màh bol khai dê, 
tài bơh sơnđan Jehôwa Yàng Tom Trồ mê dê, mơ bơh Bơtau Sàng Goh Israel dê, 
bơh Kơnràñ neh lơh gơklŏ mê in. 

10Ală cau làng bơdìh rơp bơt wơl ală dơrñang mê dê, mơ ală cau bơtau bol khai 
dê rơp duh broă mê. Bơh tòm bơta gơjrañ Añ jê, Añ neh pù lơh mê; mơya tòm 
bơta nđàc Añ jê Añ rơp kòñ nđàc di mê. 

11 Ală mpồng dờng mê dê rơp pò sùm, ngai mơ mang bol gơ rơp ò tŭ lơi til, nàng 
ală lơgar rơp cèng tus hơ mê bơta pas gơs bol khai dê; mơ ală bơtau bol khai dê 
lam lòt tòm dô mpồl gơs oă cau lòt jat. 

12Bơh làng bol hala lơgar lơi ò duh broă mê gen rơp roh rui; jơh ală làng bol mơ 
lơgar hơ̆ rơp gơkòl lòi srau gòi. 

13Bơta gơklŏ Liban dê rơp tus hơ mê, chi nho, chi pơnggŏ, bal mơ tòm cha rơp 
bơka hàng mơnĕ tiah sàng goh Añ jê; mơ Añ rơp lơh gơklŏ tiah kơrnòl ơn jơng 
Añ jê. 



1296 

 

 
Sră Goh 

© 2018, United Bible Societies. 
  

 

 

14 Ală kòn sau ală cau rồn bơklơn mê rơp tus kun tơnliah di đap mê; jơh ală cau 
sền òsơp di mê rơp cùn khoai di jơng mê, mơ mê rơp geh sơnđan la Ƀòn Dờng 
Yàng Jehôwa dê, la Siôn gơrê mơ Bơtau Sàng Goh Israel dê. 

15Bulah mê neh kong sang lòi mơ gơjrañ kơuềng, ò gơs cau lơi lòt gan di mê; Añ 
rơp lơh mê in geh ryŭ ryơm gam sùm sùm, mơ dô bơta hòn chò bơh rài do tus 
rài ne in. 

16Mê rơp hùc dà toh ală lơgar dê, mê rơp pô toh ală cau bơtau dê. Gen mê rơp git 
Añ, Yàng Jehôwa la Bơtau Dong klàs mê, Bơtau Dong Tơwài mê, mơ la Bơtau 
Gơnap Gơnoar Dờng Jakôp dê. 

17Añ rơp ai màh mê in ala kòng, ai priă ala lòs, Añ rơp cèng mê in kòng ala chi, 
lòs ala lŭ. Añ rơp ai bơta lơngap lơngai be cau sền gàr mê dê, mơ bơta song ring 
be cau at bồ ală cau lơh broă mê dê. 

18Bơta jàñ bơsak rơp ò gam kơno tai tòm lơgar mê dê, mơ bơta phà tơrlah hala 
bơta tơnroh kung rơp ò tai gơlik tus tòm nhàr lơgar mê dê, mơya mê rơp sơnđan 
ală dơrñang mê dê la “Bơta Dong Klàs” mơ ală mpồng dờng mê dê la “Bơta Jòng 
Ro.” 

19 Mattơngai rơp ò gam la bơta àng mê dê tòm trồ ngai, mơ bơta àng gơcrà mat 
kơnhai dê kung ò gam sòl pơnđàng tòm trồ mang mê dê; Mơya bơh Yàng Jehôwa 
rơp la bơta àng gam sùm sùm mê dê, mơ Yàng Tom Trồ mê dê rơp la bơta gơklŏ 
mê dê. 

20Mattơngai mê dê rơp ò ñơp tai; mơ mat kơnhai mê dê rơp ò siar tai; Yàng 
Jehôwa rơp la bơta àng gam sùm sùm mê dê, mơ ală ngai moat jrùng ñìm rac mê 
dê rơp lồi. 

21Gen jơh làng bol mê dê rơp geh song ring, mơ bol khai rơp dòp geh lơgar gam 
sùm sùm. Bol khai la sơmbut Añ neh tam, la broă tê Añ neh lơh gơs nàng ràng 
tơlik bơta gơklŏ Añ jê. 

22Cau dô êt rlau jơh tòm mê rơp gơlik gơs dô jơi bơtiàn, cau dềt rhền rlau jơh 
rơp gơlik dô nơm làng bol pràn kơldang. Añ la Yàng Jehôwa, di di tŭ tơngai gơ 
dê, Añ rơp lơh gơlik gơs mhar ală bơta hơ̆! 

Esai 61 

Jơnau Niam bơh bơta dong tă 
1 Hwềng Jehôwa Yàng Tom Trồ dê ơm hơđang Añ, tài bơh Yàng Jehôwa neh bong 
mơñà Añ in; Kơnràñ sồr Añ lòt tus nàng yal jơnau niam ală cau kong rồn bơklơn 
in, nàng pùt wơl ală nùs bơcah lề, nàng yal tơnggit bơta khat gơboh ală cau kong 
kup cèng in, mơ bơta hồ toh ală cau ơm jàm in, 

2 nàng yal tơnggit nam ai bơta nđàc Yàng Jehôwa dê, mơ ngai sal tê Yàng Tom 
Trồ bol he dê; nàng pơndòm pơniang jơh ală cau ñìm rac pơt wòl; 

3nàng rcang ai ală cau moat jrùng ñìm rac tòm Siôn in mơ tơndau bol khai in dô 
nơm sơgơn bơkào hàng mơnĕ ala bùh, ai mơñà hòn chò ala ñìm rac pơt wòl, mơ 
ai ồi ào jòng ro ala hwềng nùs bòl glar. Bol khai rơp geh sơnđan la ală tòm cha 
bơta song ring dê, la chi Yàng Jehôwa neh tam nàng ràng tơlik bơta gơklŏ Kơnràñ 
dê. 

4Bol khai rơp bơt wơl ală tiah tơrlah tơrlơm yau òr, mơ bơtào wơl ală tiah gơkòl 
tơnroh jŏ jòng rau; bol khai rơp bơtào wơl ală ƀòn dờng neh tơrlah tơrlơm gơkòl 
tơnroh bơh oă rài rau. 

5Ală cau crih mat rơp ntào ê mpồl belàt bol mê dê. Ală cau làng bơdìh rơp lơòr 
sre mơ tam suơn ño bol mê in. 

6Mơ bol mê rơp geh sơnđan la ală cau gơnoar ơn phan duh khoai Yàng Jehôwa 
dê, bol mê rơp geh sơnđan la ală cau duh broă Yàng Tom Trồ bol he dê. Bol mê 
rơp hòn chò bơh bơta pas gơs ală lơgar dê, mơ bol mê rơp gơklŏ bơh bơta pas 
sơm bol khai dê. 

7Tài bơh bơta ƀàssìl bol khai dê bàr dơ̆ rlau, mơ bơta sền òsơp geh yal tơnggit 
be pơnah tă khà bol khai dê; Gen tàng làng bol Añ jê rơp dòp geh bàr pơnah phan 
mơna bol khai dê, bol khai rơp geh bơta hòn chò gam sùm sùm. 

8Bơh Añ, Yàng Jehôwa, Añ kòñ gơboh bơta song ring, Añ gơjrañ di bơta ntung 
kơñau mơ lơh bơta tìs glài. Bơh bơta dòn song Añ jê, Añ rơp ai phan ƀàn bol khai 
in mơ bơt bơtào dô bơta ho bal gam sùm sùm mơ bol khai. 

9Jơi bơtiàn bol khai dê rơp geh tiơng pơnro digùl ală lơgar, mơ kòn sau bol khai 
dê rơp geh cau git digùl ală làng bol. Jơh ală cau lơi gŏ bol khai gen rơp đal git 
bol khai la dô jơi bơtiàn neh geh Yàng Tom Trồ ai lơngai. 

10 Añ rơp chò hòp ngan tòm Yàng Jehôwa, hwềng soàn Añ rơp hừh hơh tòm Yàng 
Tom Trồ Añ jê; bơh Kơnràñ neh tơnsoh Añ in ală ào bơta dong klàs mơ jơm gòm 
Añ mơ ào jrùh bơta song ring dê be cau bơrtơu bơka să khai mơ sơgơn bơkào; 
mơ be dô nă ƀan bơka să khai mơ ală lŭ màng khai dê. 

11Bơh kung be ù lơh chi che hòn, mơ dô nơm suơn lơh gar sơntìl neh sih gơ in 
hòn dờng, gen kung behơ̆ sơl, Yàng Jehôwa At Bồ Hơđang Jơh rơp lơh bơta song 
ring mơ bơta jòng ro gơtơngguh di đap jơh ală làng bol. 

Esai 62 

Bơta dong tò mơ bơta dong klàs Siôn dê 
1Tài bơh Siôn Añ rơp ò ơm mŏ mŏ, tài bơh Jerusalem Añ rơp ò ơm rlô, jơl tus di 
tŭ bơta dong tò gơ dê sòl pơnđàng be tòm tŭ àng drim, mơ bơta dong klàs gơ dê 
be dô nơm sơmpòl ồs. 

2Ală lơgar rơp gŏ bơta song ring ai dê, mơ jơh ală cau bơtau rơp gŏ bơta gơklŏ 
ai dê, mơ ai rơp geh hòi mơ sơnđan pa, la sơnđan geh tơmoh ai in bơh bơr Yàng 
Jehôwa. 

3Ai rơp lơh gơs dô nơm sơgơn bơtau gơklŏ tòm tê Yàng Jehôwa, dô nơm sơgơn 
bơtau tòm tê Yàng Tom Trồ ai dê. 

4Cau rơp ò tai sơnđan ai la Cau kong sang lòi, mơ ù tiah ai dê ò gam lòi srau gòi 
tai. Mơya ai rơp geh sơnđan la cau Añ kòñ gơboh, mơ ù tiah ai dê la cau gơs bau 
klau; bơh Yàng Jehôwa rơp kòñ gơboh di ai, mơ ù tiah ai dê rơp geh bau. 

5Kung be dô nă cau klau pơnu tòmbau mơ dô nă cau ơruh, gen kung behơ̆ sơl, 
Bơtau bơt bơtào ai rơp bau mơ ai, mơ kung be cau bơrtơu pa hòn chò bơh bau 
ùr pa khai dê, gen kung behơ̆ sơl, Yàng Tom Trồ rơp hòn chò bơh di ai. 

6Ơ Jerusalem, Añ neh ơn ală cau ling kơp gàr hơđang ală dơrñang ai dê, mang 
mơ ngai bol khai rơp ò tŭ lơi ơm mŏ mŏ. Ai la cau tơngkah Yàng Jehôwa, bañ ơm 
rlô. 

7Bañ lòi Kơnràñ ơm rlô jơl tus di tŭ Kơnràñ neh bơt bơtào wơl Jerusalem mơ 
lơh gơ in gơlik gơs bơta tiơng pơnro làm plai ù. 

8Yàng Jehôwa neh srat să bơh tê ma Kơnràñ dê mơ bơh tơwòr tê gơnoar pràn 
Kơnràñ dê lah: “Añ rơp ò tŭ lơi ai kòi mi ai dê lơh gơs phan sa ală cau sò tơm ai 
in tai, mơ làng bol bơdìh rơp ò geh ñô tơrnòm mơ ai neh kong lơh broă bòl glar; 

9mơya ală cau neh toès gơ gen rơp sa gơ mơ jòng ro Yàng Jehôwa; ală cau neh 
tơrgòm plai ño gen rơp ñô gơ tòm ƀlàng hìu duh khoai Añ jê.” 

10Lòt gan tĕ, lòt gan tĕ ală mpồng ƀòn! Rcang tĕ gùng lòt làng bol in. Bơt tĕ, bơt 
tĕ gùng me! Wàs goh tĕ ală pơnai lŭ. Bơtào tĕ dô nơm bồng bi ală làng bol in. 

11 Yàng Jehôwa neh tơlik dô jơnau yal tus di ală tiah lồi plai ù lah: “Đơs tĕ mơ 
Kòn ùr Siôn lah: ‘Sền ne, Bơtau Dong Klàs ai dê tus! Sền ne, phan ƀàn Kơnràñ dê 
ơm mơ Kơnràñ, mơ phan tơm wơl Kơnràñ dê tus bal mơ Kơnràñ.’” 

12Bol khai rơp geh sơnđan la “Làng bol Sàng Goh,” la “Ală Cau geh Dong Tơwài 
Yàng Jehôwa dê”; mơ ai rơp geh sơnđan la “Ƀòn Dờng Cau Jòi Bàn la Dô nơm Ƀòn 
Dờng Ò Kòl Sang Lòi tai.” 

Esai 63 

Bơta sal tê hơđang Edôm 
1 Cau do la ñcau mơ tus bơh Edôm, bơh Bôjra, soh ào ñòm dà pơrhê taih? Cau do 
la ñcau mơ soh ào jrùh ryŭ ryơm, ai gơnoar pràn dờng khai dê mơ cơnđòa khin 
cha taih? “Hơ̆ la să tòm Añ, la Bơtau đơs bơta song ring, gơs gơnoar pràn nàng 
dong klàs.” 

2Ñchi bơh tài ală ào jrùh Kơnràñ dê pơrhê, mơ ào bơdìh Kơnràñ dê be cau jă 
mpal pat tơrnòm ño taih? 

3 “Mìng dô nă Añ lơm neh jă mpal pat tơrnòm; digùl ală làng bol ò gơs dô nă cau 
lơi bal mơ Añ. Tòm bơta gơjrañ Añ jê, Añ neh jă hơđang bol khai, mơ tòm bơta 
gơjrañ dờng Añ jê, Añ neh tơnlề bol khai hơđơm jơng Añ; mhàm bol khai gơđềt 
di ală ồi ào Añ, mơ Añ neh lơh jơh ală ồi ào Añ gơđềt mơ mhàm lơm. 

4Bơh ngai sal tê gơ ơm tòm nùs Añ, mơ nam dong tơwài Añ jê neh tus. 

5 Añ neh sền, mơya ò gơs cau dong kòl, Añ neh sơntòm mơya ò gơs cau lơi dong 
đo Añ; behơ̆ tơwòr tề tòm Añ jê neh cèng bơta pha lin Añ in, mơ bơta gơjrañ 
dờng Añ jê neh yò đo Añ. 

6Añ neh jă trơm ală làng bol tòm bơta gơjrañ Añ jê; neh tơnlề bol khai bơh bơta 
gơjrañ dờng Añ jê, mơ neh tuh tơlik mhàm bol khai dê hơđang ù.” 

Bơta nđàc sơngit Yàng Tom Trồ dê 
7Añ rơp yal bơh bơta lơbơn niam Yàng Jehôwa dê, bơta jòng ro bơh broă lơh 
dờng màng Yàng Jehôwa dê, tài bơh jơh ală broă Kơnràñ neh lơh bol he in mơ 
bơta nđàc dờng mơ Kơnràñ neh ràng tơlik gơwèt mơ hìu Israel jat bơta nđàc 
sơngit Kơnràñ dê, jat bơta tơngkah tơngkañ nùs kòñ gơboh kơ̆ dơn Kơnràñ dê. 

8Bơh Kơnràñ neh đơs lah: “Ngan, bol khai la làng bol Añ jê, la ală kòn sau ò lơh 
bơta ma blac mơ Añ;” mơ Kơnràñ neh gơlik gơs Bơtau Dong Klàs bol khai dê. 

9Tòm jơh ală bơta bòl glar bol khai dê, ò gơs cau kong sồr hala cau gơnrơh, mơya 
bơta gơs mat Kơnràñ dê neh dong klàs bol khai. Tòm bơta kòñ gơboh mơ kòñ 
nđàc Kơnràñ dê, Kơnràñ neh dong tơwài bol khai; Kơnràñ neh yò tơngguh bol 
khai mơ kơnđơt kơnđu bol khai tòm jơh ală ngai yau òr. 

10Bulah behơ̆, bol khai neh tòmdră, mơ lơh Hwềng Goh Kơnràñ dê moat jrùng. 
Gen tàng Kơnràñ gơlik gơs cau sò tơm di bol khai, mơ să tòm Kơnràñ tòmlơh 
nàng tòmdră mơ bol khai. 

11Gen bol khai kah wơl ală ngai yau òr, bơh Môise la cau duh broă Kơnràñ dê. 
Ntềng đah Bơtau neh cèng bol khai tiă lik bơh dàlềng cau ê bal mơ mpồl belàt 
Kơnràñ dê taih? Ntềng đah Bơtau neh ơn tòm bol khai Hwềng Goh Kơnràñ dê 
taih? 

12 La Bơtau neh lơh tơwòr tê gơklŏ Kơnràñ dê, cơnđòa lòt đah ma Môise dê. La 
Bơtau neh cah dàlềng di đap bol khai, Nàng lơh sơnđan Kơnràñ dê gam sùm sùm; 

13ñcau neh tề lam bol khai lòt gan ală tiah jrô taih? Be dô nơm ơseh tòm ƀlàng 
bràs, bol khai ò gơtup pừ. 

14Kung be mpồl phan poan jơng mù tòm thòng, Hwềng Yàng Jehôwa dê neh ai 
bol khai in ơm rlô bòl. Hơ̆ la Kơnràñ neh tề lam làng bol Kơnràñ dê, nàng lơh 
gơklŏ sơnđan să tòm Kơnràñ in. 

Jơnau hòi dan gơjrañ sang glài 
15Dan Yàng tơmềt sền bơh đang trồ, bơh tiah ơm sàng goh mơ gơklŏ Kơnràñ dê. 
Ntềng đah bơta ngac ngar mơ gơnoar pràn Kơnràñ dê taih? Nùs lơbơn niam mơ 
bơta nđàc sơngit Kơnràñ dê neh tă tơlik bơh Añ. 

16Bơh Kơnràñ la Bèp bol hi dê, bulah Abraham ò git bol hi, Israel ò đal git bol hi; 
Ơ Yàng Jehôwa, Kơnràñ la Bèp bol hi dê, Sơnđan Kơnràñ la Bơtau Dong Tơwài 
bol hi dê bơh yau òr. 

17Ơ Yàng Jehôwa, ñchi bơh tài Kơnràñ lòi bol hi lòt tìs nrah ngài bơh di gùng 
Kơnràñ dê, mơ lơh kơldang nùs bol hi dê tian gơs bol hi ò ki ngàm di Kơnràñ 
taih? Dan Yàng rê wơl, tài bơh ală cau duh broă Kơnràñ dê, tài bơh ală jơi bơtiàn 
la phan jơtài Kơnràñ dê. 

18Làng bol sàng goh Kơnràñ dê neh dòp geh sre brê tòm dô êt jŏ; mơya tŭ do ală 
cau sò tơm bol hi dê neh jă trơm tiah sàng goh Kơnràñ dê. 

19Bol hi neh jŏ jòng rau kung be làng bol Kơnràñ ò at bồ, mơ bol hi be làng bol ò 
geh hòi jat sơnđan Kơnràñ dê. 

Esai 64 

Jơnau hòi dan làng bol Yàng dê 
1Ơ hơh! Kơp kòñ Kơnràñ crè ală tap trồ mơ mù, bơh hơ̆ ală mơnơm gơlơnggơr 
di đap Kơnràñ! 

2Kung be tòm tŭ ồs sa ală rlau lò, mơ ồs lơh dà in khuh, nàng lơh ală cau sò tơm 
Kơnràñ dê git sơnđan Kơnràñ, mơ lơh ală làng bol rơm să di đap Kơnràñ! 

3Tòm tŭ Kơnràñ neh lơh ală bơta pal rngòt rngơt mơ bol hi ò kơp kòñ, Kơnràñ 
neh mù, mơ ală mơnơm neh gơlơnggơr di đap bơta gơs mat Kơnràñ. 

4 Bơh di ală rài yau òr, ò gơs cau lơi neh kơno, kung ò gơs tồr lơi neh iat, ò gơs 
gar mat lơi neh gŏ gơs Yàng Tom Trồ lơi ndai rlau mơ Kơnràñ, neh lơh gơs broă 
ală cau in kơp gơn di Kơnràñ. 

5Kơnràñ neh tus tìp ală cau chò hòp lơh bơta di, la ală cau kah bơh Yàng mơ lòt 
tòm ală gùng dà Kơnràñ dê. Mơya tòm tŭ bol hi kư̆ tìs glài tòmdră, gen Kơnràñ 
neh gơhào gơjrañ. Tài bơh Kơnràñ neh pồn să tòm Kơnràñ bơh bơta tìs glài bol 
hi dê. 

6Bol hi jơh tơl nă neh gơlik gơs kung be dô nă cau ƀơ̆ ƀơl, mơ jơh ală broă song 
ring bol hi dê la kung be ală ào ƀơ̆ ƀơl; bol hi jơh tơl nă ñòp ro kung be dô nơm 
nha, mơ tồi glài bol hi dê kung be càl khồm pơrdô bol hi roh thit. 

7Ò gơs dô nă cau lơi hòi dan di sơnđan Kơnràñ, hala pơnđơl pràn nàng at di 
Kơnràñ; bơh Kơnràñ neh pồn mat bơh di bol hi, mơ lòi bol hi kong roh rui tài 
bơh tồi glài bol hi dê. 

8Bulah behơ̆, Ơ Yàng Jehôwa, Kơnràñ la Bèp bol hi dê! Bol hi la ù kơnàng, Kơnràñ 
la Cau Tòm mòn gri; bol hi jơh tơl nă la broă tê Kơnràñ lơh. 

9Ơ Yàng Jehôwa, dan Kơnràñ bañ gơjrañ oă ir, dan bañ kah ală tồi glài bol hi dê 
sùm sùm. Tŭ do dan Kơnràñ wèt sền di bol hi, bơh bol hi jơh tơl nă la làng bol 
Kơnràñ dê. 

10Ală ƀòn dờng sàng goh Kơnràñ dê neh gơlik gơs dô nơm ƀlàng bràs; Siôn neh 
gơlik gơs la dô nơm ƀlàng ngềt ngơt, Jerusalem la tiah sang lòi srau gòi. 

11Hìu duh khoai sàng goh mơ gơklŏ bol hi dê la tiah ồng pàng bol hi dê jòng ro 
Kơnràñ, neh kong chu mơ ồs; mơ jơh ală tiah dờng màng bol hi in neh kong phà 
tơnroh. 

12Ơ Yàng Jehôwa, tơnơ̆ mơ jơh ală bơta do, Kơnràñ rơp kong ơt să tòm Kơnràñ 
dê ơ? Kơnràñ rơp kư̆ ơm mŏ mŏ mơ lơh glài bol hi kơnjơ̆ rlau tai sơl ơ? 

Esai 65 

Bơta cahrña song ring Yàng Tom Trồ dê 
1 Ală cau ò lùp Añ mơ neh jòi Añ; Añ neh geh bàn bơh ală cau ò jòi jat Añ. Añ neh 
đơs: “Do Añ, do Añ”, mơ dô nơm làng bol ò hòi lùp sơnđan Añ. 

2 Añ neh pò tê Añ jê jơh ngai mho wèt mơ dô nơm làng bol jak tòmdră, la ală cau 
lòt tòm ală gùng ò niam, jat nùs kơlôi sơnơng is bol khai dê, 

3la dô nơm làng bol kư̆ bơrcek Añ sùm di đap mat Añ, ơn ală phan duh khoai tòm 
ală suơn, chu kơlhô hơđang ală cơnòng duh khoai bơt mơ gac, 

4la cau nggui digùl ală bơtô ƀồc, drơng mang tòm ală tiah ndơp ndơr, sa poac 
sur, ơn dà poac ƀơ̆ ƀơl tòm ală glah. 

5Bol khai đơs lah: “Ơm tĕ ngài, bañ tus rềp hơ añ, bơh añ la sàng goh ngan bol 
mê in!” Bol khai la ñhŭ tòm trồm muh Añ, la ồs sa hơng sùm jơh ngai mho. 

6Ne, gơs jơnau cih di đap Añ la: “Añ rơp ò ơm mŏ mŏ, mơya Añ rơp tơm wơl; Añ 
rơp tơm wơl bơta hơ̆ di tiang ào bol khai dê. 

7Bơh tồi glài bol mê dê bal mơ tồi glài ồng pàng bol mê dê,” Yàng Jehôwa đơs 
behơ̆. “Tài bơh bol khai neh chu ală phan ơn hơđang ală mơnơm, mơ sền òsơp 
di Añ hơđang ală dòr, Añ rơp was wơl di tiang ào bol khai dê, bơta tơm wơl wil 
tơl bơh ală broă lơh bol khai dê.” 

8Do la jơnau đơs Yàng Jehôwa dê: “Kung be tơrnòm ño gơs tòm dơrkum plai ño, 
mơ cau đơs lah: ‘Bañ lơh roh gơ, bơh gam gơs bơta lơngai tòm hơ̆.’ Behơ̆ Añ rơp 
lơh bơh ală cau duh broă Añ jê; mơ ò tơnroh jơh tơl nă bol khai. 

9Añ rơp lơh ală kòn sau lik bơh Jakôp, mơ bơh Juda gơlik ală cau pơrdòn ală 
mơnơm Añ jê; làng bol sac rwah Añ jê rơp pơrdòn gơ, mơ tềng hơ̆ ală cau duh 
broă Añ jê rơp ơm. 

10 Sarôn rơp gơlik gơs dô nơm ƀlàng ñhơt ală mpồl belàt in, mơ thòng Akôr la 
tiah ơm rlô ală mpồl phan poan jơng in, mơ làng bol Añ in la cau jòi jat Añ. 

11Mơya bol mê la cau sang lòi Yàng Jehôwa, mơ hŭi mơnơm sàng goh Añ jê, la 
cau neh rcang yò cơnòng sa yàng bơta bơtoah mơ bơta sơbơng roh in, mơ tròc 
tơrnòm neh bơcă bềng mơngàn yàng lơh nền rài kis dê. 

12Añ rơp lơh nền bol mê pal kong pềs tà, mơ bol mê jơh tơl nă pal kun să di đap 
cau sreh tơnchơt cau; bơh Añ neh hòi mơya bol mê ò ho wơl, Añ neh đơs mơya 
bol mê ò iat. Bol mê neh lơh bơta iơh di đap mat Añ, mơ neh sac rwah bơta ò 
niam nùs Añ.” 

13Behơ̆ tàng Yàng Jehôwa la Yàng Tom Trồ đơs be do: “Ală cau duh broă Añ rơp 
sa, mơya bol mê rơp kong jơgloh; ală cau duh broă Añ rơp hùc, mơya bol mê rơp 
kong tơhìr; ală cau duh broă Añ rơp hòn chò, mơya bol mê rơp kong ƀàssìl ƀàsso. 

14Ală cau duh broă Añ rơp đơs chò bơh nùs bềng bơta chò hòp, mơya bol mê rơp 
ñìm rac bơh nùs moat jrùng, rac ròc bơh hwềng nùs sràt bơtang. 

15Bol mê rơp lòi wơl sơnđan bol mê lơh gơs dô jơnau srat rma ală cau mơ Añ 
neh sac rwah; mơ Jehôwa Yàng Tom Trồ rơp tơnchơt bol mê; mơya ală cau duh 
broă Añ jê rơp ai dô sơnđan krơi. 

16Cau lơi hòi dan dô bơta lơngai tòm lơgar gen rơp ai lơngai bơh Yàng Tom Trồ 
bơta dòn song dê; cau lơi srat să ho nền tòm lơgar gen rơp srat să bơh Yàng Tom 
Trồ bơta dòn song dê. Bơh ală bơta bòl glar kalke lài òr neh hŭi jơh mơ neh pồn 
ndơp bơh di mat Añ. 

Ală bơta gơklŏ bơta crơng gơs pa dê 
17 Do, Añ rơp crơng gơs ală tap trồ pa mơ plai ù pa. Ală bơta yau rơp ò kah tai, ò 
gam rê wơl tòm dơngoh. 

18Mơya hòn chò tĕ mơ chò hòp tĕ gam sùm sùm tòm bơta Añ crơng gơs, bơh Añ 
rơp crơng gơs Jerusalem lơh gơs dô bơta chò hòp, mơ làng bol gơ dê lơh gơs dô 
bơta hòn chò. 

19 Añ rơp hòn chò tòm Jerusalem, mơ rơp chò hòp tòm làng bol Añ jê; tềng hơ̆ 
rơp ò gam kơno jơnau ñìm rac hala jơnau driau dờng tai. 

20Tềng hơ̆ rơp ò tŭ lơi gơs dô nă kòn kis mìng dô êt ngai, hala dô nă cau kra ò kis 
tơl jơh ală nam khai dê; cau lơi chơt tòm tŭ neh gơs dô rhiang nam rơp kòp la 
chơt gam pơnu; mơ cau ò kis tus di dô rhiang nam rơp kòp la cau kong srat rma. 

21Bol khai rơp bơt ală hìu mơ ơm tòm hơ̆; bol khai rơp tam ală suơn ño mơ sa 
plai gơ dê. 

22Bol khai ò tai bơt ală hìu mơ gơs ală cau ndai ơm tòm hơ̆, hala tùc tam mơ cau 
ndai sa. Bơh khà nam làng bol Añ jê rơp kung be khà nam dô nơm chi; ală cau 
sac rwah Añ jê rơp dòp geh hòn chò jŏ jòng cồng nha bơh broă tê bol khai neh 
lơh. 

23Bol khai rơp ò lơh broă gơlik ò kwơ, bol khai tơnggơs kòn sau nàng kong bơta 
rung rài; bơh bol khai la dô nơm làng bol geh Yàng Jehôwa ai lơngai lơngò, bol 
khai bal mơ ală kòn sau bol khai dê. 

24Lài mơ tŭ bol khai hòi dan Añ rơp ho wơl; tòm tŭ bol khai ơm đơs Añ rơp kơno. 

25 So rhau mơ belàt kòn rơp sa bal, klìu triă rơp sa rhe kung be kơnrồ, mơya bơs 
rơp sa ù. Bol khai rơp ò kong cau lơh jê sồt hala tơnroh, tòm jơh mơnơm sàng 
goh Añ jê,” Yàng Jehôwa đơs behơ̆. 

Esai 66 

Bơta cahrña mơ bơta gơn kơnòm 
1 Yàng Jehôwa đơs be do: “Trồ la sơbàn Añ, mơ plai ù la kơrnòl jơng Añ. Bol mê 
rơp bơt hìu mbe lơi Añ in taih? Mơ tiah ơm rlô bòl Añ jê mbe lơi taih? 

2Jơh ală bơta do la bơh tê Añ neh lơh gơs, mơ jơh ală bơta do gơrê mơ Añ.” Yàng 
Jehôwa đơs behơ̆. “Mơya do la cau mơ Añ sền dờng màng: hơ̆ la cau pơndêt să 
mơ gơs hwềng nùs jê sồt moat jrùng bơh tồi glài, mơ rơm să rngòt tòm tŭ kơno 
jơnau đơs Añ jê. 

3Mơya cau lơi hàl dô nơm kơnrồ dam gen kung be cau tơnchơt dô nă cau, mơ 
cau lơi ơn pơdơng dô nơm belàt kòn, gen kung be cau dơrpă ngko dô nơm so; 
cau lơi ai kòi mbo lơh gơs phan ơn, gen kung be cau ơn mhàm sur, mơ cau lơi 
chu kơlhô nàng kah kirsơnre, gen kung be cau duh khoai rùp ràk. Bol khai neh 
sac rwah gùng is bol khai dê, mơ hwềng soàn bol khai dê chò hòp tòm ală bơta 
tồi glài iơh bơsak bol khai dê. 

4Behơ̆ Añ kung rơp sac rwah bơta bơrsèl tơnhial bol khai, mơ cèng hơđang bol 
khai bơta bol khai rngòt rngơt. Tài bơh tòm tŭ Añ neh hòi, ò gơs cau lơi neh ho 
wơl; Tòm tŭ Añ neh đơs, bol khai ò bài iat. Bol khai lơh bơta iơh di đap mat Añ, 
mơ sac rwah bơta Añ ò niam nùs.” 

Yàng Jehôwa dong tò Siôn 
5Iat tĕ jơnau Yàng Jehôwa dê, Ơ bol mê la cau kơno jơnau Kơnràñ dê mơ rngòt 
rơm să: “Làng bol bol mê dê gơjrañ di bol mê, mơ sang lòi bol mê tài bơh sơnđan 
Añ; mơ neh đơs lah: ‘Dan Yàng Jehôwa in geh gơklŏ, nàng bol hi in gŏ bơta hòn 
chò bol mê dê!’ Mơya bol khai la cau rơp kong ƀàssìl.” 

6Iat tĕ jơnau nggồr nggàc hơ̆ bơh ƀòn dờng; iat tĕ ntas hơ̆ bơh di hìu duh khoai! 
Hơ̆ la ntas Yàng Jehôwa dê, Kơnràñ tơm wơl ală cau sò tơm di Kơnràñ jơh ală 
bơta bol khai pal kong. 

7 Lài mơ tŭ òhềt jê deh, khai neh deh kòn; lài mơ tŭ òhềt tus bơta jê deh, khai neh 
deh dô nă kòn klau. 

8Gơs tŭ lơi cau neh kơno bơh dô bơta behơ̆ sơl ơ? Gơs tŭ lơi cau neh gŏ ală bơta 
ndròm behơ̆ sơl ơ? Dô nơm lơgar rgơi geh deh mìng tòm dô ngai ơ? Hala dô nơm 
làng bol rgơi geh tơnggơs mìng tòm dô ơthoa sơl ơ? Bulah behơ̆, tòm tŭ Siôn pa 
jê deh gen gơ neh tơnggơs kòn sau rau. 

9Yàng Jehôwa đơs lah: “Añ neh lơh hìu kòn gơ pò, mơ Añ ò ai deh kòn sơl ơ? Yàng 
Jehôwa bol mê dê đơs behơ̆. Añ la cau neh ai gơnoar deh kòn, mơ kơryan hìu 
kòn ơ?” Yàng Tom Trồ mê dê đơs behơ̆. 

10Hòn chò tĕ mơ Jerusalem, mơ chò hòp tĕ bơh gơ, hòn chò tĕ bơh gơ! Ơ bol mê 
jơh tơl nă la cau neh ñìm rac pơt wòl bơh Jerusalem, chò hòp dờng tĕ bal mơ gơ. 

11Bơh bol mê rơp pô toh mơ geh hòm lai, mơ geh pơndòm pơniang bơh dà toh 
gơ dê; bol mê rơp hùc hòm ngan mơ chò hòp bơh bơta tơngkah tơngkañ gơ dê. 

12Bơh Yàng Jehôwa đơs be do: “Añ rơp ai gơ in bơta pas gơs lơngai lơngò tus hơ 
khai kung be dô nơm hiòng dà, mơ bơta pas sơm ală làng bol dê kung be dà hòr 
pràn; bol mê rơp geh tơmpô, geh kơnđơt kơnđu tòm tơwòr tê khai dê, mơ 
rơnggô hơđang gơltang khai dê. 

13Añ rơp pơndòm pơniang bol mê kung be mè pơndòm pơniang kòn, mơ bol mê 
rơp geh pơndòm pơniang tòm Jerusalem. 

Bơta at bồ mơ bơta gơjrañ dờng Yàng Tom Trồ dê 
14Bol mê rơp gŏ ală bơta hơ̆, gen nùs bol mê rơp chò hòp, mơ să jan bol mê rơp 
hòn dờng kung be ñhơt; tê Yàng Jehôwa rơp yal tơnggit di ală cau duh broă 
Kơnràñ dê, mơya bơta gơjrañ dờng Kơnràñ dê rơp ràng tơlik ală cau in sò tơm 
di Kơnràñ. 

15Do, Yàng Jehôwa rơp tus bal mơ ồs, mơ ală rơndeh tòmlơh Kơnràñ dê kung be 
càl wac brồng; Kơnràñ rơp đùh bơta gơjrañ Kơnràñ dê dô bă rngòt rngơt, mơ 
bơta lơh glài Kơnràñ dê bơh lơmpiat ồs hơng. 

16Yàng Jehôwa rơp ai ồs lơh gơs bơta cahrña Kơnràñ dê; mơ đào hơđang jơh ală 
poac să, mơ oă ngan cau rơp kong sreh tơnchơt bơh Yàng Jehôwa. 

17Ală cau ơn is sàng goh mơ lơh sàng goh is să he nàng mut digùl ală suơn, lòt jat 
dô nă cau ơm digùl ală cau sa poac sur, poac đe, mơ ală phan ƀơ̆ ƀơl cù kìr ndai 
bol khai rơp chơt bal mơ gơp,” Yàng Jehôwa đơs behơ̆. 

18Bơh Añ git ală broă lơh bol khai dê mơ ală bơta kơlôi sơnơng bol khai dê; Añ 
rơp tus mơ pơjum tơrgòm jơh ală làng bol mơ ală jơnau đơs; bol khai rơp tus 
mơ gŏ bơta gơklŏ Añ jê. 

19Añ rơp ơn dô nơm tềl digùl bol khai, mơ Añ rơp sồr dô êt cau tòm mpồl ală cau 
gam kis lòt tus tòm ală lơgar, hơ̆ la tus hơ Tarsi, Libi, mơ Lidi la làng bol jak pañ 

sơna, tus hơ Tubal mơ Grek, mơ tus hơ ală bồt pơlào ơm ngài, la tiah òhềt kơno 
jơnau jòng ro bơh Añ, mơ kung òhềt gŏ bơta gơklŏ Añ jê. Bol khai rơp yal tơlik 
bơta gơklŏ Añ jê tòm ală lơgar. 

20Yàng Jehôwa đơs lah: “Bol khai rơp cèng brê jơh ală gơp bơtiàn bol mê dê, bơh 
di jơh ală lơgar, hào ơseh, rơndeh tòmlơh, rơndeh pơdiang phan, alàng ơseh, 
làkđa, tus hơ mơnơm sàng goh Añ jê tòm Jerusalem, lơh gơs dô nơm phan ơn 
Yàng Jehôwa in. Bol khai rơp cèng bol hơ̆ kung be cau Israel cèng phan ơn mơ 
kòi mbo tus tòm hìu duh khoai Yàng Jehôwa dê, tòm dô nơm phan ngui sàng 
goh.” 

21Yàng Jehôwa đơs lah: “Añ kung rơp sac rwah dô êt nă tòm bol khai nàng lơh 
gơs cau gơnoar ơn phan duh khoai mơ lơh gơs cau Lebi.” 

22 Yàng Jehôwa đơs lah: “Kung be ală tap trồ pa mơ plai ù pa, mơ Añ rơp lơh gơs 
kư̆ gam sùm di đap Añ, gen sơnđan mơ jơi bơtiàn bol mê dê kung rơp kư̆ gam 
sùm behơ̆ sơl.” 

23Yàng Jehôwa đơs lah: “Bơh ngai dùl lik do tus di ngai dùl lik tơnơ̆, bơh ngai 
Saƀat do tus di ngai Saƀat ngkòi, jơh jơi poac să rơp tus mơ cùn khoai di đap Añ. 

24 Bol khai rơp lik lòt mơ sền gŏ ƀồc chơt ală cau tòmdră mơ Añ; tu rhài bol khai 
dê rơp ò chơt, ồs bol khai dê kung rơp ò tŭ lơi chơt; mơ bol khai rơp la dô bơta 
ƀơ̆ ƀơl cù kìr jơh jơi poac să in.” 

Jeremi 

Jeremi 1 

Jeremi geh Yàng hòi sac mơ gơs bơta gơtơnggŏ 
1Jơnau đơs Jeremi kòn klau Hilkia dê, la dô nă tòm ală cau gơnoar ơn phan duh 
khoai tòm Anatôt, kơnhwàl Benjamin. 

2 Jơnau Yàng Jehôwa đơs mơ khai tòm rài Jôsia, kòn klau Ammôn bơtau Juda, 
sơnam dơ̆ jơt pe rài bơtau hơ̆ dê; 

3 kung neh đơs mơ khai tòm rài Jehôyakim, kòn klau Jôsia, bơtau Juda dê, jơl tus 
lồi sơnam dơ̆ jơt dùl rài bơtau Jedekia, kòn klau Jôsia, bơtau Juda dê, hơ̆ la sơnam 
cau tòm Jerusalem kong kup gơs dĭ tòm kơnhai dơ̆ pram. 

Bơta hòi sac Jeremi 
4Gơs jơnau Yàng Jehôwa đơs mơ añ be do: 

5“Lài mơ tŭ crơng mòn mê tòm kơndul mè, Añ neh git mê rau; Lài mơ tŭ mê geh 
deh, Añ neh ơn is mê, bơtào mê lơh gơs cau gơnoar hwơr ală lơgar in.” 

6Añ đơs lah: “Khoai Yàng Jehôwa! Do, añ ò git đơs ñchi lơi, bơh añ la kơnòm dềt.” 

7Mơ Yàng Jehôwa đơs tai: “Bañ đơs: Añ la kơnòm dềt; Bơh mê rơp lòt tus hơ ală 
cau lơi Añ sồr mê lòt, Mơ rơp đơs ală jơnau Añ sồr mê đơs. 

8Bañ rngòt di bol khai; Bơh Añ ơm mơ mê nàng dong klàs mê.” Yàng Jehôwa đơs 
behơ̆. 

9Gen, Yàng Jehôwa pò tê ƀư di bơr añ, Yàng Jehôwa đơs tai mơ añ lah: “Do, Añ 
rơp ơn ală jơnau Añ tòm bơr mê. 

10Sền tĕ, ngai do Añ neh bơtào mê hơđang ală làng bol, ală lơgar, Nàng mê dus 
mơ phà, tơnroh mơ lơh tơrlah, bơt bơtào mơ tam.” 

11Mơ kung gơs jơnau Yàng Jehôwa đơs tai mơ añ lah: “Ơ Jeremi, ñchi mê gŏ?” Añ 
ho wơl lah, “Añ gŏ dô nơm ntê chi plai gus.” 

12Gen Yàng Jehôwa đơs: “Mê gŏ tòm toh ngan; bơh Añ kơp gàr, prap jơnau đơs 
Añ nàng lơh wil tơl.” 

13Jơnau Yàng Jehôwa đơs tai mơ añ dơ̆ bàr lah: “Ñchi mê gŏ?” Añ ho: “Añ gŏ dô 
nơm glah dà khuh, bơr glah sơrkềng bơh đah đang.” 

14Yàng Jehôwa đơs: “Hơ̆ la bơta rung rài bơh đah đang rơp dùh hơđang jơh ală 
làng bol tòm lơgar do. 

15Behơ̆ gen, Añ rơp hòi jơh ală jơi bơtiàn ală làng bol đah đang, Yàng Jehôwa đơs 
behơ̆; bol khai rơp tus, mơ cau lơi kung ơn sơbàn he dê di mpồng dờng 
Jerusalem, gơrwàng lơh ală dơrñang gùt dar gơ, mơ sò tơm ală ƀòn Juda dê. 

16Añ rơp yal tơnggit bơta cahrña Añ tòmdră mơ bol khai, bơh bơta iơh bol khai 
neh lơh; tài bơh bol khai neh sang lòi Añ, chu kơlhô ală yàng ndai in, mơ duh 
khoai broă tê he lơh gơs. 

17Behơ̆, mê kơt tĕ but, ñă ntào, yal bol khai in git ală bơta Añ neh ai gơnoar sồr 
mê in. Bañ rngòt di bol khai, rngòt Añ rơp lơh mê in rngòt rngơt di đap bol khai. 

18Behơ̆, ngai do, Añ bơtào mê lơh gơs ƀòn dờng kơ̆ cê, lơh gơs jrong mơ lòs, lơh 
gơs dơrñang mơ kòng, tòmdră mơ jơh ală lơgar do, tòmdră mơ ală bơtau Juda, 
ală cau kwang at bồ gơ, ală cau gơnoar ơn phan duh khoai, mơ làng bol tòm lơgar. 

19Bol khai rơp tòmlơh mơ mê, mơya ò geh pha mơ mê; bơh Añ ơm bal mơ mê 
nàng dong tă mê, Yàng Jehôwa đơs behơ̆.” 

Jeremi 2 

Jơnau đơs hwơr bơh lơgar Juda 
(2:1 – 45:5) 

Yàng Tom Trồ pơndang mơ Israel nàng gơjrañ sang glài 
1Gơs jơnau Yàng Jehôwa đơs mơ añ lah: 

2Lòt tĕ, mơ đơs di tồr làng bol Jerusalem in kơno lah: “Yàng Jehôwa đơs be do: 
‘Añ gam kah nùs duh hul mê dê bơh tŭ gam kơnòm să, Nùs kòñ gơboh mi dê be 
dô nă ƀan pa rê hìu bau klau, Mbe mê neh jat Añ tòm ƀlàng ngềt ngơt, tòm ù tiah 
ò sih ò tam. 

3Israel la làng bol sàng goh Yàng Jehôwa in; La plai bồ sơnam cồng nha Kơnràñ 
dê. Dilah cau lơi sa loan làng bol hơ̆ rơp gơkòl glài; Bơta rung rài neh tus hơđang 
bol khai.’” Yàng Jehôwa đơs behơ̆. 

4Ơ hìu Jakôp, bal mơ jơh ală hìu nhă Israel dê, iat tĕ jơnau Yàng Jehôwa! 

5Yàng Jehôwa đơs be do: “Ồng pàng bol mê neh gŏ bơta lơi ò song ring tòm Añ, 
tàng neh lòt ngài bơh di Añ; Neh lòt jat bơta roh lơm, Mơ gơlik gơs ò kwơ să tòm 
bol khai in? 

6Bol khai ò tŭ lơi lùp: ‘Ntềng đah Yàng Jehôwa taih? La Bơtau neh cèng bol hi lik 
bơh lơgar Ejiptơ, Bơtau neh lam bol hi tòm ƀlàng ngềt ngơt, Tòm dô bă tiah ƀlàng 
bràs mơ ală trồm tơrluh, Tòm dô bă tiah ro rañ mơ klam jơngo cik, Tòm dô bă 
tiah ò gơs dô nă cau lơi lòt gan, tiah ò gơs dô nă cau lơi ơm?’ 

7Añ neh cèng bol mê mut tòm dô nơm lơgar ù bơkah tiah lơngồt, nàng sa plai mơ 
dòp ală bơta niam gơ dê. Mơya tòm tŭ bol mê neh mut, gen bol mê neh lơh ƀơ̆ 
ƀơl lơgar Añ, neh lơh sre brê Añ jê gơlik gơs ngkòr ngkàc. 

8Ală cau gơnoar ơn phan duh khoai kung ò lùp: ‘Ntềng đah Yàng Jehôwa taih?’ 
Ală cau bơto bơta boh lam kung ò git Añ. Ală cau ê gàr neh pơrlơ̆ dră di Añ. Ală 
cau gơnoar hwơr ai sơnđan Baal mơ đơs hwơr, mơ lòt jat ală bơta ò gơs kwơ.” 

9Yàng Jehôwa đơs lah: “Gen tàng dô dơ̆ tai Añ lơh nền glài bol mê, mơ Añ lơh nền 
glài kòn sau set se bol mê dê. 

10Lòt tus tĕ hơ bồt pơlào Kittim mơ sền! Sồr cau tus hơ Keda, mơ sền nề nề; lòng 
sền dilah tềng hơ̆ gơs ală broă behơ̆ sơl. 

11Gơs lơgar lơi tòmgơl yàng gơ dê, Bulah gơ ò di la yàng sơl? Mơya làng bol Añ 
neh tòmgơl bơta gơklŏ bol khai dê Bơh ală rùp ràk ò kwơ! 

12Ơ ală tap trồ, ai lơh krơi tĕ bơh bơta hơ̆; Nrơt nrơl tĕ, neh roh gơprah jơh.” 
Yàng Jehôwa đơs behơ̆. 

13“Làng bol Añ neh lơh bàr bơta iơh: Bol khai neh sang lòi Añ, La hiòng dà bơta 
kis, Mơ tò is tơrlung dà bol khai in, ală tơrlung dà neh dàng, Ò rgơi ơn dà. 

14Israel la dô nă cau dĭ ơ? Khai la cau duh broă deh tòm hìu ơ? Ñchi bơh tài khai 
gơkòl phi tòm bơta tòmpìt sơmbrơt taih? 

15Ală klìu triă neh ơluh ơhùm tòmdră mơ khai, Bol gơ ơluh ơhùm dờng ngan, Mơ 
gơlơh ù tiah khai dê gơlik gơs ngềt ngơt. Ală ƀòn dờng khai gơkòl tơnroh gơprah, 
ò gơs cau ơm. 

16Rlau mơ hơ̆, làng bol Memphis mơ Tahpanhes dê neh lơh bơcah sơgơn bơtau 
di bồ mê. 

17Ò di bol mê neh cèng bơta hơ̆ tus hơđang să tòm bol mê in, Bơh neh sang lòi 
Jehôwa Yàng Tom Trồ mê, Tŭ Kơnràñ neh lam bol mê tòm gùng lòt ơ? 

18Gen ñchi bơta mê geh tŭ lòt hơ Ejiptơ, Nàng hùc dà hiòng Nil ơ? Hala bol mê 
geh bơta lơi tŭ lòt hơ Asiri, Nàng hùc dà hiòng Ơphrat ơ? 

19Bơta iơh bơsak mê dê rơp lơh glài mê, Bơta pơrlơ̆ dră mê dê rơp lah pơrhơng 
mê, sền mơ git tĕ lah hơ̆ la bơta iơh mơ hòi bơtang ngan bơh bol mê neh sang lòi 
Jehôwa Yàng Tom Trồ mê dê, tòm mê ò gơs nùs duh rngòt di Añ.” Yàng la Yàng 
Jehôwa Gơnap Gơnoar đơs behơ̆. 

20“Bơh lài òr Añ neh dơrpă yô mê dê, Gơltac che sreng mê dê, Mơ mê đơs lah: 
‘Añ rơp ò duh broă!’ Hơđang kòp nơm dòr jơnhoa, mơ hơđơm kòp nơm chi tơlir, 
Mê neh kun să mơ lơh bơta dri tơlàr. 

21Añ neh tam mê kung be dô nơm chi ño sac rwah; Dô nơm chi ño niam goh rlau 
jơh. Mơya mbe mê neh gơlik ală ntê ò niam, mơ gơlik dô tòm ño brê taih? 

22Bulah mê neh rào să mê mơ kơmbuh pìh, mơ ngui oă kơmbuh nàng um să he, 
Tồi glài mê kung gam cih kah sùm di đap Añ.” Yàng Jehôwa đơs behơ̆. 

23“Mbe mê khin đơs lah: ‘Añ ò ƀơ̆ ƀơl; Añ òhềt lòt jat rùp ràk Baal’? Sền tĕ gùng 
mê dê tòm thòng; git tĕ bơta mê neh lơh, Kung be làkđa dra sơrbac sơrbang mơ 
gơlềng gơlàng, 

24Kung be alàng me brê, mòng ơm tòm tiah ngềt ngơt, Di tŭ gơ duh rhềp càl kòñ 
dam, Ñcau rgơi kơryan gơ hàm kòñ taih? Ală cau jòi gơ ò bòl glar, Tus di kơnhai 
gơ dê, bol khai rơp jòi bàn gơ. 

25Kơrmap gàr tĕ jơng mê bañ lòt jơng gòi, Mơ ngko rnồng mê bañ tơhìr! Mơya 
mê đơs lah: ‘Hơ̆ la ò gơs gơn kơnòm! Bơh añ neh kòñ gơboh ală cau crih mat, Mơ 
añ rơp jat bol khai.’ 

26Be dô nă cau ntung kơñau ƀàssìl, tòm tŭ gơkòl kup geh, Behơ̆ sơl hìu Israel 
kung rơp gơkòl ƀàssìl, Bol khai, ală cau bơtau bol khai dê, ală cau kwang bol khai 
dê, Ală cau gơnoar ơn phan duh khoai bol khai dê, mơ ală cau gơnoar hwơr bol 
khai dê, kung rơp ƀàssìl behơ̆. 

27Bol khai đơs mơ dô nơm chi lah: ‘Kơnràñ la bèp añ,’ mơ đơs mơ lŭ lah: ‘Kơnràñ 
neh tơnggơs añ.’ Bơh bol khai neh wèt ngkòi hơ Añ, Mơ ò di la muh mat bol khai 
dê. Mơya, tòm tŭ rung rài, bol khai đơs lah: ‘Tus tĕ, dong kòl bol hi!’ 

28Mơya ntềng đah ală yàng bol mê dê, bol mê neh mòn să tòm bol mê in taih? Lòi 
bol gơ tus, dilah bol gơ rgơi dong tă bol mê! Tòm tŭ bol mê gơtìp bơta bòl glar. 
Ơ Juda, bol mê gơs oă ală yàng rùp ràk, kung be bol mê gơs oă ƀòn dờng behơ̆ 
sơl! 

29Ñchi bơh tài bol mê yoam tòmdră mơ Añ taih? Jơh ală bol mê neh pơrlơ̆ dră 
tòmdră mơ Añ.” Yàng Jehôwa đơs behơ̆. 

30“Añ neh pù lơh kòn sau bol mê dê la ò kwơ; Bol khai ò bài dòp bơta bơto sồr. 
Đào bol mê neh tơnroh ală cau gơnoar hwơr, Be klìu triă phà tơnroh. 

31Ơ jơi bơtiàn bol mê! Sền nền tĕ jơnau Yàng Jehôwa đơs: Añ la dô nơm ƀlàng 
ngềt ngơt, hala dô bă ù tiah klam jơngo cik gơwèt hơ làng bol Israel ơ? Behơ̆ gen 
ñchi bơh tài làng bol Añ đơs lah: ‘Bol hi geh khat gơboh, Bol hi rơp ò tus mơ 
Kơnràñ tai’? 

32Dô nă kòn ơruh rgơi hŭi phan bơka să khai dê, Hala dô nă ƀan pa hŭi phan soh 
mơ phan bơka să he dê ơ? Mơya làng bol Añ neh hŭi Añ bơh ală ngai ò jai kòp. 

33Mbe mê wàs niam gùng bol mê dê Nàng jòi jat cau kòñ gơboh! Tian gơs ală cau 
ùr iơh bơsak lòt jat gùng bol mê dê. 

34Di tiang ào mê dê sơl kung gŏ mhàm ală cau rƀah ò gơs glài, bulah bol mê ò kup 
bol khai tò ƀlong hìu cau, mơya la tài bơh ală bơta iơh hơ̆. 

35Mê đơs lah: ‘Añ ò gơs glài, Ngan bơta gơjrañ Kơnràñ dê neh pleh bơh di añ.’ 
Mơ do, Añ rơp cèng mê nàng cahrña Bơh mê đơs lah: ‘Añ ò gơs glài.’ 

36Ñchi bơh tài mê mhar ngan tòmgơl gùng dà mê dê. Bol mê rơp gơkòl ƀàssìl 
bơh Ejiptơ, kung be bol mê neh ƀàssìl bơh Asiri. 

37Bơh tềng hơ̆ bol mê rơp lik lòt ngài, Mơ tê bol mê dê ơn hơđang bồ; Bơh Yàng 
Jehôwa sang lòi ală cau mơ mê neh dòn kơnòm, Mơ mê rơp ò geh bơtoah bơtoài 
bơh di bol khai.” 

Jeremi 3 

Jơnau lah pơrhơng, bơto tơngkah pal git gơjrañ sang glài 
1Yàng Jehôwa đơs: “Dilah dô nă cau klau sang lòi bau ùr khai dê, Mơ bau ùr lòt 
bau mơ cau klau ndai, Gen bau klau rơp rê wơl bau mơ cau ùr hơ̆ sơl? Bơta hơ̆ ò 
lơh lơgar in ngkòr ngkàc dờng ngan sơl ơ? Mê neh lơh gơlềng gơlàng mơ oă ngan 
cau gơboh, mơ mê kòñ rê wơl mơ Añ ơ? 

2Sền tơnggòr tĕ ală tiah jơnhoa kơlờl, mơ sền tĕ! Gơs tiah lơi mơ mê ò lơh rềs àr 
bơrnàn sơl? Di gah gùng mê ơm nggui nàng gơn cau lơh tir, kung be dô nă cau 
Arap tòm ƀlàng ngềt ngơt; Mê neh lơh ngkòr ngkàc ù tiah, mơ bơta dri tơlàr 
gơlềng gơlàng. 

3Behơ̆ tàng mìu nhàc neh kòl krơ̆ wơl, mơ mìu bồ sơnam kung ò tus. Mơya mê 
gam pò bìng liang kung be cau ùr dri tơlàr; Ò git ƀàssìl. 

4Bơh do jơl hìng nau mê rơp ò hòi di Añ lah: ‘Ơ bèp añ, Kơnràñ la cau bơyô añ jê, 
tŭ añ gam kơnòm să, 

5Kơnràñ rơp gơjrañ sùm sùm, Mơ Kơnràñ prap bơta gơjrañ dờng tus lồi dut ơ?’ 
Do, bulah mê đơs behơ̆, Mơya mê gam lơh jơh ală bơta iơh mơ mê rgơi lơh.” 

Hòi jà gơjrañ sang glài 
6 Tòm rài bơtau Jôsia, Yàng Jehôwa đơs mơ añ lah: “Mê neh gŏ bơta ò dòn song 
cau Israel dê neh lơh, mbe khai neh guh hơđang kòp nơm dòr jơnhoa, mơ hơđơm 
kòp nơm chi tơlir, mơ lơh bơta rềs àr bơrnàn tềng hơ̆ sơl? 

7Mơ Añ neh kơlôi lah: ‘Tơnơ̆ mơ tŭ khai neh lơh jơh ală bơta hơ̆, gen khai rơp rê 
wơl mơ Añ.’ Mơya khai ò rê wơl. Oh ùr lac lèo khai dê la Juda neh gŏ bơta hơ̆. 

8Khai neh gŏ lah jơh ală cau Israel neh tìs glài rềs àr bơrnàn bơh ò dòn song, Añ 
neh sang lòi khai mơ neh lơh sră tòmlòi bau, mơya oh ùr rềs àr bơrnàn khai dê 
la Juda ò duh rngòt, mơya khai kư̆ sơlo lòt lơh dri tơlàr. 

9Tài bơh khai sền òsơp bơta rềs àr bơrnàn he, gen lơh ƀơ̆ ƀơl ù tiah, rềs àr tòmtir 
mơ lŭ mơ chi. 

10Bulah behơ̆, oh ùr lac lèo khai dê la Juda, kung ò rê wơl mơ Añ dô bă jơh nùs, 
mìng lơh ma blac lơm,” Yàng Jehôwa đơs behơ̆. 

11Gen Yàng Jehôwa đơs mơ añ lah: “Israel ò dòn song gam song ring rlau mơ Juda 
ma blac. 

12Lòt tĕ mơ yal tơnggit ală jơnau do wèt hơ đah đang lah: ‘Ơ Israel ò dòn song, 
rê wơl tĕ! Yàng Jehôwa đơs, Añ rơp ò sền di ai mơ muh mat gơjrañ tai, Bơh Añ 
jak nđàc sơngit; Añ ò prap bơta gơjrañ sùm sùm.’ Yàng Jehôwa đơs behơ̆. 

13‘Mìng mê pal dòp git tồi glài mê dê, Mê neh pơrlơ̆ dră mơ Jehôwa Yàng Tom 
Trồ mê dê; Mê neh lòt nrah nring digùl ală yàng ndai hơđơm kòp nơm chi tơlir, 
Mơ ò lơh jat jơnau Añ.’” Yàng Jehôwa đơs behơ̆. 

14Yàng Jehôwa đơs: “Ơ kòn sau pơrlơ̆ dră, rê wơl tĕ! Bơh Añ la cau tòm bol mê 
dê. Añ rơp sac dô nă tòm kòp nơm ƀòn dờng, mơ bàr nă bơh kòp hìu nhă, Mơ Añ 
rơp cèng mê tus hơ Siôn. 

15Añ rơp ai bol mê in ală cau ê gàr jat nùs kòñ Añ jê, la ală cau rơp ai bơta àng 
loh jak chài mơ ròng siam bol mê.” 

16Yàng Jehôwa đơs: “Tòm tŭ bol mê neh tơnggơs bơtơl oă tòm ù, tòm ngai hơ̆ 
cau rơp ò đơs bơh Đài Bơta Ho Bal Yàng Jehôwa dê tai! Cau rơp ò kơlôi sơnơng 
tai, ò kah tai, ò pơlai tai, mơ ò lơh dô nơm Đài ndai tai. 

17Tòm rài hơ̆ cau rơp sơnđan Jerusalem la sơbàn Yàng Jehôwa dê, mơ jơh ală 
lơgar gen pơjum wơl tòm Jerusalem, bơh sơnđan Yàng Jehôwa; mơ ò cơnđòa jat 
bơta kră kơldang nùs iơh bơsak he dê tai. 

18Tòm ală ngai hơ̆ hìu Juda rơp ơm dô bă bal mơ hìu Israel, mơ bol khai rơp tus 
dô bă bal bơh ù tiah đah đang rê wơl tòm ù tiah mơ Añ ai ồng pàng bol mê in lơh 
gơs sre brê. 

19Añ neh kơlôi lah: ‘Añ rơp ơn mê digùl ală kòn sau Añ jê, Añ rơp ai mê in dô bă 
tiah ù niam, Phan jơtài hàng mơnĕ rlau jơh tòm ală lơgar Añ neh kơlôi: Mê rơp 
hòi di Añ la “Bèp Añ jê!” Mơ ò pơrlac sang bơh bơta lòt jat Añ. 

20Mơya, ơ cau Israel, Ngan kung be dô nă cau ùr ò dòn song sang lòi bau klau be 
lơi, Gen bol mê kung ò dòn song mơ Añ behơ̆ sơl.’” Yàng Jehôwa đơs behơ̆. 

21Gơs jơnau đơs bơh hơđang ală dòr kơlờl: Hơ̆ la sap kòn sau Israel ñìm rac, Tài 
bơh bol khai neh lơh rkwet rkwe gùng bol khai dê; bol khai neh hŭi Jehôwa Yàng 
Tom Trồ bol khai dê. 

22“Ơ kòn sau pơrlơ̆ dră, rê wơl tĕ! Añ rơp sơm bơta ò dòn song bol mê dê.” Bol 
mê đơs lah: “Do, bol hi rê wơl mơ Kơnràñ, Bơh Kơnràñ la Jehôwa Yàng Tom Trồ 
bol hi dê. 

23Ngan, gơn bơta dong kòl di ală dòr la ò kwơ, Jơnau nggồr nggàc hơđang ală 
mơnơm la blac pơrlồm; Ngan tòm Jehôwa Yàng Tom Trồ bol hi dê, La bơta dong 
klàs Israel dê. 

24Mơya bơh tŭ bol hi gam kơnòm să, Rùp ràk ƀàssìl neh loan jơh ală phan mơna 
ồng pàng bol hi dê kong lơh broă bòl glar, Mpồl belàt, mpồl kơnrồ, Kòn klau, kòn 
ùr bol khai dê. 

25Lòi bol hi bic tòm bơta ƀàssìl bol hi dê, mơ lòi bơta bơrsèl tơnhial jơm bol hi! 
Bơh bol hi bal mơ ồng pàng bol hi dê Neh tìs glài mơ Jehôwa Yàng Tom Trồ bol 
hi dê, Bơh tŭ gam kơnòm jơl tus di ngai do; Bol hi ò lơh jat jơnau Jehôwa Yàng 
Tom Trồ bol hi dê.” 

Jeremi 4 

Jơnau bơto tơngkah mơ pơhìn lơh glài 
1Yàng Jehôwa đơs: “Ơ Israel, dilah mê rê wơl, Dilah mê rê wơl mơ Añ, Mơ dilah 
mê sang ală phan cù kìr ngài bơh di đap Añ, Mơ ò wañ lơnggơr. 

2Mơ dilah mê srat să ‘Kung be Yàng Jehôwa kis sùm!’ Tòm jơnau song, tòm bơta 
song ring, mơ song ngan, Gen ală lơgar rơp geh lơngai bơh Kơnràñ, Mơ bơh 
Kơnràñ bol khai jòng să.” 

3 Bơh bơta hơ̆ Yàng Jehôwa đơs mơ cau Juda bal mơ làng bol ơm tòm Jerusalem 
be do: “Troă lơòr tĕ ù tiah pa bol mê dê, Bañ sih gar tòm gùl ală lò. 

4Ơ bol mê, la cau Juda mơ làng bol ơm tòm Jerusalem, Siat gơltau tĕ să tòm he 
Yàng Jehôwa in, Mơ siat gơltau nùs bol mê dê! Dilah ò behơ̆, bơta gơjrañ Añ rơp 
hơng kung be ồs, Chu pơrguc bol mê, mơ ò gơs cau lơi đơp chơt gơ ò, Tài bơh ală 
bơta iơh bol mê neh lơh.” 

5Yal tơlik tĕ tòm Juda, yal tơnggit tĕ tòm Jerusalem lah: “Uh tĕ kơlwòk làm lơgar, 
driau dờng tĕ mơ đơs lah: ‘Pơjum dô bă bal tĕ, mơ bol he lòt lă mut tòm ală ƀòn 
dờng kơ̆ cê!’ 

6Yò tơngguh tĕ bồng bi wèt hơ Siôn! Ntoat dô nàng geh dong tă, bañ lơh òbat! 
Bơh Añ cèng bơta rung rài bơh đah đang, mơ dô bơta gơprah gơpring dờng. 

7Klìu triă neh lik bơh dơr brê, Cau tơnroh ală lơgar neh lik lòt, khai neh lik bơh 
tiah khai dê, Nàng lơh ù tiah mê gơlik tiah srau gòi; Ală ƀòn dờng mê dê gơlik 
tiah sang ngềt ngơt, Mơ ò gơs cau ơm. 

8Tài bơh bơta do, ală bol mê soh tĕ ƀào sơnò kiat, Ñìm rac mơ pơt wòl lah: Bơta 
gơhào gơjrañ dờng Yàng Jehôwa dê òhềt pleh ngài bơh di bol hi.” 

9Yàng Jehôwa đơs: “Tòm ngai hơ̆, cau bơtau mơ ală kwang at bồ gơdô nùs; Ală 
cau gơnoar ơn phan duh rngòt rngơt, Ală cau gơnoar hwơr mơp dơl.” 

10Gen añ đơs: “Ôih! Khoai Jehôwa Yàng Tom Trồ! Ngan Yàng neh pơrlồm làng 
bol do mơ Jerusalem, mơ đơs lah: ‘Bol mê rơp geh lơngap lơngai,’ bulah đào neh 
ơm di ngko bol hi!” 

11Tòm tŭ hơ̆, rơp gơs jơnau đơs mơ làng bol do mơ Jerusalem lah: “Càl duh tus 
bơh Añ rơp khồm ală dòr kơlờl tòm ƀlàng bràs tus hơ làng bol rƀah Añ jê, mơya 
ò di nàng tòmpơr kòi, hala puh goh kòi. 

12Dô nơm càl pràn ngan rlau. Tŭ do Añ la cau yal bơta cahrña tòmdră mơ bol 
khai.” 

13Ne, khai rơp guh kung be dô puk mhwal, Rơndeh tòmlơh khai ò gơkrơi kung 
be càl wàl bong, Ơseh khai sơrbac sơrbang be klàng bung. Dồn sa rƀah bol hi in, 
bơh bol hi gơkòl tơnroh! 

14Ơ Jerusalem, rào goh tĕ nùs bol mê dê bơh bơta iơh bơsak, Tồ mê in geh dong 
tă. Nđò jŏ mê lòi bơta bơyai iơh ơm tòm dơlam mê taih? 

15Bơh gơs dô jơnau yal tus bơh Dan, mơ yal tơnggit bơta rung rài tus bơh 
mơnơm Epraim. 

16Yal tơnggit tĕ ală lơgar in, “Gơs bol khai tềng do! Yal tĕ Jerusalem in lah: ‘Cau 
gơrwàng tus bơh tiah ngài, driau nggà tòmdră mơ ală ƀòn dờng Juda dê. 

17Bol khai gơrwàng Jerusalem be cau kơp gàr sre; Tài bơh gơ neh pơrlơ̆ dră mơ 
Añ.’” Yàng Jehôwa đơs behơ̆. 

18“Hơ̆ la ală gùng dà mơ broă lơh mê dê Neh cèng bơta do hơđang bol mê. Hơ̆ la 
pơnah mê dê, sràt bơtang ngan, gơ neh tus hơ kòp nơm nùs bol mê dê.” 

Bơta moat jrùng lơgar roh rui in 
19Bơta jê sồt añ jê! Bơta jê sồt añ jê! Bơta jê sồt tơryoat añ; Plai nùs añ gơpiah 
pràn ngan. Añ ò rgơi ơm mŏ; Bơh añ neh kơno ntas kơlwòk, Jơnau yal tơnggit 
bơh bơta kơlìn tòmlơh. 

20Bơta rung rài ting bàn bơta rung rài, jơh tòm lơgar kong srau gòi; Nisơna ală 
sàl añ jê neh kong tơnroh, Ală bài kơrnìng añ jê gơcrè tòm dô ơthoa lơm! 

21Nđò jŏ tai añ pal sền di bồng bi, Mơ kơno ntas kơlwòk taih? 

22“Bơh làng bol Añ jê tùl gơla, Bol khai ò đal git Añ. Bol khai la kòn sau bơrngơl 
gơla, Bol khai ò gơs bơta git wă, Bol khai chài rgơi lơh bơta iơh, Mơya ò git mbe 
lơi lơh bơta niam.” 

23Añ sền di ù tiah, ne, gơ la roh lơm mơ brong gòi; mơ sền hơ ală tap trồ, gen ò 
gơs bơta àng. 

24Añ sền hơđang ală mơnơm, ne, jơh gơlơnggơr; mơ jơh ală dòr ơwañ lòt bơh 
tiah do tus tiah ne. 

25Añ sền, mơ ne ò gam dô nă cau lơi, Jơh ală sềm tòm pah gòi neh dô pleh. 

26Añ sền gŏ sre niam gơlik gơs ƀlàng ngềt ngơt, jơh ală ƀòn dờng gơ dê neh 
gơprah gơpring, di đap Yàng Jehôwa, bơh bơta gơhào gơjrañ dờng Kơnràñ dê. 

27Bơh Yàng Jehôwa đơs be do: “Jơh lơgar rơp kòl sang srau gòi, Mơya Añ ò 
tơnroh jơh. 

28Tài bơh hơ̆, ù do rơp moat jrùng ñìm ƀồc, mơ ală tap trồ hơđang gơlik jù cik; 
Bơh Añ neh đơs, Añ neh lơh nền, Añ rơp ò tòmgơl nùs, hala Añ kung ò tòmgơl 
jơnau.” 

29Tŭ kơno ntas ling hào ơseh, mơ ling pañ sơna, Jơh ală cau tòm ƀòn dờng ntoat 
dô; Bol khai mut tòm rlau chi, hào hơđang ală pơnai lŭ; Jơh ală ƀòn dờng kong 
sang lòi, Ò gơs dô nă cau ơm tòm ală ƀòn dờng hơ̆. 

30Ai ai, ơ cau kong sang lòi. Ñchi ai kòñ soh ào dà gur, bơka să mơ màh, Ai dà cih 
pih mat nàng dờng ơnàng taih? Lơh he in gơlik hàng mơnĕ, kung la ò kwơ; Cau 
kòñ gơboh ai sền ai òsơp, bol khai kòñ tă bơta kis ai. 

31Bơh añ kơno jơnau rơnđơh, gơlơh be cau ùr jê deh, Sap ñìm nggà kung be sap 
cau ùr deh kòn dơ̆ sơnròp. Hơ̆ la sap ñìm ală kòn ùr Siôn dê, tă nhơm bòl, pò tơlik 
tê khai dê: “Dồn sa añ in! Añ neh chơt kơng di đap ală cau tơnchơt cau!” 

Jeremi 5 

Tồi glài Jerusalem dê bềng lìu 
1Ntoat mơ lòt yơng tĕ làm ală gùng ƀòn dờng Jerusalem, Sền gùt dar mơ kah 
prap. Jòi tĕ tòm ală hìu dờng jơnum mơ sền, Dilah mê rgơi jòi bàn dô nă cau, lơh 
bơta song ring, jòi bơta song ngan, Gen Añ rơp toh glài Jerusalem in. 

2Bulah bol khai đơs lah: “Ngan kung be Yàng Jehôwa kis gam sùm sùm! Mơya bol 
khai srat să ma blac!” 

3Ơ Yàng Jehôwa, mat Kơnràñ ò di wèt sền bơta song ngan ơ? Kơnràñ neh pù lơh 
bol khai, Mơya bol khai ò gŏ jê sồt, Kơnràñ lơh tơnroh bol khai, Mơya bol khai 
kung ò bài dòp bơta bơto sồr. Bol khai lơh muh mat bol khai kră rlau mơ lŭ, bol 
khai ò bài rê wơl. 

4Gen añ đơs: “Ală cau do mìng la cau rƀah, Bol khai ò gơs bơta git wă; Bơh bol 
khai ò git gùng dà Yàng Jehôwa dê, Bơta boh lam Yàng Tom Trồ bol khai dê. 

5Lòi Añ lòt tus mơ ală cau pas sơm Mơ đơs mơ bol khai, ngan bol khai git loh 
gùng dà Yàng Jehôwa dê, Bơta boh lam Yàng Tom Trồ bol khai dê.” Mơya, bol 
khai jơh ală gơlơh be dơrpă yô, mơ bol khai neh gơltac ală che cap. 

6Gen tàng dô nơm klìu triă tòm brê rơp tơnchơt bol khai, dô nơm so rhau bơh 
ƀlàng bràs rơp tơnroh bol khai, Dô nơm klìu sơmañ ơm kơp mòc tòmdră mơ ală 
ƀòn dờng bol khai dê, cau lơi lik lòt bơh tiah hơ̆, rơp kong crè rpot rpet! Bơh tồi 
glài bol khai dê oă ngan, bơta pơrlơ̆ dră bol khai dê la dờng ngan. 

7Mbe Añ rgơi toh bol mê in taih? Ală kòn mê neh sang lòi Añ, mơ neh srat să bơh 
ală yàng ò di la yàng. Tòm tŭ Añ ròng siam bol khai in hòm lai, Ai bol khai gen tìs 
glài rềs àr bơrnàn, mơ pơjum tòm hìu ală cau dri tơlàr. 

8Bol khai kung be dô nơm ơseh ròng lơmă pràn kơldang, Kòp nă hòi be ơseh jat 
bau ùr cau gơp ƀòn he dê. 

9Añ rơp ò lơh glài bơh ală bơta hơ̆ ơ? mơ Añ rơp ò cèng bơta sal tê lơh glài, 
hơđang dô nơm lơgar behơ̆ ơ? Yàng Jehôwa đơs behơ̆. 

10“Guh tĕ hơđang ală àr tòm ño khai dê mơ tơnroh; Mơya bañ lơh tơnroh jơh. 
Koh sang tĕ ală ntê gơ dê, Bơh bol khai ò gơrê bal mơ Yàng Jehôwa. 

11Bơh hìu Israel mơ hìu Juda jơh ală neh ò dòn song mơ Añ.” Yàng Jehôwa đơs 
behơ̆. 

12Bol khai neh pơndang sang Yàng Jehôwa, Mơ đơs lah: “Kơnràñ rơp ò lơh bơta 
lơi! Bơta rung rài rơp ò tus hơđang bol he; mơ bol he rơp ò sền gŏ đào hala bơta 
jơgloh rung.” 

13Ală cau gơnoar hwơr mìng la càl khồm lòt gan, bơh ò gơs jơnau Yàng ơm tòm 
bol khai; Ală bơta hơ̆ rơp lơh gơlik gơs bol khai in. 

14Gen tàng, Jehôwa Yàng Tom Trồ Gơnap Gơnoar đơs be do: “Tài bơh bol khai 
neh đơs jơnau do, Tŭ do, Añ rơp lơh jơnau Añ jê kung be ồs tòm bơr mê, Làng 
bol do rơp kung be lòng, mơ ồs hơ̆ rơp sa pơrguc bol khai.” 

15Yàng Jehôwa đơs: “Ơ hìu Israel, Añ rơp cèng dô làng bol bơh tiah ngài tus hơ 
mê, Hơ̆ la dô làng bol kong jai, Dô làng bol neh gơs bơh yau, Dô làng bol mơ jơnau 
đơs bol khai mê ò git, Bol khai đơs jơnau lơi bol mê kung ò wă wơng. 

16Ding kam bol khai tòm toh kung be bơtô ƀồc pò tơlik; Jơh ală bol khai la ală 
cau ling jak tòmlơh. 

17Bol khai rơp sa loan plai đo mơ ƀañ mê dê, Bol khai rơp sa kòn klau kòn ùr mê; 
Bol khai rơp sa mpồl belàt mơ mpồl kơnrồ mê, bol khai rơp sa chi ño mơ chi ƀal 
mê dê. Bol khai rơp ai đào tơnroh ală ƀòn dờng kơ̆ cê mê dê, la tiah mơ mê gơn 
kơnòm!” 

18Yàng Jehôwa đơs: “Bulah behơ̆, tòm ală ngai hơ̆, Añ rơp ò tơnroh jơh bol mê. 

19Gen tòm tŭ làng bol mê đơs lah: ‘Ñchi bơh tài Jehôwa Yàng Tom Trồ bol he dê 
neh lơh ală bơta do bol he in taih?’ gen mê pal yal bol khai in lah: ‘Kung be bol 
mê neh sang lòi Añ mơ duh broă ală yàng cau bơdìh tòm lơgar he mbe lơi, gen 
bol mê kung rơp duh broă ală làng bol bơdìh tòm dô nơm lơgar ò gơrê bal mơ 
bol mê behơ̆ sơl.’ 

20Yal tơnggit tĕ ală jơnau do hìu Jakôp in; Yal tơlik tĕ gơtòm Juda lah: 

21 Iat tĕ bơta do, ơ làng bol tùl gơla mơ ò wă wơng, La làng bol gơs mat mơ ò gŏ, 
Gơs tồr mơ ò kơno.” 

22 Yàng Jehôwa đơs: “Bol mê ò duh rngòt Añ, Bol mê ò rơm să di đap Añ ơ? Añ 
neh ai bràs lơh gơs nhàr dàlềng, Bơh gơnoar sồr gam sùm sùm, ò geh sơrlèt rlau. 

Ryà dàlềng bulah dờng, kung ò geh pha rlau; Bulah dàlềng nggồr ur ur, kung ò 
rgơi lòt rlau mơ gơ; 

23Mơya làng bol do gơs nùs kră kơldang mơ jak pơrlơ̆ dră, Jơh tơl nă dô pleh mơ 
lòt ngài. 

24Bol khai ò đơs tòm nùs lah: ‘Bol he duh rngòt tĕ Jehôwa Yàng Tom Trồ he Hơ̆ 
la Bơtau ai mìu jat kơnhai sơnam Ai mìu bồ sơnam mơ mìu lồi sơnam, Mơ prap 
gàr bol he in Prap lòi ală poh lơh nền kơnhai toès in.’ 

25Broă iơh bơsak bol mê neh lơh ngài bơta hơ̆ mơ bol mê; Tồi glài bol mê kơryan 
bol mê geh lơngai. 

26Bơh digùl làng bol Añ jê gơs ală cau iơh; Bol khai kơp mòc kung be cau pơndòm 
sềm, Pơt dă nàng kup cau. 

27Hìu bol khai bềng bơta ma blac, Be wàng bềng sềm, Tài behơ̆ tàng bol khai 
gơlik gơs dờng mơ pas sơm. 

28Bol khai lơmă mơ gơlik dờng. Bol khai git ò gơs lơh nền nhàr bơta iơh bol khai 
dê. Bol khai ò cahrña song ring gơrê mơ kòn đòi, nàng geh kwơ! Bol khai ò dong 
tò bơta song ring ală cau siơ̆u siar in.” 

29Yàng Jehôwa đơs: “Añ rơp ò lơh glài bol khai bơh ală bơta hơ̆ ơ? Mơ Añ rơp ò 
cèng bơta sal tê hơđang dô nơm lơgar behơ̆ ơ? 

30Tòm lơgar do neh gơlik gơs dô bơta rngòt rngơt cù kìr ngan. 

31Ală cau gơnoar hwơr đơs hwơr blac, Ală cau gơnoar ơn phan duh khoai jat 
jơnau gơnoar sồr cau gơnoar hwơr! Làng bol Añ kòñ gơs bơta behơ̆ sơl. Mơya 
ñchi bol mê rơp lơh tòm tŭ lồi dut tus taih?” 

Jeremi 6 

Jerusalem gơkòl cau sò tơm gơrwàng 
1“Ơ ală kòn sau Benjamin, Lik dô tĕ bơh Jerusalem nàng geh lơngap lơngai. Uh 
kơlwòk tĕ tòm Tekôa, pò tơngguh bồng bi hơđang Bethakkerem; bơh mƀur bơta 
iơh tus bơh đah đang, Mơ bơta roh gơprah dờng ngan. 

2Añ rơp tơnroh kòn ùr Siôn dê, tus hơ ƀlàng ñhơt niam mơnĕ ngan. 

3Ală cau ê mơ mpồl belàt bol khai dê rơp tus tòmdră mơ khai. Bol khai rơp 
sơntơp sàl gùt dar gơ, bol khai rơp sa ñhơt, tòm jơh ală tiah bol khai dê.” 

4Rcang tĕ bơta kơlìn tòmdră mơ gơ! “Ñă, mơ bol he brồ lơh tĕ di tŭ trồ gùl ngai! 
Bòl glar bol hi in bơh ngai mòr lồi, Mƀur trồ mho dê neh jòng! 

5Guh, mơ bol he brồ lơh tòm tŭ trồ mang, mơ tơnroh gơlang gơ dê!” 

6Bơh Yàng Jehôwa Gơnap Gơnoar đơs be do: “Kơl tĕ ală chi khai dê; mơ bơt 
bơtào tiah gơrwàng tòmdră mơ Jerusalem! Do la ƀòn pal kong lơh glài; Digùl gơ 
ò gơs bơta lơi rlau mơ ală bơta rồn bơklơn. 

7Kung be tơrlung dà prap dà mrềt pa be lơi, Gen gơ kung prap ală bơta iơh bơsak 
pa behơ̆ sơl. Bơta iơh bơsak mơ bơta phà tơnroh geh kơno tòm hơ̆; Kòp jê mơ 
sồt rmàñ ơm sùm di đap Añ. 

8Ơ Jerusalem, dòp tĕ bơta bơto tơnggit, hala Añ rơp sang lòi ai tòm ngkòr ngkàc, 
Mơ lơh ai in gơlik gơs tiah rhàng srau, dô bă tiah ò gơs cau ơm.” 

9Yàng Jehôwa Gơnap Gơnoar đơs be do: “Bol khai rơp dòñ jơh ală cau Israel gam 
wơl kung be cau dòñ plai ño; be cau tơrgòm pic plai ño, tơrwơl tê pic tai hơđang 
ală ntê gơ dê.” 

10Añ rơp đơs mơ ñcau, mơ sồr cau lơi kơrhia, Nàng bol khai rgơi kơno taih? Ne, 
tồr bol khai neh sềt, bol khai ò rgơi kơno. Jơnau Yàng Jehôwa dê gơwèt mơ bol 
khai be phan sền òsơp, Bol khai ò lơh niam nùs tòm gơ. 

11Mơya Añ bềng bơta gơjrañ Yàng Jehôwa dê, Añ bòl glar bơh gơ ơm tòm Añ. 
“Tuh tơlik tĕ gơ hơđang ală kòn dềt tòm gùng, mơ hơđang ală cau pơnu tơrgòm 
bal di sơl; jơh bau klau mơ bau ùr rơp gơkòl kup cèng, cau kra mơ ală cau jòng 
sơnam. 

12 Ală hìu bol khai dê rơp gơrê mơ cau ndai, ală sre bol khai dê mơ ală bau ùr dô 
bă bal sơl; Bơh tê Añ rơp pò tơlik tê Añ jê, tòmdră mơ làng bol ơm tòm ù tiah 
do.” Yàng Jehôwa đơs behơ̆. 

13“Bơh tòm bol khai bơh cau dềt rlau jơh tus di cau dờng rlau jơh, kòp nă cau la 
hàm hà jòi cồng nha ò song ring, mơ cau gơnoar hwơr jơl tus cau gơnoar ơn phan 
duh khoai, jơh tơl nă lơh lòt ma blac. 

14 Bol khai pồt tiah sồt rmàñ làng bol Añ jê dô bă ơlă ơlai, Mơ đơs lah: ‘Lơngap 
lơngai! Lơngap lơngai!’ Mơya ò gơs lơngap lơngai dô êt lơi. 

15Bol khai lơh broă bềng bơta ƀàssìl, mơ tìs glài iơh rmơh; Mơya bol khai ò git 
ƀàssìl. Bol khai ò dum mat ƀàssìl dô êt lơi. Gen tàng bol khai rơp gơpừ digùl ală 
cau gơpừ. Di di tŭ Añ lơh glài bol khai, bol khai rơp kong tuh tơlup.” Yàng Jehôwa 
đơs behơ̆. 

16Yàng Jehôwa đơs be do: “Ntào tĕ hơđang ală sơnah gùng, mơ sền; mơ lùp bơh 
ală gùng rài yau, Ntềng đah gùng niam ơm gen lòt tĕ tòm hơ̆, mơ jòi bàn bơta rlô 
bòl hwềng soàn bol mê in. Mơya bol khai đơs lah: ‘Bol hi rơp ò lòt tòm gùng hơ̆.’ 

17Añ kung neh bơtào ală cau kơp gàr bol mê in; ‘Ai tĕ tồr iat ntas kơlwòk!’ Mơya 
bol khai đơs lah: ‘Bol hi rơp ò ai tồr iat!’ 

18Gen tàng, ơ ală lơgar iat tĕ! Ơ ală mpồl jơnum, git tĕ ñchi bơta rơp gơlik tus mơ 
bol khai. 



1318 

 

 
Sră Goh 

© 2018, United Bible Societies. 
  

 

 

19Ơ ù tiah, iat tĕ! Do, Añ rơp cèng bơta rung rài tus hơđang làng bol do, cồng nha 
bơh ală kai gơrmơ̆i bol khai dê, Tài bơh bol khai ò bài ai tồr iat ală jơnau Añ jê, 
Mơ bơh bơta bơto sồr Añ jê bol khai neh sang lòi gơ. 

20Behơ̆, ñchi kwơ cèng kơlhô tus bơh Seba Añ in, Chi ƀô lơngồt tus bơh lơgar 
ngài? Phan ơn chu bol mê dê ò geh dòp, Phan ơn pơdơng bol mê ò niam nùs Añ.” 

21Gen tàng Yàng Jehôwa đơs be do: “Ne, Añ rơp ơn di đap làng bol do; Pơnai lŭ 
gơtup pừ tòmdră lơh bol khai in gơtup pừ. Mè bèp mơ ală kòn dô bă bal; Cau gơp 
ƀòn mơ cau bơyô gen roh rui.” 

22Yàng Jehôwa đơs be do: “Ne, dô làng bol tus bơh lơgar đah đang; Dô lơgar dờng 
bơtào tơngguh bơh tiah lồi plai ù dê. 

23Bol khai jơh tơl nă at àtak mơ đào, bol khai iơh bơsak ngan, ò gơs nùs nđàc 
sơngit. Sap bol khai nggồr kung be dàlềng, Bol khai hào hơđang ală ơseh; rcang 
rơndap sèng kung be cau ling lòt tòmlơh Mơ tòmdră mơ ai, Ơ kòn ùr Siôn!” 

24“Bol he neh kơno jơnau yal bơh bol khai, Tê bol hi gơrung ò gơs bơta dong kòl; 
Bơta jê sồt sơmbat kup bol hi, Bơta jê sồt be dô nă cau ùr deh kòn. 

25Bañ lik lòt tòm ƀlàng sre, Hala lòt tòm gùng, Bơh cau sò tơm gơs dô nơm đào, 
bơta rngòt rngơt gơs tòm kòp đah.” 

26Ơ làng bol nđàc sơngit Añ jê, soh tĕ bài sơnò kiat, Mơ pơrlac să tòm bùh. Ñìm 
ƀồc tĕ kung be neh roh kòn dùl nă, Ñìm rac tĕ dô bă sràt bơtang; Bơh cau phà 
tơnroh nisơna, rơp tus hơđang bol he. 

27“Añ neh bơtào mê lơh gơs cau lòng mơ cau kơnềng lơh goh digùl làng bol Añ, 
Nàng mê rgơi git mơ lòng gùng dà bol khai dê. 

28Bol khai jơh tơl nă kơldang bồ mơ pơrlơ̆ dră, Lòt làm bă tiah đơs iơh, Kră be 
kòng, be lòs, jơh tơl nă bol khai lơh ală broă roh gơprah lơm. 

29Ding khồm ntas dờng, trà neh lề bơh ồs; tiar oă dơ̆ kung la ò kwơ; bơh cau iơh 
bơsak òhềt tă tơlik. 

30Bol khai kòl sơnđan la ‘priă neh sang tơlik,’ Bơh Yàng Jehôwa neh sang tơlik 
bol khai.” 

Jeremi 7 

Jeremi yal tơlik bơta cahrña Yàng Tom Trồ dê hơđang lơgar 
1Bơh di Yàng Jehôwa gơs jơnau đơs mơ Jeremi lah: 

2“Ntào tĕ di đap mpồng hìu Yàng Jehôwa, mơ tềng hơ̆ yal tơlik tĕ jơnau do mơ 
đơs lah: ‘Iat tĕ jơnau Yàng Jehôwa dê, ơ jơh tơl nă bol mê la cau Juda, la ală cau 
mut bơh mpồng do nàng duh khoai Yàng Jehôwa. 

3Yàng Jehôwa Gơnap Gơnoar, Yàng Tom Trồ Israel dê, đơs be do: Rcang niam 
wơl tĕ ală gùng dà mơ broă lơh bol mê; mơ Añ rơp ơm mơ bol mê tòm tiah do. 

4Bañ dòn kơnòm di ală jơnau blac pơrlồm lah: “Do la hìu duh khoai Yàng Jehôwa 
dê, hìu duh khoai Yàng Jehôwa dê, hìu duh khoai Yàng Jehôwa dê.” 

5Bơh dilah bol mê rcang wơl gùng dà mơ broă lơh bol mê dê, dilah ngan bol mê 
lơh broă dô bă song ring bal mơ gơp, 

6dilah bol mê ò rồn bơklơn cau nac crih, cau kòn đòi, cau ùr bơnrau, mơ ò lơh 
gơtuh mhàm ò gơs glài tòm tiah do; kung ò lòt jat ală yàng ndai lơh iơh is să he, 

7gen Añ rơp ơm bal mơ bol mê tòm tiah do, tòm ù tiah mơ Añ neh ai ồng pàng 
bol mê in bơh rài yau jơl tus sùm sùm ò lồi. 

8Mơ do, bol mê dòn kơnòm di ală jơnau blac pơrlồm ò kwơ dô êt lơi. 

9Bol mê ngan ò di ntung kơñau, tơnchơt cau, tìs glài rềs àr bơrnàn, srat să blac, 
chu kơlhô Baal in, lòt jat yàng ndai, la yàng bol mi ò git. 

10Lồc behơ̆ bol mê tơlik mat mơ Añ tòm hìu do, la tiah geh tơmoh bơh sơnđan 
Añ, mơ đơs lah: “Bol hi neh geh dong tă rau!” Tồ mìng pơnjat sùm lơh ală bơta 
cù kìr hơ̆ ơ? 

11 Behơ̆ hìu do, la tiah geh tơmoh bơh sơnđan Añ, gơlik gơs trồm cau ntung 
kơñau di đap bol mê ơ? Bol mê git, să tòm Añ neh sền gŏ ală bơta hơ̆,’ Yàng 
Jehôwa đơs behơ̆. 

12 ‘Behơ̆ tŭ do, lòt tus tĕ hơ tiah ơm yau Añ jê tòm Silô, tềng hơ̆ Añ neh ơn sơnđan 
Añ dơ̆ sơnròp, mơ sền gŏ ñchi Añ neh lơh gơ in, tài bơh bơta iơh bơsak làng bol 
Israel Añ jê.’ 

13Yàng Jehôwa đơs: ‘Mơ tŭ do, bơh bol mê neh lơh ală broă hơ̆, Añ neh guh gòñ 
bơh àng drim bơto sồr bol mê, mơya bol mê ò iat; mơ tòm tŭ Añ hòi bol mê, mơya 
bol mê ò ho wơl, 

14gen tàng Añ rơp lơh hìu do, hơ̆ la hìu geh hòi bơh sơnđan Añ, la hìu mơ bol mê 
gơn kơnòm, mơ tiah Añ neh ai bol mê in bal mơ ồng pàng bol mê in, kung be Añ 
neh lơh Silô. 

15Mơ Añ kung sang tơlik bol mê bơh di đap mat Añ, kung be Añ neh sang tơlik 
jơh oh mi bol mê dê, hơ̆ la jơh ală jơi bơtiàn Epraim dê.’ 

Bơta ò dòn bơr làng bol dê 
16Ai mê, bañ hòi dan ala bơh làng bol do in; bañ bơh bol khai mơ ai jơnau rac dan 
hòi dan, kung bañ hòi dan ala mơ Añ, bơh Añ rơp ò iat mê. 

17Mê ò gŏ bơta bol khai neh lơh tòm ală ƀòn Juda dê mơ tòm ală gùng Jerusalem 
ơ? 

18 Kòn dòñ lòng, bèp sing ồs, mơ ală cau ùr bơcă kơmbuh, nàng lơh ƀañ ơn bơtau 
ùr hơđang trồ, mơ bol khai tuh phan ơn pơdơng ñô ală yàng ndai in, nàng bơrcek 
Añ gơjrañ.” 

19Yàng Jehôwa đơs: “Añ la cau bol khai bơrcek di sơl? Hơ̆ ò di să tòm bol khai, 
cèng wơl bơta jê sồt bol khai in ò ơ?” 

20Gen tàng Jehôwa Yàng Tom Trồ đơs be do: “Bơta gơjrañ mơ bơta gơhào gơjrañ 
dờng Añ jê rơp tuh hơđang lơgar do, hơđang jơi kòn mơnus mơ phan poan jơng, 
hơđang chi che tòm ƀlàng mơ plai bơkào ù tiah dê, gơ rơp chu pơrguc mơ ò tŭ 
lơi đơp chơt.” 

21Yàng Jehôwa Gơnap Gơnoar, Yàng Tom Trồ Israel dê đơs be do: “Bơtơl tĕ phan 
ơn chu bol mê dê tòm ală phan ơn duh khoai, mơ sa poac tĕ! 

22Bơh tòm ngai Añ neh cèng ồng pàng bol mê dê lik bơh lơgar Ejiptơ, Añ òhềt 
đơs, mơ kung òhềt ai gơnoar sồr bol khai in bơh phan ơn chu mơ ală phan ơn 
duh khoai. 

23Mơya, gơnoar sồr do Añ neh ai bol khai: ‘Iat tĕ jơnau Añ, gen Añ rơp lơh gơs 
Yàng Tom Trồ bol mê dê, bol mê rơp lơh gơs làng bol Añ jê; mìng lòt tĕ tòm gùng 
dà Añ neh sồr bol mê, nàng bol mê in geh lơngai lơngò.’ 

24Mơya bol khai ò dòn bơr, mơ ò ai tồr iat, kư̆ kơldang nùs tòm bơta iơh bơsak 
nùs kòñ bol khai dê, bol khai cơnđòa lòt tòm bơta kơlôi bơyai is bol khai dê, mơ 
tơnggòr hơ ngkòi, ò cơnđòa lòt hơđap. 

25Bơh ngai ồng pàng bol mê dê lik bơh lơgar Ejiptơ jơl tus di ngai do, Añ neh 
kong sồr ală cau duh broă Añ jê la ală cau gơnoar hwơr, lòt tus mơ bol khai; kòp 
ngai Añ guh gòñ sồr bol khai tus. 

26Mơya bol khai ò iat Añ, ò ơn tồr kơno, mơya lơh ngko bol khai kră kơldang. Bol 
khai lơh bơta iơh rmơh oă rlau mơ ồng pàng bol khai neh lơh.” 

27“Behơ̆ mê rơp đơs jơh ală jơnau do bol khai in, mơya bol khai rơp ò iat mê. Mê 
rơp hòi, mơ bol khai rơp ò ho wơl. 

28Mê pal yal bol khai in lah: ‘Do la làng bol ò iat jơnau Jehôwa Yàng Tom Trồ bol 
khai dê, mơ ò bài dòp bơta bơto pơnniam. Bơta song ngan neh roh rau, neh tă 
tơlik bơh bơr bol khai. 

29Siat tĕ sŏ mơ sơrbì gơ ngài; Ai sap ñìm rac hơđang ală dòr kơlờl! Bơh Yàng 
Jehôwa neh pơndang sang mơ sang lòi jơi bơtiàn do, La jơi bơtiàn neh bơrcek 
bơta gơjrañ Kơnràñ dê.’” 

Thòng tơnchơt tơnroh 
30Yàng Jehôwa đơs: “Bơh làng bol Juda neh lơh bơta iơh di đap mat Añ, bol khai 
ơn ală phan cù kìr tòm hìu geh sơnđan bơh sơnđan Añ, nàng lơh gơ in ƀơ̆ ƀơl. 

31 Bol khai neh bơt ală tiah jơnhoa Tôphet dê, tòm thòng kòn klau Hinôm dê, 
nàng chu kòn klau kòn ùr he tòm ồs, hơ̆ la bơta Añ òhềt sồr, la bơta Añ òhềt kơlôi 
sơnơng.” 

32Gen tàng, Yàng Jehôwa đơs: “Tòm ngai rơp tus nền ngan, tŭ hơ̆ ò gam sơnđan 
Tôphet mơ thòng kòn klau Hinôm tai, mơya la thòng bơta sreh tơnchơt; bơh cau 
rơp tơp ală cau chơt tòm Tôphet tian gơs ò tang tiah tơp. 

33Ală ƀồc làng bol do rơp lơh gơs phan sa ală sềm trồ mơ phan poan jơng tòm ù 
in, ò gơs cau lơi bơtrơh tơrngòt bol gơ. 

34 Mơ Añ rơp tơnlồi sap bơta chò hòp mơ bơta hòn chò, sap cau bơrtơu pa mơ 
ƀan pa tòm ală ƀòn dờng Juda dê mơ tòm ală gùng ƀòn dờng Jerusalem dê, bơh 
lơgar do rơp gơlik gơs tiah lòi srau gòi.” 

Jeremi 8 

Bơta jơngo lè làng bol dê 
1Yàng Jehôwa đơs: “Tòm rài hơ̆, ƀồc ală cau bơtau Juda dê, ntìng ƀồc ală cau 
kwang at bồ, ntìng ƀồc ală cau gơnoar ơn phan duh khoai, ntìng ƀồc ală cau 
gơnoar hwơr, mơ ntìng ƀồc ală làng bol Jerusalem dê cau rơp cèng tơlik bơh 
bơtô ƀồc bol khai dê. 

2Cau rơp pràng ală ntìng ƀồc hơ̆ hơđơm mattơngai, mat kơnhai, mơ ală sơmañ 
hơđang trồ, hơ̆ la ală phan mơ bol khai kòñ gơboh, duh broă; la phan bol khai lòt 
jat, jòi jat mơ duh khoai. Gơ rơp ò geh tơrgòm wơl hala tơp bồr, gơ rơp kung be 
è hơđang ù. 

3Bơta chơt geh kòñ rlau mơ bơta kis gơwèt mơ ală cau gam wơl bơh bơta iơh 
bơsak tòm jơh ală tiah Añ neh bơtrơh bol khai.” Yàng Jehôwa Gơnap Gơnoar đơs 
behơ̆. 

4“Behơ̆ mê pal đơs mơ bol khai lah: Yàng Jehôwa đơs be do: ‘Tòm tŭ cau gơplơ̆, 
bol khai ò ñă ntào wơl ơ? Dilah bol khai lòt neh lòt tìs, bol khai ngan ò rê wơl ơ? 

5Behơ̆ ñchi bơh tài làng bol kư̆ dô ngài? Tòm bơta kư̆ tìs wơl sùm sùm ơ? Bol 
khai sơmbat prap bơta blac chừt, Bol khai ò bài rê wơl. 

6Añ neh ai tồr mơ iat; Mơya bol khai ò đơs bơta song ngan, ò gơs cau lơi gơjrañ 
sang glài bơta iơh Mơ đơs lah: “Ñchi añ neh lơh taih?” Jơh tơl nă bol khai lòt jat 
gùng is, Kung be ơseh brồ tơm tòm tiah tòmlơh. 

7Bulah klàng kò ơm tòm tiah pah gòi, Git is tŭ tơngai gơ dê; Sềm ntòp, sềm 
pơrbèt, klàng ka, git đal tŭ tơngai tus bol gơ dê. Mơya làng bol Añ gen ò git, Bơta 
lơh nền Yàng Jehôwa dê! 



1322 

 

 
Sră Goh 

© 2018, United Bible Societies. 
  

 

 

8Mbe bol mê rgơi đơs lah: “Bol he la àng jak, mơ bơta boh lam Yàng Jehôwa ơm 
bal mơ bol hi,” Mơya, gai cih ma blac ală cau gơnoar cih dê Neh lơh bơta boh lam 
hơ̆ gơlik bơta đơs blac! 

9Ală cau jak chài rơp gơkòl ƀàssìl, bol khai rơp gơdô nùs, mơ gơkòl kup cèng. 
Bơh di tŭ bol khai neh sang lòi jơnau Yàng Jehôwa dê; ñchi bơta jak chài gam ơm 
tòm bol khai taih? 

10 Gen tàng, Añ rơp jào bau ùr bol khai dê cau ndai in, Mìr sre bol khai dê cau phà 
tòmpìt in; Tài bơh, bơh cau dềt rlau jơh tus cau dờng rlau jơh, jơh tơl nă hàm hà 
cồng nha ò song ring; Bơh cau gơnoar hwơr jơl tus cau gơnoar ơn phan duh 
khoai, jơh tơl nă lơh lòt ma blac lơm. 

11 Bol khai pùt tềl sồt làng bol Añ jê dô bă ơlă ơlai, Đơs lah: “Lơngap lơngai, 
lơngap lơngai!” Mơya ò gơs bơta lơngap lơngai dô êt lơi. 

12Bol khai neh lơh broă ƀàssìl ngan, bol khai tìs bơta cù kìr, mơya bol khai ò git 
ƀàssìl ƀàsso bol khai ò gơlơh dum mat sơl. Behơ̆ gen tàng, bol khai rơp gơpừ bal 
mơ ală cau gơtup pừ. Tus di ngai Añ lơh glài bol khai, bol khai rơp kong tuh 
tơlup.’” Yàng Jehôwa đơs behơ̆. 

13Yàng Jehôwa đơs: “Tòm tŭ Añ kòñ tơrgòm bol khai wơl. Ò gam plai ño hơđang 
chi ño; Ò gam plai ƀal hơđang chi ƀal; Tian gơs ală nha kung rơp ro jrùh; Mơ ală 
bơta Añ neh ai bol khai in, rơp kòl tă tơlik jơh bơh bol khai!” 

14Ñchi bơh tài bol he gam nggui taih? Pơjum tĕ bal mơ gơp, bol he mut lă tòm ală 
ƀòn kơ̆ cê, mơ kong roh rui tềng hơ̆! Bơh Jehôwa Yàng Tom Trồ bol he dê neh 
lơh nền bol he in kong roh rui, neh ai bol he in hùc dà bih khih, Bơh bol he neh 
tìs glài tòmdră mơ Yàng Jehôwa. 

15Bol he kơp kòñ bơta lơngap lơngai, Mơya jòi bàn bơta ò niam; Kơp gơn tŭ 
tơngai sơmbòi, Mơya bơta rngòt rngơt tus. 

16Ntas sap ơseh hòi neh kơno bơh Dan; kơno sap ơseh tòmlơh ơhih, làm jơh ù 
tiah lơnggơr; Bơh bol khai neh tus, sa loan ù mơ ală phan gơlik bơh ù, sa loan 
ƀòn mơ jơh làng bol ơm tòm gơ. 

17“Sền ne, Añ sồr bơs tus digùl bol mê, ò gơs cau lơi rgơi juh proh gơ; Bol gơ rơp 
kap bol mê.” Yàng Jehôwa đơs behơ̆. 

Cau gơnoar hwơr ñìm rac bơh làng bol 
18Bơta hòn chò añ jê neh roh, bơta moat jrùng jê sồt ơm hơđang añ! Nùs añ kòp 
jê! 

19Iat tĕ! Jơnau driau nggà làng bol nđàc sơngit añ jê, bơh ală tiah ngài ngan tòm 
lơgar, lah: “Yàng Jehôwa ò gam ơm tòm Siôn ơ? Bơtau khai dê ò gam ơm mơ khai 
ơ?” “Ñchi bơh tài bol khai bơrcek Añ gơjrañ, mơ rùp pac sềr bol khai dê Mơ rùp 
ràk làng bơdìh dê taih?” 

20“Kơnhai toès neh rlau, kơnhai prang neh lồi, Mơ bol hi òhềt geh dong klàs!” 

21Bơh bơta jê sồt làng bol añ jê, añ kung jê sồt; Añ moat jrùng jê sồt mơ rngòt 
rngơt sơmbat kup añ. 

22Tòm Galaat ò gơs kơlhô ơ? Ò gơs cau gơnoar sơnơm ơm tềng hơ̆ ơ? Behơ̆, ñchi 
bơh tài bơta kòp jê làng bol añ jê ò geh sơmbòi taih? 

Jeremi 9 

Jơnau yoam Jeremi dê 
1Ôih! Kơp kòñ bồ añ la dô nơm croh dà, Mat añ la dô nơm tồ dà cat dà mat! Nàng 
añ in ñìm sùm mang mơ ngai Bơh làng bol añ jê gơkòl tơnchơt. 

2Ôih! Kơp kòñ añ gơs dô nơm hìu ơpah bic ing tòm ƀlàng bràs! Nàng añ sang lòi 
làng bol añ Mơ lòt ngài bơh bol khai; Bơh tơl nă bol khai la ală cau rềs àr, Dô 
mpồl ală cau blac pơrlồm. 

3“Bol khai bơt lơmpiat bol khai be àtak, Bol khai hòn dờng tòm lơgar bơh bơta 
blac pơrlồm. Ò di bơh jơnau song; Bol khai ntoat tơngguh bơh bơta iơh do tus 
bơta iơh ndai, Mơ bol khai ò đal git Añ,” Yàng Jehôwa đơs behơ̆. 

4Kơrhia tĕ bơh cau gơp ƀòn he, Bañ dòn kơnòm di dô nă cau lơi tòm oh mi he; 
Bơh kòp nă oh mi la cau pơrlồm, Mơ kòp nă cau gơp ƀòn lòt gùt dar be cau yă 
blac. 

5Bol khai jơh tơl nă pơrlồm cau gơp ƀòn he, mơ ò gơs dô nă cau lơi đơs jơnau 
song. Bol khai bơto lơmpiat bol khai đơs blac, Pơnđơl pràn lơh bơta iơh, mơ 
kalke nàng gơjrañ sang glài. 

6Yàng Jehôwa đơs: “Bơta rồn bơklơn bơtơl bơta rồn bơklơn; Blac pơrlồm bơtơl 
blac pơrlồm! Behơ̆ tàng bol khai ò bài đal git Añ.” 

7Gen tàng Yàng Jehôwa Gơnap Gơnoar đơs be do: “Añ rơp tiar mơ lòng bol khai; 
Ñchi Añ pal lơh tai gơwèt mơ tồi glài làng bol Añ jê taih? 

8Lơmpiat bol khai la kam bih khih, Đơs tơlik jơnau blac chừt bơh bơr. Bol khai 
jơh tơl nă đơs jơnau niam mơ cau gơp ƀòn he, Mơya tòm nùs bol khai bơyai 
rcang pơt dô nơm dă.” 

9Yàng Jehôwa đơs: “Añ rơp ò lơh glài bol khai bơh ală bơta hơ̆ ơ? mơ Añ rơp ò 
sal tê hơđang dô nơm lơgar behơ̆ ơ?” 

10Añ rơp ñìm rac pơt wòl bơh ală mơnơm, mơ ñìm rac ròc moat jrùng bơh ƀlàng 
ñhơt ƀlàng ngềt ngơt dê, Tài bơh gơ neh kong sang lòi srau gòi, tian gơs ò gơs 
cau lơi lòt gan, mơ ò gam kơno sap kơnrồ, Sềm trồ bal mơ phan poan jơng neh 
dô lik jơh. 

11“Añ rơp lơh Jerusalem in gơlik gơs dô gơnru tơrlah tơrlơm, Trồm ơm so rhau 
dê; Mơ lơh ală ƀòn dờng Juda dê gơlik gơs tiah lòi srau, ò gơs cau ơm.” 

12Cau lơi gơs tơl bơta jak chài nàng wă wơng ală bơta do? Mơ bơr Yàng Jehôwa 
đơs mơ ñcau, nàng bol khai rgơi yal tơnggit? Ñchi bơh tài lơgar do kong tơnroh 
kòl sang lòi kung be ƀlàng ngềt ngơt, tian gơs ò gơs cau lòt gan taih? 

13Yàng Jehôwa đơs lah: “Hơ̆ la tài bơh bol khai sang lòi bơta boh lam Añ jê, mơ 
Añ neh ơn di đap bol khai; mơ neh ò dòn bơr Añ, mơ ò lơh lòt tòm toh. 

14Mơya bol khai kơldang bồ lòt jat nùs is bol khai dê, jat ală yàng Baal mơ ồng 
pàng bol khai neh bơto bol khai.” 

15Behơ̆ gen tàng, Yàng Jehôwa Gơnap Gơnoar, Yàng Tom Trồ Israel dê, đơs be 
do: “Añ rơp ai làng bol do sa chi bơtang, mơ hùc dà gơs bih khih. 

16Añ rơp rsìh bol khai digùl ală làng bol mơ bol khai mơ ồng pàng bol khai dê 
òhềt git; Añ rơp sồr đào ting jat, jơl tus di tŭ neh tơnroh jơh bol khai.” 

Làng bol ñìm rac bơh bơta cahrña 
17Yàng Jehôwa Gơnap Gơnoar đơs be do: “Sơwì tĕ mơ hòi ală cau ùr ñìm ƀồc tus, 
Sồr tĕ ală cau ùr chài rgơi tus. 

18Lòi bol khai mhar ñìm ƀồc bol he in, Nàng mat bol he gơhòr dà mat, Sơmbir 
mat bol he hòr bềng dà mat! 

19Bơh dô jơnau ñìm rac geh kơno bơh Siôn lah: ‘Mbe bol he kong roh rui! Bol he 
jơh hir ƀàssìl ƀàsso! Tài bơh bol he pal sang lòi lơgar; tài bơh bol khai neh phà 
tơrlah ală tiah ơm bol he dê!’” 

20Ơ ală cau ùr, iat tĕ jơnau Yàng Jehôwa, Lòi tĕ tồr bol ai dòp jơnau bơr Kơnràñ 
đơs. Bơto tĕ ală kòn ùr bol ai in dô bơta ñìm rac; Kòp nă bơto tĕ cau gơp ƀòn he 
rac ròc! 

21Bơh bơta chơt neh tus di mpồng dềt bol he dê, gơ neh mut tòm ală gơlang bol 
he dê, Tơnchơt ală kòn dềt tòm ală gùng, Mơ cau pơnu ơruh digùl hìu drà. 

22Đơs tĕ: “Yàng Jehôwa đơs be do: ‘Ƀồc cau chơt rơp gơpừ Kung be phan 
pơnđồm tòm ƀlàng sre, Mơ be sơnđùng kòi neh rung bơh ngkòi cau toès; mơ ò 
gơs cau lơi dòñ bol gơ wơl!’” 

23Yàng Jehôwa đơs be do: “Cau jak bañ jòng să bơh bơta jak chài bol khai dê; Cau 
pràn bañ jòng să bơh bơta pràn bol khai dê; Cau pas bañ jòng să bơh bơta pas 
bol khai dê. 

24 Mơya cau lơi jòng să la jòng să tòm bơta do, hơ̆ la bol khai wă wơng mơ đal git 
Añ la Yàng Jehôwa, Añ lơh broă mơ bơta kòñ gơboh kơ̆ dơn, Song ngan, mơ song 
ring hơđang plai ù; Bơh Añ kòñ gơboh ală bơta hơ̆.” Yàng Jehôwa đơs behơ̆. 

25Yàng Jehôwa đơs: “Nền cê ngan, ngai rơp tus, tòm tŭ Añ rơp lơh glài kòp nă cau 
geh siat gơltau đah bơdìh: 

26hơ̆ la Ejiptơ, Juda, Edôm, kòn sau Ammôn, Môap, mơ jơh ală cau koah sŏ di gah 
tồr mơ ơm tòm ƀlàng bràs. Bơh jơh ală làng bol do ò kong siat gơltau, mơ jơh hìu 
Israel neh ò siat gơltau tòm nùs.” 

Jeremi 10 

Tồi glài duh rùp ràk cèng bơta tơnroh Jerusalem 
1Ơ hìu Israel, iat tĕ jơnau Yàng Jehôwa đơs mơ bol mê. 

2Yàng Jehôwa đơs be do: “Bañ lơh jat gùng dà ală làng bol bơdìh, Bañ rngòt ală 
tềl hơđang trồ, Bulah ală làng bol bơdìh pin rngòt ală tềl hơ̆. 

3Bơh bơta òs yau ală làng bol hơ̆ la ma blac. Cau kơl chi tòm brê, Tê cau chài lơh 
chi ai sùng mơ blah; 

4Bol khai ai màh priă mơ bơka gơ; Ai mut mơ pơng đìn, nàng gơ ò ơwañ. 

5Ală rùp ràk bol khai dê be phan tơrngòt tòm sre rpung, Bol gơ ò rgơi đơs; Ò rgơi 
lòt, gen tàng pal tùng. Bañ rngòt ală bol gơ, Bơh bol gơ ò rgơi tơndùh bơta rung 
rài hala ai lơngai.” 

6“Ơ Yàng Jehôwa, ò gơs cau lơi ndròm bal mơ Kơnràñ! Kơnràñ la dờng, Sơnđan 
Kơnràñ gơs gơnoar pràn dờng ngan. 

7 Khoai Bơtau ală lơgar! Ñcau ò rngòt di Kơnràñ taih? Bơh Kơnràñ di pal geh dòn 
duh. Tòm ală cau jak chài ală lơgar dê, Mơ tòm lơgar bol khai dê, Ò gơs cau lơi 
be Kơnràñ. 

8Bol khai jơh tơl nă bơrngơl mơ tùl gơla. Bol khai geh bơta bơto sồr bơh rùp ràk 
Ò lin rlau mơ chi. 

9Hơ̆ la priă klơn lơho cèng tus bơh Tarsis, Mơ màh bơh Upha, Gơ la broă lơh bơh 
tê cau chài pac mơ cau chài lơh màh mòn gơs; Geh tơnsoh gơ in mơ bài dà tơlir 
mơ dà gur; Bol gơ jơh ală la broă lơh cau chài rgơi dê. 

10Mơya Yàng Jehôwa la Yàng Tom Trồ song ngan; Kơnràñ la Yàng Tom Trồ kis 
sùm, la Bơtau gam sùm sùm. Bơh bơta gơjrañ Kơnràñ dê ù gơlơnggơr, Ală làng 
bol ò jai kong bơta gơjrañ Kơnràñ dê. 

11Bol mê pal đơs mơ bol khai lah: ‘Ală yàng ò rgơi crơng ală trồ mơ ù tiah, rơp 
kong tơnroh thit bơh di ù tiah hơđơm ală tap trồ.’ 

12Să tòm Yàng Jehôwa neh crơng gơs ù bơh gơnap gơnoar Kơnràñ dê, Neh bơtào 
gơs lơgar dunnia bơh bơta jak chài Kơnràñ dê, Neh lì ală tap trồ bơh bơta git wă 
Kơnràñ dê. 

13Tŭ Kơnràñ tơlik sap đơs, gen dà nggồr tòm ală tap trồ; Kơnràñ lơh nhơm dà 
guh bơh tiah lồi plai ù, Lơh puhlèp jat mìu, cèng tơlik càl bơh tòm đam Kơnràñ 
dê; 

14Kòp nă cau la bơrngơl mơ ò git wă; Cau chài lơh màh kòl ƀàssìl bơh ală rùp ràk 
khai dê; bơh ală rùp ràk bol khai la ma blac, Ò gơs nhơm tă tòm gơ; 

15Bol gơ ò kwơ, mìng la bơta blac pơrlồm; Tòm ngai lơh glài bol gơ rơp kong roh 
rui. 

16Ò di be Yàng Jehôwa la pơnah sre brê Jakôp dê, Tài bơh Kơnràñ neh crơng gơs 
jơh ală phan, mơ Israel la jơi bơtiàn sre brê Kơnràñ dê. Sơnđan Kơnràñ la Yàng 
Jehôwa Gơnap Gơnoar.” 

Bơta cèng pơrdô mòr tus 
17Ơ mê la cau kong gơrwàng, Tơrgòm tĕ phan mơna mơ lik bơh tiah do. 

18Bơh Yàng Jehôwa đơs be do: “Di di tŭ do, Añ rơp sang sơrbì làng bol lơgar do, 
Añ rơp cèng bơta bòl glar hơđang bol khai, Nàng bol khai kah rngal wơl.” 

19Bòl glar añ in, bơh tềl sồt añ jê! Tềl sồt añ kơnjơ̆ ngan! Mơya añ đơs: “Ngan do 
la bơta pù tơmàl añ jê, Mơ añ pal kong.” 

20Sàl añ jê neh kong tơnroh, Ală che añ jê kòl gơltac jơh, Ală kòn añ sang lòi añ, 
Bol khai ò gam tai. Ò gơs cau nàng lì sàl añ tai Mơ cang bài kơrnìng añ in. 

21Ală cau ê belàt la tùl gơla, Ò jòi jat Yàng Jehôwa. Gen tàng bol khai ò geh bơtào 
tơngguh, Mơ jơh ală mpồl belàt bol khai dê gen gơprah gơpring jơh. 

22Iat tĕ, dô sap đơs! Iat tĕ, gơ neh tus, gơs bơta nggồr nggàc dờng tus bơh đah 
đang, lơh ală ƀòn Juda dê gơlik gơs tiah lòi srau, gơlik gơs trồm so rhau ơm. 

Bơta hòi dan Jeremi dê 
23Ơ Yàng Jehôwa, añ git gùng dà jơi kòn mơnus dê ò di bơh bol khai lơh tòm, Bol 
khai ò rgơi lơh nền ală cơnđòa jơng bol khai dê. 

24Khoai Yàng Jehôwa, dan Yàng lơh glài tơmàl añ jat kơr sơnoa; Ò di tòm bơta 
gơjrañ Kơnràñ dê, hala cèng añ tus hơ bơta roh rui. 

25Dan Kơnràñ tuh bơta gơjrañ dờng Kơnràñ dê hơđang ală lơgar ò git Kơnràñ, 
Mơ hơđang ală làng bol ò hòi dan dê sơnđan Kơnràñ. Bơh bol khai neh sa loan 
Jakôp, Mơ neh sa loan; Bol khai neh sa pơrguc Jakôp, mơ lòi srau gòi tiah ơm 
khai dê. 

Jeremi 11 

Israel mơ Juda ò lơh jat bơta ho bal 
1Gơs jơnau Yàng Jehôwa dê tus yal Jeremi in be do: 

2“Iat tĕ jơnau ho bal do, mơ yal tĕ cau Juda mơ làng bol Jerusalem in. 

3Mê pal yal bol khai in lah: ‘Jehôwa Yàng Tom Trồ Israel dê đơs be do: Pal srat 
sơntơm cau lơi in ò lơh jat ală jơnau ho bal do, 

4la bơta Añ neh sồr ồng pàng bol mê in, tòm tŭ Añ cèng bol khai lik bơh lơgar 
Ejiptơ, bơh di bơnhă gơm lòs, mơ đơs lah: Iat tĕ jơnau Añ, mơ lơh jat tĕ jơh bơta 
Añ sồr bol mê. Behơ̆ bol mê rơp lơh gơs làng bol Añ jê, Añ rơp lơh gơs Yàng Tom 
Trồ bol mê dê; 

5tồ Añ in lơh gơs bơta srat să Añ neh ho bal mơ ồng pàng bol mê dê, mơ ai bol 
khai in dô nơm lơgar bềng dà toh mơ dà lơwe, be bol mê gŏ ngai do.’” Gen añ ho 
wơl lah: “Khoai Yàng Jehôwa! Amen!” 

6Mơ Yàng Jehôwa đơs mơ añ lah: “Yal tơlik tĕ ală jơnau do tòm ală ƀòn dờng 
Juda dê mơ tòm ală gùng Jerusalem dê lah: ‘Iat tĕ ală jơnau ho bal do mơ lơh jat.’ 

7Añ neh kràñ cê bơto tơngkah ồng pàng bol mê, tòm tŭ Añ cèng bol khai lik bơh 
lơgar Ejiptơ jơl tus ngai do. Añ neh kơ̆ nùs bơto tơngkah bol khai lah: ‘Lơh jat tĕ 
jơnau Añ!’ 

8Mơya bol khai ò dòn bơr, ò ơn tồr iat; mơ kòp nă kư̆ jat bơta kră kơldang nùs 
kòñ iơh he dê. Tài behơ̆ tàng Añ neh cèng hơđang bol khai jơh ală jơnau tòm 
bơta ho bal do dê, la bơta Añ neh nting sồr bol khai lơh jat mơya bol khai ò lơh 
jat.” 

9Mơ Yàng Jehôwa đơs mơ añ lah: “Digùl cau Juda mơ tòm làng bol Jerusalem gơs 
cau neh bơtào kai tòmdră. 

10Bol khai wèt wơl hơ tồi glài iơh bơsak ồng pàng bol khai dê bơh yau òr, la ală 
cau neh ò bài iat jơnau Añ; bol khai neh lòt jat ală yàng ndai mơ duh broă bol gơ. 
Hìu Israel mơ hìu Juda neh sang lòi bơta ho bal mơ Añ neh bơt bơtào bal mơ ồng 
pàng bol khai dê. 

11Gen tàng, Yàng Jehôwa đơs be do: ‘Añ rơp cèng bơta rung rài dùh hơđang bol 
khai, mơ bol khai ò rgơi pleh klàs; bulah bol khai rơp hòi dan mơ Añ, Añ rơp ò 
iat bol khai. 

12Tŭ hơ̆ làng bol Juda mơ làng bol Jerusalem rơp lik lòt hòi lùp ală yàng mơ bol 
khai neh òs chu kơlhô; mơya ală yàng hơ̆ rơp ò tŭ lơi dong tă bol khai tòm tŭ tìp 
bơta rung rài. 

13Ơ Juda, bơh mê gơs nđò nơm ƀòn dờng gen kung gơs nđò nơm yàng sơl; 
Jerusalem gơs nđò nơm gùng, bol mê kung bơt bơtào nđò nơm cơnòng duh khoai 
bơta ƀàssìl in, la ală cơnòng duh khoai chu kơlhô Baal in.’ 

14Ai đah mơ mê, bañ hòi dan ala làng bol do in; bañ bơh bol khai ai jơnau rac dan 
hòi dan; bơh Añ rơp ò iat tòm tŭ bol khai hòi tus hơ Añ tòm bơta rung rài bol 
khai dê. 

15Gơs ñchi kwơ cau kòñ gơboh Añ jê tus tòm hìu Añ taih, tòm tŭ khai gam lơh 
bơta rềs àr taih? Gơs oă poac ơn pơdơng rgơi kơryan bơta rung rài bơh di mê 
sơl? Mơ mê rgơi hòn chò hừh hơh sơl ơ? 

16Yàng Jehôwa neh sơnđan mê la ‘chi ôlibe tơlir, gơlik plai niam mơnĕ!’ Mơ do 
tòm bơta nggồr càl rbut dờng Kơnràñ chu gơ mơ ồs, mơ ală ntê gơ rơp gơkòl 
chu pơrguc. 

17Yàng Jehôwa Gơnap Gơnoar Làm Jơh, la Bơtau neh tam mê, neh yal tơnggit 
bơta rung rài tòmdră mơ mê, tài bơh bơta iơh bơsak hìu Israel mơ hìu Juda neh 
lơh, nàng bơrcek Añ in gơjrañ bơh neh chu kơlhô Baal in.” 

Kai gơrmơ̆i tòmdră mơ Jeremi 
18Yàng Jehôwa neh ai añ in git bơta hơ̆, mơ añ git rau; Gen Kơnràñ neh yal tơlik 
añ in broă lơh iơh bol khai dê. 

19Ai añ, kung be belàt kòn lơbơn niam Kong tề tus hơ tiah tơnchơt, Mơ añ ò git 
bol khai bơtào kai tòmdră mơ añ, mơ lah: “Bol he tơnroh tĕ chi bal mơ plai, Bol 
he pơndut tĕ khai bơh lơgar cau kis, Tồ sơnđan khai rơp ò gam kah tai.” 

20Khoai Yàng Jehôwa Gơnap Gơnoar! Kơnràñ cahrña dô bă song ring, sền sơwì 
nùs mơ dơngoh, Añ kòñ gŏ bơta Kơnràñ sal tê di bol khai, Bơh añ neh yal tơlik 
broă añ mơ Kơnràñ. 

21Gen tàng do la jơnau Yàng Jehôwa đơs bơh cau Anatôt, la cau kòñ tă bơta kis 
mê, mơ lah: “Dilah mê ò kòñ chơt bơh tê añ, gen bañ ai sơnđan Yàng Jehôwa mơ 
đơs hwơr!” 

22Behơ̆ tàng, Yàng Jehôwa Gơnap Gơnoar đơs be do: “Do, Añ rơp lơh glài bol 
khai; ală cau klau pơnu rơp chơt bơh đào, ală kòn klau kòn ùr bol khai rơp chơt 
bơh bơta jơgloh rung; 

23Rơp ò gơs cau lơi gam wơl bol khai in; bơh tus di sơnam lơh glài, Añ rơp dùh 
bơta rung rài hơđang cau klau Anatôt.” 

Jeremi 12 

Jơnau lùp Jeremi dê 
1Khoai Yàng Jehôwa, Kơnràñ song ring ngan; Tòm tŭ añ tòm pơndang mơ 
Kơnràñ Bulah behơ̆, añ dan lùp Kơnràñ. Ñchi bơh tài gùng dà cau iơh geh bơtoah 
bơtoài taih? Ală cau tìs glài geh cồng nha taih? 

2Kơnràñ neh tam bol khai; Bol khai neh sro ryas, hòn dờng mơ gơlik plai. Bơr 
bol khai ơm rềp mơ Kơnràñ, Mơya nùs bol khai ơm ngài mơ Kơnràñ. 

3Khoai Yàng Jehôwa, Kơnràñ git añ! Kơnràñ gŏ añ, lòng sền añ, nùs añ gơwèt hơ 
Kơnràñ. Dan hwài bol khai kung be belàt kong tề tus hơ tiah tơnchơt, Ơn is bol 
khai tòm ngai tơnchơt in. 

4Nđò jŏ tòm lơgar kong moat jrùng, mơ ñhơt tòm ƀlàng sre ro jrùh taih? Tài bơh 
làng bol iơh bơsak ơm tềng hơ̆, Gen tàng ală jơi phan poan jơng mơ jơi sềm kòl 
pơs jơh. Bơh bol khai đơs lah: “Yàng Tom Trồ rơp ò gŏ gùng dà bol he lơh.” 

Jơnau ho wơl Yàng Jehôwa dê 
5“Dilah mê ntoat pơrlòng bal mơ cau ntoat mơ jơng, mơ gam bòl glar, Gen mbe 
rgơi ntoat pơrlòng mơ ơseh taih? Tòm tŭ lơgar ơm ring lơngai mơ mê gơtup pừ, 
Mbe mê rơp lơh mơ tòm tŭ hiòng Jordan ngơr? 

6Să tòm oh mi mê mơ hìu bèp mê Ơm tòmdră mơ mê, Bol khai kung driau dờng 
sòdră đah ngkòi mê tai sơl. Bulah bol khai đơs ală jơnau niam, Mê kung bañ dòn 
bol khai! 

7Añ neh sang hìu Añ; Neh sang lòi sre brê Añ; Neh jào phi làng bol mơ nùs Añ 
kòñ gơboh Tòm tê cau sò tơm khai dê. 

8Sre brê Añ tòmdră mơ Añ Kung be dô nơm klìu triă tòm brê, Ơluh ơhùm tòmdră 
mơ Añ; Gen tàng Añ gơjrañ bol khai. 

9Bơh sre brê Añ la be grơt jròk sa, gơs ală sềm sa poac gơrwàng gùt dar gơ ơ? 
Lòt tĕ pơjum ală jơi phan poan jơng wơl tòm brê, ai bol gơ in sa loan khai! 

10Oă cau ê belàt neh tơnroh suơn ño Añ jê, Jă trơm pơnah sre brê Añ jê, Lơh 
pơnah ù tiah Añ kòñ gơboh Gơlik gơs dô bă tiah srau gòi ngềt ngơt. 

11Bol khai neh lơh gơ in gơlik tiah lòi srau, rhàng ngềt ngơt, Gơ pơt wòl di đap 
Añ. Jơh lơgar neh gơlik srau gòi, Mơya ò gơs cau lơi ơn nùs di gơ. 

12Hơđang jơh ală dòr kơlờl tòm ƀlàng bràs; Cau phà kơñau neh tus; Bơh đào 
Yàng Jehôwa dê loan lơgar do Bơh bồ do tus hơ bồ ne, Ò gơs dô nă lơi geh lơngap 
lơngai. 

13Bol khai neh sih gar kòi mi mơ toès ală tòm lò, Bol khai kong bòl glar mơya ò 
dòp geh phan lơi. Bol mê rơp ƀàssìl bơh kơnhai toès bol khai dê, Bơh bơta gơhào 
gơjrañ dờng ngan Yàng Jehôwa dê!” 

Jơnau pơhìn lơh glài mơ jơnau ho pơgon bơh làng bol bơdìh 
14Yàng Jehôwa đơs be do: “Ală cau gơp ƀòn iơh Añ jê, la cau tòmpìt sre brê mơ 
Añ neh ai làng bol Añ in, la Israel, lơh gơs phan jơtài: Añ rơp dus bol khai bơh 
digùl ù tiah bol khai dê, mơ rơp dus hìu Juda bơh digùl bol khai. 

15Mơya, tơnơ̆ mơ tŭ Añ neh dus rau, Añ rơp nđàc sơngit wơl di bol khai; mơ Añ 
rơp cèng bol khai wơl hơ sre brê bol khai dê, mơ jơh kòp nă tòm bol khai. 

16Dilah bol khai ngac ngar bơtê gùng dà làng bol Añ jê, ai sơnđan Añ mơ srat să 
lah: ‘Ngan kung be Yàng Jehôwa kis gam sùm sùm!’ Kung be bol khai neh bơto 
làng bol Añ sơnio Baal mơ srat să, gen bol khai rơp geh bơt bơtào digùl làng bol 
Añ. 

17Mơya dilah bol khai ò bài iat, Añ rơp dus jơh bơh ryas làng bol hơ̆, mơ tơnroh 
gơ.” Yàng Jehôwa đơs behơ̆. 

Jeremi 13 

Đơs pơnyơu bơh che but ồm lề, mơ gri bơcah. Jơnau bơto tơngkah mơ jơnau pơhìn lơh 
glài 

1Yàng Jehôwa đơs mơ Añ be do: “Lòt tĕ blơi mê in dô nơm che but mơ bài che 
dơmài, kơt di but mê; mơya bañ tram gơtòm dà.” 

2Behơ̆ añ lơh jat jơnau Yàng Jehôwa sồr, blơi che but, kơt di but añ. 

3Jơnau Yàng Jehôwa sồr añ dơ̆ bàr tai be do: 

4“Ai tĕ che but mê neh blơi neh kơt di but mê; tŭ do lòt tus tĕ hơ gah hiòng 
Ơphrat, mơ pồn gơtòm gồp pơnai lŭ tềng hơ̆.” 

5Gen añ lòt mơ pồn gơ di gah hiòng Ơphrat, kung be Yàng Jehôwa neh sồr. 

6Tơnơ̆ mơ hơ̆ jŏ ngai, Yàng Jehôwa đơs mơ añ lah: “Tŭ do, lòt tĕ hơ hiòng Ơphrat, 
tă tĕ che but mơ Añ neh sồr mê pồn tềng hơ̆.” 

7Gen Añ lòt tus hơ hiòng Ơphrat: Tò mơ tă che but mơ añ neh pồn gơ. Mơya che 
but neh ồm jơh, gơ ò gam niam tai. 

8Gen, jơnau Yàng Jehôwa dê đơs mơ añ lah: 

9Yàng Jehôwa đơs be do: “Añ rơp lơh roh bơta pơnhừ să Juda dê, mơ bơta pơnhừ 
să dờng Jerusalem dê. 

10Làng bol iơh do ò bài iat jơnau Añ, cơnđòa jat bơta kơldang nùs bol khai dê, jat 
ală yàng ndai duh broă mơ duh khoai bol gơ, gen rơp gơlik kung be che but do ò 
gam niam dô êt lơi.” 

11Yàng Jehôwa đơs: “Kung be dô nơm che but gơđềt di but cau, gen Añ lơh jơh 
hìu Israel mơ jơh hìu Juda gơđềt mơ Añ kung behơ̆, nàng bol khai lơh gơs dô làng 
bol Añ, dô sơnđan, dô bơta jòng ro, mơ dô bơta gơklŏ Añ in, mơya bol khai ò bài 
iat. 

Phan tòm toh be yang ơn tơrnòm 
12Mê pal yal bol khai in jơnau do: Jehôwa Yàng Tom Trồ Israel dê neh đơs lah: 
‘Kòp nơm yang pal tơmbềng tơrnòm.’ Mơ bol khai rơp đơs mơ mê lah: ‘Mê kơlôi 
bol hi ò git ală gri pal tơmbềng tơrnòm ò ơ?’ 

13Gen mê đơs tĕ mơ bol khai lah: ‘Yàng Jehôwa đơs be do: Ne, Añ rơp lơh jơh ală 
làng bol tòm lơgar do, ală cau bơtau nggui hơđang sơbàn Dabit, ală cau gơnoar 
ơn phan duh khoai, ală cau gơnoar hwơr, mơ jơh làng bol Jerusalem bơñul ñô.’ 

14Yàng Jehôwa đơs: ‘Añ rơp lơh cau do in tòmdră mơ cau ne, mè bèp mơ kòn sò 
tơm bal; Añ rơp ò sơnđàc, ò pơlai hala nđàc sơngit, tòm tŭ Añ tơnroh bol khai.’” 

Yal lài bơh bơta kong cèng pơrdô 
15Kơno tĕ mơ ơn tồr iat, bañ pơnhừ să, Bơh Yàng Jehôwa neh đơs. 

16Ơn tĕ bơta gơklŏ Jehôwa Yàng Tom Trồ bol mê in, Lài mơ tŭ Kơnràñ òhềt sồr 
bơta klam jơngo tus, Lài mơ tŭ jơng bol mê òhềt gơtup hơđang ală mơnơm tŭ 
trồ mòr jơngo. Tŭ bol mê gơn bơta àng, Mơya Kơnràñ rơp tòmgơl gơ gơlik gơs 
mƀur bơta chơt, Gơlik gơs mƀur jơngo cik. 

17Mơya dilah bol mê ò bài iat, Hwềng soàn añ rơp ñìm òm bơh bơta jòng să bol 
mê dê. Mat añ rơp ñìm rac sràt bơtang, mơ dà mat añ gơhòr sùm, Bơh mpồl belàt 
Yàng Jehôwa dê neh kong kup cèng gơs dĭ. 

18Đơs tĕ mơ bơtau mơ mè bơtau dê lah: “Nggui tĕ tòm tiah liah; Bơh sơgơn bơtau 
hàng mơnĕ, neh gơdùh bơh bồ bol mê dê rau.” 

19Ală ƀòn dờng Negep gen neh til wơl, ò gơs cau lơi pò bol gơ. Jơh Juda kong kup 
cèng pơrdô, Jơh tơl nă kong kup cèng pơrdô. 

20Pò tĕ mat ai hơđang mơ sền; ală cau tus bơh đah đang. Ntềng đah mpồl belàt 
neh jào ai in? Mpồl belàt niam mơnĕ ai dê? 

21Ñchi ai rơp đơs tòm tŭ bol khai geh at bồ hơđang ai, la ală cau mơ ai neh bơto 
Lơh gơs cau dô bă bal mơ ai? Bơta jê sồt rơp ò sơmbat kup ai, Kung be cau ùr jê 
deh ơ? 

22Mơ dilah ai đơs is tòm nùs ai lah: “Ñchi bơh tài bơta do neh gơlik tus añ in 
taih?” Hơ̆ la bơh tồi glài dờng ngan ai dê, Gen tàng ồi mbơn ai kòl pò hơđang, Mơ 
ai kong jê sồt iơh rmơh ngan. 

23Cau Ethiôpi rgơi tòmgơl gơltau, Hala klìu sơmañ rgơi tòmgơl sơnràng gơ dê 
sơl? Dilah rgơi gen bol ai la cau neh mòng lơh iơh rau, Kung rgơi lơh niam sơl. 

24Behơ̆ gen Añ rơp rsìh bol ai be nsiap Kong càl tòm ƀlàng bràs khồm pơrdô thit. 

25Yàng Jehôwa đơs: “Hơ̆ la pơnah ai dê, Pơnah Añ was ai in, Yàng Jehôwa đơs 
behơ̆. Bơh ai neh hŭi Añ, Mơ dòn kơnòm di yàng blac pơrlồm. 

26Añ kung rơp yò ồi mbơn ai tus di mat ai, gen bơta ƀàssìl ai dê rơp sền gŏ. 

27Añ neh gŏ ală bơta cù kìr ai dê, Hơ̆ la bơta rềs àr bơrnàn, mơ jơnau hòi tòmjà 
dri tơlàr be ơseh, mơ bơta dri tơlàr ò git ƀàssìl ai dê, hơđang ală dòr di gah ală 
ƀlàng sre. Ơ Jerusalem, bòl glar ngan ai in! Ai ò bài lơh goh să ai tus di tŭ lơi taih? 

Jeremi 14 

Bơta jơgloh rung dờng. – Bơta hòi dan ala Jeremi dê 
1Do la jơnau Yàng Jehôwa đơs mơ Jeremi bơh bơta prang dờng. 

2Juda ơm moat jrùng jê sồt, Ală mpồng ƀòn khai dê lơbơn òsô, Bol khai nggui jê 
sồt tòm ù; mơ sap nggà ñìm Jerusalem dê nggồr. 

3Ală cau ryŭ ryơm khai dê sồr cau dĭ gơna lòt jòi dà; Bol khai lòt tus hơ tơrlung 
ơn dà. Bol khai jòi ò geh dà, Bol khai rê wơl mơ gri gòi; Bol khai ƀàssìl mơ rngòt 
rngơt, Mơ gòm bồ bol khai dê. 

4Tài bơh ù neh dàng jơh, Tài bơh ò gơs mìu dùh tòm lơgar, Cau troă lơòr rngòt 
rngơt; bol khai gòm bồ wơl. 

5Tian gơs jùn me sang lòi kòn pa deh tòm ƀlàng, Tài bơh ò gơs ñhơt. 

6Ală alàng brê ntào hơđang ală dòr kơlờl, Bol gơtă nhơm bòl kung be ală so rhau, 
mat bol gơ dê lu li Bơh ò gơs ñhơt.” 

7Khoai Yàng Jehôwa, bulah tồi glài iơh bơsak bol hi dê lơh cơng tòmdră mơ bol 
hi, Dan bơh sơnđan Kơnràñ mơ lơh broă! Bơta jak tòmdră bol hi dê oă ngan; bol 
hi neh tìs glài mơ Kơnràñ. 

8Kơnràñ la bơta gơn kơnòm Israel dê, Bơtau dong tă tòm tŭ rung rài, Ñchi bơh 
tài Kơnràñ kung be dô nă cau nac crih tòm lơgar? Be cau lòt gùng bic ing tòm dô 
mơnang taih? 

9Ñchi bơh tài Kơnràñ kung be cau lơh sơlồng sơlàng, kung be cau ling pràn 
kơldang, ò rgơi dong kòl taih? Mơya, ơ Yàng, Kơnràñ gam ơm digùl bol hi, Bol hi 
geh hòi bơh sơnđan Kơnràñ, Dan bañ sang lòi bol hi! 

10Yàng Jehôwa đơs bơh làng bol do be do: “Ngan bol khai kòñ gơboh lòt gơlềng 
gơlàng, Bol khai ò kơryan jơng he, Gen tàng Yàng Jehôwa ò bài dòp bol khai. Tŭ 
do Kơnràñ kah wơl bơta tìs glài bol khai dê Mơ lơh glài tơmàl tồi glài bol khai 
dê.” 

11Yàng Jehôwa đơs tai mơ añ lah: “Bañ hòi dan bơta lơngai làng bol do in. 

12Bulah bol khai ơt sa, Añ rơp ò iat jơnau hòi dan bol khai dê; tŭ bol khai ơn phan 
ơn chu mơ phan ơn kòi mbo, Añ ò dòp bol khai sơl; mơya Añ rơp tơnroh bol khai 
mơ đào, jơgloh rung, mơ pluh plàng.” 

13Gen añ đơs lah: “Ô! Yàng Jehôwa, do ală cau gơnoar hwơr đơs mơ bol khai lah: 
‘Bol mê rơp ò gŏ đào tà, hala mê rơp ò gơs jơgloh rung; mơya añ rơp ai bol mê 
in bơta lơngap lơngai song ngan tòm tiah do.’” 

14Yàng Jehôwa đơs tai mơ añ lah: “Ală cau gơnoar hwơr ai sơnđan Añ mơ đơs 
hwơr blac, Añ ò tŭ lơi sồr bol khai, hala òhềt ai gơnoar sồr mơ òhềt đơs mơ bol 
khai. Bol khai đơs hwơr bol mê in bơh dô bơta gơtơnggŏ ma blac, bơta juh proh 
roh lơm, mơ bơta blac pơrlồm bơh nùs is bol khai dê!” 

15Gen tàng, Yàng Jehôwa đơs be do bơh ală cau gơnoar hwơr ai sơnđan Añ mơ 
đơs hwơr, bulah Añ òhềt sồr, mơ bol khai đơs lah: “Đào tà mơ bơta jơgloh rung 
rơp ò tus hơđang tiah do.” Să tòm ală cau gơnoar hwơr hơ̆ rơp kong tơnroh bơh 
đào tà mơ bơta jơgloh rung. 

16Ală cau mơ bol khai yal jơnau đơs hwơr hơ̆ in, bal mơ bau ùr, kòn klau, kòn ùr 
bol khai rơp gơkòl sơrbì tòm gùng ƀòn dờng Jerusalem dê kong đào tà mơ jơgloh 
rung. Tềng hơ̆ ò gơs cau lơi tơp bol khai, să tòm bol khai, ală bau ùr bol khai dê, 
ală kòn klau mơ ală kòn ùr bol khai dê. Añ rơp tuh bơta iơh bol khai dê hơđang 
bol khai! 

17Mê yal tĕ bol khai in jơnau do: “Lòi mat añ gơhòr dà mat mang mơ ngai ò dơh; 
Bơh kòn ơruh làng bol añ jê kong pù lơh lề lac, Sồt rmàñ kơnjơ̆ ngan. 

18Dilah añ lik lòt tòm ƀlàng sre, Gen gŏ ală cau kong tơnchơt bơh đào; Dilah añ 
mut tòm ƀòn dờng, Gen gŏ ală cau kòp jê bơh jơgloh rung. Ală cau gơnoar hwơr 
mơ ală cau ơn phan duh khoai kư̆ lơh broă kă bro làm lơgar mơ ò gơs bơta git 
wă.” 

Làng bol rac dan bơta nđàc sơngit 
19Ngan, Kơnràñ neh sang jơh Juda ơ? Nùs Kơnràñ neh gơjrañ mañ di Siôn ơ? 
Ñchi bơh tài Kơnràñ pù lơh bol hi, tian gơs ò sơm bol hi in taih? Bol hi kơp gơn 
bơta lơngai mơ geh bơta iơh; Kơp gơn tŭ tơngai sơmbòi, mơya tìp bơta rngòt 
rơm să. 

20Ơ Yàng Jehôwa, bol hi đal git bơta iơh bol hi dê, Bơta tồi glài ồng pàng bol hi 
dê, Bơh bol hi neh tìs glài tòmdră mơ Kơnràñ. 

21Bơh sơnđan Kơnràñ dê, bañ bơtrơh tơlik bol hi, bañ sền òsơp sơbàn gơklŏ 
Kơnràñ dê! Dan kah wơl mơ bañ sang lòi jơnau ho bal Kơnràñ dê mơ bol hi. 

22Gơs rùp ràk lơi ală làng bol bơdìh dê rgơi cèng mìu sơl? Hala ală tap trồ rgơi ai 
mìu ơ? Ơ Jehôwa Yàng Tom Trồ bol hi dê, hơ̆ ò di la Kơnràñ ơ? Bol hi gơn kơnòm 
di Kơnràñ, Bơh Kơnràñ la Bơtau lơh gơs jơh ală bơta hơ̆. 

Jeremi 15 

Bơta lơh glài nền cê 
1 Gen Yàng Jehôwa đơs mơ añ lah: “Bulah Môise mơ Samuel ntào di đap Añ, mơya 
nùs Añ kung ò wèt mơ làng bol do. Bơtrơh tơlik tĕ bol khai ngài bơh di mat Añ, 
mơ lòi bol khai lòt! 

2 Dilah bol khai lùp mê lah: ‘Ntềng đah bol hi rơp lòt taih?’ gen đơs tĕ mơ bol khai 
lah: Yàng Jehôwa đơs be do: ‘Ală cau neh rcang lòi pluh plàng in, pal kong pluh 
plàng; Ală cau neh kong pềs tà in, pal kong pềs tà; Ală cau neh rcang lòi jơgloh 
rung in, pal kong jơgloh rung; Ală cau neh rcang lòi kong kup cèng pơrdô ngài, 
pal kong kup cèng pơrdô.’” 

3Yàng Jehôwa đơs: “Añ rơp bơtào hơđang bol khai poan bơta rung rài: đào nàng 
tơnchơt, so nàng kap crè, sềm trồ mơ phan poan jơng hơđang ù nàng sa loan mơ 
tơnroh. 

4 Tài bơh Manase, kòn klau Ejekia, bơtau Juda, mơ bơh ală broă khai neh lơh tòm 
Jerusalem, Añ rơp lơh bol khai in gơlik bơta rngòt rngơt tòm ală lơgar dunnia 
dê. 

5Ơ Jerusalem, ñcau rơp nđàc sơngit di mê taih? Ñcau rơp ñìm rac pơt wòl bơh 
mê taih? Ñcau rơp wèt wơl nàng lùp còp mê taih?” 

6Yàng Jehôwa đơs lah: “Mê neh sang lòi Añ, Mê neh lòt ruc hơ ngkòi, Gen tàng Añ 
neh pò tê tòmdră mơ tơnroh mê. Añ neh làp dil bơta nđàc sơngit. 

7Añ neh ai đồng nggum bol khai Di ală mpồng ƀòn dờng tòm lơgar do. Añ neh tă 
cèng bol khai mơ tơnroh làng bol Añ, bol khai neh ò pleh bơh gùng dà bol khai 
dê. 

8Ală cau ùr bơnrau bol khai dê sơlo gơbơtơl oă, rlau mơ bràs dàlềng dê. Añ neh 
cèng cau tơnroh tus tòm gùl ngai, Nàng sò tơm di mè ală cau pơnu dê. Añ neh 
cèng bơta jê sồt mơ rngòt rngơt, dùh hơđang ală mè dô bă nisơna. 

9Cau ùr neh tơnggơs poh nă kòn, neh lơbơn òsô. Tă nhơm lồi; Mattơngai khai 
neh ñơp tŭ trồ ngai; Khai kong dơñŏ tơnhial mơ ƀàssìl ƀàsso; Ai ală cau gam wơl 
bol khai dê, Añ rơp jào đào ală cau sò tơm bol khai in.” Yàng Jehôwa đơs behơ̆. 

Jơnau rac ròc Jeremi dê 
10Bòl glar añ in! Mè añ jê, mè neh tơnggơs añ Dô nă cau bơta tòmlah tòm 
pơndang tòm jơh lơgar! Añ neh ò ai cau in jồm, mơ kung ò càn mơ cau lơi; Bulah 
behơ̆, jơh tơl nă bol khai srat rma añ. 

11Yàng Jehôwa đơs: “Ngan Añ rơp dong tă mê, Tài bơh tơnggume broă niam. 
Ngan Añ rơp lơh cau sò tơm rac dan mơ mê Tòm tŭ rung rài chơt roh. 

12Lòs mơ kòng rgơi lơh tơmpă, lòs bơh đah đang sơl? 

13Añ rơp jào bơta pas sơm mơ phan màng bol mê dê, cau phà kơñau in mơ ò tơm 
jền. Tài bơh jơh ală tồi glài bol mê dê, Tòm làm jơh ù tiah bol mê dê. 

14Añ rơp lơh bol mê in duh broă ală cau sò tơm bol mê dê, Tòm dô nơm lơgar 
mơ bol mê òhềt git, Tài bơh tòm bơta gơjrañ Añ jê be ồs neh hơng, Mơ rơp chu 
pơrguc sùm sùm.” 

15Ơ Yàng Jehôwa! Kơnràñ git. Dan kah añ mơ còp añ, mơ cèng wơl bơta sal tê añ 
in hơđang ală kup kơryan añ. Tòm bơta kong ơt Kơnràñ dê bañ cèng añ ngài; 
Dan git lah añ bơh Kơnràñ mơ kong jê sồt bơrsèl tơnhial. 

16Kơno ală jơnau Kơnràñ dê, gen añ sa loan rau; la bơta hòn chò nùs añ jê; Bơh 
añ geh sơnđan bơh sơnđan Kơnràñ! Ơ Jehôwa Yàng Tom Trồ Gơnap Gơnoar. 

17Añ ò nggui tòm mpồl cau ñŏ kơnhơl, Kung ò lơh añ in hòn chò; Añ nggui is dô 
nă bơh tê kơnjơ̆ Kơnràñ ơn hơđang añ; bơh Kơnràñ neh tơmbềng añ mơ bơta 
gơjrañ. 

18Ñchi bơh tài bơta jê sồt añ jê ò dơh? Bơta sồt rmàñ añ jê ò rgơi sơm, mơ gơ ò 
bài bòi? Kơnràñ gơwèt mơ añ kung be dô nơm croh dà ma blac, dô nơm hiòng 
soat dà ơ? 

19Gen tàng, Yàng Jehôwa đơs be do: “Dilah mê rê wơl, gen Añ rơp cèng mê wơl 
mơ mê rơp ntào di đap Añ; Dilah mê sac bơta niam mơ sang bơta iơh, Gen mê 
rơp duh broă be bơr Añ jê. Bol khai rơp rê wơl mơ mê; Mơya mê bañ rê wơl mơ 
bol khai. 

20Añ rơp lơh mê in gơwèt mơ làng bol do gơlik gơs dô nơm dơrñang kòng kơ̆ cê, 
Bol khai rơp tòmlơh tòmdră mơ mê, Mơya bol khai rơp ò geh pha rlau mơ mê, 
Bơh Añ ơm bal mơ mê Nàng dong klàs mơ dong tă mê.” Yàng Jehôwa đơs behơ̆. 

21“Añ rơp dong tă mê bơh tê cau iơh, mơ tơwài mê klàs bơh tê sơmbat kup cau 
rhung rhang.” 

Jeremi 16 

Nùs kòñ Yàng dê gơwèt hơ Jeremi 
1Jơnau Yàng Jehôwa đơs mơ añ be do: 

2Mê bañ jòi bau, bañ gơs kòn klau kòn ùr tòm tiah do. 

3Bơh Yàng Jehôwa đơs bơh ală kòn klau kòn ùr rơp tơnggơs tềng do, mơ bơh ală 
mè bèp neh tơnggơs bol khai tòm lơgar do be do: 

4“Bol khai rơp kong pluh plàng mơ chơt; bol khai rơp ò gơs cau ñìm ƀồc mơ kung 
ò gơs cau tơp; ƀồc bol khai gam wơl kung be phan jă brê hơđang ù. Bol khai rơp 
kong tơnroh bơh pềs tà mơ jơgloh rung; ƀồc bol khai dê rơp lơh gơs phan sa sềm 
trồ mơ jơi phan poan jơng hơđang ù in.” 

5Yàng Jehôwa đơs be do: “Bañ mut tòm hìu gơs cau chơt, bañ tòmpà bơta moat 
jrùng, mơ kung bañ ñìm ƀồc bol khai; bơh Añ neh tă bơta lơngap lơngai, bơta 
kòñ gơboh kơ̆ dơn mơ bơta nđàc sơngit Añ jê bơh làng bol do,” Yàng Jehôwa đơs 
behơ̆. 

6“Cau dờng kung be cau dềt rơp chơt tòm lơgar do; ò geh tơp, ò gơs cau lơi ñìm 
bơh bol khai; cau ò còr is poac he hala siat sŏ bơh bol khai. 

7Ò gơs cau lơi cèng phan sa cau ñìm ƀồc in nàng pơndòm pơniang bol khai; ò gơs 
cau lơi bơh bơta chơt cau bèp hala cau mè mơ dòp mơngàn tòmpà bơta moat 
jrùng. 

8Kung bañ mut tòm tiah gơs bơta ñô sa nàng nggui sa bal mơ bol khai. 

9 Bơh Yàng Jehôwa Gơnap Gơnoar, Yàng Tom Trồ Israel dê, đơs be do: ‘Do, di 
đap bol mê, tòm rài bol mê, Añ rơp tă tơlik bơh lơgar do ală sap chò hòp mơ hòn 
chò, ò gam kơno sap cau bơrtơu mơ cau ƀan dê.’ 

10Tŭ mê cèng jơnau do yal wơl làng bol in, bol khai ngan rơp lùp mê lah: ‘Ñchi 
bơh tài Yàng Jehôwa yal tơlik ală bơta rung rài do bol hi in taih? Bol hi gơs glài 
lơi? Tồi glài tòmdră lơi mơ bol hi neh tìs mơ Jehôwa Yàng Tom Trồ bol hi taih?’ 

11Gen đơs tĕ mơ bol khai lah: Yàng Jehôwa đơs: ‘Hơ̆ la tài bơh ồng pàng bol mê 
dê neh sang lòi Añ, lòt jat ală yàng ndai, nàng duh broă mơ duh khoai ală yàng 
hơ̆, mơ neh sang lòi Añ ò prap gàr bơta boh lam Añ jê. 

12Ai bol mê lơh bơta iơh rlau mơ ồng pàng bol mê dê; mơ do, bol mê kòp nă lơh 
jat nùs iơh kră kơldang bol mê dê, ò bài iat Añ. 

13Gen tàng Añ rơp sơrbì bol mê lik bơh lơgar do, mut tòm dô nơm lơgar mơ bol 
mê bal mơ ồng pàng bol mê dê kung òhềt tŭ lơi git, tềng hơ̆ bol mê rơp duh broă 
ală yàng hơ̆ mang mơ ngai; bơh Añ ò yal tơlik bơta nđàc bol mê in tai.’” 

Yàng Tom Trồ rơp Bơtào Wơl Israel 
14Yàng Jehôwa đơs: “Ne, ngai tus, la tŭ cau rơp ò đơs lah: ‘Ngan kung be Yàng 
Jehôwa gam kis sùm, la Bơtau neh cèng làng bol Israel lik bơh lơgar Ejiptơ.’ 

15Mơya: ‘Ngan kung be Yàng Jehôwa gam kis sùm, la Bơtau neh cèng kòn sau 
Israel lik bơh đah đang, mơ bơh ală lơgar mơ bol khai neh kong bơtrơh.’ Añ rơp 
lam bol khai rê wơl tòm lơgar mơ Añ neh ai ồng pàng bol khai in.” 

16Yàng Jehôwa đơs lah: “Tŭ do Añ rơp sồr oă cau dang bơtơng ka, ală cau hơ̆ rơp 
kup bol khai; tơnơ̆ hơ̆, Añ rơp sồr oă cau lòt mòc, ală cau hơ̆ rơp kup bol khai 
bơh ală mơnơm, ală dòr, mơ ală tiah gồp lŭ. 

17Bơh mat Añ sền sơwì kòp gùng dà bol khai dê, ală broă hơ̆ ò geh pồn bơh di 
mat Añ, tồi glài bol khai ò geh pồn ndơp bơh mat Añ. 

18Lài ngan Añ rơp tơm wơl bơta iơh bơsak mơ tồi glài bol khai bàr dơ̆ rlau, bơh 
bol khai neh lơh ƀơ̆ ƀơl ù tiah Añ bơh ală rùp ràk, mơ cèng ală bơta cù kìr bềng 
lìu tòm sre brê Añ.” 

19Ơ Yàng Jehôwa, Kơnràñ la bơta pràn kơldang añ, theng kơ̆ cê añ, La tiah kìng 
crŭ añ jê tòm ngai bòl glar! Bơh tiah lồi plai ù Ală lơgar rơp tus hơ Kơnràñ, mơ 
đơs lah: “Ồng pàng bol he ò dòp ală phan lơi mìng jơnau ma blac, bơta roh lơm 
mơ ală phan ò kwơ dô êt lơi. 

20Kòn mơnus rgơi lơh is bol khai in ală yàng ơ? Mơ hơ̆ ò di la yàng!” 

21“Behơ̆ gen, ngan Añ rơp ai bol khai in git, dơ̆ do, Añ rơp ai bol khai in git bơta 
pràn kơldang mơ gơnap gơnoar Añ jê; Mơ bol khai rơp git Sơnđan Añ la Yàng 
Jehôwa.” 

Jeremi 17 

Tồi glài mơ kong lơh glài gơwèt mơ cau Juda 

1Tồi glài Juda dê neh geh cih mơ gai cih lòs, Mơ mơng lŭ kră kơldang; Geh pac 
hơđang mpàn nùs bol khai, mơ hơđang ngke ală cơnòng duh khoai bol khai dê. 

2Tòm tŭ ală kòn bol khai dê kah wơl cơnòng duh khoai Mơ rùp ràk Asera bol 
khai neh bơt bơtào di gah ală rlau chi tơlir Mơ hơđang dòr jơnhoa. 

3Ơ mơnơm Añ jê tòm lơgar, Añ rơp jào bơta pas sơm, mơ jơh ală phan màng mê 
lơh gơs phan phà kup; Be jền tơngai bơh tồi glài mê neh tìs tòm làm jơh lơgar 
bol mê dê. 

4Bơh broă lơh să tòm bol mê dê Bol mê rơp lơh roh sre brê Añ neh ai mê in; Añ 
rơp kup mê duh broă cau sò tơm mê Tòm dô nơm lơgar mơ mê òhềt git; Bơh 
tòm bơta gơjrañ Añ jê be ồs neh sing mơ rơp sa hơng sùm sùm. 

5Yàng Jehôwa đơs be do: “Pal srat rma ngan cau lơi in dòn kơnòm di kòn mơnus, 
lơh pràn kơldang poac să bol khai dê, Nùs bol khai neh ơm ngài bơh Yàng 
Jehôwa. 

6Khai kung be ñhơt tòm ƀlàng bràs, mơ rơp ò sền gŏ tòm tŭ bơta lơngai lơngò 
tus, Khai rơp ơm tòm ƀlàng ngềt ngơt ro rañ, tòm dô bă tiah ù boh ò gơs cau ơm. 

7Lơngai cau lơi in dòn kơnòm di Yàng Jehôwa, La ală cau dòn kơnòm di Yàng 
Jehôwa. 

8 Khai kung be chi tam di gah croh dà, Sro ryas jat gùng dà hòr; Gơ rơp ò rngòt 
tŭ bơta duh trơàl tus Mơ nha kư̆ tơlir niam sùm. Di sơnam prang jòng kung ò 
kơlôi rngòt, Kư̆ gơlik plai sùm ò dơh. 

9Nùs jơi kòn mơnus la blac chừt rlau mơ jơh ală jơi phan, Mơ ƀơ̆ iơh ngan; Ñcau 
rgơi git loh? 

10 Añ, Yàng Jehôwa, sền sơwì tòm dơngoh, Lòng tòm nùs, Tơm wơl kòp nă cau in 
jat gùng bol khai lòt, Cồng nha jat ală broă lơh bol khai dê.” 

11Cau lơi geh pas gơs ò jat bơta song ring, Kung be sềm tap tra krơm tap mơ gơ 
ò tap; Tus di nggùl rài, khai kong roh jơh, mơ tòm ngai lồi dut khai gơlik gơs cau 
bơrngơl gơla. 

12Sơbàn gơklŏ geh bơtào gơs bơh sơnròp, Hơ̆ la Hìu Duh Khoai Sàng Goh bol he 
dê! 

13Khoai Yàng Jehôwa, la bơta gơn kơnòm Israel dê, Ală cau lơi sang lòi Kơnràñ 
gen rơp kong ƀàssìl ƀàsso! Ală cau dô pleh bơh Kơnràñ rơp kong cih sơnđan 
hơđơm ù, Bơh bol khai neh sang lòi croh dà bơta kis, hơ̆ la Yàng Jehôwa. 

14Khoai Yàng Jehôwa! Dan Kơnràñ sơm añ gen añ rơp geh bòi; Dan Kơnràñ dong 
añ gen añ rơp geh dong klàs; Bơh Kơnràñ la bơta jòng ro añ jê. 

15Do la jơnau mơ cau neh đơs mơ añ: “Ntềng đah jơnau đơs Yàng Jehôwa dê taih? 
Lòi gơ gơlik gơs tĕ!” 

16Ai añ, añ ò sang gơnoar broă ê gàr tòm bơta duh broă Kơnràñ. Añ kung ò kơp 
gơn tơngai bòl glar, Kơnràñ ngan neh git. Jơnau lik bơh bơr añ jê. 

17Dan bañ lơh añ in rngòt rngơt! Kơnràñ la tiah añ kìng crŭ tòm ngai rung rài, 

18Dan Kơnràñ lơh ală cau kup kơryan añ jê kong ƀàssìl, Mơya bañ lòi añ kong 
ƀàssìl; Lòi bol khai gơlik rngòt rngơt, Mơya bañ lòi añ kòl rngòt rngơt! Dan cèng 
ngai rung rài tus hơđang bol khai, Mơ tơnroh bol khai tơrlah tơrling bàr dơ̆ rlau! 

Ơn sàng goh ngai Saƀat 
19Yàng Jehôwa đơs mơ añ lah: “Lòt tĕ, ntào di Mpồng Làng Bol, hơ̆ la mpồng ală 
cau bơtau Juda òs lik mut, mơ di jơh ală mpồng theng Jerusalem dê. 

20Mê pal đơs lah: ‘Ơ ală cau bơtau lơgar Juda, bal mơ jơh ală làng bol Juda, mơ 
jơh ală làng bol Jerusalem, la cau òs lòt gan ală mpồng do, iat tĕ jơnau Yàng 
Jehôwa dê. 

21 Yàng Jehôwa đơs be do: Bol mê pal prap gàr, bañ tui ơnòng tòm ngai Saƀat; 
bañ tui ơnòng mut tòm mpồng ƀòn dờng Jerusalem. 

22 Tòm ngai Saƀat, bañ tui ơnòng lik lòt bơh hìu bol mê dê, kung bañ lơh broă lơi; 
mơya ơn is tĕ ngai Saƀat gơlik gơs sàng goh, kung be Añ neh nting sồr ồng pàng 
bol mê dê. 

23Mơya, bol khai ò bài iat, ò bài ơn tồr kơno; bol khai kơldang ngko mơ ò bài iat 
Añ mơ ò bài dòp jơnau nting sồr.’ 

24Yàng Jehôwa đơs lah: ‘Dilah bol mê iat Añ, dilah bol mê ò tui ơnòng mut tòm 
mpồng ƀòn dờng hơ̆ tòm ngai Saƀat, dilah bol mê ơn is ngai Saƀat gơlik gơs ngai 
sàng goh mơ ò lơh broă tòm ngai hơ̆, 

25gen ală cau bơtau mơ ală cau kwang at bồ nggui hơđang sơbàn Dabit, rơp hào 
rơndeh, hào ơseh, bal mơ ală cau kwang at bồ cau Juda, bal mơ làng bol 
Jerusalem bơh mpồng theng hơ̆ mơ mut; mơ ƀòn dờng hơ̆ rơp gam wơl sùm 
sùm. 

26Cau rơp tus bơh ală ƀòn Juda dê mơ bơh ală tiah ơm gùt dar Jerusalem, bơh 
lơgar Benjamin, bơh tiah ring, tiah mơnơm, mơ đah đơm, nàng cèng phan ơn 
chu mơ ală phan ơn, phan ơn bơsàp bal mơ kơlhô, mơ cèng phan ơn kah bơta 
nđàc tus tòm hìu Yàng Jehôwa dê. 

27Mơya dilah bol mê ò bài iat Añ nàng ơn is ngai Saƀat gơlik gơs ngai sàng goh, 
mơ tòm ngai Saƀat tui ơnòng mơ mut tòm mpồng ƀòn dờng Jerusalem, gen Añ 
rơp ơn ồs di mpồng theng, ồs hơ̆ rơp chu pơrguc gơlang bơtau tòm Jerusalem, 
mơ rơp ò geh đơp chơt ò.’” 

Jeremi 18 

Cau chài mòn gri mơ ù kơnàng 

1Jơnau Yàng Jehôwa đơs mơ Jeremi be do: 

2“Tus tĕ, mù tòm hìu cau chài lơh glah ne, tềng hơ̆ Añ rơp ai mê in kơno jơnau 
Añ.” 

3Gen añ mù tus hơ hìu cau chài mòn glah ne, khai ơm mòn phan hơđang phan 
pơdar khai dê. 

4Dô nơm gri neh mòn bơh ù kơnàng mơya gơ neh car tòm tê cau chài mòn, gen 
khai ai ù hơ̆ mòn gơs dô nơm gri ndai, jat nùs kòñ khai dê. 

5Gen jơnau Yàng Jehôwa dê tus mơ añ lah: 

6“Ơ hìu Israel, gơwèt mơ bol mê Añ ò rgơi lơh kung be cau chài mòn glah do lơh 
ò ơ? Ơ hìu Israel, ù kơnàng ơm tòm tê cau chài mòn mbe lơi, gen bol mê kung 
ơm tòm tê Añ behơ̆ sơl. 

7Tòm dô tŭ, Añ đơs bơh dô nơm làng bol, dô nơm lơgar ne lah Añ rơp dus, lơh 
bơcah, tơnroh gơ; 

8dilah lơgar mơ Añ đơs hơ̆ pơrlac sang bơta iơh gơ dê, gen Añ rơp tòmgơl nùs ò 
tơndùh bơta rung rài Añ lơh nền hơđang bol khai. 

9Mơ kung gơs dô tŭ ndai Añ đơs bơh dô làng bol, dô lơgar lah Añ rơp bơt bơtào 
gơ, tam gơ; 

10mơya dilah lơgar hơ̆ lơh bơta iơh di đap Añ mơ ò iat jơnau Añ, gen Añ rơp 
tòmgơl nùs bơh bơta lơngai mơ Añ lơh nền bol khai in. 

11Behơ̆ tàng tŭ do, yal tĕ mơ cau Juda mơ làng bol Jerusalem: ‘Yàng Jehôwa đơs 
be do: Do, Añ rcang bơta rung rài tòmdră mơ bol mê, mơ bơtào kai gơrmơ̆i 
tòmdră mơ bol mê. Tŭ do, jơh tơl nă bol mê pơrlac sang tĕ gùng iơh bol mê dê, 
mơ lơh niam wơl gùng dà mơ ală broă lơh bol mê dê!’ 

12Mơya bol khai đơs lah: ‘Hơ̆ la bơta ò kwơ! Bol hi kư̆ jat bơta rơndap bol hi dê; 
mơ kòp nă tòm bol hi rơp lơh jat bơta kră kơldang nùs iơh bol hi dê.’” 

13Behơ̆ gen, Yàng Jehôwa đơs be do: “Lùp tĕ tòm ală lơgar Gơs cau lơi neh kơno 
bơta behơ̆ sơl? Cau ơruh dềt Israel neh lơh broă cù kìr rlau jơh. 

14Gơs cau lơi neh gŏ piar hơđang Liban hòr bơh bồ mơnơm? Hala dà mrềt niam 
Hòr bơh hơđang mơnơm soat sơl ơ? 

15Mơya làng bol Añ neh hŭi Añ; Chu kơlhô rùp ràk ma blac in La rùp ràk lơh bol 
khai gơtup pừ tòm gùng bol khai dê, Tòm gùng lòt bơh rài yau òr, Lòt tòm gùng 
òhềt rcang wàs Mơ ò di gùng dờng. 

16Gen tàng lơgar bol khai gơlik ngềt ngơt, Lơh gơs bơta dơñŏ tơnhial sùm sùm; 
Kòp nă cau lòt gan gen mơp dơl Mơ rtơs bồ. 

17Be càl bơh đah mattơngai lik khồm tus; Añ rơp lơh bol khai in nrah nring di 
đap cau sò tơm, Añ wèt ngkòi mơ bol khai, ò wèt mat Añ jê; Tòm ngai bơta rung 
rài bol khai dê.” 

Kai gơrmơ̆i tòmdră mơ Jeremi 
18Gen bol khai đơs lah: “Tus tĕ, bol he bơtào tĕ kai nàng tòmdră mơ Jeremi; bơh 
cau gơnoar ơn phan duh khoai ò siơ̆u bơta boh lam, cau jak chài ò siơ̆u bơta cri 
bơyai, cau gơnoar hwơr ò siơ̆u jơnau đơs hwơr. Bol he tus tĕ, ai jơnau đơs bol 
he tòmdră mơ khai, bañ ơn tồr iat jơnau khai dô êt lơi.” 

19Ơ Yàng Jehôwa, dan ai tồr iat añ, mơ iat ală jơnau cau sò tơm añ jê đơs! 

20Bơta iơh rgơi tơm wơl bơta niam ơ? Bơh bol khai neh tò trồm lơh iơh bơta kis 
añ in. Dan kah wơl mbe añ neh ntào di đap Kơnràñ, Bơh bol khai mơ dan bơta 
lơngai, Bơta gơjrañ Kơnràñ dê wèt ngài bơh bol khai. 

21Behơ̆ gen, dan Kơnràñ phi tĕ ală kòn bol khai dê tòm bơta jơgloh rung, Sơrbì 
bol khai tòm gơnoar pềs tà dê. Lòi bau ùr bol khai dê roh kòn mơ gơlik gơs ùr 
bơnrau, Lòi bau klau bol khai dê kong chơt pluh, Ai ală cau klau pơnu bol khai 
dê kong sreh mơ đào tòm tiah tòmlơh. 

22Lòi cau kơno jơnau nggà bơh hìu bol khai dê, Tŭ Kơnràñ sồr cau phà blah 
nisơna tus hơđang bol khai! Bơh bol khai neh tò trồm nàng kup añ, mơ neh pơt 
dă jơng añ in, 

23Ơ Yàng Jehôwa, Kơnràñ git jơh kai gơrmơ̆i bol khai dê nàng tơnchơt añ. Dan 
bañ toh bơta iơh bơsak bol khai dê, Bañ jùt tồi glài bol khai dê bơh di đap mat 
Kơnràñ; Lòi bol khai gơtup pừ di đap Kơnràñ; Dan lơh di bol khai tòm ngai gơhào 
gơjrañ Kơnràñ dê! 

Jeremi 19 

Gri mơ ù neh bơcah 
1Yàng Jehôwa đơs lah: “Lòt tĕ blơi dô nơm gri mơ ù di tiah cau chài mòn glah. 
Cèng bal mơ mê dô êt nă cau kwang kra tòm mpồl làng bol mơ dô êt cau jòng 
sơnam tòm mpồl cau gơnoar ơn phan duh khoai, 

2 mơ lòt tus tòm thòng kòn klau Hinôm, rềp gùng mut tòm Mpồng Ù Glah; tềng 
hơ̆, yal tĕ ală jơnau Añ rơp đơs mơ mê. 

3Mê pal đơs lah: ‘Ơ ală cau bơtau Juda, mơ làng bol Jerusalem, iat tĕ jơnau Yàng 
Jehôwa dê. Yàng Jehôwa Gơnap Gơnoar, Yàng Tom Trồ Israel dê, đơs be do: Do, 
Añ rơp dùh bơta rung rài hơđang tiah do, tian gơs cau lơi kơno kung pal nggồr 
tồr; 

4Tài bơh làng bol neh sang lòi Añ, neh lơh ƀơ̆ ƀơl tiah do tòm tŭ bol khai ơn phan 
duh khoai yàng ndai in tềng hơ̆, mơ bol khai hala ồng pàng bol khai dê, hala ală 

bơtau Juda dê kung òhềt git, mơ tài bơh bol khai neh lơh gơtuh bềng mhàm ò 
gơs glài tềng do. 

5 Kung bơt bơtào ală tiah jơnhoa Baal in nàng chu ală kòn dềt bol khai dê lơh gơs 
phan chu pơdơng Baal in, la bơta Añ ò tŭ lơi ai gơnoar sồr, ò tŭ lơi yal, la bơta 
Añ ò tŭ lơi kơlôi sơnơng tòm nùs Añ.’ 

6Behơ̆ gen, Yàng Jehôwa đơs: ‘Ne, ngai tus, tŭ hơ̆ tiah do rơp ò sơnđan la Tôphet, 
kung ò sơnđan la thòng kòn klau Hinôm tai, mơya la Thòng Bơta Tơnchơt. 

7Tòm tiah do Añ rơp lơh roh bơta rơndap Juda dê mơ Jerusalem dê. Añ rơp lơh 
bol khai in gơpừ bơh đào di đap cau sò tơm, mơ bơh tê ală cau kòñ tơnroh bơta 
kis bol khai dê; Añ rơp phi ƀồc bol khai ală sềm trồ mơ jơi phan poan jơng tòm 
ù lơh gơs phan sa. 

8Añ rơp lơh ƀòn dờng do gơlik gơs dô nơm phan cau in dơñŏ tơnhial bơh ală 
bơta rung rài gơ dê. 

9Añ rơp lơh bol khai in sa poac kòn klau kòn ùr he dê, mơ kòp nă sa poac cau 
bơyô he dê tòm tŭ gơkòl gơrwàng, mơ tòm bơta dồn sa rƀah la tŭ cau sò tơm mơ 
ală cau kòñ jòi bơta kis bol khai dê lơh bol khai in jê sồt.’ 

10Gen mê pòng bơcah tĕ gri di đap ală cau lòt bal mơ mê, 

11mơ đơs mơ bol khai lah: Yàng Jehôwa Gơnap Gơnoar đơs be do: ‘Añ rơp pòng 
bơcah làng bol do mơ ƀòn dờng do kung be pòng bơcah gri mơ ù, ò rgơi lơh niam 
wơl; cau rơp tơp ƀồc tòm tiah Tôphet, tian gơs ò tơl tiah nàng tơp.’ 

12Yàng Jehôwa đơs: ‘Añ rơp lơh tiah do bal mơ làng bol gơ; mơ Añ rơp lơh ƀòn 
dờng do gơlik gơs kung be Tôphet. 

13Ală hìu Jerusalem dê mơ hìu gơlang ală cau bơtau Juda neh gơlik gơs ƀơ̆ iơh, 
kung be tiah Tôphet; ngan, hơ̆ la hơđang rkàng ală hìu hơ̆ cau neh chu kơlhô ală 
sơmañ đang trồ, mơ ơn phan ơn ñô ală yàng ndai in.’” 

14Tòm tŭ Jeremi rê bơh Tôphet, la tiah Yàng Jehôwa neh sồr khai lòt đơs hwơr; 
gen khai ñă tòm tiah rơng hìu Yàng Jehôwa dê, mơ đơs mơ jơh ală làng bol lah: 

15“Yàng Jehôwa Gơnap Gơnoar, Yàng Tom Trồ Israel dê đơs be do: ‘Do, Añ rơp 
cèng bơta rung rài mơ Añ neh yal lài ƀòn dờng do in mơ ală ƀòn gơrê bal mơ gơ, 
bơh bol khai neh lơh ngko bol khai gơlik kơldang, ò bài iat ală jơnau Añ.’” 

Jeremi 20 

Pasur sồr ơn Jeremi tòm hìu jàm 
1Tŭ hơ̆ Pasur cau gơnoar ơn phan duh khoai, kòn klau Imer la cau sền gàr hìu 
Yàng Jehôwa dê, neh kơno Jeremi đơs hwơr ală bơta do. 

2Gen Pasur pù lơh cau gơnoar hwơr Jeremi, tơndò gơsàng jơng di tiah Mpồng 
Hơđang Benjamin, gơrê bal mơ hìu Yàng Jehôwa dê. 

3Ngai tơnơ̆, tŭ Pasur hồ tơlik Jeremi bơh gơsàng, Jeremi đơs mơ khai lah: “Yàng 
Jehôwa ò sơnđan mê la Pasur, mơya sơnđan mê la Magor Missabip 

4Bơh Yàng Jehôwa đơs be do: ‘Añ rơp phi mê lơh gơs bơta rngòt rngơt să tòm 
mê in mơ jơh ală cau bơyô mê dê sơl; bol khai rơp chơt bơh đào cau sò tơm bol 
khai dê, mat mê rơp sền gŏ. Añ rơp phi jơh làng bol Juda tòm tê bơtau Babilôn, 
khai rơp cèng bol khai tus tòm Babilôn gơs dĭ, mơ ngui đào tơnchơt bol khai. 

5Añ kung phi jơh ală bơta pas sơm ƀòn dờng do, bal mơ ală cồng nha neh lơh 
gơlik gơs, jơh ală phan màng gơrê mơ ƀòn dờng; ngan Añ rơp phi ală phan màng 
ală bơtau Juda tòm tê ală cau sò tơm bol khai dê, bol khai rơp ai kung be phan 
phà kup mơ cèng hơ Babilôn. 

6Ai mê, ơ Pasur, să tòm mê bal mơ ală cau ơm tòm hìu mê, rơp cèng lơh dĭ hơ 
Babilôn, mơ mê rơp chơt mơ tơp tềng hơ̆, bal mơ jơh ală cau bơyô mê dê, hơ̆ la 
ală cau mơ mê neh đơs hwơr ma blac bol khai in.’” 

Jeremi yoam 
7Ơ Yàng Jehôwa, Kơnràñ neh bơto pơndòm añ, Mơ añ neh geh bơto pơndòm; 
Kơnràñ pràn rlau mơ añ mơ Kơnràñ neh geh pha. Jơh ngai añ gơlik bơta dơñŏ 
tơnhial, Cau lơi kung bơtat bơtròh añ. 

8Kòp dơ̆ añ đơs gen pal ai jơnau hòi driau; añ pal driau lah: “Jàñ bơsak mơ phà 
tơnroh!” Bơh jơnau Yàng Jehôwa dê lơh añ in jơh ngai kong bơtat bơtròh mơ 
dơñŏ tơnhial. 

9Dilah añ đơs: “Añ rơp ò đơs bơh Kơnràñ tai, hala ai sơnđan Kơnràñ mơ đơs tai,” 
gen tòm dơlam nùs añ kung be ồs sa hơng, gơkrơ̆ kơ̆ tòm ntìng añ, Mơ añ bòl 
glar bơh ơm mŏ mŏ, mơ añ ò jai kong tai. 

10Bơh añ neh kơno ală jơnau đơs chều oă cau dê, Kìr rngòt kòp bă tiah! “Yă tĕ 
khai! Bol he yă tĕ khai!” Ală cau bơyô dềt mềr añ jê kơp kòñ añ gơtup pừ, bol 
khai đơs lah: “Digơlan khai rơp gơkòl pơrlồm, gen bol he rơp pha lin rlau mơ 
khai, Mơ sal tê di khai.” 

11Mơya Yàng Jehôwa ơm bal mơ añ kung be dô nă cau ling jak pal rngòt; Gen 
tàng ală cau kup kơryan añ rơp gơtup pừ, mơ bol khai rơp ò geh pha lin. Bơh bol 
khai rơp kong ƀàssìl dờng ngan Bol khai rơp ò geh cồng nha, Bơta sền òsơp bol 
khai dê sùm sùm Ò gơs tŭ lơi hŭi. 

12Mơya, khoai Yàng Jehôwa Gơnap Gơnoar! Kơnràñ lòng cau song ring, Kơnràñ 
sền gŏ tòm nùs mơ tòm dơngoh, Dan lòi añ in sền gŏ Kơnràñ sal tê di bol khai, 
bơh añ neh yal broă añ Kơnràñ in. 



1343 

 

 
Sră Goh 

© 2018, United Bible Societies. 
  

 

 

13Đơs chò tĕ Yàng Jehôwa in, Jòng ro tĕ Yàng Jehôwa! Bơh Kơnràñ neh dong tă 
hwềng soàn cau rƀah siơ̆u siar Lik bơh tê ală cau iơh. 

14 Pal srat rma ngai neh deh añ! Kơp kòñ ngai mơ mè añ neh deh añ ò geh lơngai! 

15Di pal srat rma cau neh cèng jơnau yal bèp añ in lah: “Dô nă kòn dềt neh deh 
mê in, hơ̆ la dô nă kòn klau!” Lơh bèp añ in bềng bơta hòn chò. 

16Lòi cau hơ̆ in kung be ală ƀòn Mơ Yàng Jehôwa neh phà tơrlah ò nđàc sơngit! 
Lòi khai in kơno jơnau ñìm rac tòm àng drim, mơ tòm tŭ nggùl ngai kơno driau 
tòmlơh; 

17Bơh khai neh ò tơnchơt añ bơh tŭ ơm tòm kơndul mè; Gen mè añ neh lơh gơs 
bơtô ƀồc añ in, mơ hìu kòn mè añ kư̆ dờng sùm 

18Ñchi bơh tài añ neh lik bơh kơndul mè nàng kong bòl glar moat jrùng, Jơh rài 
kis añ ơm tòm bơta ƀàssìl taih? 

Jeremi 21 

Jerusalem rơp dùh tòm tê Nebukatnessar 
1Do la jơnau Yàng Jehôwa yal Jeremi in, tŭ bơtau Jedekia sồr Pasur kòn klau 
Malkiah, mơ Sôphôni, kòn klau cau gơnoar ơn phan duh khoai Maaseyah, tus đơs 
mơ khai lah: 

2 “Dan hòi lùp Yàng Jehôwa bol he in, bơh Nebukatnessar, bơtau Babilôn, neh tus 
tòmlơh mơ bol he; digơlan Yàng Jehôwa rơp lơh ală broă crih crài bol he in be 
Kơnràñ òs lơh, mơ rơp lơh khai in lik ngài bơh bol he.” 

3Gen Jeremi đơs mơ bol khai lah: “Yal tĕ mơ Jedekia lah: 

4‘Jehôwa Yàng Tom Trồ Israel dê, đơs be do: Añ rơp tơrwơl ală phan tòmlơh tòm 
tê bol mê at nàng tòmdră mơ bơtau Babilôn mơ cau Kalde ơm gơrwàng bol mê 
đah bơdìh dơrñang, gen Añ rơp cèng tơrgòm gơtơmut digùl ƀòn dờng do. 

5Să tòm Añ rơp tòmlơh tòmdră mơ bol mê, mơ tê pò tơlik, mơ tơwòr tê pràn 
kơldang, tòm bơta gơjrañ, tòm bơta gơhào gơjrañ mơ bơta gơjrañ dờng. 

6Añ rơp pù lơh làng bol ơm tòm ƀòn dờng do, kòn mơnus bal mơ phan poan 
jơng; bol khai rơp chơt bơh pluh plàng dờng ngan.’ 

7Yàng Jehôwa đơs: ‘Tơnơ̆ mơ hơ̆, Añ rơp jào Jedekia, bơtau Juda, dĭ gơna mơ làng 
bol khai dê, hơ̆ la ală cau gam wơl tòm ƀòn dờng, neh klàs bơh pluh plàng, pềs 
tà, jơgloh rung, Añ rơp phi bol khai tòm tê Nebukatnessar, bơtau Babilôn, tòm tê 
ală cau sò tơm bol khai dê mơ ală cau kòñ jòi bơta kis bol khai dê. Nebukatnessar 
rơp tơnchơt bol khai mơ đào, ò pơlai, ò kòñ nđàc, ò git nđàc sơngit.’ 

8Mê đơs tĕ mơ làng bol do lah: ‘Yàng Jehôwa đơs be do: Sền do, Añ ơn di đap bol 
mê gùng kis mơ gùng chơt. 

9Cau lơi kư̆ ơm wơl tòm ƀòn dờng do rơp chơt bơh pềs tà, jơgloh rung, mơ pluh 
plàng; mơya cau lơi lik, kong alah mơ cau Kalde, hơ̆ la cau ơm gơrwàng bol mê; 
gen rơp kis, mơ bol khai rơp geh bơta kis.’ 

10Yàng Jehôwa đơs: ‘Bơh Añ ơn mat Añ tòmdră mơ ƀòn dờng do, bơta iơh ò di la 
bơta niam; gơ rơp kong phi tòm tê bơtau Babilôn, mơ khai rơp chu gơ mơ ồs.’ 

11Bơh hìu bơtau Juda, mê đơs tĕ: ‘Iat tĕ jơnau Yàng Jehôwa dê, 

12Ơ hìu Dabit! Yàng Jehôwa đơs be do: Tŭ àng drim lơh tĕ bơta song ring. Dong 
tă cau kòl kup bơklơn lik klàs bơh tê cau rồn bơklơn, Rngòt bơh bol mê lơh bơta 
iơh bơsak, Mơ bơta gơjrañ dờng Añ jê hìt be ồs, ò gơs cau lơi rgơi đơp chơt gơ.’ 

13Yàng Jehôwa đơs: ‘Do, ơ ală cau ơm tòm thòng, Ơ pơnai lŭ tòm ƀlàng ring ne, 
Añ tòmdră mơ bol mê, La ală cau khin đơs lah: Ñcau rơp mù tòmdră mơ bol he? 
Ñcau rgơi mut tòm tiah bol he ơm crŭ taih?’” 

14Yàng Jehôwa đơs: “Añ rơp lơh glài bol mê jat be cồng nha broă lơh bol mê dê; 
Añ rơp sing ồs tòm dơr brê bol mê, Ồs rơp sa loan jơh ală phan gùt dar gơ.” 

Jeremi 22 

Bơta cahrña Yàng Tom Trồ dê geh yal lài hìu Juda in 
1Yàng Jehôwa đơs be do: “Mù tĕ hơ gơlang bơtau Juda, mơ tềng hơ̆ mê yal tơlik 
jơnau do, 

2mơ đơs lah: ‘Ơ bơtau Juda dê, nggui hơđang sơbàn Dabit, mê bal mơ dĭ gơna mê 
mơ làng bol mê mut tòm ală mpồng do, iat tĕ jơnau Yàng Jehôwa dê!’ 

3Yàng Jehôwa đơs be do: ‘Lơh tĕ bơta song ngan mơ song ring; dong cau kong 
kup bơklơn klàs bơh tê cau rồn bơklơn; bañ lơh tìs mơ bañ rồn bơklơn cau ơm 
tòp, cau kòn đòi hala cau ùr bơnrau, mơ bañ lơh gơtuh mhàm ò gơs glài tòm tiah 
do. 

4Bơh dilah ngan bol mê dòn bơr mơ lơh jat bơta do, gen rơp gơs bơtau nggui 
hơđang sơbàn Dabit, cau hào rơndeh mơ ơseh, khai bal mơ dĭ gơna khai mơ làng 
bol khai rơp mut bơh ală mpồng do. 

5 Yàng Jehôwa đơs: Mơya dilah bol mê ò bài iat jơnau do, Añ srat să mơ să tòm 
Añ lah, hìu do rơp gơlik tiah lòi srau.’ 

6Do la jơnau Yàng Jehôwa đơs bơh gơlang bơtau Juda dê: ‘Añ sền mê kung be 
Galaat, Kung be bồ mơnơm Liban, Mơya Añ srat să lah Añ rơp lơh mê in gơlik 
gơs ƀlàng bràs, gơlik gơs dô nơm ƀòn dờng ò gơs cau ơm. 

7Añ rơp rcang ală cau tơnroh tòmdră mơ mê mơ ală phan tòmlơh khai dê; Bol 
khai rơp kơl ală chi pơnggŏ niam bol mê dê, Mơ sơrbì gơtòm ồs.’ 

8Oă làng bol rơp lòt gan bơh ƀòn dờng do lùp bal mơ gơp lah: ‘Ñchi bơh tài Yàng 
Jehôwa lơh be do gơwèt mơ ƀòn dờng do taih?’ 

9Rơp gơs cau ho lah: ‘Hơ̆ la tài bơh bol khai neh sang bơta ho bal Jehôwa Yàng 
Tom Trồ bol khai dê, mơ duh khoai duh broă ală yàng ndai.’ 

10Bañ ñìm cau chơt in, bañ pơt wòl bơh khai. Chan ñìm cau lòt ngài in, bơh khai 
rơp ò rê wơl, ò gam gŏ wơl lơgar tòm khai. 

11 Bơh Yàng Jehôwa đơs be do bơh Salum, kòn klau Jôsia, bơtau Juda dê, la cau 
pơrdòn sơbàn bèp khai la Jôsia, mơ neh lòt ngài bơh tiah do: ‘Khai rơp ò rê wơl 
tềng do tai; 

12mơya khai rơp chơt tòm lơgar khai kong kup cèng, mơ khai ò gam gŏ wơl lơgar 
do tai.’ 

13Bòl glar cau lơi in bơt hìu jat bơta ò song ring, Bơtào ơdŭ tap hơđang bơh bơta 
ò song ngan; cau ngui cau gơp ƀòn he lơh broă gòi, Ò tơm jền tơngai; 

14La cau đơs lah: ‘Añ rơp bơt dô nơm hìu dờng, Gơs ală ơdŭ ơnàng hơđang;’ Gơs 
ală mpồng dềt, Pơng dơrñang mơ mpàn chi pơnàng, Mơ pih dà pơrhê. 

15Mê la bơtau Tài bơh gơs oă chi pơnàng ơ? Ò di bèp mê neh sa neh hùc, Lơh 
broă song ring, song ngan Gen tàng gơlik niam khai in. 

16Khai neh cahrña song cau rƀah mơ cau siơ̆u siar in, Gen tàng gơlik niam khai 
in. Yàng Jehôwa đơs: ‘Behơ̆ ngan ò di la neh git Añ ò ơ? 

17Mơya mat mơ nùs mê Mìng jòi cồng nha ƀơ̆ ƀơl, Lơh gơtuh mhàm cau ò gơs 
glài, Mơ lơh bơta rồn bơklơn iơh rmơh.’” 

18 Gen tàng, bơh Jehôyakim, kòn klau Jôsia, bơtau Juda dê, Yàng Jehôwa đơs be 
do: “Cau rơp ò ñìm khai in lah: ‘Ơ oh mi añ!’ hala ‘Ơ ruh añ!’ Kung rơp ò pơt wòl 
khai lah: ‘Ơ hơh! Ơ yàng añ’ hala ‘Ơ hơh! Bơta gơklŏ kơnràñ dê!’ 

19Khai rơp kong tơp kung be dô nơm alàng; Rơp kong hwài mơ sang tơlik bơh 
di mpồng Jerusalem dê. 

20Guh tĕ hơ Liban mơ driau, Ai jơnau driau nggà tòm Basan; Driau tĕ bơh 
mơnơm Abarim! Bơh jơh ală cau kòñ gơboh mê neh kong jă tơnlề. 

21Añ neh đơs mơ mê tòm tŭ mê ơm tòm bơta bơtoah bơtoài; mơya mê đơs lah: 
‘Añ ò bài iat.’ Do la gùng dà mê bơh tŭ kơnòm să, Mê neh ò dòn jơnau Añ. 

22Jơh ală cau ê belàt bol mê rơp kong càl khồm pơrdô ngài, Ală cau kòñ gơboh 
mê rơp kong kup cèng pơrdô; Gen mê rơp kong bơta ƀàssìl mơ rngòt rngơt, Bơh 
jơh ală broă iơh mê dê. 

23Mê la cau ơm tòm Liban lơh rsòn tòm chi pơnggŏ ne, Ngan mê rơp rơnđơh tòm 
tŭ bơta jê sồt tus hơđang mê, Jê sồt kung be cau ùr jê deh.” 

24 Yàng Jehôwa đơs: “Ngan kung be Añ gam kis sùm, bulah Jekônia, kòn klau 
Jehôyakim, bơtau Juda, la sơmbiat ƀang kì hơđang tê ma Añ, Añ kung rơp tă 
sơmbrơt mê. 

25Añ rơp jào mê tòm tê ală cau kòñ jòi bơta kis mê, tòm tê ală cau mơ mê rngòt, 
hơ̆ la tòm tê Nebukatnessar, bơtau Babilôn, mơ tòm tê cau Kalde. 

26Añ rơp bơtrơh mê bal mơ mè neh deh mê tus tòm dô nơm lơgar ndai, ò di la 
tiah neh deh mê, mơ mê rơp chơt tềng hơ̆. 

27Mơya bol khai rơp ò geh rê wơl hơ lơgar mơ bol khai kơp kòñ rê wơl.” 

28Behơ̆ Jekônia do ngan la dô nơm gri bơcah mơ kong sền òsơp sơl? Dô nơm gri 
ò gơs cau lơi kòñ ơ? Ñchi bơh tài khai mơ kòn sau khai kong sang tơlik, Kong 
sang ngài tus tòm dô nơm lơgar bol khai òhềt tŭ lơi git taih? 

29Ơ ù tiah, ù tiah, ù tiah! Iat tĕ jơnau Yàng Jehôwa dê. 

30Yàng Jehôwa đơs be do: “Cih tĕ cau do tòm ală cau ò gơs kòn sau, Tòm ală cau 
jơh rài kis ò geh cồng nha; Bơh jơh kòn sau khai rơp ò gơs dô nă cau lơi bơtoah 
bơtoài, nggui hơđang sơbàn Dabit mơ at bồ tòm Juda tai!” 

Jeremi 23 

Bơtào wơl tơnơ̆ mơ tŭ kong cèng tiah ngài 
1“Bòl glar ngan ală cau ê la cau tơnroh mơ lơh gơprah mpồl belàt tòm ƀlàng ñhơt 
Añ jê. 

2Behơ̆ gen, gơwèt hơ ală cau ê gàr làng bol Kơnràñ, gen Jehôwa Yàng Tom Trồ 
Israel dê đơs be do: ‘Bol mê la ală cau lơh nrah nring mpồl belàt la làng bol Añ jê 
mơ neh bơtrơh bol gơ, ò kơlôi rcang bơh bol gơ. Añ rơp lơh glài bol mê bơh ală 
broă iơh bol mê neh lơh,’ Yàng Jehôwa đơs behơ̆. 

3Să tòm Añ rơp tơrgòm wơl ală belàt gam wơl tòm mpồl Añ jê, lik bơh ală lơgar 
mơ Añ neh bơtrơh bol khai. Añ rơp cèng bol khai rê wơl tòm wàng bol khai dê; 
bol khai rơp geh tơnggơs bơtơl oă. 

4Añ rơp bơtào ală cau ê hơđang bol khai nàng sền gàr bol khai; bol khai rơp ò 
rngòt rngơt tai, ò gơdô nùs mơ ò roh dô nơm lơi,” Yàng Jehôwa đơs behơ̆. 

Ntê Song Ring Dabit in 
5 Yàng Jehôwa đơs: “Ală ngai rơp tus nền cê, Tŭ hơ̆ Añ rơp bơtào Dabit in dô Ntê 
Song Ring. Kơnràñ rơp lơh gơs bơtau ai bơta jak chài at bồ, Lơh bơta song ngan 
mơ song ring hơđang ù. 

6Tòm rài bơtau hơ̆, Juda rơp geh dong klàs; Israel rơp ơm lơngap lơngai, Mơ cau 
rơp sơnđan Bơtau hơ̆ lah: ‘Yàng Jehôwa bơta song ring bol he dê!’” 



1347 

 

 
Sră Goh 

© 2018, United Bible Societies. 
  

 

 

7Yàng Jehôwa đơs: “Behơ̆ gen ală ngai tus, tŭ hơ̆ cau ò gam đơs lah: ‘Ngan kung 
be Yàng Jehôwa kis gam sùm sùm, la Bơtau neh cèng làng bol Israel lik klàs bơh 
lơgar Ejiptơ.’ 

8Mơya đơs lah: ‘Ngan kung be Yàng Jehôwa kis sùm, hơ̆ la Bơtau neh cèng mơ tề 
lam ală kòn sau Israel rê wơl bơh đah đang mơ bơh ală lơgar Añ neh bơtrơh bol 
khai.’ Gen bol khai rơp ơm tòm lơgar tòm bol khai dê.” 

Yal bơh ală cau gơnoar hwơr ma blac 
9Bơh ală cau gơnoar hwơr: Nùs añ lề lac tòm añ; Nting añ gơ mprơm; Añ kung 
be cau bơñul ñô, Kung be cau swing bồ bơh alak, Tài bơh Yàng Jehôwa mơ ală 
jơnau sàng goh Kơnràñ dê. 

10Tòm lơgar bềng lìu ală cau rềs àr bơrnàn; Tài bơh bơta srat sơntơm gen ù tiah 
gơlik moat jrùng; Ală ƀlàng ñhơt tòm ƀlàng ngềt ngơt ro rañ. Cau gơnoar hwơr 
lòt jat gùng iơh, ngui gơnoar bol khai tòm bơta ò song ring; 

11Yàng Jehôwa đơs: “Bơh cau gơnoar hwơr mơ cau gơnoar ơn phan duh khoai ò 
duh rngòt, Tian gơs Añ gŏ bơta iơh bơsak bol khai dê tòm hìu Añ; 

12Gen tàng gùng bol khai Rơp kung be tiah ntiar tòm klam jơngo, Rơp kong 
bơtrơh mơ gơtup gơpừ, Bơh Añ rơp tơndùh bơta rung rài hơđang bol khai, Di 
sơnam lơh glài bol khai dê.” Yàng Jehôwa đơs behơ̆. 

13“Tòm ală cau gơnoar hwơr Samari dê, Añ neh gŏ dô bơta ngkòr ngkàc; Bol khai 
ai sơnđan Baal mơ đơs hwơr, Lơh làng bol Israel Añ tìs nrah. 

14 Mơya, tòm mpồl cau gơnoar hwơr tòm Jerusalem, Añ gŏ dô bơta cù kìr rlau 
tai; Bol khai tìs glài rềs àr bơrnàn, cơnđòa jat bơta ma blac; Bol khai lơh pràn 
kơldang tê cau lơh iơh in, Tian gơs ò gơs cau lơi pơrlac sang bơta iơh. Añ sền jơh 
ală bol khai gơlik kung be Sôdôm, Mơ làng bol gơ dê kung be Gômôrơ.” 

15Gen tàng, Yàng Jehôwa Gơnap Gơnoar đơs bơh ală cau gơnoar hwơr be do: “Añ 
rơp ai bol khai in sa crìu bơtang Mơ hùc dà bih khih; Bơh ală cau gơnoar hwơr 
ơm tòm Jerusalem Neh rsìh bơta ò duh rngòt tòm làm jơh lơgar.” 

16Yàng Jehôwa Gơnap Gơnoar dờng đơs be do: “Bañ iat ală jơnau ală cau gơnoar 
hwơr hơ̆ đơs hwơr mơ bol mê. Bol khai bơto bol mê in ală bơta gơn kơnòm ò 
kwơ, Mơ đơs bơta gơtơnggŏ bơh nùs is bol khai dê, ò di bơh bơr Yàng Jehôwa. 

17Bol khai kư̆ yal mơ cau sền òsơp di Añ lah: ‘Yàng Jehôwa đơs, bol mê rơp geh 
lơngap lơngai.’ Kung đơs mơ ală cau cơnđòa jat bơta kơldang nùs he dê lah: ‘Ò 
gơs bơta rung rài lơi rơp gơtơntus hơđang bol mê.’ 

18Behơ̆ ñcau neh geh ntào tòm mpồl bơyai broă Yàng Jehôwa dê, nàng geh sền 
mơ iat jơnau Kơnràñ dê? Ñcau neh ơn nùs kơlôi sơnơng mơ lơh jat jơnau 
Kơnràñ taih? 

19Sền ne, càl rbut Yàng Jehôwa dê! Hơ̆ la bơta gơjrañ dờng Yàng Jehôwa dê neh 
gơhào, Kung be càl wàl bong, Gơ neh khồm druh hơđang bồ ală cau iơh bơsak 
dê. 

20Bơta gơjrañ Yàng Jehôwa rơp ò ruc wơl Jơl tus di tŭ Kơnràñ lơh sir mơ wil tơl 
bơta Kơnràñ neh lơh nền tòm nùs, Tòm ngai lồi dut, bol mê rơp git wă loh làng 
bơta hơ̆. 

21Añ òhềt sồr ală cau gơnoar hwơr do, Mơ bol khai neh ntoat; Añ òhềt đơs mơ 
bol khai, Mơya bol khai neh đơs hwơr. 

22Dilah bol khai neh ntào tòm bơta bơyai Añ, Gen bol khai neh ràng tơlik jơnau 
Añ jê làng bol Añ in Mơ lơh bol khai in sang gùng iơh bol khai dê mơ broă iơh 
bol khai lơh.” 

23Yàng Jehôwa đơs: “Añ ò di ngan la Yàng Tom Trồ ơm rềp mơ ò di la Yàng Tom 
Trồ ơm ngài ò ơ?” 

24Yàng Jehôwa đơs: “Gơs cau lơi rgơi pồn să tòm ală tiah ndơp nàng Añ in ò rgơi 
gŏ bol khai ơ?” Yàng Jehôwa đơs: “Hơ̆ ò di ngan Añ bềng lìu ală tap trồ mơ ù tiah 
ơ? 

25Añ neh kơno bơta ală cau gơnoar hwơr do đơs, bol khai ai sơnđan Añ mơ đơs 
hwơr ma blac lah: ‘Añ neh mpau; ngan añ neh mpau!’ 

26Ală cau gơnoar hwơr hơ̆, jat bơta ma blac nùs bol khai dê mơ đơs hwơr, bol 
khai gơs nùs behơ̆ jơl tus di tŭ lơi taih? 

27Bol khai kòp nă yal wơl bơta mpau cau gơp ƀòn in, kơlôi lah rơp lơh làng bol 
hŭi sơnđan Añ, kung be ồng pàng bol khai tài bơh Baal hŭi sơnđan Añ. 

28Lòi cau gơnoar hwơr lơi gơs mpau yal tĕ mpau; ai cau lơi neh dòp leng jơnau 
Añ, yal wơl tĕ jơnau Añ dô bă dòn song! Rhe ngan gơs pơnah bal mơ kòi mi ơ?” 
Yàng Jehôwa đơs behơ̆. 

29“Jơnau añ ngan ò di kung be ồs, kung be mut pòng bơcah lŭ ơ?” Yàng Jehôwa 
đơs behơ̆. 

30Gen tàng Yàng Jehôwa đơs lah: “Do, Añ tòmdră mơ ală cau gơnoar hwơr ntung 
kơñau bal mơ gơp bơh jơnau Añ jê.” 

31Yàng Jehôwa đơs: “Do, Añ tòmdră mơ ală cau gơnoar hwơr ngui lơmpiat he 
mơ đơs lah: ‘Yàng Jehôwa đơs.’” 

32Yàng Jehôwa đơs: “Do, Añ tòmdră mơ ală cau ai bơta mpau ma blac mơ đơs 
hwơr Yàng Jehôwa đơs, ală cau sồr bol khai mơ ală cau tề lam làng bol Añ lòt tìs 
gùng bơh bơta pơrlồm mơ đơs jòng să bol khai dê; bơh Añ ò sồr mơ ò bơtào bol 
khai; behơ̆ bol khai ò lơh kwơ dô êt lơi làng bol do in.” Yàng Jehôwa đơs behơ̆. 

Cau gơnoar hwơr ma blac mơ jơnau đơs hwơr ma blac 

33“Dilah làng bol do, cau gơnoar hwơr hala cau gơnoar ơn phan duh khoai, lùp 
mê lah: ‘Ơnòng kơnjơ̆ Yàng Jehôwa dê la ñchi?’ Ho tĕ lah: ‘Ơnòng kơnjơ̆ hơ̆ la bol 
mê,’ Yàng Jehôwa đơs: ‘Añ rơp sang lòi bol mê.’ 

34Ai ală cau gơnoar hwơr, cau gơnoar ơn phan duh khoai, mơ làng bol đơs 
‘Ơnòng kơnjơ̆ Yàng Jehôwa dê,’ gen Añ rơp lơh glài cau hơ̆ mơ hìu khai dê. 

35Behơ̆, do la sèng kòp nă pal lùp oh mi he lah: ‘Yàng Jehôwa neh ho wơl mbe lơi 
taih?’ hala ‘Yàng Jehôwa neh đơs mbe lơi taih?’ 

36Tŭ hơ̆ bañ đơs ‘Ơnòng kơnjơ̆ Yàng Jehôwa dê tai;’ bơh jơnau đơs kòp nă cau 
dê rơp la dô nơm ơnòng kơnjơ̆ khai dê, bơh bol mê neh lơh tìs ală jơnau đơs 
Yàng Tom Trồ kis gam sùm dê, Yàng Jehôwa Gơnap Gơnoar, Yàng Tom Trồ bol 
he dê. 

37Behơ̆ mê pal lùp tĕ cau gơnoar hwơr lah: ‘Yàng Jehôwa neh ho wơl mê in mbe 
lơi taih?’ hala ‘Ñchi jơnau Yàng Jehôwa neh đơs taih?’ 

38Mơya dilah bol mê đơs lah: ‘Ơnòng kơnjơ̆ Yàng Jehôwa dê,’ tài bơh hơ̆, Yàng 
Jehôwa đơs: Tài bơh bol mê đơs jơnau do: ‘Ơnòng kơnjơ̆ Yàng Jehôwa dê,’ mơ 
Añ neh sồr cau tus hơ bol mê nàng sồr bol mê bañ đơs lah: ‘Ơnòng kơnjơ̆ Yàng 
Jehôwa dê,’ 

39tài behơ̆, Añ rơp hŭi ngan bol mê; Añ rơp sang bol mê ngài bơh di Añ, mơ ƀòn 
Añ neh ai bol mê mơ ồng pàng bol mê in, ngài bơh di đap Añ. 

40Añ rơp lơh bol mê in kong sền òsơp sùm sùm, ƀàssìl ò lồi, ò gơs tŭ lơi rgơi hŭi 
ò.” 

Jeremi 24 

Bàr bài plai chi ƀal 
1 Yàng Jehôwa yal tơnggit añ in, ne, gơs bàr nơm bài plai chi ƀal ơn di đap hìu 
duh khoai Yàng Jehôwa. Hơ̆ la tơnơ̆ mơ tŭ Nebukatnessar, bơtau Babilôn, neh 
kup Jekônia, kòn klau Jehôyakim, bơtau Juda, ală cau kwang at bồ Juda, ală cau 
chài lơh ală broă mơ ală cau chài tiar lòs bơh ƀòn dờng Jerusalem cèng hơ 
Babilôn. 

2Dô nơm tòm bàr nơm bài geh ơn ală plai chi ƀal niam ngan, kung be plai chi ƀal 
bồ sơnam; ai dô nơm bài ne gen ơn plai ò niam dô êt lơi, iơh ngan tian gơs ò rgơi 
sa. 

3Yàng Jehôwa đơs mơ añ lah: “Ơ Jeremi, ñchi mê gŏ taih?” Añ ho lah: “Plai chi 
ƀal, ală plai niam gen niam ngan, ai ală plai ò niam gen iơh ngan, iơh ngan tian 
gơs ò rgơi sa.” 

4Gen jơnau Yàng Jehôwa đơs mơ añ lah: 

5“Jehôwa Yàng Tom Trồ Israel dê đơs be do: ‘Kung be ală plai chi ƀal niam do, 
Añ kung rơp sền ală cau kup cèng gơs dĭ Juda dê, mơ Añ neh bơtrơh bơh tềng do 
tus tòm lơgar cau Kalde, lòi bol khai in gơs kwơ. 

6Añ rơp ơn mat Añ hơđang bol khai sùm, mơ Añ rơp cèng bol khai rê wơl tòm 
lơgar do, bơtào gơs mơ ò phà tai, tam wơl mơ ò dus sang tai. 

7Añ rơp ai bol khai in nùs đal git Añ la Yàng Jehôwa. Bol khai rơp lơh gơs làng 
bol Añ, mơ Añ rơp lơh gơs Yàng Tom Trồ bol khai; bơh bol khai rơp jơh nùs rê 
wơl mơ Añ.’ 

8‘Ai Jedekia, bơtau Juda, ală kwang at bồ bal mơ làng bol gam ơm wơl tòm ƀòn 
dờng Jerusalem, la làng bol gam ơm tòm lơgar do, mơ ală cau ơm tòm lơgar 
Ejiptơ, gen gơwèt mơ ală plai chi ƀal ò niam cau ò rgơi sa mbe lơi, Añ kung rơp 
lơh bol khai in ndròm bal behơ̆. 

9Añ rơp lơh bol khai in gơlik dô bơta rngòt rngơt, dô bơta iơh rmơh ală lơgar 
tòm plai ù in, dô bơta dơñŏ tơnhial, jơnau đơs kơnhơl, lah sơrpah, srat sơntơm, 
tòm ală lơgar mơ Añ rơp bơtrơh bol khai. 

10Añ rơp sồr pềs tà, jơgloh rung, pluh plàng tus hơđang bol khai, jơl tus di tŭ bol 
khai kong tơnroh jơh hir bơh lơgar Añ neh ai bol khai in bal mơ ồng pàng bol 
khai dê.’” 

Jeremi 25 

Poh jơt nam kong gơs dĭ 
1 Gơs jơnau tus mơ Jeremi bơh jơh làng bol Juda, tòm nam dơ̆ poan rài 
Jehôyakim, kòn klau Jôsia, bơtau Juda dê; hơ̆ la nam dơ̆ sơnròp rài 
Nebukatnessar, bơtau Babilôn, 

2la jơnau mơ cau gơnoar hwơr Jeremi neh đơs di đap làng bol Juda mơ jơh ală 
làng bol tòm Jerusalem lah: 

3“Neh bàr jơt pe nam, bơh nam dơ̆ jơt pe rài Jôsia, kòn klau Ammôn, bơtau Juda 
dê, jơl tus di ngai do jơnau Yàng Jehôwa dê neh đơs mơ añ. Añ neh ò dơh đơs mơ 
oh mi; mơya oh mi ò bài iat añ. 

4Yàng Jehôwa neh kong ơt sồr ală dĭ gơna Kơnràñ, la ală cau gơnoar hwơr, mơya 
oh mi ò bài iat jơnau, ò ơn tồr iat. 

5Tòm tŭ ală cau hơ̆ đơs lah: ‘Kòp nă tòm bol mê sang tĕ gùng iơh he dê mơ rê 
wơl; sang tĕ broă lơh iơh bơsak bol mê dê, mơ ơm tòm lơgar mơ Yàng Jehôwa 
neh ai oh mi mơ ồng pàng oh mi in sùm sùm. 

6Bañ jat ală yàng ndai nàng duh broă mơ duh khoai bol gơ; bañ ai broă tê bol mê 
lơh gơs mơ bơrcek Añ gơjrañ, gen Añ rơp ò lơh glài bol mê tai.’ 

7Yàng Jehôwa đơs: ‘Mơya bol mê ò iat Añ, mơ ai broă lơh bơh tê bol mê bơrcek 
Añ gơjrañ, mơ toès wơl bơta rung rài he in.’ 

8Behơ̆ gen, Yàng Jehôwa Gơnap Gơnoar đơs be do: ‘Tài bơh bol mê ò bài iat jơnau 
Añ, 

9do, Añ rơp sồr ală jơi bơtiàn đah đang bal mơ dĭ gơna Añ la Nebukatnessar, 
bơtau Babilôn, tus tòmdră mơ lơgar do, tòmdră mơ làng bol gơ dê, mơ ală lơgar 
ơm gùt dar. Añ rơp tơnroh jơh bol khai, lơh bol khai in gơlik gơs bơta cù kìr, 
dơñŏ tơnhial, mơ tơrlah tơrling sùm sùm. 

10 Rlau mơ hơ̆, añ rơp tă bơh mpồl bol khai jơh sap driau chò mơ hòn chò, jơh 
sap bơrtơu pa mơ ƀan pa, jơh jơnau ntas mpal piah mơ bơta àng ồs đèng dê. 

11 Jơh lơgar do rơp gơlik gơs tiah sang lòi ngềt ngơt cù kìr, ală lơgar do rơp dòn 
duh bơtau Babilôn tòm poh jơt sơnam.’ 

12Yàng Jehôwa đơs: ‘Tŭ poh jơt sơnam hơ̆ neh rlau, Añ rơp lơh glài bơtau Babilôn 
mơ làng bol khai, tài bơh tồi glài iơh bơsak bol khai dê. Añ rơp lơh glài lơgar cau 
Kalde mơ lơh gơlik gơs tiah sang lòi ngềt ngơt sùm sùm. 

13Bơh jơnau Añ neh đơs tòmdră mơ lơgar hơ̆, hơ̆ la jơnau cih tòm sră do, la jơnau 
Jeremi neh đơs hwơr tòmdră mơ jơh ală lơgar, gen rơp gơlik gơs lơgar hơ̆ in. 

14Mơ tai, rơp gơs oă lơgar mơ ală cau bơtau dờng kup cau Kalde gơs dĭ, mơ Añ 
rơp tơm wơl bol khai in jat broă bol khai lơh, mơ jat broă tê bol khai neh lơh.’” 

Mơngàn gơjrañ dờng Yàng Tom Trồ dê 
15Jehôwa Yàng Tom Trồ Israel dê neh đơs mơ añ be do: “Ai tĕ mơngàn tơrnòm 
bơta gơjrañ lik bơh tê Añ, mơ ală làng bol mơ Añ neh sồr mê tus pal ñô gơ. 

16Bol khai rơp ñô, rơp lòt gơsèng, mơ lu sơnrang, tài bơh pềs tà mơ Añ rơp sồr 
tus digùl bol khai.” 

17Behơ̆ Añ ai mơngàn lik bơh tê Yàng Jehôwa, mơ lơh kòp nơm lơgar mơ Yàng 
Jehôwa sồr Añ tus ñô gơ: 

18Ai Jerusalem mơ ală ƀòn Juda dê, ală bơtau mơ ală kwang at bồ gơ dê, lơh bol 
gơ in gơlik gơs tiah sang lòi ngềt ngơt, kong sền òsơp, kong srat sơntơm kung be 
ngai do; 

19Pharaôn, bơtau lơgar Ejiptơ, ală cau dĭ gơna khai, ală kwang at bồ mơ làng bol 
khai; 

20ală làng bol ơm bơcă bal, ală bơtau lơgar Us, ală bơtau lơgar Philistin: hơ̆ la 
bơtau Askalôn, Gaja, Ekrôn, mơ ală cau gam kis ơm tòm Asdôt; 

21ai Edôm, ai Môap, ai kòn sau Ammôn in; 

22ală bơtau Tirơ, ală bơtau Sidôn, mơ ală bơtau ơm tòm bồt pơlào tòm dàlềng 
in; 

23Dedan, Thema, Bus, ală cau koah sŏ gùt dar bồ; 

24ală bơtau Arabi, ală bơtau ală lơgar cau ơm tòmpơrlŭ bal tòm ƀlàng bràs; 

25jơh ală bơtau Simri, bơtau Elam, bơtau Medi dê; 

26ală bơtau đah đang dê, rềp hala ngài, bơtau do mơ bơtau ne in, ală lơgar ơm 
tòm làm plai ù. Tơnơ̆ hơ̆ bơtau Sesak dê kung rơp ñô sơl. 

27“Mê pal đơs mơ bol khai lah: Yàng Jehôwa Gơnap Gơnoar, Yàng Tom Trồ Israel 
dê, đơs be do: ‘Ñô tĕ, bơñul tĕ, tuh hă tĕ, gơpừ tĕ, bañ guh tai, tài bơh pềs tà mơ 
Añ rơp sồr tus digùl bol mê!’ 

28Dilah bol khai ò bài dòp mơngàn bơh tê mê nàng ñô, gen mê pal đơs lah: Yàng 
Jehôwa Mpồl Ling dê đơs be do: ‘Ngan bol mê pal ñô! 

29Sền tĕ, Añ rơp sơntòm tuh bơta rung rài hơđang ƀòn geh sơnđan bơh sơnđan 
Añ; tơ ài lah bol mê, ngan rơp geh klàs bơh bơta lơh glài ơ? Ò! Bol mê rơp ò klàs 
bơh bơta lơh glài ò; bơh Añ rơp sồr pềs tà tus hơđang kòp làng bol ơm hơđang 
plai ù,’” Yàng Jehôwa Mpồl Ling đơs behơ̆. 

30“Gen tàng mê ai tĕ ală jơnau do đơs hwơr tòmdră mơ bol khai, mơ đơs lah: 
‘Yàng Jehôwa rơp rơnđơh bơh hơđang; Bơh tiah ơm sàng goh Kơnràñ tơlik sap 
đơs; Kơnràñ rơp rơnđơh pràn ngan tòmdră mơ mpồl belàt; Ai jơnau driau kung 
be ală cau pat plai ño, Tòmdră mơ jơh ală làng bol tòm plai ù. 

31Jơnau nggồr rơp tus làm plai ù; bơh Yàng Jehôwa lơh nền glài tòmdră mơ ală 
lơgar, Bơh Yàng Jehôwa cahrña jơh ală poac să, mơ ală cau tìs glài Kơnràñ phi 
pềs tà in.’ Yàng Jehôwa đơs behơ̆. 

32Yàng Jehôwa Gơnap Gơnoar đơs be do: ‘Sền tĕ, bơta rung rài neh rsìh làm jơh, 
Bơh lơgar do tus hơ lơgar ne; Mơ càl rbut dờng neh gơlơnggac. Bơh tiah ngài 
rlau jơh plai ù dê.’ 

33Ală cau mơ Yàng Jehôwa neh tơnchơt tòm ngai hơ̆, rơp bềng hơđang ù bơh bồ 
tus di lồi plai ù; Bol khai rơp ò gơs cau ñìm, ò gơs cau tơrgòm, hala tơp, bol khai 
rơp gơlik gơs phan pơnđồm ù! 

34Ơ ală cau ê, ñìm rac tĕ, pơt wòl tĕ! Ơ ală cau ê mpồl belàt, pơrlac tĕ să tòm bùh! 
Tài bơh ală ngai bol mê kong tơnchơt neh tus rau, mơ ngai mê kong nrah nring 
neh tus; Bol mê rơp gơpừ mơ bơcah kung be gri màng ryŭ. 

35Cau ê ò gơs tiah dô pleh, cau tòm mpồl belàt ò gơs tiah nàng dô pleh. 

36Ne, cau ê hòi driau, Cau tòm mpồl belàt ñìm rac; Tài bơh Yàng Jehôwa tơnroh 
ƀlàng ñhơt bol khai dê, 

37Mơ ală mpồl belàt ring lơngai neh kong sang lòi, Tài bơh bơta gơhào gơjrañ 
Yàng Jehôwa dê. 

38Kơnràñ kung be klìu triă neh lik bơh rgồng he dê. Lơgar bol khai neh gơlik gơs 
tiah lòi srau, tài bơh đào jàñ bơsak, mơ tài bơh bơta gơjrañ dờng Yàng dê.” 

Jeremi 26 

Jơnau bơto tơngkah Jeremi dê gơkòl làng bol sang lòi. Khai kong kup, jàm, mơ geh hồ toh 
1 Tŭ Jehôyakim, kòn klau Jôsia, bơtau lơgar Juda, rơp sơntòm at bồ, gơs jơnau do 
bơh Yàng Jehôwa. 

2Yàng Jehôwa đơs be do: “Ntào tĕ tòm rơng hìu Yàng Jehôwa, mơ đơs ală jơnau 
Añ sồr mê đơs mơ ală cau tòm ală ƀòn Juda neh tus nàng duh khoai tòm hìu Yàng 
Jehôwa dê; bañ pơndut dô jơnau lơi. 

3Digơlan bol khai rơp iat mê, mơ kòp nă rơp sang gùng iơh bol khai dê; tồ Añ in 
rơp tòmgơl nùs bơh bơta rung rài mơ Añ neh lơh nền tuh hơđang bol khai, bơh 
broă iơh bol khai neh lơh. 

4Mê pal đơs bol khai in lah: Yàng Jehôwa đơs be do: ‘Dilah bol mê ò bài iat Añ, ò 
lòt jat bơta boh lam Añ neh ơn di đap bol mê; 

5Ò iat jơnau ală dĭ gơna Añ jê, la ală cau gơnoar hwơr Añ sồr tus mơ bol mê jal 
ngan, mơya bol mê ò bài iat bol khai, 

6 gen Añ rơp lơh hìu do gơlik gơs kung be Silô, mơ rơp lơh ƀòn do gơlik gơs bơta 
srat rma jơh ală lơgar hơđang plai ù in.’” 

7Ală cau gơnoar ơn phan duh khoai, ală cau gơnoar hwơr, mơ jơh làng bol neh 
kơno Jeremi đơs ală jơnau hơ̆ tòm hìu Yàng Jehôwa. 

8Tŭ Jeremi neh đơs sir ală bơta Yàng Jehôwa neh sồr ồng yal jơh ală làng bol in, 
gen ală cau gơnoar ơn phan duh khoai, ală cau gơnoar hwơr, mơ jơh làng bol 
kup khai mơ đơs lah: “Mê ngan rơp chơt! 

9Ñchi bơh tài mê ai sơnđan Yàng Jehôwa mơ đơs hwơr lah: ‘Hìu do rơp gơlik gơs 
kung be Silô, ƀòn dờng do rơp lòi srau mơ ò gơs cau ơm taih’?” Tŭ hơ̆ jơh làng 
bol gơrwàng gùt dar Jeremi tòm hìu Yàng Jehôwa. 

10Ală kwang at bồ Juda kơno ală bơta hơ̆, bơh tòm gơlang bơtau guh hơ hìu Yàng 
Jehôwa, nggui tòm gùng mut Mpồng Pa hìu Yàng Jehôwa dê, 

11Gen ală cau gơnoar ơn phan duh khoai mơ ală cau gơnoar hwơr đơs mơ ală 
cau kwang at bồ mơ làng bol lah: “Cau do pal chơt; bơh neh đơs hwơr tòmdră 
mơ ƀòn do, kung be tồr bol mê dê neh kơno.” 

12Gen Jeremi đơs mơ ală cau kwang at bồ mơ jơh làng bol lah: “Hơ̆ la Yàng 
Jehôwa neh sồr añ nàng đơs hwơr tòmdră mơ hìu do mơ ƀòn do, mơ oh mi neh 
kơno. 

13Tŭ do oh mi pal rcang wơl gùng dà mơ broă lơh oh mi dê, dòn bơr lơh jat tĕ 
jơnau đơs Jehôwa Yàng Tom Trồ oh mi dê, gen Yàng Jehôwa rơp tòmgơl bơh 
bơta rung rài mơ Kơnràñ neh yal tơnggit tòmdră mơ oh mi. 

14Đah pơnah mơ añ, do, añ ơm tòm tê oh mi dê, lơh tĕ añ in bơta lơi oh mi sền la 
niam la di. 

15Mơya pal git nền la dilah oh mi tơnchơt añ, gen oh mi bal mơ ƀòn do mơ làng 
bol gơ rơp àñ mhàm ò gơs glài. Bơh Yàng Jehôwa ngan neh sồr añ tus mơ oh mi, 
sồr đơs ală jơnau do tòm tồr oh mi dê.” 

16Ală kwang at bồ mơ jơh làng bol, đơs mơ ală cau gơnoar ơn phan duh khoai 
mơ ală cau gơnoar hwơr lah: “Cau do ò di pal chơt; bơh khai ai sơnđan Jehôwa 
Yàng Tom Trồ bol he dê mơ đơs mơ bol he.” 

17Bàr pe nă cau kwang kra tòm lơgar ñă ntào đơs mơ jơh mpồl làng bol be do: 

18 “Mice ơm tòm Môreset, la cau đơs hwơr bơh rài Ejekia, bơtau Juda, neh đơs 
mơ jơh làng bol Juda lah: Yàng Jehôwa Gơnap Gơnoar đơs be do: ‘Siôn rơp kong 
troă kung be sre, Jerusalem rơp gơlik gơs kung be gơnru lŭ, Mơnơm Hìu duh 
khoai rơp gơlik gơs tiah brê dơr.’ 

19Ejekia bơtau Juda, mơ jơh Juda, neh tơnchơt khai sơl? Ò di Ejekia neh duh 
rngòt Yàng Jehôwa mơ rac dan bơta nđàc Yàng Jehôwa dê ò ơ? Behơ̆ gen Yàng 
Jehôwa neh tòmgơl bơh bơta rung rài mơ Kơnràñ neh yal tơnggit tòmdră mơ 
bol khai. Ngai do dilah bol he tơnchơt Jeremi, hơ̆ la tìs glài kơnjơ̆ gen rơp toès 
wơl bơta rung rài să tòm he in.” 

20Mơ kung gơs dô nă cau ndai tai neh ai sơnđan Yàng Jehôwa mơ đơs hwơr: hơ̆ 
la Uria, kòn klau Semayah, ơm tòm Kiriat Jearim. Khai kung đơs hwơr tòmdră 
mơ ƀòn mơ lơgar do tòm toh be ală jơnau Jeremi dê. 

21Bơtau Jehôyakim, jơh ală mpồl ling, mơ ală kwang at bồ neh kơno ală jơnau 
khai, gen bơtau kòñ tơnchơt khai; mơya Uria neh git, gen rngòt mơ dô tus tòm 
lơgar Ejiptơ. 

22Gen bơtau Jehôyakim sồr Elnathan, kòn klau Akbô, mơ bàr pe nă ndai tai lòt 
tus hơ Ejiptơ, 

23cèng Uria bơh Ejiptơ rê wơl hơ bơtau Jehôyakim. Bơtau sồr ngui đào sreh 
tơnchơt khai mơ cơm ƀồc khai tòm bơtô ƀồc cau òs dê. 

24Mơya tŭ hơ̆, Ahikam, kòn klau Saphan, dong tò Jeremi, mơ kơryan ò ai jào khai 
tòm tê làng bol nàng tơnchơt. 

Jeremi 27 

Jeremi hòi jà pal duh broă bơtau Babilôn 
1 Tòm tŭ Jedekia, kòn klau Jôsia, bơtau Juda, rơp sơntòm at bồ, gơs jơnau Yàng 
Jehôwa sồr Jeremi be do: 

2Yàng Jehôwa đơs mơ añ be do: “Mê lơh tĕ dô nơm yô mơ che gơltau he in, mơ 
ơn hơđang ngko mê. 

3Gen yal tĕ bơtau Edôm in, bơtau Môap, bơtau kòn sau Ammôn dê, bơtau Tirơ, 
mơ bơtau Sidôn, bơh ală cau kong sồr tus hơ ƀòn dờng Jerusalem tòm mat 
Jedekia, bơtau Juda. 

4Nting bol khai yal mơ cau tòm bol khai lah: Yàng Jehôwa Gơnap Gơnoar, Yàng 
Tom Trồ Israel dê, đơs be do: Bol mê yal tĕ cau tòm bol mê in lah: 

5‘Să tòm Añ la Bơtau neh lơh gơs ù tiah, jơi kòn mơnus mơ jơi phan poan jơng 
ơm hơđang plai ù, bơh gơnoar dờng mơ tơwòr tê Añ jê pò tơlik, Añ ai gơ cau lơi 
in jat nùs Añ kòñ. 

6Tŭ do, Añ neh phi ală lơgar do tòm tê Nebukatnessar, bơtau Babilôn dĭ gơna Añ; 
Añ kung ai ală phan poan jơng tòm brê nàng dong broă khai sơl. 

7Jơh ală lơgar rơp dòn duh khai, kòn khai, sau khai, jơl tus di tŭ tơngai lơgar khai 
di neh tus; tŭ hơ̆ oă lơgar mơ ală bơtau dờng rơp kup khai dòn duh wơl. 

8Dilah làng bol lơi hala lơgar lơi ò duh broă bơtau hơ̆, la Nebukatnessar, bơtau 
Babilôn, mơ ò ơn yô bơtau Babilôn dê di ngko he dê, gen Añ rơp ngui đào tà, 
jơgloh rung mơ bơta rung rài mơ lơh glài làng bol hơ̆, jơl tus di tŭ tê bơtau 
Nebukatnessar neh tơnroh jơh bol khai, Yàng Jehôwa đơs behơ̆. 

9Behơ̆ gen, bañ iat ală cau gơnoar hwơr, cau sền dà, yal gơtha mpau, cau sền 
sơmañ, cau juh proh bol mê dê, la ală cau đơs mơ bol mê lah: Bol mê rơp ò dòn 
duh bơtau Babilôn ò. 

10Bơh bol khai đơs hwơr ma blac, nàng bol mê kong cèng pơrdô ngài bơh lơgar 
he, Añ rơp bơtrơh tơlik bol mê, mơ bol mê kong tơnroh. 

11Mơya làng bol lơi ơn yô bơtau Babilôn dê di ngko he mơ duh broă bơtau hơ̆, 
gen Añ rơp ai bol khai in kư̆ ơm wơl tòm lơgar nàng troă lơòr mơ ơm kis tềng 
hơ̆,’ Yàng Jehôwa đơs behơ̆.” 

12Añ kung neh đơs mơ Jedekia, bơtau Juda dê behơ̆ sơl lah: “Ơn tĕ ngko bol mê 
hơđơm yô bơtau Babilôn dê, duh broă tĕ khai mơ làng bol khai, gen bol mê geh 
kis. 

13Ñchi bơh tài bơtau mơ làng bol bơtau dê pal chơt bơh pềs tà, jơgloh rung, pluh 
plàng, kung be Yàng Jehôwa neh đơs bơh lơgar lơi ò duh broă bơtau Babilôn 
taih? 

14Behơ̆, bañ iat ală jơnau mpồl cau gơnoar hwơr đơs lah: ‘Bol mê rơp ò duh broă 
bơtau Babilôn!’ Hơ̆ la bol khai đơs hwơr ma blac bol mê in. 

15Yàng Jehôwa đơs: ‘Añ ò tŭ lơi sồr bol khai, mơya bol khai ai sơnđan Añ đơs 
hwơr blac; tồ Añ in bơtrơh bol mê, mơ lồi dut bol mê kong tơnroh, bol mê bal 
mơ ală cau gơnoar hwơr đơs hwơr bol mê in.’” 

16Gen Añ kung đơs mơ ală cau gơnoar ơn phan duh khoai mơ jơh làng bol lah: 
“Yàng Jehôwa đơs be do: Bañ iat ală jơnau mpồl cau gơnoar hwơr bol mê dê, đơs 
hwơr mơ bol mê lah: ‘Do, ală phan ngui tòm hìu Yàng Jehôwa dê rơp geh cèng 
brê wơl bơh lơgar Babilôn!’ Hơ̆ la bol khai đơs hwơr blac mơ oh mi. 

17Bañ iat bol khai. Duh broă tĕ bơtau Babilôn, gen geh kis. Ñchi bơh tài lòi ƀòn 
do gơlik gơs tiah sang lòi ngềt ngơt? 

18Mơya dilah bol khai ngan la cau gơnoar hwơr mơ jơnau Yàng Jehôwa ơm bal 
mơ bol khai, gen tŭ do hòi dan ala tĕ mơ Yàng Jehôwa Gơnap Gơnoar, nàng ală 
phan ngui gam wơl tòm hìu Yàng Jehôwa, tòm gơlang bơtau Juda mơ tòm 
Jerusalem, ò gơkòl cèng hơ lơgar Babilôn tai. 

19Bơh Yàng Jehôwa Gơnap Gơnoar đơs be do bơh ală jrong, cờu dờng mơ kòng, 
ală jơng đèng, mơ ală phan màng gam wơl tòm ƀòn do, 

20ală phan mơ Nebukatnessar, bơtau Babilôn òhềt cèng, tŭ khai kup Jekônia kòn 
klau Jehôyakim bơtau Juda, bal mơ ală cau màng ryŭ tòm lơgar Juda bal mơ 
Jerusalem nàng cèng hơ lơgar Babilôn gơs dĭ sơl; 

21ngan, Yàng Jehôwa Gơnap Gơnoar, Yàng Tom Trồ Israel dê, đơs be do bơh ală 
phan ngui gam wơl tòm hìu Yàng Jehôwa, tòm gơlang bơtau Juda mơ tòm 
Jerusalem: 

22‘Ală phan hơ̆ rơp kòl cèng hơ lơgar Babilôn, geh lòi tềng hơ̆ jơl tus di ngai Añ 
wèt sền bol khai; tŭ hơ̆ Añ rơp cèng ală phan hơ̆ rê wơl, ơn wơl tòm tiah do,’ 
Yàng Jehôwa đơs behơ̆.” 

Jeremi 28 

Jeremi mơ cau gơnoar hwơr blac Hanania 
1 Kung tòm nam hơ̆, tŭ Jedekia, bơtau Juda, rơp sơntòm at bồ, kơnhai pram bơh 
sơnam dơ̆ poan, Hanania, kòn klau Asua, cau gơnoar hwơr ơm tòm Gabaôn, đơs 
mơ añ tòm hìu Yàng Jehôwa, di đap ală cau gơnoar ơn phan duh khoai mơ jơh 
làng bol lah: 

2“Yàng Jehôwa Gơnap Gơnoar, Yàng Tom Trồ Israel dê, đơs be do: ‘Añ neh dơrpă 
yô bơtau Babilôn dê. 



1357 

 

 
Sră Goh 

© 2018, United Bible Societies. 
  

 

 

3Tòm bàr sơnam wil tơl, jơh ală phan ngui hìu Yàng Jehôwa dê mơ 
Nebukatnessar, bơtau Babilôn, neh tă tơlik bơh tiah do cèng tus hơ Babilôn, gen 
Añ rơp cèng rê wơl tòm tiah do.’ 

4Yàng Jehôwa đơs: ‘Añ kung rơp cèng Jekônia, kòn klau Jehôyakim, bơtau Juda, 
mơ kòp nă cau Juda gơkòl kup cèng lơh dĭ tus tòm lơgar Babilôn, gen kung rê 
wơl tòm tiah do tai sơl; bơh Añ rơp dơrpă yô bơtau Babilôn dê.’” 

5Tŭ hơ̆, cau gơnoar hwơr Jeremi đơs mơ cau gơnoar hwơr Hanania, di đap ală 
cau gơnoar ơn phan duh khoai mơ jơh làng bol ơm ntào tòm hìu Yàng Jehôwa. 

6Cau gơnoar hwơr Jeremi đơs lah: “Amen! Dan Yàng Jehôwa lơh behơ̆! Dan Yàng 
Jehôwa lơh wil tơl ală bơta jat be jơnau mê neh đơs hwơr, cèng ală phan ngui 
tòm hìu Yàng Jehôwa mơ jơh ală cau gơs dĭ bơh Babilôn rê wơl tòm tiah do! 

7Bulah behơ̆, iat tĕ jơnau Añ đơs tòm tồr mê mơ tòm tồr jơh làng bol lah: 

8Ală cau gơnoar hwơr lài mơ Añ mơ lài mơ mê, bơh lài neh đơs hwơr bơh bơta 
kơlìn gơtoă, rung rài, mơ pluh plàng ală ƀòn dờng mơ ală lơgar in. 

9Dilah cau gơnoar hwơr lơi yal bơh bơta lơngap lơngai, mơ jơnau đơs he gơlik 
gơs tòm toh, gen rơp git cau gơnoar hwơr hơ̆ la ngan bơh Yàng Jehôwa sồr tus!” 

10Gen cau gơnoar hwơr Hanania tă dô nơm yô bơh di ngko cau gơnoar hwơr 
Jeremi, mơ dơrpă gơ. 

11Chòp, Hanania đơs di đap jơh làng bol lah: “Yàng Jehôwa đơs be do: ‘Añ rơp 
dơrpă yô Nebukatnessar dê, bơtau Babilôn, bơh ngko kòp nơm lơgar kung behơ̆ 
tòm bàr sơnam.’” Gen cau gơnoar hwơr Jeremi lik lòt. 

12Tơnơ̆ mơ tŭ cau gơnoar hwơr Hanania neh dơrpă yô bơh di ngko Jeremi dê, 
gen gơs jơnau Yàng Jehôwa đơs mơ Jeremi be do: 

13“Mê pal lòt tus đơs mơ Hanania lah: ‘Mê neh dơrpă dô nơm yô mơ chi; mơya 
lơh dô nơm yô mơ lòs ala wơl. 

14Bơh Yàng Jehôwa Gơnap Gơnoar, Yàng Tom Trồ Israel dê, đơs be do: Añ neh 
ơn yô mơ lòs hơđang ngko kòp lơgar do, nàng bol khai pal duh broă 
Nebukatnessar, bơtau Babilôn. Mơ tai, bol khai pal duh broă khai, mơ Añ neh ai 
ală jơi phan poan jơng tòm brê khai in sơl.’” 

15Chòp, cau gơnoar hwơr Jeremi đơs mơ cau gơnoar hwơr Hanania lah: “Ơ 
Hanania, iat tĕ! Yàng Jehôwa òhềt sồr mê, mơya mê lơh làng bol do in dòn kơnòm 
di bơta ma blac. 

16Behơ̆ tàng, Yàng Jehôwa đơs be do: ‘Añ rơp tă sang mê klàs bơh plai ù; nam do 
mê rơp chơt; tài bơh neh đơs tòmdră mơ Yàng Jehôwa.’” 

17Kung nam hơ̆ kơnhai poh, gen cau gơnoar hwơr Hanania chơt. 

Jeremi 29 

Sră pơyoa Jeremi dê pơyoa ală cau kong kup cèng hơ Babilôn 
1 Do la ală jơnau tòm sră pơyoa cau gơnoar hwơr Jeremi dê bơh ƀòn Jerusalem, 
pơyoa ală cau kwang kra kòl kup cèng lơh dĭ in, bal mơ ală cau gơnoar ơn phan 
duh khoai, ală cau gơnoar hwơr, bal mơ jơh ală làng bol mơ bơtau 
Nebukatnessar neh kup cèng bơh Jerusalem rê hơ Babilôn, 

2tơnơ̆ mơ tŭ Jekônia, mè cau bơtau, kwang kơndời, ală kwang dờng at bồ Juda 
mơ Jerusalem dê, cau chài lơh broă mơ cau chài tiar neh lik lòt ngài bơh 
Jerusalem rau. 

3Sră pơyoa do pơyoa bơh tê Eleajar, kòn Saphan, mơ Gemaria, kòn klau Hilkia, 
la bàr nă cau mơ Jedekia, bơtau Juda, sồr tus hơ lơgar Babilôn, tòm mat 
Nebukatnessar, bơtau Babilôn. Sră pơyoa be tơnơ̆ do: 

4“Yàng Jehôwa Gơnap Gơnoar, Yàng Tom Trồ Israel dê, đơs mơ ală cau mơ 
Kơnràñ neh lòi gơkòl kup cèng gơs dĭ bơh Jerusalem tus hơ Babilôn be do: 

5‘Bơt bơtào tĕ hìu mơ ơm; tam tĕ suơn ño mơ sa, 

6jòi tĕ bau ùr, tơnggơs kòn klau mơ kòn ùr; jòi tĕ bau ùr kòn klau in, mơ lap klau 
kòn ùr in, tồ bol khai in tơnggơs kòn klau mơ kòn ùr. Khà bol mê pal bơtơl oă 
tềng hơ̆ bañ lòi gơhuc wơl. 

7Jòi tĕ bơta lơngap lơngai ƀòn dờng mơ Añ neh lòi bol mê in kong bơtrơh, pal tài 
bơh bol khai hòi dan mơ Yàng Jehôwa; tài bơh bơta lơngap lơngai bol mê, kơnòm 
di bơta lơngap lơngai gơ dê.’” 

8Yàng Jehôwa Gơnap Gơnoar, Yàng Tom Trồ Israel dê, đơs be do: “Bañ lòi ală cau 
gơnoar hwơr ma blac ơm digùl bol mê mơ ală cau sền dà pơrlồm bol mê; kung 
bañ iat ală bơta yal blac bơh mpau bol khai neh gŏ. 

9Tài bơh bol khai ai sơnđan Añ mơ đơs hwơr ma blac bol mê in. Añ ò tŭ lơi sồr 
bol khai.” Yàng Jehôwa đơs behơ̆. 

10 Mơ tai, Yàng Jehôwa đơs be do: “Tŭ poh jơt sơnam neh tơl Babilôn in, Añ rơp 
lòt còp bol mê, rơp lơh wil tơl jơnau ho pơgon niam mơ bol mê, mơ cèng bol mê 
rê wơl hơ tiah do.” 

11Yàng Jehôwa đơs: “Bơh Añ git bơta kơlôi sơnơng Añ jê gơwèt mơ bol mê, la 
bơta kơlôi sơnơng lơngap lơngai, ò di la rung rài, nàng bol mê in geh bơta gơn 
kơnòm tòm ngai tơnơ̆ bol mê dê. 

12Tòm tŭ bol mê hòi Añ, mơ tus mơ hòi dan mơ Añ, Añ rơp dòp jơnau. 

13 Tòm tŭ bol mê jòi Añ, bol mê rơp bàn Añ, dilah bol mê jòi Añ jơh nùs.” 

14Yàng Jehôwa đơs: “Añ rơp ai bol mê in jòi bàn Añ, rơp bơtào wơl ală sre brê 
bol mê dê, mơ rơp tơrgòm bol mê bơh ală lơgar mơ bơh ală tiah Añ neh bơtrơh 
bol mê, mơ Añ rơp cèng brê bol mê wơl hơ tiah Añ neh tă bol mê.” 

15Bol mê neh đơs lah: “Yàng Jehôwa neh bơtào gơs ală cau gơnoar hwơr bol mê 
in tòm Babilôn!” 

16Gen tàng, Yàng Jehôwa đơs be do bơh bơtau ơm nggui hơđang sơbàn Dabit mơ 
làng bol tòm ƀòn do, kung đơs bơh oh mi bol mê dê, la ală cau ò gơkòl kup cèng 
gơs dĭ bal mơ bol mê. 

17Behơ̆, do la jơnau Yàng Jehôwa Gơnap Gơnoar đơs: “Ngan, Añ rơp sồr pềs tà, 
jơgloh rung, mơ pluh plàng tus hơđang bol khai, rơp lơh bol khai in tòm toh be 
ală plai chi ƀal ồm, tian gơs cau ò rgơi sa. 

18Añ rơp ai pềs tà, jơgloh rung mơ pluh plàng ting jat bol khai, rơp lơh bol khai 
in gơlik dô bơta rngòt rngơt digùl ală lơgar tòm dunnia, lơh gơs bơta srat 
sơntơm, cù kìr, dơñŏ tơnhial, ƀàssìl ƀàsso digùl ală làng bol mơ Añ neh bơtrơh 
bol khai tus.” 

19Yàng Jehôwa đơs: “Hơ̆ la tài bơh bol khai ò iat jơnau Añ, tŭ Añ neh kong ơt mơ 
sồr dĭ gơna Añ, la ală cau gơnoar hwơr, ai jơnau hơ̆ lòt tus mơ bol khai; mơya 
bol mê ò bài iat,” Yàng Jehôwa đơs behơ̆. 

20Gen tàng, ơ bol mê la ală cau kong kup cèng ngài bơh lơgar mơ Añ neh cèng 
bơh Jerusalem tus Babilôn, iat tĕ jơnau Yàng Jehôwa: 

21“Yàng Jehôwa Gơnap Gơnoar, Yàng Tom Trồ Israel dê, đơs be do bơh Ahap, 
kòn klau Kôlayah, mơ Jedekia, kòn klau Maaseyah, la ală cau ai sơnđan Añ đơs 
hwơr ma blac: ‘Añ rơp phi bol khai tòm tê Nebukatnessar, bơtau Babilôn, khai 
rơp tơnchơt bol khai di đap mat bol mê.’ 

22Kòp nă cau Juda kong kup cèng ngài tòm Babilôn rơp ai bàr nă cau hơ̆ lơh gơs 
dô sèng srat rma, mơ lah: ‘Dan Yàng Jehôwa lơh mê in kung be Jedekia mơ Ahap, 
mơ bơtau Babilôn neh buh tòm ồs!’ 

23Tài bơh bol khai neh lơh bơta tồi glài iơh rmơh tòm Israel, neh tìs glài rềs àr 
bơrnàn mơ bau ùr ală cau gơp ƀòn he, mơ neh ai sơnđan Añ đơs ală jơnau ma 
blac mơ Añ ò tŭ lơi sồr bol khai. Să tòm Añ la Bơtau git loh mơ lơh cơng bơh bơta 
hơ̆.” Yàng Jehôwa đơs behơ̆. 

Sră pơyoa Semayah in 
24“Mê kung pal đơs bơh Semaya ơm tòm Nehelam lah: 

25Yàng Jehôwa Gơnap Gơnoar, Yàng Tom Trồ Israel dê, đơs be do: ‘Mê neh ai 
sơnđan să he pơyoa sră jơh làng bol Jerusalem in, ai Sôphôni, kòn klau 
Maaseyah, cau gơnoar ơn phan duh khoai, mơ jơh ală cau gơnoar ơn phan duh 
khoai in lah: 

26Yàng Jehôwa neh bơtào mê lơh gơs cau gơnoar ơn phan duh khoai ala 
Jehôyada, la cau gơnoar dờng ơn phan duh khoai, sền gàr tòm hìu Yàng Jehôwa, 
dilah cau lơi gơla bơrngơl sơnđan he la cau gơnoar hwơr, gen kup tĕ, dò gơsàng 
mơ kơt sreng wơl. 

27Behơ̆ gen ñchi bơh tài mê ò lah sơrpah Jeremi ơm tòm Anatôt, la cau sơnđan 
he la cau gơnoar hwơr bol mê in behơ̆ taih? 

28Mơ tai, să tòm khai neh pơyoa jơnau tus hơ Babilôn đơs mơ bol hi lah: Bơta 
kong kup gơs dĭ gam jŏ ngai; bơt tĕ hìu nàng ơm; tam tĕ suơn nàng sa plai.’” 

29Cau gơnoar ơn phan duh khoai Sôphôni neh sền sră do cau gơnoar hwơr 
Jeremi in iat. 

30Tŭ hơ̆ gơs jơnau Yàng Jehôwa đơs mơ Jeremi lah: 

31“Sồr yal tĕ ală bơta do kòp nă cau kong kup cèng ngài bơh lơgar in git lah: Yàng 
Jehôwa đơs bơh Semaya ơm tòm Nehelam be do: ‘Bơh Semaya neh đơs hwơr bol 
mê in, mơ Añ òhềt tŭ lơi sồr khai, mơ khai neh lơh bol mê in kơnòm di bơta ma 
blac,’ 

32gen tàng Yàng Jehôwa đơs be do: ‘Añ rơp lơh glài Semaya, cau Nehelam, mơ 
jơi bơtiàn khai. Bơh jơi bơtiàn khai, khai rơp ò gơs cau lơi ơm digùl làng bol do 
gŏ bơta niam Añ rơp lơh làng bol Añ in, bơh khai neh đơs bơta tòmdră mơ Yàng 
Jehôwa,’” Yàng Jehôwa đơs behơ̆. 

Jeremi 30 

Jơnau ho bơtào wơl Israel mơ Juda 
1Gơs jơnau Yàng Jehôwa dê đơs mơ Jeremi lah: 

2“Jehôwa, Yàng Tom Trồ Israel dê, đơs be do: ‘Cih tĕ tòm dô nơm sră jơh ală 
jơnau Añ neh đơs mơ mê.’ 

3Yàng Jehôwa đơs lah: ‘Ală ngai nền cê ngan rơp tus, tŭ hơ̆ Añ rơp bơtào wơl sre 
brê làng bol Añ jê, Israel mơ Juda, Yàng Jehôwa đơs, mơ Añ rơp cèng bol khai in 
rê wơl tòm lơgar mơ Añ neh ai ồng pàng bol khai in, mơ bol khai rơp geh lơgar 
hơ̆ lơh gơs sre brê.’” 

4Do la ală jơnau Yàng Jehôwa dê đơs bơh Israel mơ Juda. 

5“Yàng Jehôwa đơs be do: ‘Bol he neh kơno jơnau driau nggà rngòt rngơt, ò di 
jơnau lơngap lơngai. 

6Lòt sền tĕ, lùp tĕ Di ngan cau klau deh kòn sơl? Ñchi bơh tài Añ gŏ kòp nă cau 
klau gen ai tê he ơn di but he tòm toh be cau ùr jê deh taih? Ñchi bơh tài muh 
mat cau lơi kung pàl lơm? 

7Bòl glar ngan! Ngai hơ̆ cù kìr dờng ngan, Tian gơs òhềt gơs dô ngai lơi tòm toh 
behơ̆. Hơ̆ la tŭ bòl glar Jakôp dê! Mơya khai rơp geh dong klàs bơh bơta hơ̆.’ 

8Yàng Jehôwa Gơnap Gơnoar đơs lah: ‘Tòm ngai hơ̆, Añ rơp dơrpă yô bơh di ngko 
mê; Rơp gơltac che cap mê, Cau crih mat rơp ò kup bol khai duh broă tai; 

9Mơya bol khai rơp duh broă Jehôwa Yàng Tom Trồ bol khai dê, Mơ Dabit bơtau 
bol khai dê, Mơ Añ rơp tơngguh bol khai in.’ 

10 Yàng Jehôwa đơs: ‘Ơ Jakôp, mê la dĭ gơna Añ, bañ rngòt. Ơ Israel, bañ rngòt 
rngơt! Añ rơp dong klàs mê bơh tiah ngài, Mơ jơi bơtiàn mê bơh lơgar kong kup 
cèng gơs dĭ. Jakôp rơp rê wơl geh ring lơngai mơ lơngap lơngai, Ò gơs cau lơi lơh 
khai in rngòt rngơt.’ 

11Yàng Jehôwa đơs: ‘Bơh Añ ơm bal mơ mê nàng dong tă mê. Añ rơp tơnroh jơh 
ală lơgar Mơ Añ neh lơh mê in nrah nring tòm hơ̆, Mơya mê gen Añ ò tơnroh jơh. 
Añ rơp lơh glài tơmàl mê, Mơya ò tŭ lơi lòi mê klàs bơh bơta lơh glài.’ 

12Yàng Jehôwa đơs be do: ‘Tềl sồt mê ò geh sơm, Sồt rmàñ mê kơnjơ̆ ngan. 

13Ò gơs cau lơi dong tò broă mê dê Ò gơs sơnơm lơi sồt rmàñ mê in, Ò gơs bơta 
sơmbòi mê in. 

14Ală cau kòñ gơboh mê neh hŭi mê, Ò kơlôi rcang mê in dô êt lơi; Bơh Añ neh 
lơh mê kong sồt kung be cau sò tơm lơh, Lơh glài mê kung be cau rhung rhang 
lơh glài, Tài bơh bơta tìs glài mê dờng ngan, Tồi glài mê oă ngan. 

15Ñchi bơh tài mê driau nggà bơh tềl sồt mê? Bơta jê sồt mê ò rgơi sơm. Hơ̆ la tài 
bơh bơta tìs glài mê dờng ngan, Tồi glài mê oă ngan, Gen Añ neh lơh ală bơta do 
mê in. 

16Gen tàng ală cau loan mê rơp kong loan; Jơh ală cau sò tơm mê, kòp nă rơp 
kong kup cèng gơs dĭ; Ală cau phà kơñau bol mê rơp kong phà kơñau, Ai ală cau 
ơn dòm mê, Añ kung rơp lơh khai in kong ơn dòm.’ 

17Yàng Jehôwa đơs: ‘Añ rơp ai wơl bơta pràn mê in, Mơ tềl sồt mê dê Añ rơp 
sơm, Bơh bol khai neh sơnđan mê la cau kong sang lòi: “Hơ̆ la Siôn, ò gơs cau lơi 
wèt sền tai!”’ 

18Yàng Jehôwa đơs be do: ‘Añ rơp cèng ală sàl Jakôp rê wơl klàs bơh bơta kup 
cèng gơs dĭ, Añ rơp nđàc sơngit tiah ơm khai dê; Ƀòn do rơp bơt bơtào wơl 
hơđang tiah tơrlah tơrling gơ dê, Hìu gơlang rơp geh bơtào di tiah yau òr. 

19Bơta ưnngài rơp tus bơh di bol khai Mơ jơnau driau chò ală cau chò hòp dê. Añ 
rơp lơh bol khai gơlik bơtơl oă ngan, mơ bol khai rơp ò gơs dô êt. Añ kung rơp 
lơh bol khai geh dờng màng, ò gam kong sền òsơp tai. 

20Kòn sau bol khai rơp kung be yau òr; Mpồl jơnum bol khai rơp geh bơtào kơ̆ 
di đap Añ; Mơ Añ rơp lơh glài jơh ală cau rồn bơklơn bol khai. 

21Ală kwang bơtau la cau tòm bol khai dê, Cau at bồ rơp gơlik gơs bơh digùl bol 
khai. Añ rơp cèng khai tus rềp, gen khai rơp tus rềp mơ Añ; Bơh ñcau neh gơs 
bơta khin cha tus rềp mơ Añ taih? Yàng Jehôwa đơs behơ̆. 

22Behơ̆ gen, bol mê rơp lơh gơs làng bol Añ, Añ rơp lơh gơs Yàng Tom Trồ bol 
mê.’” 

23Ne sền, càl rbut dờng Yàng Jehôwa dê! Bơta gơjrañ dờng Kơnràñ dê neh 
tơngguh, Dô nơm càl wàl bong, gơ rơp khồm druh hơđang bồ cau iơh. 

24Bơta gơhào gơjrañ Yàng Jehôwa dê ò ruc wơl Jơl tus di tŭ Kơnràñ neh lơh wil 
tơl, Nùs kòñ Kơnràñ dê. Tòm ală ngai lồi dut, Bol mê rơp wă wơng ală bơta hơ̆. 

Jeremi 31 

Israel rê wơl hơ lơgar tòm 
1Yàng Jehôwa đơs: “Tòm tŭ hơ̆, Añ rơp lơh gơs Yàng Tom Trồ jơh ală jơi bơtiàn 
Israel in; mơ bol khai rơp lơh gơs làng bol Añ jê.” 

2Yàng Jehôwa đơs be do: “Làng bol lik klàs bơh pềs tà Neh jòi bàn bơta nđàc tòm 
ƀlàng ngềt ngơt; tòm tŭ Israel jòi bàn tiah rlô.” 

3Yàng Jehôwa neh tơlik mat mơ Añ bơh tŭ jŏ jòng, “Ngan, Añ neh kòñ gơboh di 
mê mơ bơta kòñ gơboh gam sùm sùm, Gen tàng, Añ neh kư̆ pơnjat tai bơta dòn 
song Añ jê mơ bol mê. 

4Ơ kòn ơruh Israel dê! Añ rơp bơtào wơl bol ai, gen bol ai rơp geh bơtào, Bol ai 
rơp at wơl sơnggơr dềt ai dê, Lòt bal mơ ală cau tòmya chò hòp. 

5Bol ai rơp tam suơn ño wơl; Hơđang ală mơnơm Samari dê, Ală cau tam chi rơp 
tam Mơ rơp hòn chò pic plai. 

6Rơp gơs dô ngai, tòm tŭ ală cau kơp gàr rơp hòi Hơđang ƀòn dờng kơh mơnơm 
Epraim lah: ‘Tus tĕ, bol he lòt tĕ hơđang mơnơm Siôn, Tus hơ Jehôwa Yàng Tom 
Trồ bol he dê!’” 

7Yàng Jehôwa đơs be do: “Đơs chò dờng tĕ chò hòp bơh Jakôp; Driau chò tĕ bơh 
cau lam bồ ală lơgar. Yal tơlik tĕ bơta jòng ro mơ đơs lah: ‘Khoai Yàng Jehôwa, 
dan dong klàs làng bol Kơnràñ, La làng bol gam wơl Israel dê.’ 

8Ne, Añ rơp cèng bol khai rê wơl bơh lơgar đah đang, Pơjum wơl bol khai bơh 
ală tiah lồi plai ù. Tòm mpồl bol khai gơs cau jơngo, cau kwet, Cau ùr bun, cau ùr 
deh kòn, Dô bă bal dô mpồl dờng mơ rê wơl hơ do. 

9Bol khai ñìm rac mơ tus, mơ Añ rơp tề lam tòm bơta rac dan; Añ rơp jun bol 
khai lòt rò gah ală hiòng, Jat gùng song ngan, ò kòl gơtup pừ. Bơh Añ neh lơh gơs 
bèp Israel in, Ai Epraim la kòn tơnhoa Añ jê. 

10Ơ ală làng bol, iat tĕ jơnau Yàng Jehôwa dê; Yal tơlik tĕ jơnau hơ̆ tòm ală lơgar 
ngài rò gah dàlềng Đơs tĕ: ‘Bơtau neh lơh nrah nring Israel rơp pơjum tơrgòm 
bol khai wơl, Mơ rơp ê gàr bol khai be dô nă cau ê belàt.’ 

11Bơh Yàng Jehôwa neh tơwài Jakôp, Dong tă bol khai klàs bơh tê cau pràn 
kơldang rlau mơ bol khai. 

12Bol khai rơp tus mơ driau chò hơđang ală tiah jơnhoa Siôn dê; bol khai rơp àng 
gơcrà tòm bơta lơngai niam Yàng Jehôwa dê, Bơh kòi mbo, tơrnòm pa, mơ mơñà, 
Ală belàt kòn mơ kơnrồ kòn; Bơta kis bol khai dê rơp be dô nơm suơn tuh dà 
sùm, Mơ bol khai rơp ò gam lơbơn òsô tai. 

13Gen ală cau ơruh dềt rơp hòn chò tòmya, Ală klau pơnu mơ ală ồng kra kung 
rơp chò hòp bal Añ rơp tòmgơl bơta ñìm rac bol khai dê gơlik gơs bơta hòn chò, 
Añ rơp pơndòm pơniang bol khai ai hòn chò ala moat jrùng. 

14Añ rơp ai ală cau gơnoar ơn phan duh khoai bol khai dê geh bềng lìu phan sa 
dơngi, Mơ làng bol Añ jê rơp geh hừh hơh bơh bơta tơngkah tơngkañ Añ jê,” 
Yàng Jehôwa đơs behơ̆. 

15 Yàng Jehôwa đơs be do: “Cau kơno tòm Rama, Bơta rac ròc mơ nggà ñìm dờng, 
Racel ñìm bơh ală kòn khai dê, Ò bài pơndòm pơniang Tài bơh ală kòn khai dê ò 
gam tai!” 

16Yàng Jehôwa đơs be do: “Ơm tĕ, bañ ñìm tai, Dà mat bol mê bañ hòr tai, Bơh 
broă lơh bol mê dê rơp geh phan ƀàn; Bol khai rơp rê wơl bơh di lơgar cau sò 
tơm dê,” Yàng Jehôwa đơs behơ̆. 

17Yàng Jehôwa đơs lah: “Behơ̆ rơp gơs bơta gơn kơnòm tòm tơngai tơnơ̆ bol mê 
dê; Kòn sau bol mê rơp rê wơl hơ lơgar tòm bol khai dê. 

18Ngan, Añ neh kơno Epraim ñìm rac: ‘Kơnràñ lơh glài tơmàl añ, añ kong bơta 
lơh glài; Kung be dô nơm kơnrồ dam òhềt tui yô. Cèng brê tĕ añ, lòi añ in rê wơl, 
Bơh Kơnràñ la Jehôwa Yàng Tom Trồ añ jê! 

19Bơh tơnơ̆ mơ tŭ añ lòt tìs nrah, añ neh gơjrañ sang glài; Tơnơ̆ mơ tŭ añ neh git 
wă, añ tur di ntơh añ jê. Añ neh kong ƀàssìl ƀàsso mơ sền òsơp, Añ kong sền òsơp 
bơh pah rài kơnòm să añ jê.’ 

20Epraim ò di la kòn klau gơboh đềt mềr Añ jê ơ? La kòn mơ Añ niam nùs ò ơ? 
Bulah Añ òs lah pơrhơng khai, Añ gam kah khai sùm. Gen tàng nùs Añ rngoh 
rngac ngan bơh khai; Nền cê ngan Añ rơp nđàc sơngit di khai,” Yàng Jehôwa đơs 
behơ̆. 

21“Bơtào tĕ ală tềl sơnio gùng, Lơh tĕ bol mê in ală jrong sơnio gùng. Đal git nền 
ală gùng me, La gùng bol mê neh lòt. Ơ cau ơruh dềt Israel, rê wơl tĕ Rê wơl hơ 
ală ƀòn dờng bol ai dê! 

22Ơ kòn ùr ò dòn song, ai rơp lòt lềng làng jơl tus di tŭ lơi taih? Bơh Yàng Jehôwa 
neh bơtào gơs dô bơta pa hơđang ù, Hơ̆ la cau ùr rơp gòm gơrwàng cau klau.” 

23Yàng Jehôwa Gơnap Gơnoar Dờng Làm Jơh la Yàng Tom Trồ Israel dê đơs be 
do: “Tòm tŭ añ cèng bol khai rê wơl bơh di tiah kong kup cèng pơrdô gen làng 
bol tòm lơgar Juda mơ tòm ală ƀòn dờng gơ dê rơp dô dơ̆ tai đơs ală jơnau do: 
‘Dan Yàng Jehôwa ai lơngai mê in, Ơ tiah ơm bơta song ring, ơ mơnơm sàng goh.’ 

24Làng bol rơp ơm bal tòm Juda mơ tòm ală ƀòn dờng gơ dê, ală cau lơh sre bal 
mơ ală cau ê mpồl phan poan jơng bol khai dê. 

25Añ rơp ai cau bòl glar in geh pràn wơl, Ai cau gơplơ̆ nùs in geh hừh hơh.” 

26Tŭ hơ̆ añ kah rngal wơl mơ sền gùt dar. Bơta bic lơhă añ jê la niam ngan añ in. 

Cồng nha kòp nă cau dê 
27Yàng Jehôwa đơs: “Ală ngai hơ̆ rơp tus, la tòm tŭ Añ rơp tam hìu Israel mơ hìu 
Juda mơ gar sơntìl jơi kòn mơnus mơ gar sơntìl jơi phan poan jơng sơl. 

28Kung be Añ neh sền gàr bol khai, nàng dus, phà tơrlah, tuh tơlup, tơnroh, mơ 
lơh bòl glar mbe lơi, gen Añ kung rơp sền gàr nàng bơt bơtào, tam wơl kung 
behơ̆,” Yàng Jehôwa đơs behơ̆. 

29 “Tòm ală ngai hơ̆, cau rơp ò gam đơs tai lah: ‘Ồng pàng sa plai ño sràt mơ kòn 
sau pal kìr sề.’ 

30Mơya kòp nă rơp chơt tài bơh bơta iơh bơsak he; dilah cau lơi sa plai ño sràt, 
gen cau hơ̆ pal kong kìr sề he sơl.” 

Bơta ho bal pa 
31 Yàng Jehôwa đơs: “Ală ngai nền cê ngan rơp tus, tŭ hơ̆ Añ rơp bơt bơtào dô 
nơm bơta ho bal pa hìu Israel bal mơ hìu Juda in. 

32Bơta ho bal do rơp ò jat bơta ho bal mơ Añ neh ho mơ ồng pàng bol khai dê 
tòm ngai Añ at tê tề lam bol khai lik bơh lơgar Ejiptơ, hơ̆ la bơta ho bal mơ bol 
khai neh sang lòi, bulah Añ la bau klau bol khai dê,” Yàng Jehôwa đơs behơ̆. 

33 Yàng Jehôwa đơs: “Do la bơta ho bal mơ Añ rơp bơtào bal mơ hìu Israel tơnơ̆ 
mơ ală ngai hơ̆. Añ rơp ơn bơta boh lam Añ tòm dơngoh bol khai mơ cih tòm nùs 
bol khai. Añ rơp lơh gơs Yàng Tom Trồ bol khai, bol khai rơp lơh gơs làng bol Añ 
jê. 

34 Bol khai kòp nă rơp ò bơto cau gơp ƀòn he hala oh mi he, mơ lah: ‘Đal git tĕ 
Yàng Jehôwa!’ Tài bơh bol khai jơh tơl nă rơp đal git Añ, cau dềt kung be cau 
dờng.” Yàng Jehôwa đơs: “Añ rơp toh bơta iơh bơsak bol khai dê, mơ ò kah bơta 
tìs bol khai tai.” 

35Yàng Jehôwa, la Bơtau neh ai gơnoar sồr mattơngai lơh gơs bơta àng trồ ngai, 
Ai gơnoar sồr mat kơnhai mơ sơmañ lơh gơs bơta àng tòm trồ mang, Bơtau lơh 

lơnggac dàlềng, tian gơs ryà gơ nggồr ur ur, Yàng Jehôwa Gơnap Gơnoar la 
sơnđan Kơnràñ dê đơs lah: 

36“Dilah gơnoar sồr hơ̆ Roh thit di đap Añ, Gen tŭ hơ̆ jơi bơtiàn Israel rơp ò gam 
la dô nơm lơgar ơm sùm di đap Añ tai.” Yàng Jehôwa đơs behơ̆. 

37Yàng Jehôwa đơs be do: “Dilah hơđang rgơi was sơnoa ală tap trồ, Hala hơđơm 
rgơi was sơnoa kơnàng plai ù; Gen kung behơ̆, Añ rơp sang lòi jơh jơi bơtiàn 
Israel Tài bơh ală bơta bol khai neh lơh.” Yàng Jehôwa đơs behơ̆. 

Jerusalem geh pò ơnàng 
38Yàng Jehôwa đơs: “Ală ngai rơp tus, tŭ ƀòn dờng rơp geh bơt bơtào wơl Yàng 
Jehôwa in, bơh Theng Hananel tus di Mpồng Mum. 

39Che was rơp dang hơđang dòr Garep, mơ lòt pơdar tus di Gôa. 

40Jơh tiah tòm thòng gơs ală ƀồc mơ bùh, jơh ală ƀlàng sre tus di Thòng Kidrôn 
mơ tus di mum Mpồng Ơseh bơh đah mattơngai lik, gen rơp geh ơn is goh Yàng 
Jehôwa in. Gơ rơp ò kong dus sang hala kong tơnroh tai.” 

Jeremi 32 

Jeremi blơi sre nàng lơh tềl sơnio bơh ală cau kong kup cèng geh rê wơl 
1 Nam dơ̆ jơt rài Jedekia bơtau Juda; hơ̆ la nam dơ̆ jơt phàm rài bơtau 
Nebukatnessar, gơs jơnau Yàng Jehôwa đơs mơ Jeremi. 

2Tŭ hơ̆ mpồl ling bơtau Babilôn dê gơrwàng gùt dar ƀòn dờng Jerusalem; ai cau 
gơnoar hwơr Jeremi gen neh kong jàm di tiah rơng hìu ling kơp gàr tòm gơlang 
bơtau Juda. 

3Bơh Jedekia, bơtau Juda neh jàm khai, đơs lah: “Ñchi bơh tài mê đơs hwơr lah: 
Yàng Jehôwa đơs be do: ‘Do, Añ rơp phi ƀòn dờng do tòm tê bơtau Babilôn, khai 
rơp tòmpìt ai; 

4Jedekia, bơtau Juda, rơp ò pleh klàs bơh tê cau Kalde, mơya ngan rơp kong jào 
tòm tê bơtau Babilôn, rơp đơs mơ bơtau hơ̆ bơr mơ bơr, mat sền mat; 

5Bơtau hơ̆ rơp cèng Jedekia tus hơ Babilôn, khai rơp ơm tềng hơ̆ jơl tus di tŭ Añ 
lơh gơlik gơs ală bơta gơwèt hơ khai, dilah bol mê tòmlơh mơ cau Babilôn, bol 
mê rơp ò geh cồng nha.’ Yàng Jehôwa đơs behơ̆.” 

6Jeremi neh đơs: “Gơs jơnau Yàng Jehôwa đơs mơ añ lah: 

7Hanamel, kòn klau Salum wa mê, rơp tus hơ mê mơ đơs lah: ‘Blơi tĕ sre añ jê 
tòm Anatôt bơh mê la cau jơi bơtiàn rềp rlau jơh, mê gơs gơnoar mơ broă tòm 
nàng blơi gơ.’ 

8Gen jat be jơnau Yàng Jehôwa neh đơs, Hanamel, kòn klau oh bèp añ jê tus hơ 
añ tòm rơng hìu cau ling kơp gàr mơ đơs lah: ‘Añ dan mê blơi tĕ sre añ jê tòm 
Anatôt, tòm ù tiah Benjamin dê, bơh mê geh gơnoar tơwài wơl sre hơ̆ mơ lơh 

gơs sre brê mê dê gen blơi tĕ gơ să tòm mê in.’ Tŭ hơ̆ añ đal git hơ̆ la jơnau Yàng 
Jehôwa dê. 

9Behơ̆ añ neh blơi sre tòm Anatôt bơh di Hanamel, kòn klau wa añ, mơ añ kơr 
jơt poh sieklơ priă tơm khai in. 

10Añ cih mat mơ tap ƀang kì tòm sră cơng tàng blơi sre, jà cau lơh cơng mơ kơr 
priă hơđang phan kơr. 

11Gen añ dòp sră cơng tàng blơi sre, sră neh gơs tap ƀang kì gơs cih ală jơnau 
gơwèt hơ bơta tac mơ blơi sre jat bơta boh lam ƀòn lơgar dê, bal mơ sră tòm toh 
behơ̆ mơya ò gŏ tap ƀang kì. 

12Añ tong sră cơng tàng blơi sre hơ̆ Baruk in, kòn klau Neriya, sau Maaseya, di 
đap Hanamel, kòn klau wa añ, di đap ală cau lơh cơng neh cih sơnđan mat tòm 
sră cơng tàng tac sre, mơ di đap jơh ală cau Juda ơm nggui tòm rơng hìu cau ling 
kơp gàr. 

13Di đap bol khai, añ nting sồr Baruk lah: 

14Yàng Jehôwa Gơnap Gơnoar Dờng Làm Jơh la Yàng Tom Trồ Israel dê đơs be 
do: ‘Ai tĕ ală sră cơng tàng blơi sre do, sră cơng tàng neh gơs tap ƀang kì, mơ sră 
cơng tàng ò gơs tap ƀang kì mơ ơn tòm dô nơm gri mơ ù nàng ală sră hơ̆ gam 
prap niam tòm jŏ ngai.’ 

15Bơh Yàng Jehôwa Gơnap Gơnoar Dờng Làm Jơh la Yàng Tom Trồ Israel dê, đơs 
be do: ‘Cau rơp gam blơi hìu, sre, mơ suơn ño tòm lơgar do tai sơl.’ 

16Tơnơ̆ mơ tŭ añ neh dòp sră cơng tàng blơi sre Baruk in la kòn klau Neriya, gen 
añ hòi dan mơ Yàng Jehôwa lah: 

17‘Khoai Yàng Jehôwa, Kơnràñ neh ngui gơnap gơnoar dờng làm jơh mơ pò tơlik 
tơwòr Kơnràñ dê mơ crơng gơs ală tap trồ mơ tiah; ò gơs bơta lơi la kalke 
Kơnràñ in. 

18Kơnràñ ràng tơlik bơta kòñ gơboh kơ̆ dơn gơwèt hơ rbô rài, mơya lơh glài bơh 
bơta tồi glài ồng pàng dê hơđang kòn sau tòm rài tơnơ̆. Khoai Yàng Tom Trồ 
dờng mơ gơs gơnap gơnoar làm jơh, sơnđan Kơnràñ la Yàng Jehôwa Gơnap 
Gơnoar Dờng Làm Jơh. 

19Ală tơnggume broă Kơnràñ dê la dờng, ală broă lơh Kơnràñ dê la gơs gơnoar 
pràn. Gar mat Kơnràñ dê pò sền jơh ală gùng dà kòn mơnus dê, nàng tơm wơl 
kòp nă cau in jat gùng dà khai dê, mơ jat cồng nha broă lơh khai dê. 

20Kơnràñ neh lơh bơta krơi tềl is tòm Ejiptơ mơ kư̆ pơnjat lơh sùm jơl tus di ngai 
do, tòm Israel kung be digùl jơh kòn mơnus tòm dunnia, mơ Kơnràñ neh geh 
tiơng pơnro jơl tus di ngai do. 

21Kơnràñ neh cèng làng bol Israel Kơnràñ dê lik bơh lơgar Ejiptơ ngui bơta krơi 
tềl is, tê pràn, mơ tơwòr tê pò tơlik bal mơ bơta rngòt rngơt dờng. 

22Kơnràñ ai bol khai in lơgar do, la lơgar bềng lìu dà toh mơ dà lơwe, mơ Kơnràñ 
neh srat să ai ồng pàng bol khai in. 

23Bol khai neh mut ai lơgar do lơh gơs sre brê, mơya bol khai ò dòn bơr Kơnràñ, 
ò lòt jat bơta boh lam Kơnràñ dê, ò lơh jat dô bơta lơi tòm ală bơta Kơnràñ neh 
nting sồr pal lơh jat. Tài behơ̆ tàng Kơnràñ neh dùh ală bơta rung rài do hơđang 
bol khai. 

24Ne, ală theng gơrwàng kơ̆ cê neh geh bơt gùt dar ƀòn nàng tòmpìt ai gơ. Tài 
bơh pềs tà, jơgloh rung, pluh plàng, gen tàng ƀòn kong phi tòm tê cau Kalde 
tòmlơh mơ bol khai. Bơta Kơnràñ đơs neh gơlik gơs, be Kơnràñ neh gŏ! 

25Ơ Yàng Jehôwa, Kơnràñ neh đơs mơ añ lah: “Ai tĕ khà priă blơi sre do, mơ jà 
ală cau lơh cơng.” Mơ ne, ƀòn dờng neh kong phi tòm tê cau Babilôn!’” 

26Gơs jơnau Yàng Jehôwa geh đơs mơ Jeremi lah: 

27“Do, Añ la Jehôwa, Yàng Tom Trồ ală jơi poac să dê; gơs bơta lơi kalke Añ in 
sơl ơ? 

28 Gen tàng, Yàng Jehôwa đơs be do: Añ rơp phi ƀòn do tòm tê cau Kalde, tòm tê 
Nebukatnessar, bơtau Babilôn, khai rơp tòmpìt ai. 

29Ală cau Kalde tòmlơh mơ ƀòn do rơp tus, ơn ồs mơ chu gơ, chu tơn ală hìu mơ 
cau neh ơn kơlhô Baal in hơđang rkàng hìu, mơ ơn phan pơdơng ñô ală yàng 
ndai, nàng bơrcek Añ gơjrañ. 

30Mơ tai, kòn sau Israel mơ kòn sau Juda, bơh tŭ gam kơnòm să, mìng lơh bơta 
iơh bơsak di đap Añ; bơh kòn sau Israel mìng ai broă lơh tê he mơ bơrcek Añ 
gơjrañ, Yàng Jehôwa đơs behơ̆. 

31Ƀòn dờng do neh lơh kai Añ in gơhào gơjrañ, bơh tŭ pa bơtào gơs jơl tus ngai 
do. Gen tàng, Añ kòñ tă tơlik gơ ngài bơh di đap Añ, 

32tài bơh bơta iơh bơsak mơ kòn sau Israel mơ kòn sau Juda neh lơh nàng bơrcek 
Añ gơjrañ, bol khai, cau bơtau, kwang at bồ, cau gơnoar ơn phan duh khoai, cau 
gơnoar hwơr, cau Juda mơ làng bol Jerusalem sơl. 

33Bol khai ò wèt mat mơ Añ, mơya wèt ngkòi. Bulah Añ neh bơto sồr bol khai, 
guh gòñ mơ bơto tơngkah, mơya bol khai ò bài iat, ò dòp bơta bơto sồr. 

34 Bol khai neh ơn ală rùp ràk cù kìr tòm hìu geh sơnđan bơh sơnđan Añ, nàng 
lơh gơs ƀơ̆ ƀơl. 

35 Bol khai neh bơt ală tiah jơnhoa Baal in tòm thòng kòn klau Hinôm, chu kòn 
klau kòn ùr he tòm ồs, ơn Molok in, la bơta Añ ò tŭ lơi ai gơnoar sồr; Añ ò tŭ lơi 
kơlôi sơnơng lah bol khai rgơi lơh dô bơta cù kìr behơ̆ mơ lơh Juda in tìs glài. 

36Gen tàng tŭ do, bơh ƀòn dờng do, mơ bol mê đơs lah gơ neh phi tòm tê bơtau 
Babilôn bơh pềs tà, jơgloh rung, pluh plàng, gen Jehôwa, Yàng Tom Trồ Israel dê, 
đơs be do: 

37‘Añ rơp pơjum tơrgòm bol khai wơl bơh ală lơgar mơ Añ neh bơtrơh bol khai 
tài bơh gơhào gơjrañ, mơ gơjrañ dờng; Añ rơp cèng bol khai rê wơl tòm tiah do, 
lòi bol khai in ơm lơngap lơngai. 

38Bol khai rơp lơh gơs làng bol Añ, mơ Añ rơp lơh gơs Yàng Tom Trồ bol khai dê. 

39Añ rơp ai bol khai in dô nơm nùs mơ dô nơm gùng, tồ bol khai duh rngòt di Añ 
sùm sùm, bơh bơta niam bol khai in mơ niam kòn sau bol khai in pơnjat tơnơ̆. 

40Añ rơp bơtào bơta ho bal gam sùm sùm mơ bol khai; ò tŭ lơi sang lòi mơya kư̆ 
ai lơngai bol khai in; mơ Añ rơp ơn bơta duh rngòt di Añ tòm nùs, nàng bol khai 
ò sang lòi Añ. 

41Añ rơp chò hòp mơ ai lơngai bol khai in, mơ Añ rơp tam bol khai tòm lơgar do 
tòm bơta dòn song, mơ jơh nùs jơh hwềng soàn Añ jê.’ 

42Yàng Jehôwa đơs: ‘Kung be Añ neh cèng bơta rung rài dờng hơđang làng bol 
do kàr lơi, gen Añ kung rơp dùh ală bơta lơngai lơngò Añ neh ho mơ bol khai. 

43Cau rơp blơi sre tòm lơgar do mơ bol mê đơs lah: “Hơ̆ la dô bă tiah lòi srau, ò 
gơs cau ơm, kung ò gơs phan poan jơng, neh kong phi tòm tê cau Kalde.” 

44Cau rơp ngui khà priă blơi sre tềng hơ̆, cih sră cơng tàng tac, tap ƀang kì, cau 
lơh cơng, tòm lơgar Benjamin mơ gùt dar Jerusalem, tòm ală ƀòn dờng Juda mơ 
tòm ală ƀòn tiah mơnơm, ală ƀòn tiah ring mơ ală ƀòn tiah Negep. Bơh Añ rơp 
cèng ală cau kong kup cèng gơs dĭ rê wơl.’” Yàng Jehôwa đơs behơ̆. 

Jeremi 33 

Jơnau ho bơh bơta bơtào wơl 
1Tòm tŭ Jeremi gam kong jàm tòm rơng hìu ling kơp gàr, gen gơs jơnau Yàng 
Jehôwa đơs mơ khai dơ̆ bàr lah: 

2“Yàng Jehôwa la Bơtau lơh gơs bơta do, Yàng Jehôwa la Bơtau bơt bơtào lơh gơ 
in kơ̆, Jehôwa la sơnđan Kơnràñ, đơs be do: 

3‘Lùp tĕ Añ, Añ rơp ho wơl mê in; Añ rơp yal mê in ală broă dờng mơ ndơp ndơr, 
la ală broă mê òhềt tŭ lơi git.’ 

4Bơh ală hìu gơrê bal mơ ƀòn do mơ hìu gơlang bơtau Juda dê, cau neh phà 
tơrlah nàng bơt wơl gơlang theng kơ̆ cê nàng tòmdră wơl mơ pềs tà mơ phan 
tòmlơh cau sò tơm dê, gen Jehôwa, Yàng Tom Trồ Israel dê đơs be do: 

5‘Cau Kalde neh tus nàng tòmlơh, nàng lơh bềng lìu ƀồc ală cau mơ Añ neh 
tơnchơt tòm bơta gơjrañ mơ bơta gơjrañ dờng Añ jê; hơ̆ la tài bơh làng bol do 
iơh rmơh ngan mơ Añ neh pồn mat Añ jê bơh ƀòn do. 

6Mơya, Añ rơp ai pràn, mơ sơmbòi gơ in; Añ rơp sơm bol khai mơ ai bol khai in 
gŏ bơta tơngkah tơngkañ bơta lơngap lơngai mơ dong tă. 

7Añ rơp cèng ală cau kong kup cèng gơs dĭ Juda mơ Israel rê wơl; bơt bơtào wơl 
bol khai kung be lài òr. 

8Añ rơp lơh goh jơh ală bơta iơh bơsak bol khai neh tìs glài tòmdră mơ Añ; Añ 
rơp toh jơh ală bơta iơh bơsak bol khai neh tìs glài mơ Añ mơ tòmdră mơ Añ. 

9Gen ƀòn dờng do rơp gơlik gơs dô sơnđan chò hòp, jòng ro, gơklŏ Añ in ơm di 
đap ală làng bol tòm dunnia; ală làng bol hơ̆ rơp kơno bơh ală bơta niam Añ neh 
lơh bol khai in, gen rngòt rngơt mơ rơm să, tài bơh ală bơta lơngai lơngò bal mơ 
bơta bơtoah bơtoài mơ Añ neh ai làng bol Añ in.’ 

10Yàng Jehôwa đơs be do: ‘Tòm tiah do bol mê neh đơs: “Hơ̆ la dô bă tiah srau 
gòi; ò gam gơs cau ơm, kung ò gơs phan poan jơng;” tòm ală ƀòn cau Juda, mơ 
ală gùng ƀòn dờng Jerusalem dê, hơ̆ la ală tiah neh kong sang lòi ngềt ngơt, ò gơs 
cau ơm, ò gơs làng bol ơm, kung ò gơs phan poan jơng, 

11 gen cau rơp kơno sap driau chò mơ hòn chò, sap cau bơrtơu pa mơ sap cau 
ƀan pa, sap ală cau đơs chò kung be bol khai cèng phan ơn pơdơng tòm hìu Yàng 
Jehôwa dê: “Ưnngài tĕ Yàng Jehôwa Gơnap Gơnoar, Bơh Yàng Jehôwa la niam, 
Bơta kòñ gơboh kơ̆ dơn Kơnràñ dê gam sùm sùm!” Bơh Añ rơp bơtào wơl lơgar 
do in be lài òr,’ Yàng Jehôwa đơs behơ̆. 

12Yàng Jehôwa Gơnap Gơnoar đơs be do: ‘Tòm tiah do la tiah lòi srau, ò gơs cau 
ơm, kung ò gơs phan poan jơng, mơ tòm ală ƀòn gơ, rơp gơs wơl ală ƀlàng ñhơt 
cau ê in lòi mpồl he ơm bic rlô. 

13Tòm ală ƀòn tiah mơnơm mơ ală ƀòn tiah ƀlàng ring, tòm ală ƀòn tiah Negep, 
tòm lơgar Benjamin, tòm ală tiah gùt dar Jerusalem mơ tòm ală ƀòn Juda, ală 
mpồl belàt rơp lòt gan hơđơm tê cau kòp khà bol gơ,’ Yàng Jehôwa đơs behơ̆. 

Ntê Song Ring mơ bơta ho bal mơ Dabit 
14 Yàng Jehôwa đơs tai: ‘Ală ngai nền cê ngan rơp tus, tŭ hơ̆ Añ rơp lơh wil tơl 
jơnau Añ neh ho mơ hìu Israel mơ hìu Juda. 

15Tòm ală ngai hơ̆ mơ tŭ tơngai hơ̆, Añ rơp lơh dô nơm Ntê bơta song ring gơcat 
Dabit in; Bơtau hơ̆ rơp lơh gơs bơta song ring song ngan tòm lơgar do. 

16Tòm ală ngai hơ̆, Juda rơp geh dong klàs; Jerusalem rơp ơm lơngap lơngai; gơ 
geh sơnđan lah: “Yàng Jehôwa, bơta song ring bol he dê.”’ 

17 Mơ tai, Yàng Jehôwa đơs be do: ‘Dabit rơp ò siơ̆u dô nă cau klau nàng nggui 
hơđang sơbàn hìu Israel; 

18 ală cau gơnoar ơn phan duh khoai, hơ̆ la cau Lebi, rơp kung ò siơ̆u dô nă cau 
di đap Añ nàng ơn phan ơn chu, phan ơn mơ kòi mbo, mơ ơn phan pơdơng kòp 
ngai.’” 

19Gơs jơnau Yàng Jehôwa đơs tai mơ Jeremi lah: 

20“Yàng Jehôwa đơs be do: ‘Dilah bol mê rgơi tơnroh bơta ho bal mơ trồ ngai Añ 
jê mơ bơta ho bal mơ trồ mang Añ jê, tian gơs ò gơs ngai mơ mang tòm tŭ di wềr 
gơ dê, 

21gen sồng rgơi tơnroh bơta ho bal Añ jê mơ Dabit, dĭ gơna Añ, mơ khai rơp ò 
gơs kòn sau at bồ hơđang sơbàn khai tai, mơ tơnroh bơta ho bal Añ jê bal mơ ală 
cau gơnoar ơn phan duh khoai, hơ̆ la cau Lebi, cau duh broă Añ. 

22Cau ò rgơi kòp ală sơmañ hơđang trồ mơ was bràs tòm dàlềng: Añ kung rơp ai 
bơtơl Dabit, dĭ gơna Añ, mơ ai cau Lebi duh broă Añ, geh jơi bơtiàn gal ngan kung 
behơ̆.’” 

23Gơs jơnau Yàng Jehôwa đơs tai mơ Jeremi be do: 

24“Ngan mê ò ai tồr iat làng bol do đơs ơ? Bol khai đơs: ‘Bàr jơi bơtiàn Yàng 
Jehôwa neh sac rwah, gen Kơnràñ neh sang lòi rau.’ Behơ̆, bol khai sền òsơp làng 
bol Añ jê, sền làng bol do ò di la dô nơm lơgar tai! 

25Mơya, do la jơnau Yàng Jehôwa đơs: ‘Dilah bơta ho bal Añ jê bơh ngai mơ mang 
ò gam bơtào kơ̆, mơ dilah Añ ò rơndap tap sèng gơnoar at bồ trồ mơ tiah in, 

26gen kung behơ̆, Añ rơp sang lòi jơi bơtiàn Jakôp mơ jơi bơtiàn Dabit dĭ gơna 
Añ jê, tian gơs Añ rơp ò sac rwah dô nă tòm ală kòn sau khai dê lơh gơs cau at 
bồ jơi bơtiàn Abraham, Isak, mơ Jakôp dê. Bơh Añ rơp bơtào wơl sre brê bol khai 
dê, mơ rơp nđàc sơngit di bol khai.’” 

Jeremi 34 

Đơs hwơr bơh bơta neh lơh nền Jedekia in 
1 Gơs jơnau bơh Yàng Jehôwa đơs mơ Jeremi, tòm tŭ Nebukatnessar, bơtau 
Babilôn, bal mơ jơh mpồl ling khai dê, ală lơgar tòm dunnia, mơ ală làng bol ơm 
hơđơm gơnoar khai dê, gam tòmlơh tòmdră mơ ƀòn dờng Jerusalem mơ ală ƀòn 
dờng ndai gơrê bal mơ gơ. 

2Jehôwa Yàng Tom Trồ Israel dê, đơs be do: “Lòt yal tĕ mơ Jedekia, bơtau Juda 
lah: Yàng Jehôwa đơs lah: ‘Do, Añ rơp phi ƀòn do tòm tê bơtau Babilôn, khai rơp 
ai ồs chu gơ. 

3Să tòm mê rơp ò klàs bơh tê khai; mơ ngan rơp kong kup, mơ kòl jào tòm tê 
khai. Mê rơp sền gŏ bơtau Babilôn; mat tòm mat, mơ mê rơp lòt tus hơ lơgar 
Babilôn.’ 

4Bulah behơ̆, ơ Jedekia, bơtau Juda, iat tĕ jơnau Yàng Jehôwa! Bơh mê, Yàng 
Jehôwa đơs be do: ‘Mê rơp ò chơt bơh đào ò. 

5Mê rơp chơt tòm lơngap lơngai. Cau rơp chu sơnơm ƀô bơlhu mê in be neh chu 
ồng pàng mê in, hơ̆ la ală bơtau lài mơ mê, mơ rơp ñìm ƀồc mê in. Să tòm Añ neh 
đơs jơnau do, Yàng Jehôwa đơs behơ̆.’” 

6Gen cau gơnoar hwơr Jeremi đơs ală jơnau hơ̆ mơ Jedekia, bơtau Juda, tòm 
Jerusalem, 

7tòm tŭ mpồl ling bơtau Babilôn dê, tòmlơh mơ Jerusalem mơ ală ƀòn Juda gam 
wơl, hơ̆ la ƀòn Laki mơ ƀòn Ajeka; bơh tòm ală ƀòn Juda dê mìng bàr nơm ƀòn 
kơ̆ cê hơ̆ gam wơl lơm. 

8Gơs jơnau Yàng Jehôwa đơs Jeremi, tơnơ̆ mơ tŭ bơtau Jedekia neh bơtào bơta 
ho bal mơ jơh làng bol tòm Jerusalem, nàng yal bơta khat gơboh làng bol hơ̆ in, 

9tồ kòp nă cau in hồ toh cau dĭ klau hala dĭ ùr Hebrơ, geh khat gơboh, ò gơs cau 
lơi geh gơnoar krơ̆ wơl cau Juda oh mi he nàng gơs dĭ tai. 

10Mơ bol khai dòn bơr, jơh ală kwang at bồ mơ jơh làng bol neh gơs pơnah tòm 
bơta ho bal hơ̆, hồ toh cau dĭ klau he, cau dĭ ùr he in khat gơboh, ò gam prap wơl 
gơs dĭ gơna tai. Bol khai lơh jat mơ hồ toh bol hơ̆ in geh khat gơboh. 

11Mơya tơnơ̆ mơ hơ̆ bol khai tòmgơl nùs; kup wơl ală dĭ klau dĭ ùr mơ he neh hồ 
toh, rê wơl duh broă gơs dĭ he be òs. 

12Tŭ hơ̆ gơs jơnau Yàng Jehôwa đơs mơ Jeremi lah: 

13Jehôwa Yàng Tom Trồ Israel dê, đơs be do: “Añ neh bơtào bơta ho bal mơ ồng 
pàng bol mê dê tòm ngai Añ cèng bol khai lik klàs bơh lơgar Ejiptơ, bơh hìu ơm 
dĭ, mơ neh ai gơnoar sồr lah: 

14 ‘Tŭ neh jơh poh sơnam, tòm ală bol mê kòp nă pal hồ toh oh mi he, la cau 
Hebrơ, neh tac bol mê in mơ neh duh broă bol mê prau sơnam rau, mê pal hồ 
tơlik khai nàng geh khat gơboh.’ Mơya ồng pàng bol mê dê ò bài iat Añ, kung ò 
ơn tồr kơlôi sơnơng. 

15Ai ală bol mê, pa do neh rê wơl mơ lơh bơta niam nùs Añ, kòp nă yal cau gơp 
ƀòn he geh khat gơboh; mơ neh bơt bơtào bơta ho bal di đap Añ, hơ̆ la tòm hìu 
geh sơnđan bơh sơnđan Añ. 

16Mơya bol mê neh tòmgơl nùs, neh lơh ƀơ̆ iơh sơnđan Añ; bol mê neh kup wơl 
ală cau dĭ klau dĭ ùr mơ he neh hồ toh geh khat gơboh rê wơl, mơ bơklơn pal lơh 
gơs dĭ he kung be lài. 

17Behơ̆ gen, Yàng Jehôwa đơs be do: ‘Bol mê neh ò iat Añ, kòp nă yal oh mi he in, 
cau gơp ƀòn he geh khat gơboh.’ Yàng Jehôwa đơs: ‘Do, Añ yal bơta khat gơboh 

bol mê in, hơ̆ la lòi bol mê in khat gơboh tòm pềs tà, pluh plàng, jơgloh rung, lòi 
bol mê kong rngòt rngơt digùl ală lơgar tòm dunnia. 

18Añ rơp phi ală cau neh tìs bơta ho bal Añ, ò lơh jat ală jơnau ho bal neh bơtào 
di đap Añ, tòm tŭ bol khai reh kơnrồ kòn gơlik gơs bàr pơnah, mơ lòt gan digùl 
bàr pơnah gơ dê; 

19ngan Añ rơp phi ală kwang at bồ Juda mơ ală kwang at bồ Jerusalem, kwang 
kơndời, cau gơnoar ơn phan duh khoai, mơ jơh ală cau ơm tòm lơgar neh lòt gan 
digùl bàr pơnah kơnrồ kòn; 

20Añ rơp phi bol khai tòm tê cau sò tơm, cau kòñ lơh iơh di bơta kis bol khai; ƀồc 
chơt bol khai rơp lơh gơs phan sa sềm trồ mơ phan poan jơng tòm ù in. 

21Añ kung rơp phi Jedekia, bơtau Juda, bal mơ ală kwang at bồ khai dê, tòm tê 
cau sò tơm mơ cau kơp mòc bơta kis bol khai, hơ̆ la tòm tê mpồl ling bơtau 
Babilôn neh lik klàs bơh bol mê.’ 

22Yàng Jehôwa đơs: ‘Añ rơp ai gơnoar sồr mơ lơh bol khai in rê wơl hơ ƀòn do; 
bol khai rơp lơh, rơp tòmpìt ai, mơ ai ồs chu pơrguc gơ. Añ rơp lơh ală ƀòn Juda 
gơlik gơs tiah sang lòi ngềt ngơt, ò gơs làng bol ơm.’” 

Jeremi 35 

Cau Rekap dòn song cau Juda ò dòn song 
1 Tòm rài Jehôyakim, kòn klau Jôsia, bơtau Juda, gơs jơnau bơh Yàng Jehôwa đơs 
mơ Jeremi lah: 

2“Lòt tus tĕ hơ hìu cau Rekap dê, đơs mơ bol khai; cèng tĕ bol khai tus hơ hìu 
Yàng Jehôwa, mut tòm dô nơm ơdŭ, mơ ai bol khai in ñô tơrnòm.” 

3Gen añ cèng Jaajania, kòn klau Jeremi, sau Abatsinia, bal mơ ală oh mi khai, ală 
kòn klau khai, mơ jơh hìu Rekap sơl. 

4Añ cèng bol khai tus hơ hìu Yàng Jehôwa, tòm ơdŭ ală kòn klau Hanan dê, kòn 
klau Ikdalia, cau Yàng Tom Trồ dê, la ơdŭ rềp mơ ơdŭ ală kwang at bồ, mơ ơm 
hơđang ơdŭ Maaseya, kòn klau Salum, la cau kơp gàr mpồng. 

5Añ ơn ală gri bềng tơrnòm mơ mơngàn di đap ală kòn klau hìu cau Rekap dê, 
mơ đơs mơ bol khai lah: “Ñô tơrnòm tĕ!” 

6Mơya bol khai ho lah: “Bol hi ò ñô tơrnòm ò; tài bơh ồng pàng bol hi dê la 
Jônadap, kòn klau Rekap, neh ai gơnoar sồr bol hi lah: ‘Bol mê jơl tus di kòn sau 
bol mê dê sùm sùm bañ tŭ lơi ñô tơrnòm. 

7Bol mê bañ bơt hìu, bañ sih gar, bañ tùc tam mơ bañ gơs suơn ño; mơya bol mê 
pal ơm tòm sàl jơh rài, tồ bol mê in geh kis jŏ tòm tiah bol mê ơm ing.’ 

8Bol hi dòn bơr lơh jat jơnau Jônadap, kòn klau Rekap, ồng pàng bol hi dê, tòm 
jơh ală bơta khai neh nting sồr bol hi, gen jơl jơh rài kis bol hi, jơl tus bau ùr, kòn 
klau, kòn ùr bol hi dê, kung ò ñô tơrnòm. 

9Bol hi ò bơt hìu nàng ơm, ò gơs suơn ño, sre, mơ gar sơntìl, 

10mơya kư̆ ơm tòm sàl. Bol hi neh dòn bơr ồng pàng bol hi dê la Jônadap behơ̆, 
mơ lơh jat jơh ală bơta khai neh nting sồr bol hi. 

11Mơya, tŭ Nebukatnessar bơtau Babilôn tus tòmlơh mơ lơgar do, bol hi đơs bal 
lah: ‘Guh tĕ hơ Jerusalem, bơh rngòt di mpồl ling cau Kalde mơ mpồl ling Siri dê.’ 
Gen tàng bol hi tus ơm tòm Jerusalem.” 

12Tŭ hơ̆, gơs jơnau Yàng Jehôwa đơs mơ Jeremi lah: 

13“Yàng Jehôwa Gơnap Gơnoar, Yàng Tom Trồ Israel dê, đơs be do: Lòt tĕ, đơs 
mơ cau Juda mơ làng bol Jerusalem lah: Yàng Jehôwa đơs: ‘Bol mê ò bài bơtê, mơ 
ò bài iat jơnau Añ ơ? 

14Jơnau Jônadap, kòn klau Rekap, neh bơto sồr kòn sau khai lah bañ ñô tơrnòm, 
gen gơlik gơs di ngan; bol khai ò ñô tơrnòm jơl tus di ngai do, bơh neh dòn jat 
gơnoar sồr pàng he dê. Ai Añ, neh kong ơt đơs mơ bol mê, mơ bol mê ò bài iat 
Añ. 

15Añ kung neh sồr jơh ală dĭ gơna Añ jê, hơ̆ la ală cau gơnoar hwơr lòt tus đơs 
mơ bol mê: “Kòp nă tòm bol mê sang tĕ gùng iơh bơsak, mơ lơh niam wơl broă 
lơh bol mê dê. Bañ lòt jat nàng duh broă ală yàng ndai, gen bol mê rơp ơm tòm ù 
tiah mơ Añ neh ai bol mê mơ ồng pàng bol mê in.” Mơya bol mê ò ai tồr nàng iat, 
mơ ò bài dòn bơr Añ. 

16Bơh ală kòn klau Jônadap dê, kòn klau Rekap, neh dòn bơr lơh jat jơnau bơto 
sồr ồng pàng bol khai dê, ai làng bol do gen ò iat Añ.’ 

17Gen tàng, Jehôwa Yàng Tom Trồ Gơnap Gơnoar, Yàng Tom Trồ Israel dê, đơs 
be do: ‘Do, Añ rơp dùh hơđang Juda mơ jơh làng bol Jerusalem in ală bơta rung 
rài mơ Añ neh yal lài tòmdră mơ bol khai; bơh Añ đơs mơ bol khai ò bài iat, Añ 
hòi mơ bol khai ò ho wơl.’” 

18Gen, Jeremi đơs mơ hìu Rekap lah: “Yàng Jehôwa Gơnap Gơnoar, Yàng Tom 
Trồ Israel dê, đơs be do: ‘Bơh bol mê neh dòn jat gơnoar sồr ồng pàng bol mê dê 
la Jônadap, neh prap gàr kòp jơnau bơto sồr khai dê, mơ lơh jat kòp bơta khai 
neh nting sồr bol mê in.’ 

19Tài bơh hơ̆, Yàng Jehôwa Gơnap Gơnoar, Yàng Tom Trồ Israel dê, đơs be do: 
‘Jônadap, kòn klau Rekap, rơp ò siơ̆u dô nă cau klau ntào di đap Añ jơl sùm sùm.’” 

Jeremi 36 

Jehôyakim chu sră pồt Jeremi dê 

1 Nam dơ̆ poan rài Jehôyakim, kòn klau Jôsia, bơtau Juda, gơs jơnau Yàng Jehôwa 
dê đơs mơ Jeremi lah: 

2“Ai tĕ dô dap sră, cih wơl tòm hơ̆ ală jơnau Añ neh đơs mơ mê tòmdră mơ Israel, 
Juda, mơ jơh ală lơgar, bơh ngai Añ rơp sơntòm đơs mơ mê, bơh rài Jôsia, jơl tus 
ngai do. 

3Tồ cau Juda rơp git ală bơta rung rài lơh nền dùh hơđang bol khai, nàng kòp nă 
rê wơl sang gùng iơh he, tồ Añ in rgơi toh bơta iơh bơsak mơ tồi glài bol khai 
dê.” 

4Gen Jeremi hòi Baruk, kòn klau Neriya tus, Baruk kơnòm di bơr Jeremi yal wơl, 
gen cih jơh ală jơnau đơs Yàng Jehôwa dê yal khai in tòm dap sră. 

5Mơ Jeremi sồr Baruk lah: “Añ gơkòl kơryan, ò geh mut tòm hìu Yàng Jehôwa; 

6gen tus di ngai ơt sa, să tòm mê lòt tus tĕ tòm hìu Yàng Jehôwa, sền tĕ làng bol 
in iat jơnau Yàng Jehôwa tòm sră mơ mê neh bơh bơr Añ cih wơl. Mê kung pal 
sền tĕ sră hơ̆ ală cau Juda tus bơh ală ƀòn in geh iat tai sơl. 

7Digơlan bol khai rơp hòi dan Yàng Jehôwa, mơ pleh bơh gùng iơh he; bơh bơta 
gơjrañ mơ bơta gơjrañ dờng Yàng Jehôwa neh yal tòmdră mơ làng bol do.” 

8Gen Baruk, kòn klau Neriya, jat ală bơta cau gơnoar hwơr Jeremi neh sồr sền 
jơnau Yàng Jehôwa tòm sră, tòm hìu Yàng Jehôwa. 

9Tòm kơnhai sin, nam dơ̆ pram rài Jehôyakim, kòn klau Jôsia, bơtau Juda, jơh ală 
làng bol Jerusalem mơ jơh làng bol bơh ală ƀòn Juda tus hơ Jerusalem, yal bơta 
ơt sa di đap Yàng Jehôwa. 

10Gen Baruk sền jơh làng bol in iat ală jơnau Jeremi bơh tòm dap sră, tòm hìu 
Yàng Jehôwa, tòm ơdŭ Gemaria, kòn klau Saphan cau gơnoar cih, tòm rơng hìu 
hơđang, di gùng mut Mpồng Pa hìu Yàng Jehôwa dê. 

11Tŭ Mice, kòn klau Gemaria, sau Saphan, neh kơno sền kòp jơnau Yàng Jehôwa 
dê tòm sră, 

12gen tus tòm gơlang bơtau, tòm ơdŭ cau gơnoar cih; mơ do, jơh ală kwang at bồ 
neh nggui tềng hơ̆: hơ̆ la Elisama cau gơnoar cih, Delaya kòn klau Semaya, 
Elnathan kòn klau Akbô, Gemaria kòn klau Saphan, Jedekia kòn klau Hanania, 
mơ jơh ală kwang at bồ. 

13Mice yal wơl bol khai in jơh ală jơnau he neh kơno, tòm tŭ Baruk sền sră jơh 
làng bol ơm iat. 

14Gen tàng ală kwang at bồ sồr Jehudi, kòn klau Nethania, sau Selemia, se Kusi, 
lòt tus hơ Baruk, mơ lah: “At tĕ tòm tê dap sră mơ mê neh sền làng bol in iat, mơ 
tus tềng do.” Baruk, kòn klau Neriya, at dap sră tòm tê khai, lòt tus mơ bol hơ̆. 



1375 

 

 
Sră Goh 

© 2018, United Bible Societies. 
  

 

 

15Bol hơ̆ sồr Baruk lah: “Nggui tĕ mơ sền sră bol hi in iat.” Baruk sền sră bol khai 
in iat. 

16Mơya, tòm tŭ bol khai kơno jơh ală jơnau, gen rngòt sền di gơp, mơ đơs mơ 
Baruk lah: “Bol hi ngan pal cèng ală jơnau yal cau bơtau in.” 

17Gen, bol khai khào lùp Baruk lah: “Yal tĕ bol hi in git mbe mê rgơi cih wơl ală 
jơnau do taih? Khai neh đơs mê in cih sơl?” 

18Baruk ho lah: “Khai ai bơr yal añ in ală jơnau do, mơ añ ngui dà cih, cih wơl 
tòm dap sră.” 

19Gen ală kwang at bồ đơs mơ Baruk lah: “Lòt tĕ, mê bal mơ Jeremi pleh mat tĕ, 
bañ ai cau lơi in git ntềng đah bol mê ơm.” 

20Lồc behơ̆, ală kwang at bồ prap dap sră tòm ơdŭ cau gơnoar cih Elisama, lòt 
tus mơ cau bơtau tòm rơng hìu, mơ yal wơl kòp jơnau bơtau in. 

21Bơtau sồr Jehudi ai dap sră; Jehudi ai dap sră tòm ơdŭ cau gơnoar cih Elisama, 
cèng sền bơtau in mơ jơh ală kwang at bồ ơm ntào di gah bơtau in kơno. 

22Tŭ hơ̆ la kơnhai sin; bơtau ơm nggui tòm gơlang kơnhai noat mrềt, gơs bơnhă 
ồs rnga di đap bơtau. 

23Tòm tŭ Jehudi ơm sền pe poan sèng tòm sră, gen bơtau ai pềs dềt koh dap sră 
mơ sơrbì tòm bơnhă ồs, tian gơs ồs sa jơh sră tòm bơnhă. 

24Bơtau mơ ală làng bol neh kơno ală jơnau hơ̆, ò rngòt dô êt lơi, ò crè ào he. 

25Mơ tai, Elnathan, Delaya mơ Gemaria neh dan mơ bơtau bañ chu dap sră, mơ 
bơtau ò bài iat. 

26Bơtau ai gơnoar sồr Jerakmel, kòn klau Hamelek, mơ Seraya, kòn klau Asriel, 
mơ Selemia, kòn klau Apdiel, lòt kup cau gơnoar cih Baruk mơ cau gơnoar hwơr 
Jeremi; mơya Yàng Jehôwa pồn bàr nă dĭ gơna Kơnràñ dê. 

Jeremi cih wơl sră ndai 
27Tơnơ̆ mơ tŭ bơtau neh chu dap sră gơs ală jơnau mơ Baruk neh bơh bơr Jeremi 
cih wơl, gơs jơnau Yàng Jehôwa đơs mơ Jeremi be do: 

28“Ai tĕ dô dap sră ndai, mơ cih wơl kòp jơnau neh cih tòm dap sră lài mơ 
Jehôyakim, bơtau Juda, neh chu rau. 

29Ai bơh să tòm Jehôyakim, bơtau Juda, gen mê pal đơs lah: Yàng Jehôwa đơs be 
do: ‘Mê neh chu dap sră do mơ đơs lah: Ñchi bơh tài mê neh cih lah bơtau Babilôn 
ngan rơp tus, phà lơgar do mơ tơnroh kòn mơnus mơ phan poan jơng?’ 

30Tài bơh hơ̆, do la jơnau Yàng Jehôwa đơs bơh Jehôyakim bơtau Juda: ‘Ò gơs 
cau lơi gơrê bal mơ khai rơp nggui hơđang sơbàn Dabit; ƀồc khai rơp kong duh 
mattơngai tòm trồ ngai, mơ kong mrềt dà tŭ tòm trồ mang. 

31Añ rơp lơh glài khai, lơh glài kòn sau mơ ală cau duh broă khai dê, tài bơh bơta 
iơh bơsak bol khai dê. Añ rơp dùh hơđang bol khai hơđang Jerusalem mơ cau 
Juda, kòp bơta rung rài Añ neh yal tơnggit bol khai in mơ bol khai ò bài iat.’” 

32Gen Jeremi ai dô dap sră ndai tong cau gơnoar cih Baruk, kòn klau Neriya in; 
Baruk bơh bơr Jeremi mơ cih wơl kòp jơnau tòm dap sră lài mơ Jehôyakim bơtau 
Juda, neh chu tòm ồs. Gơs oă jơnau tòm toh bal neh bơtơl tòm hơ̆. 

Jeremi 37 

Bơta gơn kơnòm roh lơm Jedekia dê 
1 Jedekia, kòn klau Jôsia geh bơtau Babilôn la Nebukatnessar bơtào lơh gơs cau 
bơtau lơgar Juda, at bồ ala Jekônia, kòn klau Jehôyakim. 

2Mơya cau bơtau mơ ală cau lơh broă bal mơ làng bol tòm lơgar ò iat ală jơnau 
mơ Yàng Jehôwa neh đơs bơh bơr cau gơnoar hwơr Jeremi. 

3Bơtau Jedekia sồr Jehukan, kòn klau Selemia, mơ Sôphôni, kòn klau cau gơnoar 
ơn phan duh khoai Maaseya, lòt tus hơ cau gơnoar hwơr Jeremi mơ đơs lah: 
“Dan bơh bol hi hòi dan mơ Jehôwa Yàng Tom Trồ bol he dê.” 

4Tŭ hơ̆ Jeremi gam lòt rê digùl làng bol, òhềt ơm jàm. 

5Mpồl ling Pharaôn dê neh lik bơh lơgar Ejiptơ; ală cau Kalde ơm gơrwàng ƀòn 
Jerusalem kơno behơ̆, gen tơlik mpồl ling bơh Jerusalem. 

6Tŭ hơ̆, gơs jơnau Yàng Jehôwa đơs mơ cau gơnoar hwơr Jeremi lah: 

7“Jehôwa, Yàng Tom Trồ Israel dê, đơs be do: ‘Bol mê pal yal mơ bơtau Juda, la 
cau neh sồr bol mê tus lùp Añ, lah: Ne, mpồl ling Pharaôn dê neh tus dong tă bol 
mê, rơp lik rê hơ lơgar he, hơ̆ la lơgar Ejiptơ. 

8Ală cau Kalde rơp rê wơl, tòmlơh mơ ƀòn do, tòmpìt ai mơ ngui ồs chu pơrguc 
gơ.’” 

9Yàng Jehôwa đơs be do: “Bol mê bañ pơrlồm is să he mơ lah: ‘Cau Kalde ngan 
rơp lòt ngài bơh bol he;’ mơya bol khai rơp ò lòt ngài ò. 

10Bulah bol mê tơnroh jơh mpồl ling Kalde dê, la cau neh tus tòmlơh mơ bol mê, 
tòm mpồl bol khai mìng gam wơl ală cau kong sồt rmàñ ơm wơl tòm sàl, bol khai 
kung bơtào wơl mơ ngui ồs chu ƀòn do.” 

Jeremi kong kup jàm 
11Tòm tŭ mpồl ling Kalde lik bơh ƀòn Jerusalem, tài bơh rngòt mpồl ling 
Pharaôn, 

12Jeremi lik bơh Jerusalem nàng lòt tòm tiah Benjamin, nàng dòp pơnah ù tiah 
he dê digùl làng bol hơ̆. 

13Mơya tŭ tus di Mpồng Benjamin, gen gơs cau at bồ kơp gàr sơnđan la Irija, kòn 
klau Selemia, sau Hanania, ơm tềng hơ̆; cau do kup cau gơnoar hwơr Jeremi mơ 
lah: “Mê la cau kong ơlah di cau Kalde!” 

14Jeremi ho lah: “Đơs ală alai! Añ ò kong alah cau Kalde ò.” Mơya Irija ò bài iat, 
kư̆ kup Jeremi mơ lam tus di đap ală kwang at bồ. 

15Ală kwang at bồ gơjrañ Jeremi; gen pù lơh mơ jàm tòm hìu cau gơnoar cih 
Jônathan; bơh cau ai hìu hơ̆ lơh gơs hìu jàm. 

16Jeremi kong ơm jàm tòm hìu jàm, tòm ơdŭ jơngo behơ̆, mơ khai ơm tềng hơ̆ jŏ 
ngai. 

Bơtau Jedekia hòi Jeremi tus, khai đơs hwơr bơh bơtau kong kup 
17Gen, bơtau Jedekia sồr hòi Jeremi, mơ dòp rò khai. Cau bơtau lùp òm khai tòm 
gơlang bơtau, lah: “Yàng Jehôwa neh đơs jơnau lơi sơl?” Jeremi ho lah: “Gơs!” 
mơ pơnjat tai lah: “Bơtau rơp kong jào tòm tê bơtau Babilôn.” 

18Tơnơ̆ mơ hơ̆, Jeremi đơs mơ bơtau Jedekia lah: “Añ neh tìs glài lơi tòmdră mơ 
bơtau, ală cau duh broă bơtau, mơ làng bol do, mơ jàm añ tòm hìu jàm taih? 

19Ntềng đah ală cau gơnoar hwơr neh đơs hwơr bơtau in lah: ‘Bơtau Babilôn rơp 
ò tus tòmdră mơ bol mê hala tòmdră mơ tiah do ơ’? 

20Tŭ do, ơ bơtau, ơ cau tòm añ, dan iat tĕ, kơp kòñ jơnau rac dan añ jê geh bơtau 
dòp! Dan bañ jào añ tòm hìu cau gơnoar cih Jônathan, rngòt añ rơp chơt tềng 
hơ̆.” 

21Gen bơtau Jedekia ai gơnoar sồr gàr Jeremi tòm tiah ƀlàng hìu cau ling kơp gàr, 
kòp ngai phàt khai in dô nơm piang lă cau neh rwat tòm drà, jơl tus di piang lă 
tòm ƀòn neh jơh hir. Behơ̆ Jeremi gam ơm tòm ƀlàng hìu cau ling kơp gàr dê. 

Jeremi 38 

Jeremi kong tơndùh tòm trồm jrô 
1Tŭ hơ̆ Sephatia, kòn klau Mattan, Gedalia, kòn klau Pasur, Jukan, kòn klau 
Selemia, mơ Pasur, kòn klau Malkija, kung kơno ală jơnau Jeremi bơto yal di đap 
làng bol, lah: 

2“Yàng Jehôwa đơs be do: ‘Cau lơi ơm wơl tòm ƀòn gen kong chơt bơh pềs tà, 
jơgloh rung, hala pluh plàng; mơya cau lơi lik jào să cau Kalde in gen rơp geh kis, 
khai rơp geh klàs bơh bơta chơt be phan pà, khai rơp kis.’ 

3Yàng Jehôwa đơs be do: ‘Ƀòn do ngan rơp jào tòm tê mpồl ling bơtau Babilôn 
dê, khai rơp tòmpìt ai.’” 

4Ală kwang at bồ yal mơ bơtau lah: “Dan sồr tơnchơt tĕ cau do, bơh khai đơs ală 
jơnau behơ̆, lơh tê ală cau ling tòmlơh ơm wơl tòm ƀòn mơ jơh ală làng bol gơlik 
lơbơn lơño; bơh cau do ò jòi bơta dong kòl làng bol mơya jòi bơta roh gơprah.” 

5Bơtau Jedekia ho lah: “Do, khai ơm tềng do, khai ơm tòm tê bol mê, bơh bơtau 
ò geh tòmdră mơ bol mê.” 

6Gen bol khai kup Jeremi mơ sơrbì tòm trồm jrô Malkija, kòn klau bơtau dê, trồm 
jrô hơ̆ ơm tòm ƀlàng hìu ling kơp gàr; bol khai ngui che mơ tơndùh Jeremi, trồm 
jrô hơ̆ ò gơs dà, mìng gơs bŏ lơm; Jeremi kong gơkram tòm bŏ. 

Ebetmelet dan mơ bơtau Jeremi in 
7Ebetmelet, cau Ethiôpi, lơh kwang kơndời tòm gơlang bơtau, kơno cau sơrbì 
Jeremi tòm trồm jrô. Mơ tai tŭ hơ̆, bơtau ơm nggui di mpồng Benjamin. 

8Ebetmelet bơh tòm gơlang bơtau lik lòt mơ đơs mơ bơtau lah: 

9“Ơ bơtau, cau tòm añ, ală cau do lơh gơwèt mơ cau gơnoar hwơr Jeremi behơ̆, 
mơ sơrbì khai tòm trồm jrô la iơh ngan. Khai rơp chơt jơgloh tềng hơ̆, bơh tòm 
ƀòn ò gam piang lă tai.” 

10Gen bơtau ai gơnoar sồr Ebetmelet, cau Ethiôpi in lah: “Lòt tĕ bơh do cèng bal 
pe jơt nă nàng hwài cau gơnoar hwơr Jeremi guh bơh trồm jrô, lài mơ tŭ khai 
òhềt chơt.” 

11Ebetmelet cèng ală cau hơ̆ lòt jat khai mơ mut tòm gơlang bơtau, tus tòm dô 
bă tiah tòm đam jàr. Tềng hơ̆, khai ai bài tơngkah mơ ào yau, ngui che kơt mơ 
tơndùh tòm trồm jrô Jeremi in. 

12Ebetmelet, cau Ethiôpi, đơs mơ Jeremi lah: “Ơn tĕ bài tơngkah mơ ào yau hơ̆ 
hơđang che, ơn di hơđơm pơnoà ồng dê.” Jeremi lơh jat behơ̆. 

13Bol khai ngui che hwài Jeremi guh hơđang lik bơh trồm jrô; lồc behơ̆, Jeremi 
ơm tòm ƀlàng hìu ling kơp gàr. 

Bơtau Jedekia gơs bơta cri bơyai bơh Jeremi 
14Bơtau Jedekia sồr jòi Jeremi mơ cèng is khai di tiah mpồng dơ̆ pe hìu Yàng 
Jehôwa dê. Bơtau đơs mơ Jeremi lah: “Añ gơs dô bơta lùp mê, bañ pồn añ dô êt 
lơi!” 

15Gen Jeremi ho mơ bơtau Jedekia lah: “Dilah añ yal bơtau in bơta hơ̆, gen bơtau 
ngan ò tơnchơt añ ơ? Mơ dilah añ tơngkah bơtau, ngan bơtau kung ò iat añ ò.” 

16Bơtau Jedekia srat să dô bă ndơp ndơr bal mơ Jeremi lah: “Ngan be Yàng 
Jehôwa kis sùm, la Bơtau neh lơh gơs hwềng soàn do bol he in, añ rơp ò tơnchơt 
mê, mơ ò jào mê tòm tê ală cau jòi bơta kis mê.” 

17Gen Jeremi yal mơ Jedekia lah: Jehôwa Yàng Tom Trồ Gơnap Gơnoar, Yàng 
Tom Trồ Israel dê, đơs be do: “Dilah mê kong alah mơ ală kwang at bồ bơtau 
Babilôn dê, gen mê rơp geh kis, mơ ƀòn do rơp ò kong chu mơ ồs; mê rơp kis bal 
mơ jơh hìu nhă he dê. 

18Mơya dilah mê ò kong alah mơ ală kwang at bồ bơtau Babilôn dê, gen ƀòn do 
rơp phi tòm tê cau Kalde, bol khai rơp ngui ồs chu pơrguc gơ, mơ mê rơp ò klàs 
bơh tê bol khai.” 

19Bơtau Jedekia đơs mơ Jeremi lah: “Añ rngòt cau Juda neh kong alah mơ cau 
Kalde, rơp phi añ tòm tê bol khai, mơ añ pal kong bol khai dơñŏ tơnhial sơl.” 

20Jeremi đơs lah: “Cau rơp ò jào bơtau ò. Dan bơtau dòn tĕ jơnau Yàng Jehôwa 
tòm bơta añ đơs, gen bơtau rơp geh lơngap lơngai mơ geh kis. 

21Mơya dilah bơtau ò bài kong alah, gen do la jơnau Yàng Jehôwa neh yal tơlik 
añ in: 

22‘Jơh ală cau ùr gam wơl tòm gơlang bơtau Juda rơp kong cèng tus mơ ală 
kwang at bồ bơtau Babilôn dê; ală cau ùr hơ̆ rơp đơs mơ bơtau lah: Ală cau bơyô 
đềt mềr bơtau dê Neh pơrlồm pơndòm mơ geh pha; Do, jơng bơtau neh kram 
tòm bŏ, Gen bol khai sang lòi bơtau.’ 

23Jơh ală bau ùr, bau cồng, kòn klau kòn ùr bơtau dê rơp kong cèng tus hơ cau 
Kalde; ai să tòm bơtau, rơp ò klàs bơh tê bol khai, mơya rơp kong tê bơtau 
Babilôn kup, mơ ƀòn do rơp kong chu mơ ồs.” 

24Tŭ hơ̆ Jedekia đơs mơ Jeremi lah: “Bañ ai cau lơi in git ală bơta do, gen mê rơp 
ò chơt. 

25Dilah ală kwang at bồ kơno añ neh đơs mơ mê, tus mơ mê mơ đơs lah: ‘Yal wơl 
tĕ añ in ală bơta mê đơs mơ bơtau mơ bơtau đơs mơ mê; bañ pồn bol hi, gen bol 
hi rơp ò tơnchơt mê,’ 

26mê pal ho lah: ‘Añ neh rac dan bơtau bañ lòi añ rê wơl tòm hìu Jônathan, rngòt 
añ chơt tềng hơ̆ sơl!’” 

27Ală kwang at bồ tus jòi Jeremi mơ khào lùp. Khai ngui ală jơnau bơtau neh sồr 
mơ ho wơl mơ ală cau kwang. Gen bol khai ơm ò đơs mơ khai tai, bơh ò gơs cau 
lơi git broă hơ̆. 

28 Mơ Jeremi gam ơm tòm ƀlàng hìu ling kơp gàr, jơl tus di tŭ Jerusalem kong 
tòmpìt ai. 

Jeremi 39 

Ƀòn Jerusalem kong tơrlah 
1Nam dơ̆ sin rài Jedekia, bơtau Juda, kơnhai jơt, Nebukatnessar, bơtau Babilôn, 
tus bal mơ jơh mpồl ling khai dê, gơrwàng ƀòn Jerusalem. 

2Nam dơ̆ jơt dùl rài Jedekia, kơnhai poan, ngai dơ̆ sin, ƀòn kong phà tơrlah. 

3Tòm tŭ Jerusalem kòl tòmpìt ai, jơh ală kwang at bồ bơtau Babilôn dê mut tòm 
ƀòn mơ nggui di mpồng Digùl. Hơ̆ la Netgan Saretse, Samga Nebô, Sasekim, lam 



1380 

 

 
Sră Goh 

© 2018, United Bible Societies. 
  

 

 

bồ kwang kơndời, Netgan Saretse, lam bồ ală cau jak chài, bal mơ ală kwang ndai 
bơtau Babilôn dê. 

4Jedekia, bơtau Juda, bal mơ jơh ală cau ling gŏ bol khai, gen dô lik bơh ƀòn tòm 
trồ mang, jat gùng lòt tòm suơn bơtau, bơh mpồng digùl bàr nơm dơrñang, lòt 
song tus hơ Araba. 

5Mơya mpồl ling cau Kalde ting jat, mơ bàn Jedekia tòm ƀlàng Jerikô; gen kup 
cèng Nebukatnessar bơtau Babilôn in tòm Ripla, tiah Hamat. Tềng hơ̆, bơtau 
Jedekia kong Nebukatnessar cahrña. 

6Bơtau Babilôn tơnchơt ală kòn klau bơtau Jedekia dê di đap mat khai tòm Ripla; 
bơtau Babilôn kung tơnchơt ală cau màng ryŭ tòm lơgar Juda sơl. 

7Gen, sồr kơlwĕ mat bơtau Jedekia, ngui sreng mơ cap wơl, nàng cèng brê hơ 
Babilôn. 

8Cau Kalde ngui ồs chu gơlang bơtau mơ hìu làng bol dê, phà tơrlah dơrñang ƀòn 
Jerusalem. 

Làng bol kong kup 
9Nebujaradan, cau lam bồ mpồl ling kơp gàr bơtau, kup ală làng bol gam ơm wơl 
tòm ƀòn, mơ ală cau kong alah, bal mơ ală cau gam ơm wơl tòm lơgar, cèng 
pơrdô hơ lơgar Babilôn. 

10Ai ală cau rƀah lơòi, ò gơs sre brê dô êt lơi, gen Nebujaradan, cau lam bồ mpồl 
ling kơp gàr bơtau dê, lòi bol khai in ơm wơl tòm lơgar Juda; Kung tòm tŭ hơ̆, 
khai ai bol hơ̆ in ală suơn ño mơ sre. 

11Nebukatnessar, bơtau Babilôn, ai gơnoar sồr Nebujaradan, cau lam bồ mpồl 
ling kơp gàr bơtau dê, bơh broă Jeremi lah: 

12“Cèng tĕ khai, sền gàr khai, bañ lơh iơh di khai; mơya pal gơwèt niam mơ khai 
jat nùs khai kòñ.” 

13Nebujaradan, cau lam bồ mpồl ling kơp gàr bơtau dê, Nebusasban, cau lam bồ 
kwang kơndời, Netgan Saretse, cau lam bồ cau jak chài, mơ jơh ală kwang at bồ 
ling bơtau Babilôn dê, 

14sồr jòi Jeremi tòm ƀlàng hìu ling kơp gàr, mơ jào khai Gedalia kòn klau Ahikam, 
sau Saphan in, nàng jun khai rê tòm hìu. Gen khai ơm digùl làng bol. 

Jeremi yal tơlik Ebetmelet in git bơta ê gàr Yàng Tom Trồ dê 
15Tòm tŭ Jeremi gam ơm jàm tòm ƀlàng hìu ling kơp gàr, gơs jơnau Yàng Jehôwa 
đơs mơ khai be do: 

16“Lòt tĕ yal Ebetmelet, cau Ethiôpi, lah: ‘Yàng Jehôwa Gơnap Gơnoar, Yàng Tom 
Trồ Israel dê, đơs be do: Tus di ngai hơ̆ Añ rơp lơh gơlik gơs di đap mê ală jơnau 
mơ Añ neh đơs tòmdră mơ ƀòn do, lòi gơ in àñ bơta rung rài mơ ò geh lơngai ò.’ 

17Yàng Jehôwa đơs: ‘Mơya tòm ngai hơ̆, Añ rơp dong tă mê, gen mê rơp ò kong 
jào tòm tê ală cau mê rngòt. 

18Bơh Añ ngan rơp dong klàs mê, mê rơp ò gơpừ hơđơm lơmpiat đào; mê rơp 
geh lik klàs bơh bơta chơt be phan dòp geh bơh bơta tòmlơh, bơh mê neh ơn 
nùs dòn kơnòm di Añ,’ Yàng Jehôwa đơs behơ̆.” 

Jeremi 40 

Jeremi geh khat gơboh 
1Gơs jơnau Yàng Jehôwa đơs mơ Jeremi tơnơ̆ mơ tŭ Nebujaradan, cau at bồ mpồl 
ling kơp gàr bơtau dê, hồ toh Jeremi tòm Rama. Nebujaradan neh jòi bàn Jeremi 
tŭ gam kòl kơt mơ sreng digùl ală cau kòl kup bơh Jerusalem mơ Juda dê nàng 
cèng hơ Babilôn. 

2Cau lam bồ mpồl ling kơp gàr bơtau dê sồr lam Jeremi tus mơ đơs lah: “Jehôwa 
Yàng Tom Trồ mê neh lơh nền cèng bơta rung rài tiah do in; 

3mơ Yàng Jehôwa neh lơh tòm toh kung be Kơnràñ neh đơs, bơh bol mê tìs glài 
tòmdră mơ Yàng Jehôwa mơ ò lơh jat jơnau đơs Kơnràñ dê; gen tàng bơta do 
gơlik tus bol mê in. 

4Mơya, ngai do mê gŏ lah añ neh dong mê klàs che sreng bơh di tê mê. Dilah mê 
kòñ lòt bal mơ añ tus hơ Babilôn la di, gen lòt tĕ, añ rơp sền gàr mê, dilah mê ò 
kòñ lòt bal mơ añ tus hơ Babilôn, gen bañ lòt, do làm jơh lơgar ơm di đap mê, mê 
sền tiah lơi niam mơ di nàng lòt, gen lòt tĕ.” 

5Lài mơ tŭ Jeremi lòt, gen Nebujaradan đơs pơnjat tai lah: “Rê tĕ bal mơ kòn klau 
Ahikam, sau Saphan, la Gedalia, hơ̆ la cau mơ bơtau Babilôn bơtào lơh gơs kwang 
at bồ ală ƀòn Juda; ơm tĕ mơ khai digùl làng bol, hala mê kòñ lòt tiah lơi gen lòt 
tĕ tềng hơ̆.” Gen, kwang at bồ mpồl ling kơp gàr bơtau ai khai in phan sa, phan 
ngui, mơ lòi khai lòt. 

6Gen Jeremi tus hơ Gedalia, kòn klau Ahikam, tòm Mispa, mơ ơm bal mơ khai 
digùl làng bol gam ơm wơl tòm lơgar. 

Gedalia geh bơtào gơs kwang at bồ kơnhwàl 
(II Ală Bơtau 25:22-24) 

7 Tòm tŭ ală cau at bồ ling gam ơm wơl tòm ală ƀòn dềt bal mơ ală cau ling bol 
khai dê kơno lah bơtau Babilôn neh bơtào Gedalia, kòn klau Ahikam, lơh gơs 
kwang đơng lơgar, mơ kơno bơtau neh jào khai in ală cau klau, cau ùr, kòn dềt, 
la ală cau rƀah lơòi tòm lơgar, òhềt cèng hơ Babilôn gơs dĭ. 

8Gen bol khai tus hơ Gedalia tòm Mispa. Hơ̆ la Ismael, kòn klau Nethania, 
Jôhanan mơ Jônathan, kòn klau Kareah, Seraya, kòn klau Tanhumet, ală kòn klau 
Ephai ơm tòm Netôpha, mơ Jesania, kòn klau Maaka, bal mơ ală cau lòt bal mơ 
bol khai. 

9Gedalia, kòn klau Ahikam, sau Saphan, ngui jơnau srat să ho nền mơ ală cau hơ̆ 
bal mơ ală cau mơ bol khai lah: “Bañ rngòt duh broă cau Kalde; ơm tĕ tòm lơgar 
mơ duh broă bơtau Babilôn, gen rơp gơs niam bol mê in. 

10Đah mơ añ do, añ rơp ơm tòm Mispa, nàng ala mat bol mê tìp mơ ală cau Kalde 
rơp tus tềng do. Mơya ală bol mê tơrgòm tĕ tơrnòm ño, plai đo kơnhai prang mơ 
mơñà; ơn tĕ tòm gri bol mê dê, mơ ơm tòm ală ƀòn he neh tòmpìt geh.” 

11Tŭ jơh ală cau Juda ơm tòm Môap, digùl kòn sau Ammôn, tòm Edôm mơ ală 
lơgar, kơno bơtau Babilôn neh lòi ală cau gam wơl ơm tòm Juda, mơ bơtào 
Gedalia, kòn klau Ahikam, sau Saphan, lơh gơs kwang at bồ hơđang bol khai. 

12Ală cau Juda hơ̆ bơh ală tiah he neh kong bơtrơh tus rê wơl tòm lơgar Juda, lòt 
tus mơ Gedalia tòm Mispa, tơrgòm tơrnòm mơ plai đo tòm kơnhai prang oă 
ngan. 

13Tŭ hơ̆ Jôhanan kòn klau Kareah mơ ală cau at bồ ling gam ơm tòm dơr brê, tus 
jòi Gedalia tòm Mispa mơ đơs mơ khai lah: 

14“Ồng neh git sơl Baalis bơtau Ammôn dê, neh sồr òm Ismael, kòn klau 
Nethania, nàng tă bơta kis ồng dê?” Mơya Gedalia kòn klau Ahikam ò dòn jơnau 
bol khai. 

15Gen Jôhanan, kòn klau Kareah đơs òm mơ Gedalia tòm Mispa lah: “Dan ai añ in 
lòt, añ rơp tơnchơt Ismael, kòn klau Nethania, mơ ò gơs cau lơi git. Mbe rgơi lòi 
khai tă bơta kis ồng dê, mơ kòp nă cau Juda tơrgòm gùt dar ồng rơp nrah nring, 
mơ làng bol Juda gam wơl rơp chơt roh?” 

16Mơya Gedalia, kòn klau Ahikam, ho wơl Jôhanan, kòn klau Kareah, lah: “Bañ 
lơh bơta hơ̆; bơh bơta mê đơs bơh Ismael la ò tòm toh.” 

Jeremi 41 

Bơta tơnchơt Gedalia 
1 Tòm kơnhai poh, Ismael kòn klau Nethania, sau Elisama tòm jơi bơtiàn cau 
bơtau, mơ la dô nă cau kwang dờng cau bơtau dê, cèng jơt nă cau bal mơ khai 
lòt tus mơ Gedalia kòn klau Ahikam, tòm Mispa. Tòm tŭ bol khai sa ƀañ mơ gơp 
tềng hơ̆. 

2Ismael kòn klau Nethania, bal mơ jơt nă cau lòt bal mơ khai ñă ntào ai đào srơp 
Gedalia kòn klau Ahikam sau Saphan, tơnchơt khai la cau mơ bơtau Babilôn pồ 
bơtào lơh kwang at bồ tòm lơgar. 

3Ismael kung tơnchơt tơn ală cau Juda ơm bal mơ Gedalia tòm Mispa, mơ ală ling 
cau Kalde neh ơm tềng hơ̆. 

4Ngai dơ̆ bàr tơnơ̆ mơ tŭ khai neh tơnchơt Gedalia, òhềt gơs cau lơi git bơta hơ̆, 

5gen gơs phàm jơt nă koah sơnò tềp, soh ào sèt, reh să he, bơh Sicem, Silô, Samari 
tus, at ală phan ơn mơ kòi mbo mơ sơnơm kơlhô tòm tê bol khai nàng cèng tus 
hơ hìu Yàng Jehôwa. 

6Ismael kòn klau Nethania bơh Mispa lik rò ală cau hơ̆, lòt ndang ñìm ndang. Tŭ 
tìp bol khai rau gen đơs lah: “Tus tĕ hơ Gedalia, kòn klau Ahikam.” 

7Tŭ ală cau hơ̆ tus digùl ƀòn, Ismael kòn klau Nethania, mơ ală cau lòt bal mơ 
khai, tơnchơt bol hơ̆ mơ sơrbì ƀồc tòm tơrlung jrô. 

8Mơya gơs jơt nă tòm mpồl bol khai đơs mơ Ismael lah: “Bañ tơnchơt bol hi, bơh 
bol hi gơs ală phan sa pồn ndơp tòm ƀlàng sre: kòi mi, kòi tràng, mơñà, mơ dà 
lơwe.” Gen Ismael ơm dơh wơl ò tơnchơt bol khai bal mơ oh mi bol khai. 

9Trồm jrô mơ Ismael kòn klau Nethania, sơrbì ală ƀồc khai neh tơnchơt bal mơ 
Gedalia, hơ̆ la trồm jrô bơtau Asa neh tò, nàng tòmdră tòmlơh mơ Baesa, bơtau 
Israel. Ismael, kòn klau Nethania, neh bồr trồm jrô hơ̆ bềng ală ƀồc khai neh 
tơnchơt. 

10Tơnơ̆ hơ̆, Ismael kup jơh ală làng bol gam ơm wơl tòm Mispa cèng gơs dĭ: hơ̆ 
la ală kòn ùr bơtau, mơ jơh làng bol gam lòi wơl tòm Mispa mơ kwang lam bồ 
ling kơp gàr Nebujaradan neh jào phi Gedalia, kòn klau Ahikam in, Ismael kòn 
klau Nethania, kup ală cau hơ̆ cèng gơs dĭ, mơ lam tus hơ tiah làng bol Ammôn. 

11Tŭ Jôhanan, kòn klau Kareah, mơ ală cau at bồ ling jat khai, kơno ală bơta iơh 
mơ Ismael, kòn klau Nethania, neh lơh, 

12bol khai pơjum wơl jơh ală cau bol khai dê mơ sơntòm lòt tòmlơh mơ Ismael 
kòn klau Nethania, bol khai ting bàn rềp di tơnau dờng Gabaôn dê. 

13Tŭ mpồl làng bol gơkòl Ismael kup cèng sền gŏ Jôhanan, kòn klau Kareah mơ 
jơh ală cau at bồ ling gen jơh tơl nă hòn chò ngan. 

14Jơh làng bol mơ Ismael neh kup cèng bơh Mispa tòmgơl nùs dô mơ lòt tus hơ 
Jôhanan, kòn klau Kareah. 

15Ai Ismael kòn klau Nethania, gen bal mơ phàm nă ntoat dô bơh Jôhanan mơ lòt 
tus hơ cau Ammôn. 

16Jôhanan, kòn klau Kareah, bal mơ ală cau at bồ ling jat khai, bal mơ mpồl cau 
pa geh dong tă bơh tê Ismael, kòn klau Nethania, tơnơ̆ mơ tŭ khai neh tơnchơt 
Gedalia, kòn klau Ahikam. Jơh ală ling, ală cau ùr, ală kòn dềt, ală kwang kơndời, 
neh geh Jôhanan cèng rê bơh Gabaôn. 

17Bol khai rơp sơntòm lòt mơ dơh wơl tòm Gerut Kimham, rềp Betlehem, nàng 
dô tus hơ Ejiptơ, 

18tài bơh cau kalde; bơh bol khai rngòt cau Kalde, tài bơh Ismael, kòn klau 
Nethania, neh tơnchơt Gedalia, kòn klau Ahikam, la cau mơ bơtau Babilôn neh 
pồ bơtào lơh gơs kwang at bồ hơđang lơgar. 

Jeremi 42 

Jeremi bơto làng bol bañ lòt hơ lơgar Ejiptơ 
1Tŭ hơ̆ ală cau at bồ mpồl ling, Jôhanan kòn klau Kareah, Jesania, kòn klau 
Hôsaya, mơ jơh làng bol, bơh cau dềt tus cau dờng, 

2neh tus đơs mơ Jeremi lah: “Dan dòp jơnau bol hi dan, mơ hòi dan ala mơ 
Jehôwa Yàng Tom Trồ ồng dê bol hi in, hơ̆ la ală cau gam wơl in. Mơ tai, bol hi 
bơh lài ngan la oă cau, ngai do gam wơl dô êt ngan, kung be mat ồng neh gŏ. 

3Dan Jehôwa Yàng Tom Trồ ồng dê sơnio bol hi in tềng đah bol khai pal lòt mơ 
ñchi broă bol hi pal lơh!” 

4Gen cau gơnoar hwơr Jeremi ho lah: “Añ kơno rau! Do, añ rơp hòi dan Jehôwa 
Yàng Tom Trồ bol mê dê, jat be jơnau bol mê dan, bơta lơi Yàng Jehôwa ho wơl, 
añ rơp yal bol mê in git, ò pồn dô êt lơi mơ bol mê.” 

5Ală cau hơ̆ đơs mơ Jeremi lah: “Dilah bol hi ò lơh jat kòp jơnau Jehôwa Yàng 
Tom Trồ ồng dê rơp sồr ồng yal bol hi in, dan Yàng Jehôwa la song ngan, dòn 
song lơh cơng digùl bol he! 

6Bulah bơta niam hala bơta iơh, bol hi rơp lơh jat jơnau Jehôwa Yàng Tom Trồ 
bol hi dê, la Bơtau mơ bol hi sồr ồng hòi dan; nàng tòm tŭ dòn bơr Jehôwa Yàng 
Tom Trồ bol hi dê, gen bol hi rơp geh lơngai.” 

7Tơnơ̆ mơ jơt ngai, gơs jơnau Yàng Jehôwa đơs mơ Jeremi. 

8Khai hòi Jôhanan, kòn klau Kareah, jơh ală cau kwang ling mơ jơh ală cau ling, 
bơh cau dềt tus cau dờng, 

9mơ đơs mơ bol khai lah: “Jehôwa Yàng Tom Trồ Israel, la Bơtau mơ bol mê sồr 
añ tus, nàng yal tơlik bơta hòi dan di đap Kơnràñ, đơs be do: 

10‘Dilah bol mê kư̆ ơm wơl tòm lơgar do, gen Añ rơp bơtào bol mê wơl mơ ò phà 
tơnroh, Añ rơp tam bol mê mơ ò dus sang; bơh Añ neh tòmgơl bơh bơta rung rài 
mơ Añ neh dùh hơđang bol mê. 

11Yàng Jehôwa đơs lah: bañ rngòt bơtau Babilôn, be bol mê neh rngòt; bañ rngòt 
bơtau hơ̆, bơh Añ ơm bal mơ bol mê nàng dong tă mơ dong bol mê klàs bơh tê 
khai. 

12Añ rơp nđàc sơngit bol mê, tồ bơtau hơ̆ kung nđàc sơngit bol mê, mơ ai bol mê 
in rê wơl hơ lơgar tòm he.’ 

13Mơya dilah bol mê đơs lah: ‘Bol hi ò bài ơm tòm lơgar do;’ mơ bol mê ò dòn jat 
jơnau Jehôwa Yàng Tom Trồ bol mê dê, 

14mơ đơs lah: ‘Ò, bol hi kòñ tus tòm lơgar Ejiptơ, la tiah bol hi ò gŏ kơlìn gơtoă 
tai, rơp ò kơno jơnau ntas kơlwòk tai, tềng hơ̆ bol hi rơp ò siơ̆u piang lă; hơ̆ la 
tiah bol hi rơp ơm,’ 

15gen, ơ bol mê la cau Juda gam wơl ne, iat tĕ jơnau Yàng Jehôwa dê. Yàng Jehôwa 
Gơnap Gơnoar, Yàng Tom Trồ Israel dê, đơs be do: ‘Tŭ bol mê wèt mat mut tòm 
Ejiptơ nàng ơm tòp tềng hơ̆, 

16gen pềs tà mơ bol mê rngòt rngơt rơp ting bàn bol mê tòm lơgar Ejiptơ; bơta 
jơgloh rung mơ bol mê cù kìr kung rơp ting jat bol mê tòm lơgar Ejiptơ, mơ bol 
mê rơp chơt tềng hơ̆. 

17Behơ̆ gen, dilah cau lơi wèt mat mut tòm lơgar Ejiptơ nàng ơm tòp tềng hơ̆, 
gen rơp chơt bơh pềs tà, jơgloh rung, mơ pluh plàng. Tòm mpồl bol khai, ò gơs 
cau lơi gam wơl; ò gơs cau lơi klàs bơh bơta rung rài mơ Añ cèng tus hơđang bol 
khai.’ 

18Ngan behơ̆, Yàng Jehôwa Gơnap Gơnoar, Yàng Tom Trồ Israel dê, đơs be do: 
‘Kung be bơta gơjrañ mơ bơta gơjrañ dờng Añ jê neh dùh hơđang làng bol 
Jerusalem mbe lơi, gen tŭ bol mê mut tòm Ejiptơ, bơta gơjrañ Añ kung rơp tuh 
tơlik bol mê in kàr hơ̆; tềng hơ̆ bol mê rơp lơh kai cau in srat sơntơm, cù kìr, srat 
rma, mơ sền òsơp; mơ bol mê kung rơp ò gŏ tiah do tai.’ 

19Ơ oh mi la cau Juda gam ơm wơl, Yàng Jehôwa neh đơs bơh oh mi lah: ‘Bañ tus 
hơ lơgar Ejiptơ.’ Pal git loh lah ngai do añ neh yal loh oh mi in. 

20Tài bơh oh mi neh lơh bơta tìs sơbơng rơng ngan. Bơh oh mi neh sồr añ tus 
mơ Jehôwa Yàng Tom Trồ oh mi dê, mơ đơs lah: ‘Dan tài bơh bol hi hòi dan ala 
mơ Jehôwa Yàng Tom Trồ bol hi dê, mơ yal bol hi in git kòp bơta mơ Jehôwa 
Yàng Tom Trồ bol hi đơs; gen bol hi rơp lơh jat.’ 

21Mơ tai, ngai do añ neh yal oh mi in rau; mơya oh mi ò dòn jat jơnau Jehôwa 
Yàng Tom Trồ oh mi bơta lơi Kơnràñ sồr añ yal wơl oh mi in. 

22Tŭ do, pal git loh lah oh mi rơp chơt bơh pềs tà, jơgloh rung, pluh plàng, tòm 
tiah mơ oh mi kòñ tus mơ ơm.” 

Jeremi 43 

Jeremi kong cèng hơ lơgar Ejiptơ, Jeremi yal lài bơh bơta cahrña 
1Tòm tŭ Jeremi neh sir yal wơl jơh ală jơnau bơh Jehôwa Yàng Tom Trồ bol khai 
in, la jơnau Jehôwa Yàng Tom Trồ bol khai dê neh sồr khai yal wơl bol khai in 
iat, 

2gen Ajaria kòn klau Hôsaya, Jôhanan kòn klau Kareah, bal mơ ală cau pơnhừ să 
đơs mơ Jeremi lah: “Mê đơs blac! Jehôwa Yàng Tom Trồ bol hi òhềt tŭ lơi sồr mê 
yal bol hi in lah: ‘Bañ lòt hơ lơgar Ejiptơ mơ ơm tềng hơ̆.’ 

3Mơya hơ̆ la Baruk kòn klau Neriya, chồl mê tòmdră mơ bol hi, jào bol hi tòm tê 
cau Kalde nàng tơnchơt hala kup cèng gơs dĭ tòm lơgar Babilôn.” 

4Behơ̆ gen, Jôhanan kòn klau Kareah, ală cau at bồ ling mơ làng bol, ò dòn jơnau 
Yàng Jehôwa neh sồr ơm wơl tòm lơgar Juda. 

5 Jôhanan kòn klau Kareah, mơ ală cau at bồ ling cèng ală cau Juda gam wơl tòm 
lơgar Juda hơ̆, la jơh ală cau rê wơl bơh ală lơgar ndai mơ bol khai neh kong 
bơtrơh tus, 

6ală cau klau, ală cau ùr, ală kòn dềt, bal mơ ală kòn ùr cau bơtau, mơ ală cau mơ 
Nebujaradan, kwang lam bồ mpồl ling kơp gàr bơtau, neh lòt bal mơ Gedalia kòn 
klau Ahikam sau Saphan dê, mơ kung cèng bal cau gơnoar hwơr Jeremi mơ 
Baruk kòn klau Neriya, 

7mut tòm lơgar Ejiptơ, tus hơ Tahpanhes; bơh bol khai ò dòn jat jơnau Yàng 
Jehôwa. 

8Tòm Tahpanhes, gơs jơnau Yàng Jehôwa đơs mơ Jeremi be do: 

9“Ai tĕ ală pơnai lŭ dờng ơn tòm tê mê dê, cèng pồn tòm ù kơnàng lơh gac di đap 
hìu Pharaôn, tòm Tahpanhes, lòi ală cau Juda in sền mê lơh behơ̆. 

10Mê pal yal tĕ bol khai in lah: Yàng Jehôwa Gơnap Gơnoar, Yàng Tom Trồ Israel 
dê, đơs be do: ‘Añ rơp sồr mơ cèng dĭ gơna Añ la Nebukatnessar bơtau Babilôn, 
mơ khai rơp ơn sơbàn bơtau khai dê hơđang ală lŭ do mơ Añ pa pồn; bơtau hơ̆ 
rơp cang ală kơrnìng hơđang. 

11Bơtau hơ̆ rơp tus, lơh lơgar Ejiptơ Ală cau pal kong pluh plàng gen chơt bơh 
pluh plàng, Ală cau pal lơh dĭ gen kup cèng gơs dĭ, Ală cau pal kong chơt bơh pềs 
tà gen phi pềs tà in! 

12Añ rơp sing ồs chu ală hìu bơmồng ală yàng Ejiptơ dê; Nebukatnessar rơp chu 
hala cèng ală rùp ràk hơ̆; bơtau hơ̆ kơñau jơh hir lơgar Ejiptơ, kung be cau ê 
belàt dòñ goh sai rồ tòm ào khai, mơ lik lòt lơngap lơngai. 

13Khai rơp dơrpă ală jrong Bet Semes dê tòm lơgar Ejiptơ, mơ rơp ai ồs chu jơh 
ală hìu bơmồng ală yàng Ejiptơ dê.’” 

Jeremi 44 

Jeremi lah pơrhơng cau Juda ơm tòm lơgar Ejiptơ duh khoai rùp ràk 
1Gơs jơnau yal Jeremi in bơh jơh ală cau Juda ơm tòm lơgar Ejiptơ, tòm Mikdôl, 
Tahpanhes, Nôp, mơ tòm kơnhwàl Patros lah: 

2Yàng Jehôwa Gơnap Gơnoar, Yàng Tom Trồ Israel dê đơs be do: “Bol mê neh gŏ 
ală bơta rung rài mơ Añ neh tơndùh hơđang Jerusalem mơ ală ƀòn Juda dê. Ne, 
ală ƀòn hơ̆ ngai do gơkòl sang lòi ngềt ngơt ò gơs cau ơm, 

3tài bơh glài iơh bol khai neh bơrcek Añ gơjrañ, lòt chu kơlhô mơ duh khoai ală 
yàng ndai mơ bol khai, bol mê bal mơ ồng pàng bol mê kung òhềt tŭ lơi git. 

4Ngan, Añ neh ơt ơl sồr ală dĭ gơna Añ la ală cau gơnoar hwơr, lòt tus mơ bol mê 
mơ đơs lah: ‘Bañ lơh bơta cù kìr mơ Añ gơjrañ hơ̆.’ 

5Mơya bol khai ò kơno, ò ơn tồr iat, ò sang bơta iơh kư̆ chu kơlhô ală yàng ndai 
in. 

6Gen tàng bơta gơjrañ mơ bơta gơjrañ dờng Añ jê neh tuh tơlik kung be ồs chu 
ală ƀòn Juda dê mơ ală gùng ƀòn dờng Jerusalem dê; mơ bol gơ kong phà tơrlah 
ngềt ngơt jơl tus ngai do. 

7Tŭ do Jehôwa, Yàng Tom Trồ Gơnap Gơnoar, Yàng Tom Trồ Israel dê, đơs be 
do: ‘Ñchi bơh tài bol mê lơh bơta iơh dờng behơ̆ tòmdră mơ bơta kis să tòm bol 
mê, tian gơs ală cau klau, cau ùr, cau kòn, kòn dềt gam pô, kong tơnroh bơh digùl 
Juda ò gam wơl dô êt lơi; 

8Ñchi bơh tài bol mê bơrcek Añ gơjrañ bơh ală broă tê bol mê lơh, chu kơlhô ală 
yàng ndai in tòm lơgar Ejiptơ, la tiah bol mê pa tus ơm; tian gơs bol mê toès wơl 
bơta tơnroh he in, cèng he lơh gơs kai srat rma sền òsơp digùl ală làng bol 
dunnia. 

9Bol mê neh hŭi bơta iơh ồng pàng bol mê dê, bơta iơh ală cau bơtau Juda dê, 
bơta iơh ală bau ùr cau bơtau dê, bơta iơh să tòm bol mê mơ bau ùr he dê neh 
tìs tòm lơgar Juda mơ tòm ală gùng Jerusalem ơ? 

10Bol khai ò tơnliah să jơl tus ngai do, ò duh rngòt, ò lòt jat bơta boh lam gơnoar 
sồr Añ neh ơn di đap bol mê mơ ồng pàng bol mê dê.’ 

11Tài bơh hơ̆, Yàng Jehôwa Gơnap Gơnoar, Yàng Tom Trồ Israel dê đơs be do: 
‘Añ neh lơh nền cèng bơta rung rài tơndùh hơđang bol mê, mơ tơnroh jơh Juda. 

12Añ rơp ai cau Juda gam wơl, hơ̆ la ală cau neh lơh nền lòt hơ Ejiptơ nàng ơm 
tềng hơ̆; jơh tơl nă bol khai rơp kong tơnroh tềng hơ̆. Tòm Ejiptơ, bol khai rơp 
chơt bơh bơta kơlìn hala jơgloh rung, cau dềt bal mơ cau dờng rơp chơt bơh đào 
mơ jơgloh rung, lơh kai cau in dơñŏ tơnhial, cù kìr, sền òsơp. 

13Añ rơp lơh glài ală cau ơm tòm lơgar Ejiptơ, kung be neh lơh glài Jerusalem 
mơ pềs tà, jơgloh rung, mơ pluh plàng, 

14tian gơs tòm ală cau Juda gam wơl lòt tus ơm tòm Ejiptơ, gen ò gơs cau lơi lik 
klàs, hala gam kis, nàng rê wơl hơ lơgar Juda. Bulah bol khai kòñ ngan rê wơl kis 
tềng hơ̆, bol khai rơp ò rê wơl, mìng la dô êt nă cau neh dô klàs lơm.’” 

15Tŭ hơ̆, jơh ală cau neh git bau ùr he chu kơlhô ală yàng ndai, jơh ală cau ùr ơm 
tềng hơ̆ pơjum wơl dô mpồl dờng, hơ̆ la ală làng bol ơm tòm lơgar Ejiptơ, tòm 
Phatrôt, ho mơ Jeremi lah: 

16“Bơh bơta ồng ai sơnđan Yàng Jehôwa đơs mơ bol hi, gen bol hi ò bài iat ò. 

17Mơya bol hi ngan rơp lơh wil tơl ală jơnau neh lik bơh bơr bol hi, rơp chu kơlhô 
mơ ơn phan ơn ưnngài yàng ùr hơđang trồ, kung be bol hi bal mơ ồng pàng bol 
hi, cau bơtau, cau kwang at bồ bol hi neh lơh tòm ală ƀòn Juda dê mơ tòm ală 
gùng ƀòn dờng Jerusalem; Tài bơh tŭ hơ̆ bol hi gơs ƀañ nàng sa hòm să he, geh 
lơngai, ò gŏ rung rài lơi. 

18Mơya, bơh tŭ bol hi ơm ò chu kơlhô mơ ơn phan ơn ưnngài yàng ùr hơđang 
trồ, gen bol hi siơ̆u siar ală bơta, mơ kong tơnroh bơh pềs tà jơgloh rung. 

19Mơ tai, tŭ bol hi chu kơlhô mơ ơn phan ơn ưnngài yàng ùr hơđang trồ, bol hi 
lơh ƀañ gơs cih rùp yàng ùr hơ̆, gen ală bau klau bol hi ngan ò git sơl ơ?” 

20Gen Jeremi đơs mơ jơh ală làng bol, cau klau, cau ùr, mơ kòp nă cau neh ho wơl 
khai in behơ̆, lah: 

21“Bol mê bal mơ ồng pàng, ală cau bơtau, ală kwang at bồ bol mê, mơ làng bol 
tòm lơgar neh chu kơlhô tòm ală ƀòn Juda mơ tòm ală gùng ƀòn dờng Jerusalem, 
Yàng Jehôwa ngan ò cih kah tòm dơngoh Kơnràñ ò ơ? 

22Yàng Jehôwa ò jai kong tai, bơh broă lơh iơh rmơh bol mê dê mơ bơta cù kìr 
mơ bol mê neh tìs, gen tàng lơgar bol mê neh gơlik gơs tiah lòi srau, ngềt ngơt 
mơ dô bơta srat sơntơm, ò gơs làng bol ơm jơl tus di ngai do. 

23Hơ̆ la tài bơh bol mê neh chu kơlhô mơ neh tìs glài tòmdră mơ Yàng Jehôwa, 
bơh bol mê ò dòn jat jơnau Yàng Jehôwa, mơ ò cơnđòa jat bơta boh lam, gơnoar 
sồr, mơ bơta bơto sồr Kơnràñ dê, gen tàng bơta rung rài do neh dùh bol mê in, 
kung be neh gơs jơl tus ngai do.” 

24Jeremi đơs jơh làng bol mơ jơh ală cau ùr in lah: “Ơ jơh làng bol Juda ơm tòm 
lơgar Ejiptơ, iat tĕ jơnau Yàng Jehôwa dê. 

25Yàng Jehôwa Gơnap Gơnoar, Yàng Tom Trồ Israel dê, đơs be do: Bol mê mơ 
bau ùr bol mê neh lơh jơh ală broă mơ bol mê đơs tơlik bơh bơr bol mê lah: 
‘Ngan bol hi rơp lơh wil tơl jơnau he neh ho pơgon, chu kơlhô, mơ ơn phan ơn 
ưnngài yàng ùr hơđang trồ in.’ Behơ̆ bol mê kah prap kơ̆ jơnau ho pơgon bol mê 
dê mơ lơh wil tơl. 

26Gen tàng, ơ jơh làng bol Juda ơm tòm lơgar Ejiptơ, iat tĕ jơnau Yàng Jehôwa. 
Yàng Jehôwa đơs: Do Añ rơp ai sơnđan dờng Añ mơ srat să, rơp ò gơs dô nă cau 
Juda lơi tòm jơh lơgar Ejiptơ pò bơr đơs bơh sơnđan Añ tai mơ đơs lah: ‘Ngan 
kung be Yàng Jehôwa kis gam sùm sùm!’ 

27Añ rơp drơng kơp nàng tơndùh bơta rung rài bol khai in mơ ò tơndùh bơta 
lơngai; kòp nă cau Juda ơm tòm lơgar Ejiptơ rơp kong tơnroh bơh pềs tà mơ 
jơgloh rung jơl tus neh tơnroh jơh. 

28Mìng dô êt cau geh klàs bơh pềs tà tòm lơgar Ejiptơ rê wơl hơ lơgar Juda; mơ 
jơh ală cau Juda gam wơl, la ală cau neh tus ơm tòm lơgar Ejiptơ rơp git jơnau 
cau lơi la tòm toh, jơnau Añ hala jơnau bol khai dê. 

29Yàng Jehôwa đơs: ‘Do la tềl sơnio mơ bol mê bơh hơ̆ git Añ rơp lơh glài bol mê 
tòm tiah do, nàng bol mê git lah jơnau Añ đơs tòmdră mơ bol mê ngan neh gơlik 
di ngan.’ 

30 Yàng Jehôwa đơs be do: ‘Do, Añ rơp phi Pharaôn Hôpra bơtau Ejiptơ, tòm tê 
cau sò tơm khai mơ cau jòi bơta kis khai, kung be Añ neh phi Jedekia bơtau Juda, 
tòm tê Nebukatnessar bơtau Babilôn, la cau sò tơm mơ jòi bơta kis khai.’” 

Jeremi 45 

Jeremi pơndòm pơniang Baruk 
1 Do la jơnau cau gơnoar hwơr Jeremi dê đơs mơ Baruk, kòn klau Neriya, tŭ khai 
cih ală jơnau do tòm dô dap sră bơh bơr Jeremi đơs tơlik, tòm nam dơ̆ poan rài 
Jehôyakim kòn klau Jôsia bơtau Juda: 

2“Ơ Baruk! Jehôwa, Yàng Tom Trồ Israel dê, đơs mơ mê be do: 

3Mê neh đơs: ‘Bòl glar añ in, bơh Yàng Jehôwa bơtơl bơta moat jrùng jê sồt añ 
in; añ lơgah lơgañ bơh bơta rơnđơh rơnđềng, ò geh rlô bòl!’” 

4Mê đơs tĕ mơ khai lah: “Yàng Jehôwa đơs be do: ‘Ne, Añ rơp phà tơrlah jơh ală 
phan Añ neh bơtào, Añ dus sang jơh ală phan Añ neh tam, bơta hơ̆ gơlik gơs tòm 
làm jơh lơgar. 

5Ai mê, mê gam jòi broă dờng he in ơ? Bañ jòi tai, bơh do, Añ rơp tơndùh bơta 
rung rài hơđang jơh ală jơi poac să in; ai mê, bulah mê lòt tiah lơi, Añ kung rơp 
sền gàr bơta kis mê be phan dòp geh bơh bơta tòmlơh.’” Yàng Jehôwa đơs behơ̆. 

Jeremi 46 

Jơnau đơs hwơr bơh ală làng bol 
(46:1 – 51:64) 

Jơnau đơs hwơr bơh lơgar Ejiptơ 
1Gơs jơnau Yàng Jehôwa đơs mơ cau gơnoar hwơr Jeremi bơh ală làng bol. 

2 Bơh Ejiptơ, bơh mpồl ling bơtau Ejiptơ dê, Pharaôn Nekô, tŭ hơ̆ bơtào sàl ling 
rềp hiòng Ơphrat, tòm Karkemis; hơ̆ la mpồl ling gơkòl Nebukatnessar bơtau 
Babilôn lơh alah, tòm nam dơ̆ poan rài Jehôyakim kòn klau Jôsia bơtau Juda dê. 

3Rcang tĕ khèl dềt khèl dờng, mơ lik tòmlơh! 

4Ơ ling hào ơseh, kơt tĕ ừn ơseh, hào tĕ! Ndau tĕ sơgơn lòs ñă jat sèng; Tồl tà mơ 
soh ào lòs! 

5Ñchi bơta Añ neh gŏ taih? Bol khai rngòt rngơt, ruc wơl; Ală ling kong lơh 
gơprah gơpring, sơrbac sơrbang ntoat dô ò sền wơl đah ngkòi. Bơta rngòt rngơt 
làm jơh gùt dar, Yàng Jehôwa đơs behơ̆. 

6Cau ngac ngan kung ò rgơi dô, cau pràn ngan kung ò geh klàs. Bơh đah đang, di 
gah hiòng Ơphrat, Bol khai gơtup mơ gơpừ! 

7Ne, cau do la ñcau gơhào khuh be hiòng Nil, kung be ală hiòng gơtơngguh ryà 
dờng 

8Hơ̆ la Ejiptơ tơngguh be hiòng Nil, be ală hiòng dà gơhào khuh ryà. Gơ đơs, añ 
rơp guh, gòm jơh ù tiah; añ rơp phà tơrlah ală ƀòn mơ làng bol. 

9Ơseh, brồ tus hơđap; rơndeh tòmlơh ntoat tĕ mhar; Ală cau ling, ntoat tĕ 
tòmlơh; Cau Kus mơ cau Phus gen àñ khèl, Ai cau Lidi at àtak mơ wàr gơ. 

10Ngai hơ̆ la ngai Yàng Jehôwa, Yàng Tom Trồ Gơnap Gơnoar; Hơ̆ la ngai sal tê, 
Kơnràñ rơp sal tê cau sò tơm di Kơnràñ. Đào rơp loan jơl tus hòm, Hùc mhàm 
bol khai jơl tus rài tơhìr; Bơh Yàng Jehôwa la Yàng Tom Trồ Gơnap Gơnoar, Gơs 
bơta ơn phan duh khoai tòm lơgar đah đang, di gah hiòng Ơphrat. 

11Ơ ală ơruh òhềt bau, kòn ùr Ejiptơ dê! Guh tĕ hơ Galaat, mơ ai kơlhô; Bol ai 
ngui oă sơnơm kung ò kwơ, Ò geh sơmbòi bol ai in ò! 

12Ală lơgar gen neh kơno bơta ƀàssìl ƀàsso bol ai dê, mơ plai ù bềng sap driau 
nggà bol ai dê; Bơh ling tòmlơh gơtup jơng mơ ling tòmlơh, Jơh bàr đah gơpừ 
bal. 

Babilôn sò lơh Ejiptơ 
13 Do la jơnau Yàng Jehôwa đơs mơ cau gơnoar hwơr Jeremi, bơh bơta 
Nebukatnessar, bơtau Babilôn, rơp tus lơh lơgar Ejiptơ: 

14“Yal tơlik tĕ tòm Ejiptơ; yal Mikdôl in, Yal tơnggit Nôp mơ Tahpanhes in, đơs 
lah: ‘Mut ơm tĕ tòm toh di tiah ơm, mơ rcang kơp, Bơh đào neh loan gùt dar mê.’ 

15Tài bơh ñchi Apis dô thit, ñchi bơh tài ală kơnrồ bol mê ò rgơi ntào, bơh Yàng 
Jehôwa neh ting bơtrơh bol khai. 

16Kơnràñ lơh oă cau in gơtup jơng, mơ gơpừ, Cau do hơđang cau ne, mơ đơs bal 
mơ gơp lah: ‘Tus tĕ, rê wơl hơ làng bol he, Tòm lơgar bol he neh geh deh, ngài 
bơh pềs tà rồn bơklơn!’ 

17Ai tĕ Pharaôn bơtau Ejiptơ in dô nơm sơnđan, lah: ‘Cau pơnhừ să mơ jòng să! 
La cau neh lòi roh tŭ bơtoah.’” 

18Bơtau, sơnđan Kơnràñ la Yàng Jehôwa Gơnap Gơnoar đơs lah: “Ngan kung be 
Añ kis sùm, Cau sò tơm rơp tus, kung be mơnơm Thabôr ơm digùl ală mơnơm, 
kung be Karmel mpòl di gah dàlềng. 

19Ơ ală ơruh dềt ơm tòm Ejiptơ, rcang ală kơldung bol ai dê nàng lòt gơs dĭ, bơh 
Nôp rơp gơlik gơs tiah lòi srau; rơp kong chu, ò gơs làng bol ơm tai. 

20Ejiptơ la dô nơm kơnrồ dra niam mơnĕ, mơya kòl dô nơm tòt bơh đah đang 
tus cik gơ. 

21Ală ling tòmlơh ơpah ơm digùl gơ kung be kơnrồ kòn lơmă. Mơya bol khai 
kung wơlke mơ dô jơh, bol khai ò jai ntào. Bơh ngai rung rài, tơngai lơh glài, neh 
tus hơđang bol khai rau. 

22Khai lơh ntas kung be bơs nsròng; bơh cau sò tơm khai dê lòt tus pràn ngan, 
at sùng yoas tus tòmdră mơ khai, kung be ală cau chài kơl chi.” 

23Yàng Jehôwa đơs lah: “Cau sò tơm kơl chi tòm dơr brê khai dê, bulah brê hơ̆ ò 
rgơi lòt gan. Bơh bol khai gal ngan rlau mơ srah nting, kung ò rgơi kòp. 

24Kòn ùr Ejiptơ rơp kòl bơta ƀàssìl ƀàsso, rơp kong phi tòm tê làng bol đah đang.” 

25Yàng Jehôwa Gơnap Gơnoar Dờng, Yàng Tom Trồ Israel dê, đơs lah: “Do, Añ 
rơp lơh glài Ammôn, la yàng Nô dê, bal mơ Pharaôn, mơ Ejiptơ, bal mơ ală yàng 
mơ ală bơtau gơ dê: hơ̆ la Pharaôn bal mơ ală cau gơn kơnòm di khai. 

26Añ rơp phi bol khai tòm tê ală cau jòi bơta kis bol khai, hơ̆ la tòm tê 
Nebukatnessar, bơtau Babilôn, mơ tòm tê ală cau kwang khai dê; tơnơ̆ mơ hơ̆ 
Ejiptơ rơp gam gơs làng bol ơm kung be yau òr, Yàng Jehôwa đơs behơ̆. 

27 Ai mê, ơ dĭ gơna Añ la Jakôp, bañ rngòt!; Ơ Israel, bañ rngòt rngơt! Bơh Añ rơp 
dong tă mê bơh lơgar ngài, rơp lơh jơi bơtiàn mê lik bơh lơgar bol khai kong kup 
gơs dĭ. Jakôp rơp rê wơl, geh lơngap lơngai, ò gơs cau lơi lơh khai in rngòt rngơt 
tài.” 

28Yàng Jehôwa đơs: “Ơ Jakôp dĭ gơna Añ, mê bañ rngòt, bơh Añ ơm bal mơ mê. 
Añ rơp tơnroh jơh ală lơgar mơ Añ neh bơtrơh mê tus; ai mê, gen Añ ò tơnroh 
jơh ò, mơya lơh glài tơmàl mê dô bă song ring, mê ò rgơi ò lơh glài tơmàl ò.” 

Jeremi 47 

Jơnau đơs hwơr bơh cau Philistin 
1 Do la jơnau bơh Yàng Jehôwa đơs mơ cau gơnoar hwơr Jeremi bơh cau 
Philistin, lài mơ tŭ Pharaôn òhềt brồ lơh Gaja. 

2Yàng Jehôwa đơs be do: “Ne, ală ryà dà bơh đah đang gơtơngguh, rơp gơlik gơs 
hiòng dà tih, rơp ngŏ bam hơđang ù mơ ală phan hơđang ù, ngŏ bam ală ƀòn mơ 
làng bol ơm tòm hơ̆. Kòn mơnus rơp nggà driau, jơh ală làng bol tòm ù pơt wòl. 

3Kơno ntas jơng ơseh ntoat, mơ ntas kong rơndeh tòmlơh nggồr ur ur, ală mè 
bèp ò wèt wơl sền kòn, bơh ală tê bol khai dê gơlik lơbơn òsô, 

4Tài bơh ală ngai hơ̆ neh tus nàng tơnroh jơh làng bol Philistin Mơ tă tơlik bơh 
Tirơ mơ Sidôn Ală cau dong kòl ală cau gam wơl. Bơh Yàng Jehôwa tơnroh làng 
bol Philistin, Hơ̆ la ală cau gam wơl tòm bồt pơlào Kaptôr. 

5Gaja rơp koah bồ tòm bơta ñìm rac; Askalôn ơm mŏ mŏ, Ơ ală làng bol gam wơl 
tòm ală thòng! Bol mê koh is poac he tus di tŭ lơi taih? 

6Ơ đào Yàng Jehôwa dê, Gam nđò jŏ tai sồng mê rlô taih? Ơn să mê wơl tòm 
sơmprồm mê dê, Rlô tĕ, ơm mŏ mŏ tĕ. 

7Tŭ Yàng Jehôwa neh ai gơnoar sồr, Gen mbe mê rgơi ơm mŏ mŏ taih? Bơh 
Kơnràñ neh lơh nền gơ in Tòmdră mơ Askalôn mơ tòmdră rò gah dàlềng.” 

Jeremi 48 

Jơnau đơs hwơr bơh cau Môap 
1 Bơh Môap, Yàng Jehôwa Mpồl Ling, Yàng Tom Trồ Israel dê, đơs be do: “Bòl 
glar Nebô in, tài bơh neh gơlik gơs tiah lòi srau! Kiriataim pal kong bơta ƀàssìl, 
mơ gơkòl phà kup; Misgap kong tuh tơlup mơ sền òsơp. 

2Bơta tiơng pơnro Môap dê ò gam tai, Tòm Hesbôn, cau jòi kai lơh iơh gơ mơ 
đơs lah: ‘Tus tĕ, tơnroh Môap, nàng gơ ò geh kòp la dô nơm lơgar tai!’ Ơ Metmen, 
mê kung rơp gơlik gơs kloat; Đào rơp ting jat mê. 

3Gơs jơnau hòi driau bơh Hôrônaim lah: ‘Bơta tơrlah tơrlơm mơ bơta roh 
gơprah dờng ngan!’ 

4‘Môap neh kòl tơnroh rau!’ Ală kòn dềt gơ ñìm nggà! 

5Bol khai guh kơh Luhit, bol khai ñìm rac sràt bơtang ngan; bơh mù dòr 
Hôrônaim, bol khai kơno sap pơt wòl jê sồt moat jrùng. 

6Dô pleh tĕ! Dong klàs bơta kis he! Kung be dô nơm alàng brê tòm ƀlàng bràs! 

7Ngan behơ̆, bơh mê neh gơn kơnòm di pràn tòm mê dê mơ phan màng mê dê, 
Gen mê kung rơp kong tòmpìt ai, Kemôs rơp kong cèng pơrdô Bal mơ ală cau 
gơnoar ơn phan duh khoai mơ ală kwang bàng gơ. 

8Cau tơnroh rơp mut tòm ală ƀòn, mơ ò gơs ƀòn lơi geh pleh klàs; Thòng rơp 
kong roh rui, Ƀlàng ring kong phà tơnroh, Be Yàng Jehôwa neh đơs. 

9Ai tĕ boh Môap in, Ngan khai rơp gơpừ; Ală ƀòn gơ rơp gơlik ngềt ngơt, Ò gơs 
cau ơm. 

10Pal srat sơntơm cau lơi lơh broă Yàng Jehôwa dô bă ma blac! Pal srat sơntơm 
cau lơi ò prap đào he bơh lơh gơtuh mhàm! 

11Môap ơm lơngai lơngò bơh tŭ gam kơnòm să, Kung be tơrnòm neh soat, Òhềt 
tuh bơh gri do tus hơ gri ne, Kung òhềt kong kup cèng pơrdô; Gen tànggơ gam 
bơkah, mơ ƀô gơ òhềt roh.” 

12Gen tàng Yàng Jehôwa đơs: “Do, ngan ngai rơp tus, Tŭ Añ rơp sồr ală cau tuh 
kơnềng tus hơ khai, nàng tuh kơnềng khai, Lơh gri gơ soh gòi, Mơ jan bơcah rpot 
rpet ală gri. 

13Môap rơp kong ƀàssìl bơh ală rùp ràk Kemôs, Kung be hìu Israel neh kong 
ƀàssìl Bơh Betel bol khai gơn kơnòm. 

14Mbe bol mê rgơi đơs lah: ‘Bol hi la cau khin cha, la cau pràn kơldang tòm tiah 
tòmlơh’? 

15Môap kong phà tơnroh, ală ƀòn kong tòmpìt ai; cau pơnu jak rlau jơh gơ dê 
kong tơnchơt,” Bơtau, sơnđan Kơnràñ la Yàng Jehôwa Gơnap Gơnoar, đơs behơ̆. 

16“Bơta tơnroh Môap dê mòr tus; Bơta rung rài gơ tus mhar. 

17Ơ bol mê la cau ơm rềp gơ, ñìm rac tĕ bơh gơ! Jơh ală bol mê la cau git sơnđan 
gơ, Đơs tĕ lah: ‘Gai gơnoar pràn neh pă, gai jra bơta gơklŏ neh pă!’ 

18Ơ kòn ùr ơm tòm Dibôn! Mù tĕ bơh sơbàn gơklŏ, Nggui tòm tiah ro rañ. Bơh 
cau tơnroh Môap guh tòmdră mơ ai, Phà tơrlah theng kơ̆ cê ai dê. 

19Ơ làng bol Arôe! Ơm tĕ di gah gùng mơ sền. Lùp tĕ cau klau ntoat dô mơ cau 
ùr lik klàs, lah: ‘Ñchi broă gơlik gơs taih?’ 

20Môap kong ƀàssìl ƀàsso, bơh gơ neh lề lac. Pơt wòl tĕ! Ai jơnau hòi driau tĕ di 
gah hiòng Arnôn! Yal tơlik tĕ tòm tiah Arnôn lah Môap neh kong phà tơnroh. 

21Bơta lơh glài neh dùh hơđang tiah kơh mơnơm, hơđang Hôlôn, Jasa, Mephaat, 

22Dibôn, Nebô, Betdiplathaim, 

23Kiriataim, Begamul, Betmeôn, 

24Keriôt, Bôjrah, mơ hơđang jơh ală ƀòn tòm lơgar Môap, tiah rềp mơ ngài.” 

25Yàng Jehôwa đơs: “Ngke Môap dê neh kong koh rau, tơwòr tê gơ dê neh pă. 

26Lơh tĕ gơ in bơñul, bơh gơ neh yò tơngguh să he nàng tòmdră mơ Yàng Jehôwa. 
Môap rơp tram să tòm bơta gơtuh hă, kung lơh gơs kai cau in dơñŏ tơnhial. 

27Ai ngan neh òs dơñŏ tơnhial Israel. Kơlôi lah khai neh ò gơkòl kup digùl cau 
ntung kơñau, mơya tŭ lơi ai đơs bơh khai gen ai rtơs bồ! 

28Ơ làng bol Môap, Sang lòi tĕ ală ƀòn, mơ lòt ơm tòm trồm lŭ; Kung be sềm ntòp 
Lơh rsòn hơđang bơr cìr jrô. 

29Bol he neh kơno Môap jòng să Gơ pơnhừ să ò git nđò, Bơta jòng să, pơnhừ să, 
sền òsơp Nùs yò tơngguh lơh be dờng gơ dê.” 

30Yàng Jehôwa đơs: “Añ git bơta lac lèo gơ dê bơta jòng să gơ dê la ma blac. Broă 
lơh gơ la ma blac. 

31Gen tàng Añ ñìm rac ròc bơh Môap, Bơh làng bol Môap mơ Añ hòi driau. Bơh 
làng bol Kirheres mơ Añ pơt wòl. 

32Ơ chi ño Sipma, Añ ñìm mê in rlau mơ ñìm bơh Jajer ală ntê mê dê gơ pơgan 
tus hơ dàlềng Tus di dàlềng Jajer; Cau tơnroh neh tus Tòmpìt plai tòm kơnhai 
prang mơ kơnhai pic ño mê, 

33Bơta chò hòp mơ hòn chò tă ngài, Tòm sre mơ ù tiah niam Môap dê; Añ neh 
pơndut tơrnòm bơh cơnòng pat ño; Bol khai rơp ò driau chò mơ pat ño tai; Bơta 
driau dờng bol khai dê ò di la driau chò. 

34Jơnau ñìm rac bơh Hesbôn kơno tus Eleale jơl tus hơ Jahas, bơh Joar jơl tus 
Hôrônaim mơ tus Eglat Selisia. Bơh ală gùng dà hòr tơm Nimrim gen kung neh 
soat ro jơh.” 

35Yàng Jehôwa đơs: “Añ rơp tă tơlik bơh Môap cau ơn phan ơn hơđang tiah jòng, 
mơ cau chu kơlhô ală yàng bol khai dê. 

36Behơ̆ gen, nùs Añ bơh Môap gơlik sap moat jrùng kung be sap uh kơwào; nùs 
Añ gơlik sap moat jrùng bơh làng bol Kirheres kung be sap kơwào uh; bơh ală 
bơta pas gơs bol khai jòi geh neh roh jơh rau. 

37Kòp nơm bồ neh koah jơh, kòp sơnò tềp gen koh jơh; kòp nơm tê gen kong tềl 
reh, kòp nơm but soh ƀào sơnò kiat. 

38Hơđang ală rkàng hìu cau Môap mơ tòm ală hìu dờng gơ dê, mìng la ală bơta 
ñìm rac lơm, bơh Añ neh pòng bơcah Môap kung be gri ò gơs cau kòñ gơboh,” 
Yàng Jehôwa đơs behơ̆. 

39“Ne, gơ neh lề lac mbe lơi! Bol khai pơt wòl mbe lơi! Môap wơlke dô bă ƀàssìl 
ƀàsso mbe lơi! Môap rơp gơlik gơs bơta dơñŏ tơnhial Mơ bơta rngòt rngơt jơh 
ală cau ơm gùt dar in.” 

40Yàng Jehôwa đơs be do: “Ne, cau sò tơm par kung be sềm klàng bung, Pò 
pơnđar tòmdră mơ Môap. 

41Keriôt kong alah, Ală theng kơ̆ cê kong tòmpìt rau; Tòm ngai hơ̆, nùs ală cau 
pràn kơldang Môap dê Gơlik gơs kung be nùs cau ùr jê deh. 

42Môap rơp kong tơnroh, ò gam la dô làng bol tai, tài bơh gơ neh pơnhừ să 
tòmdră mơ Yàng Jehôwa.” 

43Yàng Jehôwa đơs: “Ơ làng bol Môap! Bơta rngòt rngơt, cìr jrô, dă pơt ơm gơn 
mê. 

44Cau lơi dô pleh bơh bơta rngòt rngơt Rơp dùh tòm trồm tơrluh, Cau lơi guh 
klàs bơh trồm jrô rơp gơkòl di dă pơt. Bơh Añ neh lơh sơnam lơh glài Tus 
hơđang Môap.” Yàng Jehôwa đơs behơ̆. 

45“Cau dô pleh jơh pràn rau Gen pồn să hơđơm mƀur Hesbôn, Mơya gơs ồs gơlik 
bơh Hesbôn, Lơmpiat ồs bơh digùl Sihôn, Chu pơrguc bìng liang Môap, Mơ ntìng 
bồ cau đơs sơrdă sơrdơu dê. 

46Ơ Môap, bòl glar mê in! Làng bol Kemôs kong tơnroh rau! Ală kòn klau bol mê 
kong kup cèng lơh dĭ Mơ kòn ùr bol mê kong kup cèng pơrdô ngài. 

47Mơya, tus di ală ngai lồi dut, Añ rơp cèng ală cau kong kup cèng gơs dĭ rê wơl.” 
Yàng Jehôwa đơs behơ̆. 

Jeremi 49 

Jơnau đơs hwơr bơh cau Ammôn, Edôm, Damas, Arabi, Persia 
1 Bơh kòn sau Ammôn, Yàng Jehôwa đơs be do: “Israel ò gơs kòn klau ơ? Ò gơs 
cau pơrdòn jơtài ơ? Gen ñchi bơh tài Milkôm ai Gat lơh gơs sre brê, mơ làng bol 
khai ơm tòm ală ƀòn Gat dê taih?” 

2Yàng Jehôwa đơs: “Gen tàng, ală ngai rơp tus nền cê ngan, Tòm tŭ Añ rơp yal 
jơnau tơnggit bơh kơlìn gơtoă Tòmdră mơ Rapbah cau Ammôn dê, Gơ rơp gơlik 
gơs dô gơnru tơrlah tơrling; ală ƀòn gùt dar rơp kong chu mơ ồs, Tŭ hơ̆ Israel 
rơp tòmpìt ai sre brê ală cau neh tòmpìt sre brê khai.” Yàng Jehôwa đơs behơ̆. 

3“Ơ Hesbôn, ñìm rac tĕ, bơh Ahi neh kong phà tơrlah! Ơ kòn ùr Rapbah, driau 
nggà tĕ! Soh tĕ ào ƀào sơnò kiat, ñìm rac tĕ, mơ sơyoă să tòm bol mê mơ gai 
sơyoă! Bơh Milkôm rơp kong kup cèng gơs dĭ bal mơ ală cau gơnoar ơn phan 
duh khoai mơ ală kwang at bồ gơ dê. 

4Ơ kòn ùr ò dòn song ne, Ñchi bơh tài ai jòng să bơh ală bơta pràn kơldang ai dê? 
Bơta pràn kơldang ai dê gơhuc gơ mù, Ai dòn kơnòm di phan màng he dê, mơ 
đơs lah: ‘Ñcau rơp brồ lơh añ taih?’” 

5Yàng, la Yàng Jehôwa Gơnap Gơnoar, đơs: “Ne, Añ rơp cèng bơta rngòt rngơt 
Bơh kòp bă tiah tus hơđang ai; Kòp nă tòm bol ai rơp kong bơtrơh mơ ntoat dô, 
ò gơs cau lơi tơrgòm wơl ală cau ntoat dô. 

6Mơya tơnơ̆ hơ̆, Añ rơp cèng ală kòn sau Ammôn kong kup cèng gơs dĭ rê wơl.” 
Yàng Jehôwa đơs behơ̆. 

Jơnau đơs hwơr bơh Edôm 
7 Bơh Edôm. Yàng Jehôwa Gơnap Gơnoar đơs be do: “Tòm Theman ngan ò gam 
gơs bơta jak chài ơ? Ală cau cri bơyai neh roh bơta chài rgơi rau ơ? Bơta jak chài 
bol khai dê neh roh rau ơ? 

8Ơ làng bol Dedan, Wèt ngkòi tĕ, dô tĕ, pồn să tòm ală tiah jrô; Bơh Añ rơp lơh 
bơta rung rài Esau dê tus hơđang gơ, La tŭ Añ rơp lơh glài khai. 

9Ală cau pic plai ño tus hơ mê, Ngan ò lòi wơl dô êt ơ? Dilah cau kơñau tòm trồ 
mang Ngan ò di mìng kơñau tơl pơnah bol khai kòñ ơ? 

10Mơya Añ tì klò jơh Esau, Lơh khai in ơm kuh, Khai ò geh pồn ndơp. Kòn sau, 
oh mi, cau gơp ƀòn khai gen kong tơnroh, Mơ să tòm khai ò gam tai. 

11Lòi tĕ ală kòn đòi mê dê; să tòm Añ rơp prap gàr bơta kis bol khai dê; Ală cau 
ùr bơnrau bol mê dê rgơi dòn kơnòm di Añ!” 

12Yàng Jehôwa đơs be do: “Ală cau ò di hùc mơngàn do, ngan rơp hùc gơ; mơ mê 
rgơi klàs bơh bơta lơh glài ơ? Mê rơp ò klàs bơh bơta lơh glài, mê ngan rơp hùc 
mơngàn hơ̆.” 

13Yàng Jehôwa đơs: “Bơh Añ neh sơnio să tòm Añ mơ srat să, Bôsra rơp gơlik 
gơs cù kìr mơ sền òsơp, kong phà tơrlah mơ srat sơntơm; ală ƀòn gơ dê rơp gơlik 
gơs dô gơnru lề lac jơl sùm sùm.” 

14Do la jơnau mơ Yàng Jehôwa neh ai añ in kơno, Mơ gơs dô nă cau kong sồr geh 
sồr tus digùl ală lơgar: Pơjum bal tĕ lòt sò lơh khai! Ñă ntào tĕ mơ tòmlơh! 

15Bơh do, Añ lơh mê in gơlik gơs dềt rhền digùl ală lơgar, Gơkòl sền òsơp digùl 
jơi kòn mơnus. 

16Ơ cau ơm tòm rgồng lŭ dờng, Neh sơmbat geh bồ mơnơm ne, Kòp he la pal 
rngòt, Nùs pơnhừ să neh pơrlồm mê; Bulah mê lơh rsòn mê hơđang kung be 
rsòn klàng bung, Añ kung lơh mê in bơh hơ̆ dùh hơđơm, Yàng Jehôwa đơs behơ̆. 

17Edôm rơp gơlik dô nơm phan cù kìr, kòp nă cau lòt gan rơp ai lơh krơi; gen 
dơñŏ tơnhial bơh bơta rung rài gơ dê. 

18 Gơ rơp tòm toh be bơta roh rui Sôdôm mơ Gômôrơ, mơ ală ƀòn ơm rềp mơ 
gơ, Yàng Jehôwa đơs behơ̆. Edôm rơp ò gơs cau ơm tai, rơp ò gơs dô nă cau ơm 
tềng hơ̆. 

19Gơ kung be klìu triă guh bơh ală brê me Jordan dê guh tus hơ ală ƀlàng ñhơt 
tơlir sùm. Nisơna Añ rơp lơh Edôm in ntoat dô, mơ Añ rơp bơtào cau mơ Añ neh 
sac rwah nàng at bồ gơ: Bơh ñcau be Añ taih? Ñcau khin pơrlòng mơ Añ taih? 
Gơs cau ê belàt lơi rgơi ntào di đap Añ sơl? 

20Behơ̆ iat tĕ bơta Yàng Jehôwa neh lơh nền tòmdră mơ Edôm, mơ tơnggume 
broă Kơnràñ neh bơtào tòmdră mơ làng bol Theman: Ngan ală kòn dềt tòm mpồl 
bol khai rơp kong hwài lòt; nền cê ngan mpồl bol khai rơp kong rngòt rngơt. 

21Kơno bơta tơrlah tơrlơm bol khai dê gen ù gơlơnggơr, jơnau hòi driau bol khai 
dê rơp geh kơno tus hơ Dàlềng Pơrhê. 

22Ne, cau sò tơm par kung be klàng bung, pò pơnđar tòmdră mơ Bôjrah. Ngai hơ̆, 
nùs ală cau ling Edôm dê gơlik gơs kung be nùs cau ùr ơm jê deh. 

Jơnau đơs hwơr bơh Damas 
23 Bơh Damas: Ƀòn Hamat mơ Arpat kong ƀàssìl ƀàsso; Bơh bol khai kơno yal 
bơta iơh Bol khai lề lac bơh rngòt rngơt, dơrcul be dàlềng lơnggac, Ò rgơi ơm 
mŏ mŏ 

24Damas neh gơlik mprơm, wơlke ntoat dô, Bơta rơm să neh kup khai; bơta moat 
jrùng jê sồt sơmbat kơ̆ khai, Kung be cau ùr ơm deh kòn. 

25Ngan, ƀòn tiơng pơnro neh kong sang lòi, La ƀòn gơs bơta chò hòp Añ in. 

26“Behơ̆ gen, tòm tŭ hơ̆, ală cau pơnu gơ dê rơp gơpừ tòm ală jơnum gùng, Ală 
ling gơ dê rơp kong tơnchơt.” Yàng Jehôwa Mpồl Ling đơs. 

27“Añ rơp ai ồs chu dơrñang Damas, Gơ rơp chu pơrguc ală gơlang bơtau 
Benhadat.” 

Bơta cahrña Keđa mơ Hajor 
28Bơh Keda mơ ală lơgar bơtau Hajor mơ Nebukatnessar bơtau Babilôn neh lơh 
alah. Yàng Jehôwa đơs be do: “Guh tĕ, lòt lơh Keda, Tơnroh ală làng bol đah 
mattơngai lik. 

29Tòmpìt ală sàl mơ mpồl phan poan jơng bol khai Tă cèng jơh ală bài kơrnìng 
mơ ală phan, Cèng jơh ală làkđa bol khai dê bol mê in, Mơ cau rơp kơno driau 
dờng: ‘Bơta rngòt rngơt gùt dar!’” 

30Yàng Jehôwa đơs: “Ơ làng bol Hajor, dô mhar tĕ! Pleh ngài tĕ! Pồn tĕ să tòm ală 
tiah jrô, Bơh Nebukatnessar, bơtau Babilôn, Neh rơndap broă tòmdră mơ bol 
mê, Lơh nền lơh iơh di bol mê.” 

31Yàng Jehôwa đơs: “Ñă tĕ, lòt tòmlơh mơ làng bol kis lơngap lơngai Ơm ring 
lơngai. Mpồng dờng ò til, ò gơs kơrnal, Ơm is dô bă tiah. 

32Ală làkđa bol khai rơp lơh gơs phan phà kup, Mpồl phan poan jơng bol khai 
rơp lơh gơs phan tòmpìt ai. Añ rơp lơh gơprah gơpring hơ ală jơng trồ Ală cau 
koah sŏ bìng liang; Añ rơp cèng bơta rung rài bơh làm bă tiah tus hơđang bol 
khai.” Yàng Jehôwa đơs behơ̆. 

33“Hajor rơp gơlik gơs trồm pì òng, La tiah lòi srau sùm sùm. Ò gơs cau lơi ơm 
tềng hơ̆ tai, ò gơs dô nă cau lơi ơm tềng hơ̆!” 

Bơta cahrña hơđang Elam 
34Tŭ Jedekia bơtau Juda pa at bồ, gơs jơnau Yàng Jehôwa đơs mơ Jeremi, bơh 
Elam lah: 

35Yàng Jehôwa Gơnap Gơnoar đơs be do: “Do, Añ rơp tơrpă àtak Elam dê, la bơta 
pràn kơldang tòm khai dê. 

36Añ rơp lơh poan gah càl bơh poan đah mum trồ khồm tus tòmdră mơ Elam, 
rơp lơh nrah nring bol khai tus kòp đah càl hơ̆, bơh ò gơs lơgar lơi mơ ò gơs cau 
Elam kong kup cèng tus. 

37Añ rơp lơh cau Elam in rngòt rngơt di đap cau sò tơm mơ cau jòi bơta kis bol 
khai.” Yàng Jehôwa đơs: “Añ rơp cèng bơta sơbơng roh, hơ̆ la bơta gơhào gơjrañ 
dờng Añ jê, tuh hơđang bol khai; mơ sồr đào jat bơh ngkòi, jơl tus di tŭ Añ tơnroh 
jơh bol khai.” 

38Yàng Jehôwa đơs: “Añ rơp ơn sơbàn añ tòm Elam; Añ rơp tơnroh jơh bơtau 
mơ ală kwang at bồ gơ. 

39Mơya tòm ală ngai tơnơ̆, Añ rơp cèng ală cau kong kup lơh dĭ Elam dê rê wơl.” 
Yàng Jehôwa đơs behơ̆. 

Jeremi 50 

Bơta cahrña hơđang Babilôn 
1 Do la jơnau Yàng Jehôwa đơs mơ gơnoar hwơr Jeremi bơh Babilôn, bơh lơgar 
cau Kalde dê: 

2Yal tơnggit, yal tơlik tĕ ală lơgar in, Bơtào bồng bi; yal tơnggit tĕ, Bañ pồn gơ; 
đơs tĕ lah: “Babilôn neh kong alah; Bel bềng bơta ƀàssìl; Merôdak kong rngòt 
rngơt; Rùp gơ kong ƀàssìl ƀàsso, Rùp ràk gơ kong phà tơrlah! 

3Bơh gơs dô làng bol tus bơh đah đang tòmdră mơ gơ, lơh lơgar gơ dê gơlik gơs 
ngềt ngơt, ò gơs làng bol ơm tai; cau mơ phan poan jơng rơp dô pleh jơh.” 

4Yàng Jehôwa đơs: “Tòm ală ngai hơ̆ mơ tòm tŭ hơ̆, làng bol Israel mơ làng bol 
Juda dô bă bal rê wơl, lòt ndang ñìm ndang, jòi jat Jehôwa Yàng Tom Trồ bol khai 
dê. 

5Bol khai wèt mat hơ Siôn, lùp còp bơh gơ, bol khai lòt tus ring lơngai mơ Yàng 
Jehôwa bơh dô bơta ho bal sùm sùm rơp ò tŭ lơi hŭi. 

6Làng bol Añ jê ngan la dô mpồl belàt tìs nrah; ală cau ê lam bol gơ tìs gùng, wĕ 
bol gơ lòt ngài hơđang ală mơnơm, lòt bơh mơnơm tus di dòr, bol gơ hŭi mpồl 
bol gơ dê. 

7Jơh ală cau lơi tìp bol gơ, gen sa loan bol gơ; ală cau sò tơm bol gơ đơs lah: ‘Bol 
he ò gơkòl glài, bơh bol khai neh tìs glài tòmdră mơ Yàng Jehôwa, la ƀlàng ñhơt 
ngan, Yàng Jehôwa la bơta gơn kơnòm ală ồng pàng bol khai dê.’ 

8 Dô tĕ bơh Babilôn, lik klàs bơh lơgar cau Kalde, lòt tĕ kung be be dam lam bồ 
mpồl! 

9Bơh do, Añ rơp bơtào bơh đah đang oă lơgar pràn, mơ tus tòmdră mơ Babilôn, 
ală làng bol hơ̆ rơp rcang tòmlơh mơ Babilôn, mơ bơh hơ̆ gơ kong tòmpìt ai. Kam 
bol khai pañ kung be kam cau ling jak tòmlơh, ò rê wơl tê gòi. 

10Kalde rơp kong tòmpìt ai, jơh ală cau lơi tòmpìt ai gơ gen rơp geh hòm lai,” 
Yàng Jehôwa đơs behơ̆. 

11“Ơ cau phà kơñau sre brê Añ jê, Bulah bol mê hòn chò hừh hơh Ntoat sơnđoh 
kung be kơnrồ me pơrjă kòi, Ngkhih kung be ơseh dam; 

12Gen tàng mè bol mê rơp kong ƀàssìl ƀàsso ngan, Cau deh bol mê kong sền òsơp. 
Ne, khai rơp gơlik gơs lồi dut tòm ală lơgar dê, Dô nơm ƀlàng ngềt ngơt, tiah ro 
rañ, tiah srau gòi. 

13Bơh bơta gơjrañ dờng Yàng Jehôwa dê, gơ rơp ò gơs cau ơm tai, Mìng gơlik 
gơs tiah lòi srau lơm; Ală cau lòt gan rềp Babilôn rơp rngòt rngơt, Mơ dơñŏ 
tơnhial bơh ală bơta sồt rmàñ gơ dê. 

14Rcang gơrwàng tĕ Babilôn Ơ ală cau la cau wàr àtak! Pañ tĕ gơ, bañ pơlai kam; 
Bơh gơ neh tìs glài tòmdră mơ Yàng Jehôwa. 

15Hòi driau tĕ tòmdră mơ gơ jơh ală đah. Gơ neh kong alah, Ală theng gơ neh 
tơrlơm, Ală dơrñang gơ neh tơlup. Bơh do la bơta sal tê Yàng Jehôwa dê! Sal tê 
tĕ gơ; Lơh gơ in kung be gơ neh lơh. 

16Tơnroh tĕ ală cau sih gar tòm Babilôn, Bal mơ cau at mơ̆ tòm kơnhai toès; Bơh 
rngòt đào cau tơnroh, gen tàng kòp nă rơp rê wơl hơ làng bol tòm he dê, kòp nă 
rơp rê wơl hơ lơgar tòm bol khai dê. 

17Israel la dô mpồl belàt tìs nrah, gơkòl klìu triă ting jat. Lài ngan bơtau Asiri neh 
brồ kup sa loan gơ; lồi dut Nebukatnessar, bơtau Babilôn, neh kơnjah ntìng gơ.” 

18Behơ̆ gen, Yàng Jehôwa Gơnap Gơnoar, Yàng Tom Trồ Israel dê đơs be do: 
“Behơ̆ tàng, Añ rơp lơh glài bơtau Babilôn mơ lơgar khai, kung be neh lơh glài 
bơtau Asiri. 

19Añ rơp cèng Israel rê wơl tòm ƀlàng ñhơt khai dê. Khai rơp sa ñhơt hơđang 
Karmel mơ Basan, nùs khai rơp geh hòm lai hơđang ală dòr Epraim mơ Galaat.” 

20Yàng Jehôwa đơs: “Tòm ală ngai hơ̆ mơ tòm tŭ hơ̆, cau rơp jòi bơta iơh Israel 
dê, mơ rơp ò gơs dô nơm glài tai; jòi tồi glài Juda dê, mơ rơp ò gŏ dô nơm glài lơi 
tai ò; bơh Añ rơp toh glài ală cau tòm mpồl bol khai mơ Añ neh lòi wơl.” 

21“Guh tĕ hơ lơgar Marathaim, Guh tĕ tòmdră mơ gơ; Mơ sò lơh làng bol Pekôt, 
Tơnroh jơh tus di cau lồi dut tòm bol khai, Mơ lơh jơh ală bơta Añ neh nting sồr 
mê!” Yàng Jehôwa đơs behơ̆. 

22“Jơnau driau tòmlơh nggồr tòm lơgar; Bơta tơnroh tơnrui dờng ngan. 

23Mbe lơi dô nơm mut pòng jơh làm ù, Neh kong dơrpă rau! Mbe Babilôn neh 
gơlik gơs rngòt rngơt! Digùl ală lơgar 

24Ơ Babilôn, mê neh pơt dă să tòm mê in, Mơ mê neh yar tòm dă! Mê neh gơkòl 
kup mơya mê ò git! Bơh mê neh pơrlòng mơ Yàng Jehôwa. 

25Yàng Jehôwa neh pò đam jàr phan tòmlơh Kơnràñ dê, Cèng tơlik phan tòmlơh 
bơta gơjrañ dê; Bơh Yàng, la Yàng Jehôwa Gơnap Gơnoar, Gơs dô nơm broă pal 
lơh tòm lơgar Kalde. 

26Bơh poan đah jơng trồ tus tĕ tòmdră mơ gơ; Pò tĕ ală đam jàr gơ dê, Rơndap 
gơ be gơnru kòi, mơ tơnroh jơh tĕ; Bañ lòi wơl dô êt lơi gơ in! 

27Tơnchơt tĕ ală kơnrồ dam gơ dê, Cèng bol gơ tus tòm tiah lơh poac! Bòl glar 
bol khai in, bơh ngai bol khai neh tus, Hơ̆ la ngai lơh glài bol khai! 

28Iat tĕ sap đơs ală cau ntoat dô, la sap ală cau neh dô klàs bơh lơgar Babilôn, 
nàng yal tơlik tòm Siôn bơta sal tê Yàng Jehôwa Yàng Tom Trồ bol he dê, sal tê 
bơh hìu duh khoai Kơnràñ dê. 

29 Hòi tĕ jơh ală cau at àtak tòmlơh mơ Babilôn, kòp nă cau wàr sơna; bơtào sàl 
gùt dar gơ; bañ lòi dô nă cau lơi dô klàs! Tơm wơl tĕ khai in jat broă khai lơh, be 
ală bơta khai neh lơh, lơh tĕ khai in; bơh khai neh pơnhừ să mơ đơs tràl di Yàng 
Jehôwa, Bơtau Sàng Goh Israel dê. 

30Gen tàng, ală cau pơnu gơ rơp gơplơ̆ hơđang ală jơnum gùng ƀòn, mơ tòm ngai 
hơ̆, ală cau ling gơ dê rơp gơkòl tơnroh,” Yàng Jehôwa đơs behơ̆. 

31Yàng, la Yàng Jehôwa Gơnap Gơnoar, đơs: “Ơ làng bol pơnhừ să ne! Añ tòmdră 
mơ mê; Bơh ngai mê neh tus, Hơ̆ la tŭ Añ rơp lơh glài mê. 

32Cau pơnhừ să rơp gơtup jơng, gơcồt, Ò gơs cau lơi yò tơngguh khai wơl. Añ 
rơp sing ồs tòm ală ƀòn dờng gơ, mơ Añ rơp chu ồs tòm ală ƀòn khai dê, mơ gơ 
rơp sa loan jơh ală bơta gùt dar khai.” 

33Yàng Jehôwa Gơnap Gơnoar đơs be do: “Làng bol Israel mơ Juda jơh tơl nă 
kong rồn bơklơn. Ală cau kup bol khai cèng gơs dĭ sơmbat kơ̆ bol khai, ò bài lòi 
bol khai in lòt. 

34Bơtau Dong tơwài bol khai la pràn kơldang, sơnđan Kơnràñ la Yàng Jehôwa 
Gơnap Gơnoar. Nền ngan, Kơnràñ rơp dong tò bol khai, nàng Kơnràñ ai jơh lơgar 
in geh rlô, mơya lơh bòl glar làng bol Babilôn.” 

35Yàng Jehôwa đơs: “Đào tòmdră mơ cau Kalde, mơ tòmdră mơ làng bol Babilôn, 
mơ tòmdră mơ ală kwang at bồ mơ ală cau jak chài gơ dê. 

36Dô nơm đào tòmdră mơ ală cau bơjơu, Bol khai rơp gơlik gơs cau tùl gơla! Dô 
nơm đào tòmdră mơ ală cau ling jak tòmlơh gơ dê, Tian gơs bol khai rơp kong 
tơnroh! 

37Dô nơm đào tòmdră mơ ală ơseh, mơ rơndeh ơseh, tòmdră mơ ală cau ling ală 
lơgar ndai ơm digùl gơ, Tian gơs bol khai rơp gơlik kung be ală cau ùr! Dô nơm 
đào tòmdră ală đam jàr gơ dê, gen tànggơ kong tòmpìt kơñau! 

38Bơta rañ rsơh tòmdră mơ ală hiòng dà, bol gơ rơp kong soat jơh! Bơh gơ la dô 
lơgar ală rùp ràk dê, Bol khai bơh rùp ràk mơ gơlik lu sơnrang. 

39 Gen tàng, ală phan poan jơng tòm brê rơp ơm tòm ƀlàng ngềt ngơt bal mơ so 
brê, ală sềm làkđa kung ơm tềng hơ̆, gơ rơp ò gơs kòn mơnus hala làng bol ơm 
tòm jơh ală rài.” 

40 Yàng Jehôwa đơs: “Be tòm tŭ Yàng Tom Trồ sơrbì Sôdôm mơ Gômôrơ mơ ală 
ƀòn cau ơm rềp mơ bol khai, behơ̆ rơp ò gơs dô nă cau rơp ơm tềng hơ̆, hala ò 
gơs dô nă kòn mơnus lơi tus ơm tềng hơ̆. 

41Ne, dô làng bol tus bơh đah đang; dô lơgar dờng mơ oă cau bơtau, bơh ală tiah 
ngài ngan plai ù dê geh chồl tus. 

42Bol khai at àtak mơ tà, bol khai jàñ bơsak ò gơs nùs nđàc sơngit. Sap bol khai 
kung be dàlềng nggồr; Bol khai hào ơseh mơ tus, ơm jat tap sèng rcang nàng 
tòmlơh. Ơ, kòn ùr Babilôn. 

43Bơtau Babilôn neh kơno yal tơnggit behơ̆, gen tê khai gơlik òsô; bơta jê sồt 
sơmbat khai tian gơs khai jê sồt be cau ùr jê deh. 

44Kung be klìu triă guh bơh ală brê Jordan tòmdră mơ ală ƀlàng ñhơt gam sùm. 
Añ rơp lơh cau Kalde nisơna in dô klàs, mơ bơtào cau mơ Añ neh sac rwah nàng 
at bồ bol khai. Bơh ñcau tòm toh kung be Añ taih? Ñcau neh lơh nền tŭ tơngai 
Añ in taih? Ñcau la cau ê belàt rgơi ntào di đap Añ taih?” 

45Behơ̆ iat tĕ bơta rơndap Yàng Jehôwa neh rcang tòmdră mơ Babilôn, mơ 
tơnggume broă Kơnràñ neh bơtào tòmdră mơ lơgar cau Kalde. Ngan, ală kòn dềt 
tòm mpồl bol khai neh kong hwài lòt, ƀlàng ñhơt bol khai dê gơlik gơs tiah ngềt 
ngơt! 

46Kơno jơnau Babilôn gơkòl kup, ù tiah gơlơnggơr, mơ sap driau geh kơno digùl 
ală lơgar. 

Jeremi 51 

Jơnau đơs hwơr pơnjat bơh Babilôn 
1Yàng Jehôwa đơs be do: “Ne, Añ rơp chồl dô nơm càl tơnroh guh tòmdră mơ 
Babilôn, Tòmdră mơ ală cau ơm tòm Lep Kamai. 

2Añ rơp sồr ală cau puh làn tus hơ Babilôn, Mơ bol khai rơp puh lơh gơprah lơgar 
gơ; Bol khai rơp lơh ù tiah gơ ơm soh gòi, Tòm tŭ bol khai tus tòmdră mơ gơ bơh 
poan đah. 

3Bañ lòi cau pañ àtak thàn wàr àtak mơ bañ lòi cau thàn soh ào lòs Bañ pơlai ală 
cau pơnu Babilôn dê; Tơnroh tĕ jơh ală mpồl ling gơ. 

4Bol khai rơp gơpừ kong tơnchơt tòm lơgar cau Kalde, Mơ kong sồt tòm ală gùng 
ƀòn dờng gơ. 

5Israel mơ Juda ò kòl sang lòi, Bơh Yàng Tom Trồ bol khai, la Yàng Jehôwa Gơnap 
Gơnoar; Bulah lơgar bol khai bềng tồi glài iơh bơsak, di đap Bơtau Sàng Goh 
Israel dê. 

6Dô tĕ bơh digùl Babilôn, Kòp nă dong klàs tĕ bơta kis he dê! Bañ tài bơh tồi glài 
gơ mơ kong chơt roh. Bơh do la tŭ tơngai sal tê Yàng Jehôwa dê, Kơnràñ tơm 
wơl gơ in di pal. 

7 Babilôn la dô nơm mơngàn màh tòm tê Yàng Jehôwa, Lơh jơh ală lơgar tòm plai 
ù in bơñul; Ală lơgar neh ñô tơrnòm gơ, Tài bơh hơ̆ tàng ală lơgar gơlik lu 
sơnrang. 

8Babilôn nisơna kong tuh tơlup mơ bơcah lề lac. Ñìm rac tĕ bơh gơ! Ai tĕ sơnơm 
ƀô sơm bơta jê sồt gơ; Digơlan gơ rơp geh sơmbòi 

9 ‘Bol he jơh nùs sơmbòi Babilôn in, Mơya gơ ò geh bòi. Sang lòi tĕ gơ, Kòp nă rê 
wơl tĕ hơ lơgar tòm he dê; Bơh bơta cahrña gơguh tus hơđang trồ Gơguh tus hơ 
ală tap trồ.’ 

10‘Yàng Jehôwa neh ràng tơlik bơta song ring bol he dê. Tus tĕ, yal tơnggit tòm 
Siôn Broă lơh Jehôwa Yàng Tom Trồ bol he dê.’ 

11Mòn sơmplàñ tĕ kam, tơmbềng tĕ ding kam! Yàng Jehôwa neh chồl nùs ală cau 
bơtau tòm Medi, bơh Kơnràñ neh lơh nền tơnroh Babilôn. Bơh do la bơta sal tê 
Yàng Jehôwa dê, Kơnràñ sal tê bơh hìu duh khoai Kơnràñ dê. 

12Bơtào tĕ bồng bi Tòmdră mơ ală dơrñang Babilôn dê! Bơt tiah kơp gàr tĕ, 
bơtào tiah ală cau ling kơp gàr, rơndap ling kơp mòc! Bơh Yàng Jehôwa neh 
rơndap nền mơ neh lơh gơs Bơta Kơnràñ neh đơs bơh làng bol Babilôn. 

13 Ơ ƀòn ơm di gah hiòng dờng, Pas sơm bơh gơs phan mơna Bơta lồi dut mê dê 
neh tus, tơngai kis mê dê neh gơkòl koh! 

14Yàng Jehôwa Gơnap Gơnoar neh ai să he mơ srat să lah: ‘Añ ngan rơp lơh mê 
in bềng mpồl ling, gal be srah nting; rơp driau bơta pha lin hơđang mê.’ 

15Să tòm Kơnràñ la Bơtau neh ai gơnap gơnoar Kơnràñ dê crơng gơs plai ù, Ai 
bơta jak chài Kơnràñ lơh gơs lơgar dunnia, Ai bơta àng loh Kơnràñ lì ơnàng ală 
tap trồ. 

16Tòm tŭ Kơnràñ ai jơnau đơs, ală dà tòm ală tap trồ nggồr. Kơnràñ lơh kơnhồl 
dà guh bơh ală tiah lồi plai ù, Lơh puhlèp jat mìu, Bơh tòm đam Kơnràñ tơlik càl. 

17Kòp nă cau tùl gơla mơ ò gơs bơta git wă; Ală cau chài lơh màh cèng ƀàssìl 
ƀàsso bơh rùp ràk bol khai dê; Bơh rùp tŏ khai dê la ma blac, Ò gơs nhơm tă tòm 
dơlam gơ. 

18Ală rùp ràk la ò kwơ, la dô nơm broă blac pơrlồm; Tus ngai cahrña, bol gơ rơp 
kong tơnroh jơh. 

19Mơya sre brê Jakôp dê gen ò di be bol khai, Bơh să tòm Kơnràñ la Bơtau neh 
crơng gơs ală phan, Ai Israel la jơi bơtiàn sre brê Kơnràñ dê. Sơnđan Kơnràñ la 
Yàng Jehôwa Mpồl Ling.” 

Israel phan ngui Bơtau crơng gơs dê 
20“Mê la mut mơ phan tòmlơh Añ in; Añ rơp ngui mê phà tơrlah ală làng bol Mơ 
tơnroh ală lơgar. 

21Añ rơp ngui mê phà tơrlah ală ơseh mơ ală cau hào gơ; Añ rơp ngui mê phà 
tơrlah rơndeh tòmlơh mơ cau hào rơndeh. 

22Añ rơp ngui mê phà tơnlề cau klau mơ cau ùr, Cau kra mơ kơnòm să; Añ rơp 
ngui mê phà tơnlề klau pơnu mơ ơruh dềt. 

23Añ rơp ngui mê phà tơrlah cau ê belàt mơ mpồl bol khai dê, Cau troă sre mơ 
ală kơnrồ bol khai dê. Añ rơp ngui mê phà tơrlah ală kwang đơng mơ ală kwang 
dong kòl.” 

Pơnah Babilôn dê 
24“Mơya di đap bol mê, Añ rơp tơm wơl Babilôn mơ jơh làng bol Kalde in bơh 
jơh ală bơta iơh mơ bol khai neh lơh tòm Siôn,” Yàng Jehôwa đơs behơ̆. 

25Yàng Jehôwa đơs: “Ơ mơnơm bơta tơnroh ne, Añ tòmdră mơ mê, La cau neh 
tơnroh jơh dunnia! Añ rơp pò tê Añ tòmdră mơ mê, rơp pơrlă mê dùh bơh 
hơđang lŭ klềr, Lơh mê in gơlik gơs mơnơm kong chu. 

26Cau rơp ò ai lŭ bơh di mê lơh mum hìu hala lŭ lơh mơnàng, Mơya mê rơp la 
tiah lòi srau jơl sùm sùm,” Yàng Jehôwa đơs behơ̆. 

27“Bơtào tĕ bồng bi tòm lơgar; Uh kơlwòk tòm ală lơgar; Rcang sir ală làng bol 
tòmlơh mơ gơ! Pơjum tĕ ală lơgar Ararat, Mini, Askena, tus lơh gơ! Bơtào tĕ dô 
nă kwang at bồ mpồl ling! Cèng tĕ ală ơseh guh kung be srah nting! 

28Rcang sir tĕ ală lơgar tòmlơh mơ gơ, Hơ̆ la ală bơtau Medi, ală kwang đơng bol 
khai dê mơ ală kwang dong kòl mơ ală lơgar mơ ală cau hơ̆ at bồ! 

29Ù tiah lơnggơr mơ jê sồt, bơh nùs kòñ Yàng Jehôwa tòmdră mơ Babilôn geh 
ntào kơ̆, Nàng lơh tiah Babilôn in ngềt ngơt, Ò gơs làng bol ơm. 

30Ală cau ling jak tòmlơh Babilôn dê ơm ò tòmlơh tai, bol khai ơm wơl tòm ală 
theng kìng crŭ; bơta pràn bol khai dê neh roh jơh, bol khai gơlik gơs be ală cau 
ùr. Ală hìu ơm kong chu tòm ồs, Kai mpồng neh kong tơrpă. 

31Ling jun sră do tìp mơ ling jun sră ne, Cau kong sồr do tìp cau kong sồr ne Yal 
bơtau Babilôn in git lah ƀòn dờng bơtau hơ̆ dê neh gơkòl tòmpìt jơh hir, 

32Ală tiah hào plung gơkòl tòmpìt ai, Ală bŏ proh gơkòl chu mơ ồs, Mơ ală ling 
neh rngòt rngơt.” 

33Bơh Yàng Jehôwa Gơnap Gơnoar, Yàng Tom Trồ Israel dê, đơs: “Kòn ùr Babilôn 
tòm toh be làn pơrjă kòi Tus di kơnhai pơrjă kòi; Gam dô êt jŏ tai, Kơnhai toès 
gơ dê rơp tus.” 

34“Nebukatnessar, bơtau Babilôn, neh loan añ, Khai neh tơnlề añ; Khai neh lơh 
bol hi gơlik gri soh gòi; Khai neh loan bol hi be dô nơm bơs dờng; Khai lơh hòm 
kơndul khai mơ phan bơkah bol hi dê; Khai bơtrơh tơlik bol hi.” 

35Làng bol Siôn rơp đơs lah: “Dan să jan kong gơcrè añ jê geh sal tê hơđang 
Babilôn!” Jerusalem rơp đơs lah: “Dan mhàm bol he tuh hơđang làng bol Kalde!” 

36Gen tàng Yàng Jehôwa đơs: “Ne, Añ rơp dong tò mê, Sal tê ala mê in; Añ rơp 
lơh soat dàlềng gơ Mơ lơh soat ală croh dà gơ dê. 

37Babilôn rơp gơlik gơs gơnru tơrlah tơrlơm, Trồm so rhau ơm, Tiah ƀơ̆ iơh mơ 
bơrsèl tơnhial, Ò gơs làng bol ơm tai. 

38Bol khai rơp dô bă bal ơluh ơhùm kung be klìu triă brồ dam, Ơhùm kung be 
klìu triă kòn. 

39Tòm tŭ bol khai duh trơàl, Añ rơp yò phan ñô bol khai in ñô, jơl tus hừh nùs, 
Mơ bol khai bic tơn jơl sùm sùm, mơ ò tŭ lơi kah rngal wơl;” Yàng Jehôwa đơs 
behơ̆. 

40“Añ rơp cèng bol khai mù be belàt tus tiah lơh poac, be ală belàt dam, mơ ală 
be dam sơl. 

41Ngan Sesak neh kong alah, bơta jòng ro jơh plai ù neh kong tòmpìt! Mbe 
Babilôn neh gơlik dô nơm phan cù kìr rngòt rngơt digùl ală lơgar! 

42Dàlềng guh ngŏ bam Babilôn, gơ neh kong bồr mơ ală ryà dà dờng. 

43Ală ƀòn gơ neh gơlik bơta rngòt rngơt, Gơlik tiah ro rañ, ngềt ngơt, Ò gơs làng 
bol ơm, Ò gơs cau lơi lòt gan. 

44Añ rơp lơh glài Bel tòm Babilôn, Rơp tă phan khai neh loan lik bơh bơr khai 
dê; Ală lơgar rơp ò ràn tus mơ khai tai. Dơrñang theng Babilôn kung rơp tơrlah 
tơrlơm! 

Jơnau yal cau kong cèng pơrdô in 
45Ơ làng bol Añ, lik lòt tĕ bơh digùl gơ, Kòp nă pal dong is să he, Klàs bơh bơta 
gơjrañ dờng Yàng Jehôwa dê! 

46Bol mê bañ gơplơ̆ nùs, bañ rngòt rngơt Bơh ală jơnau pơnro tòm lơgar. Bơh dô 
nam dô jơnau pơnro tus, Nam tơnơ̆ kung gơs jơnau pơnro ndai; Pơnro bơta 
rhung rhang tòm lơgar, Cau at bồ tòmdră mơ cau at bồ. 

47Dô bă nền cê ngan, ală ngai rơp tus, Añ rơp lơh glài ală rùp ràk Babilôn dê; Jơh 
lơgar gơ rơp kong ƀàssìl ƀàsso; Ală cau kong tơnchơt rơp gơpừ digùl gơ. 

48 Tŭ hơ̆, ală tap trồ, ù, mơ jơh ală phan hơđang ù, Rơp driau chò bơh Babilôn; 
Bơh ală cau tơnroh bơh đah đang tus tơnroh gơ,” Yàng Jehôwa đơs behơ̆. 

49 Babilôn pal kong tơrlah tài bơh neh tơnchơt cau Israel, Be ală cau hơđang ù 
neh kong chơt, tài bơh Babilôn. 

50Bol mê la cau neh pleh klàs bơh đào, Lòt tĕ, bañ dơh wơl! Bơh tiah ngài, pal 
kah tĕ Yàng Jehôwa, Mơ kơlôi sơnơng tĕ bơh Jerusalem! 

51Bol he ƀàssìl bơh neh kơno bơta dơñŏ tơnhial; Bơta ƀàssìl jơm muh mat bol 
he; Bơh cau bơdìh neh tus mut Tòm tiah sàng goh hìu Yàng Jehôwa dê. 

52Gen tàng, Yàng Jehôwa đơs: “Ală ngai rơp tus nền cê ngan, Añ rơp lơh glài ală 
rùp ràk Babilôn dê; tòm làm jơh lơgar gơ dê, Ală cau kong sồt rơp rơnđơh. 

53Bulah Babilôn rơp guh tus hơđang trồ, Bulah khai lơh theng jơnhoa ngan mơ 
kơ̆ cê, Bơh di Añ ală cau tơnroh rơp tus brồ lơh hơđang gơ,” Yàng Jehôwa đơs 
behơ̆. 

54“Iat tĕ! Jơnau ñìm rac tus bơh Babilôn Bơta tơnroh dờng bơh lơgar Kalde! 

55Bơh Yàng Jehôwa lơh Babilôn in gơlik ngềt ngơt, Lơh roh sap nggồr nggàc gơ 
dê. Ală ryà bol khai dê gơhào be dà dờng; Sap driau bol khai nggồr mpong. 

56Tài bơh cau tơnroh neh tus tòmdră mơ khai Tòmdră mơ Babilôn. Ală cau pràn 
kơldang gơ dê kong kup, Àtak bol khai dê neh pă; Bơh Yàng Jehôwa la Yàng Tom 
Trồ sal wơl, Kơnràñ rơp tơm wơl wil tơl. 

57Bơtau, sơnđan Kơnràñ la Yàng Jehôwa Gơnap Gơnoar, đơs: Añ rơp lơh ală 
kwang dờng, ală cau jak chài gơ dê bơñul kung behơ̆ sơl ală kwang đơng, ală 
kwang dong kòl, bal mơ ală ling jak tòmlơh gơ dê, Bol khai rơp bic jơl sùm sùm 
Ò tŭ lơi kah rngal wơl tai.” 

58Yàng Jehôwa Gơnap Gơnoar đơs be do: “Dơrñang theng Babilôn bulah kơ̆ cê 
ngan, Rơp kòl pơnring tus di ù, Mpồng gơ dê bulah jơnhoa ngan, Rơp kong ồs sa 
jơh, Behơ̆ gen, ală làng bol kong bòl glar mơ ò geh ñchi lơi, Ală lơgar lơh broă ồs 
in, mơ gơkòl lơgah lơgañ.” 

Jeremi nting sồr Seraya 
59Do la jơnau cau gơnoar hwơr Jeremi nting sồr Seraya, kòn klau Neriya, sau 
klau Mahaseyah, tòm tŭ khai lòt bal mơ Jedekia bơtau Juda tus hơ lơgar Babilôn 
tòm nam dơ̆ poan rài bơtau hơ̆. Tŭ hơ̆ Seraya la kwang at bồ tòm gơlang bơtau. 

60Jeremi cih tòm sră jơh ală bơta rung rài pal gơlik tus Babilôn in, hơ̆ la ală jơnau 
neh geh cih bơh Babilôn. 

61Jeremi đơs mơ Seraya lah: “Tòm tŭ mê neh tus hơ Babilôn, kah sền wơl jơh ală 
jơnau do. 

62Mơ mê đơs tĕ: ‘Khoai Yàng Jehôwa, să tòm Kơnràñ neh khơm lah rơp tơnroh 
tiah do, nàng ò gơs jơi kòn mơnus hala jơi phan poan jơng kis tòm hơ̆, mơ gơ rơp 
gơlik gơs tiah sang lòi ngềt ngơt sùm sùm.’ 

63 Tòm tŭ mê neh sền sră do sir rau, gen kơt tĕ dô nơm lŭ di gơ mơ sơrbì gơ tus 
digùl hiòng Ơphrat, 

64mơ đơs tĕ lah: ‘Babilôn rơp gơkram behơ̆! Gơ rơp ò bơtào guh wơl, tài bơh 
bơta rung rài mơ Añ rơp tơndùh hơđang gơ.’” Jơnau Jeremi tus tềng do la jơh. 

Jeremi 52 

Pơnah bơtơl tòm sră yal yau. – Bơta tòmpìt ai ƀòn Jerusalem 
(II Ală Bơtau 24:18 – 25:7) 

1Jedekia nggui hơđang sơbàn tòm tŭ khai neh bàr jơt dùl sơnam; at bồ jơt dùl 
sơnam tòm Jerusalem. Mè bơtau dê sơnđan la Hamutal, kòn ùr Jeremi dê, cau 
Lipna. 

2Bơtau hơ̆ lơh bơta iơh di đap Yàng Jehôwa, kung be ală broă bơtau Jehôyakim 
neh lơh. 

3Ngan, Jerusalem mơ Juda lơh Yàng Jehôwa in gơjrañ ngan, tian gơs Kơnràñ 
bơtrơh tơlik bol khai bơh di đap Kơnràñ. Jedekia bơtào tòmdră mơ bơtau 
Babilôn. 

4 Ngai jơt kơnhai jơt, nam dơ̆ sin rài bơtau Jedekia, gen Nebukatnessar, bơtau 
Babilôn, cèng jơh mpồl ling lòt tòmlơh mơ Jerusalem, bơtào sàl theng kơ̆ cê 
gơrwàng gùt dar gơ. 

5Behơ̆ ƀòn kòl gơrwàng jơl tus di nam dơ̆ jơt dùl rài bơtau Jedekia. 

6Ngai sin kơnhai poan, bơta jơgloh rung dờng tus tòm ƀòn, gen ò gơs phan sa 
làng bol tòm lơgar in. 

7 Dơrñang ƀòn kong phà tơrlah, jơh ală ling jak tòmlơh dô lik jơh bơh ƀòn tòm 
trồ mang, bơh di mpồng ơm digùl bàr nơm dơrñang, rềp di suơn bơtau; tòm tŭ 
cau Kalde ơm gơrwàng ƀòn, gen bol khai ntoat dô wèt hơ Araba. 

8Mơya mpồl ling cau Kalde ting jat bơtau; bàn Jedekia tòm ƀlàng Jerikô, gen mpồl 
ling bơtau ntoat dô mơ lòi bơtau ơm is. 

9Cau Kalde kup bơtau mơ lam tus hơ bơtau Babilôn, tòm Ripla tòm lơgar Hamat, 
tềng hơ̆ bơtau kong bơtau Babilôn cahrña. 

10Bơtau Babilôn tơnchơt ală kòn klau Jedekia dê di đap mat khai, kung sồr 
tơnchơt jơh ală cau kwang at bồ Juda tòm Ripla. 

11 Khai sồr kơlwĕ mat Jedekia dê, ai che sreng cap wơl. Bơtau Babilôn cèng 
Jedekia lòt hơ Babilôn, mơ jàm tòm hìu jàm jơl tus di tŭ khai chơt. 

12Ngai jơt kơnhai pram, nam dơ̆ jơt sin rài Nebukatnessar, bơtau Babilôn, gen 
Nebujaradan, kwang at bồ ling sền gàr bơtau, mut tòm ƀòn Jerusalem. 

13 Khai chu hìu Yàng Jehôwa, gơlang bơtau, mơ jơh ală hìu ơm tòm Jerusalem. 
Ală hìu dờng cau màng ryŭ dê khai chu jơh. 

14Jơh mpồl ling cau Kalde, neh lòt bal mơ cau kwang at bồ ling kơp gàr bơtau, 
phà tơrlah jơh ală dơrñang ƀòn gùt dar Jerusalem. 

15Gơs pơnah ală cau rƀah ngan tòm làng bol, jơh ală cau gam wơl ơm tòm ƀòn, 
ală cau neh kong alah bơtau Babilôn, mơ ală cau chài rgơi lơh broă gam wơl, gen 
Nebujaradan, kwang at bồ ling gàr bơtau, kup cèng tơlik bơh lơgar. 

16Mơya Nebujaradan, kwang at bồ ling gàr bơtau, neh lòi wơl ală cau rƀah ngan 
ơm wơl tòm lơgar, nàng tam ño mơ lơh sre. 

17 Cau Kalde phà tơnroh ală jrong kòng tòm hìu Yàng Jehôwa, jơl tus di mơnàng 
kòng, dàlềng kòng tòm hìu Yàng Jehôwa, mơ cèng jơh ală kòng hơ̆ hơ Babilôn. 

18Ală glah, cơnhŏ dờng, pềs cơkap, thau ƀàk, cơnhŏ dềt, bal mơ jơh ală phan ngui 
mơ kòng tòm hìu duh khoai, bol khai kung cèng brê jơh. 

19Cau kwang at bồ ling gàr bơtau kung cèng brê jơh ală mơngàn, phan ơn kơlhô, 
thau ƀàk, glah, jơng ồs đèng, cơnhŏ, mơ jơrlŭ, jơh phan lơi lơh mơ màh, jơh phan 
lơi lơh mơ priă. 

20Ai bàr nơm jrong kòng, dàlềng kòng, mơ jơt bàr nơm kơnrồ kòng ngui lơh 
mơnàng gơ, mơ bơtau Salômôn neh lơh hìu Yàng Jehôwa in, kòng ală phan hơ̆ 
dê ò rgơi kơr. 

21Kòp nơm jrong jơnhoa jơt phàm tal, wil jơt bàr tal; mbơl poan nơm kòn tê, tòm 
dơlam brong gòi. 

22Hơđang bồ jrong gơs bơnap mơ kòng, jơnhoa pram tal, gùt dar bơnap gơs 
bơtơng mơ plai lừu mơ kòng lơm. Jrong đah ne kung gơs bơtơng mơ plai lừu 
tòm toh be jrong đah do. 

23Jơh poan gah gơs sin jơt prau nơm plai lừu, mơ jơh ală plai lừu ơn gùt dar 
bơtơng jơh ală la dô rhiang nơm. 

24Kwang at bồ ling kơp gàr bơtau kup Seraya, cau gơnoar dờng ơn phan duh 
khoai, Jephaniah cau gơnoar oh bal mơ pe nă cau kơp gàr mpồng hìu duh khoai. 

25Kung kup tòm ƀòn dô nă kwang at bồ ling, poh nă cau kwang ơm rềp lơh broă 
bal mơ bơtau, dô nă cau gơnoar cih cau kwang dờng at bồ ling, sền gàr tòm bơta 
sac rwah ling tòm lơgar, bal mơ prau jơt nă cau làng gơs mat tòm ƀòn. 

26Nebujaradan, kwang at bồ ling kơp gàr bơtau, cèng brê jơh ală cau hơ̆ bơtau 
Babilôn in, tòm Ripla. 

27Bơtau Babilôn sồr lơh mơ tơnchơt bol khai tòm Ripla, tiah Hamat. Behơ̆ gen 
cau Juda gơkòl kup cèng ngài bơh lơgar he. 

28Do la ntum khà làng bol mơ Nebukatnessar neh kup cèng ngài bơh di lơgar: 
Nam dơ̆ poh, pe rbô bàr jơt pe nă cau Juda. 

29Nam dơ̆ jơt phàm rài Nebukatnessar, bơh ƀòn Jerusalem kup cèng phàm 
rhiang pe jơt bàr nă cau. 

30Nam dơ̆ bàr jơt pe rài bơtau hơ̆, Nebujaradan, kwang at bồ ling kơp gàr bơtau, 
kup cèng poh rhiang poan jơt pram nă cau Juda. Jơh ală la poan rbô prau rhiang 
nă. 

Jehôyakin geh hồ toh 
31Nam dơ̆ pe jơt poh, tơnơ̆ mơ tŭ bơtau Juda la Jehôyakin kòl kup, hơ̆ la nam dơ̆ 
sơnròp bơtau Babilôn la Ebinmerôdak pa nggui hơđang sơbàn, ngai bàr jơt pram 
kơnhai jơt bàr, bơtau do ai bơta nđàc Jehôyakin bơtau Juda in, mơ cèng tơlik bơh 
hìu jàm;  

32ai jơnau niam đơs mơ khai, mơ bơtào khai hơđang rlau mơ ală cau bơtau ndai 
ơm bal mơ khai tòm Babilôn.  

33Kung sồr tòmgơl ào ơm jàm, Jehôyakin geh nggui dô cơnòng bal mơ bơtau jơl 
jơh rài kis khai.  

34Jehôyakin gam kis kàr lơi, gen bơtau Babilôn ai phan ngui sa khai in sùm kòp 
ngai, jơl jơh rài kis khai dê. 

Ñìm Rac 

Ñìm Rac 1 

Jơnau pơt wòl Jeremi dê bơh ƀòn dờng Jerusalem 
1Mbe ƀòn dờng ơm nggui is dô nă, hơ̆ la ƀòn bơh lài òr neh gơs bềng cau! Mbe 
khai gơlơh be dô nă cau ùr bơnrau, Yau òr khai la dờng digùl ală làng bol! Yau òr 
khai la kwang at bồ digùl ală kơnhwàl lơgar, tŭ do khai gơlik gơs dô nă cau duh 
broă cau ndai in! 

2Khai ñìm rac sràt bơtang tòm trồ mang, dà mat hòr hơđang tơrmồ khai dê. Digùl 
ală cau khai kòñ gơboh ò gơs cau lơi pơndòm pơniang khai. Jơh ală cau bơyô 
khai dê tòmdră wơl mơ khai, bol khai gơlik gơs ală cau sò tơm khai dê. 

3Juda kong kup cèng pơrdô kong jê sồt bòl glar lơh broă kơnjơ̆ be cau dĭ. Tŭ do 
khai ơm digùl ală làng bol, mơ jòi ò geh tiah ơm rlô. Ală cau ting jat kup khai cèng 
digùl bơta bòl glar khai dê. 

4Ală gùng lòt hơ Siôn ñìm rac moat jrùng, bơh ò gơs cau tus pơjum sa chò hòp 
tai. Ală mpồng ƀòn dờng khai dê rhàng srau, ală cau gơnoar ơn phan duh khoai 
khai rơnđơh; Ală cau ơruh khai dê jê sồt bòl glar, mơ pơnah khai dê la bơta sràt 
bơtang. 

5Cau tòmdră khai dê gơlik gơs cau tòm, cau sò tơm khai dê gơlik cau pas gơs; Tài 
bơh Yàng Jehôwa lơh khai in bòl glar, bơh tồi glài khai dê gơbơtơl oă. Ală kòn 
dềt khai dê neh lòt tiah ngài, gơkòl kup cèng di đap cau sò tơm. 

6Bơta ryŭ ryơm bơh kòn ùr Siôn dê neh gơkòl cah is bơh khai. Ală kwang at bồ 
khai dê kung be mpồl jùn jòi ò bàn ƀlàng ñhơt, bol khai dô ò gơs pràn di đap cau 
ting jat. 

7Tòm ală ngai jê sồt moat jrùng mơ nrah nring, Jerusalem kah wơl jơh ală phan 
màng mơ khai neh dòp geh tòm ngai yau òr; Tòm tŭ làng bol khai dê gơdùh tòm 
tê cau sò tơm, mơ ò gơs cau lơi tus dong kòl khai. Cau sò tơm sền gŏ, dơñŏ tơnhial 
dê bơta tơrlah tơrlơm khai dê! 

8Jerusalem neh tìs glài dờng ngan, behơ̆ tàng khai gơlik gơs dô bơta dơñŏ 
tơnhial. Jơh ală cau sền dờng màng di khai sền òsơp khai wơl, bơh bol khai neh 
sền gŏ bơta ơm kuh lòi rồ khai dê. Ai să tòm khai gen rơnđơh mơ wèt muh mat 
khai dê hơ tiah ngài. 

9Bơta ƀơ̆ ƀơl khai dê gơ ơm tòm ồi mbơn khai; khai ò kơlôi sơnơng bơh ngai 
tơnơ̆ khai dê! Bơta gơpừ khai dê rngòt rngơt ngan, ò gơs cau lơi pơndòm 
pơniang khai. “Ơ Yàng Jehôwa, dan wèt sền di bơta bòl glar jê sồt añ jê, bơh cau 
sò tơm neh geh pha lin rlau.” 

10Cau sò tơm neh pò tê bol khai dê hơđang ală phan kas màng khai dê; tian gơs 
khai neh gŏ ală làng bol phà tơnroh tiah sàng goh khai dê. La làng bol Kơnràñ 
neh bơkơ̆u ò geh mut tòm mpồl jơnum Kơnràñ dê. 

11Jơh làng bol khai dê rơnđơh ndang lòt jòi phan sa ndang. Bol khai tòmgơl phan 
màng tài bơh phan sa, nàng geh wơl bơta pràn bol khai dê. Ơ Yàng Jehôwa, dan 
wèt sền, bơh añ neh gơlik gơs ò kwơ ngan! 

12Ò gơs bơta lơi bol mê in! Ơ bol mê la ală cau lòt gan? Sền mơ rmê tĕ dilah gơs 
bơta moat jrùng lơi be bơta moat jrùng añ jê, la ală bơta neh cèng tus hơđang añ, 
hơ̆ la bơta Yàng Jehôwa neh lơh glài añ in tòm ngai Kơnràñ gơhào gơjrañ. 

13Bơh tiah jơnhoa Kơnràñ neh sồr ồs tus gơmut jrô tòm ntìng añ jê; Kơnràñ pơt 
dă di jơng añ jê, Kơnràñ wèt ngkòi di añ; Kơnràñ lòi añ ơm is, lơgah lơgañ jơh 
ngai mho. 

14Tồi glài añ jê neh kơt tòm dô nơm yô, bơh tê Kơnràñ neh tàñ gơ bal mơ gơp, 
Bol khai kơr di ngko añ, Kơnràñ neh tò tơlik bơta pràn añ. Yàng neh jào añ tòm 
tê ală cau mơ añ ò rgơi tòmdră jai! 

15Yàng Jehôwa neh sang lòi ală cau ling jak tòmlơh bơh digùl añ. Kơnràñ neh yal 
tŭ tơngai tòmdră mơ añ, jă trơm ală cau pơnu añ. Yàng Jehôwa jă trơm ală cau 
ơruh dềt Juda dê, kung be cau pat tơrnòm ño. 

16Behơ̆ tàng añ ñìm rac; mat añ gơhòr dà mat; Bơh cau pơndòm pơniang neh 
ngài bơh añ, ò gơs cau lơi ai wơl bơta khin cha añ in. Kòn sau añ kong ơm is, bơh 
cau sò tơm neh pha rlau. 

17Siôn pò tơlik tê khai dê, mơya ò gơs cau pơndòm pơniang khai; Yàng Jehôwa 
neh ai gơnoar sồr tòmdră mơ Jakôp, hơ̆ la ală cau gơp ƀòn khai rơp gơlik gơs cau 
sò tơm khai dê; Jerusalem neh gơlik gơs dô nơm phan ngkòr ngkàc digùl bol 
khai. 

18Yàng Jehôwa ơm tòm bơta song ring, bơh añ neh pơrlơ̆ dră di jơnau Kơnràñ 
dê. Ơ ală làng bol tòm làm bă tiah, iat tĕ añ, sền tĕ di bơta jê sồt añ jê! Ală ơruh 
mơ ală cau pơnu añ jê neh gơkòl kup cèng gơs dĭ. 

19Añ neh hòi ală cau kòñ gơboh añ jê, mơya bol khai pơrlồm añ. Ală cau gơnoar 
ơn phan duh khoai mơ kwang kra añ jê neh roh rui tòm ƀòn dờng. Tòm tŭ jòi 
phan sa nàng geh wơl bơta pràn kơldang bol khai dê. 

20Khoai Yàng Jehôwa, dan wèt sền, bơh añ tìp bơta bòl glar ò git lơh! Klung añ jê 
gơ nggồr; Nùs añ gơjơlềt tòm añ, tài bơh añ neh tòmdră sùm! Tòm gùng gơs đào 
tơnroh, tòm hìu gơs bơta chơt. 

21Cau neh kơno sap añ rơnđơh, ò gơs cau pơndòm pơniang añ. Jơh ală cau sò 
tơm kơno añ gơtìp bơta bòl glar, bol khai chò hòp bơh Kơnràñ neh lơh behơ̆. 

Kơnràñ rơp cèng tus ngai Kơnràñ neh yal tơlik; mơ lòi tĕ bol khai kung rơp tòm 
toh be añ! 

22Dan lòi ală broă tồi glài bol khai dê tus di đap Kơnràñ! Dan lơh di bol khai kung 
be Kơnràñ neh lơh mơ añ, tài bơh jơh ală tồi glài añ jê; Bơh añ rơnđơh oă ngan, 
mơ nùs añ bòl glar. 

Ñìm Rac 2 

Yal tơlik bơta phà tơrlah ƀòn dờng Jerusalem 
1Mbe tòm bơta gơjrañ dờng Yàng Jehôwa dê neh lơh ƀàssìl kòn ùr Siôn dê! 
Kơnràñ neh sơrbì bơh đang trồ tus tòm ù bơta gơklŏ ryŭ ryơm Israel dê. Kơnràñ 
neh ò kah kơrnòl ơn jơng Kơnràñ dê, tòm ngai gơjrañ dờng Kơnràñ dê. 

2Yàng neh tơnroh ò nđàc sơngit, jơh ală tiah ơm Jakôp dê. Tòm bơta gơjrañ 
Kơnràñ dê, Kơnràñ neh lơh tơrlơm ală theng kơ̆ cê kòn ùr Juda dê; Kơnràñ neh 
tơmù tus di ù, tòm bơta ƀàssìl lơgar mơ ală kwang at bồ gơ dê. 

3Tòm bơta gơhào gơjrañ dờng, Kơnràñ koh tơmù jơh ală gơnoar pràn Israel dê. 
Kơnràñ neh tă tê ma Kơnràñ dê bơh di bol khai di đap mat cau sò tơm. Kơnràñ 
neh chu ồs sa hơng digùl Jakôp, pơrguc jơh ală bơta gùt dar. 

4Kơnràñ wàr àtak be dô nă cau sò tơm; pò tê ma hơđang kung be cau sòdră. 
Kơnràñ tơnchơt jơh ală cau lơh bol hi in jòng să; Tòm sàl kòn ùr Siôn, Kơnràñ 
neh tuh bơta gơjrañ dờng Kơnràñ dê kung be ồs. 

5Yàng neh gơlik gơs be dô nă cau sò tơm, Kơnràñ neh tơnroh Israel; Kơnràñ neh 
tơnroh jơh ală gơlang bơtau gơ dê, lơh tơrlah tơrling ală theng kơ̆ cê; mơ bơtơl 
bơta ñìm rac, pơt wòl digùl kòn ùr Juda. 

6Kơnràñ neh lơh tơrlơm ală tum kung be dô nơm suơn; Kơnràñ neh tơnroh 
cơnòng duh khoai Kơnràñ dê; Yàng Jehôwa neh jùt sang tòm Siôn ngai pơjum sa 
mơ ngai Saƀat; Tòm bơta gơhào gơjrañ Kơnràñ dê, Kơnràñ neh sang tơlik bơtau 
mơ cau gơnoar ơn phan duh khoai. 

7Yàng Jehôwa neh sền òsơp cơnòng duh khoai Kơnràñ dê, mơ ò dòp tiah sàng 
goh Kơnràñ dê; Kơnràñ neh jào tòm tê cau sò tơm ală dơrñang gơlang bơtau 
khai dê; dô bơta nggồr nggàc tòm hìu Yàng Jehôwa dê kung be tòm ngai pơjum 
sa. 

8Yàng Jehôwa neh lơh nền phà tơnroh dơrñang kòn ùr Siôn dê; Kơnràñ neh dang 
che was, ò tă tê bơh bơta lơh tơnroh; Kơnràñ neh lơh theng kơ̆ cê mơ dơrñang 
ñìm rac, bol khai siar roh òsô ò soàn bal mơ gơp. 

9Ală mpồng ƀòn dờng gơkram tòm ù; Kơnràñ neh tơnroh mơ dơrkă ală kai kal 
gơ dê. Cau bơtau mơ ală kwang at bồ gơ dê ơm digùl ală lơgar ò gơs bơta sơnio 
lam tai! Ală cau gơnoar hwơr ò dòp bơta tơnggŏ bơh Yàng Jehôwa. 

10Ală cau kwang kra kòn ùr Siôn dê ơm nggui mŏ mŏ tòm ù; Bol khai tuh thul 
hơđang bồ, mơ soh ƀào sơnò kiat. Ală kòn ơruh Jerusalem dê kun bồ bol khai tus 
tòm ù. 

11Mat añ siar roh bơh hòr dà mat, klung añ gơ nggồr; Klung klòm añ gơtuh tơlik 
tòm ù, tài bơh bơta tơnroh làng bol añ jê. Ală cau kơnòm dềt mơ kòn se, bòl glar 
òsô tòm ală gùng tòm ƀòn dờng. 

12Bol khai ñìm mơ mè bol khai lah: “Ntềng đah piang lă mơ tơrnòm taih?” bol 
khai bòl glar òsô kung be cau kong sồt tòm ală gùng ƀòn dờng ndang; bol khai 
tac nhơm ndang hơđang ntơh mè bol khai dê. 

13Ñchi Añ rgơi đơs mơ ai taih? Ai bơta lơi nàng pơndròm mơ ai taih? Ơ kòn ùr 
Jerusalem? Añ ai ñchi nàng pơndròm mơ ai, nàng Añ pơndòm pơniang ai? Ơ kòn 
ơruh dềt Siôn dê? Bơta roh rui ai kung be dàlềng, Ñcau rgơi sơm ai in taih? 

14Ală cau gơnoar hwơr ai yal ai in ală bơta ma blac mơ gơtơnggŏ blac pơrlồm. 
Bol khai ò yal tơlik tồi glài ai, nàng tơm wơl bơta lơngai lơngò bol ai dê, Mơya 
mìng yal ai in git ală jơnau đơs hwơr ma blac mơ tìs nrah. 

15Ală cau lòt gan gùng tàp tê di ai; bol khai hwac mơ rtơs bồ di kòn ùr Jerusalem, 
lah: “Ngan do la ƀòn dờng cau sơnđan lah bơta hàng mơnĕ wil tơl, bơta hòn chò 
jơh plai ù dê sơl ơ?” 

16Jơh ală cau sò tơm ai dê ha bơr dờng tòmdră mơ ai, bol khai hwac, rkiat sề 
driau dờng lah: “Bol he neh sa loan khai! A, do la ngai bol he neh kơp gơn, lồi dut 
bol he neh sền gŏ gơ!” 

17Yàng Jehôwa neh lơh bơta Kơnràñ neh lơh nền; Kơnràñ neh lơh gơlik gơs bơta 
Kơnràñ neh pơhìn; kung be bơta Kơnràñ neh rơndap bơh lài òr, Kơnràñ neh lơh 
tơrlơm ò nđàc sơngit, Kơnràñ neh lơh cau sò tơm mê chò hòp bơh mê, mơ yò 
tơngguh gơnoar pràn cau sò tơm mê dê. 

18Driau dờng tĕ tus hơ Yàng Jehôwa, Ơ dơrñang kòn ùr Siôn dê, lòi dà mat gơhòr 
be hiòng hòr pràn ngai mơ mang. Să tòm ai bañ ơm rlô; mat ai ò ơm dơh wơl. 

19Guh tĕ driau nggà tòm trồ mang, tòm tŭ rơp sơntòm kơp gàr; Tuh tơlik nùs ai 
kung be dà di đap mat Yàng Jehôwa. Pò tĕ tê ai hơ Kơnràñ bơh bơta kis ală kòn 
dềt ai dê, bol khai bòl glar òsô tài bơh jơgloh tòm kòp nơm bồ gùng. 

20Khoai Yàng Jehôwa, dan wèt sền! Kơnràñ neh lơh bơta do mơ cau lơi taih? Di 
pal sơl cau ùr sa plai bơh kơndul he, hơ̆ la kòn sau bol khai neh deh ơ? Di pal sơl 
cau gơnoar ơn phan duh khoai bal mơ cau gơnoar hwơr kong tơnchơt tòm tiah 
sàng goh Yàng Jehôwa dê ơ? 

21Ală cau kơnòm să mơ cau kra bic tòm ù hơđang ală gùng. Ală ùr ơruh mơ klau 
pơnu añ jê neh gơpừ bơh đào. Tòm ngai gơjrañ dờng Kơnràñ dê, Kơnràñ neh 
tơnchơt bol khai, sreh tơnchơt ò nđàc sơngit. 

22Kơnràñ neh hòi jà ală cau sò tơm añ jê bơh ală tiah gùt dar, kung be dô ngai 
pơjum sa chò hòp. Mơ tòm ngai gơjrañ dờng Yàng Jehôwa dê, ò gơs cau lơi geh 
klàs hala gam kis. Hơ̆ la ală cau añ neh deh mơ ròng siam, cau sò tơm añ jê neh 
tơnroh jơh. 

Ñìm Rac 3 

Bơta kòñ gơboh kơ̆ dơn Yàng Tom Trồ dê 
1Añ la cau neh gŏ bơta bòl glar jê sồt hơđơm gai bơta gơjrañ dờng Yàng Tom Trồ 
dê. 

2Kơnràñ neh bơtrơh tơlik añ mơ cèng tơmut añ tòm bơta klam jơngo, ò gơs dô 
êt lơi bơta àng. 

3Mìng dô nă Kơnràñ tòmdră mơ añ, Kơnràñ tơrwơl tê oă dơ̆ jơh ngai mho. 

4Kơnràñ neh lơh poac mơ gơltau añ jê siar roh, mơ neh dơrkă ală ntìng añ jê, 

5Kơnràñ neh gơrwàng añ, mơ krơ̆ jàm añ bơta bòl glar jê sồt dô bă bơtang ngan; 

6Kơnràñ lơh añ in nggui tòm tiah klam jơngo, kung be cau neh chơt jŏ rau. 

7Kơnràñ neh gơrwàng be dơrñang, nàng añ ò rgơi lik klàs; Kơnràñ neh ơn che 
sreng kơnjơ̆ hơđang añ. 

8Bulah añ hòi driau mơ dan dong kòl, Kơnràñ neh sềt tồr ò iat jơnau hòi dan añ 
jê; 

9Kơnràñ kơryan gùng añ mơ pơnai lŭ; Kơnràñ neh lơh ală gùng dà añ jê rkwet 
rkwe. 

10Kơnràñ lơh be jơgơu ơm kơp mòc añ, kung be klìu triă tòm tiah pồn să; 

11Kơnràñ neh lam añ lòt gùng dut mơ crè añ rpot rpet, mơ lơh añ in ơm is. 

12Kơnràñ neh wàr àtak Kơnràñ dê mơ ai añ lơh gơs tơnggu pañ kam Kơnràñ dê. 

13Kơnràñ neh pañ di plai nùs añ jê, mơ ală kam tòm ding Kơnràñ dê. 

14Añ neh gơlik gơs bơta dơñŏ tơnhial jơh làng bol añ jê, jơnau đơs crih bol khai 
dê jơh ngai mho. 

15Kơnràñ neh tơmbềng añ mơ bơta sràt bơtang, Kơnràñ ai añ in sa hòm sơnơm 
bơtang. 

16Kơnràñ neh tồl sề añ hơđang lŭ sơngào; mơ lơh añ in bic tơrkồn tòm bùh. 

17Hwềng soàn añ ơm ngài mơ bơta lơngap lơngai, añ neh hŭi bơta lơngai lơngò 
la ñchi. 

18Gen añ đơs lah: “Bơta gơklŏ añ jê jơh rau, hơ̆ la jơh ală bơta añ neh gơn kơnòm 
bơh Yàng Jehôwa.” 

19Bơta kơlôi sơnơng bơh bơta bòl glar jê sồt mơ ò gơs hìu ơm añ jê, la nha sơnơm 
bơtang mơ plai bơtang. 

20Hwềng soàn añ gam kơlôi sùm bơh gơ, mơ gơ bòl glar tòm añ. 

21Mơya tòm tŭ añ kah wơl bơta hơ̆, gen tàng añ gơs bơta gơn kơnòm: 

22Bơta kòñ gơboh kơ̆ dơn Yàng Jehôwa ò tŭ lơi gơkòl tơnroh. Bơta kòñ nđàc 
Kơnràñ dê ò tŭ lơi lồi jơh; 

23Kòp àng drim la pa sùm, bơta dòn song Kơnràñ dê la dờng ngan. 

24Hwềng soàn añ đơs: “Yàng Jehôwa la pơnah sre brê añ jê, gen tàng añ ơn nùs 
gơn kơnòm di Kơnràñ.” 

25Yàng Jehôwa la niam gơwèt mơ ală cau kơp gơn Kơnràñ, gơwèt mơ hwềng 
soàn ală cau jòi Kơnràñ. 

26Hơ̆ la niam cau in ơm mŏ mŏ kơp gơn bơta dong klàs Yàng Jehôwa dê. 

27Hơ̆ la niam cau lơi in tui yô tòm tŭ gam kơnòm să; 

28Ơm nggui is mơ ơm mŏ mŏ, tòm tŭ Yàng Jehôwa neh ơn yô hơđang khai. 

29Ơn tĕ bơr khai tòm thul ơmul! Digơlan gam đau bơta gơn kơnòm. 

30Ai tĕ tơrmồ khai nàng cau in pah, mơ kong oă bơta dơñŏ tơnhial. 

31Bơh Yàng ò sang lòi jơl sùm sùm. 

32Bulah Kơnràñ neh lơh jê sồt moat jrùng, Kơnràñ rơp nđàc sơngit jat bơta 
tơngkah tơngkañ nùs kòñ gơboh kơ̆ dơn Kơnràñ dê; 

33Hơ̆ ò di la bơh nùs kòñ Kơnràñ lơh jơi kòn mơnus in bòl glar mơ jê sồt. 

34Tòm tŭ ală cau ơm jàm tòm lơgar gơkòl jă trơm hơđơm jơng, 

35Tòm tŭ bơta song ring kòn mơnus dê gơkòl lơh rkwet rkwe di đap Bơtau 
Hơđang Rlau Jơh. 

36Tòm tŭ bơta gơlik tus mơ dô nă cau gơkòl lơh iơh 

- gen Yàng Jehôwa ò sền gŏ ơ? 

37Ñcau rgơi ai gơnoar sồr mơ bơta hơ̆ geh lơh gơs, dilah ò di Yàng Jehôwa 
rơndap lơh nền taih? 

38Hơ̆ ò di bơh bơr Bơtau Hơđang Rlau Jơh mơ gơlik bơta rung rài mơ bơta lơngai 
lơngò ơ? 

39Ñchi bơh tài cau gam tă nhơm yoam pơrhiat bơh kong lơh glài bơh tồi glài he 
taih? 

40Bol he sền sơwì mơ lòng tĕ gùng dà he, mơ rê wơl tĕ mơ Yàng Jehôwa. 

41Bol he yò tơngguh tĕ nùs bal mơ tê he tus hơ Yàng Tom Trồ ơm hơđang trồ. 

42“Bol hi neh tìs glài, neh sòdră; mơ Kơnràñ ò toh glài! 

43Kơnràñ pùt să tòm Kơnràñ mơ bơta gơjrañ mơ ting jat bol hi, tơnchơt bol hi, 
ò nđàc sơngit. 

44Kơnràñ pùt să tòm mhwal, nàng ò gơs jơnau hòi dan lơi geh tus hơ Kơnràñ. 

45Kơnràñ lơh bol hi in gơlik be thul ơmul mơ be phan sang gòi digùl ală làng bol. 

46Kòp nă cau sò tơm bol hi dê ha bơr dờng tòmdră mơ bol hi. 

47Bơta rngòt rngơt, trồm jrô gơdùh hơđang bol hi bơta tơnroh, mơ tơrlah 
tơrling.” 

48Mat añ gơhòr dà mat be hiòng, tài bơh bơta tơnroh làng bol añ jê. 

49Mat añ hòr dà mat sùm, ò dơh kung ò ơm, 

50Jơl tus di tŭ lơi Yàng Jehôwa bơh hơđang trồ wèt sền, mơ gŏ. 

51Mat añ lơh añ in jê sồt moat jrùng, tài bơh bơta neh lơh nền jơh ală kòn ơruh 
tòm ƀòn dờng añ. 

52Ală cau hơ̆ la cau sò tơm añ jê ò bồ neh mòc añ kung be mòc sềm. 

53Bol khai sơrbì añ gam kis tòm dô nơm trồm mơ bồr mơ lŭ hơđang añ. 

54Dà guh rlau bồ añ, añ đơs: “Añ chơt roh!” 

55“Ơ Yàng Jehôwa, añ hòi di sơnđan Kơnràñ bơh di tiah trồm jrô. 

56Kơnràñ neh kơno jơnau hòi dan añ jê, dan bañ sềt tồr bơh jơnau hòi dan bơta 
dong kòl mơ dan ai añ in bơta rài bòl.” 

57Kơnràñ neh tus rềp, tòm tŭ añ hòi dan di Kơnràñ mơ Kơnràñ neh đơs lah: “Bañ 
rngòt rngơt!” 

58Khoai Yàng Jehôwa, Kơnràñ neh dong tò bơta gơrềng tus di añ, Kơnràñ neh 
dong tơwài bơta kis añ jê. 

59Khoai Yàng Jehôwa, Kơnràñ neh gŏ cau lơh iơh di añ: dan cahrña broă gơlik 
tus di añ! 

60Kơnràñ neh gŏ jơh ală bơta iơh rmơh mơ jơh kai gơrmơ̆i bol khai tòmdră di 
añ. 

61Khoai Yàng Jehôwa, Kơnràñ neh kơno bol khai bơtat bơtròh, mơ jơh ală kai 
gơrmơ̆i bol khai tòmdră mơ añ. 

62Ală jơnau đơs òm mơ ală jơnau đơs chều ală cau sòdră añ jê tòmdră di añ jơh 
ngai mho. 

63Sền tĕ bulah bol khai nggui hala ñă, añ la bơta đơs chò bơtat bơtròh bol khai 
dê. 

64Khoai Yàng Jehôwa, dan tơm wơl bol khai in bơta bol khai neh lơh, jat be broă 
tê bol khai neh lơh. 

65Dan ai bol khai in nùs bòl glar jê sồt, bơta srat sơntơm Kơnràñ dê dùh hơđang 
bol khai. 

66Dan ting jat bol khai tòm bơta gơjrañ Kơnràñ dê mơ tơnroh bol khai bơh 
hơđơm ală tap trồ Yàng Jehôwa dê. 

Ñìm Rac 4 

Bơta lơh glài hơđang Siôn 
1Mbe lơi màh gơlik lu li, mbe lơi màh ngan neh gơtòmgơl! Ală pơnai lŭ sàng goh 
ơm nrah nring tòm ală bơr gùng! 

2Ală kòn sau kas màng Siôn dê, kwơ màng kung be màh ngan, mbe lơh bol khai 
kong sền òsơp kung be ală gri lơh mơ ù kơnàng la broă lơh bơh tê cau chài mòn 
ù dê! 

3Bulah ală so rhau kung ai toh tơmpô kòn he; Mơya làng bol añ jê gơlik gơs jàñ 
bơsak kung be sềm làkđa ơm tòm ƀlàng ngềt ngơt. 

4Lơmpiat kòn se gơđềt tòm dò, rnồng khai tơhìr dà. Kòn dềt dan phan sa, mơya 
ò gơs cau lơi ai bol khai in dô êt lơi. 

5Ală cau mòng sa bơkah roh rui tòm ală gùng. Ală cau geh ròng dờng tòm bài dà 
gur, ơm tram să tòm gơnru bùh. 

6 Bơta tồi glài làng bol añ jê dờng rlau mơ bơta tồi glài Sôdôm dê, La ƀòn kong 
tơrlah tơrling tòm dô ơthoa, ò gơs dô nơm tê lơi ơn hơđang gơ. 

7Ală cau kwang at bồ gơ goh rlau mơ piar, bò rlau mơ dà toh. Să jan bò pơrhê 
rlau mơ bơkào lŭ tòm dàlềng, sŏ bol khai be lŭ màng tơlir. 

8Ngai do muh mat bol khai jù rlau mơ chah; ò gơs cau lơi đal git bol khai tòm 
gùng ƀòn dờng; Gơltau bol khai gơgòm ntìng bol khai dê; ro rañ gơlik be dô gơl 
lòng. 

9Ală cau kong tơnchơt bơh đào lơngai rlau mơ cau chơt jơgloh; Bơta kis cau dê 
rhòi rhòi roh thit, be ƀlàng sre neh roh jơh ală phan gơlik bơh gơ. 

10 Tê bơta nđàc sơngit ală cau ùr dê, gơm sin ală kòn tòm he dê, Lơh gơs phan sa 
bol khai in tòm bơta tơrlah tơrlơm làng bol añ jê. 

11Yàng Jehôwa neh lơh bềng tơl bơta gơjrañ Kơnràñ dê, mơ tuh tơlik bơta gơjrañ 
dờng duh hơng Kơnràñ dê; Kơnràñ neh sing ồs tòm Siôn, chu pơrguc mơnàng 
gơ. 

12Ală cau bơtau hơđang ù ò bài dòn, hala ală làng bol ơm hơđang plai ù kung ò 
dòn, Cau sò tơm mơ cau tòmdră rgơi mut tòm ală mpồng ƀòn dờng Jerusalem. 

13Hơ̆ la tài bơh tồi glài ală cau gơnoar hwơr khai dê, mơ bơta iơh bơsak ală cau 
gơnoar ơn phan duh khoai khai dê. Bol khai neh lơh gơtuh mhàm ală cau song 
ring digùl ƀòn dờng khai dê. 

14Bol khai be cau jơngo mat lòt yơng rò gùng lơh ƀơ̆ ƀơl bơh mhàm, Tian gơs ò 
gơs cau lơi rgơi ƀư di ào jrùh bol khai dê. 

15Cau driau dờng di bol khai lah: “Lik tĕ ngài, ò goh!” “Lik tĕ ngài! Lik tĕ ngài! Bañ 
ƀư!” Behơ̆ bol khai gơlik gơs cau dô pleh mơ lòt nrah nring, làng bol tòm ală 
lơgar driau lah: “Bol khai rơp ò ơm tơn tềng do tai.” 

16Să tòm Yàng Jehôwa neh lơh nrah nring bol khai, Kơnràñ ò wèt sền bol khai 
tai; ò gam gơs bơta ki ngàm di cau gơnoar ơn phan duh khoai, kung ò nđàc di ală 
cau kra sơl. 

17Mat bol hi lơgah lơgañ gơn bơta dong kòl ò kwơ! Bol hi kơp gơn ngac ngar hơ 
dô làng bol ò rgơi dong klàs. 

18Bol khai sền rmê di cơnđòa bol hi dê, tian gơs bol hi ò rgơi lòt jơng tòm ală 
gùng bol hi dê. Bơta lồi dut bol hi dê neh tus! Ngai bol hi neh tơl! Bơta lồi dut bol 
hi neh tus! 

19Ală cau ting jat bol hi sơrbac rlau mơ klàng bung hơđang trồ jòng, Ting jat bol 
hi hơđang ală mơnơm, kơp mòc bol hi tòm ƀlàng ngềt ngơt. 

20Cau kong bong mơñà Yàng Jehôwa dê, hơ̆ la nhơm tă bơta kis bol hi dê, neh 
kong yar tòm dă bol khai dê rau, Bơh ñcau, bol he òs đơs lah: “Hơđơm mƀur 
Kơnràñ dê bol hi rơp ơm kis digùl ală lơgar.” 

21Ơ kòn ùr Edôm, ơm tòm lơgar Us; hòn chò hừh hơh tĕ, Mơngàn kung rơp jun 
tus hơ ai, ai rơp bơñul mơ ơm kuh lòi rồ. 

22Ơ kòn ùr Siôn, bơta lơh glài ai neh tơl, Kơnràñ rơp ò phi ai kong kup cèng gơs 
dĭ tai! Ơ kòn ùr Edôm, Kơnràñ rơp lơh glài ai; Kơnràñ rơp ràng tơlik tồi glài ai 
dê! 

Ñìm Rac 5 

Jơnau hòi dan làng bol kong rồn bơklơn dê 
1Khoai Yàng Jehôwa, dan kah ală bơta neh tơndùh hơđang bol hi; sền mơ gŏ bơta 
bơtat bơtròh di bol hi! 

2Sre brê bol hi neh gơrê tòm tê ală cau crih mat, Hìu đam bol hi dê gơrê mơ cau 
lơgar bơdìh. 

3Bol hi gơlik gơs kòn đòi, ò gơs bèp, mè bol hi dê gơlik gơs ùr bơnrau. 

4Bol hi pal tơm jền nàng gơs dà hùc, pal blơi sồng gơs lòng. 

5Bơh yô neh ơn di ngko bol hi dê, cau ting jat bàn bol hi; bol hi neh bòl glar rau, 
bol hi ò geh rlô bòl! 

6Bol hi neh lơh dô bơta ho bal mơ ală cau Ejiptơ, mơ cau Asiri nàng gơs tơl ƀañ 
sa. 

7Ồng pàng bol hi dê neh tìs glài, bol khai ò gam kis tai. Bol hi neh ơnòng tồi glài 
bol khai dê. 

8Cau dĭ gơna at bồ hơđang bol hi; Ò gơs cau lơi dong tă bol hi klàs bơh tê bol 
khai. 

9Bol hi phi să sồng gơs piang lă nàng sa, Tài bơh gơs đào tòm ƀlàng ngềt ngơt. 

10Gơltau bol hi tơr ồ kung be bơnhă ồs, Bơh bơta jơgloh rung tơnroh bol hi! 

11Ală cau ùr kòl rồn bơklơn tòm Siôn, Mơ rồn bơklơn ală cau ơruh dềt tòm ală 
ƀòn Juda. 

12Tê bol khai neh yồng ală kwang at bồ, Ò ki ngàm ală cau dờng cau kra. 

13Cau klau pơnu pal àñ mpal piah, cau kơnòm gơsèng hơđơm ơnòng lòng. 

14Ală cau dờng cau kra ò gam nggui di mpồng ƀòn, Mpồl pơnu ò gam lơh kơñi 
đơs chò. 

15Bơta hòn chò nùs bol hi dê neh dơh wơl; Bơta tòmya gơlik gơs bơta ñìm ƀồc. 

16Sơgơn bơtau dùh bơh bồ bol hi, Bòl glar bol hi in, bơh bol hi neh tìs glài! 

17Tài behơ̆ nùs bol hi kòp jê, tài bơh ală bơta hơ̆ mat bol hi lu li, 

18Tài bơh mơnơm Siôn neh gơlik gơs tiah ngềt ngơt, so rhau lòt kơp mòc hơđang 
hơ̆. 

19Khoai Yàng Jehôwa, Kơnràñ at bồ gam sùm sùm, Sơbàn Kơnràñ gam bơh rài 
do tus hơ rài ne! 

20Ñchi bơh tài Kơnràñ neh hŭi bol hi sùm sùm taih? Ñchi bơh tài Kơnràñ sang 
lòi bol hi jŏ jòng behơ̆ taih? 

21Khoai Yàng Jehôwa, dan bơtào bol hi wơl hơ să tòm Kơnràñ, gen bol hi rơp geh 
bơtào wơl, Lơh pa wơl ală ngai bol hi dê kung be yau òr! 

22Kơnràñ neh sang lòi jơh bol hi, bơh Kơnràñ gơjrañ di bol hi oă ir. 

Ejekiel 

Ejekiel 1 

Jơnau đơs hwơr bơh làng bol Israel 
(1:1 – 24:27) 

Bơta gơtơnggŏ Ejekiel dê 
1 Tòm nam dơ̆ pe jơt, ngai pram kơnhai poan, tòm tŭ añ ơm digùl ală cau kong 
kup cèng pơrdô, di gah hiòng Kebar, ală tap trồ pò tơlik mơ añ gŏ ală bơta 
gơtơnggŏ Yàng Tom Trồ dê. 

2 Tòm ngai pram kơnhai hơ̆, hơ̆ la nam dơ̆ pram tơnơ̆ mơ tŭ bơtau Jehôyakin 
kong kup cèng pơrdô, 

3gơs jơnau Yàng Jehôwa đơs mơ cau gơnoar ơn phan duh khoai Ejekiel, kòn klau 
Buji, di gah hiòng Kebar tòm lơgar cau Babilôn. Tềng hơ̆ tê Yàng Jehôwa dê ơm 
hơđang khai. 

4Añ rmê sền mơ gŏ dô ròs càl rbut tus bơh đah đang, dô puk mhwal dờng gơs ồs 
puhlèp, mơ gơs bơta àng gơcrà ngan gòm gơrwàng gùt dar. Digùl ồs gơlơh be lòs 
neh ồs sa hơng, 

5 mơ digùl ồs gơlơh kung be poan nơm phan wìn kis. Rùp să ală phan hơ̆ sền gŏ 
kung be dô nă kòn mơnus, 

6mơya kòp nơm phan hơ̆ gơs poan nơm muh mat mơ poan nơm đar. 

7Ală jơng bol gơ song, mpàng jơng kung be mpàng jơng kơnrồ dam mơ sền gơlơh 
kung be kòng ồs sa àng lơr. 

8Hơđơm ală đar di gah poan đah gơ dê gen bol gơ gơs ală tê kòn mơnus dê. Jơh 
poan nơm bol gơ gơs ală muh mat mơ ală đar, 

9mơ ală đar bol gơ dê gơtòmcik bal. Kòp nơm phan wìn kis lòt song hơđap, bol 
gơ ò wơlke tòm tŭ lòt. 

10 Muh mat bol gơ sền gŏ be do: kòp nơm tòm poan nơm hơ̆ gơs muh mat kòn 
mơnus dê, mơ di gah ma bol gơ dê gơs muh mat klìu triă; đah kiau bol gơ dê gơs 
muh mat kơnrồ; kung gơs muh mat klàng bung dê sơl. 

11Ală muh mat bol gơ dê la behơ̆. Ală đar bol gơ dê gơ pò hơđang; kòp nơm gơs 
bàr nơm đar, dô nơm đar gơtòmcik mơ đar dô nơm phan wìn kis ndai di gah do 
mơ gah ne bol gơ dê, ai bàr nơm đar jơm gòm să gơ dê. 

12Kòp nơm lòt song hơđap. Hwềng chồl lòt tiah lơi gen bol gơ lòt tềng hơ̆, ò wơlke 
tòm tŭ bol gơ lòt. 

13 Rùp să ală phan wìn kis hơ̆ gơlơh kung be ồs rnga mơ kung be ală sơmpòl ồs. 
Ồs gơguh hơđap mơ gơruc wơl digùl ală phan wìn kis hơ̆, ồs àng gơcrà mơ gơs 
puhlèp gơlik bơh ồs. 

14Ală phan wìn kis hơ̆ lòt mhar hơđap mơ ruc wơl đah ngkòi kung be puhlèp. 

15 Tòm tŭ añ ơm sền di ală phan wìn kis hơ̆ gen añ gŏ dô nơm kong rơndeh 
hơđang ù di gah kòp nơm phan wìn kis gơs poan nơm muh mat gơ dê. 

16Rùp mơ să ală kong rơndeh hơ̆ la be do: bol gơ gơcrà kung be lŭ màng tơlir, 
mơ jơh poan nơm kong gơlơh ndròm bal. Rùp să gơ dê gơlơh be kong rơndeh 
do gơrsò tòm kong rơndeh ne. 

17Tòm tŭ bol gơ lòt gen gơ rgơi lòt đah lơi di lơm tòm poan đah bol gơwèt mat 
hơ hơ̆; ală kong rơndeh ò pơrlac wơl tòm tŭ ală phan wìn kis lòt. 

18 Kong rơndeh wil jơnhoa mơ gơlơh kìr rngòt ngan; mơ jơh poan nơm dơwàng 
kong rơndeh dê gơs bềng ală mat gùt dar. 

19Tŭ phan wìn kis lòt gen ală kong rơndeh di gah gơ kung lòt; mơ tòm tŭ ală phan 
wìn kis guh bơh di ù gen ală kong rơndeh kung guh bơh di ù sơl. 

20Tiah lơi hwềng lòt gen bol gơ kung lòt tềng hơ̆; mơ ală kong rơndeh kung guh 
bal mơ bol gơ, tài bơh hwềng ală phan wìn kis dê ơm tòm ală kong rơndeh. 

21Tŭ ală phan wìn kis lòt, bol gơ kung lòt; tòm tŭ ală phan wìn kis ơm dơh wơl, 
bol gơ kung ơm dơh wơl; mơ tòm tŭ ală phan wìn kis guh bơh di ù, gen ală kong 
rơndeh kung guh bal mơ bol gơ, tài bơh hwềng ală phan wìn kis dê ơm tòm ală 
kong rơndeh. 

22 Hơđang bồ ală phan wìn kis gơs dô nơm dơwàng àng gơcrà be krơh gơlă 
hơđang bồ bol gơ. 

23Hơđơm dơwàng àng hơ̆, ală đar bol gơ pò song, đar do song hơ đar ne, kòp 
nơm gơs bàr nơm đar jơm gòm să gơ. 

24 Tòm tŭ ală phan wìn kis lòt, añ kơno ntas ală đar bol gơ dê, ntas kung be dà 
dờng nggồr, kung be ntơr Bơtau Gơnap Gơnoar Dờng dê, mơ kung be ntas nggồr 
dô mpồl ling dê. Tòm tŭ bol gơ ơm dơh wơl, bol gơtơmù đar bol gơ dê. 

25Mơ gơs ntas sap đơs bơh hơđang dơwàng hơđang bồ bol gơ dê; tòm tŭ gơ ơm 
dơh wơl gơtơmù ală pơnđar bol gơ dê. 

26 Mơ đah hơđang dơwàng hơđang bồ bol gơ dê gơs gơlơh kung be dô nơm 
sơbàn mơ lŭ màng tơlir trồ; mơ hơđang sơbàn gơs gơlơh kung be dô nă kòn 
mơnus. 

27 Añ sền gŏ bơh di but tus hơđang cau hơ̆ gơlơh be kòng àng gơcrà, gơlơh kung 
be ồs hơng, mơ bơh di but tus hơđơm cau hơ̆ gơlơh kung be ồs; mơ gơs bơta àng 
gơcrà gùt dar. 

28Bơta àng gơcrà gùt dar cau hơ̆ la tòm toh kung be dô nơm bơrlangkang tòm 
mhwal tòm ngai gơs mìu. Hơ̆ la bơta ràng tơlik bơh bơta gơklŏ Yàng Jehôwa dê. 

Tòm tŭ añ sền gŏ bơta hơ̆, añ tơmbic să blup mat tòm ù, mơ añ kơno sap dô 
Bơtau đơs mơ añ. 

Ejekiel 2 

Ejekiel geh Yàng hòi sac 
1Kơnràñ đơs mơ añ lah: “Ơ kòn mơnus, ñă ntào tĕ, mơ Añ rơp tòmbơhbơr mơ 
mê.” 

2Tòm tŭ Kơnràñ đơs gen Yàng Hwềng mut tòm añ, yò añ ñă ntào, mơ añ kơno 
Kơnràñ đơs mơ añ. 

3Kơnràñ đơs lah: “Ơ kòn mơnus, Añ sồr mê lòt tus hơ làng bol Israel, tus hơ dô 
nơm làng bol jak tòmdră neh tòmdră di Añ; bol khai bal mơ ồng pàng bol khai 
dê neh tìs glài tòmdră mơ Añ jơl tus ngai do. 

4Jơi bơtiàn dờng nùs mơ kơldang bồ. Añ sồr mi lòt tus hơ bol khai. Đơs tĕ mơ 
bol khai lah: ‘Do la jơnau đơs Yàng Jehôwa Gơnap Gơnoar Hơđang Rlau Jơh dê.’ 

5Mơ bulah bol khai iat hala ò iat, bơh bol khai la dô nơm hìu jak tòmdră, bol khai 
rơp git lah neh gơs dô nă cau gơnoar hwơr ơm digùl bol khai. 

6Ai mê, ơ kòn mơnus, mê bañ rngòt di bol khai hala di jơnau đơs bol khai dê. Bañ 
rngòt bulah lò mrơt lò mang rồng gùt dar mê, mơ mê ơm digùl ală diang. Bañ 
rngòt di jơnau lơi bol khai đơs, mơ bañ rơm să tài bơh bol khai, bơh bol khai la 
dô nơm hìu jak tòmdră. 

7Mê pal yal bol khai in ală jơnau Añ đơs, bulah bol khai iat hala ò iat, bơh bol khai 
la làng bol jak tòmdră ngan. 

8Mơya mê, ơ kòn mơnus, iat tĕ ñchi jơnau Añ đơs mơ mê. Bañ tòmdră kung be 
dô nơm hìu jak tòmdră hơ̆; pò tĕ bơr mê dê mơ sa tĕ phan Añ ai mê in.” 

9 Gen añ rmê sền mơ añ neh gŏ gơs dô nơm mpàng tê pò tơlik tus di añ, tòm hơ̆ 
gơs dô pồt sră neh cih. 

10Khai pò pồt sră hơ̆ di đap añ; hơđang bàr đah sră gơs cih ală jơnau ñìm rac pơt 
wòl, mơ jê sồt moat jrùng. 

Ejekiel 3 

1 Gen Kơnràñ đơs mơ añ lah: “Ơ kòn mơnus, sa tĕ phan ơm di đap mê, sa tĕ pồt 
sră do; lồc behơ̆ lòt tĕ đơs mơ hìu Israel.” 

2Añ pò bơr añ jê mơ Kơnràñ ai añ in sa pồt sră hơ̆. 

3Kơnràñ đơs mơ añ lah: “Ơ kòn mơnus, sa tĕ pồt sră do mơ Añ ai mê in mơ 
tơmbềng tĕ kơndul mê bơh gơ.” Behơ̆ añ neh sa gơ, mơ tòm bơr añ gơ lơngồt 
kung be dà lơwe. 

4Kơnràñ đơs mơ añ lah: “Ơ kòn mơnus, tŭ do lòt tĕ tus hơ hìu Israel, mơ yal ală 
jơnau đơs Añ jê bol khai in. 

5Mê ò di geh sồr lòt tus hơ dô nơm làng bol đơs jơnau kalke wă wơng mơ sap 
krơi is, mơya tus hơ hìu Israel; 

6ò di tus hơ oă làng bol đơs jơnau kalke wă wơng mơ sap krơi is, la ală jơnau đơs 
mơ mê ò rgơi git wă. Ngan, dilah Añ neh sồr mê lòt tus hơ bol khai, bol khai neh 
iat mê. 

7Mơya hìu Israel rơp ò bài iat mê tài bơh bol khai ò bài iat Añ, bơh jơh dô nơm 
hìu Israel neh kră nùs mơ kơldang bồ. 

8Ne, Añ rơp lơh mê in gơs muh mat khin cha tòmdră mơ muh mat bol khai, mơ 
bìng liang kră tòmdră mơ bìng liang bol khai. 

9Añ rơp lơh bìng liang mê dê gơlik kung be lŭ kră ngan, kră rlau mơ lŭ tơrneh. 
Bañ rngòt di bol khai hala rơm să tài bơh bol khai, bulah bol khai la dô nơm hìu 
jak tòmdră.” 

10Kơnràñ đơs mơ añ lah: “Ơ kòn mơnus, iat tĕ nền nền mơ prap tĕ tòm nùs jơh 
ală jơnau Añ đơs mơ mê. 

11Tŭ do lòt tĕ tus hơ ală cau làng bol mê dê neh kong kup cèng pơrdô mơ đơs 
mơ bol khai. Đơs tĕ mơ bol khai lah: ‘Do la jơnau đơs Yàng Jehôwa Gơnap Gơnoar 
Hơđang Rlau Jơh dê.’ Bulah bol khai iat hala ò iat.” 

Ejekiel ơm di hiòng Kebar 
12Tŭ hơ̆ Yàng Hwềng cèng tơngguh añ mơ añ kơno đah ngkòi añ gơs ntas nggồr 
dờng ngan tòm tŭ bơta gơklŏ Yàng Jehôwa dê gơguh bơh di tiah hơ̆; 

13hơ̆ la ntas đar ală phan wìn kis dê gơ tàp đar do mơ đar ne, mơ ntas ală kong 
rơndeh di gah bol gơ, dô nơm ntas nggồr dờng ngan. 

14Chòp Yàng Hwềng cèng añ guh mơ cèng añ tus tiah ndai, mơ añ lòt tòm bơta 
sràt bơtang mơ tòm bơta gơjrañ mañ tòm hwềng añ, gơs tê Yàng Jehôwa dê ơn 
hơđang añ pràn kơldang. 

15Añ lòt tus hơ ală cau kong kup cèng pơrdô ơm tòm Tel Abip rềp di hiòng Kebar. 
Mơ tềng hơ̆ la tiah bol khai ơm, añ nggui digùl bol khai tòm poh ngai, dơrcul 
moat jrùng. 

Bơto pơhìn làng bol Israel 
16Tòm tŭ neh lồi poh ngai hơ̆, gơs jơnau Yàng Jehôwa đơs mơ añ be do: 

17“Ơ kòn mơnus, Añ neh lơh mê in gơlik gơs dô nă cau kơp gàr hìu Israel; behơ̆ 
iat tĕ jơnau Añ đơs mơ ai jơnau hơ̆ bơto pơhìn Añ jê bol khai in. 

18Dilah Añ đơs mơ dô nă cau iơh bơsak lah: ‘Mê ngan rơp chơt,’ mơ mê ò bơto 
pơhìn khai hala đơs mơ khai nàng bơto kơryan khai bơh di ală gùng iơh khai dê 

tồ dong klàs bơta kis khai dê, gen cau iơh bơsak hơ̆ rơp chơt bơh tồi glài khai dê; 
mơ Añ rơp kup mê kong glài bơh mhàm cau hơ̆. 

19Mơya, dilah mê neh bơto pơhìn cau iơh bơsak hơ̆, mơya khai ò pơrlac sang 
bơta iơh hala ală gùng tìs khai dê, gen khai rơp chơt bơh tồi glài khai dê; ai mê 
gen geh dong klàs să tòm he. 

20Kung behơ̆, dilah dô nă cau song ring pơrlac sang bơta song ring khai dê mơ 
lơh bơta iơh, mơ Añ ơn kai gơtup pừ di đap khai gen khai rơp chơt. Tài bơh mê 
ò bơto pơhìn khai gen khai rơp chơt bơh tồi glài khai dê. Ală bơta song ring mơ 
khai neh lơh rơp ò gam kah tai, mơ Añ rơp kòp mê gơs glài bơh mhàm khai dê. 

21Mơya, dilah mê neh bơto pơhìn cau song ring bañ tìs glài mơ khai ò tìs glài, gen 
ngan khai rơp kis tài bơh neh iat jơnau bơto pơhìn; mơ mê gen geh dong klàs să 
tòm he.” 

Ejekiel kloat mơ ơm mŏ mŏ 
22Tềng hơ̆, tê Yàng Jehôwa dê ơm hơđang añ, mơ Kơnràñ đơs mơ añ lah: “Ñă 
ntào tĕ mơ lòt tus tòm thòng, tềng hơ̆ Añ rơp đơs mơ mê.” 

23Behơ̆ añ ñă ntào mơ lik lòt tus hơ thòng. Ne, bơta gơklŏ Yàng Jehôwa dê gơs 
tềng hơ̆, kung be bơta gơklŏ añ neh gŏ di gah hiòng Kebar, mơ añ gơcup blup 
mat tòm ù. 

24Gen Yàng Hwềng mut tòm añ, yò añ ñă ntào. Kơnràñ đơs mơ añ mơ sồr lah: 
“Lòt tĕ mơ krơ̆ tĕ să mê tòm hìu mê dê. 

25Mơ mê, ơ kòn mơnus, mê rơp kong cau kơt mơ che; mê rơp kong cap nàng mê 
ò rgơi lik lòt digùl làng bol. 

26Añ rơp lơh lơmpiat mê dê gơđềt di dò mê dê nàng mê rơp ơm mŏ mŏ mơ ò 
rgơi lah pơrhơng bol khai; tài bơh bol khai la dô nơm hìu tòmdră. 

27Mơya tòm tŭ Añ đơs mơ mê, Añ rơp pò bơr mê, mơ mê rơp đơs mơ bol khai: 
‘Do la jơnau đơs Jehôwa Yàng Tom Trồ dê: Cau lơi kòñ iat gen lòi khai iat; cau lơi 
ò bài iat gen lòi khai ò bài; bơh bol khai la dô nơm hìu tòmdră.’” 

Ejekiel 4 

Jơnau đơs hwơr bơta tơrlah tơrlơm Jerusalem dê 
1“Ai mê, ơ kòn mơnus, ai tĕ dô nơm gac, ơn gơ di đap mê, mơ cih rùp ƀòn dờng 
Jerusalem hơđang hơ̆. 

2Lồc behơ̆ gơrwàng gơ; rơndap bơta gơrwàng tòmdră mơ gơ, bơt dô nơm 
dơrñang gùt dar gơ; bơtào sàl ling tòmlơh mơ gơ, mơ ơn ală phan phà tơrlah 
dơrñang gùt dar gơ. 

3Gen ai tĕ dô nơm chàng mơ lòs, ơn gơlơh gơs dô nơm dơrñang lòs digùl mê mơ 
ƀòn dờng; lồc behơ̆ mê wèt mat di gơ. Gơ rơp kong gơrwàng, mơ mê rơp 
gơrwàng gơ. Hơ̆ rơp la dô nơm tềl hìu Israel in. 

4Gen mê rơp bic sơrkềng să đah kiau, mơ ơn bơta lơh glài hìu Israel dê hơđang 
să tòm mê. Mê pal àñ ơnòng bơta lơh glài bol khai dê tòm nđò ngai mê bic 
sơrkềng să behơ̆. 

5Añ neh lơh nền mê in khà ngai ndròm bal mơ khà nam bơta lơh glài bol khai dê. 
Behơ̆ tòm pe rhiang sin jơt ngai mê rơp àñ ơnòng bơta lơh glài hìu Israel dê. 

6Tơnơ̆ mơ tŭ mê neh lơh sir bơta hơ̆ gen mê pal bic sơrkềng să đah ma mơ àñ 
ơnòng bơta lơh glài hìu Juda dê. Añ neh lơh nền mê in tòm poan jơt ngai, dô ngai 
ala dô nam. 

7Wèt tĕ mat hơ bơta gơrwàng Jerusalem bal mơ tơwòr tê kuh đơs hwơr tòmdră 
mơ gơ. 

8Añ rơp ngui che cap mê, behơ̆ mê ò rgơi pơrlac bơh đah do hơ đah ne jơl tus di 
tŭ mê neh sir ală ngai gơrwàng ƀòn mê dê. 

9Ai tĕ kòi mi mơ kòi brà, khoah mơ biap, dơngòi, kòi mac, ơn bal tòm dô nơm 
yang, ngui gơlơh gơs ƀañ să tòm mê in. Mê rơp sa ƀañ hơ̆ tòm pe rhiang sin jơt 
ngai mơ mê bic sơrkềng dô đah. 

10Kơr tĕ bàr jơt sieklơ phan sa nàng sa kòp ngai mơ sa tĕ jat ală tŭ jơ neh lơh 
nền. 

11Kung was tĕ prau hin dà hùc mơ hùc tĕ jat ală tŭ jơ neh lơh nền. 

12Sa tĕ phan sa hơ̆ kung be sa ƀañ kòi brà, buh tĕ gơ di đap làng bol, mơ è kòn 
mơnus.” 

13Yàng Jehôwa đơs lah: “Kung behơ̆, làng bol Israel rơp sa phan sa ƀơ̆ ƀơl digùl 
ală lơgar mơ Añ rơp bơtrơh bol khai lòt tus.” 

14Gen añ đơs lah: “Ò di behơ̆, ơ Yàng Jehôwa At Bồ Hơđang Jơh, añ ò tŭ lơi lơh 
ƀơ̆ ƀơl să tòm añ. Bơh tŭ kơnòm să tus tŭ do, añ ò tŭ lơi sa phan chơt is hala kong 
phan brê crè poac. Ò tŭ lơi gơs poac ò goh lơi mut tòm bơr añ jê.” 

15Kơnràñ đơs lah: “Behơ̆, Añ rơp lòi mê in buh piang lă mê dê hơđang ồs è kơnrồ 
ala è kòn mơnus.” 

16Gen Kơnràñ đơs tai mơ añ lah: “Ơ kòn mơnus, Añ rơp tă jơh ală phan ngui sa 
tòm Jerusalem. Làng bol rơp kơr ƀañ nàng sa tòm bơta rngòt rngơt, mơ was dà 
nàng hùc tòm bơta gơdô nùs, 

17bơh phan sa mơ dà hùc rơp ò gam oă, bol khai rơp rngòt rơm să rmê mat bal 
mơ gơp, mơ siar roh tài bơh bơta lơh glài bol khai dê.” 

Ejekiel 5 

Jerusalem kong lơh glài 
1Tŭ do, ơ kòn mơnus, ai tĕ dô nơm đào sồt; ngui be pềs cau siat sŏ nàng koah bồ 
mơ koah sơnò tềp mê dê. Lồc behơ̆ ngui phan kơr nàng kơr mơ tòmpà sŏ hơ̆. 

2Tòm tŭ ală ngai gơrwàng gùt dar mê dê neh tơl, mê rơp chu dô pơnah pe sŏ hơ̆ 
tòm dơlam ƀòn dờng. Ai tĕ dô pơnah pe sŏ ndai mơ koh sreh gơ mơ đào gùt dar 
ƀòn. Lồc behơ̆, rsìh dô pơnah pe sŏ gam wơl tòm càl, mơ Añ rơp tă đào bơh đah 
ngkòi bol gơ. 

3Mơya ai tĕ dô êt dang sŏ hơ̆ mơ kơt di tiang ào jrùh mê dê. 

4Kung ai tĕ dô êt tòm ală sŏ hơ̆, sơrbì gơtòm ồs mơ chu gơ; bơh hơ̆ dô nơm ồs 
rơp lik tòmdră mơ jơh hìu Israel. 

5Yàng Jehôwa đơs be do: “Do la Jerusalem, Añ neh ơn gơ digùl ală làng bol, bal 
mơ ală lơgar ơm gùt dar gơ. 

6Mơya gơ neh bơtào tòmdră mơ ală bơta boh lam mơ ală bơta sồr lam Añ jê gơlik 
iơh bơsak rlau mơ ală làng bol mơ ală lơgar gùt dar gơ, neh sang lòi ală bơta boh 
lam Añ jê mơ ò lơh jat ală bơta sồr lam Añ jê. 

7Gen tàng, Jehôwa Yàng Tom Trồ đơs be do: ‘Tài bơh mê neh kơldang bồ rlau mơ 
ală làng bol ơm gùt dar bol mê, ò lơh jat ală bơta sồr lam Añ jê hala prap gàr ală 
bơta boh lam Añ jê. Mơya bol mê lơh jat ală bơta boh lam jơh ală làng bol ơm gùt 
dar bol mê.’ 

8Gen tàng, Jehôwa Yàng Tom Trồ đơs be do: ‘Añ, să tòm Añ tus tòmdră mơ mê, 
Añ rơp cahrña mê di đap ală làng bol. 

9Tài bơh ală bơta ngkòr ngkàc mê dê, Añ rơp lơh di mê bơta mơ Añ òhềt tŭ lơi 
lơh, mơ Añ rơp ò tŭ lơi lơh bơta behơ̆ tai. 

10 Digùl bol mê, ngan, ală mè bèp rơp sa poac ală kòn bol khai dê, mơ ală kòn rơp 
sa poac ală mè bèp bol khai dê. Añ rơp tơndùh bơta lơh glài hơđang mê mơ Añ 
rơp rsìh tòm càl jơh ală cau gam kis mê dê.’” 

11Jehôwa Yàng Tom Trồ đơs lah: “Gen tàng di ngan kung be Añ kis, tài bơh mê 
neh lơh ƀơ̆ ƀơl tiah sàng goh Añ jê bơh ală rùp duh khoai cù kìr bal mơ ală bơta 
duh khoai ƀơ̆ iơh, gen tàng să tòm Añ rơp koh tơmù mê, Añ rơp ò prap lòi mê 
hala nđàc sơngit ò. 

12Dô pơnah pe làng bol mê dê rơp chơt pluh, hala roh rui bơh bơta jơgloh rung 
tòm mê; dô pơnah pe rơp pừ bơh đào gùt dar mê; mơ dô pơnah pe tai Añ rsìh 
tòm kòp nơm càl, mơ tă đào bơh sơmprồm ting jat bơh ngkòi. 

13Gen bơta gơhào gơjrañ Añ jê rơp tơl mơ bơta gơjrañ dờng Añ jê hơđang bol 
khai rơp rài mơ lơh hừh nùs Añ. Tòm tŭ Añ neh tuh bơta gơjrañ dờng Añ jê 

hơđang bol khai rau gen bol khai rơp git lah hơ̆ să tòm Añ Yàng Jehôwa, neh đơs 
tòm bơta ƀoah pơrñat Añ jê. 

14Rlau tai Añ rơp lơh mê in tơrlah tơrling mơ kong lah pơrhơng tòm ală lơgar 
gùt dar mê, di đap mat jơh ală cau lòt gan. 

15Tòm tŭ Añ gơhào gơjrañ mơ gơjrañ dờng mơ tuh hơđang mê bơta lơh glài mơ 
bơta lah pơrhơng jê sồt gen mê rơp gơlik dô bơta cau sền òsơp mơ dơñŏ tơnhial, 
dô jơnau bơto pơhìn, mơ dô nơm phan cù kìr ală lơgar gùt dar mê. Să tòm Añ la 
Yàng Jehôwa đơs behơ̆. 

16Tòm tŭ Añ pañ mê mơ ală kam bơta chơt jơgloh rung, ală kam tơnchơt mơ 
tơnroh Añ jê, Añ rơp pañ nàng tơnroh mê. Añ rơp bơtơl tai bơta jơgloh rung 
hơđang mê, mơ pơndut phan sa mê dê. 

17 Añ rơp cèng bơta jơgloh rung mơ sồr phan poan jơng tòm brê tus tòmdră mơ 
mê, bol gơ rơp tơnroh kòn sau mê dê. Kòp jê pluh plàng mơ bơta lơh gơhòr 
mhàm rơp gan mê; Añ rơp cèng đào hơđang bol mê. Să tòm Añ la Yàng Jehôwa 
neh đơs behơ̆.” 

Ejekiel 6 

Jơnau đơs hwơr tòmdră mơ Israel 
1Gơs jơnau Yàng Jehôwa đơs mơ añ be do: 

2“Ơ kòn mơnus, wèt tĕ mat sền di ală mơnơm Israel dê, đơs hwơr tĕ tòmdră mơ 
bol gơ, 

3mơ lah: ‘Ơ ală mơnơm Israel dê, iat tĕ jơnau Jehôwa Yàng Tom Trồ dê. Jehôwa 
Yàng Tom Trồ đơs mơ ală mơnơm mơ ală dòr, ală croh, ală thòng be do: Añ, să 
tòm Añ rơp cèng đào tus hơ bol mê, mơ Añ rơp tơnroh ală tiah jơnhoa bol mê 
dê. 

4Ală cơnòng duh khoai bol mê dê rơp kong tơrlah tơrlơm, ală cơnòng chu kơlhô 
bol mê dê rơp kong pòng bơcah lề; Añ rơp sreh tơnchơt bol mê di đap ală rùp 
ràk bol mê dê. 

5Añ rơp lòi ală ƀồc chơt cau Israel dê di đap ală rùp ràk bol khai dê, mơ Añ rơp 
rsìh ală ntìng bol mê dê gùt dar ală cơnòng duh khoai bol mê dê. 

6Bulah bol mê ơm tiah lơi, gen ală ƀòn dờng rơp kong sang lòi srau gòi, ală tiah 
jơnhoa rơp kong tơnroh, gen tàng ală cơnòng duh khoai bol mê dê rơp kong sang 
gòi mơ roh rui, ală rùp ràk bol mê dê rơp kong pòng bơcah mơ kong tơnroh, ală 
cơnòng chu kơlhô bol mê dê rơp kong pòng pă lề, mơ ală broă lơh bol mê rơp 
pơs tơlik jơh hir. 

7Bơta sreh tơnchơt dùh digùl bol mê, gen bol mê rơp git lah Añ la Yàng Jehôwa. 

8Mơya Añ rơp lòi wơl dô êt nă, bơh dô êt nă tòm bol mê geh klàs bơh đào tòm tŭ 
bol mê ơm nrah nring tòm ală lơgar mơ ală làng bol. 

9Tòm bol mê la ală cau geh klàs hơ̆ rơp kah wơl Añ digùl ală làng bol mơ bol khai 
neh kong kup cèng, mbe lơi Añ neh jê sồt moat jrùng bơh nùs bơrsèl tơnhial bol 
khai dê, neh pơrlac sang bơh Añ, mơ bơh gar mat bơrsèl tơnhial bol khai dê, neh 
wèt hơ ală rùp ràk bol khai dê. Gen bol khai rơp cù kìr di să tòm he bơh ală bơta 
tồi glài iơh bơsak mơ bol khai neh tìs. Bơh jơh ală broă ngkòr ngkàc mơ bol khai 
neh lơh. 

10Bol khai rơp git Añ la Yàng Jehôwa; Añ ò đơs pơhìn gòi mơ ò tơndùh bơta rung 
rài hơđang bol khai.’” 

11Jehôwa Yàng Tom Trồ đơs be do: “Tàp tĕ tê mơ ntrơm tĕ jơng mơ hòi driau 
lah: ‘Ơ hơh! Hơ̆ la tài bơh jơh ală bơta iơh mơ broă lơh cù kìr hìu Israel dê! Bơh 
khai rơp pừ chơt bơh đào, jơgloh rung mơ pluh plàng.’ 

12Cau lơi ơm ngài rơp chơt bơh pluh plàng, cau lơi ơm rềp rơp pừ bơh đào, mơ 
cau lơi gam kis, gam lòi wơl gen rơp chơt bơh jơgloh rung. Hơ̆ la bơta gơjrañ 
dờng Añ jê, Añ rơp tuh hơđang bol khai. 

13Mơ bol mê rơp git Añ la Yàng Jehôwa, tòm tŭ làng bol bol khai dê gơkòl sreh 
tơnchơt digùl ală rùp ràk gùt dar ală cơnòng duh khoai bol khai dê, hơđang kòp 
nơm dòr jòng jơnhoa mơ hơđang jơh ală bồ mơnơm, tòm tiah mƀur kòp nơm 
chi dờng mơ kòp nơm chi gus, làm ală tiah bol khai chu kơlhô ƀô bơkah jơh ală 
rùp ràk bol khai in. 

14Añ rơp pò tê tòmdră mơ bol khai, Añ rơp lơh ù tiah hơ̆ gơlik gơs tiah srau gòi, 
tòm làm bă tiah lơi bol khai ơm, bơh ƀlàng ngềt ngơt tus di Riblah. Gen bol khai 
rơp git Añ la Yàng Jehôwa.” 

Ejekiel 7 

Bơta lồi dut neh tus 
1Gơs jơnau Yàng Jehôwa đơs mơ añ lah: 

2“Ơ kòn mơnus, Jehôwa Yàng Tom Trồ đơs mơ lơgar Israel be do: ‘Bơta lồi dut! 
Bơta lồi dut neh tus di poan mum lơgar! 

3Tŭ do bơta lồi dut neh tus hơđang mê. Añ rơp tuh tơlik bơta gơjrañ Añ jê 
hơđang mê. Añ rơp cahrña mê jat gùng dà mê dê, mơ rơp lơh glài mê bơh jơh ală 
bơta cù kìr mê dê. 

4Mat Añ rơp ò nđàc sơngit di mê hala pơlai di mê ò; Añ rơp lơh glài mê jat ală 
gùng dà mê dê, tòm tŭ ală bơta cù kìr gam gơs digùl bol mê. Gen mê rơp git Añ 
la Yàng Jehôwa.’ 

5Jehôwa Yàng Tom Trồ đơs be do: ‘Sền ne, bơta rung rài pơnjat bơta rung rài! 
Gơ tus rau. 

6Dô bơta lồi dut neh tus, bơta lồi dut neh tus! Gơ neh guh tòmdră mơ mê. Gơ neh 
tus ne! 

7Ơ làng bol ơm tòm lơgar, bơta rung rài neh tus hơđang bol mê. Tŭ neh tus, ngai 
neh rềp; gơs bơta rngòt rngơt, ò gŏ bơta chò hòp hơđang ală mơnơm. 

8Añ rơp tuh bơta gơjrañ dờng Añ jê hơđang mê, mơ ràng tơlik bơta gơhào gơjrañ 
Añ jê tòmdră mơ mê; Añ rơp cahrña mê jat bơta lơh lòt mê dê mơ tơm wơl mê 
in jat ală bơta iơh mơ mê neh lơh. 

9Añ rơp ò nđàc sơngit di mê hala ò pơlai di mê. Añ rơp tơm wơl mê in jat bơta 
lơh lòt mơ jat ală bơta iơh mơ mê neh lơh digùl bol mê. Bol mê rơp git lah să tòm 
Añ, Yàng Jehôwa, la Bơtau tuh ală bơta rung rài hơ̆. 

10Ngai hơ̆ neh tus! Gơ neh tus rau! Bơta rung rài neh gơlik gơs; gai lồng neh cat 
sơmbut, bơta jòng să neh lik bơkào! 

11Bơta jàñ bơsak neh hòn dờng mơ gơlik gơs gai lồng nàng lơh glài bơta iơh 
bơsak; ò gơs dô nă cau lơi tòm làng bol gam wơl, ò gam dô nă cau lơi tòm mpồl 
bol khai dê, ò gam phan mơna, ò gam phan lơi kas màng. 

12Tŭ jơ neh tus, ngai neh tus rềp. Bañ lòi cau blơi chò hòp hala cau tac moat jrùng, 
bơh gơs bơta gơjrañ dờng neh dùh hơđang jơh mpồl làng bol. 

13Bơh ală cau neh tac ò rgơi rê wơl nàng ai ală phan bol khai neh tac bulah khai 
gam kis. Bơh bơta gơtơnggŏ bơh jơh dô mpồl bol khai rơp ò pơrlac wơl. Tài bơh 
tồi glài bol khai dê, ò dô nă cau lơi tòm bol khai rgơi prap gàr bơta kis he dê. 

14Bulah bol khai uh kơlwòk mơ rcang sir jơh ală bơta, ò gơs dô nă cau lik lòt 
tòmlơh, bơh bơta gơjrañ dờng Añ jê neh dùh hơđang jơh mpồl làng bol. 

15Đào đah bơdìh, pluh plàng mơ jơgloh rung đah dơlam; ală cau ơm tòm ƀlàng 
rơp chơt bơh đào; ală cau ơm tòm ƀòn dờng rơp kong bơta jơgloh rung mơ kòp 
jê pluh plàng sa loan. 

16Jơh ală cau gam kis mơ geh lik klàs rơp ơm hơđang ală mơnơm, rac ròc kung 
be sềm ntòp tòm thòng, kòp nă tài bơh tồi glài khai dê. 

17Kòp nơm tê rơp lơgah lơgañ, kòp nơm gơltang rơp lơbơn kung be dà. 

18Bol khai rơp soh ƀào sơnò kiat, mơ rơp soh bơta rngòt rngơt. Muh mat bol khai 
dê rơp kong jơm gòm mơ bơta ƀàssìl ƀàsso, mơ bồ bol khai rơp kong koah. 

19Bol khai rơp sơrbì priă bol khai dê tòm gùng, mơ màh bol khai dê rơp gơlik 
gơs dô nơm phan ƀơ̆ ƀơl. Màh mơ priă bol khai dê ò rgơi dong klàs bol khai tòm 
ngai gơjrañ dờng Yàng Jehôwa dê. Bol khai rơp geh rài bơta jơgloh hala tơmbềng 
kơndul bol khai dê bơh phan hơ̆, bơh gơlơh bol khai in gơtup pừ tòm tồi glài. 

20Bol khai neh jòng să bơh ală phan bơka să hàng mơnĕ bol khai dê, mơ ngui 
gơlơh gơs ală rùp ràk cù kìr bal mơ ală rùp duh khoai iơh rmơh. Behơ̆ tàng Añ 
rơp lơh ală phan hơ̆ gơlik gơs dô nơm phan ƀơ̆ ƀơl bol khai in! 

21Añ rơp jào gơlơh gơs phan tòmpìt geh tòm tê làng bol bơdìh, lơh gơs phan phà 
kup cau iơh bơsak tòm ù in; bol khai rơp lơh ƀơ̆ iơh di gơ. 

22Añ rơp pơrlac mat bơh di bol khai, mơ bol khai rơp lơh ƀơ̆ ƀơl tiah sàng goh 
Añ jê; ală cau ntung kơñau rơp mut tềng hơ̆ mơ lơh ƀơ̆ ƀơl tiah hơ̆. 

23Rcang tĕ ală che sreng tài bơh lơgar gơs bềng bơta lơh gơtuh mhàm, mơ ƀòn 
dờng gơs bềng bơta rhung rhang. 

24Añ rơp cèng tus dô làng bol iơh bơsak rlau jơh tòm ală làng bol nàng tòmpìt ai 
ală hìu bol khai dê; Añ rơp tơnlồi bơta jòng să cau pràn kơldang dê, mơ ală tiah 
duh khoai bol khai dê rơp kong lơh gơlik gơs ƀơ̆ ƀơl. 

25Tòm tŭ bơta rngòt rngơt tus, bol khai rơp jòi jat bơta ring lơngai, mơya jòi ò 
bàn. 

26Rung rài do gơbơtơl hơđang rung rài ndai, jơnau pơnro do gơpơnjat jơnau 
pơnro ne. Bol khai rơp pơnđơl jòi bơta gơtơnggŏ bơh di cau gơnoar hwơr; jơnau 
bơto tơngkah bơh cau gơnoar ơn phan duh khoai rơp roh rui, jơnau bơto sơnio 
bơh di ală cau kwang kra kung rơp ò gơs. 

27Cau bơtau rơp ñìm rac, cau kwang at bồ rơp soh bơta roh nùs moat jrùng, mơ 
tê làng bol tòm lơgar rơp rơm rngòt. Añ rơp lơh gơwèt hơ bol khai jat be bơta 
lơh lòt bol khai dê, mơ Añ rơp cahrña bol khai jat be bơta bol khai neh cahrña. 
Gen bol khai rơp git Añ la Yàng Jehôwa.’” 

Ejekiel 8 

Bơta duh khoai rùp ràk tòm hìu duh khoai Yàng 
1Nam dơ̆ prau, ngai pram kơnhai prau, tòm tŭ añ ơm nggui tòm hìu añ jê, mơ ală 
cau kwang kra Juda dê ơm nggui di đap añ, gen tê Jehôwa Yàng Tom Trồ dê tus 
hơđang añ. 

2 Añ tơnggòr sền mơ gŏ gơs rùp să gơlơh kung be rùp dô nă kòn mơnus. Bơh di 
but cau hơ̆ tus di hơđơm khai gơlơh be ồs; ai bơh di but tus di hơđang gơlơh àng 
gơcrà kung be kòng àng lơr. 

3Cau hơ̆ pò tơlik gơlơh kung be dô nơm tê mơ sơmbat kup di sŏ hơđang bồ añ. 
Hwềng yò tơngguh añ digùl trồ mơ tiah, mơ cèng añ tòm bơta gơtơnggŏ Yàng 
Tom Trồ dê hơ Jerusalem, di gùng mut tòm mpồng dờng đah đang la tiah bơtào 
rùp ràk bơta ƀoah pơrñat, la bơta gơchồl bơta ƀoah pơrñat dê. 

4 Mơ tềng hơ̆, gơs bơta gơklŏ Yàng Tom Trồ Israel dê, kung be añ neh sền gŏ tòm 
bơta gơtơnggŏ tòm thòng. 



1430 

 

 
Sră Goh 

© 2018, United Bible Societies. 
  

 

 

5Gen Yàng Tom Trồ đơs mơ añ lah: “Ơ kòn mơnus, wèt sền tĕ đah đang.” Behơ̆ 
gen añ wèt mat sền mơ di gùng mut đah đang mpồng dờng cơnòng duh khoai 
dê, gơs rùp ràk bơta ƀoah pơrñat dê. 

6Mơ Kơnràñ đơs mơ añ lah: “Ơ kòn mơnus, mê gŏ sơl bơta bol khai lơh, hơ̆ la ală 
bơta cù kìr rlau jơh mơ hìu Israel ơm lơh tềng do, la ală bơta lơh Añ in ơm ngài 
mơ tiah sàng goh Añ jê? Mơya mê rơp gŏ ală bơta cù kìr rlau tai sơl.” 

7Gen Kơnràñ cèng añ tus di gùng mut tòm rơng hìu. Añ sền mơ gŏ dô nơm trồm 
tòm dơrñang. 

8Kơnràñ đơs mơ añ lah: “Ơ kòn mơnus, tŭ do tò tĕ tòm dơrñang.” Behơ̆ añ tò tòm 
dơrñang mơ gŏ dô nơm mpồng tềng hơ̆. 

9Mơ Kơnràñ đơs tai mơ añ lah: “Mut tĕ sền ală bơta iơh bơsak cù kìr mơ bol khai 
ơm lơh tềng do.” 

10Behơ̆ añ mut mơ sền gŏ làm hơđang ală dơrñang gơs tơl ală rùp jơh ală phan 
wìn sròng mơ phan poan jơng cù kìr bal mơ tơl jơh ală rùp ràk hìu Israel dê. 

11Di đap bol gơ gơs poh jơt nă cau kwang kra hìu Israel dê ơm ntào, digùl bol 
khai gơs Jaajania, kòn klau Saphan. Kòp nă at gri kơlhô tòm tê, ñhŭ ƀô bơlhu 
gơguh làm tiah. 

12Gen Kơnràñ đơs mơ añ lah: “Ơ kòn mơnus, mê gŏ sơl bơta ală cau kwang kra 
hìu Israel dê ơm lơh tòm bơta klam jơngo, kòp nă duh khoai di đap rùp ràk is he 
dê? Bơh bol khai đơs lah: ‘Yàng Jehôwa ò gŏ bol he ò; Yàng Jehôwa neh sang lòi 
lơgar do rau!’” 

13Kơnràñ đơs tai lah: “Mê rơp sền gŏ bol khai ơm lơh ală bơta cù kìr rlau tai.” 

14Gen Kơnràñ cèng añ tus di gùng mut tòm mpồng dờng đah đang hìu Yàng 
Jehôwa dê mơ añ gŏ ală cau ùr ơm nggui ñìm bơh yàng Tammus. 

15Kơnràñ đơs mơ añ lah: “Ơ kòn mơnus, mê gŏ sơl bơta hơ̆? Mê rơp sền gŏ ală 
bơta cù kìr rlau mơ hơ̆ tai.” 

16Tơnơ̆ mơ hơ̆, Kơnràñ cèng añ mut tòm rơng đah dơlam hìu Yàng Jehôwa dê; 
mơ tềng hơ̆, di di gùng mut tòm hìu duh khoai Yàng Jehôwa, digùl mpồng rơng 
mơ cơnòng duh khoai, añ gŏ gơs pơgap bàr jơt pram nă cau klau. Bol khai wèt 
ngkòi hơ đah hìu duh khoai Yàng Jehôwa mơ wèt mat hơ đah mattơngai lik, bol 
khai cùn khoai mattơngai đah mattơngai lik. 

17Gen Kơnràñ đơs mơ añ lah: “Ơ kòn mơnus, mê neh gŏ bơta hơ̆ sơl? Hơ̆ di sơl 
la dô bơta ò tơl ƀơ̆ iơh mơ hìu Juda ơm lơh ală bơta cù kìr behơ̆ tềng do ơ? Bol 
khai pal lơh ală bơta iơh bơsak bềng lìu tòm lơgar nàng kư̆ bơrcek Añ gơjrañ ơ? 
Sền tĕ bol khai ai ntê chi ơn rềp di muh bol khai dê! 

18Behơ̆ gen Añ rơp lơh di bol khai jat bơta gơhào gơjrañ; Añ rơp ò nđàc sơngit 
di bol khai hala pơlai bol khai. Bulah bol khai nggà driau dờng di tồr Añ, Añ kung 
rơp ò bài iat bol khai.” 

Ejekiel 9 

Lơh glài ală cau duh khoai rùp ràk 
1Gen añ kơno jơnau Kơnràñ driau dờng lah: “Sồr tĕ ală cau ling sền gàr ƀòn dờng 
tus hơ do, kòp nă pal at phan tòmlơh tòm tê khai dê.” 

2Mơ gơs prau nă tus bơh mpồng dờng đah đang, kòp nă at phan tòmlơh tòm tê. 
Tòm bol khai gơs dô nă cau soh ào che dơmài, di ngkòi àñ ding gai cih, bol khai 
mut mơ ntào di gah cơnòng duh khoai mơ kòng. 

3Tŭ hơ̆ bơta gơklŏ Yàng Tom Trồ Israel dê guh bơh hơđang ceruƀim la tiah gơ 
òs ơm mơ lòt tus di mpồng hìu duh khoai. Gen Yàng Jehôwa hòi cau soh ào bài 
che dơmài la cau gơs dô nơm ding ơn gai cih kơt di but, 

4 mơ đơs mơ khai lah: “Lòt làm tĕ tòm ƀòn dờng Jerusalem mơ lơh dô nơm tềl 
hơđang bìng liang ală cau ñìm rac mơ pơt wòl bơh ală bơta cù kìr neh lơh gơs 
tềng hơ̆.” 

5Lồc behơ̆ Kơnràñ đơs mơ ală cau ne tòm tŭ añ ơm iat lah: “Lòt jat tĕ khai tòm 
làm jơh ƀòn dờng mơ sreh tơnchơt, mat mê rơp ò càng pơlai mơ nđàc sơngit. 

6Sreh tơnchơt tĕ ală cau kra, cau pơnu mơ cau ơruh, cau ùr mơ cau kơnòm, mơya 
bañ ƀư di dô nă cau lơi neh gơs tềl di bìng liang. Rơp sơntòm tĕ bơh di tiah sàng 
goh añ jê.” Behơ̆ ală cau hơ̆ rơp sơntòm bơh di ală cau kra ơm di đap hìu duh 
khoai. 

7Gen Kơnràñ đơs mơ bol khai lah: “Lơh ƀơ̆ ƀơl tĕ hìu duh khoai, lơh tĕ bềng lìu 
ƀồc chơt tòm ală rơng hìu! Lơh tĕ!” Behơ̆ bol khai lik lòt mơ rơp sơntòm bơta 
tơnchơt tòm ƀòn dờng. 

8Tòm tŭ bol khai sreh tơnchơt cau mơ lòi añ ơm is dô nă, añ blup mat tòm ù mơ 
hòi dan lah: “Ơ hơh, Ơ Jehôwa Yàng Tom Trồ, Kơnràñ tơnroh jơh làng bol gam 
wơl Israel dê tòm tŭ Kơnràñ gơhào gơjrañ dờng gơwèt hơ Jerusalem ơ?” 

9Kơnràñ đơs mơ añ lah: “Bơta tồi glài hìu Israel mơ Juda dê la dờng ngan ò git 
lơh; lơgar gơs bềng mhàm hòr mơ ƀòn dờng gơs bềng bơta ò song ring. Bol khai 
đơs lah: ‘Yàng Jehôwa neh sang lòi lơgar do; Yàng Jehôwa ò wèt sền ò.’ 

10Behơ̆, Añ rơp ò nđàc sơngit di bol khai hala pơlai bol khai ò; mơya Añ rơp tuh 
wơl hơđang bồ bol khai dê bơta bol khai neh lơh.” 

11Gen cau soh bài che dơmài mơ gơs ding ơn gai cih kơt di but, ai jơnau đơs wơl 
lah: “Añ neh lơh sir jat be jơnau Kơnràñ neh sồr.” 

Ejekiel 10 

Bơta gơklŏ Yàng Tom Trồ lik bơh hìu duh khoai 
1 Añ sền mơ gŏ dơwàng trồ hơđang bồ ală ceruƀim gơs gơlơh kung be dô nơm 
sơbàn mơ lŭ màng tơlir trồ. 

2 Gen Yàng Jehôwa đơs mơ cau soh bài che dơmài lah: “Mut tĕ tòm gùl ală 
dơwàng kong rơndeh hơđơm ceruƀim; tơmbềng tĕ bàr đah tê mê mơ ồs rnga 
hơng bơh digùl ală ceruƀim, mơ rsìh gơ hơđang làm jơh ƀòn dờng.” Cau hơ̆ mut 
tòm tŭ añ rmê sền. 

3Tòm tŭ khai mut gen ală ceruƀim ñă ntào di đah hơđơm hìu duh khoai; mơ dô 
puk mhwal bềng rơng dơlam hìu. 

4Gen bơta gơklŏ Yàng Jehôwa dê gơguh bơh hơđang ceruƀim mơ gơ lòt tus di di 
đap mpồng hìu duh khoai. Hìu duh khoai bềng mhwal, mơ rơng hìu bềng àng 
gơcrà bơta gơklŏ Yàng Jehôwa dê. 

5Ntas ală pơnđar ceruƀim dê geh kơno mpong tus di rơng hìu đah bơdìh, gơlơh 
kung be sap Yàng Tom Trồ Gơnap Gơnoar Dờng dê tòm tŭ Kơnràñ đơs. 

6Tòm tŭ Yàng Jehôwa sồr cau soh bài dơmài lah: “Ai tĕ ồs bơh dơlam ală kong 
rơndeh, bơh digùl ală ceruƀim,” gen khai mut tòm hơ̆ mơ ñă ntào di gah dô nơm 
kong rơndeh. 

7Gen dô nơm ceruƀim pò tê tus di ồs digùl bol khai, khai ai dô êt ồs hơ̆ mơ ơn 
tòm tê cau soh bài dơmài; cau do dòp gơ mơ lik lòt. 

8Ceruƀim gơs rùp să gơlơh be tê dô nă kòn mơnus dê hơđơm ală pơnđar bol gơ 
dê. 

9 Añ tơnggòr sền mơ gŏ gơs poan nơm kong rơndeh di gah ceruƀim, dô nơm 
kong rơndeh di gah kòp nơm ceruƀim; ală kong rơndeh hơ̆ gơcrà kung be lŭ 
màng rmit. 

10Bơh rùp să ală kong rơndeh hơ̆ poan nơm gơs rùp ndròm bal; kòp nơm gơlơh 
kung be dô nơm kong rơndeh tòm rsò mơ kong rơndeh. 

11Tòm tŭ bol gơ lòt, bol gơ rgơi lòt đah lơi di lơm tòm poan đah di đap mat bol 
gơ; tòm tŭ bol gơ lòt gen ală kong rơndeh ò càng pơrlac wơl. Ală ceruƀim lòt đah 
lơi di đap mat bol gơ kung ò càng wơlke tòm tŭ lòt. 

12 Jơh să ală ceruƀim dê la ngkòi, tê, mơ pơnđar bol gơ dê, tiah lơi kung gơs bềng 
ală mat kung be poan nơm kong rơndeh bol gơ dê. 

13Añ kơno ală kong rơndeh hơ̆ geh sơnđan la “Ală kong rơndeh gơpơrlac.” 

14 Kòp ceruƀim gơs poan đah muh mat: muh mat dùl gơs be ceruƀim; muh mat 
bàr gơs be kòn mơnus; muh mat pe gơs be klìu triă; mơ muh mat poan gơs be 
klàng bung. 

15Gen ală ceruƀim guh hơđang. Hơ̆ la ală phan kis mơ añ neh gŏ di gah hiòng 
Kebar. 

16Tòm tŭ ală ceruƀim lòt gen ală kong rơndeh di gah gơ kung lòt bal; mơ tòm tŭ 
ală ceruƀim pò pơnđar nàng guh bơh di ù tiah gen ală kong rơndeh ò tòmgơl 
tiah. 

17Tòm tŭ ală ceruƀim ơm dơh wơl, ală kong rơndeh kung ơm dơh wơl; mơ tòm 
tŭ ală ceruƀim guh hơđang, bol gơ kung guh bal hơđang bơh hwềng ală phan kis 
ơm tòm bol gơ. 

18Bơta gơklŏ Yàng Jehôwa dê lik bơh di mpồng hìu duh khoai, mơ ơm hơđang 
ală ceruƀim. 

19Ală ceruƀim pò pơnđar bol gơ dê mơ guh bơh ù tiah di đap mat añ, mơ bol gơ 
lòt gen ală kong rơndeh kung lòt bal sơl. Bol gơ ơm dơh wơl di gùng mut tòm 
mpồng đah mattơngai lik hìu Yàng Jehôwa dê, mơ bơta gơklŏ Yàng Tom Trồ 
Israel dê ơm hơđang bol gơ. 

20Hơ̆ la ală phan kis mơ añ neh gŏ hơđơm Yàng Tom Trồ Israel dê, di gah hiòng 
Kebar, mơ añ đal git bol gơ la ală ceruƀim. 

21Kòp ceruƀim gơs poan nơm muh mat mơ poan nơm pơnđar; hơđơm ală dar 
gơs gơlơh kung be ală tê dô nă kòn mơnus dê. 

22Rùp să bol gơ kung be ală muh mat mơ añ neh gŏ di gah hiòng Kebar, kòp nơm 
bol gơ lòt song hơđap. 

Ejekiel 11 

Bơta cahrña ală kwang at bồ Israel dê 
1Gen Hwềng yò tơngguh añ mơ cèng añ tus di mpồng dờng đah mattơngai lik hìu 
Yàng Jehôwa dê, wèt hơ đah mattơngai lik.Tềng hơ̆, di gùng mut tòm mpồng 
dờng gơs bàr jơt pram nă cau klau; digùl bol khai, añ gŏ gơs Jaajania kòn klau 
Ajur, mơ Phelatia kòn klau Benayah, la ală cau kwang at bồ làng bol. 

2Yàng Jehôwa đơs mơ añ lah: “Ơ kòn mơnus, hơ̆ la ală cau bơtào gơs bơta tìs mơ 
bơyai lơh bơta iơh tòm ƀòn dờng do; 

3bol khai đơs lah: ‘Tŭ do ò di la tŭ bơt bơtào hìu ơm. Ƀòn dờng do la glah, mơ bol 
he la poac.’ 

4Behơ̆ gen, đơs hwơr tĕ tòmdră mơ bol khai, ơ kòn mơnus, đơs hwơr tĕ!” 

5Gen Hwềng Yàng Jehôwa dê mù hơđang añ, mơ Kơnràñ đơs mơ añ lah: “Yàng 
Jehôwa đơs be do: ‘Ơ hìu Israel, do la ală bơta kơlôi sơnơng bol mê dê, mơya Añ 
git ală bơta kơlôi sơnơng tòm dơngoh bol mê dê. 

6Bol mê neh tơnchơt oă ngan cau tòm ƀòn dờng do, mơ lơh bềng ƀồc chơt tòm 
ală gùng gơ dê.’ 

7Gen tàng, Yàng Jehôwa đơs be do: ‘Ƀồc chơt ală cau mơ bol mê neh sang lòi tềng 
hơ̆ la poac, mơ ƀòn dờng la glah; ai bol mê rơp pal kong ting bơtrơh bơh digùl 
gơ. 

8Bol mê neh rngòt di pềs tà, mơ Añ rơp cèng pềs tà tus hơđang bol mê, Jehôwa 
Yàng Tom Trồ đơs behơ̆. 

9Añ rơp tă tơlik bol mê bơh digùl ƀòn dờng do, mơ jào bol mê tòm tê làng bol 
lơgar bơdìh, mơ rơp lơh gơs bơta cahrña hơđang bol mê. 

10Bol mê rơp gơpừ bơh đào; mơ Añ rơp cahrña bol mê di tiah nhàr lơgar Israel 
dê. Gen bol mê rơp git lah Añ la Yàng Jehôwa. 

11Ƀòn dờng do rơp ò lơh gơs glah bol mê in, bol mê kung rơp ò di lơh gơs poac 
tòm hơ̆; Añ rơp cahrña bol mê di tiah nhàr lơgar Israel dê. 

12Gen bol mê rơp git Añ la Yàng Jehôwa, bơh bol mê neh ò lơh jat ală bơta sồr 
lam hala prap gàr ală bơta sồr lam Añ jê; mơya bol mê neh lơh jat ală sơnoa rnoas 
ală lơgar ơm gùt dar bol mê.’” 

13Gen, jat be añ neh đơs hwơr, Phelatia, kòn klau Benayah, chơt. Gen añ bic blup 
mat tòm ù mơ driau dờng lah: “Ơ hơh! Ơ Jehôwa Yàng Tom Trồ, Kơnràñ rơp 
tơnroh jơh làng bol gam wơl Israel dê, sơl ơ?” 

Yàng Tom Trồ rơp tơm wơl Israel in 
14Gen gơs jơnau Yàng Jehôwa đơs mơ añ lah: 

15“Ơ kòn mơnus, ală oh mi mê dê, ală oh mi mê dê la làng bol kong kup cèng 
pơrdô bal mơ mê, mơ jơh dô nơm hìu Israel, la ală cau mơ làng bol Jerusalem 
neh đơs lah: ‘Bol khai ơm ngài ngan bơh di Yàng Jehôwa; lơgar do neh geh ai bol 
he in lơh gơs sre brê.’ 

16Behơ̆ gen, đơs tĕ lah: ‘Yàng Jehôwa At Bồ Hơđang Jơh đơs be do: Bulah Añ neh 
cèng bol khai tus di tiah ngài digùl ală làng bol, neh lơh bol khai in gơprah 
gơpring tòm ală lơgar, Añ kung gam la tiah sàng goh bol khai in tòm dô êt jŏ tòm 
ală lơgar mơ bol khai neh lòt tus.’ 

17Behơ̆ gen, đơs tĕ lah: ‘Yàng Jehôwa đơs be do: Añ rơp pơjum bol mê wơl bơh 
digùl ală làng bol, Añ rơp cèng bol mê rê wơl bơh di ală lơgar mơ bol mê neh 
kong nrah nring, mơ Añ rơp ai wơl bol mê in lơgar Israel. 



1435 

 

 
Sră Goh 

© 2018, United Bible Societies. 
  

 

 

18Tòm tŭ bol khai rơp rê wơl tềng hơ̆, bol khai rơp tă sang jơh ală rùp duh khoai 
iơh rmơh mơ ală rùp ràk cù kìr. 

19 Añ rơp ai bol khai in dô nơm nùs ò wil wơl, mơ ai dô nơm hwềng pa tòm bol 
khai; Añ rơp tă sang nùs mơ lŭ bơh di bol khai mơ ai bol khai in dô nơm nùs mơ 
poac, 

20behơ̆ tàng bol khai rơp lơh jat ală bơta sồr lam Añ jê mơ kơrhia prap gàr ală 
bơta sồr lam Añ jê. Bol khai rơp lơh gơs làng bol Añ jê, mơ Añ rơp lơh gơs Yàng 
Tom Trồ bol khai dê. 

21Mơya gơwèt mơ ală cau gơs nùs lòt jat ală rùp duh khoai iơh rmơh mơ ală rùp 
ràk cù kìr bol khai dê, gen Añ rơp tuh wơl ală bơta bol khai neh lơh hơđang bồ 
bol khai dê,’ Jehôwa Yàng Tom Trồ đơs behơ̆.” 

22 Gen ală ceruƀim pò pơnđar, gơs ală kong rơndeh ơm di gah bol khai, mơ bơta 
gơklŏ Yàng Tom Trồ Israel dê ơm hơđang bol khai. 

23Bơta gơklŏ Yàng Jehôwa dê guh hơđang bơh dơlam ƀòn dờng, mơ ơm dơh wơl 
hơđang mơnơm đah mattơngai lik gơ dê. 

24Hwềng yò tơngguh añ tòm bơta gơtơnggŏ mơ Hwềng Yàng Tom Trồ cèng añ 
tus hơ Kalde, tus hơ ală cau kong kup cèng. Gen bơta gơtơnggŏ mơ añ neh gŏ lik 
bơh di añ. 

25Mơ añ yal wơl ală cau kong kup cèng in kòp bơta mơ Yàng Jehôwa neh sơnio 
añ in gŏ. 

Ejekiel 12 

Bơta kong kup cèng pơrdô 
1Gơs jơnau Yàng Jehôwa đơs mơ añ lah: 

2 “Ơ kòn mơnus, mê ơm digùl dô nơm làng bol jak tòmdră. Bol khai gơs mat nàng 
sền mơya ò gŏ, gơs tồr nàng iat mơya ò kơno, bơh bol khai la dô nơm làng bol 
jak tòmdră. 

3Behơ̆ gen, ơ kòn mơnus, mê rcang tĕ phan mơna ơn tòm kơldung nàng kong 
kup cèng mơ digùl ngai di đap bol khai, mê lik tĕ mơ lòt bơh di tiah mê ơm tus 
hơ dô bă tiah ndai di đap mat bol khai. Digơlan bol khai rơp git wă bulah bol khai 
la dô nơm làng bol jak tòmdră. 

4Di digùl ngai, di đap bol khai, cèng tơlik tĕ ală kơldung phan mơna mơ mê neh 
dap nàng kong kup cèng lòt. Gen tòm trồ mho, tòm tŭ bol khai rmê sền, mê lik 
lòt tĕ kung be ală cau kong kup cèng pơrdô. 

5Tòm tŭ bol khai rmê sền, mê phàt tĕ dô nơm trồm di dơrñang hìu, lồc behơ̆ cèng 
tơlik tĕ phan mơna mê dê gan di trồm hơ̆. 

6Mê ơn tĕ ală phan hơ̆ hơđang pơnì mê dê di đap mat bol khai rmê sền, àñ tĕ mơ 
lòt tòm tŭ trồ mho, mòr mang. Mê jơm tĕ muh mat nàng mê ò rgơi gŏ lơgar, bơh 
Añ neh ngui mê lơh gơs dô nơm tềl sơnio hìu Israel in.” 

7Behơ̆ añ neh lơh jat jơnau Yàng neh sồr. Tòm trồ ngai, añ dap ală phan mơna añ 
jê nàng kong kup cèng lòt. Gen tòm trồ mho, añ ai tê tòm phàt bluh dơrñang hìu. 
Añ cèng tơlik bơh di hìu ală phan mơna añ jê tòm tŭ trồ mho, mòr mang, añ àñ 
ală phan hơ̆ hơđang ngkòi añ jê di đap mat bol khai. 

8Tòm àng drim ngai hìng gơs jơnau Yàng Jehôwa đơs mơ añ lah: 

9“Ơ kòn mơnus, hìu Israel la hìu jak tòmdră hơ̆ ò lùp mê lah: ‘Ñchi mê lơh behơ̆ 
taih’ ò ơ? 

10Ho wơl tĕ bol khai in lah: ‘Jehôwa Yàng Tom Trồ đơs be do: Jơnau bơto do la 
gơwèt hơ cau bơtau tòm Jerusalem bal mơ jơh hìu Israel ơm tòm hơ̆.’ 

11Mê đơs tĕ mơ bol khai lah: ‘Añ la dô nơm tềl sơnio bol mê in: Bơta añ neh lơh, 
gen kung rơp lơh behơ̆ bol khai in; bol khai rơp kong kup cèng pơrdô tòm lơgar 
ndai.’ 

12Cau bơtau digùl bol khai rơp ơn ală phan khai dê hơđang pơnì khai mơ lik lòt 
tòm tŭ trồ mho, mòr mang, mơ dô nơm trồm rơp phàt tòm dơrñang nàng khai 
lòt gan. Khai rơp jơm muh mat khai dê nàng khai in ò rgơi sền gŏ lơgar. 

13 Añ rơp dang bơtơng Añ jê nàng kup khai, mơ khai rơp yar dă Añ jê. Añ rơp 
cèng khai tus hơ Babilôn, la lơgar cau Kalde, mơya khai rơp ò gŏ lơgar hơ̆, mơ 
khai rơp chơt tềng hơ̆. 

14Añ rơp rsìh tòm ală càl jơh ală cau ơm gùt dar khai la mpồl cau kwang at bồ 
bal mơ khai, mơ ală mpồl ling khai dê, mơ Añ rơp tă đào mơ ting jat bol khai. 

15Tòm tŭ Añ lơh gơprah bol khai digùl ală làng bol, mơ rsìh bol khai tòm ală 
lơgar, bol khai rơp git Añ la Yàng Jehôwa. 

16Mơya Añ rơp lòi wơl dô êt tòm bol khai klàs bơh di pềs tà, jơgloh rung, mơ kòp 
jê pluh plàng, nàng digùl ală làng bol mơ bol khai rơp tus, bol khai rơp đal git jơh 
ală bơta cù kìr mơ bol khai neh lơh. Gen bol khai rơp git lah Añ la Yàng Jehôwa.” 

Bơta cahrña geh dơh wơl 
17Gơs jơnau Yàng Jehôwa đơs mơ añ be do: 

18“Ơ kòn mơnus, rơm să tĕ tòm tŭ mê sa phan sa mê dê, kìr rngòt tĕ tòm tŭ mê 
hùc dà mê dê. 

19Đơs tĕ mơ làng bol tòm lơgar lah: Do la jơnau Jehôwa Yàng Tom Trồ đơs bơh 
ală cau ơm tòm Jerusalem mơ ơm tòm lơgar Israel: ‘Bol khai rơp sa phan sa bol 
khai dê tòm bơta rngòt rngơt, mơ hùc dà bol khai dê tòm bơta kơlôi rngòt, bơh 

ală phan hơđang lơgar bol khai dê rơp gơkòl tă cèng jơh tài bơh bơta iơh bơsak 
jơh ală làng bol ơm tòm hơ̆. 

20Ală ƀòn dờng gơs cau ơm rơp kòl sang lòi srau gòi, mơ ù tiah rơp kong sang lòi 
ngềt ngơt. Gen bol mê rơp git lah Añ la Yàng Jehôwa.’” 

21Gơs jơnau Yàng Jehôwa đơs mơ añ lah: 

22“Ơ kòn mơnus, jơnau pơnđik mơ bol mê đơs tòm lơgar Israel lah: ‘Ală ngai kư̆ 
lòt rlau mơ ală bơta gơtơnggŏ ò gơlik tus’ la ñchi jơnau gơtha taih? 

23Đơs tĕ mơ bol khai lah: ‘Yàng Jehôwa đơs be do: Añ rơp pơndut jơnau đơs 
pơnđik hơ̆, mơ bol khai ò đơs tai tòm Israel.’ Đơs tĕ mơ bol khai lah: ‘Ală ngai 
neh tus rềp tòm tŭ kòp bơta gơtơnggŏ rơp gơlik gơs di ngan.’ 

24Bơh rơp ò tai gơs bơta gơtơnggŏ ma blac, hala jơnau đơs hwơr rơmhòc tòm 
hìu Israel. 

25Mơya Añ la Yàng Jehôwa, Añ rơp đơs jơnau lơi Añ đơs, mơ jơnau hơ̆ rơp gơlik 
gơs di ngan, ò òbat nyà. Mơya tòm ală ngai bol mê dê, ơ làng bol jak tòmdră, Añ 
rơp lơh gơlik gơs di ngan ală jơnau Añ đơs, Yàng Jehôwa đơs behơ̆.” 

26Gơs jơnau Yàng Jehôwa đơs mơ añ be do: 

27“Ơ kòn mơnus, hìu Israel đơs lah: ‘Bơta gơtơnggŏ mơ khai neh gŏ la bơh jŏ 
ngai lài òr, mơ jơnau đơs hwơr khai dê la bơh tŭ tơngai gam ngài.’ 

28Gen tàng đơs tĕ mơ bol khai lah: ‘Yàng Jehôwa đơs lah: Ò gơs jơnau lơi Añ đơs 
rơp òbat tus, mơya jơnau lơi Añ đơs rơp gơlik gơs di ngan,’ Yàng Jehôwa đơs 
behơ̆.” 

Ejekiel 13 

Lơh nền glài ală cau gơnoar hwơr ma blac 
1Gơs jơnau Yàng Jehôwa đơs mơ añ lah: 

2“Ơ kòn mơnus, đơs hwơr tĕ tòmdră mơ ală cau gơnoar hwơr Israel dê la ală cau 
ơm đơs hwơr. Đơs tĕ mơ ală cau đơs hwơr bơh bơta kơlôi sơnơng is bol khai dê 
lah: ‘Iat tĕ jơnau Yàng Jehôwa dê!’ 

3Jehôwa Yàng Tom Trồ đơs be do: ‘Bòl glar ngan ală cau gơnoar hwơr tùl gơla, 
ne la ală cau đơs jat hwềng nùs is bol khai dê, mơ ò gŏ bơta lơi ò! 

4Ơ Israel, ală cau gơnoar hwơr bol mê dê kung be ală so brê ơm tòm tiah roh rui. 

5Bol mê ò lòt tus di ală tiah tơrlah dơrñang dê nàng bơt wơl dô nơm dơrñang 
hìu Israel in, nàng gơ rơp ntào kơ̆ tòm bơta tòmlơh tòm ngai Yàng Jehôwa dê. 

6Bơta gơtơnggŏ bol khai dê la ò gơs ngan, mơ jơnau đơs hwơr bol khai dê la blac. 
Bol khai đơs lah: “Yàng Jehôwa đơs,” tòm tŭ Yàng Jehôwa ò sồr bol khai, bulah 
behơ̆ bol khai kơp gơn ală jơnau bol khai dê geh gơlik gơs wil tơl. 

7Bol mê ò di neh gŏ ală bơta gơtơnggŏ tìs mơ đơs hwơr ma blac tòm tŭ bol mê 
đơs lah: “Yàng Jehôwa đơs,” bulah Añ ò đơs ò ơ?’ 

8Gen tàng, Jehôwa Yàng Tom Trồ đơs be do: ‘Tài bơh ală jơnau tìs mơ ală bơta 
gơtơnggŏ blac bol mê dê; do, Añ tòmdră mơ bol mê,’ Yàng Jehôwa đơs behơ̆. 

9Tê Añ rơp tòmdră mơ ală cau gơnoar hwơr gŏ bơta gơtơnggŏ tìs mơ đơs hwơr 
ma blac. Bol khai rơp ò gơrê bal mơ mpồl tơrña broă làng bol Añ jê hala geh cih 
mat tòm sră hìu Israel dê, mơ bol khai kung rơp ò geh mut tòm lơgar Israel dê. 
Gen bol mê rơp git Añ la Jehôwa Yàng Tom Trồ. 

10 Tài bơh, ngan bol khai neh lam làng bol Añ jê lòt tìs nrah tòm tŭ đơs lah: ‘Ring 
lơngai,’ mơya ò gơs bơta ring lơngai dô êt lơi; mơ tòm tŭ làng bol bơt dô nơm 
dơrñang, bol khai pih cùr bò hơđang gơ. 

11Đơs tĕ mơ ală cau pih gơ mơ cùr bò lah gơ rơp tơrlơm. Tềng hơ̆ rơp gơs dà kŏ 
mìu dờng tus, lŭ piar rơp dùh mơ càl rbut dờng rơp khồm pràn. 

12Tòm tŭ dơrñang tơrlah tơrlơm, ò di rơp lùp bol mê lah: ‘Ntềng đah cùr bò mơ 
bol mê neh pih dơrñang taih?’ 

13Behơ̆ gen, Jehôwa Yàng Tom Trồ đơs be do: ‘Tòm bơta gơjrañ dờng Añ jê, Añ 
rơp sồr càl rbut dờng, mơ tòm bơta gơhào gơjrañ Añ jê, Añ rơp dùh lŭ piar mơ 
mìu dờng tơnroh lề lac jơh. 

14Añ rơp sòr tơrlah dơrñang mơ bol mê neh pih mơ cùr bò, mơ rơp tơmù gơ tus 
di ù, tian gơs mpòl mơnàng gơ. Tòm tŭ gơpừ tơrlah, bol mê rơp kong tơnroh tòm 
dơlam gơ, mơ bol mê rơp git lah Añ la Yàng Jehôwa. 

15Behơ̆, Añ rơp dùh bơta gơjrañ dờng Añ jê hơđang dơrñang mơ ală cau pih gơ 
mơ cùr bò; mơ Añ rơp đơs mơ bol mê lah: “Dơrñang ò gam tai, mơ ală cau pih 
gơ mơ cùr bò kung behơ̆ sơl, 

16hơ̆ la ală cau gơnoar hwơr Israel dê neh đơs hwơr mơ Jerusalem, sền ală bơta 
gơtơnggŏ ring lơngai gơ in tòm tŭ ò gơs ring lơngai, Jehôwa Yàng Tom Trồ đơs 
behơ̆.”’ 

17Ai mê ơ kòn mơnus, mê wèt mat tòmdră mơ ală kòn ùr làng bol mê dê, la ală 
cau đơs hwơr jat bơta kơlôi sơnơng is bol khai dê. Đơs hwơr tòmdră mơ bol 
khai, 

18mơ đơs lah: ‘Jehôwa Yàng Tom Trồ đơs be do: Bòl glar ngan ală cau ùr in jing 
crìu gun di ală ko tê, mơ lơh chèo gòm bồ jòng liah krơi is nàng mòc bơta kis kòn 
mơnus. Bol ai rơp tơnroh bơta kis làng bol Añ jê mơ pơnjat sùm bơta kis să tòm 
bol ai dê sơl ơ? 

19Bol ai neh sền òsơp di Añ digùl ală làng bol bơh dô sơmbat kòi brà mơ dô êt 
piang lă. Bơh jơnau đơs blac mơ làng bol Añ jê la cau iat ală jơnau đơs blac, bol 
ai tơnchơt ală cau ò di pal chơt mơ lòi kis ală cau ò di pal kis.’ 

20Gen tàng, Jehôwa Yàng Tom Trồ đơs be do: ‘Añ tòmdră mơ ală crìu gun bol ai 
dê mơ bol ai ngui nàng mòc bơta kis, Añ rơp crè gơ bơh tơwòr tê bol ai dê; Añ 
rơp tơngklàs làng bol mơ bol ai neh mòc geh kung be sềm. 

21Añ rơp crè chèo jơm mat bol ai dê mơ dong klàs làng bol Añ jê bơh di tê bol ai, 
mơ bol khai rơp ò tai kòl kup tòm tê bol ai dê. Mơ bol ai rơp git Añ la Yàng 
Jehôwa. 

22Tài bơh bol ai neh ai bơta đơs blac lơh gơplơ̆ nùs cau song ring tòm tŭ Añ ò lơh 
bol khai in moat jrùng, mơ tài bơh bol ai chồl nùs cau iơh bơsak nàng bol khai ò 
rê wơl bơh di ală gùng iơh bol khai dê tồ dong klàs bơta kis bol khai dê, 

23gen tàng bol ai rơp ò tai gŏ bơta gơtơnggŏ blac hala đơs hwơr tai. Añ rơp dong 
tă làng bol Añ klàs bơh di tê bol ai. Gen bol ai rơp git Añ la Yàng Jehôwa.’” 

Ejekiel 14 

Lơh nền glài ală cau duh khoai rùp ràk 
1Ngan gơs bàr pe nă cau kwang kra Israel dê tus mơ añ mơ nggui di đap añ. 

2Gen gơs jơnau Yàng Jehôwa đơs mơ añ lah: 

3“Ơ kòn mơnus, ală cau do cèng rùp ràk bol khai dê tơmut tòm nùs bol khai, mơ 
ơn ală phan lơh gơtup tìs iơh rmơh di đap bol khai. Behơ̆ Añ pal lòi să tòm Añ 
bol khai in hòi lùp jơnau lơi sơl ơ? 

4Gen tàng đơs tĕ mơ bol khai mơ yal bol khai in lah: ‘Jehôwa Yàng Tom Trồ đơs 
be do: “Gơs cau lơi tòm hìu Israel cèng ală rùp ràk tơmut tòm nùs khai dê, mơ 
ơn di đap khai phan lơh gơtup tìs iơh rmơh lồc behơ̆ lòt tus hơ dô nă cau gơnoar 
hwơr, gen Añ, la Yàng Jehôwa, să tòm Añ rơp ho wơl khai in tòm toh kung be 
bơta duh khoai rùp ràk dờng khai dê, 

5nàng Añ rơp tơrgòm prap wơl nùs làng bol Israel dê, bơh bol khai neh lòt ngài 
bơh Añ mơ duh khoai rùp ràk.”’ 

6Behơ̆ gen, đơs tĕ mơ hìu Israel lah: ‘Jehôwa Yàng Tom Trồ đơs be do: “Gơjrañ 
sang glài tĕ! Pơrlac ngài tĕ muh mat bol mê bơh di ală rùp ràk bol mê dê, wèt tĕ 
muh mat bol mê ngài bơh ală broă lơh cù kìr bol mê dê. 

7Dilah gơs cau Israel lơi hala cau làng bơdìh lơi ơm tòm Israel cah is să tòm khai 
bơh di Añ, cèng rùp ràk tơmut tòm nùs khai dê, mơ ơn dô nơm phan lơh gơtup 
tìs di đap khai, lồc behơ̆ lòt tus hơ cau gơnoar hwơr nàng hòi lùp Añ, gen Añ, 
Yàng Jehôwa, să tòm Añ rơp ho wơl khai in. 

8Añ rơp wèt mat tòmdră mơ cau hơ̆, lơh khai in gơlik gơs dô nơm krơh ƀơ̆ mơ 
dô bơta cau dơñŏ tơnhial. Añ rơp tă sang khai bơh digùl làng bol Añ jê. Gen bol 
mê rơp git Añ la Yàng Jehôwa. 

9Dilah cau gơnoar hwơr gơkòl pơrlồm ơniai mơ đơs dô jơnau, gen Añ, Yàng 
Jehôwa neh lòi cau gơnoar hwơr hơ̆ gơkòl pơrlồm ơniai, mơ Añ rơp pò tê tòmdră 
mơ khai, mơ tơnroh khai bơh digùl làng bol Israel Añ jê. 

10Jơh bàr nă bol khai rơp kong lơh nền glài, cau gơnoar hwơr rơp kong lơh nền 
glài kung be cau lùp khai. 

11Gen làng bol Israel rơp ò tai lòt tìs nrah bơh di Añ, kung ò tai lơh ƀơ̆ ƀơl să tòm 
bol khai bơh jơh ală bơta tồi glài bol khai dê. Bol khai rơp lơh gơs làng bol Añ jê, 
mơ Añ rơp lơh gơs Yàng Tom Trồ bol khai dê, Jehôwa Yàng Tom Trồ đơs behơ̆.”’” 

Ò rgơi geh klàs bơh di bơta cahrña 
12Gơs jơnau Yàng Jehôwa đơs mơ añ lah: 

13“Ơ kòn mơnus, dilah dô nơm lơgar tìs glài mơ Añ tài bơh ò dòn song, mơ Añ 
pò tê tòmdră mơ gơ, pơndut phan sa gơ dê, dùh bơta jơgloh rung hơđang gơ, mơ 
tơnroh ală kòn mơnus bal mơ ală phan poan jơng, 

14bulah tòm lơgar hơ̆ gơs pe nă cau do la Nôe, Daniel, mơ Jop, bol khai kung mìng 
rgơi dong klàs să tòm bol khai bơh bơta song ring bol khai dê,” Jehôwa Yàng Tom 
Trồ đơs behơ̆. 

15“Hala dilah Añ sồr phan poan jơng tòm brê tus tòm làm lơgar, nàng tơnroh 
lơgar, lơh gơ in gơlik gơs tiah srau gòi mơ ò gơs cau lơi lòt gan, tài bơh ală phan 
poan jơng, 

16bulah tòm lơgar gơs pe nă cau hơ̆, Jehôwa Yàng Tom Trồ đơs, kung be Añ kis, 
bol khai kung ò rgơi dong klàs ală kòn klau hala ală kòn ùr bol khai dê. Mìng să 
tòm bol khai geh dong klàs lơm, mơya lơgar rơp kong sang lòi ngềt ngơt. 

17Hala dilah Añ sồr đào tus hơđang lơgar, mơ đơs lah: ‘Lòi tĕ pềs đào lòt gan 
lơgar, mơ Añ tơnchơt ală kòn mơnus mơ ală phan poan jơng bol khai dê,’ 

18gen bulah tòm lơgar gơs pe nă cau hơ̆, kung be Añ kis Jehôwa Yàng Tom Trồ 
đơs lah, bol khai kung ò rgơi dong klàs ală kòn klau hala ală kòn ùr bol khai dê. 
Mìng să tòm bol khai geh dong klàs lơm. 

19Hala dilah Añ sồr bơta kòp jê pluh plàng tus tòm lơgar hơ̆, mơ Añ tuh bơta 
gơjrañ dờng Añ jê hơđang gơ mơ lơh gơtuh mhàm, nàng tơnchơt ală kòn mơnus 
bal mơ ală phan poan jơng bol khai dê, 

20gen Jehôwa Yàng Tom Trồ đơs lah, ngan kung be Añ kis, bulah tòm lơgar hơ̆ 
gơs Nôe, Daniel mơ Jop, bol khai kung ò rgơi dong klàs kòn klau hala kòn ùr bol 
khai dê, mìng rgơi dong klàs să tòm bol khai lơm, bơh bơta song ring bol khai dê. 

21 Bơh Jehôwa Yàng Tom Trồ đơs lah: ‘Tơ ài lah Añ rơp ngui poan bơta cahrña 
lơh glài kơnjơ̆ hơđang Jerusalem, hơ̆ la đào, jơgloh rung, phan poan jơng tòm 
brê, mơ pluh plàng nàng tơnchơt jơh kòn mơnus bal mơ phan poan jơng gơ dê. 

22Bulah behơ̆ kung gơs dô êt nă cau gam kis, hơ̆ la ală kòn klau mơ ală kòn ùr 
rơp geh tă tơlik bơh hơ̆, bol khai rơp lòt tus hơ mê, mơ tòm tŭ mê gŏ gùng dà bol 
khai dê mơ broă lơh bol khai dê, gen mê rơp geh pơndòm pơniang gơwèt hơ 
bơta rung rài mơ Añ neh tơndùh hơđang Jerusalem, bơh jơh ală bơta Añ neh 
tơndùh hơđang gơ. 

23Mê rơp geh pơndòm pơniang tòm tŭ mê gŏ gùng dà mơ bơta lơh lòt bol khai 
dê, bơh mê rơp git lah Añ neh ò lơh bơta lơi ò bồ gơ in ò,’” Jehôwa Yàng Tom Trồ 
đơs behơ̆. 

Ejekiel 15 

Jerusalem kung be dô tòm ño ò kwơ 
1Gơs jơnau Yàng Jehôwa đơs mơ añ lah: 

2“Ơ kòn mơnus, mbe tòm chi ño rgơi gơs lin rlau mơ ală tòm ño ndai digùl ală 
chi tòm brê taih? 

3Mpàn gơlik bơh gơlơh gơs phan lơi gơs kwơ sơl? Rgơi lơh gơs mơng pơng nàng 
yồng phan sơl? 

4Sang gơtòm ồs nàng sing, tòm tŭ ồs neh sa bàr đah bồ gơ, mơ gơl digùl ồs sa gơs 
chah, gen gơ gam gơs kwơ tòm broă lơi taih? 

5Tòm tŭ gơ gam gơs wil tơl gơ neh la ò gơs kwơ bơta lơi in, tơ ài lah tòm tŭ gơ 
neh ồs sa gơs chah rau gen sơlo ò kwơ rlau tai ò git nđò nàng lơh gơs kwơ phan 
lơi in!” 

6Gen tàng, Jehôwa Yàng Tom Trồ đơs be do: “Kung be tòm ño digùl ală chi tòm 
brê mơ Añ neh ai nàng lơh gơs lòng sing ồs, gen Añ kung rơp lơh behơ̆ gơwèt hơ 
làng bol Jerusalem. 

7Añ rơp wèt mat tòmdră mơ bol khai. Bulah bol khai neh lik klàs bơh ồs, ồs rơp 
gam chu pơrguc bol khai. Mơ mê rơp git Añ la Yàng Jehôwa, tòm tŭ Añ wèt mat 
tòmdră mơ bol khai. 

8Mơ Añ rơp lơh lơgar gơlik tiah ngềt ngơt, tài bơh bol khai neh lơh broă ò dòn 
song,” Jehôwa Yàng Tom Trồ đơs behơ̆. 

Ejekiel 16 

Dô jơnau đơs pơnyơu bơh bơta ò dòn song Jerusalem dê 
1Gơs jơnau Yàng Jehôwa đơs mơ añ lah: 

2“Ơ kòn mơnus, ai tĕ Jerusalem in git ală broă lơh cù kìr gơ dê, 

3mơ đơs tĕ lah: ‘Jehôwa Yàng Tom Trồ đơs mơ Jerusalem be do: “Tòm ryas ai dê 
mơ tiah ai geh deh la tòm lơgar cau Kanaan; bèp ai la dô nă cau Amôrit, mè ai la 
dô nă cau Hetit. 

4Kung be tòm ngai ai geh deh, tòm ngai ai pa deh, che klŏ ai òhềt koh, Añ òhềt 
tơnum ai tòm dà nàng geh rào goh, òhềt tho ai mơ boh hala pùt ai tòm ồi. 

5Ò gơs mat sền nđàc sơngit di ai hala lơh dô bơta lơi tòm ală bơta hơ̆ ai in nàng 
kòñ nđàc di ai. Mơya ai kòl sang lòi tòm ƀlàng ò gơs chi che, bơh ai neh kòl sền 
òsơp tòm ngai ai geh deh.” 

6Añ lòt gan mơ gŏ ai wañ tòm mhàm, mơ tòm tŭ ai bic tòm mhàm ai dê, Añ đơs 
mơ ai lah: “Kis tĕ! 

7mơ hòn dờng kung be dô nơm chi tòm ƀlàng sre.” Ai neh gơtă dờng mơ gơlik 
jơnhoa hàng mơnĕ rlau jơh. Toh ai neh but, sŏ ai neh jòng, mơ ai ya gam ơm kuh 
mơ lòi rồ. 

8Añ lòt gan ai tai mơ sền di ai, ai neh di tŭ git kòñ gơboh. Añ lă mum ào jrùh Añ 
jê hơđang ai, jơm să kuh ai dê. Añ ai să tòm Añ ho pơgon mơ ai mơ bơtào dô bơta 
ho bal mơ ai gen ai gơrê bal mơ Añ,’ Jehôwa Yàng Tom Trồ đơs behơ̆. 

9‘Gen Añ tơnum ai tòm dà, rào goh jơh mhàm di să ai, mơ bong mơñà ai in. 

10Añ tơnsoh ào jing bơka niam ai in, mơ tơnjă khŏ mơ gơltau niam. Añ pùt ai tòm 
bài che dơmài lơbơn, mơ jơm gòm ai mơ bài kas màng. 

11Añ bơka să ai mơ ală phan bơka să. Añ tơndò kòng di tê ai mơ tơnwan che 
rơnjài di ngko ai. 

12Añ ơn dô nơm sơmbiat di muh ai, blo bơno di tồr ai, mơ tơndau dô nơm sơgơn 
hàng mơnĕ hơđang bồ ai. 

13Behơ̆, ai geh bơka să mơ màh mơ priă; ồi ào ai dê mơ bài che dơmài lơbơn, bài 
kas màng mơ jing bơka hàng mơnĕ. Phan sa ai dê la kơmbuh phe mi, dà lơwe mơ 
mơñà. Ai neh gơlik gơs hàng mơnĕ ngan, mơ gơlik gơs kung be bau ùr bơtau dê. 

14Bơta hàng mơnĕ ai dê geh tiơng pơnro tòm làm ală lơgar tài bơh bơta gơklŏ 
Añ neh ai ai in lơh bơta hàng mơnĕ ai in gơlik gơs wil tơl,’ Jehôwa Yàng Tom Trồ 
đơs behơ̆. 

15‘Mơya ai kơnòm di bơta hàng mơnĕ ai dê mơ ngui bơta tiơng pơnro ai dê mơ 
gơlik gơs dô nă ùr dri. Ai khat gơboh tòmtir mơ cau lơi lòt gan, mơ bơta hàng 
mơnĕ ai dê gơrê bal mơ cau hơ̆. 

16Ai ngui ồi ào ai dê nàng lơh ală tiah jòng hàng mơnĕ, tềng hơ̆ ai lơh bơta dri 
tơlàr. Ală bơta hơ̆ ò di pal gơs, mơ kung ò di gơs tŭ lơi gơlik tus. 

17Ai kung neh ngui ală phan bơka să hàng mơnĕ mơ Añ neh ai ai in, la ală phan 
bơka să lơh mơ màh mơ priă Añ jê, nàng lơh gơs ai in ală rùp ràk cau klau mơ 
lơh bơta dri tơlàr mơ bol khai. 

18Ai kung neh ngui ală ồi ào jing bơka hàng mơnĕ nàng tơ̆ hơđang bol khai, ai ơn 
mơñà mơ kơlhô di đap bol khai. 

19Phan sa mơ Añ neh rcang pà ai in, hơ̆ la kơmbuh phe niam, mơñà ôlibe, mơ dà 
lơwe mơ Añ ai ai in sa, gen ai ơn lơh gơs phan ƀô bơlhu di đap bol khai. Hơ̆ la 
bơta neh gơlik gơs ngan,’ Jehôwa Yàng Tom Trồ đơs behơ̆. 

20‘Gen ai neh kup ală kòn klau mơ ală kòn ùr mơ ai neh tơnggơs Añ in mơ ơn bol 
khai lơh gơs kung be phan sa ală rùp ràk in. Bơta dri tơlàr ai dê kàr hơ̆ ò tơl sơl 
ơ? 

21Ai neh tơnchơt ală kòn Añ jê mơ neh ơn bol khai lơh gơs phan ơn chu ală rùp 
ràk in. 

22Tòm jơh ală broă lơh cù kìr mơ bơta dri tơlàr dê, ai ò kah wơl ală ngai tòm tŭ 
ai gam kơnòm să, tòm tŭ ai ơm kuh lòi rồ mơ wañ tòm mhàm.’ 

23Jehôwa Yàng Tom Trồ đơs lah: ‘Bòl glar, bòl glar ai in! Gơbơtơl tai hơđang jơh 
ală bơta iơh bơsak ndai ai dê, 

24ai neh bơt bơtào dô bă tiah jơnhoa hơđang să tòm ai in mơ lơh gơs dô nơm hìu 
bơmồng jơnhoa tòm kòp nơm gùng tòm ƀòn dờng. 

25Di bồ ală gùng, ai neh bơt bơtào ală hìu bơmồng jơnhoa, mơ neh lơh bơta hàng 
mơnĕ ai dê gơlik cù kìr, ai neh ơn să ai dê tòm bơta rềs àr dri tơlàr sơlo ngai sơlo 
oă mơ kòp nă cau lòt gan. 

26Ai neh lơh bơta dri tơlàr mơ ală cau Ejiptơ la cau gơp ƀòn ai dê gơs bềng nùs 
hàm kòñ poac să, mơ ai neh bơrcek Añ gơhào gơjrañ bơh bơta dri tơlàr sơlo ngai 
sơlo oă ai dê. 

27Behơ̆, Añ neh pò tê tòmdră mơ ai mơ pơndêt lơgar ai dê; Añ jào phi ai tòm bơta 
hàm hà cau sò tơm ai dê, hơ̆ la ală kòn ùr Philistin; bol khai neh ai lơh krơi bơh 
bơta lơh lòt gơlềng gơlàng ai dê. 

28Ai kung neh lơh bơta dri tơlàr mơ ală cau Asiri, tài bơh ai oă hàm kòñ bơta hơ̆, 
mơ bulah tơnơ̆ mơ hơ̆, ai kung ò làp dil. 

29Gen ai neh bơtơl bơta dri tơlàr ai dê mơ Babilôn la lơgar gơs oă cau kă bro, 
mơya bulah neh lơh behơ̆, ai kung ò làp dil!’ 

30Jehôwa Yàng Tom Trồ đơs lah: ‘Ai gơs nùs hàm kòñ ò git nđò tòm tŭ ai neh lơh 
jơh ală bơta hơ̆, lơh kung be dô nă cau ùr dri ò git ƀàssìl ƀàsso! 

31Tòm tŭ ai bơt ală tiah jơnhoa hơđang ai dê di bồ kòp nơm gùng, mơ bơtào ală 
hìu bơmồng jơnhoa tòm kòp nơm gùng, ai lơh ò di kung be cau ùr dri, bơh ai sền 
òsơp di jền cau tơm ai in. 

32Ơ bau ùr rềs àr bơrnàn! La cau neh dòp cau klau crih mat ala bau klau ai dê! 

33Kòp nă cau ùr dri dòp dô khà jền cau tơm khai in; mơya ai gen cèng phan ai gòi 
ai jơh ală cau klau mơ ai kòñ gơboh; loă bol khai nàng tus hơ ai bơh làm bă tiah 
bơh bơta hòi jà tìs ai dê. 

34Behơ̆, tòm bơta lơh dri tơlàr ai dê, ai neh lơh sơlơ̆u wơl mơ ală ùr ndai; ò gơs 
dô nă cau lơi ntoat jat ai bơh jơnau hòi jà ai dê; bơh ai tơm jền cau in mơ ò gơs 
dô nă cau lơi tơm ai in, ai la cau krơi is ngan. 

35Behơ̆ gen, ơ cau ùr dri tơlàr, iat tĕ jơnau Yàng Jehôwa dê.’ 

36Jehôwa Yàng Tom Trồ đơs be do: ‘Tài bơh ai neh tuh tơlik phan mơna jền priă 
ai dê, mơ ràng tơlik să kuh ai dê tòm bơta dri tơlàr mơ cau klau ai kòñ gơboh; 
mơ tài bơh jơh ală rùp ràk cù kìr ai dê, kung tài bơh mhàm ală kòn sau ai dê mơ 
ai neh ơn bol gơ in, 

37gen tàng Añ rơp pơjum jơh ală cau tòmtir mơ ai, la ală cau neh lơh ai in niam 
nùs, ală cau ai kòñ gơboh bal mơ ală cau ai gơjrañ kơuềng. Añ rơp pơjum bol 
khai tòmdră mơ ai bơh di jơh ală lơgar gùt dar, mơ Añ rơp hồ ồi ào ai di đap bol 
khai, mơ bol khai rơp sền gŏ jơh să jan ơm kuh lòi rồ ai dê. 

38Añ rơp cahrña mơ lơh glài ai kung be lơh glài ală cau ùr rềs àr bơrnàn mơ lơh 
gơhòr mhàm; Añ rơp tuh hơđang ai mhàm bơta sal tê bơh bơta gơjrañ dờng mơ 
bơta ƀoah pơrñat Añ jê. 

39Gen Añ rơp phi ai tòm tê ală cau ai kòñ gơboh, bol khai rơp sòr tơrlah ală tiah 
jơnhoa mơ tơnroh ală hìu bơmồng jơnhoa ai dê. Bol khai rơp hồ ồi ào ai dê, tă ai 
ală phan bơka să hàng mơnĕ ai dê, mơ sang lòi ai ơm kuh lòi rồ. 

40Bol khai rơp cèng tus dô mpồl cau tòmdră mơ ai, rơp cơm lŭ di ai mơ ngui đào 
koh ai rpot rpet. 

41Bol khai rơp ai ồs chu ală hìu ai dê mơ lơh glài ai di đap oă cau ùr. Añ rơp 
pơndut bơta rềs àr dri tơlàr ai dê, mơ ai rơp ò tai ai jền tơngai ală cau ai kòñ 
gơboh in. 

42Gen bơta gơjrañ dờng Añ jê tòmdră mơ ai rơp rài, mơ bơta ƀoah pơrñat Añ jê 
rơp pơrlac ngài bơh di ai; Añ rơp ơm mŏ mŏ, ò gơjrañ tai. 

43Tài bơh ai ò kah ală ngai tòm tŭ ai gam kơnòm să, mơya neh lơh Añ in gơhào 
gơjrañ bơh jơh ală bơta do, gen ngan la Añ rơp tơndùh hơđang ai ală bơta ai neh 
lơh,’ Jehôwa Yàng Tom Trồ đơs behơ̆. Ai ò di neh bơtơl bơta rềs àr bơrnàn tòm 
ală broă cù kìr ai neh lơh ò ơ? 

44Kòp nă cau òs ngui jơnau pơnđik rơp đơs wơl jơnau pơnđik do bơh ai mơ lah: 
‘Mè mbe lơi, gen kòn ùr behơ̆!’ 

45Ai la dô nă kòn ùr tòm mè ai dê; mè ai neh sền òsơp bau klau mơ kòn khai dê; 
ai la oh ùr tòm ală bi ùr ai dê la ală cau neh sền òsơp di ală bau mơ ală kòn bol 
khai dê. Mè ai dê la dô nă cau Hetit, mơ bèp ai la dô nă cau Amôrit. 

46Bi ùr ai dê la Samari la cau ơm tòm lơgar đah đang ai dê bal mơ ală kòn ùr khai 
dê, mơ oh ùr ai dê la Sôdôm bal mơ ală kòn ùr khai dê ơm tòm lơgar đah đơm ai 
dê. 

47Ai neh ò di mìng cơnđòa lòt jat ală gùng dà bol khai dê mơ đòm jat ală broă cù 
kìr ƀơ̆ ƀơl khai neh lơh, mơya ai kung neh mhar gơlik gơs ồm lề rlau mơ bol khai 
tòm jơh ală gùng dà ai dê. 

48Jehôwa Yàng Tom Trồ đơs lah: ‘Di ngan kung be Añ kis, Sôdôm, oh ùr ai dê, bal 
mơ ală kòn ùr khai dê òhềt tŭ lơi lơh bơta ai mơ ală kòn ùr ai dê neh lơh. 

49Do la bơta tồi glài oh ùr ai dê la Sôdôm: Khai mơ ală kòn ùr khai dê pơnhừ să, 
jròk ñô sa, mơ ò git kơlôi bơh cau lơi; bol khai ò dong kòl ală cau rƀah lơòi mơ 
siơ̆u siar. 

50Bol khai jòng să mơ lơh ală bơta cù kìr di đap Añ. Gen tàng Añ neh sang lòi bol 
khai kung be ai neh gŏ. 

51Tồi glài mơ Samari neh tìs ò tus di nggùl tồi glài mơ ai neh lơh. Ai neh lơh oă 
bơta cù kìr rlau mơ bol khai, mơ ai neh lơh ală oh mi ai dê gơlơh song ring bơh 
ală broă cù kìr ai dê. 

52Ai kong tĕ bơta cau sền òsơp, bơh ai neh ai kai nàng ală oh mi ai dê rgơi tò să 
bol khai dê. Tài bơh ală bơta tồi glài ai dê la iơh rmơh rlau mơ tồi glài bol khai 
dê, gen bol khai geh sền gơlơh be la song ring rlau mơ ai. Behơ̆ gen, kong tĕ bơta 
ƀàssìl ƀàsso mơ bơta sền òsơp, bơh ai neh lơh oh mi ai dê geh sền la song ring! 

53Bulah behơ̆, Añ rơp bơtào wơl sre brê Sôdôm mơ ală kòn ùr khai in, Samari 
mơ ală kòn ùr khai in, mơ sre brê ai dê bal mơ bol khai, 

54nàng ai kong bơta cau sền òsơp mơ bơta ƀàssìl ƀàsso bơh ală bơta ai neh lơh 
nàng ai bol khai in bơta pơndòm pơniang. 

55Mơ oh mi ai dê la Sôdôm mơ ală kòn ùr khai dê bal mơ Samari bal mơ ală kòn 
ùr khai dê, rơp rê wơl kung be ngai lài òr; mơ ai mơ ală kòn ùr ai dê kung rê wơl 
be lài òr. 

56Ai kung rơp ò hoan đơs bơh sơnđan oh ùr ai dê la Sôdôm tòm ngai ai jòng să 
ai dê, 

57tòm tŭ bơta iơh bơsak ai dê òhềt ràng tơlik. Bulah behơ̆, tŭ do ai kong lah 
pơrhơng bơh di ală kòn ùr Edôm bal mơ jơh ală lơgar ơm gùt dar gơ, mơ ală kòn 
ùr Philistin sơl, hơ̆ la jơh ală lơgar ơm gùt dar ai sền òsơp di ai. 

58Ai rơp àñ ală cồng nha gơlik gơs bơh bơta rềs àr bơrnàn ai dê mơ ală broă cù 
kìr ai neh lơh,’” Yàng Jehôwa đơs behơ̆. 

Bơta ho bal gam sùm sùm 
59Jehôwa Yàng Tom Trồ đơs be do: “Añ rơp lơh gơwèt mơ ai jat bơta ai pal kong 
tài bơh ai neh sền òsơp di jơnau srat să ho pơgon Añ jê bơh bơta ai sang lòi bơta 
ho bal. 

60Bulah behơ̆, Añ rơp kah wơl bơta ho bal Añ neh bơtào mơ ai tòm ngai ai gam 
kơnòm să, mơ Añ rơp bơtào mơ ai dô bơta ho bal gam sùm sùm. 

61Gen ai rơp kah wơl ală gùng dà ai dê mơ ƀàssìl ƀàsso tòm tŭ ai wă rò ală oh mi 
ai dê, ală cau dờng sơnam rlau mơ ai bal mơ ală cau dềt sơnam rlau mơ ai. Añ 
rơp ai bol khai ai in lơh gơs kung be ală kòn ùr, mơya ò di jat bơta ho bal mơ Añ 
neh bơtào mơ ai. 

62Behơ̆, Añ rơp bơtào bơta ho bal Añ jê mơ ai, mơ ai rơp git Añ la Yàng Jehôwa. 

63Gen tòm tŭ Añ lơh bơta tơwài glài ai in bơh jơh ală bơta ai neh lơh, ai rơp kah 
wơl mơ ƀàssìl, mơ ai ò gam pò bơr tai tài bơh bơta ƀàssìl ƀàsso ai dê,” Jehôwa 
Yàng Tom Trồ đơs behơ̆. 

Ejekiel 17 

Bàr nơm klàng bung mơ dô tòm ño 
1Gơs jơnau Yàng Jehôwa đơs mơ añ lah: 

2“Ơ kòn mơnus, ai tĕ dô jơnau đơs pla mơ đơs mơ hìu Israel. 

3Đơs tĕ lah: ‘Jehôwa Yàng Tom Trồ đơs be do: Gơs dô nơm klàng bung dờng gơs 
ală pơnđar dờng mơ sơnò jòng, să gơ gơs sơnò oă bơnga; gơ par tus di Liban. 
Gơtă cèng cồng chi nho rề, 

4gơ tơrpă cồng chi pa sơmbut mơ pơrdô gơ tus hơ dô nơm lơgar cau kă bro, mơ 
ơn gơtòm dô nơm ƀòn dờng cau kă bro dê. 

5Gen gơ neh ai gar sơntìl tòm lơgar bol mê dê mơ tam tòm tiah ù bơkah. Dô nơm 
tòm chi tam di tiah oă dà, kung be dô tòm chi nrài dà. 

6Gơcat nha mơya liah; ală ntê gơwèt hơ đah klàng bung, ală ryas gơ ơm hơđơm 
gơ. Behơ̆ gơ gơlik gơs dô tòm ño, gơ gơs ală ntê mơ cat sơmbut pa. 

7Mơya gơs dô nơm klàng bung dờng ndai gơs pơnđar dờng mơ oă ngan sơnò. 
Mơ sền ne, tòm ño pò tơlik ryas gơ dê wèt hơ klàng kung, mơ ntê gơ gơrò hơ đah 
klàng bung, nàng gơtuh dà tòm ño in. Bơh gơ neh geh tam tòm ù ò niam. 

8Mơ gơ neh geh crap tòp di ù tiah niam mơ rềp di gah oă dà tồ gơ in cat ntê, gơlik 
plai, mơ gơlik gơs dô tòm ño niam.’ 

9Mê đơs tĕ mơ bol khai lah: ‘Jehôwa Yàng Tom Trồ đơs be do: Tòm ño hơ̆ rơp 
geh tơlir niam sơl? Gơ rơp ò kong dus mơ pic sang jơh plai gơ dê tồ gơ in ro jrùh, 
jơh ală bơta hòn dờng pa gơ dê rơp ro jrùh sơl ơ? Ò càng gơs tơwòr tê pràn hala 
ling pràn kơldang nàng dus gơ bơh ryas gơ dê. 

10Tòm Tŭ gơ geh tam pa wơl gen gơ rơp geh tơlir niam sơl? Tòm tŭ càl đah 
mattơngai lik àl gơ, gơ rơp ò ro jrùh jơh hir, ro jrùh di tiah mơ gơ neh hòn dờng 
sơl ơ?’” 

11Gen gơs jơnau Yàng Jehôwa đơs mơ añ lah: 

12 “Đơs tĕ mơ hìu jak tòmdră do lah: ‘Bol mê ò git bơta hơ̆ gơs jơnau gơtha mbe 
lơi ơ?’ Đơs tĕ mơ bol khai lah: ‘Bơtau Babilôn neh lòt tus tòm Jerusalem, neh kup 
cau bơtau mơ ală cau ryŭ ryơm gơ dê cèng bal mơ khai hơ Babilôn. 

13Lồc behơ̆ khai neh ai dô nă cau tòm hìu cau bơtau dê mơ bơtào dô bơta ho bal 
mơ cau hơ̆, sồr khai srat să ho nền. Khai kung neh kup cèng ală cau lam bồ lơgar 
dê, 

14nàng lơh lơgar in gơ mù wơl, ò rgơi bơtào tơngguh tai, mìng gam kơnòm di 
bơta prap gàr bơta ho bal khai dê. 

15Mơya bơtau hơ̆ neh bơtào tòmdră mơ cau Babilôn, sồr dô mpồl cau kong sồr 
lòt tus hơ lơgar Ejiptơ nàng dòp geh ală ơseh mơ dô mpồl oă cau ling. Khai rơp 
geh bơtoah bơtoài sơl? Dô nă cau lơh ală bơta behơ̆ rơp geh lik klàs sơl? Khai 
gơltac bơta ho bal mơ gam rgơi lik klàs sơl?’ 

16Jehôwa Yàng Tom Trồ đơs lah: ‘Di ngan kung be Añ kis, khai rơp chơt tòm 
Babilôn, tòm lơgar gơrê mơ cau bơtau neh ơn khai hơđang sơbàn, la cau bơtau 
mơ khai neh sền òsơp di jơnau srat să ho nền mơ gơltac bơta ho bal. 

17Pharaôn bal mơ mpồl ling oă cau mơ gơnoar pràn khai dê rơp ò dong kòl khai 
tòm bơta tòmlơh, tòm tŭ cau Babilôn bơt ală dơrñang mơ ơm kơp gơrwàng gùt 
dar nàng tơnroh oă cau. 

18Tài bơh khai neh sền òsơp di jơnau srat să ho nền, mơ neh gơltac bơta ho bal. 
Tài bơh khai neh at tê tòmho bal rau mơya khai gam lơh jơh ală bơta hơ̆ gen khai 
rơp ò geh lik klàs.’ 

19Behơ̆ tàng, Jehôwa Yàng Tom Trồ đơs be do: ‘Di ngan kung be Añ kis, Añ rơp 
tơndùh hơđang bồ khai jơnau srat să ho nền añ jê mơ khai neh sền òsơp mơ bơta 
ho bal mơ khai neh gơltac sang. 

20Añ rơp dang bơtơng Añ jê nàng kup khai mơ khai rơp yar tòm dă Añ jê. Añ rơp 
cèng khai tus hơ Babilôn mơ tềng hơ̆ Añ rơp cahrña khai tài bơh khai ò dòn song 
mơ Añ. 

21Jơh ală mpồl ling ntoat dô khai dê rơp gơpừ hơđơm lơmpiat đào, mơ ală cau 
gam kis rơp kong nrah nring tòm poan đah càl. Gen bol mê rơp git Añ la Yàng 
Jehôwa neh đơs behơ̆.’” 

Israel geh hòn chò tòm tŭ lồi dut 
22Jehôwa Yàng Tom Trồ đơs lah: “Să tòm Añ rơp ai dô nơm sơmbut bơh hơđang 
bồ chi nho rề mơ Añ rơp tam gơ; Añ rơp dơrpă dô nơm ntê lơbơn bơh di sơmbut 
hơđang cồng bồ gơ mơ tam gơ hơđang dô nơm mơnơm jơnhoa. 

23Añ rơp tam gơ hơđang ală tiah jơnhoa mơnơm Israel dê; gơ rơp cat ală ntê, 
gơlik plai mơ gơlik gơs dô nơm chi nho rề hàng mơnĕ. Tơl ală jơi sềm rơp lơh 
rsòn hơđang gơ; bol gơ rơp jòi geh tiah ơm hơđơm mƀur ală ntê gơ dê. 

24Jơh ală chi tòm ƀlàng rơp git hơ̆ la Añ, Yàng Jehôwa, neh tơmù chi jơnhoa 
hơđơm mơ yò tơngguh chi liah hơđang. Añ lơh ro chi tơlir mơ lơh chi ro gơlik 
tơlir niam wơl. Añ la Yàng Jehôwa, neh đơs mơ Añ rơp lơh bơta hơ̆.” 

Ejekiel 18 

Hwềng soàn tìs glài rơp chơt 
1Gơs jơnau Yàng Jehôwa đơs mơ añ be do lah: 

2 “Ñchi bol mê kơlôi tòm tŭ bol mê đơs wơl jơnau pơnđik do bơh lơgar Israel: 
‘Mè bèp sa plai ño sràt, mơ kòn sau kìr sề taih’? 

3Jehôwa Yàng Tom Trồ đơs lah: ‘Di ngan kung be Añ kis, bol mê rơp ò đơs tai 
jơnau pơnđik hơ̆ tòm Israel.’ 

4Bơh git lah kòp hwềng kis gơrê bal mơ Añ; hwềng soàn mè bèp kung be hwềng 
soàn kòn, gơrê jơh bal mơ Añ. Hwềng soàn lơi tìs glài gen hwềng soàn hơ̆ rơp 
chơt. 

5Dilah gơs dô nă cau song ring, mơ lơh ală bơta song mơ di. 

6Dilah khai ò sa phan duh khoai hơđang mơnơm hala wèt sền di ală rùp ràk hìu 
Israel dê. Khai ò lơh ƀơ̆ ƀơl bau ùr cau gơp ƀòn khai dê hala bic mơ dô nă cau ùr 
tòm tŭ gơs kơnhai. 

7Khai ò rồn bơklơn cau lơi ndai, mơya tơm wơl phan ai bồ cau kòl dồs mơ khai. 
Khai ò kơñau phan lơi cau dê, mơya pà phan sa khai dê cau jơgloh in mơ ai phan 
soh cau ơm kuh in. 

8Khai ò ai càn jền nàng sa cồng kơnjơ̆, hala ai cồng oă rlau. Khai ruc tê ò lơh bơta 
tìs mơ cahrña song digùl cau do mơ cau ne. 

9 Khai lơh jat ală jơnau sồr Añ jê mơ dòn song prap gàr bơta sồr lam Añ jê. Cau 
hơ̆ la cau song ring; di ngan la khai rơp kis, Jehôwa Yàng Tom Trồ đơs behơ̆. 

10Dilah khai gơs dô nă kòn klau rhung rhang mơ lơh gơtuh mhàm, hala lơh bơta 
lơi ndai ò di kung be ală bơta neh đơs hơđang ne, 

11(bulah bèp khai ò lơh bơta lơi tòm ală bơta hơ̆) hơ̆ la cau sa hơđang mơnơm 
mơ lơh ƀơ̆ ƀơl bau ùr cau gơp ƀòn khai dê. 

12Khai rồn bơklơn cau rƀah lơòi mơ cau siơ̆u siar, mơ khai tìs glài ntung kơñau. 
Khai ò ai wơl phan ai bồ cau ai khai in, khai wèt sền di ală rùp ràk mơ lơh ală 
bơta cù kìr. 

13Khai ai cau càn jền mơ sa cồng kơnjơ̆ mơ ai jền cồng oă rlau. Cau lơh behơ̆ rơp 
geh kis sơl ơ? Ò, khai rơp ò geh kis! Tài bơh khai neh lơh jơh ală bơta cù kìr hơ̆, 
gen ngan la khai rơp kong chơt, mơ mhàm khai dê rơp ơm hơđang bồ khai. 

14Mơya, dilah cau klau do gơs dô nă kòn klau neh gŏ ală bơta tồi glài mơ bèp he 
neh tìs, mơ bulah khai gŏ ală bơta hơ̆, khai ò lơh ală bơta behơ̆; 

15hơ̆ la khai ò sa hơđang mơnơm, hala wèt sền di ală rùp ràk hìu Israel dê. Khai 
ò lơh ƀơ̆ ƀơl bau ùr cau gơp ƀòn khai dê. 

16Khai ò rồn bơklơn cau lơi hala dan phan ai bồ cau càn jền khai dê. Khai ò tìs 
glài ntung kơñau mơya khai pà phan sa khai dê cau jơgloh in, mơ ai ồi ào cau ơm 
kuh lòi rồ in. 

17Khai ruc tê wơl bơh di tồi glài mơ ò sa jền cồng kơnjơ̆ hala ai jền cồng oă rlau. 
Khai prap gàr ală bơta boh lam Añ jê mơ lơh jat ală jơnau sồr Añ jê. Khai rơp ò 
chơt bơh bơta tồi glài bèp khai dê, ngan la khai rơp kis. 

18Gơwèt mơ bèp khai, tài bơh khai neh lơh ală broă iơh, ntung kơñau ală oh mi 
khai dê, mơ lơh ală broă ò niam digùl làng bol khai dê, khai chơt bơh tồi glài khai 
dê. 

19Bulah behơ̆ bol mê gam lùp lah: ‘Ñchi bơh tài cau kòn ò kong bơta lơh glài bal 
mơ bèp khai dê taih?’ Tài bơh cau kòn neh lơh jat bơta song mơ dimơ neh kơrhia 
prap gàr jơh ală jơnau sồr Añ jê: ngan la khai rơp kis. 

20 Hwềng soàn lơi tìs glài gen hwềng soàn hơ̆ rơp chơt. Kòn rơp ò kong bơta tồi 
glài bơh bèp khai dê, mơ bèp kung ò kong bơta tồi glài bơh kòn khai dê sơl. Bơta 
song ring cau song ring dê rơp geh kòp khai in, mơ bơta iơh bơsak cau iơh bơsak 
dê rơp cèng bơta cahrña lơh glài khai in. 

21Mơya dilah cau iơh bơsak pơrlac sang jơh ală tồi glài khai neh tìs, prap gàr jơh 
ală jơnau sồr Añ jê, mơ lơh bơta song mơ di, gen ngan la khai rơp kis, khai rơp ò 
chơt ò. 

22Ò gơs dô nơm tồi glài lơi khai neh tìs rơp gơkòl tơngkah wơl tòmdră mơ khai. 
Tài bơh ală bơta song ring khai neh lơh gen khai rơp kis. 



1450 

 

 
Sră Goh 

© 2018, United Bible Societies. 
  

 

 

23Jehôwa Yàng Tom Trồ đơs lah: ‘Añ rơp niam nùs bơh bơta chơt cau iơh bơsak 
dê, sơl ơ? Gơsơlơ̆u wơl, ò di la Añ niam nùs tòm tŭ bol khai pơrlac wơl bơh di 
ală gùng dà bol khai dê mơ geh kis ò ơ? 

24Mơya dilah dô nă cau song ring pơrlac wơl bơh di bơta song ring khai dê mơ 
tìs glài, mơ lơh ală bơta cù kìr ndròm bal be cau iơh bơsak lơh gen khai rơp geh 
kis sơl? Ò gơs dô nơm broă song ring lơi khai neh lơh rơp geh kah wơl. Tài bơh 
bơta ò dòn song gen khai kong lơh nền glài, mơ tài bơh tồi glài khai neh tìs gen 
khai rơp chơt.’ 

25Bulah behơ̆ bol mê gam đơs lah: ‘Gùng dà Yàng Jehôwa dê ò song ring!’ Ơ hìu 
Israel, iat tĕ: Gùng dà Añ jê ngan la ò song ring sơl ơ? Ò di la ală gùng dà bol mê 
dê la ò song ring ơ? 

26Dilah dô nă cau song ring pơrlac sang bơta song ring khai dê mơ tìs glài, khai 
rơp chơt bơh bơta hơ̆; tài bơh bơta tồi glài khai neh tìs gen khai rơp chơt. 

27Mơya dilah dô nă cau iơh bơsak pơrlac sang bơta iơh bơsak mơ khai neh lơh 
mơ lơh wơl bơta song ring mơ di gùng gen khai rơp dong klàs bơta kis khai dê. 

28Tài bơh khai kơlôi sơwì jơh ală bơta tồi glài mơ khai neh lơh mơ pơrlac ngài 
bơh di ală bơta hơ̆, di ngan la khai rơp kis mơ ò chơt. 

29Bulah behơ̆ hìu Israel đơs lah: ‘Gùng dà Yàng Jehôwa dê la ò song ring.’ Ơ hìu 
Israel, ngan la gùng dà Añ jê ò song ring sơl ơ? Ò di la ală gùng dà bol mê dê ò 
song ring ò ơ? 

30Gen tàng, Yàng Jehôwa đơs lah: ‘Ơ hìu Israel, Añ rơp cahrña bol mê, kòp nă jat 
gùng dà khai dê. Gơjrañ sang glài tĕ! Pơrlac ngài tĕ bơh di jơh ală bơta tìs bol mê 
neh lơh; dilah ò, gen bơta tồi glài rơp la bơta tơnroh bol mê. 

31Tă sang tĕ bơh di să tòm bol mê jơh ală bơta tìs mơ bol mê neh lơh mơ gơs tĕ 
dô nơm nùs pa mơ dô nơm hwềng pa. Ơ hìu Israel, ñchi bơh tài bol mê kòñ chơt 
taih?’ 

32Jehôwa Yàng Tom Trồ đơs lah: ‘Añ ò niam nùs bơh bơta chơt dô nă cau lơi, 
behơ̆ gơjrañ sang glài tĕ mơ geh kis!’” 

Ejekiel 19 

Bơta ñìm rac bơh ală cau kwang dờng at bồ Israel 
1Ai mê, đơs chò tĕ dô jơnau ñìm rac bơh ală cau kwang dờng at bồ Israel dê, lah: 

2“Mè bol mê la dô nơm klìu triă me ơm digùl ală klìu triă dam! Gơ bic digùl ală 
klìu triă brồ dam mơ ròng siam ală kòn gơ dê. 

3Gơ ròng siam dô nơm tòm ală kòn gơ dê, mơ gơ gơlik gơs dô nơm klìu triă pràn 
kơldang. Klìu triă do bơtê kap crè phan gơ kup geh, mơ sa loan ală kòn mơnus. 

4Ală làng bol neh kơno bơh gơ mơ gơ neh dùh tòm dô nơm tơrluh. Bol khai neh 
ngui ală gai lòs kwĕ di kàng mơ tề gơ tus tòm lơgar Ejiptơ. 

5Tòm tŭ klìu triă me gŏ gơ gơkòl kơryan, mơ bơta gơn kơnòm gơ dê neh roh, 
gen gơ ai dô nơm klìu triă ndai tòm ală kòn gơ dê mơ lơh gơ in gơlik gơs dô nơm 
klìu triă brồ dam. 

6Klìu triă hơ̆ lik lòt jòi kup phan digùl ală klìu triă ndai bơh gơ neh gơlik gơs dô 
nơm klìu triă brồ dam. Gơ bơtê kap crè phan gơ kup geh mơ sa loan ală kòn 
mơnus. 

7Gơlơh tơrlah ală theng kơ̆ cê bol khai dê, mơ tơnroh jơh ală ƀòn dờng bol khai 
dê. Lơgar bal mơ jơh ală phan tòm hơ̆ rơm să rngòt bơh sap ơluh ơhùm gơ dê. 

8Gen ală lơgar tus tòmdră mơ gơ, la ală lơgar ơm tòm ală tiah gùt dar. Bol khai 
dang bơtơng hơđang gơ, mơ gơkòl kup tòm tơrluh bol khai neh tò. 

9Bol khai ngui gai kơlnĕ lòs mơ hwài tơmut gơtòm wàng, lồc behơ̆ cèng tus hơ 
bơtau lơgar Babilôn. Bol khai krơ̆ gơtòm hìu jàm, behơ̆ sap ơluh ơhùm gơ dê ò 
tai kơno hơđang ală mơnơm Israel. 

10Mè mê la be dô tòm ño tòm suơn ño mê dê, tam di gah dà; gơ gơs oă plai mơ 
oă ntê, tài bơh gơs dà tơngkah tơngkañ. 

11Ală ntê pràn rlau jơh gơ dê gơlik gơs gai gơnoar at bồ. Gơhòn jơnhoa ngan gơs 
oă ntê mơ nha, cồng gơ jơnhoa hơđang ơm digùl ală ntê, lơh cau in gŏ bơta 
jơnhoa gơ dê. 

12Mơya gơ neh kong dus bơh bơta gơjrañ, mơ kong sơrbì tòm ù. Càl đah 
mattơngai lik neh lơh gơ in ro rañ, ală plai gơ dê rung jơh; ală ntê pràn kơldang 
gơ dê neh ñòp ro; mơ ồs neh sa pơrguc gơ. 

13Tŭ do gơ neh tam wơl tòm ƀlàng bràs, tòm tiah ro rañ ò gơs dà. 

14Ồs neh lik bơh di ală ntê dờng gơ dê, mơ neh sa pơrguc ală ntê mơ plai gơ dê. 
Gen tàng ò gơs dô nơm ntê pràn kơldang gam wơl, ò gơs gai gơnoar at bồ. Hơ̆ la 
dô jơnau ñìm rac geh ngui nàng ñìm rac pơt wòl.” 

Ejekiel 20 

Làng bol Israel jak tòmdră 
1Tòm ngai jơt kơnhai pram nam dơ̆ poh, gơs dô êt nă cau kwang kra Israel dê lòt 
tus nàng hòi lùp Yàng Jehôwa, mơ nggui di đap añ. 

2Mơ gơs jơnau Yàng Jehôwa đơs mơ añ lah: 

3“Ơ kòn mơnus, đơs tĕ mơ ală cau kwang kra Israel dê mơ yal tĕ bol khai in lah: 
Jehôwa Yàng Tom Trồ đơs lah: ‘Ñchi bơh tài bol mê neh lòt tus nàng hòi lùp Añ 



1452 

 

 
Sră Goh 

© 2018, United Bible Societies. 
  

 

 

taih?’ Jehôwa Yàng Tom Trồ đơs lah: ‘Di ngan kung be Añ kis, Añ rơp ò lòi bol mê 
hòi lùp Añ.’ 

4Ơ kòn mơnus, mê rơp cahrña bol khai, mê rơp cahrña bol khai ơ? Yal tĕ bol khai 
in git ală bơta cù kìr ồng pàng bol khai dê, 

5 mơ đơs mơ bol khai lah: Jehôwa Yàng Tom Trồ đơs be do: ‘Tòm ngai Añ sac 
rwah Israel, Añ srat să mơ jơi bơtiàn hìu Jakôp dê, mơ Añ yal tơlik să tòm Añ bol 
khai in git tòm lơgar Ejiptơ. Añ srat să mơ bol khai mơ đơs lah: Añ la Jehôwa 
Yàng Tom Trồ bol mê dê.’ 

6Tòm ngai hơ̆ Añ neh srat să ho nền mơ bol khai lah Añ rơp cèng bol khai lik klàs 
bơh di lơgar Ejiptơ nàng mut tòm dô nơm lơgar mơ Añ neh jòi bol khai in, hơ̆ la 
lơgar bềng lìu dà toh mơ dà lơwe, lơgar niam rlau mơ jơh ală lơgar ndai. 

7Mơ Añ neh đơs mơ bol khai lah: ‘Kòp nă bol mê sang ngài tĕ ală rùp duh khoai 
cù kìr mơ bol mê tơnggòr sền, bañ lơh ƀơ̆ ƀơl să tòm he bơh ală rùp ràk Ejiptơ 
dê! Añ la Jehôwa Yàng Tom Trồ bol mê dê.’ 

8Mơya bol khai tòmdră mơ Añ, ò bài iat jơnau Añ; kung ò sang lòi ală rùp ràk 
Ejiptơ dê. Behơ̆ Añ đơs lah Añ rơp tuh bơta gơjrañ dờng Añ jê hơđang bol khai, 
mơ lơh wil tơl bơta gơjrañ mañ Añ jê tòmdră mơ bol khai tòm lơgar Ejiptơ. 

9Mơya tài bơh sơnđan Añ mơ Añ neh lơh broă tồ ò kòl sền òsơp di đap mat ală 
làng bol mơ bol khai neh ơm digùl hơ̆, di đap ală làng bol hơ̆ Añ neh yal tơlik să 
tòm Añ cau Israel in bơh añ neh cèng bol khai lik klàs bơh di lơgar Ejiptơ. 

10Gen tàng Añ neh lam bol khai lik bơh di lơgar Ejiptơ, mơ cèng bol khai mut tòm 
ƀlàng ngềt ngơt. 

11 Añ neh ai bol khai in jơnau sồr Añ jê, mơ sơnio bol khai in git ală bơta boh lam 
Añ jê, bơh cau lơi lơh jat ală bơta hơ̆ gen rơp geh kis. 

12 Añ kung neh ai bol khai in ală ngai Saƀat Añ jê be dô nơm tềl digùl Añ mơ bol 
khai, nàng bol khai in git lah Añ la Yàng Jehôwa neh lơh bol khai in gơlik gơs sàng 
goh. 

13Mơya hìu Israel tòmdră mơ Añ tòm ƀlàng ngềt ngơt; bol khai ò lơh jat jơnau 
sồr Añ jê, mơya sang lòi ală bơta sồr lam Añ jê, bulah cau lơi lơh jat gen rơp geh 
kis bơh gơ, mơ bol khai neh sền òsơp oă ngan di ală ngai Saƀat Añ jê. Behơ̆ Añ 
neh kơlôi Añ rơp tuh bơta gơjrañ dờng Añ jê hơđang bol khai tòm ƀlàng ngềt 
ngơt, nàng tơnroh bol khai. 

14Mơya Añ neh lơh broă tài bơh sơnđan Añ mơ ò lòi kòl sền òsơp di đap ală làng 
bol neh gŏ Añ cèng bol khai lik klàs. 

15 Añ kung neh srat să mơ bol khai tòm ƀlàng ngềt ngơt lah Añ rơp ò cèng bol 
khai mut tòm ù tiah mơ Añ neh ho ai bol khai in, la ù tiah bềng dà toh mơ dà 
lơwe, ù tiah niam rlau mơ jơh ală ù tiah ndai; 

16Tài bơh bol khai neh sang lòi ală bơta boh lam Añ jê, mơ ò lơh jat ală jơnau sồr 
Añ jê, mơ sền òsơp di ală ngai Saƀat Añ, bơh nùs bol khai wèt hơ ală rùp ràk bol 
khai dê. 

17Bulah behơ̆, mat Añ neh wèt sền mơ nđàc pơlai bol khai, mơ Añ neh ò tơnroh 
bol khai hala pơndut bol khai tòm ƀlàng ngềt ngơt. 

18Añ neh đơs mơ kòn sau bol khai dê tòm ƀlàng ngềt ngơt lah: ‘Bañ lơh jat ală 
bơta sồr lam ồng pàng bol mê dê hala prap gàr bơta boh lam bol khai dê, hala 
lơh ƀơ̆ ƀơl să tòm bol mê dê bơh ală rùp ràk bol khai dê. 

19Añ la Jehôwa Yàng Tom Trồ bol mê dê, lơh jat tĕ ală lơh nền Añ jê mơ kơrhia 
tĕ prap gàr ală bơta sồr lam Añ jê. 

20Prap gàr tĕ sàng goh ală ngai Saƀat Añ jê nàng lơh gơs dô nơm tềl digùl Añ mơ 
bol mê. Gen bol mê rơp git Añ la Jehôwa Yàng Tom Trồ bol mê dê.’ 

21Mơya ală kòn sau pơrlơ̆ dră mơ Añ; bol khai neh ò lơh jat ală jơnau sồr Añ jê, 
bol khai neh ò kơrhia prap gàr ală bơta boh lam Añ jê, bơh cau lơi lơh jat gen kòp 
nă rơp geh kis; mơ bol khai sền òsơp di ală ngai Saƀat Añ jê. Gen Añ kơlôi Añ rơp 
tuh bơta gơjrañ dờng Añ jê hơđang bol khai, mơ lơh wil tơl bơta gơjrañ mañ Añ 
jê tòmdră mơ bol khai tòm ƀlàng ngềt ngơt. 

22Mơya Añ neh ruc wơl tê Añ jê, mơ tài bơh sơnđan Añ mơ Añ neh prap gàr gơ 
tồ ò kòl sền òsơp di đap ală làng bol neh gŏ Añ cèng bol khai lik klàs. 

23 Añ kung neh pò tê srat să mơ bol khai tòm ƀlàng ngềt ngơt lah Añ rơp lơh bol 
khai in gơprah gơpring digùl ală làng bol mơ nrah nring tòm ală lơgar, 

24tài bơh bol khai neh ò lơh jat ală bơta sồr lam Añ jê, mơya neh sang lòi ală 
jơnau sồr Añ jê, mơ neh sền òsơp ală ngai Saƀat Añ jê, mơ mat bol khai neh wèt 
hơ ală rùp ràk ồng pàng bol khai dê. 

25Añ kung neh ai bol khai tòm ală bơta sồr lam ò niam mơ ală bơta boh lam mơ 
bơh hơ̆ bol khai ò rgơi kis. 

26Añ lơh bol khai gơlik ƀơ̆ ƀơl bơh ală phan pà bol khai dê, bol khai ơn jơh ală 
kòn tơnhoa lơh gơs phan ơn duh khoai, tồ Añ tơmbềng bol khai mơ bơta rngòt 
rngơt, nàng bol khai git Añ la Yàng Jehôwa. 

27Behơ̆ gen, ơ kòn mơnus, yal tĕ mơ hìu Israel, mơ đơs mơ bol khai lah: ‘Jehôwa 
Yàng Tom Trồ đơs be do: Ồng pàng bol mê kung neh lơh tràl sơrbil mơ Añ bơh 
bol khai neh pơrlơ̆ dră di Añ. 

28Tòm tŭ Añ neh cèng bol khai mut tòm lơgar mơ Añ neh srat să ho ai bol khai 
in, mơ bol khai neh gŏ dòr lơi jơnhoa hala tòm chi dờng lơi gơs oă nha, gen tềng 
hơ̆ bol khai ơn phan ơn duh khoai bol khai dê, ơn ală phan ơn lơh Añ in gơjrañ 
mañ, chu kơlhô ƀô bơlhu, mơ tuh tơlik phan ơn pơdơng hùc bol khai dê. 

29Gen Añ đơs mơ bol khai lah: “Tiah jơnhoa do mơ bol mê lòt tus hơ̆ la ñchi 
taih?”’” (Gơ geh sơnđan la Bama jơl tus di ngai do.) 

Bơta cahrña mơ bơta bơt bơtào wơl 
30“Behơ̆ gen, đơs tĕ mơ hìu Israel lah: ‘Jehôwa Yàng Tom Trồ đơs be do: Bol mê 
rơp lơh ƀơ̆ ƀơl is să tòm bol mê dê jat gùng ồng pàng bol mê neh lơh, mơ hàm 
kòñ ală rùp duh khoai cù kìr bol khai dê ơ? 

31Tòm tŭ bol mê ơn phan ai gòi bol mê dê, ơn ală kòn klau bol mê chu tòm ồs, 
bol mê pơnjat lơh ƀơ̆ ƀơl să tòm bol mê dê bơh jơh ală rùp ràk bol mê dê jơl tus 
di ngai do. Ơ hìu Israel, Añ rơp lòi bol mê hòi lùp Añ ơ! Be Añ kis, Jehôwa Yàng 
Tom Trồ đơs behơ̆. 

32Gơs bơta lơi bol mê kơlôi tòm dơngoh rơp ò gơlik gơs, bol mê đơs lah: “Lòi bol 
hi gơlik ndròm be ală lơgar mơ ală làng bol tòm dunnia duh khoai chi mơ lŭ.”’ 

33Jehôwa Yàng Tom Trồ đơs lah: ‘Di ngan kung be Añ kis, Añ rơp at bồ bol mê 
bơh tê gơnoar pràn mơ tơwòr tê pò tơlik bal mơ bơta gơjrañ dờng tuh tơlik. 

34Kung bơh tê gơnoar pràn mơ tơwòr tê pò tơlik bal mơ bơta gơjrañ dờng tuh 
tơlik mơ Añ rơp cèng bol mê lik klàs bơh di ală làng bol, mơ pơjum tơrgòm wơl 
bol mê bơh di ală lơgar mơ bol mê neh nrah nring. 

35Añ rơp cèng bol mê tus tòm ƀlàng ngềt ngơt ală làng bol dê, tềng hơ̆, Añ rơp 
cahrña bol mê mat tòm toh mơ mat. 

36Añ neh cahrña ồng pàng bol mê dê tòm ƀlàng ngềt ngơt lơgar Ejiptơ dê mbe 
lơi gen Añ kung rơp cahrña bol mê behơ̆ sơl,’ Jehôwa Yàng Tom Trồ đơs behơ̆. 

37Añ rơp lơh bol ê in pal ơm hơđơm gai gơnoar at bồ, mơ Añ rơp cèng tơmut bol 
mê tòm che bơrkoat jơnau bơta ho bal dê. 

38Añ rơp lơh goh bơta tòmdră bơh digùl bol mê, mơ ală cau tòmdră mơ sòdră di 
Añ. Añ rơp cèng bol khai lik bơh di lơgar mơ bol khai ơm ing, mơya bol khai rơp 
ò geh mut tòm lơgar Israel dê. Gen bol mê rơp git Añ la Yàng Jehôwa. 

39Ai mê, ơ hìu Israel, bơh bol mê gen Jehôwa Yàng Tom Trồ đơs be do: ‘Kòp nă 
bol mê lòt tĕ mơ duh tĕ broă ală rùp ràk bol mê dê! Tŭ do mơ tơnơ̆ mơ hơ̆ dilah 
bol mê ò iat Añ; mơya sơnđan sàng goh Añ jê rơp ò gơkòl lơh ƀơ̆ ƀơl, bơh ală 
phan ơn mơ bơh ală rùp ràk bol mê dê.’ 

40Jehôwa Yàng Tom Trồ đơs lah: ‘Bơh hơđang mơnơm sàng goh Añ jê, mơnơm 
jơnhoa Israel dê, tềng hơ̆ jơh hìu Israel rơp duh broă Añ, mơ tềng hơ̆ Añ rơp dòp 
bol khai. Tềng hơ̆ Añ rơp lùp pơnah phan pal ơn bol mê dê mơ ală plai bồ sơnam 
ơn duh khoai bol mê dê, bal mơ jơh ală phan ơn sàng goh bol mê dê. 

41Añ rơp dòp bol mê kung be kơlhô ƀô bơlhu tòm tŭ Añ cèng bol mê lik bơh di 
ală làng bol, mơ pơjum tơrgòm bol mê bơh di ală lơgar mơ bol mê neh kong nrah 

nring; mơ Añ rơp yal tơlik să tòm Añ sàng goh digùl bol mê mơ di đap ală làng 
bol. 

42Gen bol mê rơp git Añ la Yàng Jehôwa tòm tŭ Añ cèng bol mê mut tòm lơgar 
Israel dê, la lơgar mơ Añ neh pò tê srat să ho ai ồng pàng bol mê in. 

43Tềng hơ̆ bol mê rơp kah wơl bơta lơh lòt bal mơ jơh ală broă bơh hơ̆ bol mê 
neh lơh să tòm he in gơlik gơs ƀơ̆ ƀơl; mơ bol mê rơp cù kìr să tòm he bơh jơh 
ală bơta iơh mơ bol mê neh lơh. 

44Ơ hìu Israel, bol mê rơp git Añ la Yàng Jehôwa tòm tŭ Añ bơh sơnđan Añ mơ 
gơwèt hơ bol mê, ò di jat ală gùng dà ƀơ̆ iơh mơ broă lơh ồm lề bol mê dê, Jehôwa 
Yàng Tom Trồ đơs behơ̆.’” 

Jơnau đơs hwơr tòmdră mơ Negep 
45Gơs jơnau Yàng Jehôwa tus mơ añ lah: 

46“Ơ kòn mơnus, wèt tĕ mat mê hơ đah đơm; bơto yal tĕ tòmdră mơ đah đơm, 
mơ đơs hwơr tĕ tòmdră mơ dơr brê tòm Negep. 

47Đơs tĕ mơ dơr brê Negep dê lah: ‘Iat tĕ jơnau đơs Yàng Jehôwa dê. Jehôwa 
Yàng Tom Trồ đơs be do: “Añ rơp ai ồs chu mê, gơ rơp sa loan jơh ală chi mê dê, 
chi tơlir niam bal mơ chi ro rañ. Lơmpiat ồs hơng rơp ò chơt, mơ kòp nơm muh 
mat bơh đah đơm tus đah đang rơp gơkòl ồs hơ̆ chu pơrguc. 

48Jơh ală poac să rơp gŏ hơ̆ la Añ, Yàng Jehôwa neh sing ồs hơ̆, gơ rơp ò chơt ò.”’” 

49Gen añ neh đơs lah: “Ơ Jehôwa Yàng Tom Trồ bol khai đơs mơ añ lah: ‘Khai ò 
di la cau neh ngui jơnau pơnhồr ò ơ?’” 

Ejekiel 21 

Babilôn, đào bơta cahrña Yàng Tom Trồ dê 
1Gơs jơnau Yàng Jehôwa đơs mơ añ be do: 

2“Ơ kòn mơnus, wèt tĕ mat mê hơ Jerusalem mơ bơto tòmdră mơ tiah sàng goh. 
Đơs hwơr tĕ tòmdră mơ lơgar Israel, 

3mơ đơs mơ ù tiah Jerusalem lah: ‘Yàng Jehôwa đơs be do: Añ tus nàng tòmdră 
mơ mê. Añ rơp tă đào Añ jê bơh di sơmprồm nàng tơnroh bơh di mê ală cau song 
ring mơ ală cau iơh bơsak. 

4Tài bơh Añ rơp tơnroh ală cau song ring mơ ală cau iơh bơsak, gen đào Añ rơp 
tă bơh di sơmprồm gơ dê tòmdră mơ jơh ală poac să bơh đah đơm tus đah đang. 

5Gen jơh tơl nă cau rơp git Añ Yàng Jehôwa, neh tă đào Añ jê bơh di sơmprồm 
gơ dê; gơ rơp ò mut wơl tai ò.’ 

6Gen tàng, ơ kòn mơnus, pơt wòl tĕ mơ nùs lề lac! Rac ròc tĕ di đap bol khai mơ 
bơta sràt bơtang. 

7Mơ tòm tŭ bol khai đơs mơ mê lah: ‘Ñchi bơh tài mê rac ròc taih?’ Gen mê rơp 
ho lah: ‘Hơ̆ la tài bơh neh kơno jơnau yal. Kòp nơm nùs rơp lề lac, kòp nơm tê 
rơp lơbơn lơño, kòp nơm hwềng soàn rơp bòl glar òsô, kòp nơm gơltang rơp 
gơlik be dà. Ne, gơ rơp tus, mơ rơp gơlik gơs di ngan,’ Jehôwa Yàng Tom Trồ đơs 
behơ̆!” 

8Mơ gơs jơnau Yàng Jehôwa đơs mơ añ lah: 

9“Ơ kòn mơnus, đơs hwơr tĕ, lah: ‘Yàng Jehôwa đơs be do: Dô nơm đào, dô nơm 
đào, tồl sồt mơ tho goh; 

10Tồl sồt nàng sreh tơnchơt, tho goh nàng gơcrà kung be puhlèp! Mbe bol he rgơi 
hòn chò taih? Bơh mê kòn klau añ neh sền òsơp gai mơng mơ ală bơta lơh glài 
tơmàl. 

11Đào neh geh ai nàng geh tho goh, nàng geh sơmbat kơ̆ mơ tê; gơ neh geh tồl 
sồt mơ tho goh, nàng ơn tòm tê cau sreh tơnchơt. 

12Ơ kòn mơnus, driau nggà tĕ mơ ñìm rac, bơh hơ̆ la bơta tòmdră mơ làng bol 
Añ jê, tòmdră mơ jơh ală cau kwang at bồ Israel dê, bol khai kòl jào phi đào in 
bal mơ làng bol Añ jê. Behơ̆ tàng, tur tĕ ntơh bol mê dê! 

13Kơlôi sơwì tĕ: Ñchi bơta rơp gơlik gơs, dilah bol mê sền òsơp dê gai mơng, ală 
bơta hơ̆ rơp ò gơlik tus sơl ơ? Jehôwa Yàng Tom Trồ đơs behơ̆.’ 

14Ai mê, ơ kòn mơnus, đơs hwơr tĕ mơ tàp tê. Lòi tĕ đào sreh bàr dơ̆, pe dơ̆. Hơ̆ 
la đào sreh tơnchơt, dô ngkơr đào sreh tơnchơt dờng ngan, gơrwàng gùt dar bol 
khai. 

15Gen tàng ală nùs lề lac, mơ gơs oă cau rơp gơpừ. Añ neh ơn đào sreh tơnchơt 
di jơh ală mpồng mut tòm ƀòn bol khai dê. Ơ hơh! Đào neh tiar gơcrà be puhlèp, 
gơ neh cau at nàng sreh tơnchơt. 

16Ơ đào, sreh tĕ đah ma, mơ sreh tĕ đah kiau, sreh tĕ gah lơi mat đào wèt. 

17Añ kung rơp tàp tê, Añ rơp lơh hừh bơta gơjrañ dờng Añ jê. Să tòm Añ la Yàng 
Jehôwa đơs behơ̆.” 

18Gen gơs jơnau Yàng Jehôwa dê tus mơ añ lah: 

19“Ơ kòn mơnus, lơh tĕ tềl sơnio bàr nơm gùng nàng đào bơtau Babilôn dê lòt 
jat, bàr nơm gùng hơ̆ rơp sơntòm bơh di dô nơm lơgar. Sơntơp tĕ jrong lơh tềl 
di ală sơnah gùng lam tus hơ ƀòn dờng. 

20Lơh tĕ tềl sơnio gùng nàng lam đào lòt tus tòmdră mơ Rabba cau Ammôn dê, 
mơ dô gùng ndai tòmdră mơ Juda mơ ƀòn dờng kơ̆ cê Jerusalem. 

21Bơh cau bơtau Babilôn rơp ơm dơh wơl di tiah jơnum ală gùng hơ̆ dê, di sơnah 
bàr nơm gùng hơ̆ nàng sền dà. Bơtau hơ̆ rơp ai kam tă khà; khai rơp hòi lùp ală 
yàng rùp ràk khai dê, khai rơp sền sơwì klòm ală phan ơn. 

22Tòm tê ma khai dê rơp tă khà bơh Jerusalem, tềng hơ̆ khai rơp rơndap ală 
rơndeh tơm tơrlah dơrñang ƀòn, ai jơnau sồr sreh tơnchơt, ai jơnau driau dờng 
tòmlơh, rơndap ală rơndeh tơm tơrlah ală mpồng ƀòn, bơt ală dơrñang gơrwàng 
gùt dar ƀòn dờng. 

23Mơya gơwèt mơ khai gơlơh kung be la dô bơta sền dà ma blac gơwèt hơ ală 
cau neh srat să ho nền dòn song mơ cau bơtau, mơya cau bơtau rơp tơngkah wơl 
bol khai in bơh bơta tìs glài bol khai dê mơ kup cèng pơrdô bol khai. 

24Gen tàng, Jehôwa Yàng Tom Trồ đơs be do: ‘Tài bơh bol mê neh tơngkah wơl 
bơta tìs glài bol mê dê bơh bơta tòmdră loh làng behơ̆, yal tơlik ală bơta tồi glài 
bol mê dê tòm ală broă bol mê neh lơh, tài bơh bol mê neh lơh bơta hơ̆ gen bol 
mê rơp kong kup cèng. 

25Ơ ală cau kwang at bồ ƀơ̆ ƀơl mơ iơh bơsak Israel dê, ngai bol mê dê neh tus, 
tŭ tơngai kong lơh glài neh di rau.’ 

26Jehôwa Yàng Tom Trồ đơs be do: ‘Hồ tĕ chèo pùt bồ, tă tĕ sơgơn bơtau. Ală 
bơta rơp ò gam wơl be lài òr! Cau liah hơđơm rơp geh yò tơngguh hơđang mơ 
cau neh geh yò hơđang rơp kong tơnliah hơđơm. 

27Dô gơnru tơrlah tơrling! Dô gơnru tơrlah tơrling! Añ rơp lơh gơ in gơlik gơs 
dô gơnru tơrlah tơrling! Gơ rơp ò geh bơt wơl tai jơl tus di tŭ tus Bơtau mơ khai 
gơrê bal dô bă di pal; Añ rơp jào gơ Bơtau hơ̆ in.’ 

28 Ai mê, ơ kòn mơnus, đơs hwơr tĕ mơ lah: ‘Bơh kòn sau Ammôn mơ jơnau tràl 
sơrbil bol khai dê, gen Jehôwa Yàng Tom Trồ đơs be do: Dô nơm đào, dô nơm 
đào, neh tă tơlik nàng sreh tơnchơt; neh tồl nàng sa loan, mơ gơcrà be puhlèp! 

29Bulah gơs ală bơta gơtơnggŏ ma blac bơh broă bol mê, mơ bơta sền dà đơs 
blac bơh bol mê, gơ rơp ơn di ngko ală cau iơh bơsak rơp kong sreh chơt, ngai 
bol khai neh tus, tŭ tơngai lơh glài neh di rau. 

30Srồm tĕ đào tòm sơmprồm gơ dê. Tòm tiah mơ bol mê neh geh crơng gơs, tòm 
lơgar ồng pàng bol mê dê, añ rơp cahrña bol mê. 

31Añ rơp tuh bơta gơjrañ dờng Añ jê hơđang bol mê mơ khồm ồs bơta gơjrañ Añ 
jê hơđang bol mê, Añ rơp jào phi bol mê tòm tê ală cau iơh rmơh ngan, jak chài 
tòm bơta tơnroh. 

32Bol mê rơp gơlik gơs kung be lòng sing ồs, mhàm bol mê rơp tuh tòm lơgar bol 
mê dê, rơp ò gơs cau lơi kah wơl bol mê; bơh Añ la Yàng Jehôwa neh đơs behơ̆.’” 

Ejekiel 22 

Tồi glài Jerusalem dê 
1Gơs jơnau Yàng Jehôwa đơs mơ añ lah: 

2“Ơ kòn mơnus, mê rơp cahrña ơ? Mê rơp cahrña ƀòn dờng bềng mhàm do ơ? 
Gen yal tĕ gơ in git jơh ală broă lơh cù kìr gơ dê. 

3Mê rơp đơs lah: ‘Jehôwa Yàng Tom Trồ đơs be do: Dô nơm ƀòn dờng tuh hơđang 
să tòm gơ bơta lơh gơtuh mhàm, tŭ tơngai gơ dê neh tus rau, mòn ală rùp ràk 
lơh ƀơ̆ ƀơl is să tòm gơ. 

4Ai neh gơlik gơs tồi glài bơh lơh gơtuh mhàm, mơ ai neh gơlik gơs ƀơ̆ ƀơl bơh 
ală rùp ràk mơ ai neh lơh gơs. Ai neh tơnlồi ală ngai ai dê mơ pơndut ală nam ai 
dê. Gen tàng Añ neh lơh ai in gơlik gơs tềl ƀàssìl ƀàsso ală làng bol in mơ bơta ñŏ 
tơnhial jơh ală lơgar in. 

5Jơh ală cau ơm rềp bal mơ ală cau ơm ngài bơh ai rơp dơñŏ tơnhial ai, ai ò gam 
tiơng pơnro tai, bềng lìu bơta sơlồng sơlàng. 

6Sền tĕ: mbe kòp nă ală cau kwang at bồ Israel dê ơm tòm ai ngui gơnoar khai 
dê nàng lơh gơtuh mhàm. 

7 Digùl ai, cau neh sền òsơp di mè bèp, digùl ai cau neh rồn bơklơn cau lơgar 
ndai; digùl ai cau gơwèt ò niam mơ cau kòn đòi bal mơ cau ùr bơnrau. 

8 Ai neh sền òsơp di ală phan sàng goh Añ jê, mơ lơh ƀơ̆ ƀơl ală ngai Saƀat Añ jê. 

9Digùl ai gơs ală cau lơh cơng blac lơh gơtuh mhàm; digùl ai gơs ală cau ñô sa 
tòm ală hìu bơmồng hơđang mơnơm mơ tìs glài rềs àr. 

10 Digùl ai gơs ală cau ò jơm bơta ơm kuh lòi rồ bèp bol khai dê; digùl ai gơs ală 
cau bơklơn ală cau ùr gŏ să òs kơnhai. 

11Digùl ai, dô nă cau klau do tìs glài ƀơ̆ iơh mơ bau ùr cau gơp ƀòn khai dê, dô nă 
cau klau ne lơh bơta ƀàssìl ƀàsso mơ ƀan khai dê, mơ dô nă cau klau ndai tai lơh 
tìs mơ bi ùr khai dê, la kòn ùr bèp tòm khai dê. 

12 Digùl ai, cau dòp ală phan loă nàng lơh gơtuh mhàm; ai ai cau càn jền mơ sa 
cồng kơnjơ̆ ngan, mơ ai kơnòm di bơta sa kơrlơm cau ơm rềp mơ he mơ dòp 
cồng nha ò song ring. Mơ ai neh hŭi Añ, Jehôwa Yàng Tom Trồ đơs behơ̆. 

13Sền ne, Añ rơp pah tê Añ bơh bơta sa cồng ò song ring ai neh lơh, mơ bơh 
mhàm ai neh lơh gơtuh digùl ai. 

14Bơta khin cha ai dê rơp ơm kơ̆ hala tê ai dê rgơi gam pràn tòm ngai Añ cahrña 
ai sơl? Añ, Yàng Jehôwa, neh đơs behơ̆ mơ Añ rơp lơh bơta hơ̆. 

15Añ rơp lơh ai in gơprah gơpring digùl ală làng bol, mơ Añ rơp rsìh ai tòm ală 
lơgar; mơ pơndut tơnlồi bơta ƀơ̆ ƀơl ai dê. 

16Tòm tŭ ai neh gơlik ƀơ̆ iơh di đap mat ală làng bol gen ai rơp git Añ la Yàng 
Jehôwa.’” 

17Gơs jơnau Yàng Jehôwa đơs mơ añ lah: 

18“Ơ kòn mơnus, hìu Israel neh gơlik gơs Añ in kung be ală nsồ nsiă gam wơl; 
jơh ală bol khai kung be kòng, sơlo, lòs, mơ trà gam wơl tòm bơnhă ồs, bol khai 
la è priă. 

19Gen tàng Yàng Jehôwa đơs be do: ‘Tài bơh bol mê jơh tơl nă neh gơlik gơs nsồ 
nsiă, gen tàng Añ rơp pơjum bol mê tòm Jerusalem. 

20Kung be cau tơrgòm wơl priă, kòng, lòs, trà, mơ sơlo tòm bơnhă ồs mơ puh ồs 
hơng nàng ryă tơnlề gơ mbe lơi, gen kung behơ̆, Añ rơp tơrgòm bol mê tòm bơta 
gơjrañ mơ bơta gơjrañ dờng Añ jê, mơ ơn bol mê tòm dơlam nàng ryă tơnlề bol 
mê. 

21Añ rơp tơrgòm bol mê mơ Añ rơp khồm ồs bơta gơjrañ dờng Añ jê hơđang bol 
mê, gen bol mê rơp lề lac tòm gơ. 

22Be priă lề lac tòm bơnhă ồs gen bol mê kung rơp lề lac tòm gùl ƀòn dờng hơ̆, 
mơ bol mê rơp git lah Añ, Yàng Jehôwa, neh tuh bơta gơjrañ dờng Añ jê hơđang 
bol mê.’” 

23Gen gơs tai jơnau Yàng Jehôwa đơs mơ añ lah: 

24“Ơ kòn mơnus, đơs tĕ mơ lơgar lah: ‘Ai la lơgar ò geh rào goh hala geh mìu tòm 
ngai gơjrañ dờng. 

25Ală cau gơnoar hwơr gơ dê neh bơyai bơtào kai gơrmơ̆i kung be klìu triă ơluh 
ơhùm kap crè phan kup geh gơ dê; bol khai crè sa làng bol, tòmpìt ai ală đam jàr 
mơ ală phan màng, lơh gơlik gơs oă cau ùr bơnrau tòm gơ. 

26 Ală cau gơnoar ơn phan duh khoai gơ dê sang lòi bơta boh lam Añ jê mơ lơh 
ƀơ̆ ƀơl ală phan sàng goh Añ jê; bol khai ò cah is phan lơi la sàng goh mơ phan 
lơi la phan òs; bol khai kung ò bơto gơs bơta krơi is digùl phan ƀơ̆ ƀơl mơ phan 
sàng goh; mơ bol khai ñềm mat wèt ò kơlôi rcang hơ bơta prap gàr ală ngai Saƀat 
Añ jê, tian gơs lơh Añ in gơkòl sền òsơp digùl bol khai. 

27Ală kwang at bồ bol khai dê la kung be so rhao kap crè phan kup geh, bol khai 
lơh gơtuh mhàm mơ tơnchơt làng bol nàng dòp geh cồng nha ò song ring. 

28Ală cau gơnoar hwơr gơ dê pih bò ală broă lơh hơ̆ bol khai in kơnòm di ală 
bơta gơtơnggŏ roh lơm mơ bơta sền dà ma blac bol khai in mơ đơs lah: “Do la 
jơnau đơs Jehôwa Yàng Tom Trồ dê,” tòm tŭ Yàng Jehôwa ò đơs behơ̆. 

29Làng bol tòm lơgar òs sa kơrlơm mơ tìs glài ntung kơñau, bol khai rồn bơklơn 
cau rƀah lơòi mơ cau siơ̆u siar, mơ lơh ò di ò niam gơwèt mơ cau ơm tòp, ò lơh 
bơta song ring bol khai in. 

30Añ neh jòi dô nă cau tòm gùl bol khai nàng bơt bơtào wơl dơrñang, ala mat 
làng bol mơ ntào di đap Añ tòm tiah pah digùl tồ Añ in ò tơnroh gơ; mơya Añ ò 
jòi bàn dô nă cau lơi. 

31Gen tàng Añ tuh bơta gơjrañ dờng añ jê hơđang bol khai, ngui ồs bơta gơjrañ 
Añ jê nàng sa roh bol khai, tuh wơl hơđang bồ bol khai jơh ală bơta bol khai neh 
lơh, Jehôwa Yàng Tom Trồ đơs behơ̆.’” 

Ejekiel 23 

Bàr nă oh mi rềs àr bơrnàn 
1Gơs jơnau Yàng Jehôwa đơs mơ añ lah: 

2“Ơ kòn mơnus, gơs bàr nă cau ùr la ală kòn ùr dô nă cau mè dê. 

3Bol khai lơh dri tòm Ejiptơ, lơh dri bơh tŭ gam ơruh. Tềng hơ̆, toh bol khai neh 
cau at mơ hìu kòn bol khai dê neh cau git. 

4Cau bi sơnđan la Ôhôlah, ai cau oh sơnđan la Ôhôlibah. Bol khai neh gơrê bal 
mơ Añ, mơ deh kòn klau kòn ùr. Ôhôlah la Samari, ai Ôhôlibah la Jerusalem. 

5Ôhôlah lơh dri tòm tŭ khai neh gơrê bal mơ añ, khai hàm kòñ ală cau khai gơboh 
la cau Asiri, la ală cau ling, 

6soh ào dà tơlir trồ, la ală cau kwang đơng mơ kwang at bồ, jơh ală bol khai la 
niam klau mơ jak hào ơseh. 

7Khai ơn să khai lơh gơs ùr dri jơh ală cau Asiri niam rlau jơh in; khai lơh ƀơ̆ ƀơl 
să tòm khai mơ jơh ală rùp ràk kòp nă cau mơ khai hàm kòñ. 

8Khai ò sang bơta dri tơlàr mơ khai neh rơp sơntòm bơh tòm Ejiptơ, tòm tŭ khai 
gam ơruh gơs cau bic mơ khai, tơnroh bơta sơmpiat cau ơruh dê, mơ tuh tơlik 
bơta dri tơlàr bol khai dê hơđang khai. 

9Behơ̆ añ neh jào khai tòm tê cau kòñ gơboh khai la ală cau Asiri, ală cau mơ khai 
neh hàm kòñ. 

10Ală cau do neh hồ ồi ào khai dê mơ lòi khai ơm kuh, kup kòn klau kòn ùr khai 
dê, mơ ai đào tơnchơt khai. Khai neh gơlik gơs dô jơnau yal yau tòm mpồl cau 
ùr, mơ bơta lơh glài neh tuh hơđang khai. 

11Oh ùr khai dê la Ôhôlibah neh sền gŏ ală bơta hơ̆; bulah behơ̆ tòm bơta hàm 
kòñ mơ bơta dri tơlàr rlau mơ bi ùr khai dê, khai gơlik ƀơ̆ iơh rlau mơ bi khai. 

12Khai kung hàm kòñ ală cau Asiri, la ală cau kwang đơng kơnhwàl mơ la ală cau 
kwang at bồ, la cau ling tòmlơh, soh ồi ào hàng mơnĕ, jak hào ơseh, jơh ală la cau 
pơnu niam klau. 

13Añ sền gŏ khai kung neh lơh ƀơ̆ ƀơl să tòm khai dê, jơh bàr nă oh mơ mi bol 
khai neh lòt bal jat dô nơm gùng. 

14Mơya khai sơlo bơtơl bơta dri tơlàr khai dê oă rlau tai. Khai gŏ rùp ală cau klau 
geh cih hơđang dô nơm dơrñang, ală rùp cau Kalde dê pih dà pơrhê, 

15gơs ală che gơltau kơt di but mơ ală chèo pùt di bồ, jơh ală bol khai sền gơlơh 
be ală cau kwang, be ală cau Babilôn lơgar tòm la Kalde. 

16Tòm tŭ pa gŏ bol khai gen khai neh gơs nùs hàm kòñ bol khai, mơ sồr ală cau 
kong sồr lòt tus hơ bol khai tòm Kalde. 

17Gen ală cau Babilôn lòt tus mơ khai, tus di cơnòng bic gơboh gơbài, mơ tòm 
bơta hàm kòñ dri tơlàr lơh ƀơ̆ ƀơl di khai. Tơnơ̆ mơ tŭ khai neh gơkòl bol hơ̆ lơh 
gơlik ƀơ̆ ƀơl, khai pơrlac sang bol hơ̆ tòm bơta gơjrañ mañ. 

18Tòm tŭ khai lơh gơs ùr dri dô bă loh làng behơ̆ mơ ràng tơlik să kuh khai dê, 
añ kung pơrlac sang khai tòm bơta gơjrañ mañ kung be añ neh pơrlac sang bi ùr 
khai dê behơ̆ sơl. 

19Bulah behơ̆, khai neh sơlo bơtơl oă bơta dri tơlàr bung jang khai dê tòm tŭ khai 
kah wơl ală ngai khai gam ơruh, tòm tŭ khai la ùr dri tòm lơgar Ejiptơ. 

20Tềng hơ̆ khai hàm kòñ ală cau khai gơboh, la ală cau gơs nùs hàm kòñ duh hul 
bơta rềs àr dri tơlàr kung be ală alàng mơ ơseh. 

21Neh jŏ rau nùs dri tơlàr ai dê bơh tŭ ai gam ơruh, tòm tŭ tòm Ejiptơ hìu kòn ai 
dê neh cau git mơ toh gam tơrmo ai dê neh cau at. 

22Behơ̆ gen, ơ Ôhôlibah, Yàng Jehôwa đơs be do: ‘Añ rơp chồl bơchồt ală cau ai 
gơboh tòmsò mơ ai, la ală cau mơ ai neh pơrlac sang tòm bơta gơjrañ mañ, mơ 
Añ rơp cèng bol khai bơh di kòp ală đah tus tòmsò mơ ai. 

23Hơ̆ la ală cau Babilôn, jơh ală cau Kalde, ală cau Pekôt, cau Soa mơ cau Koa, mơ 
jơh ală cau Asiri bal mơ bol khai, la ală cau pơnu niam klau, jơh ală bol khai la 
ală cau kwang đơng kơnhwàl mơ kwang at bồ, kwang at rơndeh lòs tòmlơh mơ 
ală cau gơnoar broă dờng, jơh tơl nă gen hào ơseh. 

24Bol khai rơp tus tòmsò mơ ai, cèng ală pềs tà, ală rơndeh lòs tòmlơh, ală 
rơndeh pơdiang phan, mơ dô mpồl làng bol oă; bol khai rơp rơndap bơta tòmlơh 
tòmsò mơ ai tòm kòp đah, ngui ală khèl dềt mơ dờng bal mơ ală sơgơn lòs. Añ 
rơp jào phi ai bol khai in nàng lơh glài, mơ bol khai rơp lơh glài ai jat bơta boh 
lam bol khai dê. 

25Añ rơp ràng tơlik bơta gơjrañ pơrñat Añ jê tòmdră mơ ai, mơ bol khai rơp lơh 
gơwèt mơ ai tòm bơta gơjrañ. Bol khai rơp siat muh mơ tồr ai dê; ai ală cau gam 
wơl gen rơp pừ bơh đào. Bol khai rơp kup cèng ală kòn klau kòn ùr ai dê; ai ală 
cau gam wơl rơp kong ồs sa roh. 

26Bol khai rơp hồ tă jơh ồi ai dê, mơ tòmpìt ai phan màng bơka să ai dê. 

27Behơ̆ Añ rơp kơryan wơl bơta bung jang gơlềng gơlàng mơ bơta dri tơlàr ai dê 
mơ ai neh cèng bơh di lơgar Ejiptơ. Ai rơp ò tai gơn kơnòm di ală bơta hơ̆, mơ 
kung ò kah tai bơh Ejiptơ.’ 

28Bơh Jehôwa Yàng Tom Trồ đơs be do: ‘Añ rơp jào phi ai tòm tê ală cau mơ ai 
gơjrañ kơuềng, tòm tê ală cau mơ ai neh pơrlac sang tòm bơta cù kìr. 

29Bol khai rơp ai bơta gơjrañ mañ gơwèt mơ ai, tă ai jơh ală phan ai neh lơh gơs, 
bol khai rơp lòi ai ơm kuh lòi rồ, mơ bơta ƀàssìl ƀàsso bơh bơta dri tơlàr ai dê 
rơp gơkòl ràng tơlik. Bơta bung jang mơ bơta gơlềng gơlàng ai dê 

30neh cèng tus bơta do ai in, tài bơh ai neh lơh dri mơ ală làng bol mơ lơh ƀơ̆ ƀơl 
să tòm ai dê bơh ală rùp ràk bol khai dê. 

31Ai neh lòt jat gùng bi ùr ai dê, gen tàng Añ rơp ơn mơngàn khai dê tòm tê ai.’ 

32Jehôwa Yàng Tom Trồ đơs be do: ‘Ai rơp hùc mơngàn bi ùr ai dê, la mơngàn 
dờng mơ jrô; gơ rơp cèng tus bơta sền òsơp mơ bơta dơñŏ tơnhial, ơn oă ngan 
tòm gơ. 

33Ai rơp gơs bềng bơta bơñul lơmbè mơ moat jrùng, hơ̆ la mơngàn rơngòt rngơt 
mơ sang lòi ngềt ngơt, mơngàn bi ùr Samari ai dê. 

34Ai rơp hùc mơngàn hơ̆ mơ rơp hùc jơh hir; ai rơp jan bơcah gơ rpot rpet, mơ 
ai rơp crè is ntơh ai dê. Añ neh đơs rau,’ Jehôwa Yàng Tom Trồ đơs behơ̆. 

35Gen tàng, Jehôwa Yàng Tom Trồ đơs be do: ‘Tài bơh ai neh hŭi Añ, mơ sơrbì 
Añ di ngkòi ai, gen ai pal kong cồng nha bơh bơta gơlềng gơlàng mơ dri tơlàr ai 
dê.’” 

36Yàng Jehôwa neh đơs mơ añ lah: “Ơ kòn mơnus, mê rơp cahrña Ôhôlah mơ 
Ôhôlibah ơ? Gen yal tơlik tĕ ală broă lơh cù kìr bol khai dê, 

37bơh bol khai neh tìs glài rềs àr bơrnàn, mơ mhàm neh gơs di tê bol khai dê. Bol 
khai neh tìs glài rềs àr bơrnàn mơ ală rùp ràk bol khai dê; tian gơs bol khai neh 
ơn ală kòn bol khai dê lơh gơs phan sa bol gơ in, la ală kòn mơ bol khai neh 
tơnggơs Añ in. 

38Bol khai kung neh lơh bơta do Añ in: Tòm dô ngai bol khai neh lơh ngkòr ngkàc 
tiah sàng goh Añ jê, mơ sền òsơp ală ngai Saƀat Añ jê be ngai òs. 

39Tòm ngai mơ bol khai neh tơnchơt kòn bol khai dê lơh gơs phan ơn rùp ràk 
bol khai in, bol khai mut tòm tiah sàng goh Añ jê mơ lơh tiah hơ̆ in gơlik ngkòr 
ngkàc. Hơ̆ la bơta bol khai neh lơh tòm hìu Añ jê. 

40Bol khai kung neh sồr cau kong sồr lòt jà ală cau tus bơh tiah ngài, mơ tòm tŭ 
bol khai neh tus gen ai neh um dà nàng wă rò bol khai, pih mat mơ dò wan phan 
bơka să ai dê. 

41Ai nggui hơđang dô nơm cơnòng bic niam mơnĕ, di đap gơ gơs dô nơm cơnòng 
ơn phan, hơđang hơ̆ ai neh ơn kơlhô mơ mơñà la phan gơrê bal mơ Añ. 

42Ntas ur ur bơh mpồl oă cau ală alai ơm gùt dar khai; ală cau Sabe bal mơ ală 
cau ò dă ò diơng, geh cèng tus bơh tòm ƀlàng ngềt ngơt, bol khai tơndò kòng di 
tê cau ùr mơ oh ùr khai dê mơ tơndau sơgơn hàng mơnĕ hơđang bồ bol khai. 

43Gen Añ đơs bơh cau neh bòl glar tòm bơta rềs àr dri tơlàr lah: ‘Tŭ do lòi tĕ bol 
khai ngui khai kung be cau dri tơlàr bơh khai ngan la behơ̆.’ 

44Mơ bol hơ̆ bic mơ khai. Cau bic mơ cau ùr dri be lơi gen kung behơ̆ bol khai bic 
mơ ală cau ùr dri tơlàr la Ôhôlah mơ Ôhôlibah. 

45Mơya ală cau song ring rơp cahrña lơh glài bol khai kung be lơh glài ală cau ùr 
rềs àr dri tơlàr mơ lơh gơtuh mhàm, tài bơh bol khai la cau rềs àr dri tơlàr mơ 
gơs mhàm di tê bol khai dê. 

46Jehôwa Yàng Tom Trồ đơs be do: ‘Cèng tĕ dô mpồl cau oă tòmsò mơ bol khai, 
mơ jào phi tĕ bol khai tòm bơta rngòt rngơt mơ tòmpìt tòmhà. 

47Mpồl bol oă hơ̆ rơp cơm lŭ bol khai, mơ ai đào srơp tơnchơt bol khai; bol hơ̆ 
rơp tơnchơt kòn klau kòn ùr bol khai dê, mơ ai ồs chu hìu bol khai dê. 

48Behơ̆ añ rơp pơndut jơh ală bơta rềs àr bơrnàn tòm lơgar, tồ jơh ală cau ùr geh 
bơto pơhìn mơ ò đòm krơh bol ai dê. 

49Bol ai rơp kong jê sồt bơh bơta lơh glài tài bơh bơta rềs àr dri tơlàr bol ai dê, 
mơ rơp àñ cồng nha bơh tồi glài duh rùp ràk bol ai dê. Gen bol ai rơp git Añ la 
Jehôwa Yàng Tom Trồ.’” 

Ejekiel 24 

Gơm tòm glah 
1Nam dơ̆ sin, kơnhai jơt ngai jơt, gơs jơnau Yàng Jehôwa đơs mơ añ lah: 

2 “Ơ kòn mơnus, cih tĕ sơnđan ngai do dê, ngan ngai do. Bơtau Babilôn neh 
gơrwàng ƀòn dờng Jerusalem ngan tòm ngai do. 

3Yal tĕ mơ hìu jak tòmdră in dô jơnau đơs pơnhồr mơ đơs mơ bol khai do la 
jơnau đơs Jehôwa Yàng Tom Trồ dê: ‘Ơn tĕ glah hơđang bơnhă ồs, ơn tĕ hơđang 
mơ tuh dà tòm hơ̆. 

4Ơn tĕ ală pet poac tòm glah, jơh ală pet poac niam, bơnô mơ pơnì. Tơmbềng tĕ 
gơ mơ ală ntìng neh sac rwah; 

5Sac rwah tĕ dô nơm niam rlau jơh tòm mpồl. Dap tĕ lòng hơđơm glah; gơm ală 
pet poac, mơ ryă ală ntìng tòm hơ̆.’ 

6Gen tàng do la jơnau đơs Jehôwa Yàng Tom Trồ dê: ‘Bòl glar ngan ƀòn dờng 
bềng mhàm, bòl glar ngan glah tŭ do neh gơs è sa, mơ è sa hơ̆ òhềt tho goh! Tă 
tơlik jơh tĕ dơ̆ dô pet dô pet, ò càng sac rwah. 

7Bơh mhàm mơ khai neh lơh gơhòr gam ơm tòm dơlam gơ; Khai neh ơn gơ 
hơđang dô pơnai lŭ mpòl; khai ò tuh gơtòm ù nàng bồr gơ mơ ù. 

8Nàng tơngguh bơta gơjrañ dờng Añ jê, mơ bơta sal tê, Añ neh ơn mhàm mơ khai 
neh lơh gơtuh hơđang dô pơnai lŭ mpòl, tian gơs gơ ò rgơi jơm ndơp tai.’ 

9Gen tàng, Jehôwa Yàng Tom Trồ đơs be do: ‘Bòl glar ngan ƀòn dờng bềng mhàm! 
Añ kung rơp dap gơnru dờng oă lòng. 

10Behơ̆, dap tĕ lòng mơ sing tĕ ồs. Gơm sin tĕ poac, bơcă tĕ mơ ală kơmbuh gơm 
biap, mơ lòi tĕ ală ntìng ồs sa. 

11Ơn tĕ glah gòi hơđang ồs rnga jơl tus di tŭ ồs sa duh ngan mơ gơ hơng gơcrà 
nàng ală phan ƀơ̆ ƀơl gơlề lac jơh mơ ală è sa gơ kong ồs sa jơh. 

12Ngan bơta kơlôi rcang la ò kwơ; è sa lơut ngan ò rgơi tă, ơn tòm ồs bal mơ è sa 
gơ dê. 

13Tòm tŭ Añ neh kòñ rào ai bơh bơta tồi glài rềs àr dri tơlàr ai dê, mơya ai ò gơs 
goh bơh di ală bơta ƀơ̆ ƀơl ai dê, ai rơp ò tai geh lơh goh jơl tus di tŭ lơi Añ neh 
rài bơta gơjrañ dờng Añ jê gơwèt mơ ai. 

14Añ la Yàng Jehôwa neh đơs; tŭ jơ neh tus, Añ rơp lơh broă. Añ rơp ò nđàc 
sơngit, Añ rơp ò ruc wơl; Añ rơp ò gơn tai. Jat be ală gùng dà ai dê mơ broă ai 
neh lơh, Añ rơp cahrña ai,’ Jehôwa Yàng Tom Trồ đơs behơ̆.” 

Bau ùr Ejekiel chơt 
15Gơs jơnau Yàng Jehôwa đơs mơ añ lah: 

16“Ơ kòn mơnus, do, nisơna Añ rơp tă bơh di mê bơta mơ mat mê kòñ gơboh; 
mê rơp ò moat jrùng mơ ñìm ƀồc, rơp ò lòi dà mat gơhòr. 

17Rac ròc òm mơya ò di dờng jơnau, ò ñìm bơh cau chơt in. Pùt chèo di bồ mê 
mơ jă khŏ di jơng; bañ cang sơnò tềp hala sa piang lă cau còp iang.” 

18Behơ̆ tòm àng drim añ neh đơs mơ làng bol; tus di mho gen bau ùr añ chơt. 
Drim ngai hìng añ lơh jat tòm toh be jơnau Yàng neh sồr añ. 

19Gen làng bol lùp añ lah: “Ồng rơp ò yal bol hi in jơnau gơtha bơh broă do gơwèt 
mơ bol hi ơ?” 

20Behơ̆ añ đơs mơ bol khai lah: “Gơs jơnau Yàng Jehôwa đơs mơ añ lah: 

21‘Đơs tĕ mơ hìu Israel: Jehôwa Yàng Tom Trồ đơs be do: Do, Añ rơp lơh ngkòr 
ngkàc tiah sàng goh Añ jê, bơta jòng să bơh gơnoar pràn mê dê, mat mê gơboh 
gơbài, la bơta nùs mê hàm kòñ. Ală kòn klau kòn ùr bol mê dê mơ bol mê neh lòi 
wơl bơh ngkòi rơp gơpừ bơh đào. 

22Mơ bol mê rơp lơh kung be añ neh lơh; bol mê rơp ò jơm bơr đah đang, kung 
ò sa phan cau cèng còp iang. 

23Bol mê rơp kư̆ lòi tơn chèo neh pùt hơđang bồ mơ gơltau jă neh jă di jơng bol 
mê dê. Bol mê rơp ò rac ròc hala ñìm, mơya bol mê rơp siar roh tài bơh tồi glài 
bol mê dê mơ rơnđơh bal mơ gơp. 

24Ejekiel rơp la dô nơm tềl sơnio bol mê in, bol mê rơp lơh tòm toh kung be khai 
neh lơh. Tòm tŭ ală bơta do gơlik tus, bol mê rơp git Añ la Jehôwa Yàng Tom 
Trồ.’ 

25Ai mê, ơ kòn mơnus, tòm ngai Añ tă tơlik bơh di bol khai tiah kơ̆ cê, bơta hòn 
chò mơ bơta gơklŏ bol khai dê, bơta mat bol khai hàm kòñ, bơta nùs bol khai 
kòñ gơboh, bal mơ ală kòn klau mơ ală kòn ùr bol khai dê sơl 

26tòm ngai hơ̆ rơp gơs dô nă cau ntoat tus yal jơnau neh gơlik gơs bol mê in. 

27Tòm ngai hơ̆, bơr mê rơp gơ pò; bol mê rơp đơs bal mơ khai mơ ò ơm mŏ mŏ 
tai. Behơ̆ mê rơp gơlik gơs dô nơm tềl sơnio bol khai in, mơ bol khai rơp git Añ 
la Yàng Jehôwa.” 

Ejekiel 25 

Jơnau đơs hwơr bơh ală làng bol bơdìh 
(25:1 – 32:32) 

Jơnau đơs hwơr tòmdră mơ Ammôn 
1 Gơs jơnau Yàng Jehôwa đơs mơ añ lah: 

2“Ơ kòn mơnus, wèt mat tĕ hơ làng bol Ammôn, mơ đơs hwơr tòmdră mơ bol 
khai. 

3Đơs tĕ mơ cau Ammôn lah: ‘Iat tĕ jơnau Jehôwa Yàng Tom Trồ dê. Jehôwa Yàng 
Tom Trồ đơs be do: Tài bơh mê neh đơs lah: “Ha ha!” bơh tiah sàng goh Añ jê, 
tòm tŭ gơ neh gơkòl sền òsơp, mơ hơđang lơgar Israel tòm tŭ gơ kong lơh gơs 
tiah sang lòi srau gòi, mơ bơh cau Juda tòm tŭ khai neh kòl kup cèng pơrdô, 

4gen tàng Añ rơp jào bol mê tòm tê làng bol đah mattơngai lik lơh gơs phan tòm. 
Bol khai rơp bơt hìu mơ sơntơp sàl bol khai dê digùl bol mê; bol khai rơp sa plai 
bol mê dê mơ hùc dà toh bol mê dê. 

5Añ rơp lơh Raba in gơlik gơs ƀlàng ñhơt làkđa in, mơ lơh Ammôn in gơlik gơs 
tiah belàt in bic rlô. Gen bol mê rơp git Añ la Yàng Jehôwa.’ 

6Bơh Jehôwa Yàng Tom Trồ đơs be do: ‘Tài bơh bol mê neh tàp tê ntrơm jơng 
hòn chò mơ tơl jơh bơta iơh bơsak tòm nùs bol mê dê tòmdră mơ lơgar Israel, 

7gen tàng Añ neh pò tê tòmdră mơ mê mơ jào phi mê lơh gơs phan tòmpìt 
sơmbrơt ală làng bol in. Añ rơp tơnlồi mê bơh di ală làng bol, rơp pơndut mê 
bơh di ală lơgar. Añ rơp tơnroh mê, mơ mê rơp git Añ la Yàng Jehôwa.’” 

Jơnau đơs hwơr tòmdră mơ Môap 

8 Jehôwa Yàng Tom Trồ đơs be do: “Tài bơh Môap mơ Seir neh đơs lah: ‘Sền ne, 
hìu Juda neh gơlik gơs kung be jơh ală lơgar ndai,’ 

9gen tàng Añ rơp ràng tơlik wĕ Môap dê, rơp sơntòm bơh ală ƀòn dờng di nhàr 
lơgar, hơ̆ la ală ƀòn dờng Bet Jesimôt, Baal Meôn, mơ Kiriathaim, la bơta gơklŏ 
lơgar dê. 

10Añ rơp jào phi Môap bal mơ làng bol Ammôn lơh gơs phan tòm làng bol đah 
mattơngai lik in, tồ làng bol Ammôn ò geh cih kah tai digùl ală làng bol; 

11mơ Añ rơp lơh gơlik gơs bơta cahrña hơđang Môap. Gen bol khai rơp git Añ la 
Yàng Jehôwa.” 

Jơnau đơs hwơr tòmdră mơ Edôm 
12 Jehôwa Yàng Tom Trồ đơs be do: “Tài bơh làng bol Edôm neh sal tê tòmdră di 
hìu Juda, mơ neh lơh bơta tràl sơrbil kơnjơ̆ bơh neh sal tê hơđang bol khai, 

13gen tàng Jehôwa Yàng Tom Trồ đơs be do: ‘Añ rơp pò tê tòmdră mơ Edôm mơ 
tơnchơt ală kòn mơnus mơ ală phan poan jơng bol khai dê. Añ rơp lơh gơ in 
gơlik gơs tiah sang lòi srau gòi, mơ bơh Theman tus Dedan, bol khai rơp gơpừ 
bơh đào. 

14Añ rơp tơmù bơta sal tê di Edôm bơh tê làng bol Israel Añ jê; mơ bol khai rơp 
lơh di Edôm jat be bơta gơjrañ mơ bơta gơjrañ dờng Añ jê; bol khai rơp git bơta 
sal tê Añ, Jehôwa Yàng Tom Trồ đơs behơ̆.’” 

Jơnau đơs hwơr tòmdră mơ Philistin 
15 Yàng Jehôwa đơs be do: “Tài bơh làng bol Philistin neh sal tê, lơh bơta sal wơl 
mơ nùs lac lèo, bơh bơta sò tơm yau òr mơ jòi tơnroh Juda, 

16gen tàng Jehôwa Yàng Tom Trồ đơs be do: ‘Añ rơp pò tê tòmdră mơ làng bol 
Philistin, Añ rơp tơnchơt ală cau Keret mơ tơnroh jơh ală cau gam wơl ơm rò 
gah dàlềng. 

17Añ rơp lơh gơlik gơs bơta sal tê kơnjơ̆ hơđang bol khai, mơ lơh glài bol khai 
tòm bơta gơjrañ dờng Añ jê. Gen bol khai rơp git Añ la Yàng Jehôwa, tòm tŭ Añ 
sal tê di bol khai.’” 

Ejekiel 26 

Jơnau đơs hwơr tòmdră mơ Tirơ 
1 Tòm nam jơt dùl, ngai dùl kơnhai hơ̆ dê gơs jơnau Yàng Jehôwa đơs mơ añ lah: 

2“Ơ kòn mơnus, tài bơh Tirơ neh đơs bơh Jerusalem lah: ‘Ha ha! Mpồng dờng ală 
làng bol dê neh tơrlah rau! Ală mpồng gơ dê neh pò añ in; tŭ do gơ neh kòl tơnroh 
jơh hir mơ añ rơp geh gơbơtơl tai.’ 

3Gen tàng Jehôwa Yàng Tom Trồ đơs lah: ‘Ơ Tirơ! Do, Añ tòmdră mơ mê, mơ Añ 
rơp chồl oă lơgar tus tòmdră mơ mê, kung be ryà dàlềng gơrơndul khuh behơ̆ 
sơl. 

4Bol khai rơp tơnroh ală dơrñang ƀòn Tirơ, mơ sòr tơrlah ală theng gơ dê; Añ 
rơp kwà jơh thul, lơh gơ in gơlik gơs dô nơm pơnai lŭ mpòl. 

5Tòm gùl dàlềng, gơ rơp gơlik gơs dô bă tiah cau is ală bơtơng kup ka, Añ neh 
đơs rau, Jehôwa Yàng Tom Trồ đơs behơ̆. Khai rơp gơlik gơs phan ală làng bol in 
tòmpìt ai, 

6ală kòn ùr gơ dê ơm tòm ƀlàng sre khai dê rơp kong tơnchơt bơh đào; gen bol 
khai rơp git Añ la Yàng Jehôwa.’ 

7Bơh Jehôwa Yàng Tom Trồ đơs be do: ‘Añ rơp cèng Nebukatnessar, bơtau 
Babilôn, bơtau ală bơtau dê, bal mơ ală ơseh, ală rơndeh lòs tòmlơh, ală cau ling 
hào ơseh, mơ dô mpồl ling gal ngan mơ pràn kơldang, bơh đah đang tus tòmdră 
mơ Tirơ. 

8Kòn ùr bol mê dê ơm tòm ƀòn dờng khai rơp tơnchơt mơ đào, khai rơp bơt dô 
nơm dơrñang gơrwàng gùt dar tòmdră mơ mê, khai rơp bơt gùng kơh tòmdră 
mơ mê, mơ pò khèl tòmdră mơ mê. 

9Khai rơp ngui phan gĕ tơrlah dơrñang ƀòn mê dê, mơ ngui mut pòng tơnlề jơh 
ală theng mê dê. 

10Ơseh khai gal ngan tian gơs thul bol gơ jơm gòm mê. Ală dơrñang ƀòn mê dê 
gơlơnggơr bơh ntas ơseh tòmlơh, ntas rơndeh pơdiang phan, mơ rơndeh lòs 
tòmlơh tòm tŭ khai mut tòm ală mpồng dờng mê dê kung be cau mut tòm dô 
nơm ƀòn dờng gơs ală dơrñang neh tơrlah. 

11Jơng ală ơseh khai dê rơp jă hơđang jơh ală gùng mê dê; khai rơp ai đào 
tơnchơt làng bol mê dê, mơ ală jrong kơ̆ cê mê dê rơp gơpừ tòm ù. 

12Bol khai rơp tòmpìt sơmbrơt phan mơna mê dê, phà kơñau ală phan kă bro 
mê dê; bol khai rơp pòng tơrlah ală dơrñang mê dê mơ phà tơnroh ală hìu niam 
mơnĕ mê dê, mơ tuh sang ală lŭ, chi, mơ thul ơmul mê dê tòm dàlềng. 

13 Añ rơp lơh ngềt ngơt jơnau đơs chò mê dê, mơ cau rơp ò tai kơno ntas ală kơñi 
pĕ mê dê tai. 

14Añ rơp lơh mê in gơlik gơs dô pơnai lŭ mpòl, mơ mê rơp gơlik gơs dô bă tiah 
cau is ală bơtơng. Mê rơp ò gơs tŭ lơi geh bơt bơtào wơl; bơh Añ la Yàng Jehôwa 
neh đơs,’ Jehôwa Yàng Tom Trồ đơs behơ̆.” 

15Jehôwa Yàng Tom Trồ đơs mơ Tirơ lah: “Ò di ală tiah rò gah dàlềng rơp 
gơlơnggơr tòm tŭ kơno ntas mê tơrlah tơrlơm, tòm tŭ ală cau kong sồt rmàñ ñìm 
rơnđơh, mơ bơta sreh tơnchơt lơh gơlik gơs digùl mê ò ơ? 

16 Gen jơh ală cau kwang bơtau at bồ rò gah dàlềng rơp mù bơh di sơbàn bol khai 
dê; hồ ală ào kwang bơtau mơ tă ală ồi ào jing bơka hàng mơnĕ bol khai dê. Bol 
khai rơp soh să tòm bol khai mơ bơta rngòt rngơt, bol khai rơp nggui tòm tiah, 
rơm să ò dơh, mơ rngòt rngơt bơh mê. 

17Gen bol khai rơp ñìm rac bơh mê mơ đơs mơ mê lah: ‘Mbe gơlơh mê gơkòl 
tơnroh bơh dê ală dàlềng. Ơ ƀòn dờng geh tiơng pơnro, la dô bă tiah gơs gơnoar 
pràn hơđang dàlềng; mê bal mơ ală cau ơm tòm mê la cau lơh cau in rngòt rngơt 
hơđang ală tiah ù rañ rsơh! 

18Tŭ do ală tiah bồt pơlào rơm să tòm ngai mê kong tơnroh, mơ ală bồt pơlào 
tòm dàlềng rngòt rngơt bơh bơta roh thit mê dê!’” 

19Jehôwa Yàng Tom Trồ đơs be do: “Tòm tŭ Añ lơh mê in gơlik gơs dô nơm ƀòn 
dờng sang lòi srau gòi, kung be ală ƀòn dờng ò gơs cau ơm; tòm tŭ Añ ai ală tiah 
jrô dàlềng dê mơ ală dà dờng gơ dê bồr hơđang mê, 

20gen Añ rơp tơmù mê bal mơ ală cau mù tòm brong jrô, tus mơ làng bol yau òr. 
Añ rơp lơh mê in ơm sùm tòm tiah liah hơđơm ù, kung be ală tiah kong tơnroh 
bơh yau òr, bal mơ ală cau mù tòm brong jrô, mơ mê ò geh rê wơl ơm tòm ù tiah 
cau kis dê. 

21 Añ rơp cèng mê tus di tiah lồi dut dô bă rngòt rngơt ngan, mơ mê rơp ò gam 
tai. Cau rơp jòi mê mơya rơp ò gơs tŭ lơi jòi bàn mê tai,” Jehôwa Yàng Tom Trồ 
đơs behơ̆. 

Ejekiel 27 

Jơnau ñìm rac bơh Tirơ 
1Gơs jơnau Yàng Jehôwa đơs mơ añ lah: 

2“Ơ kòn mơnus, lơh tĕ dô bơta đơs crih pơt wòl bơh Tirơ. 

3Đơs tĕ mơ Tirơ, la ƀòn dờng ơm di mpồng dàlềng dê, tiah kă bro mơ ală làng 
bol ơm tòm oă tiah di gah dàlềng, Jehôwa Yàng Tom Trồ đơs be do: ‘Ơ Tirơ, mê 
neh đơs lah: “Añ gơs bơta hàng mơnĕ wil tơl.” 

4Ală nhàr lơgar mê dê ơm tòm nùs dàlềng dê; ală cau bơt bơtào mê neh lơh wil 
tơl bơta hàng mơnĕ mê dê. 

5Bol khai neh lơh jơh ală mpàn mê dê mơ chi nho rề Senir dê; bol khai ai chi 
pơnggŏ bơh Liban nàng lơh gơs jrong bềl yàr mê dê; 

6ai chi gus Basan dê lơh gơs ală gai wàs ơhò mê dê; ai chi rmit rò gah dàlềng 
Kittim dê lơh gơs mpàn tìm, ƀềp mơ bla rwas. 

7Bài che dơmài lơbơn jing bơka Ejiptơ dê la bềl yàr mê dê, mơ kung ngui lơh gơs 
bồng bi mê dê sơl; bài dà gur dà tơlir bơh di ală tiah rò gah dàlềng Elisa lơh gơs 
bài kơrnìng mê dê. 

8Ală cau Sidôn mơ Arbat la cau wàs ơhò mê dê; ală cau chài rgơi bơh Jemer ơm 
digùl mê, bol khai la ală cau at ơhò mê dê. 

9Ală cau kra tòm Gebal mơ ală cau chài rgơi lơh ală broă mơ tê ơm digùl mê, mơ 
ală cau tơmbồl tiah sèt bluh ơhò mê dê kung behơ̆ sơl. Jơh ală ơhò dàlềng bal mơ 
ală cau lơh broă tòm ơhò tus lòt bal nàng kă bro mơ mê. 

10Cau Persia, cau Lidi, cau Libi, lơh gơs cau ling tòm mpồl ling mê dê, bol khai 
yồng khèl mơ sơgơn lòs bol khai dê di ală dơrñang mê dê, lơh mê in gơcrà hàng 
mơnĕ. 

11Ală cau Arbat mơ Helek ơm làm hơđang ală dơrñang mê dê; ală cau Gamat ơm 
hơđang ală theng mê dê. Bol khai yồng ală ding kam bol khai dê gùt dar dơrñang 
mê dê; bol khai lơh bơta hàng mơnĕ mê dê gơlik gơs wil tơl. 

12Làng bol Tarsis kă bro mơ mê tơngkah tơngkañ bơta pas sơm bơh phan mơna 
mê dê, bol khai tòmgơl priă, lòs, sơlo, trà mơ phan kă bro mê dê. 

13Ală làng bol Jaban, Tubal mơ Mesek kă bro mơ mê, bol khai tòmpơrgơl mơ mê 
kòn mơnus mơ ală gri lơh mơ kòng nàng geh ală phan kă bro mê dê. 

14Ală cau Bet Tôgarma tòmpơrgơl ală ơseh lơh broă, ơseh tòmlơh, alàng ơseh 
mơ ai phan kă bro mê dê. 

15Ală cau Dedan kă bro mơ mê; mơ oă tiah rò gah dàlềng la tiah drà is gơrê bal 
mơ mê; bol khai tơm mê in ală bla rwas mơ chi dà jù. 

16Tài bơh mê gơs oă phan kă bro, gen tàng Siri kă bro mơ mê; bol khai ai lŭ màng 
gơcrà, bài dà phồng, phan jing bơka, bài che dơmài lơbơn, bơkào lŭ tòm dàlềng, 
lŭ màng pơrhê mơ tòmpơrgơl phan kă bro mê dê. 

17Juda mơ lơgar Israel kung kă bro mơ mê; bol khai tòmpơrgơl mơ ală phan kă 
bro mê dê mơ kòi mi Minnit, piang lă lơngồt, dà lơwe, mơñà, mơ kơlhô. 

18Damaskus kă bro mơ mê bơh phan mơna mê oă ngan.Tài bơh mê gơs oă phan 
kă bro mơ pas sơm bơh ală phan mơna tơl jơh ală phan, tơrnòm bơh Helbon, mơ 
sơnò belàt bò. 

19Ală cau Bedan mơ cau Jaban bơh Ujal mut kă bro phan mơna mơ mê; bol khai 
cèng lòs gơcrà, kơmhò kwĕ, mơ chi ƀô niam nàng tòmpơrgơl phan kă bro mê dê. 

20Cau Dedan kă bro mơ mê bơh ală ồi lă hơđang ngkòi ơseh. 

21Cau Arabi mơ jơh ală cau kwang at bồ tòm Kedar la ală cau kă bro mơ mê, bol 
khai kă bro mơ mê mơ ală belàt kòn, belàt dam, mơ be dam. 

22Ală cau kă bro Seba mơ Raamah kă bro mơ mê, ai ală phan ƀô bơlhu rlau jơh 
tòm ală kơmbuh tĕ biap, jơh ală lŭ màng mơ màh mơ tòmpơrgơl phan kă bro mê 
dê. 

23Haran, Kanneh mơ Eden, bal mơ ală cau kă bro Seba dê, Asur mơ Kilmat la ală 
cau kă bro mơ mê. 

24Tòm ală drà, bol khai kă bro mơ mê ală ồi ào hàng mơnĕ, brài dà tơlir trồ, phan 
jing bơka, ală ồi lă mơnàng hìu gơs oă dà hàng mơnĕ, gơs che tàñ bal mơ kơt kơ̆ 
ngan. 

25 Ală ơhò Tarsis ngui nàng pơdiang ală phan kă bro. Mê pơdiang oă phan kơnjơ̆ 
tòm gùl dàlềng. 

26Ală cau wàs ơhò neh cèng mê mut tòm dàlềng dờng. Mơ càl đah mattơngai lik 
pòng bơcah mê, tòm nùs dàlềng dê. 

27Phan mơna mê dê, ală phan kă bro mê dê, ală cau wàs ơhò mê dê, ală cau lam 
gùng tòm dàlềng mê dê, ală cau rcang wơl ơhò mê dê, ală cau kă bro mê dê, jơh 
ală cau ling tòmlơh mê dê bal mơ jơh mpồl làng bol hào ơhò bal mơ mê rơp 
gơkram tòm kơnàng dàlềng tòm ngai gơkram ơhò mê dê. 

28Tòm tŭ sap hòi driau ală cau at ơhò mê dê, ală ƀòn gùt dar gơlơnggơr, 

29mơ mù bơh ơhò bol khai dê, ală cau wàs ơhò rơp sang ală ơhò bol khai dê, ală 
cau lam gùng tòm dàlềng mơ jơh ală cau lơh broă tòm ơhò rơp ñă ntào di gah 
dàlềng. 

30Bol khai rơp nggà ñìm dờng rac ròc sràt bơtang bơh mê; bol khai rơp rsìh thul 
hơđang bồ bol khai dê mơ rlơ̆ să tòm bùh. 

31Bol khai rơp koah bồ tài bơh mê, mơ kơt but mơ ƀào sơnò kiat. Bol khai rơp 
ñìm mơ pơt wòl rac ròc tài bơh mê mơ ñìm rac sràt bơtang tòm hwềng soàn. 

32Tòm tŭ bol khai pơt wòl mơ ñìm rac tài bơh mê, bol khai lơh dô bơta đơs crih 
pơt wòl bơh mê mơ lah: “Gơs ƀòn lơi ơm thit ngềt mŏ mŏ kung be Tirơ la ƀòn 
ơm digùl dàlềng sơl ơ?” 

33Tòm tŭ phan kă bro mê dê neh tus bơh dàlềng, mê neh lơh hừh nùs oă làng bol; 
mê neh lơh pas sơm ală cau bơtau tòm plai ù bơh bơta pas sơm oă ngan mơ ală 
phan kă bro mê dê. 

34Tŭ do, mê neh roh jơh tòm dàlềng, tòm tiah jrô ală dà dê; ală phan kă bro mơ 
jơh ală cau bal mơ mê neh gơkram tòm dà bal mơ mê. 

35Jơh ală làng bol ơm di ală gah dàlềng ai lơh mơp dơl tài bơh mê; ală cau bơtau 
bol khai dê rngòt rơm să, muh mat bol khai dê gơlơh be cau chơt tài bơh rngòt. 

36Ală cau kă bro digùl ală làng bol hwac di mê; mê neh tus hơ bơta lồi dut cù kìr 
ngan, mơ mê rơp sùm sùm ò gam tai!’” 

Ejekiel 28 

Jơnau đơs hwơr tòmdră mơ bơtau Tirơ 

1Gơs jơnau Yàng Jehôwa đơs mơ añ lah: 

2“Ơ kòn mơnus, đơs tĕ mơ cau at bồ Tirơ lah: Jehôwa Yàng Tom Trồ đơs be do: 
‘Tài bơh nùs mê pơnhừ să gen mê neh đơs lah: “Añ la dô nă yàng; Añ nggui 
hơđang sơbàn ală yàng dê ơm tòm plai nùs dàlềng.” Mơya mê la dô nă kòn 
mơnus, ò di la dô nă yàng, bulah mê pơndròm dơngoh kơlôi mê mơ dơngoh kơlôi 
dô nă yàng dê. 

3Mê ngan la jak chài rlau mơ Daniel sơl ơ? Ò gơs bơta ndơp ndơr lơi rgơi pồn 
bơh di mê sơl ơ? 

4Bơh bơta jak chài mơ bơta git wă mê dê, mê neh tơrgòm bơta pas gơs să tòm 
mê in, mơ neh tơrgòm oă màh mơ priă tơmut tòm ală đam jàr mê, 

5Bơh bơta jak chài dờng ngan mê dê tòm bơta kă bro, gen mê neh gơbơtơl oă 
bơta pas gơs mê dê, mơ nùs mê gơlik pơnhừ să bơh bơta pas sơm mê dê.’ 

6Gen tàng, Jehôwa Yàng Tom Trồ đơs be do: ‘Tài bơh mê pơndròm dơngoh kơlôi 
mê dê mơ dơngoh kơlôi dô nă yàng dê, 

7gen Añ rơp cèng tus ală cau crih mat tòmdră mơ mê, làng bol jàñ bơsak rlau jơh 
tòm ală làng bol; bol khai rơp tă đào tòmdră mơ bơta hàng mơnĕ mơ bơta jak 
chài mê dê, mơ lơh ƀơ̆ ƀơl bơta gơklŏ ryŭ ryơm mê dê. 

8Bol khai rơp tơmù mê tus tòm cìr jrô, mơ mê rơp chơt dô bă iơh rmơh tòm 
kơnàng dàlềng. 

9Mê gam khin đơs lah: “Añ la dô nă yàng,” di đap mat ală cau tơnchơt mê sơl ơ? 
Bulah mê be lơi mơya mê la dô nă kòn mơnus ò di la yàng, tòm tŭ mê ơm tòm tê 
ală cau lơh mê in jê sồt. 

10Mê rơp chơt bơh tê cau lơgar bơdìh, be bơta chơt cau ò geh siat gơltau. Jehôwa 
Yàng Tom Trồ đơs lah: Añ neh đơs behơ̆.’” 

Bơta ñìm rac bơh bơtau Tirơ 
11Gơs jơnau Yàng Jehôwa đơs mơ añ lah: 

12“Ơ kòn mơnus, lơh tĕ dô jơnau đơs crih pơt wòl bơh bơtau Tirơ mơ đơs mơ 
khai lah: Jehôwa Yàng Tom Trồ đơs lah: ‘Mê la tềl ƀang kì bơta wil tơl dê, bềng 
bơta jak chài, mơ hàng mơnĕ wil tơl. 

13Mê neh ơm tòm suơn Eden, la suơn Yàng Tom Trồ dê; Mê neh geh bơka să mơ 
tơl ală lŭ màng: lŭ kĕ pơrhê, lŭ kĕ rmit, lŭ kĕ màng, lŭ màng tơlir, lŭ màng pơrhê, 
lŭ màng gơcrà, lŭ màng tơlir trồ, lŭ kĕ tơlir, lŭ màng tơlir ñhơt. Jơh ală lŭ màng 
hơ̆ geh lơh bal mơ màh mơ rcang sir tòm ngai mê geh crơng gơs. 

14Mê la ceruƀim neh geh bong mơñà, Añ neh bơtào mê be cau sền gàr, mê neh 
ơm hơđang mơnơm sàng goh Yàng Tom Trồ dê; mê neh lòt digùl ală pơnai lŭ ồs 
dê. 

15Ală gùng dà mê la ò gơs tiah geh lah pơrhơng, bơh tòm ngai mê geh crơng gơs 
jơl tus di tŭ bơta iơh bơsak neh jòi bàn tòm mê. 

16Kơnòm di bơta kă bro tơngkah tơngkañ mê dê, mê gơs bềng bơta jàñ bơsak, 
mơ mê neh tìs glài. Behơ̆ gen Añ neh sơrbì mê be dô nơm phan kòl sền òsơp bơh 
di mơnơm Yàng Tom Trồ dê, mơ mê la ceruƀim cau sền gàr kong bơtrơh bơh 
digùl ală pơnai lŭ ồs dê. 

17Nùs mê neh gơlik pơnhừ să tài bơh bơta hàng mơnĕ mê dê, mơ mê neh lơh ồm 
lề bơta jak chài mê dê tài bơh bơta gơklŏ ryŭ ryơm mê dê. Behơ̆ Añ neh tơlo mê 
dùh tòm ù; Añ ràng tơlik mê di đap ală cau bơtau, lơh bol khai in sền be bơta 
kơnhơl. 

18Mê neh lơh ƀơ̆ ƀơl ală tiah sàng goh mê dê, bơh bơta tồi glài mê dê gơbơtơl 
sơlo oă, tòm bơta kă bro ò song mê dê. Behơ̆, Añ neh cèng ồs lik bơh digùl mê, 
mơ gơ sa pơrguc mê, mơ Añ neh lơh mê in gơlik gơs bùh hơđang ù di đap jơh ală 
cau ơm sền gŏ. 

19Jơh ală cau lơi git mê digùl ală làng bol nrơt nrơl bơh mê; mê neh tus di dô bơta 
lồi dut cù kìr ngan, mơ mê rơp sùm sùm ò gam tai!’” 

Jơnau đơs hwơr bơh Sidôn 
20 Gơs jơnau Yàng Jehôwa đơs mơ añ lah: 

21“Ơ kòn mơnus, wèt mat tĕ hơ đah Sidôn, đơs hwơr tĕ tòmdră mơ gơ 

22mơ đơs tĕ lah: Jehôwa Yàng Tom Trồ đơs be do: ‘Ơ Sidôn, Añ tòmdră mơ mê, 
mơ Añ rơp geh gơklŏ bơh digùl mê, bol khai rơp git Añ la Yàng Jehôwa, tòm tŭ 
Añ lơh gơlik gơs bơta cahrña hơđang gơ mơ yal tơlik să tòm Añ la sàng goh tòm 
gơ. 

23Bơh Añ rơp sồr kòp jê pluh plàng tus digùl gơ, mơ lơh mhàm gơhòr làm tòm 
ală gùng gơ dê. Ală cau chơt rơp gơpừ digùl gơ, bơh gơs đào tòmdră mơ gơtòm 
ală đah. Gen bol khai rơp git lah Añ la Yàng Jehôwa. 

24Hìu Israel dê rơp ò jòi bàn lò jơrmơng hala lò mrơt lơi tai digùl ală làng bol ơm 
rềp bol khai dê, la ală làng bol òs lơh di bol khai dô bă òsơp òso. Gen bol khai rơp 
git lah Añ la Jehôwa Yàng Tom Trồ.’” 

25Jehôwa Yàng Tom Trồ đơs be do: “Tòm tŭ Añ pơjum tơrgòm hìu Israel bơh 
digùl ală làng bol mơ bol khai neh kong gơprah gơpring, gen Añ neh yal tơlik 
bơta sàng goh Añ jê digùl bol khai di đap ală làng bol. Behơ̆, bol khai rơp ơm tòm 
ù tòm bol khai dê mơ Añ neh ai cau duh broă Añ in la Jakôp. 

26Bol khai rơp ơm ring lơngai tòm hơ̆, rơp bơt hìu mơ tam suơn ño; bol khai rơp 
ơm tòm bơta ring lơngai, tòm tŭ Añ lơh gơlik gơs bơta cahrña hơđang ală làng 
bol ơm rềp di bol khai, la ală làng bol neh sền òsơp di bol khai. Gen bol khai rơp 
git lah Añ la Jehôwa Yàng Tom Trồ bol khai dê.” 

Ejekiel 29 

Jơnau đơs hwơr tòmdră mơ Ejiptơ 
1 Tòm nam jơt, kơnhai jơt, ngai jơt bàr, gơs jơnau Yàng Jehôwa đơs mơ añ be do: 

2“Ơ kòn mơnus, wèt tĕ mat mê tòmdră mơ Pharaôn, bơtau Ejiptơ, mơ đơs hwơr 
tĕ tòmdră mơ khai bal mơ jơh Ejiptơ. 

3Đơs tĕ mơ yal lah: Jehôwa Yàng Tom Trồ đơs be do: ‘Ơ Pharaôn, bơtau Ejiptơ, 
Añ tòmdră mơ mê, mê la dô nơm phan poan jơng cù kìr bic rò digùl ală hiòng dà. 
Mê đơs lah: “Hiòng Nil gơrê bal mơ añ, añ neh lơh gơs gơ să tòm añ in.” 

4Mơya Añ rơp ơn kơndàr tòm bàr đah kàng mê, mơ lơh ală ka tòm hiòng mê 
gơđềt di ngkàp mê dê. Añ rơp hwài tơngguh mê bơh di ală hiòng dà mê dê, bal 
mơ jơh ală ka gơđềt di ngkàp mê dê tai sơl. 

5Añ rơp sơrbì mê tòm ƀlàng bràs, mê bal mơ jơh ală ka tòm ală hiòng dà mê dê. 
Mê rơp gơpừ hơđang ƀlàng dờng mơ rơp ò geh tơrgòm wơl hala dòñ wơl. Añ 
rơp lơh mê in gơlik gơs phan sa ală jơi phan poan jơng hơđang ù mơ jơi sềm par 
tòm pah gòi. 

6 Gen jơh làng bol ơm tòm Ejiptơ rơp git Añ la Yàng Jehôwa. Mê neh gơlik gơs gai 
jra mơ proh hìu Israel in. 

7Tòm tŭ bol khai at mê mơ tê bol khai dê gen mê pă, mơ lơh gơcrè pơnì bol khai 
dê; tòm tŭ bol khai sơnđìng di mê gen mê pă mơ lơh jơng bol khai gơglih.’ 

8Gen tàng Jehôwa Yàng Tom Trồ đơs be do: ‘Añ rơp cèng đào tus hơđang mê, mơ 
tơnroh bơh tòm mê kòn mơnus mơ phan poan jơng. 

9Ejiptơ rơp gơlik gơs tiah srau gòi mơ ngềt ngơt; gen bol khai rơp git Añ la Yàng 
Jehôwa. Tài bơh mê neh đơs lah: “Hiòng Nil gơrê bal mơ añ, añ neh lơh gơs gơ,” 

10gen tàng, Añ tòmdră mơ mê tòmdră mơ ală croh dà mê dê, mơ Añ rơp lơh lơgar 
Ejiptơ gơlik gơs tiah tơrlah tơrling, tiah sang lòi srau gòi bơh Mikdôl tus Siene, 
ngài tus di nhàr lơgar Ethiôpi dê. 

11Ò gơs mpàng jơng kòn mơnus hala mpàng jơng phan poan jơng dê rơp lòt gan 
gơ, ò gơs cau lơi rơp ơm tềng hơ̆ tòm poan jơt sơnam. 

12Añ rơp lơh lơgar Ejiptơ gơlik gơs dô nơm lơgar srau gòi ơm digùl ală lơgar 
srau gòi, mơ ală ƀòn dờng gơ dê rơp ơm srau gòi tòm poan jơt sơnam digùl ală 
ƀòn dờng tơrlah tơrling. Añ rơp lơh nrah nring cau Ejiptơ tòm ală làng bol, mơ 
rsìh bol khai tòm ală lơgar. 

13Bulah behơ̆, Jehôwa Yàng Tom Trồ đơs be do: Tus di lồi poan jơt sơnam rau, 
Añ rơp pơjum tơrgòm làng bol Ejiptơ bơh di ală làng bol mơ bol khai neh nrah 
nring tòm hơ̆. 

14Añ rơp cèng bol khai rê wơl bơh di tiah bol khai kong kup cèng pơrdô, mơ cèng 
bol khai rê wơl tòm Phatrôs, la lơgar tòm kơnhwàl bol khai dê. Tềng hơ̆, bol khai 
rơp gơlik gơs dô nơm lơgar dềt rhền lơbơn lơño. 

15Gơ rơp la dô nơm lơgar bơtau dềt rhền lơbơn lơño rlau jơh tòm ală lơgar ndai, 
mơ gơ rơp ò gơs tŭ lơi geh bơtào tơngguh is gơ dê hơđang ală làng bol ndai tai. 
Añ rơp lơh gơ in dềt rlau jơh tòm ală lơgar bơtau, mơ rơp ò gơs tŭ lơi at bồ 
hơđang ală làng bol tai. 

16Ejiptơ rơp ò tai gam la tòm ryas bơta gơn kơnòm làng bol Israel in, mơya la dô 
bơta tơngkah wơl bơh tồi glài bol khai dê, tòm tŭ bol khai wèt wơl hơ Ejiptơ 
nàng geh dong kòl. Gen bol khai rơp git Añ la Jehôwa Yàng Tom Trồ.’” 

17Tòm nam bàr jơt poh, ngai dùl kơnhai dùl, gơs jơnau Yàng Jehôwa đơs mơ añ 
lah: 

18“Ơ kòn mơnus, Nebukatnessar, bơtau Babilôn, neh kup mpồl ling khai dê lơh 
broă bòl glar ngan tòmdră mơ Tirơ. Kòp nơm bồ neh roh jơh sŏ, kòp nơm pơnì 
neh kong siar roh. Bulah behơ̆ khai mơ mpồl ling khai dê òhềt dòp geh phan lơi 
bơh Tirơ nàng tơm jền tơngai bơta bòl glar lik lòt tòmdră gơ. 

19Gen tàng, Jehôwa Yàng Tom Trồ đơs be do: ‘Añ rơp jào phi Ejiptơ bơtau 
Babilôn in la Nebukatnessar, khai rơp tă cèng phan mơna gơ dê. Khai rơp tă ai 
mơ tòmpìt phan mơna lơgar dê nàng tơm jền tơngai mpồl ling khai in. 

20Añ neh ai Ejiptơ khai in lơh gơs phan tơm bơta bòl glar khai neh kong, tài bơh 
khai mơ mpồl ling khai dê neh lơh broă hơ̆ Añ in,’ Jehôwa Yàng Tom Trồ đơs 
behơ̆. 

21Tòm ngai hơ̆, Añ rơp lơh hòn dô nơm ngke bơh hìu Israel, mơ Añ rơp pò 
lơmpiat mê digùl bol khai. Gen bol khai rơp git Añ la Yàng Jehôwa.” 

Ejekiel 30 

Jơnau pơt wòl bơh Ejiptơ 
1Gơs jơnau Yàng Jehôwa đơs mơ añ lah: 

2“Ơ kòn mơnus, đơs hwơr tĕ lah: Jehôwa Yàng Tom Trồ đơs be do: ‘Ñìm rac tĕ! 
“Bòl glar ngan ngai hơ̆ in!” 

3Bơh ngai hơ̆ tus rềp rau, ngai Yàng Jehôwa dê tus rềp rau, hơ̆ la ngai gơs oă 
mhwal, la tŭ tơngai bòl glar ală làng bol in. 

4Dô ngkơr đào rơp tus hơđang Ejiptơ, mơ bơta moat jrùng rơp tus tòm Ethiôpi. 
Tòm tŭ ală cau kong sreh tơnchơt gơpừ tòm Ejiptơ, phan mơna gơ dê rơp gơkòl 
pơrdô ngài, mơ ală mơnàng gơ dê kong sòr tơrlah. 

5Ethiôpi, Put, Lut, mơ jơh Arabi, Libi, mơ làng bol tòm lơgar ho pơgon rơp gơpừ 
bơh đào bal mơ Ejiptơ.’” 

6Do la jơnau Yàng Jehôwa đơs: “Ală cau dong tò Ejiptơ rơp gơpừ, bơta pràn 
kơldang mơ gơ jòng să rơp kong tơmù; bol khai rơp gơpừ bơh đào bơh Mikdôl 
tus Siene. Jehôwa Yàng Tom Trồ đơs behơ̆. 

7Bol khai rơp gơlik gơs tiah sang lòi ngềt ngơt digùl ală lơgar gơkòl srau gòi, mơ 
ală ƀòn dờng bol khai dê rơp tơrlah digùl ală ƀòn dờng neh tơrlah tơrling. 

8Gen bol khai rơp git lah Añ la Yàng Jehôwa, tòm tŭ Añ ai ồs chu Ejiptơ, mơ jơh 
tơl nă cau dong kòl gơ gơkòl lề lac jơh. 

9Tòm ngai hơ̆, Añ rơp sồr cau kong sồr lòt tòm ơhò tus lơh cau Ethiôpi ơm lơngap 
lơngai in pal rngòt rngơt. Bơta moat jrùng rơp tus hơđang bol khai tòm ngai rung 
rài Ejiptơ dê; bơh bơta hơ̆ ngan rơp tus. 

10Jehôwa Yàng Tom Trồ đơs be do: ‘Añ rơp pơndut mpồl làng bol Ejiptơ dê bơh 
tê Nebukatnessar, bơtau Babilôn dê. 

11Añ rơp cèng bơtau hơ̆ bal mơ làng bol khai la cau iơh bơsak rlau jơh tòm ală 
làng bol, tus nàng tơnroh lơgar. Bol khai rơp tă đào bol khai dê tòmdră mơ 
Ejiptơ, mơ lơh ală ƀồc chơt bềng hơđang ù. 

12Añ rơp lơh rañ rsơh ală hiòng dà, mơ rơp tac lơgar hơ̆ tòm tê ală cau iơh in; Añ 
rơp ngui tê ală làng bol bơdìh, tơnroh lơgar hơ̆ mơ jơh ală phan tòm gơ. Añ la 
Yàng Jehôwa neh đơs behơ̆.’ 

13Jehôwa Yàng Tom Trồ đơs lah: ‘Añ rơp tơnroh ală rùp ràk mơ pơndut jơh ală 
rùp duh khoai tòm Memphis. Rơp ò gam gơs dô nă bơtau tai tòm Ejiptơ, behơ̆ 
Añ rơp ơn bơta rngòt rngơt tơm lơgar Ejiptơ. 

14Añ rơp lơh Patros in gơlik tiah ngềt ngơt, ai ồs chu Jôan, mơ rơp lơh gơlik gơs 
bơta cahrña hơđang Thebes. 

15Añ rơp tuh bơta gơjrañ dờng Añ jê hơđang Pelusium la ƀòn dờng kơ̆ cê Ejiptơ 
dê, mơ rơp tơnroh jơh làng bol Thebes dê. 

16Añ rơp ai ồs chu Ejiptơ, Pelusium rơp kong jê sồt oă. Thebes rơp kong tơrlah 
tơrlơm. Thebes rơp kong tơnlề bơh càl rbut; Memphis rơp kong tòmdră mơ cau 
sò tơm tòm trồ ngai. 

17Ală klau pơnu Ôn mơ Pibeset dê rơp gơpừ bơh đào, mơ làng bol tòm ƀòn hơ̆ 
rơp kong kup cèng. 

18Tòm Tahphanes, trồ ngai rơp gơlik jơngo cik, tòm tŭ Añ dơrpă gơnoar at bồ 
Ejiptơ dê; bơta pràn kơldang mơ gơ jòng să rơp lồi. Ƀòn dờng rơp kòl jơm gòm 
bơh dô puk mhwal, mơ ală kòn ùr gơ dê rơp kong kup cèng pơrdô. 

19Behơ̆, Añ rơp lơh gơlik gơs bơta cahrña hơđang Ejiptơ, mơ bol khai rơp git Añ 
la Yàng Jehôwa.’” 

Jơnau yal tơnggit tòmdră mơ Pharaôn 

20Nam dơ̆ jơt dùl, ngai poh kơnhai dùl, gơs jơnau Yàng Jehôwa đơs mơ añ lah: 

21“Ơ kòn mơnus, Añ neh dơrpă tơwòr tê Pharaôn, bơtau Ejiptơ dê. Gơ ò geh kơt 
nàng bòi, hala geh pùt mơ che bài nàng geh tơl pràn at đào. 

22Gen tàng, Jehôwa Yàng Tom Trồ đơs be do: ‘Añ tòmdră mơ Pharaôn, bơtau 
Ejiptơ dê, mơ rơp dơrpă bàr nơm tơwòr tê khai dê, tơwòr tê pràn bal mơ tơwòr 
tê neh pă, mơ Añ rơp lơh đào dùh bơh di tê khai. 

23Añ rơp lơh gơprah gơpring làng bol Ejiptơ tòm ală làng bol, mơ rsìh bol khai 
làm jơh ală lơgar. 

24Añ rơp bơtơl pràn ală tơwòr tê bơtau Babilôn dê mơ ơn đào Añ jê tòm tê khai; 
mơya Añ rơp dơrpă ală tơwòr tê Pharaôn dê, khai rơp ñìm rơnđơh di đap bơtau 
ne, kung be dô nă cau kong sồt mòr chơt behơ̆ sơl. 

25Añ rơp bơtơl pràn ală tơwòr tê bơtau Babilôn dê, mơya ală tơwòr tê bơtau 
Pharaôn dê rơp lơbơn òsô. Gen bol khai rơp git Añ la Yàng Jehôwa, tòm tŭ Añ ơn 
đào Añ jê tòm tê bơtau Babilôn, mơ khai yơr đào hơ̆ tòmdră mơ lơgar Ejiptơ. 

26Añ rơp lơh nrah nring làng bol Ejiptơ digùl ală làng bol, mơ rsìh bol khai làm 
ală lơgar. Gen bol khai rơp git Añ la Yàng Jehôwa.’” 

Ejekiel 31 

Dô nơm chi nho rề dờng tòm Liban 
1Tòm nam dơ̆ jơt dùl, ngai dùl kơnhai pe, gơs jơnau Yàng Jehôwa đơs mơ añ be 
do: 

2“Ơ kòn mơnus, đơs tĕ mơ Pharaôn, bơtau Ejiptơ, bal mơ jơh làng bol khai dê 
lah: ‘Ñcau rgơi pơndròm mơ mê tòm bơta màng ryŭ taih? 

3Ơn nùs kơlôi tĕ bơh Asiri, bơh lài gơ la dô đòm chi nho rề tòm Liban, gơs ală ntê 
hàng mơnĕ, mƀur jơm gòm jơh brê me; gơ jơnhoa ngan hơđang, cồng gơ ơm 
digùl ală mhwal. 

4Ală hiòng dà ròng gơ, ală dà jrô lơh gơhòn dờng, ală hiòng dà hòr gùt dar tiah 
gơ neh geh tam, mơ ală croh dà gơ tus hơ jơh ală chi tòm ƀlàng. 

5Behơ̆ gơhòn jơnhoa rlau mơ jơh ală chi tòm ƀlàng; ală ntê gơ gơlik oă mơ ală 
ntê gơ dê gơlik jòng, mơ gơcat sơnoan tài bơh dà tơngkah tơngkañ. 

6Jơh ală jơi sềm par hơđang trồ lơh rsòn di ală ntê gơ, jơh ală jơi phan poan jơng 
tòm ƀlàng deh kòn hơđơm ală ntê gơ; jơh ală lơgar dờng ơm hơđơm mƀur gơ 
dê. 

7Gơ la hàng mơnĕ tòm bơta ryŭ ryơm gơ dê bơh ală ntê jòng gơ dê, bơh ryas gơ 
sro jrô tòm tiah oă dà. 

8 Ală chi nho rề tòm suơn Yàng Tom Trồ dê ò lin rlau mơ gơ, ală chi nho kung ò 
ndròm bal mơ ală ntê gơ dê, ală chi tòm ƀlàng kung ò rgơi pơndròm mơ ală ntê 
gơ dê; ò gơs dô đòm chi lơi tòm suơn Yàng Tom Trồ dê be gơtòm bơta hàng 
mơnĕ. 

9Añ neh lơh gơ in hàng mơnĕ bơh gơs oă ntê, gơ la bơta ƀoah pơrhiat jơh ală chi 
tòm Eden, hơ̆ la ală chi tòm suơn Yàng Tom Trồ dê.’ 

10Gen tàng Jehôwa Yàng Tom Trồ đơs be do: ‘Tài bơh gơ dờng jơnhoa, să gơ 
jơnhoa hơđang ală mhwal, mơ nùs gơ bơh gơ jòng să bơh bơta jơnhoa gơ dê, 

11Añ neh jào gơtòm tê cau at bồ ală lơgar dê nàng khai lơh di gơ di pal mơ bơta 
iơh bơsak gơ dê. Añ neh sang lòi gơ. 

12Ală làng bol bơdìh bơh ală làng bol jàñ bơsak rlau jơh koh gơ mơ sang gơ. Ală 
ntê gơ gơdùh hơđang ală mơnơm mơ tòm jơh ală thòng; ală ntê gơ dê gơkòl 
dơrpă mơ sang lòi tòm jơh ală hiòng dà tòm lơgar. Jơh ală làng bol tòm ù lik bơh 
di mƀur gơ dê mơ sang lòi gơ. 

13Jơh ală jơi sềm par hơđang trồ rơp hơđang tòm chi neh gơpừ, mơ jơh ală jơi 
phan brê ơm digùl ală ntê gơ dê. 

14Behơ̆, bơh tŭ do ò gơs tòm chi lơi hòn di gah dà rgơi hòn dờng jơnhoa, hala ơn 
cồng gơ digùl ală mhwal, mơ ò gơs chi geh tuh oă dà behơ̆ rgơi guh tus hơ tiah 
jơnhoa behơ̆. Jơh ală bol gơ neh kòl jào bơta chơt in tòm tiah hơđơm plai ù, bal 
mơ kòn mơnus, bal mơ ală cau hơ̆ mù tòm trồm jrô.’ 

15Jehôwa Yàng Tom Trồ đơs be do: ‘Tòm ngai gơ mù tòm bơtô ƀồc, Añ neh bồr 
ală cìr jrô; Añ kơryan ală hiòng gơ dê, mơ bơt ală hiòng dà dờng gơ dê. Añ tơnsoh 
Liban in bơta ñìm rac bơh gơ, mơ jơh ală chi tòm ƀlàng rơp ro bơh gơ. 

16Añ neh lơh ală làng bol in lơnggơr bơh ntas bơta gơpừ gơ dê, tòm tŭ Añ sơrbì 
gơ mù tòm bơtô ƀồc bal mơ jơh ală cau mù tòm bơtô. Gen jơh ală chi tòm Eden, 
ală chi geh sac rwah niam rlau jơh Liban dê, jơh ală chi geh tuh oă dà, geh 
pơndòm pơniang tòm plai ù hơđơm. 

17Bol khai kung mù bal mơ gơtòm bơtô ƀồc hơ ală cau kong tơnchơt bơh đào bal 
mơ ală cau lơh dô bă bal mơ gơ, la ală cau kis tòm mƀur gơ dê digùl ală lơgar.’ 

18Chi lơi tòm ală chi tòm Eden la ndròm be mê tòm bơta gơklŏ mơ dờng ryŭ taih? 
Tŭ do, mê rơp kong cèng tơmù bal mơ ală chi Eden dê tus hơđơm plai ù; mê rơp 
bic digùl ală cau ò kong siat gơltau, bal mơ ală cau neh kong tơnchơt bơh đào. 
Hơ̆ la Pharaôn mơ jơh làng bol khai dê, Jehôwa Yàng Tom Trồ đơs behơ̆.” 

Ejekiel 32 

Jơnau ñìm rac bơh Pharaôn 

1Tòm nam dơ̆ jơt bàr, ngai dùl kơnhai jơt bàr, gơs jơnau Yàng Jehôwa đơs mơ añ 
be do: 

2“Ơ kòn mơnus, ñìm rac tĕ bơh Pharaôn, bơtau Ejiptơ, mơ đơs mơ khai lah: ‘Mê 
kơlôi tĕ să tòm mê la dô nơm klìu triă digùl ală làng bol; mơya mê be la dô nơm 
nagrài tòm dàlềng, rpơt làm ală hiòng, ai jơng lơh sơngkal dà, lơh ƀô ồm ală croh 
dà mê dê.’ 

3Jehôwa Yàng Tom Trồ đơs be do: ‘Bal mơ mpồl làng bol oă Añ rơp tras bơtơng 
añ jê hơđang mê, mơ bol khai rơp hwài mê guh tòm yŭ Añ jê. 

4Añ rơp sang mê tòm ù, mơ sơrbì mê tòm ƀlàng dờng. Añ rơp sồr jơh ală jơi sềm 
trồ ơm hơđang mê, mơ jơh ală jơi phan tòm brê hơđang ù sa hòm mê. 

5Añ rơp rsìh poac mê hơđang ală mơnơm, mơ ai ƀồc mê tơmbềng ală thòng. 

6Añ rơp ai mhàm mê neh hòr tuh hơđang ù, tus di ală mơnơm, mơ ală croh dà 
rơp gơs bềng poac mê. 

7 Tòm tŭ Añ tơnroh mê gen añ rơp jơm ală tap trồ mơ lơh jơngo ală sơmañ gơ 
dê; Añ rơp ai mhwal cang kìng mattơngai, mơ mat kơnhai rơp ò tai pơnđàng 
bơta àng gơ dê. 

8Jơh ală bơta àng gơcrà hơđang trồ, Añ lơh gơlik jơngo hơđang mê; mơ cèng 
bơta klam jơngo hơđang lơgar mê,’ Jehôwa Yàng Tom Trồ đơs behơ̆. 

9‘Añ rơp lơh dơrcul nùs oă làng bol dê, tòm tŭ Añ yal tơlik bơta tơnroh mê digùl 
ală làng bol, digùl ală lơgar mơ mê òhềt git. 

10Añ rơp lơh oă làng bol in rngòt rngơt bơh mê, mơ ală cau bơtau bol khai dê 
rơp gơdô nùs bơh mê, tòm tŭ Añ yàt đào Añ jê di đap bol khai, bol khai rơp rơm 
să kòp tŭ kòp jơ, bơh bơta kis kòp nă bol khai dê, tòm ngai mê gơtup pừ.’ 

11Bơh Jehôwa Yàng Tom Trồ đơs be do: ‘Đào bơtau Babilôn dê rơp tus tòmdră 
mơ bol mê. 

12Añ rơp lơh mpồl làng bol oă mê dê gơpừ bơh đào ală cau pràn kơldang dê, tơl 
nă bol khai la ală cau jàñ bơsak rlau jơh tòm ală làng bol. Bol khai rơp tơnroh 
bơta pơnhừ să Ejiptơ dê, mơ jơh mpồl làng bol oă gơ dê rơp kong roh rui. 

13Añ rơp tơnroh jơh ală phan poan jơng gơ dê bơh di gah ală hiòng dà lìu làc gơ 
dê, mpàng jơng kòn mơnus ò lơh sơngkal gơ, hala nđias phan poan jơng kung ò 
lơh sơngkal gơ. 

14Gen Añ rơp lơh sàng dà khai dê, mơ lơh ală croh dà khai dê gơhòr kung be 
mơñà,’ Jehôwa Yàng Tom Trồ đơs behơ̆. 

15‘Tòm tŭ Añ lơh Ejiptơ in gơlik tiah sang lòi ngềt ngơt, mơ tă bơh lơgar jơh ală 
phan tòm hơ̆, tòm tŭ Añ tơnroh jơh ală cau kis tềng hơ̆, gen bol khai rơp git Añ 
la Yàng Jehôwa. 

16Do la jơnau ñìm rac mơ bol khai rơp rac bơh gơ. Ală cau ùr ală lơgar dê rơp rac 
gơ; Ejiptơ bal mơ ală mpồl làng bol oă gơ dê rơp rac gơ,’ Jehôwa Yàng Tom Trồ 
đơs behơ̆.” 

17Tòm ngai dơ̆ jơt pram, nam dơ̆ jơt bàr, kơnhai dơ̆ dùl, gơs jơnau Yàng Jehôwa 
đơs mơ añ lah: 

18“Ơ kòn mơnus, pơt wòl tĕ bơh mpồl làng bol oă Ejiptơ dê. Bơtrơh tơlo tĕ làng 
bol hơ̆ bal mơ ală kòn ùr ală làng bol màng ryŭ tus tòm hơđơm ù, dô bă bal mơ 
ală cau mù tòm bơtô. 

19Đơs tĕ mơ bol khai lah: ‘Mê geh bơta hàng mơnĕ rlau mơ ală cau ndai sơl? Mù 
tĕ! Pal bic rlô bal mơ ală cau ò siat gơltau.’ 

20Bol khai rơp gơpừ digùl ală cau neh kong sreh tơnchơt. Ejiptơ neh geh jào đào 
in, gơ geh cèng bal mơ ală làng bol gơ dê! 

21Jơh ală cau at bồ pràn kơldang mơ ală cau dong kòl gơ dê rơp đơs bơh gơ digùl 
lơgar làng ƀồc lah: ‘Bol khai neh mù hơđơm, bol khai bic mŏ mŏ, ò siat gơltau, 
kong chơt bơh đào.’ 

22Asiri ơm tềng hơ̆ bal mơ jơh mpồl ling gơ; gùt dar gơ la bơtô ƀồc bol khai dê, 
tơl nă bol khai kong gơpừ chơt bơh đào. 

23Bơtô ƀồc bol khai dê ơm tòm ală tiah jrô bơtô dê, mơ mpồl ling khai dê ơm bic 
gùt dar bơtô ƀồc bol khai dê, jơh ală cau kong tơnchơt bơh đào, la ală cau neh 
rsìh bơta rngòt rngơt hơđang lơgar cau kis dê. 

24Elam ơm tềng hơ̆ bal mơ jơh ală mpồl làng bol gơ ơm gùt dar bơtô ƀồc gơ dê. 
Jơh tơl nă bol khai neh kong sreh tơnchơt, neh gơpừ bơh đào. Ală cau ò siat 
gơltau neh mù tòm ù hơđơm, la ală cau neh rsìh bơta rngòt rngơt tòm ù cau kis 
dê, bol khai kong ƀàssìl ƀàsso bal mơ ală cau mù tòm brong jrô. 

25Bol khai lơh Elam in dô nơm cơnòng bic digùl ală cau kong sreh tơnchơt, bal 
mơ jơh mpồl làng bol gơ dê, jơh ală bơtô bol khai dê ơm gùt dar gơ. Jơh tơl nă 
bol khai la cau ò siat gơltau, bơh bơta rngòt rngơt mơ bol khai neh rsìh tòm lơgar 
cau kis dê, bol khai kong bơta ƀàssìl ƀàsso bal mơ ală cau mù tòm bơtô; bol khai 
neh ơm digùl ală cau kong sreh tơnchơt. 

26Mesek mơ Tubal ơm tềng hơ̆ bal mơ jơh ală mpồl làng bol oă, jơh ală bơtô ƀồc 
bol khai dê ơm gùt dar. Jơh tơl nă bol khai la cau ò siat gơltau, neh kong sreh 
tơnchơt bơh đào tài bơh bol khai neh rsìh bơta rngòt rngơt tòm ù cau kis dê. 

27Bol khai ò bic bal mơ ală cau ling tòmlơh neh gơpừ bơh jŏ lài òr, la ală cau neh 
mù tòm lơgar làng ƀồc bal mơ ală phan tòmlơh bol khai dê, ală đào bol khai dê 
neh gòl hơđơm bồ bol khai dê, mơ ală khèl bol khai dê ơm hơđang ntìng bol khai 
dê; bơh bơta rngòt rngơt cau ling tòmlơh neh ơm tòm ù cau kis dê. 

28Behơ̆, mê rơp kong bơcah lề mơ bic digùl ală cau ò siat gơltau, bal mơ ală cau 
kong sreh tơnchơt bơh đào. 

29Edôm gơs tềng hơ̆, ală cau bơtau mơ ală cau kwang at bồ gơ dê; la ală cau pràn 
kơldang geh bic bal mơ ală cau kong tơnchơt bơh đào. Bol khai bic bal mơ ală 
cau ò siat gơltau, bal mơ ală cau mù tòm bơtô. 

30Jơh ală cau kwang at bồ đah đang ơm tềng hơ̆, jơh tơl nă bol khai mơ jơh ală 
cau Sidôn; la ală cau neh mù tòm bơta ƀàssìl bal mơ ală cau kong sreh chơt, bơh 
ală bơta rngòt rngơt hơ̆ neh gơlik bơh gơnoar pràn bol khai dê. Bol khai bic ò 
siat gơltau bal mơ ală cau neh kong sreh tơnchơt bơh đào, mơ kong ƀàssìl ƀàsso 
bal mơ ală cau neh mù tòm bơtô. 

31Tòm tŭ Pharaôn sền gŏ bol khai, khai rơp geh pơndòm pơniang bơh jơh ală 
mpồl ling khai dê. Pharaôn mơ mpồl ling khai dê, kong chơt bơh đào, Jehôwa 
Yàng Tom Trồ đơs behơ̆. 

32Bulah Añ neh lòi khai rsìh bơta rngòt rngơt hơđang ù tiah cau kis dê, mơya 
khai geh ơn rlô digùl ală cau ò siat gơltau bal mơ ală cau neh kong sreh tơnchơt 
bơh đào. Pharaôn bal mơ mpồl oă làng bol khai dê,” Jehôwa Yàng Tom Trồ đơs 
behơ̆. 

Ejekiel 33 

Bơta Gơhuc Mơ Bơta Bơtào Tơngguh Wơl Làng Bol Yàng Dê 
(33:1 – 48:35) 

Ejekiel, cau drơng mang kơp gàr 
1Gơs jơnau Yàng Jehôwa đơs mơ añ lah: 

2“Ơ kòn mơnus, tòmbơhbơr tĕ mơ làng bol mê dê mơ đơs mơ bol khai lah: ‘Dilah 
Añ cèng đào tus hơđang dô nơm lơgar, mơ làng bol lơgar hơ̆ sac rwah dô nă cau 
tòm bol khai nàng lơh gơs cau drơng mang kơp gàr, 

3mơ dilah cau kơp gàr gŏ đào tus hơđang lơgar gen khai uh kơlwòk nàng yal 
tơnggit lài làng bol in, 

4gen dilah cau lơi kơno ntas kơlwòk mơ ò bài dòp bơta tơnggit lài, mơ tŭ đào tus 
tơnchơt khai, gen mhàm bol khai rơp gơtuh hơđang bồ bol khai dê. 

5Tài bơh bol khai neh kơno ntas kơlwòk mơ ò bài dòp bơta tơnggit lài, behơ̆ 
mhàm bol khai dê rơp tuh hơđang bol khai. Dilah bol khai dòp bơta yal tơnggit 
lài gen bol khai neh dong klàs bơta kis să tòm bol khai dê. 

6Mơya dilah cau drơng kơp gàr gŏ đào tus mơ ò uh kơlwòk nàng yal tơnggit lài 
làng bol in, mơ đào tus tơnroh bơta kis dô êt nă cau tòm bol khai, gen ală cau hơ̆ 
rơp kong chơt tài bơh tồi glài bol khai dê; mơya Añ rơp lùp mhàm bol khai tòm 
tê cau drơng kơp gàr.’ 

7Behơ̆ mê, ơ kòn mơnus, Añ neh bơtào mê lơh gơs cau drơng kơp gàr hìu Israel 
in; behơ̆ tòm tŭ mê kơno dô jơnau bơh di bơr Añ jê, mê rơp yal tơnggit lài bol 
khai in jơnau Añ jê. 

8Dilah Añ đơs mơ cau iơh bơsak lah: ‘Ơ cau iơh bơsak, ngan mê rơp chơt!’ Mơ 
mê ò đơs nàng kơryan cau iơh bơsak pleh bơh ală gùng dà bol khai dê, gen cau 
iơh bơsak hơ̆ rơp chơt bơh tồi glài bol khai dê, mơya mhàm bol khai Añ rơp lùp 
di tê mê dê. 

9Mơya dilah mê neh yal tơnggit lài cau iơh bơsak in nàng khai pleh bơh ală gùng 
dà bol khai dê, mơya bol khai ò pleh bơh gùng dà bol khai dê, gen cau iơh bơsak 
rơp chơt bơh tồi glài bol khai dê, ai mê rơp geh dong klàs bơta kis mê dê.” 

Bơta song ring mơ bơta nđàc sơngit Yàng Tom Trồ dê 
10“Tŭ do, mê, ơ kòn mơnus, đơs tĕ mơ hìu Israel lah: ‘Bol mê đơs tĕ be do: Ală 
bơta lơh tìs mơ tồi glài bol hi dê klơn kơnjơ̆ hơđang bol hi, mơ bol hi siar roh tài 
bơh bol gơ. Behơ̆ gen mbe bol hi rgơi kis taih?’ 

11Đơs tĕ mơ bol khai lah: ‘Jehôwa Yàng Tom Trồ đơs lah: Ngan be Añ kis sùm, 
Añ ò niam nùs tòm bơta chơt cau iơh bơsak dê, mơya Añ niam nùs gŏ bol khai 
pơrlac sang ală gùng dà bol khai dê mơ kis. Pơrlac sang tĕ! Pơrlac sang ală gùng 
dà iơh bơsak bol mê dê! Ñchi bơh tài bol mê kòñ chơt, ơ hìu Israel?’ 

12Mơ mê, ơ kòn mơnus, đơs tĕ mơ làng bol mê dê lah: Bơta song ring cau song 
ring dê rơp ò dong klàs khai tòm tŭ khai tìs glài, mơ bơta iơh bơsak cau iơh bơsak 
dê rơp ò lơh khai in gơtup pừ tòm tŭ khai pơrlac sang bơta iơh bol khai dê. Mơ 
cau song ring rơp ò geh kis kơnòm bơta song ring bol khai dê tòm tŭ bol khai tìs 
glài. 

13Bulah Añ đơs mơ cau song ring lah di ngan bol khai rơp kis, mơya dilah bol 
khai kơnòm di bơta song ring bol khai dê mơ tìs glài, gen ò gơs dô bơta song ring 
lơi bol khai dê geh kah wơl; mơya bol khai rơp chơt bơh bơta tồi glài mơ bol 
khai neh tìs. 

14Bulah Añ đơs mơ cau iơh bơsak lah: ‘Ngan, mê rơp chơt!’ Mơya dilah bol khai 
pơrlac sang tồi glài khai dê mơ lơh wil tơl bơta boh lam mơ bơta di; 

15dilah bol khai tơm wơl phan cau ai bồ nàng càn jền khai dê, tơm wơl phan bol 
khai neh ntung kơñau, cơnđòa lòt jat ală bơta sồr lam bơta kis dê, mơ ò lơh bơta 
iơh bơsak, ngan bol khai rơp ò chơt mơya kis. 

16Ò gơs dô nơm glài lơi bol khai neh tìs rơp gơkòl kah wơl tòmdră mơ bol khai; 
khai neh lơh bơta song ring mơ song ngan, ngan la bol khai rơp kis. 

17Mơya làng bol mê dê đơs lah: ‘Gùng dà Yàng dê ò song ring.’ Mơya hơ̆ la gùng 
dà bol khai dê ò song ring! 

18Tòm tŭ cau song ring pơrlac sang bơta song ring bol khai dê mơ lơh bơta iơh 
bơsak, gen bol khai rơp chơt bơh gơ. 

19Mơ tòm tŭ cau iơh bơsak pơrlac sang bơta iơh bơsak bol khai dê mơ lơh wil 
tơl bơta boh lam mơ bơta song ring, bol khai rơp kis bơh neh lơh broă hơ̆. 

20Mơya bol mê đơs lah: ‘Gùng dà Yàng dê ò song!’ Ơ hìu Israel! Añ rơp cahrña ală 
bol mê jat ală gùng dà bol mê dê.” 

Jơnau yal tơnggit bơh Jerusalem tơrlah 
21 Nam dơ̆ jơt bàr tơnơ̆ mơ tŭ bol hi neh kong kup cèng pơrdô, ngai pram kơnhai 
jơt, dô nă cau neh dô klàs bơh di Jerusalem tus đơs mơ añ lah: “Ƀòn dờng neh 
tơrlah rau!” 

22Mơ tai, tòm mho ngai lài mơ tŭ cau dô klàs hơ̆ òhềt tus, gơs tê Yàng Jehôwa dê 
ơm hơđang añ; mơ Kơnràñ neh pò bơr añ di di tŭ cau dô klàs hơ̆ tus mơ añ tòm 
àng drim. Behơ̆ bơr añ neh geh pò, mơ añ ò gam kloat tai. 

Ală Cau Gam Kis Tòm Juda 
23Gen gơs jơnau Yàng Jehôwa đơs mơ añ lah: 

24“Ơ kòn mơnus, ală cau ơm tòm tiah srau gòi tòm lơgar Israel dê gam đơs lah: 
‘Abraham gơs mìng dô nă lơm mơya khai neh dòp geh lơgar lơh gơs sre brê. 
Mơya bol he gơs oă cau, gen di ngan la lơgar neh geh ai bol he in lơh gơs sre brê.’ 

25Gen tàng, đơs tĕ mơ bol khai lah: ‘Jehôwa Yàng Tom Trồ đơs be do: Tài bơh bol 
mê sa poac gam mhàm, tơnggòr sền ală rùp ràk bol mê dê, mơ lơh gơtuh mhàm; 
gen bol mê rơp dòp geh lơgar ơ? 

26Bol mê kơnòm di đào bol mê dê, bol mê lơh ală bơta ƀơ̆ iơh, mơ kòp nă tòm 
bol mê lơh ƀơ̆ ƀơl bau ùr cau gơp ƀòn he dê; behơ̆ gen bol mê rơp dòp geh lơgar 
sơl ơ?’ 

27Đơs tĕ bơta do mơ bol khai lah: Jehôwa Yàng Tom Trồ đơs be do: ‘Ngan be Añ 
kis, ală cau gam ơm tòm tiah sang lòi ngềt ngơt rơp gơpừ bơh đào, mơ ală cau 
ơm tòm ƀlàng gen Añ rơp jào phan brê in kap crè; mơ ai ală cau ơm tòm ală theng 
kơ̆ cê mơ tòm ală rgồng lŭ gen rơp chơt pluh. 

28Añ rơp lơh lơgar in gơlik tiah srau gòi, bơta pràn kơldang mơ bol khai jòng să 
rơp roh thit, mơ ală mơnơm Israel dê rơp gơlik gơs ngềt ngơt tian gơs ò gơs dô 
nă cau lơi lòt gan tềng hơ̆ tai. 

29Gen bol khai rơp git Añ la Yàng Jehôwa, tòm tŭ Añ neh lơh lơgar do gơlik tiah 
sang lòi srau gòi tài bơh jơh ală bơta iơh rmơh mơ bol khai neh lơh.’ 

30Ai mê, ơ kòn mơnus, làng bol mê dê tòmbơhbơr bơh mê rò gah ală dơrñang 
ƀòn mơ di ală mpồng hìu ơm, cau do đơs mơ cau ne lah: ‘Tus tĕ nàng iat jơnau 
bơto yal tus bơh Yàng Jehôwa.’ 

31Bol khai tus mơ mê jat be bol khai òs tus; bol khai nggui di đap mê mơ iat ală 
jơnau mê dê, mơya bol khai ò bài lơh jat ală jơnau hơ̆. Bơr bol khai yal tơlik bơta 
dòn duh, mơ nùs bol khai ya hàm hà cồng nha ò song ring. 

32Ngan, bol khai mìng sền rmê kung be dô nă cau jak đơs chò bơkah tồr gơs ală 
jơnau kòñ gơboh, mơ kung be dô nă cau jak pĕ kơñi, bơh bol khai kơno ală jơnau 
mê dê mơya ò lơh jat ală jơnau hơ̆. 

33Tòm tŭ jơh ală bơta hơ̆ gơlik gơs, mơ nền cê ngan la gơ rơp gơlik gơs, gen bol 
khai rơp git la neh gơs dô nă cau gơnoar hwơr ơm digùl bol khai.” 

Ejekiel 34 

Ală cau ê mơ belàt 
1Gơs jơnau Yàng Jehôwa đơs mơ añ lah: 

2“Ơ kòn mơnus, đơs hwơr tĕ tòmdră mơ ală cau ê belàt Israel dê; đơs hwơr, mơ 
đơs tĕ mơ bol khai la ală cau ê belàt lah: ‘Jehôwa Yàng Tom Trồ đơs be do: Ơ bol 
mê la ală cau ê Israel dê, bol mê la cau mìng ròng siam să tòm! Ò di ală cau ê pal 
ròng siam mpồl belàt ò ơ? 

3Bol mê sa dơngi belàt, tơnsoh să tòm bol mê mơ sơnò belàt, bol mê lơh poac ală 
belàt lơmă rlau jơh, mơya bol mê ò ròng siam mpồl belàt! 

4Bol mê ò lơh ală belàt lơbơn in gơs pràn wơl, ò sơmbòi ală belàt kòp jê, ò pùt 
ală belàt kong sồt, bol mê ò cèng brê wơl ală belàt tìs nrah; ò jòi ală belàt neh 
roh. Mơya, bol mê neh at bồ bol gơ dô bă iơh bơsak mơ rhung rhang. 

5 Behơ̆ bol gơ nrah nring tài bơh ò gơs cau ê; mơ tòm tŭ neh nrah nring gen bol 
gơ gơlik gơs phan sa jơh ală phan brê in. 

6Belàt Añ jê lòt nrah nring, bol gơ lòt lềng làng hơđang jơh ală mơnơm mơ tòm 
kòp nơm dòr jơnhoa, belàt Añ jê gơprah gơpring hơđang làm jơh plai ù, ò gơs dô 
nă cau lơi jòi, ò gơs cau jat bol gơ.’ 

7Gen tàng, ơ ală bol mê la cau ê, iat tĕ jơnau đơs Yàng Jehôwa dê: 

8Jehôwa Yàng Tom Trồ đơs lah: ‘Di ngan be Añ kis, tài bơh mpồl belàt Añ jê neh 
gơlik gơs dô nơm phan pơndòm, mơ belàt Añ jê neh gơlik gơs phan sa ală phan 
brê in, bơh di tŭ òhềt gơs cau ê, mơ tài bơh cau ê Añ jê ò lòt jòi belàt Añ in, mơya 
ală cau ê neh ròng să tòm bol khai mơ ò ròng mpồl belàt Añ jê.’ 

9Gen tàng, ơ ală cau ê, iat tĕ jơnau đơs Yàng Jehôwa dê: 

10Jehôwa Yàng Tom Trồ đơs be do: ‘Añ tòmdră mơ ală cau ê mơ Añ rơp lùp belàt 
Añ jê bơh di tê bol khai; mơ ò ngui bol khai ròng siam belàt tai, nàng ală cau ê 
rơp ò gam ròng siam să tòm bol khai tai. Añ rơp dong tă mpồl belàt Añ jê klàs 
bơh di bơr bol khai nàng belàt ò lơh gơs phan sa bol khai in tai.’ 

Yàng Tom Trồ la Cau Ê Ngan 

11‘Bơh Jehôwa Yàng Tom Trồ đơs be do: Să tòm Añ rơp jòi belàt Añ jê, mơ Añ 
rơp jòi jat bol gơ. 

12Be cau ê lòt jòi mpồl belàt khai dê, tòm tŭ bol khai neh ơm digùl ală belàt nrah 
nring khai dê, behơ̆ Añ rơp lòt jòi mpồl belàt Añ jê. Añ rơp dong tă bol gơ bơh di 
jơh ală tiah bol gơ neh lòt nrah nring tòm dô ngai gơs mhwal mơ jơngo cik. 

13Añ rơp cèng bol gơlik bơh di ală làng bol mơ tơrgòm bol gơ bơh ală lơgar, mơ 
Añ rơp cèng bol gơrê wơl tòm lơgar tòm bol gơ dê. Añ rơp siam bol gơ hơđang 
ală mơnơm Israel dê, tòm ală croh dà, mơ tòm jơh ală tiah gơs làng bol ơm tòm 
lơgar. 

14Añ rơp ròng siam bol gơtòm ƀlàng ñhơt niam, mơ ală tiah jơnhoa hơđang 
mơnơm Israel dê rơp la ƀlàng ñhơt bol gơ dê. Tềng hơ̆ bol khai rơp bic rlô tòm 
tiah sa ñhơt niam, mơ tềng hơ̆ bol gơ rơp geh ròng siam tòm ƀlàng ñhơt tơlir 
niam hơđang ală mơnơm Israel dê. 

15Să tòm Añ rơp la cau ê mpồl belàt Añ jê mơ ai bol gơ in bic rlô,’ Jehôwa Yàng 
Tom Trồ đơs behơ̆. 

16‘Añ rơp jòi belàt neh roh, cèng brê wơl belàt neh tìs nrah. Añ rơp pùt belàt neh 
kong sồt, mơ lơh pràn wơl belàt lơbơn lơño, mơya belàt lơmă mơ pràn añ rơp 
tơnroh. Añ rơp ròng siam bol gơ mơ bơta song ring.’ 

17Jehôwa Yàng Tom Trồ đơs be do: ‘Ai bol mê, ơ mpồl belàt Añ jê, Añ rơp cahrña 
digùl belàt mơ belàt, digùl belàt dam mơ be. 

18Bol mê sa tòm ƀlàng ñhơt tơlir niam la ò tơl sơl ơ? Mơya bol mê pal ai jơng bol 
mê dê jă hơđang ală tiah gam wơl tòm ƀlàng ñhơt bol mê dê sơl ơ? Tòm tŭ bol 
mê hùc dà sàng, bol mê pal ai jơng lơh sơngkal dà gam wơl sơl ơ? 

19Mpồl belàt añ jê pal sa ñhơt mơ jơng bol mê neh jă hơđang, mơ pal hùc dà mơ 
jơng bol mê neh lơh sơngkal sơl ơ?’ 

20Gen tàng, Jehôwa Yàng Tom Trồ đơs be do mơ bol khai: ‘Să tòm añ rơp cahrña 
digùl belàt lơmă mơ belàt rgai. 

21Tài bơh bol mê ai wĕ ai pơnì mơ chồl, ai ngke mơ gĕ jơh ală belàt lơbơn òsô jơl 
tus di tŭ bol mê neh lơh gơprah gơpring jơh bol khai làm tiah ngài. 

22Añ rơp dong tă mpồl belàt añ jê, bol gơ rơp ò tai kong phà tơnroh tai, mơ añ 
rơp cahrña digùl belàt mơ belàt. 

23 Añ rơp bơtào hơđang bol gơ dô nă cau ê, hơ̆ la Dabit cau duh broă añ jê, khai 
rơp ròng siam bol gơ; mơ lơh gơs cau ê gàr bol gơ. 

24 Añ la Yàng Jehôwa rơp lơh gơs Yàng Tom Trồ bol gơ dê, mơ cau duh broă Añ 
la Dabit rơp gơs bơtau digùl bol khai. Añ la Yàng Jehôwa neh đơs behơ̆. 

25Añ rơp bơtào mơ bol gơ dô bơta ho bal ring lơngai, mơ rơp bơtrơh ală phan 
brê bơh di lơgar nàng bol gơ rgơi ơm tòm ƀlàng ngềt ngơt mơ bic tòm brê tòm 
dơr dô bă lơngap lơngai. 

26Añ rơp ai lơngai bol gơ in bal mơ tiah gùt dar dòr añ jê. Añ rơp đùh mìu di di 
kơnhai gơ dê, hơ̆ rơp la mìu lơngai lơngò. 

27Ală chi tòm ƀlàng rơp gơlik plai bol gơ dê, mơ ù tiah rơp bơtơl oă cồng nha gơ 
dê; bol khai rơp ơm lơngap lơngai tòm ù bol khai dê, mơ bol khai rơp git Añ la 
Yàng Jehôwa tòm tŭ Añ dơrpă ală yô bol khai dê, mơ dong tă bol khai klàs bơh 
di tê ală cau kup dĭ bol khai. 

28Bol khai rơp ò kong phà kup bơh ală làng bol bơdìh tai; kung ò kong jơi phan 
brê sa loan tai. Bol khai rơp ơm lơngap lơngai, ò gơs cau lơi lơh bol khai in rngòt 
rngơt. 

29Añ rơp rcang ai bol khai in ù tiah tùc tam bơh plai đo pơnro niam, bol khai rơp 
ò tai kong jơgloh tòm lơgar, hala kong ală lơgar bơtat bơtròh tai. 

30Gen bol khai rơp git Añ la Jehôwa Yàng Tom Trồ bol khai dê, ơm bal mơ bol 
khai, mơ hìu Israel dê, la làng bol Añ jê, Jehôwa Yàng Tom Trồ đơs behơ̆. 

31Bol mê la belàt Añ jê, la belàt ƀlàng ñhơt Añ jê, mơ Añ la Yàng Tom Trồ bol mê 
dê,’ Jehôwa Yàng Tom Trồ đơs behơ̆.” 

Ejekiel 35 

Jơnau đơs hwơr tòmdră mơ Edôm 
1 Gơs jơnau Yàng Jehôwa dê đơs mơ añ lah: 

2“Ơ kòn mơnus, wèt tĕ mat tòmdră mơ mơnơm Seir, đơs hwơr tĕ tòmdră mơ gơ, 

3mơ đơs mơ gơ lah: Jehôwa Yàng Tom Trồ đơs be do: ‘Ơ mơnơm Seir, Añ tòmdră 
mơ mê! mơ Añ rơp pò tê tòmdră mơ mê, lơh mê in gơlik gơs dô bă tiah srau gòi 
mơ ngềt ngơt. 

4Añ rơp lơh tơrlah tơrling ală ƀòn dờng mê dê mơ mê rơp gơlik gơs tiah srau 
gòi. Gen mê rơp git Añ la Yàng Jehôwa. 

5Tài bơh mê gam prap dô bơta gơjrañ bơh yau mơ neh jào phi cau Israel tòm 
gơnoar pềs tà tòm ngai rung rài bol khai dê, tŭ tơngai bơta lơh glài lồi dut bol 
khai dê,’ 

6gen tàng, Jehôwa Yàng Tom Trồ đơs lah: ‘Di ngan be Añ kis, Añ rơp jào bol mê 
tòm mhàm, mơ mhàm rơp ting jat bol mê. Bơh di tŭ mê ò gơjrañ di bơta gơhòr 
mhàm, gen bơta gơhòr mhàm rơp ting jat mê. 

7Añ rơp lơh mơnơm Seir in gơlik gơs tiah srau gòi, mơ kơryan jơh ală cau mut 
mơ lik bơh di gơ. 

8Añ rơp lơh ală mơnơm gơ dê bềng ƀồc ală cau kong tơnchơt; ală cau gơkòl sreh 
tơnchơt bơh đào rơp gơpừ hơđang ală dòr mê dê, tòm ală thòng mơ tòm jơh ală 
croh dà mê dê. 

9Añ rơp lơh mê in gơlik gơs tiah srau gòi sùm sùm; ală ƀòn dờng mê dê rơp ò 
gơs làng bol ơm tai, gen mê rơp git Añ la Yàng Jehôwa. 

10Tài bơh mê neh đơs lah: “Bàr làng bol hơ̆ mơ bàr nơm lơgar hơ̆ rơp gơrê bal 
mơ bol hi, mơ bol hi rơp dòp bol gơlơh gơs phan tòm,” bulah Yàng Jehôwa neh 
ơm tềng hơ̆;’ 

11gen tàng Jehôwa Yàng Tom Trồ đơs lah: ‘Di ngan be Añ kis, Añ rơp lơh di mê 
jat bơta gơhào gơjrañ mơ bơta ƀoah mơ mê ràng tơlik bơh bơta mê gơjrañ 
tòmdră mơ bol khai, mơ Añ rơp ràng tơlik să tòm Añ digùl bol mê tòm tŭ Añ 
cahrña mê. 

12Gen mê rơp git Añ, la Yàng Jehôwa, neh kơno jơh ală jơnau bơtat bơtròh mê 
neh đơs tòmdră mơ ală mơnơm Israel dê. Mơ neh đơs lah: “Ală mơnơm hơ̆ neh 
gơkòl lòi srau gòi mơ neh jào phi bol he in nàng sa loan.” 

13Mê neh ngui bơr nàng jòng să tòmdră mơ Añ, mơ neh đơs oă jơnau tòmdră mơ 
Añ, mơ Añ neh kơno gơ.’ 

14Jehôwa Yàng Tom Trồ đơs be do: ‘Tòm tŭ jơh plai ù hòn chò, Añ rơp lơh mê in 
gơlik gơs tiah lòi srau gòi.’ 

15Ơ mơnơm Seir, mê mơ jơh Edôm, tài bơh mê neh hòn chò tòm tŭ sre brê hìu 
Israel dê gơlik gơs srau gòi, gen Añ rơp lơh di mê kung behơ̆ sơl. Gen bol khai 
rơp git Añ la Yàng Jehôwa.” 

Ejekiel 36 

Bơta Ai Lơngai Hơđang Israel 
1Ơ kòn mơnus, đơs hwơr tĕ bơh ală mơnơm Israel dê mơ đơs lah: “Ơ ală mơnơm 
Israel, iat tĕ jơnau Yàng Jehôwa dê! 

2Jehôwa Yàng Tom Trồ đơs be do: Tài bơh ală cau sò tơm neh đơs bơh bol mê 
lah: ‘Aha! Ală dòr jơnhoa rài yau neh gơlik gơs phan tòm bol he dê!’” 

3Gen tàng, đơs hwơr tĕ mơ đơs lah: “Jehôwa Yàng Tom Trồ đơs be do: ‘Tài bơh 
bol khai ngan neh phà tơnroh mơ sò tơm bol mê bơh kòp đah tồ lơh bol mê in 
gơlik gơs phan tòm gơrê bal mơ ală làng bol gam wơl tòm ală lơgar, mơ gơlik 
gơs phan đơs bơrsèl tơnhial mơ bơtat bơtròh digùl ală làng bol,’ 

4gen tàng, ơ ală mơnơm Israel dê, iat tĕ jơnau Jehôwa Yàng Tom Trồ: ‘Jehôwa 
Yàng Tom Trồ đơs be do mơ ală mơnơm mơ ală dòr, mơ ală croh dà mơ ală thòng 
mơ ală tiah sang lòi ngềt ngơt, mơ ală ƀòn dờng ò gơs cau ơm, neh gơlik gơs 
phan phà kơñau mơ dơñŏ tơnhial jơh ală làng bol gam wơl gùt dar in.’ 

5Gen tàng Jehôwa Yàng Tom Trồ đơs be do: ‘Añ neh đơs tòm bơta ƀoah pơrhiat 
dờng Añ jê, tòmdră mơ ală làng bol gam wơl, tòmdră mơ jơh Edôm, la ală cau 
neh jơh nùs hòn chò sền òsơp, neh tòmpìt ù tiah Añ jê lơh gơs phan tòm bol khai 
dê, nàng tòmpìt ai ƀlàng ñhơt gơ dê.’ 

6Gen tàng, đơs hwơr tĕ bơh lơgar Israel mơ đơs mơ ală mơnơm, ală dòr, ală croh 
dà mơ ală thòng lah: ‘Jehôwa Yàng Tom Trồ đơs be do: Añ đơs tòm bơta ƀoah 
gơjrañ añ jê tài bơh bol mê neh kong jê sồt tòm bơta bơtat bơtròh ală lơgar dê.’ 

7Gen tàng, Jehôwa Yàng Tom Trồ đơs be do lah: ‘Añ srat să lah jơh ală lơgar gùt 
dar mê kung rơp kong bơta jê sồt mơ bơtat bơtròh să tòm bol khai in! 

8Mơya bol mê, ơ ală mơnơm Israel dê, bol mê rơp cat ală ntê mơ gơlik plai làng 
bol Israel Añ in; bơh gam dô êt tai gen bol khai rơp rê hìu. 

9Tŭ do sền tĕ, Añ bơh bol mê, mơ rơp wèt hơ bol mê; bol mê rơp geh lơòr mơ 
geh sih gar, 

10mơ Añ rơp ai bơtơl oă khà làng bol bol mê dê, hơ̆ la jơh hìu Israel dê. Ală ƀòn 
rơp gơs cau ơm, mơ ală tiah tơrlah tơrlơm rơp geh bơt bơtào wơl. 

11Añ rơp ai bơtơl khà kòn mơnus mơ phan poan jơng hơđang bol mê, bol khai 
rơp gơbơtơl mơ gơlik oă. Añ rơp lơh mê in gơs làng bol ơm kung be lài òr, mơ ai 
bol mê in oă bơta niam rlau mơ lài òr. Gen bol mê rơp git Añ la Yàng Jehôwa. 

12Añ rơp tề lam làng bol ơm hơđang mê, hơ̆ la làng bol Israel Añ jê, bol khai rơp 
geh mê lơh gơs phan tòm; mơ mê rơp lơh gơs sre brê bol khai dê, mơ mê rơp ò 
tŭ lơi lơh roh kòn sau bol khai dê tai.’” 

13Jehôwa Yàng Tom Trồ đơs be do: “Tài bơh bol khai đơs mơ mê lah: ‘Mê sa loan 
cau, mơ lơh roh lơgar kòn sau gơ dê,’ 

14gen tàng mê rơp ò tŭ lơi sa loan cau tai hala lơh lơgar bol mê dê kơnền, Jehôwa 
Yàng Tom Trồ đơs behơ̆. 

15Añ rơp ò tŭ lơi lòi mê kơno ală jơnau lah sơrpah ală lơgar dê tai; mê rơp ò gam 
kong bơta bơtat bơtròh ală làng bol dê tai, mơ ò tai lơh lơgar mê dê gơkòl tơnroh, 
Jehôwa Yàng Tom Trồ đơs behơ̆.” 

Bơta bơtào wơl làng bol Israel 
16Gơs jơnau Yàng Jehôwa đơs mơ añ lah: 

17“Ơ kòn mơnus, tòm tŭ làng bol Israel ơm tòm ù tòm bol khai dê, bol khai neh 
lơh ƀơ̆ ƀơl gơ bơh gùng dà mơ broă lơh bol khai dê. Bơta lơh lòt bol khai dê di 
đap mat Añ la kung be bơta ƀơ̆ ƀơl kòp kơnhai dô nă cau ùr dê. 

18Behơ̆ Añ neh tuh bơta gơjrañ dờng añ jê hơđang bol khai tài bơh bol khai neh 
lơh gơhòr mhàm tòm lơgar, mơ bơh bol khai neh lơh ƀơ̆ ƀơl lơgar hơ̆ bơh rùp 
ràk bol khai dê. 

19Añ neh lơh gơprah gơpring bol khai digùl ală làng bol, mơ bol khai neh kong 
rsìh tòm ală lơgar; Añ neh cahrña bol khai jat bơta lơh lòt bol khai dê 

20Mơya tòm tŭ bol khai neh tus hơ ală làng bol, bol khai neh lơh cau in sền òsơp 
di sơnđan sàng goh Añ jê, bơh bơta hơ̆ cau neh đơs bơh bol khai lah: ‘Do la làng 
bol Yàng Jehôwa dê bulah behơ̆ bol khai pal lik lòt bơh di lơgar Kơnràñ dê!’ 

21Mơya Añ neh kơlôi bơh sơnđan sàng goh Añ jê mơ hìu Israel neh lơh cau sền 
òsơp digùl ală làng bol la tiah bol khai neh lòt tus. 

22Behơ̆ gen đơs tĕ mơ hìu Israel lah: ‘Jehôwa Yàng Tom Trồ đơs be do: Ơ hìu 
Israel, hơ̆ ò di la tài bơh bol mê mơ Añ rơp lơh ală bơta do, mơya hơ̆ la tài bơh 
sơnđan sàng goh Añ jê, la sơnđan mơ bol mê neh lơh cau in sền òsơp digùl ală 
làng bol mơ bol mê neh lòt tus. 

23Añ rơp lơh sàng goh sơnđan dờng Añ jê, la sơnđan neh gơkòl cau sền òsơp 
digùl ală làng bol, sơnđan mơ bol mê neh lơh cau sền òsơp digùl bol khai. Gen 
ală làng bol rơp git Añ la Yàng Jehôwa tòm tŭ añ bơh bol mê mơ ràng tơlik bơta 
sàng goh Añ jê di đap bol khai, Jehôwa Yàng Tom Trồ đơs behơ̆. 

24Bơh Añ rơp tă bol mê bơh di ală làng bol mơ tơrgòm bol mê bơh di jơh ală 
lơgar mơ cèng bol mê mut tòm lơgar tòm bol mê dê. 

25Añ rơp rsìh dà sàng goh hơđang bol mê; mơ bol mê rơp geh sàng goh; Añ rơp 
lơh bol mê in goh jơh bơh di ală bơta ƀơ̆ ƀơl bol mê dê mơ bơh di jơh ală rùp ràk 
bol mê dê. 

26 Añ rơp ai bol mê in dô nơm nùs pa, mơ ơn dô nơm hwềng pa tòm bol mê; Añ 
rơp tă nùs mơ lŭ bơh di bol mê, mơ ai bol mê in nùs mơ poac. 

27Añ rơp ơn Hwềng Añ tòm bol mê, mơ lơh bol mê in lòt jat bơta sồr lam Añ jê, 
mơ kơrhia prap gàr ală bơta boh lam Añ jê. 

28Bol mê rơp ơm tòm lơgar mơ Añ neh ai ồng pàng bol mê in; bol mê rơp lơh gơs 
làng bol Añ jê, mơ Añ rơp lơh gơs Yàng Tom Trồ bol mê dê. 

29Añ rơp dong tă bol mê klàs bơh di ală bơta ƀơ̆ iơh bol mê dê. Añ rơp ai kòi mbo 
mơ lơh gơ in gơlik gơs oă, mơ rơp ò tơndùh bơta jơgloh rung hơđang bol mê. 

30Añ rơp ai bơtơl oă plai hơđang ală chi mơ oă kòi mbo hơđang ală mìr sre tồ bol 
mê in ò tai kong sền òsơp digùl ală làng bol tài bơh bơta jơgloh rung. 

31Gen bol mê rơp kah wơl ală gùng dà iơh mơ ală broă lơh bơsak bol mê dê, mơ 
bol mê rơp cù kìr di să tòm bol mê bơh ală tồi glài mơ broă lơh iơh rmơh bol mê 
dê.’ 

32‘Añ kòñ bol mê git la Añ ò di bơh bol mê mơ Añ lơh behơ̆,’ Jehôwa Yàng Tom 
Trồ đơs behơ̆. ‘Ơ hìu Israel, pal git ƀàssìl mơ rngòt rngơt bơh gùng dà bol mê dê!’ 

33Jehôwa Yàng Tom Trồ đơs be do: ‘Tòm ngai mơ Añ lơh goh bol mê bơh di jơh 
ală tồi glài bol mê dê, Añ rơp lơh ƀòn dờng gơs cau ơm, mơ ală tiah srau gòi rơp 
geh bơt bơtào wơl. 

34Ù tiah lòi srau rơp geh troă lơòr, ò tai sang lòi ngềt ngơt di đap jơh ală cau lòt 
gan gơ. 

35Bol khai rơp đơs lah: “Ù tiah lòi srau do neh gơlik gơs kung be suơn Eden; ală 
ƀòn dờng tơrlah tơrlơm, sang lòi ngềt ngơt, mơ gơkòl tơnroh, tŭ do neh geh 
bơtào kơ̆ mơ gơs làng bol ơm!” 

36Gen ală làng bol gam wơl gùt dar bol mê rơp git lah Añ, Yàng Jehôwa, neh bơt 
bơtào wơl tiah kong tơnroh, mơ neh tam wơl tiah neh kong lòi srau gòi. Añ, Yàng 
Jehôwa neh đơs behơ̆, mơ Añ rơp lơh behơ̆.’ 

37Jehôwa Yàng Tom Trồ đơs be do: ‘Añ kung rơp lòi hìu Israel dan Añ lơh bơta 
do bol khai in: Añ rơp bơtơl khà làng bol bol khai in gơlik gơs oă be mpồl belàt. 

38Be mpồl belàt lơh gơs phan ơn pơdơng, be mpồl belàt tòm Jerusalem tòm ală 
ngai pơjum sa neh lơh nền gơ dê, behơ̆ ală ƀòn dờng tơrlah tơrlơm rơp geh bềng 
lìu ală mpồl làng bol. Gen bol khai rơp git Añ la Yàng Jehôwa.’” 

Ejekiel 37 

Thòng ală ntìng ro 
1Tê Yàng Jehôwa dê ơm hơđang añ, mơ Hwềng Yàng Jehôwa dê cèng añ lik, mơ 
ơn añ digùl dô nơm thòng gơs bềng ală ntìng. 

2Kơnràñ lam añ lòt gùt dar ală ntìng hơ̆; gơs oă ngan ntìng tòm thòng hơ̆, mơ ală 
ntìng hơ̆ neh ro ngan. 

3Kơnràñ lùp añ lah: “Ơ kòn mơnus, ală ntìng do rgơi kis sơl?” Añ đơs lah: “Ơ 
Jehôwa Yàng Tom Trồ, Kơnràñ git.” 

4Gen Kơnràñ đơs mơ añ lah: “Đơs hwơr tĕ mơ ală ntìng do mơ đơs mơ bol gơ 
lah: ‘Ơ ală ntìng ro, iat tĕ jơnau Yàng Jehôwa dê.’ 

5Jehôwa Yàng Tom Trồ đơs mơ ală ntìng do lah: ‘Añ rơp ai nhơm tă mut tòm bol 
mê, mơ bol mê rơp kis. 

6Añ rơp ơn ară tòm bol mê, mơ lơh gơs poac tus hơđang bol mê mơ gòm bol mê 
mơ gơltau. Añ rơp ơn nhơm tă tòm bol mê, mơ bol mê rơp kis. Gen bol mê rơp 
git Añ la Yàng Jehôwa.’” 

7Behơ̆ añ đơs hwơr jat be añ neh geh sồr; mơ tòm tŭ añ đơs hwơr, gen nisơna 
gơs ntas nggồr, mơ ală ntìng gơ pơjum bal, ntìng do gơtòmcrap mơ ntìng ne. 

8Añ rmê sền mơ gŏ ală ară mơ poac gơlik gơs hơđang ală ntìng hơ̆, mơ gơs gơltau 
gòm bol gơ, mơya ò gơs nhơm tă tòm bol gơ. 

9Gen Kơnràñ đơs mơ añ lah: “Ơ kòn mơnus, đơs hwơr tĕ mơ nhơm tă; đơs hwơr 
tĕ mơ gơ lah: Jehôwa Yàng Tom Trồ đơs be do: Ơ nhơm tă, tus tĕ bơh poan đah 
càl, mơ khồm hơđang ală cau kong tơnchơt do tồ bol khai in geh kis.” 

10 Behơ̆ añ đơs hwơr jat be Kơnràñ neh sồr añ, mơ nhơm tă mut tòm bol khai; 
bol khai geh kis, ntào hơđang jơng bol khai dê, lơh gơs dô mpồl cau dờng ngan. 

11Gen Kơnràñ đơs mơ añ lah: “Ơ kòn mơnus, ală ntìng do la jơh dô nơm hìu 
Israel. Bol khai đơs lah: ‘Ntìng bol hi dê neh ro rañ, bơta gơn kơnòm bol hi dê 
neh roh, bol hi neh kong tơnroh jơh!’ 

12Behơ̆, đơs hwơr tĕ mơ đơs mơ bol khai lah: ‘Jehôwa Yàng Tom Trồ đơs lah: Ơ 
làng bol Añ jê, Añ rơp pò ală bơtô ƀồc bol mê dê, mơ cèng tơngguh bol mê bơh 
di tiah hơ̆; Añ rơp cèng bol mê rê wơl tòm lơgar Israel. 

13Gen bol mê rơp git Añ la Yàng Jehôwa, tòm tŭ Añ neh pò ală bơtô ƀồc bol mê 
dê mơ cèng tơngguh bol mê bơh di ală bơtô ƀồc bol mê dê, ơ làng bol Añ jê. 

14Añ rơp ơn Hwềng Añ tòm bol mê mơ bol mê rơp kis. Añ rơp ơn bol mê tòm ù 
tòm bol mê dê. Gen bol mê rơp git Añ la Yàng Jehôwa neh đơs mơ rơp lơh, Yàng 
Jehôwa đơs behơ̆.’” 

Bàr nơm gai jra 
15Gơs jơnau Yàng Jehôwa đơs mơ añ lah: 

16“Ơ kòn mơnus, ai tĕ dô nơm gai mơ cih hơđang gơ lah: ‘Bơh Juda mơ Israel 
gơtòmklac mơ gơ.’ Gen ai tĕ dô nơm gai ndai mơ cih hơđang gơ lah: ‘Bơh Jôsep, 
gai Epraim mơ jơh hìu Israel ring lơngai mơ gơ.’ 

17Crap tĕ bal bàr nơm gai hơ̆ lơh gơs dô bă bal nàng gơlik gơs dô nơm gai tòm tê 
mê. 

18Tòm tŭ làng bol mê dê lùp mê lah: ‘Ồng ò yal tơlik bol hi in jơnau gơtha ală 
bơta do ơ?’ 

19Đơs tĕ mơ bol khai lah: Jehôwa Yàng Tom Trồ đơs be do: ‘Añ rơp tă gai Jôsep 
dê bơh di tê Epraim mơ bơh di ală jơi bơtiàn Israel gơs dô bă bal mơ gơ, mơ Añ 
rơp ơn gai Juda hơđang gơ, mơ lơh gơlik gơs mìng dô nơm gai lơm, nàng bol khai 
rơp gơlik gơs dô nơm gai tòm tê Añ.’ 

20Yơr tĕ di đap mat bol khai ală gai mê neh cih hơđang, 

21mơ đơs mơ bol khai lah: Jehôwa Yàng Tom Trồ đơs be do: ‘Añ rơp tă tơlik kòn 
sau Israel bơh digùl ală lơgar mơ bol khai neh lòt tus. Añ rơp pơjum tơrgòm bol 
khai bơh di jơh ală tiah gùt dar, mơ cèng bol khai rê wơl tòm lơgar tòm bol khai 
dê. 

22Añ rơp lơh bol khai in gơlik gơs mìng dô làng bol tòm lơgar, hơđang ală 
mơnơm Israel dê; dô nă bơtau rơp la bơtau hơđang jơh tơl nă bol khai. Bol khai 
rơp ò tŭ lơi gơs bàr nơm làng bol tai hala gơkòl cah is tòm bàr nơm lơgar. 

23Bol khai rơp ò tŭ lơi lơh ƀơ̆ ƀơl is să tòm bol khai dê bơh ală rùp ràk mơ bơta 
lơi lơh bol khai in gơlik ngkòr ngkàc, hala bơh dô nơm tồi glài lơi bol khai dê, 
bơh Añ rơp dong tă bol khai klàs bơh di jơh ală bơta bol khai neh tìs glài, mơ Añ 
rơp lơh goh bol khai. Bol khai rơp lơh gơs làng bol Añ jê mơ Añ rơp lơh gơs Yàng 
Tom Trồ bol khai dê. 

24 Cau duh broă Añ jê la Dabit rơp lơh gơs bơtau at bồ hơđang bol khai mơ jơh 
tơl nă bol khai rơp gơs mìng dô nă cau ê lơm. Bol khai rơp cơnđòa lòt jat ală bơta 
boh lam Añ jê mơ kơrhia prap gàr ală bơta sồr lam Añ jê. 

25Bol khai rơp ơm tòm lơgar mơ Añ neh ai cau duh broă Añ jê la Jakôp, la lơgar 
mơ ồng pàng bol mê neh ơm. Bol khai, kòn sau bol khai, mơ kòn sau kòn sau bol 
khai dê rơp ơm tềng hơ̆ jơl sùm sùm; cau duh broă Añ jê la Dabit rơp gơs bơtau 
bol khai dê jơl sùm sùm. 

26Añ rơp bơt bơtào dô bơta ho bal ring lơngai mơ bol khai; hơ̆ rơp la dô bơta ho 
bal gam sùm sùm. Añ rơp ai lơngai bol khai in mơ lơh khà làng bol bol khai dê 
gơbơtơl oă ngan. Añ rơp ơn hìu duh khoai Añ jê digùl bol khai gam sùm sùm. 

27 Tiah ơm sùm Añ jê rơp gơs digùl bol khai; Añ rơp gơs Yàng Tom Trồ bol khai 
dê, bol khai rơp gơs làng bol Añ jê. 

28Gen ală làng bol rơp git Añ la Yàng Jehôwa neh lơh làng bol Israel in gơlik gơs 
sàng goh, tòm tŭ hìu duh khoai Añ jê rơp ơm digùl bol khai gam sùm sùm.’” 

Ejekiel 38 

Jơnau đơs hwơr tòmdră mơ Gok 
1Gơs jơnau Yàng Jehôwa đơs mơ añ lah: 

2 “Ơ kòn mơnus, wèt tĕ mat mê tòmdră mơ Gok ơm tòm lơgar Magok, la bơtau 
Rôs, Mesek mơ Tubal dê, mơ đơs hwơr tĕ tòmdră mơ khai 

3mơ đơs lah: Jehôwa Yàng Tom Trồ đơs be do: ‘Ơ Gok bơtau dờng Mesek mơ 
Tubal dê, Añ tòmdră mơ mê 

4Añ rơp pơrlac mê gùt dar, mơ ơn ală gai kơlnĕ lòs tòm kàng mê, mơ rơp lam mê 
lik bal mơ jơh mpồl ling mê dê, hơ̆ la ală ơseh bal mơ cau hào ơseh gơs tơl jơh 
ală phan ngui tòmlơh, bal mơ dô mpồl ling gal ngan at ală khèl dờng khèl dềt, jơh 
tơl nă bol khai hu hi đào bol khai dê. 

5Persia, Kus, mơ Put rơp ơm bal mơ bol khai, jơh tơl nă gơs khèl mơ sơgơn lòs. 

6Gômer bal mơ jơh ală mpồl ling khai dê, Bet Tôgama ơm ngài đah đang bal mơ 
jơh ală mpồl ling khai dê, hơ̆ la oă làng bol bal mơ mê. 

7Rcang sir tĕ; rcang lài tĕ, mê bal mơ jơh ală mpồl pơjum gùt dar mê, mê at bồ tĕ 
bol khai. 

8Tơnơ̆ mơ oă ngai, mê rơp geh hòi mut tòm mpồl ling. Tòm ală nam rơp tus mê 
rơp tòmpìt ai dô nơm lơgar pa geh bơt bơtào wơl tơnơ̆ mơ bơta tòmlơh, làng 
bol gơ dê neh geh pơjum tơrgòm bơh digùl oă làng bol tus hơđang ală mơnơm 
Israel dê, la tiah neh jŏ rau sang lòi ngềt ngơt. Bol khai neh geh cèng lik bơh di 
ală làng bol, mơ tŭ do jơh tơl nă bol khai ơm lơngap lơngai. 

9Mê mơ jơh ală mpồl ling mê dê, mơ mpồl oă làng bol bal mơ mê rơp guh mơ lòt 
hơđap kung be càl rbut; mê rơp kung be dô puk mhwal jơm gòm jơh lơgar.’” 

10Jehôwa Yàng Tom Trồ đơs be do: “Tòm ngai hơ̆, gơs ală bơta kơlôi sơnơng tus 
tòm dơngoh mê, mơ mê rơp bơtào lơh nền dô nơm kai gơrmơ̆i iơh rmơh. 

11Mê rơp đơs lah: ‘Añ rơp guh tòmdră mơ lơgar ală ƀòn ò gơs dơrñang; añ rơp 
brồ lơh dô nơm làng bol ơm ring lơngai, jơh tơl nă bol khai ơm tòm ală tiah ò 
gơs dơrñang, ò gơs mpồng mơ gai kal mpồng. 

12Añ rơp tòmpìt ai ală phan tòmpìt geh, tòmdră mơ ală tiah srau gòi mơ tŭ do 
gơs làng bol ơm, mơ jơh ală cau pơjum tơrgòm wơl bơh di ală làng bol, bol khai 
jòi jat ală phan poan jơng mơ phan mơna, mơ bol khai ơm digùl plai ù.’ 

13Seba mơ Dedan mơ ală cau kă bro Tarsi dê bal mơ jơh ală ƀòn dềt bol khai dê, 
rơp đơs mơ mê lah: ‘Mê neh tus nàng phà kup sơl ơ? Mê neh pơjum mpồl ling 
mê dê nàng tòmpìt, nàng tă cèng priă mơ màh, nàng kơñau ală phan poan jơng 
mơ phan mơna, mơ ai oă phan phà kup sơl ơ?’ 

14Behơ̆ gen, ơ kòn mơnus, đơs hwơr tĕ mơ đơs mơ Gok lah: Jehôwa Yàng Tom 
Trồ đơs be do: ‘Tòm ngai hơ̆, tòm tŭ làng bol Israel Añ jê ơm lơngap lơngai, mê 
ò git sơl ơ? 

15Mê rơp tus bơh di tiah mê dê ơm ngài đah đang, mê bal mơ oă làng bol ơm mơ 
mê, jơh tơl nă bol khai hào ơseh, dô mpồl bol oă, dô mpồl ling pràn ngan. 

16Mê rơp lòt tus tòmdră mơ làng bol Israel Añ jê, kung be dô puk mhwal jơm 
gòm lơgar. Tòm ală ngai rơp tus, Ơ Gok, Añ rơp cèng mê tus tòmdră mơ lơgar Añ 
jê, tồ ală làng bol rgơi git Añ tòm tŭ Añ ràng tơlik să tòm Añ sàng goh bơh mê di 
đap mat bol khai.’” 

Bơta cahrña Gok 
17“Jehôwa Yàng Tom Trồ đơs be do: ‘Mê ò di la cau mơ Añ neh đơs tòm ală ngai 
lài òr kơnòm di cau duh broă Añ jê la ală cau gơnoar hwơr Israel dê, la ală cau 
tòm tŭ hơ̆ neh đơs hwơr tòm jŏ nam lah Añ rơp cèng mê tus tòmdră mơ bol khai 
ơ? 

18Tòm ngai hơ̆, tòm tŭ Gok brồ lơh lơgar Israel gen bơta gơjrañ dờng Añ jê rơp 
gơhào khuh.’ Jehôwa Yàng Tom Trồ đơs behơ̆. 

19‘Tòm bơta ƀoah gơjrañ mơ bơta gơjrañ dờng duh hơng Añ jê, Añ yal loh lah: 
tòm ngai hơ̆ rơp gơs lơnggơr ù dờng ngan tòm lơgar Israel. 

20Ală ka tòm dàlềng, ală sềm hơđang trồ, ală jơi phan poan jơng tòm ƀlàng, jơh 
ală kòn mơnus ơm hơđang plai ù rơp rơm să tòm tŭ Añ tơlik să. Ală mơnơm rơp 
kòl sơrbì, ală pơnai lŭ dờng rơp bơcah lề, mơ jơh ală dơrñang rơp tơrlah jơh.’ 

21Jehôwa Yàng Tom Trồ đơs lah: ‘Añ rơp hòi đào tus tòmdră mơ Gok hơđang jơh 
ală mơnơm Añ jê. Kòp nă rơp tơrwơl đào tòmdră mơ oh mi he. 

22Añ rơp ngui bơta kòp jê pluh plàng mơ bơta gơhòr mhàm nàng cahrña tòmdră 
mơ khai; Añ rơp dùh mìu dờng, mìu piar, mơ ồs siau sa roh hơđang khai, hơđang 
ală mpồl ling khai dê, mơ hơđang ală làng bol lòt bal mơ khai. 

23Behơ̆, Añ rơp ràng tơlik bơta dờng ngan mơ bơta sàng goh Añ jê, mơ Añ rơp 
tơnggit să tòm Añ di đap mat oă lơgar. Gen bol khai rơp git Añ la Yàng Jehôwa.’” 

Ejekiel 39 

Mpồl ling Gok kong tơnroh 
1“Ơ kòn mơnus, đơs hwơr tĕ tòmdră mơ Gok mơ đơs lah: Jehôwa Yàng Tom Trồ 
đơs be do: ‘Ơ Gok, bơtau Rôs, Mesek mơ Tubal dê, Añ tòmdră mơ mê. 

2Añ rơp pơrlac mê gùt dar mơ hwài mê lòt, Añ rơp cèng mê tus bơh di tiah ngài 
ngan đah đang, mơ sồr mê tòmdră mơ ală mơnơm Israel dê. 

3Gen Añ rơp tă tơlik àtak bơh di tê kiau mê, mơ tơndùh ală kam bơh di tê ma mê 
dê. 

4Mê rơp gơpừ hơđang ală mơnơm Israel dê, mê bal mơ jơh ală mpồl ling mê dê, 
mơ jơh ală làng bol lòt jat mê tai sơl. Añ rơp phi mê lơh gơs phan sa jơh ală jơi 
sềm sa poac mơ jơi phan poan jơng tòm brê. 

5Mê rơp gơpừ tòm ƀlàng sre be Añ neh đơs,’ Jehôwa Yàng Tom Trồ đơs behơ̆. 

6‘Añ rơp tơndùh ồs hơđang Magok, mơ hơđang ală cau ơm lơngap lơngai di gah 
dàlềng; mơ bol khai rơp git Añ la Yàng Jehôwa. 

7Sơnđan sàng goh Añ jê rơp geh tơnggit digùl làng bol Israel Añ jê, mơ Añ rơp ò 
lòi sơnđan sàng goh Añ jê gơkòl cau sền òsơp tai, mơ ală lơgar rơp git Añ la Yàng 
Jehôwa, Bơtau Sàng Goh tòm Israel. 

8Gơ neh tus rau! Gơ neh gơlik gơs rau, Jehôwa Yàng Tom Trồ đơs behơ̆. Ngai do 
la ngai mơ Añ neh đơs bơh bơta hơ̆. 

9Gen ală cau ơm tòm ală ƀòn dờng Israel dê rơp lik lòt mơ ai ală phan tòmlơh 
sing ồs mơ chu pơrguc gơ, ală khèl dờng mơ khèl dềt, ală àtak mơ ală kam, ală 
gai lồng mơ ală tà. Bol khai ai ală phan hơ̆ sing ồs tòm poh nam. 

10Bol khai rơp ò càng jòi lòng tòm ƀlàng hala koh lòng tòm brê, tài bơh bol khai 
ngui phan tòmlơh nàng sing ồs; bol khai rơp phà sơmbrơt ală cau neh phà 
sơmbrơt bol khai, mơ tòmpìt ai ală cau neh tòmpìt ai bơh di bol khai, Jehôwa 
Yàng Tom Trồ đơs behơ̆.’” 

Bơta tơp ƀồc Gok dê 
11“‘Tòm ngai hơ̆, Añ rơp ai Gok in dô bă tiah tơp ƀồc tòm Israel, tòm thòng ală 
cau lòt gùng hơ đah mattơngai lik tus hơ dàlềng. Tiah tơp ƀồc hơ̆ rơp kơryan ală 
cau lòt gùng tài bơh Gok mơ jơh ală mpồl làng bol khai dê rơp tơp tềng hơ̆. Behơ̆ 
gơ rơp geh sơnđan la Thòng Hamon Gok dê 

12Tòm poh kơnhai, hìu Israel rơp tơp ƀồc bol khai tồ lơh sàng goh tòm lơgar. 

13Jơh làng bol tòm lơgar rơp tơp ƀồc bol khai; mơ gơ rơp cèng bol khai in bơta 
màng ryŭ tòm ngai mơ Añ ràng tơlik bơta gơklŏ Añ jê, Jehôwa Yàng Tom Trồ đơs 
behơ̆. 

14Bol khai rơp ơn is ală cau klau nàng lòt gan sùm hơđang ù mơ nàng tơp ală cau 
sò tơm gam wơl hơđang ù, tồ lơh goh gơ in; tòm poh kơnhai, bol khai rơp lơh 
broă sơwì sền bol khai dê. 

15Tòm tŭ ală cau jòi sền lòt làm lơgar, cau lơi gŏ dô nơm ntìng cau pal ơn dô nơm 
tềl tềng hơ̆, jơl tus di tŭ ală cau tơp ƀồc neh tơp gơtòm thòng Hamon Gok dê. 

16(Tềng hơ̆ kung gơs dô nơm ƀòn dờng sơnđan la Hamonah sơl). Bol khai rơp 
lơh goh ù tiah la behơ̆.’ 

17 Ai mê, ơ kòn mơnus, Jehôwa Yàng Tom Trồ đơs be do: ‘Đơs tĕ mơ jơh ală jơi 
sềm mơ jơh ală jơi phan poan jơng tòm brê lah: Pơjum tơrgòm bal tĕ mơ tus bơh 
jơh ală đah gùt dar, tus hơ phan ơn mơ Añ rcang yò sa bol mê in, hơ̆ la dô nơm 
phan ơn yò sa dờng hơđang ală mơnơm Israel dê. Tềng hơ̆ bol mê rơp sa poac 
mơ hùc mhàm. 

18Bol mê rơp sa poac ală cau pràn kơldang dê, hùc mhàm ală cau kwang bơtau 
tòm plai ù kung be bol khai la ală belàt dam mơ belàt kòn, be dam mơ kơnrồ 
dam, jơh ală la phan poan jơng lơmă Basan dê. 

19Bol mê rơp sa dơngi jơl tus di tŭ bol mê hòm lai mơ hùc mhàm jơl tus di tŭ bol 
mê bơñul, tòm bơta yò sa phan pơdơng mơ añ neh rcang bol mê in. 

20Mơ di cơnòng sa Añ jê bol mê rơp sa hòm bơh ală ơseh mơ ală cau hào ơseh, 
tơl ală sèng cau ling tòmlơh mơ ală sèng cau ling,’ Jehôwa Yàng Tom Trồ đơs 
behơ̆.” 

Israel geh bơtào wơl tòm Lơgar 
21“Añ rơp ràng tơlik bơta gơklŏ Añ jê digùl ală lơgar; mơ jơh ală lơgar rơp gŏ 
bơta cahrña Añ neh lơh gơlik gơs, mơ tê Añ jê neh ơn hơđang bol khai. 

22Hìu Israel rơp git Añ la Jehôwa Yàng Tom Trồ bol khai dê, bơh ngai hơ̆ tus di 
ală ngai rơp tus. 

23Mơ ală làng bol rơp git la hìu Israel neh kong kup cèng pơrdô la tài bơh tồi glài 
bol khai dê, tài bơh khai ò dòn song mơ Añ. Behơ̆ Añ pồn mat Añ bơh di bol khai, 
mơ Añ neh jào bol khai tòm tê ală cau sò tơm bol khai dê, mơ jơh tơl nă bol khai 
neh gơpừ bơh đào. 

24Añ neh lơh gơwèt mơ bol khai jat be bơta ƀơ̆ ƀơl mơ tồi glài bol khai dê, mơ 
Añ neh pồn ndơp mat Añ bơh di bol khai.” 

25Gen tàng, Jehôwa Yàng Tom Trồ đơs be do: “Tŭ do Añ rơp cèng Jakôp rê wơl 
bơh di tiah kong kup cèng pơrdô; Añ rơp nđàc sơngit di jơh hìu Israel, mơ Añ 
rơp ƀoah pơrhiat bơh sơnđan sàng goh Añ jê. 

26Bol khai rơp hŭi bơta ƀàssìl ƀàsso bol khai dê mơ jơh ală bơta ò dòn song mơ 
bol khai neh gơwèt mơ Añ tòm tŭ bol khai ơm lơngap lơngai tòm lơgar bol khai 
dê, ò gơs cau lơi lơh bol khai in rngòt rngơt. 

27Tòm tŭ Añ neh cèng bol khai rê wơl bơh digùl ală làng bol mơ neh pơjum 
tơrgòm bol khai bơh di ală lơgar ală cau sò tơm bol khai dê, mơ bơh di bol khai 
Añ neh ràng tơlik bơta sàng goh Añ jê di đap oă lơgar. 

28Gen bol khai rơp git Añ la Jehôwa Yàng Tom Trồ bol khai dê, tài bơh Añ neh 
cèng pơrdô bol khai tơmut digùl ală lơgar, mơ Añ rơp pơjum tơrgòm bol khai 
tòm lơgar tòm bol khai dê. Añ rơp ò sang lòi dô nă cau lơi tòm bol khai bơh ngkòi. 

29Añ rơp ò tŭ lơi pồn mat Añ tai bơh di bol khai, tòm tŭ Añ rơp tuh Hwềng Añ 
hơđang hìu Israel, Jehôwa Yàng Tom Trồ đơs behơ̆.” 

Ejekiel 40 

Bơta tơnggŏ hìu duh khoai pa 
1Tòm nam bàr jơt pram tơnơ̆ mơ tŭ bol hi kong kup cèng pơrdô, tòm bồ sơnam, 
ngai jơt tòm kơnhai, hơ̆ la nam dơ̆ jơt poan tơnơ̆ mơ tŭ ƀòn dờng kong tơrlah, 
tòm ngai hơ̆, tê Yàng Jehôwa ơn hơđang añ; mơ Kơnràñ cèng añ tus tềng hơ̆. 

2 Tòm ală bơta gơtơnggŏ Yàng Tom Trồ dê, Kơnràñ cèng añ tus tòm lơgar Israel, 
mơ ơn añ hơđang dô nơm mơnơm jơnhoa ngan, bơh hơđang hơ̆ añ sền gŏ hơ 
đah đơm gơlơh be dô nơm ƀòn dờng gơs oă hìu. 

3 Kơnràñ neh cèng añ tus tềng hơ̆ mơ añ gŏ dô nă cau gơs rùp să kung be kòng. 
Cau hơ̆ ntào di gùng mpồng pơnggàr, at tòm tê dô dang che brài mơ dô nơm gai 
was mơ proh. 

4Khai đơs mơ añ lah: “Ơ kòn mơnus, ai tĕ mat sền nền, ai tĕ tồr iat nền, mơ ơn tĕ 
nùs kơlôi bơh kòp bơta mơ añ rơp sơnio mê in, bơh hơ̆ la tơnggume mơ mê geh 
cèng tus tềng do; yal wơl tĕ hìu Israel in jơh ală bơta mê gŏ.” 

Mpồng Đah Mattơngai Lik tus hơ Ƀlàng Bơdìh 
5 Añ gŏ dô nơm dơrñang gùt dar tiah bơt hìu duh khoai. Gai was khai at tòm tê 
la prau tal jòng, kòp tal jòng rlau mơ tal òs dô nđàm. Khai was dơrñang đah lơut 
la dô gai, mơ đah jơnhoa kung dô gai. 

6Gen khai lòt tus di mpồng pơnggàr đah mattơngai lik. Khai cơnđòa digùl ală 
kơnă ntùng mơ was ròc mpồng pơnggàr dê; gơ jrô dô gai. 

7Ală ơdŭ cau ling kơp gàr dê gơs dô gai jòng mơ dô gai ơnàng, mơ tiah pah digùl 
ơdŭ mut dơlam, la pram tal; mơ ròc mpồng pơnggàr di gah mpồng rơng wèt song 
hơđap hìu duh khoai gơs dô gai jrô. 

8Gen khai was mpồng rơng gùng mpồng pơnggàr dê. 

9Gen gơ jrô phàm tal, mơ ală jrong mpồng gơ dê lơut bàr tal. Mpồng rơng gùng 
mpồng pơnggàr dê wèt mat hơ hìu duh khoai. 

10Tòm dơlam mpồng pơnggàr đah mattơngai lik gơs pe nơm ơdŭ cau ling kơp 
gàr hơđang kòp gah, jơh pe nơm ơdŭ hơ̆ jòng ơnàng ndròm bal, mơ đah mat ală 
dơrñang mpòl digùl kòp gah gơs jòng ơnàng ndròm bal. 

11Gen khai was đah ơnàng gùng mpồng pơnggàr dê, gơ gơs jơt tal, mơ đah jòng 
la jơt pe tal. 

12Di đap kòp nơm ơdŭ cau ling kơp gàr dê gơs dô nơm dơrñang jơnhoa dô tal; 
mơ ală ơdŭ cau ling kơp gàr dê gơs prau tal poan đah ndròm bal. 

13Gen khai was gùng mpồng pơnggàr bơh bồ dơrñang đah ngkòi ơdŭ do tus dê 
dơrñang đah ngkòi ơdŭ ne; la bàr jơt pram tal, mpồng do tòm toh mat mơ mpồng 
ne. 

14Khai kung was ală ơdŭ bơdìh, gơs bàr jơt tal, mơ mpồng rềp di jrong hơ̆ kòp 
đah tòm ƀlàng. 

15Bơh di đap mpồng di gùng mut tus di tiah lồi ơdŭ dơlam la pram jơt tal. 

16Ơdŭ gơmut dơlam mơ ală jrong gơ dê gơs ală mpồng dềt, mơ ală kai kal đah 
dơlam gùt dar ală mpồng, mơ tòm ală ơdŭ kung gơs mpồng dềt gùt dar đah 
dơlam; mơ hơđang ală jrong la rùp ală chi gòl. 

Ƀlàng Bơdìh 
17Lồc behơ̆, khai lam añ tus tòm ƀlàng bơdìh. Tềng hơ̆ añ gŏ gơs ală ơdŭ, gùt dar 
ƀlàng jơng gùng gơs gùng sap mơ lŭ gùt dar ƀlàng, rò gah gùng sap lŭ hơ̆ gơs pe 
jơt nơm ơdŭ. 

18Gùng sap lŭ hơ̆ jat rò gah ală mpồng pơnggàr dê, đah jòng ndròm mơ mpồng 
ƀòn; hơ̆ la gùng lòt hơđơm sap mơ lŭ. 

19Gen khai was đah jòng bơh di đah dơlam gùng mpồng pơnggàr gah hơđơm tus 
di đah bơdìh ƀlàng dơlam dê, gơ gơs dô rhiang tal ndròm bal. 

Mpồng Đah Đang 
20Gen khai was gah jòng mơ gah ơnàng mpồng pơnggàr wèt hơ đah đang, lam 
tus hơ ƀlàng bơdìh. 

21Bàr gah mpồng ƀòn, kòp đah gơs pe nơm ơdŭ, ală jrong mơ ală ơdŭ cau ling 
kơp gàr dê tềng hơ̆, sơnoa rnoas ndròm bal mơ mpồng sơnròp: jòng bàr jơt pram 
met, ơnàng jơt bàr met nggùl. 

22Ală mpồng dềt, ală rơng mpồng mơ ală chi gòl gơ dê gơs gah jòng mơ gah 
ơnàng ndròm bal mơ mpồng pơnggàr đah mattơngai lik. Gơs poh kơnă ntùng 
lam guh tus hơ mpồng ƀòn; mơ gơs dô nơm rơng tòm dơlam hơ̆. 

23Tòm toh mơ mpồng pơnggàr đah đang mơ mpồng dờng đah mattơngai lik la 
mpồng dờng lam mut tus hơ ƀlàng rơng dơlam; khai was bơh mpồng do tus hơ 
mpồng hơ ne, la pram jơt met. 

Mpồng Đah Đơm 
24Gen khai lam añ tus di đah hơđơm mơ añ gŏ dô nơm mpồng pơnggàr wèt hơ 
đah hơđơm. Khai was ală jrong mơ ală mpồng rơng gơ dê, mơ gơ gơs jòng ơnàng 
ndròm bal. 

25Ơdŭ bơdìh hơ̆ gơs ală mpồng dềt tòm toh be ală mpồng dềt ndai. Gơ jòng bàr 
jơt pram met mơ ơnàng jơt bàr met nggùl. 

26Poh kơnă ntùng guh tus hơ mpồng dờng, ƀlàng rơng tòm dơlam gơ; ală jrong 
gơs ală rùp chi gòl jơh bàr đah mat. 

27Ƀlàng dơlam kung gơs dô nơm mpồng wèt hơ đah đơm, mơ khai was bơh di 
mpồng hơ̆ tus di mpồng bơdìh đah hơđơm, gơs dô rhiang tal. 

Ƀlàng Dơlam 
28Gen khai cèng añ tus tòm ƀlàng dơlam bơh mpồng dờng đah đơm, mơ khai was 
mpồng pơnggàr đah đơm, gơ gơs dờng ơnàng ndròm bal mơ gơp. 

29Ală ơdŭ, ală jrong mơ ală ƀlàng rơng gơ dê sơnoa rnoas ndròm bal mơ gơp gơ 
dê. Gùng mpồng pơnggàr mơ ală ƀlàng rơng gơ dê gơs ală mpồng dềt gùt dar. 
Ală ƀlàng rơng jòng ròt bàr jơt pram met, mơ ơnàng jơt bàr met nggùl. 

30Gùt dar gơs ală ƀlàng rơng jòng ròt jơt bàr met nggùl, ơnàng bàr met nggùl. 

31Ală ƀlàng rơng wèt mat hơ ƀlàng bơdìh; gơs ală rùp tòm chi gòl hơđang ală 
jrong gơ dê, mơ gơs phàm kơnă ntùng nàng guh tus hơđang. 

32Lồc behơ̆ khai cèng añ tus tòm ƀlàng dơlam đah mattơngai lik, khai was gùng 
mpồng pơnggàr, gơ gơs sơnoa rnoas ndròm bal mơ gơp. 

33Ală ơdŭ, ală jrong mơ ală ƀlàng rơng gơ dê gơs jòng ơnàng ndròm bal mơ gơp. 
Gùng mpồng pơnggàr bal mơ ƀlàng rơng gơ dê gơs ală mpồng dềt gùt dar. Ală 
ƀlàng rơng jòng bàr jơt pram met mơ ơnàng jơt bàr met nggùl. 

34Ƀlàng rơng mpồng pơnggàr do wèt mat tòm toh hơ ƀlàng bơdìh; gơs ală chi gòl 
bơka hơđang ală jrong gơ dê jơh bàr đah, mơ gơs phàm kơnă ntùng nàng guh 
tus hơđang. 

35Gen khai cèng añ tus hơ gùng mpồng pơnggàr đah đang mơ was gơ. Gơ jòng 
mơ ơnàng ndròm bal mơ ală mpồng pơnggàr ndai, 

36kung be ală ơdŭ mơ ală jrong mơ ală ƀlàng rơng gơ dê, mơ gơ gơs ală mpồng 
dềt gùt dar gơ. Gơ jòng ròt bàr jơt pram met mơ ơnàng jơt bàr met nggùl. 

37Ală ƀlàng rơng gơ dê wèt mat hơ ƀlàng bơdìh; gơs ală chi gòl bơka ală jrong 
ơm bàr gah, mơ gơs phàm kơnă ntùng nàng guh tus hơđang. 

Ală ơdŭ ngui nàng rcang ală phan ơn duh khoai 
38Dô nơm ơdŭ gơs mpồng ơm di gah mpồng rơng mpồng pơnggàr dê, la tiah cau 
rào ală phan ơn duh khoai chu pơrguc. 

39Tòm ƀlàng rơng gùng mpồng pơnggàr dê gơs bàr nơm cơnòng ơn phan tòm 
kòp đah, hơđang hơ̆ cau sreh tơnchơt ală phan ơn duh khoai chu pơrguc, ală 
phan ơn duh khoai tơwài glài bơta gơtup tìs mơ ală phan ơn duh khoai tơwài 
glài. 

40Đah bơdìh ƀlàng rơng rềp tiah guh hơ gùng mpồng pơnggàr đah đang dê, gơs 
bàr nơm cơnòng ơn phan, đah ne ƀlàng jơng gùng mpồng pơnggàr kung gơs bàr 
nơm cơnòng ơn phan. 

41Behơ̆ gơs poan nơm cơnòng ơn phan đah do mpồng pơnggàr dê mơ poan nơm 
di đah ne, jơh ală la phàm nơm, hơđang ală cơnòng hơ̆ cau sreh tơnchơt ală phan 
ơn duh khoai. 

42Kung gơs poan nơm cơnòng mơ lŭ poan mat ngui nàng ơn phan ơn duh khoai 
chu pơrguc, kòp nơm jòng nggùl met, ơnàng poh jơt pram sentimet, mơ jơnhoa 
nggùl met. Cau ơn ală phan ngui nàng sreh tơnchơt ală phan ơn duh khoai chu 
pơrguc hơđang hơ̆, bal mơ ală phan ơn duh khoai ndai. 

43Ală gai kơlnĕ ơnàng dô mpàng tê, geh yồng làm gùt dar dơrñang. Ală poac ơn 
duh khoai pal ơn hơđang cơnòng ơn phan. 

Ală ơdŭ ală cau gơnoar ơn phan duh khoai in 
44Đah bơdìh mpồng pơnggàr dơlam, gơs ală ơdŭ ală cau đơs chò in, dô nơm rềp 
di gah mpồng pơnggàr đah đang mơ wèt mat hơ đah đơm, mơ dô nơm ndai rềp 
di gah mpồng pơnggàr đah đơm mơ wèt mat hơ đah đang. 

45Khai đơs mơ añ lah: “Ơdŭ wèt mat hơ đah đơm lòi is ală cau gơnoar ơn phan 
duh khoai in la ală cau duh broă tòm hìu duh khoai, 

46mơ ơdŭ wèt mat hơ đah đang lòi is ală cau gơnoar ơn phan duh khoai la cau 
duh broă di cơnòng duh khoai. Hơ̆ la ală kòn klau Jadôk dê, mìng ală cau Lebi 
lơm rgơi tus rềp di Yàng Jehôwa nàng duh broă di đap Kơnràñ.” 

47Gen khai was ƀlàng hìu duh khoai dê, gơ gơs poan gah ring bal, jòng ròt pram 
jơt met mơ ơnàng pram jơt met. Mơ cơnòng duh khoai geh ơn di đap hìu duh 
khoai. 

Hìu duh khoai 
48Khai cèng añ tus di ƀlàng rơng hìu duh khoai dê, mơ was ală jrong ƀlàng rơng 
dê, kòp gah ơnàng bàr met nggùl. Gah ơnàng mpồng pơnggàr dê poh met mơ 
đah jrô mpồng pơnggàr kòp đah la dô met nggùl. 

49Ƀlàng rơng jòng ròt jơt met, đah ơnàng pram met nggùl. Gơs ntùng jơt kơnă 
lam guh tus hơ ƀlàng rơng dơlam mơ di gah jrong gơs bàr nơm jrong, kòp đah 
dô nơm jrong. 

Ejekiel 41 

1Gen cau hơ̆ cèng añ tus hơ tiah sàng goh ngan mơ was ală jrong; đah ơnàng ală 
jrong dê kòp đah la pe met. 

2Ơnàng gùng mut la pram met, kòp đah gơs bàr met nggùl. Khai kung was đah 
tiah sàng goh ngan dê; gơ gơs bàr jơt met jòng mơ jơt met ơnàng. 

3Gen khai mut tòm ơdŭ dơlam mơ was ală jrong gùng mut dê, kòp nơm gơs dô 
met ơnàng. Gùng mut gơs pe met jơnhoa, mơ đah jơnhoa mpồng gơs pe met, mơ 
ơnàng la dô met nggùl. 

4Mơ khai was gah jòng đah dơlam lồi dut tiah sàng goh dê, đah jòng jơt met, mơ 
gah ơnàng la jơt met. Khai đơs mơ añ lah: “Do la tiah sàng goh ngan.” 

5Gen khai was dơrñang hìu duh khoai dê; lơut pe met, mơ kòp nơm ơdŭ gùt dar 
hìu duh khoai ơnàng bàr met. 

6Ală ơdŭ di gah gơs pe tap, kòp tap gơs pe jơt nơm ơdŭ. Ală ơdŭ hơ̆ gơtup mơ dô 
nơm dơrñang di gah gùt dar hìu duh khoai, ngui be dô nơm ròc sơndră ală ơdŭ 
di gah in, nàng ală ròc sơndră hơ̆ ò càng tơƀă di dơrñang hìu duh khoai dê. 

7Ală ơdŭ di gah hìu duh khoai sơlo jòng hơđang gen geh bơt ơnàng rlau mơ tap 
hơđơm gơ. Ală ơdŭ bơt bơtào gùt dar hìu duh khoai la bơt sơlo jòng hơđang gen 
dơrñang sơlo wềt rlau; behơ̆ ală ơdŭ gơlik ơnàng rlau tòm tŭ guh jòng hơđang. 
Dô nơm ntùng gơguh bơh di tap liah hơđơm jơl tus hơ tap jòng hơđang jơh, lòt 
gan tap digùl. 

8Añ kung sền gŏ hìu duh khoai neh geh bơt hơđang mơnàng jơnhoa, gùt dar ală 
ơdŭ mơnàng was tơl dô nơm ròc jòng pe met. 

9Ală dơrñang đah bơdìh ală ơdŭ di gah lơut la bàr met nggùl. Dơrñang hơ̆ jòng 
rlau mơ ală ơdŭ di gah la bàr met nggùl, mơ pah gòi digùl ală ơdŭ di gah hìu duh 
khoai dê 

10mơ ală ơdŭ tòm ƀlàng gùt dar hìu duh khoai dê ơnàng la jơt met. 

11Ală mpồng ơdŭ di gah pò tơlik wèt hơ đah ù lòi gòi, dô nơm đah đang mơ dô 
nơm đah đơm; mơ pơnah ù lòi gòi hơ̆ ơnàng bàr met nggùl. 

12Hìu ơm di đap ƀlàng hìu duh khoai dê hơ đah mattơngai mut ơnàng pe jơt 
pram met. Dơrñang cang gùt dar hìu hơ̆ lơut bàr met nggùl, mơ jòng la poan jơt 
pram met. 

13Gen khai was hìu duh khoai; gơ gơs jòng pram jơt met; ƀlàng hìu duh khoai, 
hìu bal mơ ală dơrñang gơ dê kung jòng pram jơt met. 

14Đah ơnàng đah hơđap hìu mơ ƀlàng hìu duh khoai đah mattơngai lik la pram 
jơt met. 

15Gen khai was đah jòng hìu bơt wèt hơ ƀlàng đah ngkòi hìu duh khoai dê, kòp 
bal ală ƀlàng jơng gùng dê tòm kòp đah, pram jơt met. Đah bơdìh mơ đah dơlam, 
ală ƀlàng bơdìh di đap ƀlàng jơng gùng dê, 

16ală mpồng mơ ală mpồng dềt mơ ală pơnggàr cang gùt dar pe tap hìu hơ̆, đah 
hơđap bơr mpồng jơh ală bơta geh gòm mơ mpàn gùt dar. Bơh ù tus di ală mpồng 
dềt mơ ală mpồng dềt geh cang wơl. 

17Hơđang mpồng, đah dơlam mơ đah bơdìh hìu duh khoai, làm ală dơrñang đah 
bơdìh mơ đah dơlam, 

18jơh ală cau pac ală rùp ceruƀim mơ ală chi gòl, dô nơm chi gòl digùl dô nơm 
ceruƀim. Kòp ceruƀim gơs bàr đah mat: 

19mat kòn mơnus wèt hơ chi gòl đah do, mơ mat klìu triă wèt hơ chi gòl đah ne. 
Làm jơh gùt dar hìu duh khoai geh pac rùp behơ̆ lơm. 

20Bơh mơnàng hìu tus di tiah hơđang gùng mut, ceruƀim mơ chi gòl geh pac sềr 
hơđang dơrñang hìu duh khoai dê. 

21Ală dơwàng mpồng hìu duh khoai rùp poan mat mơ đah hơđap tiah sàng goh 
kung behơ̆ sơl. 

22Gơs dô nơm cơnòng duh khoai lơh mơ chi jơnhoa dô met nggùl mơ jòng dô 
met; ală mum gơ, mơnàng gơ mơ ală gah gơ dê lơh mơ chi lơm. Cau hơ̆ đơs mơ 
añ lah: “Do la cơnòng ơm di đap mat Yàng Jehôwa.” 

23Hìu duh khoai mơ Tiah Sàng Goh gơs bàr nơm mpồng. 

24Kòp nơm mpồng gơs bàr blah til wơl, bàr blah di kòp mpồng đah do mơ bàr 
blah di mpồng đah ne. 

25Hơđang ală mpồng hìu duh khoai mơ geh pac rùp ceruƀim mơ tòm chi gòl, 
kung be neh pac hơđang ală dơrñang, mơ gơs rơng lơh mơ chi di đap mpồng 
rơng. 

26Hơđang dơrñang ƀlàng bơdìh la ală mpồng dềt pơnggàr cang, geh pac ală rùp 
chi gòl bàr đah, ală ơdŭ di gah hìu duh khoai mơ rkàng tìm kung geh bơka behơ̆ 
sơl. 

Ejekiel 42 

Ală ơdŭ ơn is ală cau gơnoar ơn phan duh khoai in 
1Gen cau hơ̆ lam añ hơ đah ƀlàng bơdìh đah đang dê mơ cèng añ tus hơ ală ơdŭ 
tòm toh di ƀlàng hìu duh khoai dê mơ tòm toh di đap hìu bơt đah đang dê. 

2Hìu gơs mpồng wèt hơ đah đang jòng ròt pram jơt met mơ ơnàng bàr jơt pram 
met. 

3Tòmtìp mơ pơnah jơt met gơrê bal mơ ƀlàng dơlam mơ dô pơnah tòm toh di 
đap mơnàng geh lă mơ lŭ gơrê mơ ƀlàng bơdìh dê, la ƀlàng jơng hìu gơs pe tap. 

4Di đap ală ơdŭ gơs dô nơm gùng lòt ơnàng pram met, mơ đah dơlam gơs dô 
nơm gùng ơnàng nggùl met, ală mpồng gơwèt hơ đah đang. 

5Ală ơdŭ hơđang gen wềt rlau mơ ală ơdŭ hơđơm mơ ală ơdŭ digùl, tài bơh ală 
ƀlàng jơng hìu neh geh oă tiah rlau. 

6Ală ơdŭ tòm tap pe ò gơs jrong be tòm ƀlàng jơng gùng gơs, gen tàng ală ơdŭ 
hơđang mơ ală ơdŭ digùl pal tơmut tòm dơlam mơ hat rlau mơ ală ơdŭ di tap 
hơđơm. 

7Gơs dô nơm dơrñang bơdìh rò gah ală ơdŭ mơ ƀlàng bơdìh, gơ lòt di đap ală 
ơdŭ was bàr jơt pram met. 

8Đah jòng ală ơdŭ di gah ƀlàng bơdìh jòng ròt la bàr jơt pram met, ai ală ơdŭ tòm 
toh di đap hìu duh khoai gen jòng pram jơt met. 

9Hơđơm ală ơdŭ hơ̆, đah mattơngai lik gơs dô nơm mpồng nàng cau in mut bơh 
di ƀlàng bơdìh. 

10Kung gơs ală ơdŭ rò gah đah jòng ròt dơrñang ƀlàng bơdìh đah mattơngai lik, 
di ƀlàng mơ tòm toh mơ hìu duh khoai. 

11Gơs dô nơm gùng đah hơđap ală ơdŭ hơ̆ kung be đah hơđap ală ơdŭ wèt hơ 
đah đang; jơh ală ơdŭ hơ̆ gơs đah jòng mơ đah ơnàng ndròm bal, ală gùng mut 
mơ gùng lik gơs rnoas gơ ndròm bal. 

12Ală mpồng ơdŭ đah đơm kung ndròm bal behơ̆ sơl. Di bơr gùng gơs dô nơm 
mpồng nàng cau in mut, tòm toh mơ dơrñang đah mattơngai lik. 

13Gen cau hơ̆ đơs mơ añ; “Ală ơdŭ đah đang mơ đah đơm di đap ƀlàng hìu duh 
khoai dê la ală ơdŭ sàng goh, la tiah ală cau gơnoar ơn phan duh khoai tus rềp 
hơ Yàng Jehôwa rơp sa ală phan ơn duh khoai sàng goh rlau jơh. Tềng hơ̆ bol 
khai rơp ơn ală phan ơn duh khoai sàng goh rlau jơh, hơ̆ la ală phan ơn duh khoai 

mơ kòi mbo, ală phan ơn duh khoai tơwài glài bơta gơtup tìs mơ ală phan ơn 
duh khoai tơwài glài, bơh tiah hơ̆ la tiah sàng goh. 

14Tòm tŭ cau gơnoar ơn phan duh khoai mut tòm ală tiah sàng goh, bol khai ò 
geh lik bơh tềng hơ̆ nàng lòt tòm ƀlàng bơdìh; dilah bol khai òhềt hồ jơh ală ồi 
ào mơ bol khai neh soh tòm tŭ duh broă, bơh ală ồi ào hơ̆ la sàng goh. Bol khai 
pal soh ală ồi ào ndai lài mơ tŭ bol khai lòt tus rềp di ală tiah lòi làng bol in.” 

15Tòm tŭ khai neh sir was ală tiah đah dơlam hìu duh khoai rau, khai lam añ lik 
lòt bơh mpồng dờng đah mattơngai lik mơ was tiah gùt dar tềng hơ̆. 

16Khai ai gai was nàng was đah mattơngai lik, mơ was gùt dar hìu duh khoai, 
jòng bàr rhiang pram jơt met. 

17Khai ai gai was nàng was đah đang, bàr rhiang pram jơt met. 

18Khai ai gai was nàng was đah đơm, bàr rhiang pram jơt met. 

19Gen khai wèt hơ đah mattơngai mut, ai gai was nàng was, bàr rhiang pram jơt 
met. 

20Behơ̆ khai was tiah hơ̆ jơh poan đah dơrñang gùt dar hìu duh khoai, đah jòng 
bàr rhiang pram jơt met, đah ơnàng bàr rhiang pram jơt met. Dơrñang do lòi 
nàng cah is tiah sàng goh mơ tiah òs. 

Ejekiel 43 

Bơta gơklŏ gơrê wơl hơ hìu duh khoai 
1Gen cau hơ̆ lam añ tus di mpồng pơnggàr wèt hơ đah mattơngai lik, 

2 mơ añ gŏ bơta gơklŏ Yàng Tom Trồ Israel dê tus bơh đah mattơngai lik. Sap 
Kơnràñ dê kơno tòm toh kung be ntas dà dờng nggồr, mơ ù tiah àng gơcrà bơh 
bơta gơklŏ Kơnràñ dê. 

3Bơta gơtơnggŏ añ neh gŏ hơ̆ tòm toh be bơta gơtơnggŏ mơ añ neh gŏ tòm tŭ 
Kơnràñ tus nàng tơnroh ƀòn dờng, mơ kung be ală bơta gơtơnggŏ mơ añ neh gŏ 
di gah hiòng Kebar, mơ añ gơpừ blup mat tòm ù. 

4Bơta gơklŏ Yàng Jehôwa dê mut tòm hìu duh khoai bơh di mpồng pơnggàr wèt 
hơ đah mattơngai lik. 

5Gen Hwềng yò añ tơngguh mơ cèng añ mut tòm ƀlàng dơlam; mơ bơta gơklŏ 
Yàng Jehôwa dê bềng lìu hìu duh khoai. 

6Tòm tŭ cau hơ̆ ntào di gah añ gen añ neh kơno gơs cau đơs mơ añ bơh tòm 
dơlam hìu duh khoai. 

7Khai đơs mơ añ lah: “Ơ kòn mơnus, do la tiah ơn sơbàn Añ jê, mơ la tiah ơn 
kơndòl jơng Añ jê. Do la tiah Añ rơp ơm sùm sùm digùl kòn sau Israel. Hìu Israel, 
bol khai hala ală cau bơtau bol khai dê, rơp ò tŭ lơi lơh ƀơ̆ ƀơl tai sơnđan sàng 

goh Añ jê bơh bơta dri tơlàr bol khai dê, mơ bơh ală rùp ràk ò gơs bơta kis ală 
cau bơtau bol khai dê hơđang ală tiah jơnhoa. 

8Tòm tŭ bol khai ơn mpồng bol khai dê di gah mpồng Añ jê, mơ ơn jrong mpồng 
bol khai dê di gah jrong mpồng Añ jê, gơs mìng dô nơm dơrñang lơm digùl Añ 
mơ bol khai, bol khai lơh ƀơ̆ iơh sơnđan sàng goh Añ jê bơh ală broă lơh cù kìr 
bol khai dê. Behơ̆ gen Añ tơnroh bol khai tòm bơta gơjrañ Añ jê. 

9Tŭ do lòi bol khai tă sang ngài bơh di Añ bơta duh khoai ală rùp ràk, mơ ală ƀồc 
ală bơtau bol khai dê, gen Añ rơp ơm digùl bol khai sùm sùm. 

10Ai mê, ơ kòn mơnus, yal tơlik tĕ hìu Israel in git bơh hìu duh khoai do, lòi bol 
khai was jat be sơnoa rnoas do, tồ bol khai in ƀàssìl bơh tồi glài bol khai dê. 

11Tòm tŭ bol khai ƀàssìl bơh jơh ală broă bol khai neh lơh, gen mê pal yal bol 
khai in git bơta rcang lài bơh hìu duh khoai do, bơta rơndap tap sèng ală phan, 
ală gùng lik mơ ală gùng mut, mơ jơh ală bơta bal mơ gơ, jơh ală bơta sồr lam 
mơ ală bơta boh lam. Cih tĕ ală bơta hơ̆ di đap bol khai nàng bol khai in kơrhia 
mơ lơh jat jơh bơta rơndap mơ jat ală bơta sồr lam. 

12Do la bơta boh lam hìu duh khoai dê: Jơh ală kơnhwàl gùt dar hơđang bồ 
mơnơm la tiah sàng goh ngan. Do la bơta boh lam hìu duh khoai dê. 

Cơnòng duh khoai 
13 Do la sơnoa rnoas cơnòng duh khoai dê jat ală tal jòng, hơ̆ la jòng rlau mơ tal 
òs dô nđàm. Mơnàng gơ jòng nggùl met mơ ơnàng nggùl met, rò gah kềng gùt 
dar gơs dô pơnah bơtơl ơnàng dô nđàm. Mơ do la gah jơnhoa cơnòng duh khoai 
dê: 

14Bơh di mơnàng gơ dê bơh ù guh tus di pơnah bơtơl hơđang jơnhoa dô met mơ 
ơnàng nggùl met, mơ bơh pơnah bơtơl dềt tus hơ pơnah bơtơl dờng gen jơnhoa 
bàr met mơ ơnàng nggùl met. 

15Pơnah dơlam cơnòng duh khoai jơnhoa bàr met, gơs poan nơm ngke gơ pò 
hơđang bơh di pơnah dơlam cơnòng. 

16Pơnah dơlam cơnòng duh khoai gơs poan mat ring bal, jòng ròt prau met mơ 
ơnàng prau met. 

17Pơnah bơtơl hơđang kung gơs poan gah ring bal, jòng ròt poh met mơ ơnàng 
poh met, gơs dô nơm gùng kềng ơnàng bàr nđàm nggùl mơ dô nơm ƀòng nggùl 
met. Ală kơnă ntùng gơ dê wèt hơ đah mattơngai lik.” 

18 Gen khai đơs mơ añ lah: “Ơ kòn mơnus, Jehôwa Yàng Tom Trồ đơs lah: ‘Do la 
ală bơta sồr lam bơh phan ơn duh khoai chu pơrguc mơ bơh bơta rsìh mhàm 
hơđang cơnòng duh khoai tòm tŭ gơ neh geh bơt bơtào.’ 

19‘Mê pal ơn dô nơm kơnrồ dam lơh gơs phan ơn tơwài glài ală cau gơnoar ơn 
phan duh khoai in, hơ̆ la jơi bơtiàn Lebi gơrê bal mơ hìu nhă Jadok, la cau tus rềp 
mơ añ nàng duh broă di đap Añ,’ Jehôwa Yàng Tom Trồ đơs behơ̆. 

20‘Mê pal ai dô êt mhàm gơ mơ bong hơđang poan nơm ngke cơnòng duh khoai 
dê mơ hơđang poan mum pơnah kềng gùt dar cơnòng duh khoai dê, behơ̆ mê 
lơh goh cơnòng duh khoai mơ ơn phan ơn tơwài glài gơ in. 

21Mê pal cèng kơnrồ dam neh lơh gơs phan ơn tơwài glài mơ chu gơtòm tiah ơn 
is gơrê bal mơ hìu duh khoai, đah bơdìh tiah sàng goh. 

22Tòm ngai bàr, mê pal ơn dô nơm be dam ò tềl sồt rmàñ lơh phan ơn tơwài glài, 
mơ cơnòng duh khoai pal lơh gơs sàng goh kung be gơ gơs sàng goh bal mơ 
kơnrồ dam behơ̆ sơl. 

23Tòm tŭ mê neh sir lơh sàng goh gơ in rau, gen pal ơn dô nơm kơnrồ dam mơ 
dô nơm be dam kup bơh tòm mpồl, jơh bàr nơm phan hơ̆ pal ò gơs tềl sồt rmàñ. 

24Mê rơp ơn bàr nơm phan hơ̆ di đap Yàng Jehôwa, mơ ală cau gơnoar ơn phan 
duh khoai pal rsìh boh hơđang bol gơ, mơ ơn bol gơlơh gơs phan ơn chu pơrguc 
Yàng Jehôwa in. 

25Tòm poh ngai, mê pal rcang kòp ngai dô nơm be dam nàng lơh gơs phan ơn 
tơwài glài; mê kung rcang gơs dô nơm kơnrồ dam mơ dô nơm be dam kup bơh 
tòm mpồl, bol gơ pal ò gơs tềl sồt rmàñ. 

26Tòm poh ngai, bol gơ pal geh ơn lơh gơs phan ơn tơwài glài cơnòng duh khoai 
in mơ lơh gơ in gơs sàng goh; mơ behơ̆ ơn is gơ. 

27Tus di lồi ală ngai hơ̆, rơp sơntòm bơh ngai phàm, ală cau gơnoar ơn phan duh 
khoai pal ơn phan ơn duh khoai chu pơrguc mơ phan ơn bơta ring lơngai bol mê 
dê hơđang cơnòng duh khoai. Gen Añ rơp dòp rò bol mê, Jehôwa Yàng Tom Trồ 
đơs behơ̆.’” 

Ejekiel 44 

Ală cau ơm tòm tiah sàng goh 
1Gen khai cèng añ wơl tus di mpồng pơnggàr bơdìh tiah sàng goh dê, la mpồng 
wèt hơ đah mattơngai lik, mpồng hơ̆ neh til. 

2Yàng Jehôwa đơs mơ añ lah: “Mpồng pơnggàr do rơp lòi til sùm. Gơ ò geh pò; ò 
gơs cau lơi geh mut bơh mpồng do. Gơ pal lòi til sùm tài bơh Jehôwa la Yàng Tom 
Trồ Israel dê neh mut bơh mpồng hơ̆. 

3Mìng cau bơtau la cau rgơi nggui di đah dơlam gùng mpồng hơ̆ nàng sa di đap 
mat Yàng Jehôwa. Khai pal mut bơh di gùng ƀlàng rơng bơdìh mpồng pơnggàr 
dê, mơ khai kung pal lik bơh di gùng hơ̆.” 

Bơta geh bơtơl tòm hìu duh khoai 

4Gen cau hơ̆ neh cèng añ tus di đap hìu duh khoai bơh gùng mpồng pơnggàr đah 
đang. Añ rmê sền mơ neh gŏ bơta gơklŏ Yàng Jehôwa dê ơm bềng lìu tòm hìu 
duh khoai Yàng Jehôwa dê, mơ añ gơpừ gơcup blup mat tòm ù. 

5Yàng Jehôwa đơs mơ añ lah: “Ơ kòn mơnus, sền tĕ loh làng, iat tĕ nền nền, mơ 
ơn tĕ nùs di kòp bơta mơ Añ yal mê in bơh ală bơta sồr lam gơwèt mơ hìu duh 
khoai Yàng Jehôwa dê. Sền tĕ nền ală cau geh gơnoar mut tòm hìu duh khoai mơ 
ală cau lơi lik bơh di tiah sàng goh. 

6Đơs tĕ mơ hìu jak tòmdră Israel dê lah: Do la jơnau đơs Jehôwa Yàng Tom Trồ 
dê: ‘Ơ hìu Israel, ală broă lơh iơh bol mê dê pal kòl pơndut! 

7Tòm bơta bơtơl làng bol bơdìh ò siat gơltau tòm nùs mơ tòm poac să, neh gơs 
tòm tiah sàng goh Añ jê, lơh ƀơ̆ ƀơl hìu duh khoai Añ jê tòm tŭ bol mê ơn pơdơng, 
phan sa Añ in, dơngi mơ mhàm. Bol mê sang lòi bơta ho bal Añ jê bal mơ jơh ală 
broă cù kìr bol mê dê. 

8Bol mê ò lơh wil tơl broă tòm bol mê dê gơwèt mơ ală phan sàng goh Añ jê, 
mơya bol mê neh bơtào ală cau làng bol bơdìh duh broă tòm tiah sàng goh Añ 
jê.’ 

9Do la jơnau đơs Jehôwa Yàng Tom Trồ dê: ‘Ò gơs cau làng bơdìh lơi ò siat gơltau 
tòm nùs mơ tòm poac să geh mut tòm tiah sàng goh Añ jê, bulah la cau làng bơdìh 
neh kis digùl làng bol Israel kung behơ̆ sơl. 

10Tòm tŭ làng bol Israel lòt tìs nrah, ală cau Lebi neh lòt ngài bơh di Añ, sang lòi 
Añ mơ lòt jat ală rùp ràk gen bol khai pal kong cồng nha tồi glài bol khai dê. 

11Bol khai rgơi duh broă tòm tiah sàng goh Añ jê, sền gàr ală mpồng pơnggàr hìu 
duh khoai dê mơ duh broă tềng hơ̆; bol khai tơnchơt ală phan ơn chu pơrguc mơ 
ală phan ơn làng bol dê, ntào di đap làng bol mơ duh broă. 

12Tài bơh bol khai duh broă làng bol di đap ală rùp ràk mơ lơh hìu Israel gơtơmut 
tòm tồi glài, gen tàng Añ neh srat să gơwèt mơ bol khai lah bol khai rơp kong àñ 
bơta lơh glài bol khai dê, Jehôwa Yàng Tom Trồ đơs behơ̆. 

13Bol khai rơp ò geh tus rềp nàng duh broă Añ be ală cau gơnoar ơn phan duh 
khoai, kung ò tus rềp di dô nơm phan ơn sàng goh Añ jê, di ală phan ơn sàng goh 
ngan añ jê; bol khai pal kong bơta ƀàssìl bơh ală broă cù kìr bol khai dê. 

14Bulah behơ̆, Añ rơp bơtào bol khai duh broă tòm hìu duh khoai, lơh jơh ală 
broă pal lơh mơ jơh ală broă pal lơh sir tòm hơ̆.’” 

Cau gơnoar ơn phan duh khoai Lebi 
15“Mơya ală cau gơnoar ơn phan duh khoai gơrê bal mơ cau Lebi jơi bơtiàn Jadôk 
dê, la cau dòn song duh broă tòm tiah sàng goh Añ jê, tòm tŭ làng bol Israel lòt 
tìs nrah bơh di Añ, rơp tus rềp dê Añ nàng duh broă di đap Añ; bol khai rgơi ntào 

di đap Añ nàng ơn phan ơn gơs dơngi mơ mhàm, Jehôwa Yàng Tom Trồ đơs 
behơ̆. 

16Mìng bol khai rgơi mut tòm tiah sàng goh Añ jê; mìng bol khai rgơi tus rềp di 
cơnòng Añ jê nàng duh broă di đap Añ mơ lơh ală broă Añ jê. 

17 Tòm tŭ bol khai mut di ală mpồng ƀlàng dơlam dê, bol khai pal soh ồi ào mơ 
che dơmài; bol khai ò di soh ồi ào lơi mơ sơnò belàt tòm tŭ duh broă di ală mpồng 
ƀlàng dơlam dê hala tòm dơlam hìu duh khoai. 

18Bol khai pal pùt ală chèo mơ bài che dơmài gùt dar bồ bol khai dê, mơ ồi ào 
dơlam mơ che dơmài gùt dar but bol khai dê. Bol khai ò di soh phan lơi lơh bol 
khai in gơlik kơlhề. 

19 Tòm tŭ bol khai lik di ƀlàng bơdìh la tiah gơs mat làng bol, bol khai pal hồ ồi 
ào mơ bol khai neh soh tòm tŭ duh broă tòm dơlam mơ lòi bol gơtòm ală ơdŭ ơn 
is sàng goh, mơ bol khai soh ală ồi ào ndai, tồ bol khai ò lơh làng bol in gơs sàng 
goh tài bơh ală ồi ào bol khai dê. 

20 Bol khai ò di koah bồ hala lòi sŏ jòng, mơya bol khai pal siat niam sŏ hơđang 
bồ bol khai dê. 

21 Ò gơs cau gơnoar ơn phan duh khoai lơi ñô tơrnòm tòm tŭ mut tòm ƀlàng 
dơlam. 

22 Bol khai ò di bau mơ cau ùr bơnrau hala cau ùr neh bau sang lòi; bol khai mìng 
bau mơ cau ơruh kòn sau Israel dê lơm hala mơ cau ùr bơnrau cau gơnoar ơn 
phan duh khoai dê. 

23 Bol khai pal bơto làng bol Añ jê git bơta krơi is digùl bơta sàng goh mơ bơta 
òs, mơ sơnio bol khai in git mbe cah is digùl bơta sàng goh mơ bơta ò sàng goh. 

24Tòm tŭ gơs bơta tòm pơndang lơi, bol khai pal lơh be cau kwang cahrña, mơ 
bol khai pal lơh nền jat bơta cahrña Añ jê. Bol khai pal prap gàr bơta boh lam mơ 
ală bơta sồr lam Añ jê gơwèt mơ jơh ală ngai wèr neh lơh nền, mơ bol khai pal 
prap gàr sàng goh ală ngai Saƀat Añ jê. 

25 Bol khai ò di lơh khai in gơlik gơs ƀơ̆ ƀơl tài bơh tus rềp di dô nă cau chơt; 
bulah behơ̆, bơh bèp hala mè khai dê, mơ bơh kòn klau hala kòn ùr khai dê, mơ 
bơh oh mi hala ruh lŏ òhềt bau khai dê, gen khai rgơi gơlik ƀơ̆ ƀơl. 

26Tơnơ̆ mơ tŭ khai neh geh lơh gơs sàng goh, khai pal gơn poh ngai. 

27Tòm ngai khai lòt mut tòm ƀlàng dơlam tiah sàng goh dê nàng duh broă tòm 
tiah sàng goh, khai pal ơn phan ơn duh khoai tơwài glài să tòm khai in, Jehôwa 
Yàng Tom Trồ đơs behơ̆. 

28 Bơh phan jơtài gen Añ la phan jơtài bol khai dê. Bol mê rơp ò ai bol khai in sre 
brê lơi tòm Israel; Añ rơp la sre brê bol khai dê. 

29 Bol khai rơp sa ală phan ơn mơ kòi mbo, ală phan ơn tơwài bơta gơtup tìs mơ 
ală phan ơn tơwài glài, mơ jơh ală phan mơ cau Israel kòñ ơn Yàng Jehôwa in 
rơp gơrê bal mơ bol khai. 

30Phan niam rlau jơh tòm jơh ală phan bồ sơnam, mơ jơh ală phan ơn krơi is mơ 
ală phan òs ơn bol mê dê rơp gơrê bal mơ ală cau gơnoar ơn phan duh khoai. Bol 
mê pal ai bol khai in pơnah phan sa sơnròp ngan gơlik bơh ù tồ hìu nhă bol mê 
dê geh lơngai lơngò. 

31 Ală cau gơnoar ơn phan duh khoai ò di sa poac phan lơi, sềm hala phan poan 
jơng lơi neh chơt hala gơkòl crè poac bơh phan poan jơng tòm brê.” 

Ejekiel 45 

Bơta tòmpà lơgar 
1“Tòm tŭ bol mê tòmpà lơgar lơh gơs sre brê, bol mê pal ơn Yàng Jehôwa in dô 
pơnah ù tiah lơh gơs dô kơnhwàl ơn is sàng goh, jòng ròt bàr jơt pram rbô tal, 
ơnàng bàr jơt rbô tal; jơh dô kơnhwàl do rơp la tiah sàng goh. 

2Tòm kơnhwàl ù tiah do, dô pơnah la pram rhiang tal poan gah ring bal rơp la 
tiah bơt hìu duh khoai, gùt dar tiah do gơs pram jơt tal lòi ƀlàng gòi. 

3Tòm kơnhwàl sàng goh, was tĕ dô pơnah jòng ròt bàr jơt pram rbô tal mơ ơnàng 
jơt rbô tal. Tòm tiah hơ̆ rơp la tiah sàng goh, la tiah sàng goh ngan. 

4Gơ rơp la pơnah sàng goh tòm lơgar; gơ rơp la tiah cau gơnoar ơn phan duh 
khoai in, la ală cau duh broă tòm tiah sàng goh mơ la ală cau tus rềp di Yàng 
Jehôwa nàng duh broă Kơnràñ; mơ gơ rơp la tiah hìu bol khai dê, mơ la dô bă 
tiah sàng goh tòm tiah sàng goh. 

5Dô pơnah ndai jòng bàr jơt pram rbô tal mơ ơnàng jơt rbô tal rơp gơrê bal mơ 
cau Lebi la ală cau duh broă tòm hìu duh khoai, bol khai dòp geh lơh gơs sre brê 
nàng bơt bơtào ală ƀòn dờng mơ ơm tềng hơ̆. 

6Di gah tiah ơn is sàng goh, bol mê pal ơn dô kơnhwàl ơnàng pram rbô tal mơ 
jòng ròt bàr jơt pram rbô tal nàng bơt bơtào ƀòn dờng; gơ rơp gơrê bal mơ jơh 
dô nơm hìu Israel. 

7Cau bơtau rơp gơs ù tiah rò gah kòp đah ù tiah lơh gơs kơnhwàl sàng goh mơ ù 
tiah ƀòn dờng dê, di gah kơnhwàl sàng goh mơ di tiah gơs ƀòn dờng, wèt hơ đah 
mattơngai mut mơ đah mattơngai lik, tòmpal mơ đah jòng ròt bơh đah jơi bơtiàn 
do tus đah jơi bơtiàn ne, mơ bơh đah nhàr mattơngai mut tus hơ đah nhàr 
mattơngai lik ù tiah dê. 

8Hơ̆ la pơnah sre brê khai dê tòm Israel. Mơ ală cau bơtau Añ jê rơp ò tai rồn 
bơklơn làng bol Añ jê, mơya rơp lòi hìu Israel in dòp geh ù tiah jat be jơi bơtiàn 
bol khai dê. 

9Jehôwa Yàng Tom Trồ đơs be do: ‘Tơl rau, Ơ ală cau bơtau Israel dê! Sang tĕ 
bơta jàñ bơsak mơ bơta rồn bơklơn ngài bơh làng bol Añ jê mơ lơh tĕ bơta song 
ring mơ di ngan. Dơh tĕ, bañ bơtrơh tơlik tai làng bol Añ jê, Jehôwa Yàng Tom 
Trồ đơs behơ̆.’” 

Kơr mơ was 
10 “Bol mê pal ngui phan kơr tòm toh sơnoa rnoas, epha tòm toh sơnoa rnoas, 
mơ bat tòm toh sơnoa rnoas. 

11Epha mơ bat pal gơs ndròm bal, dô bat gơs dô pơnah jơt ôme mơ dô epha la 
dô pơnah jơt ôme dê; ôme pal la phan was sơnoa rnoas epha mơ bat dê. 

12Dô sieklơ rơp la bàr jơt gera. Bàr jơt sieklơ tơrgòm bal mơ bàr jơt pram sieklơ 
tơrgòm bal mơ jơh pram sieklơ gen gơs dô min.” 

Ală phan ơn 
13“Do la phan ơn mơ bol mê pal ơn: Dô pơnah prau epha bơh kòp ôme kòi mi mơ 
dô pơnah prau epha bơh di kòp ôme kòi mac. 

14Dô pơnah mơñà neh lơh nền, was bơh phan was la bat, la dô pơnah jơt bat bơh 
di kòp kơr (dô kor gơs jơt bat hala dô ôme, bơh jơt bat la ndròm bal mơ dô ôme). 

15Dô nơm belàt kung pal kup bơh di kòp mpồl bàr rhiang belàt bơh di ală ƀlàng 
ñhơt niam Israel dê. Ală phan do rơp ngui lơh gơs ală phan ơn mơ kòi mbo, ală 
phan ơn chu pơrguc, mơ ală phan ơn bơta ring lơngai nàng lơh gơs phan ơn 
tơwài glài làng bol in, Jehôwa Yàng Tom Trồ đơs behơ̆. 

16Jơh làng bol tòm lơgar pal gơs pơnah tòm phan ơn do nàng cau bơtau Israel in 
ngui. 

17Broă tòm cau bơtau dê la pal rcang gơs ală phan ơn chu pơrguc, ală phan ơn 
mơ kòi mbo, mơ phan ơn hùc tòm ală ngai pơjum sa, ală ngai Dùl Lik mơ ală ngai 
Saƀat, jơh ală ngai pơjum sa neh lơh nền hìu Israel dê. Khai rơp rcang gơs ală 
phan ơn tơwài glài, ală phan ơn mơ kòi mbo, ală phan ơn chu pơrguc mơ ală 
phan ơn ring lơngai nàng tơwài glài hìu Israel in.” 

Ală ngai wèr 
18Jehôwa Yàng Tom Trồ đơs be do: “Tòm ngai dùl kơnhai dùl mê pal kup dô nơm 
kơnrồ dam ò tềl sồt rmàñ nàng lơh goh tiah sàng goh. 

19Cau gơnoar ơn phan duh khoai ai mhàm bơh phan ơn tơwài glài mơ bong gơ 
hơđang ală jrong mpồng hìu duh khoai dê, hơđang poan mum pơnah bơtơl 
hơđang cơnòng ơn phan duh khoai, mơ hơđang ală jrong ală mpồng ƀlàng dơlam 
dê. 

20Bol mê kung pal lơh ndròm bal behơ̆ tòm ngai dơ̆ poh tòm kơnhai kòp nă cau 
lơi in tìs glài ò git hala tài bơh bơrngơl gơla; behơ̆ bol mê tơwài glài hìu duh 
khoai in. 

21 Tòm ngai jơt poan kơnhai dùl, mê pal kah prap ngai Lòt Gan la ngai pơjum sa 
tòm poh ngai, tòm ală ngai hơ̆ mê pal sa piang lă ò gơs kañ. 

22Tòm ngai hơ̆ cau bơtau pal rcang gơs dô nơm kơnrồ dam nàng lơh gơs phan 
ơn tơwài glài să tòm khai in mơ jơh làng bol tòm lơgar in. 

23Kòp ngai tòm poh ngai pơjum sa hơ̆, khai pal rcang gơs poh nơm kơnrồ dam 
mơ poh nơm be dam ò gơs tềl sồt rmàñ nàng lơh gơs phan ơn chu pơrguc Yàng 
Jehôwa in, bal mơ dô nơm be dam nàng lơh gơs phan ơn tơwài glài. 

24Khai pal rcang gơs dô epha phan ơn mơ kòi mbo jat bal kòp nơm kơnrồ dam 
mơ dô epha jat bal kòp nơm be dam, kung gơs dô hin mơñà tòm pơnjat bal mơ 
kòp epha. 

25 Tòm poh ngai pơjum sa rơp sơntòm tòm ngai jơt pram kơnhai poh, khai pal 
rcang gơs ală phan ndròm bal behơ̆ nàng lơh gơs ală phan ơn tơwài glài, ală phan 
ơn chu pơrguc, ală phan ơn ò gơs mhàm mơ mơñà.” 

Ejekiel 46 

Bơta boh lam ndai 
1Jehôwa Yàng Tom Trồ đơs be do: “Mpồng tòm ƀlàng dơlam wèt hơ đah 
mattơngai lik pal kal wơl tòm prau ngai lơh broă, mơya tòm ngai Saƀat mơ tòm 
ngai Dùl Lik pal pò gơ. 

2Cau bơtau pal mut bơh mpồng ƀlàng rơng đah bơdìh, mơ khai pal ơm ntào di 
gah jrong mpồng. Ală cau gơnoar ơn phan duh khoai pal ơn phan ơn chu pơrguc 
khai dê bal mơ ală phan ơn bơta ring lơngai khai dê, khai pal cùn khoai di bơr 
mpồng dê. Gen khai rơp lik, mơya mpồng ò til jơl tus di mho. 

3Làng bol tòm lơgar rơp cùn khoai dê gùng mut mpồng di đap Yàng Jehôwa tòm 
ală ngai Saƀat mơ ală ngai Dùl Lik. 

4Phan ơn chu pơrguc mơ cau bơtau cèng tus ơn Yàng Jehôwa in tòm ngai Saƀat 
la prau nơm belàt kòn dam mơ dô nơm be dam, jơh ală phan hơ̆ pal ò gơs tềl sồt 
rmàñ. 

5Phan ơn mơ kòi mbo ơn bal mơ be dam la dô epha, mơ phan ơn mơ kòi mbo ơn 
bal mơ ală belàt la oă kàr lơi jat nùs khai kòñ, bal mơ dô hin mơñà ơn bal mơ 
kòp epha. 

6Tòm ngai Dùl Lik, khai pal ơn dô nơm kơnrồ dam gam dềt, prau nơm belàt kòn 
mơ dô nơm kơnrồ dam, jơh ală phan hơ̆ pal ò gơs tềl sồt rmàñ. 

7Khai pal rcang gơs dô epha phan ơn mơ kòi mbo nàng ơn bal mơ kơnrồ dam, 
dô epha bal mơ be dam, mơ ơn bal mơ ală belàt kòn oă kàr lơi jat nùs khai kòñ 
bal mơ dô hin mơñà tòm pơnjat bal mơ kòp epha. 

8Tòm tŭ cau bơtau mut, khai pal mut gan di ƀlàng rơng mpồng dê, mơ khai kung 
pal lik bơh dô nơm gùng hơ̆ sơl. 

9Tòm tŭ làng bol tòm lơgar tus di đap Yàng Jehôwa tòm ală ngai pơjum sa neh 
lơh nền, cau lơi mut bơh mpồng đah đang nàng duh khoai gen pal lik bơh mpồng 
đah đơm; mơ cau lơi mut bơh mpồng đah đơm gen pal lik bơh mpồng đah đang. 
Bañ gơs cau lơi rê wơl bơh di mpồng mơ khai neh mut, mơya kòp nă pal lik bơh 
mpồng đah tòm toh mat gơ dê. 

10Tòm tŭ bol khai mut cau bơtau pal mut bal mơ bol khai, mơ tòm tŭ bol khai lik 
gen bơtau pal lik bal mơ bol khai. 

11Tòm ală ngai pơjum sa mơ ală ngai wèr neh lơh nền, phan ơn mơ kòi mbo rơp 
la dô epha ơn bal mơ dô nơm kơnrồ dam, dô epha ơn bal mơ dô nơm be dam, 
mơ oă kàr lơi jat nùs cau kòñ tòm pơnjat bal mơ ală belàt kòn, bal mơ dô hin 
mơñà bal mơ kòp epha. 

12Tòm tŭ cau bơtau rcang gơs dô nơm phan ơn jat nùs kòñ khai dê nàng ơn Yàng 
Jehôwa in, bulah la phan ơn chu pơrguc hala phan ơn ring lơngai, gen mpồng 
wèt hơ đah mattơngai lik pal pò khai in. Khai rơp ơn phan ơn chu pơrguc khai 
dê hala ală phan ơn ring lơngai khai dê kung be khai ơn tòm ngai Saƀat. Gen khai 
rơp lik, mơ tơnơ̆ mơ tŭ khai neh lik rau gen mpồng pal til wơl.” 

13“Kòp ngai khai pal rcang gơs dô nơm belàt kòn tơl dô nam, ò gơs tềl sồt rmàñ 
lơi, nàng lơh gơs phan ơn chu pơrguc Yàng Jehôwa in; kòp àng drim mê pal rcang 
gơs behơ̆. 

14Bal mơ phan ơn hơ̆, kòp drim mê kung pal rcang gơs phan ơn mơ kòi mbo, hơ̆ 
la dô pơnah prau epha dê, bal mơ dô pơnah pe hin mơñà nàng tơnsùh kơmbuh 
phe. Bơta ơn phan ơn mơ kòi mbo Yàng Jehôwa in la dô jơnau sồr gam sùm sùm. 

15Behơ̆, belàt kòn mơ phan ơn mơ kòi mbo bal mơ mơñà rơp geh rcang gơs kòp 
àng drim lơh gơs dô nơm phan ơn chu pơrguc jat bơta òs mòng kòp ngai dê.” 

16Do la jơnau đơs Jehôwa Yàng Tom Trồ dê: “Dilah cau bơtau ai dô nă kòn klau 
in tòm ală kòn klau khai dê phan ai gòi bơh di phan jơtài khai dê gen gơ kung 
rơp gơrê bal mơ ală kòn sau khai dê; gơ kung rơp la phan tòm bol khai dòp geh 
bơh mè bèp. 

17 Bulah behơ̆, dilah khai ai dô nă cau in tòm ală cau duh broă khai dê dô nơm 
phan ai gòi bơh di phan jơtài khai dê, cau duh broă hơ̆ rgơi prap gàr phan hơ̆ jơl 
tus di nam geh khat gơboh; gen gơ rơp rê wơl hơ cau bơtau. Phan jơtài cau bơtau 
dê gơrê bal mơ ală kòn klau khai dê lơm; phan jơtài hơ̆ gơrê bal mơ bol khai. 

18Cau bơtau ò di ai phan lơi bơh tòm phan jơtài làng bol dê, ting bơtrơh bol khai 
bơh di phan tòm khai dê. Cau bơtau rơp ai ală kòn klau khai in phan jơtài bol 
khai dê tus bơh di phan tòm khai dê, tồ ò gơs cau lơi tòm làng bol Añ jê rơp kong 
roh gơnoar bơh di phan tòm khai dê.” 

19Gen cau hơ̆ cèng añ lòt gan gùng mut di gah gùng mpồng dờng dê tus hơ ală 
ơdŭ sàng goh wèt hơ đah đang, la ală ơdŭ gơrê bal mơ ală cau gơnoar ơn phan 
duh khoai, mơ sơnio añ in dô bă tiah lồi dut đah mattơngai mut. 

20Khai đơs mơ añ lah: “Do la tiah mơ ală cau gơnoar ơn phan duh khoai rơp gơm 
phan ơn dòp git tồi glài mơ phan ơn tơwài glài, mơ buh phan ơn mơ kòi mbo, 
nàng ò càng cèng tus di ƀlàng bơdìh mơ lơh làng bol in sàng goh.” 

21Lồc behơ̆ khai cèng añ tus di ƀlàng bơdìh mơ lam añ lòt gùt dar poan mum gơ 
dê, mơ añ sền gŏ di kòp nơm mum gơs dô nơm ƀlàng ndai tai. 

22Di poan mum ƀlàng bơdìh gơs ală ƀlàng gơs dơrñang gùt dar, poan jơt tal jòng 
ròt mơ pe jơt tal ơnàng, kòp nơm ƀlàng tòm poan mum gơs dờng ơnàng ndròm 
bal. 

23Gùt dar đah dơlam kòp mum tòm poan nơm mum hơ̆ gơs dô nơm dơrñang liah 
bơt mơ lŭ, gơs tiah sing ồs bơt gùt dar hơđơm dơrñang hơ̆. 

24Khai đơs mơ añ lah: “Hơ̆ la ală tiah trŭ gơm phan sa mơ ală cau duh broă tòm 
hìu duh khoai rơp gơm ală phan ơn làng bol dê.” 

Ejekiel 47 

Hiòng dà hòr lik bơh di hìu duh khoai 
1 Cau hơ̆ cèng añ rê wơl hơ gùng mut tòm hìu duh khoai, mơ añ gŏ dà gơhòr lik 
bơh di hơđơm mpồng hìu duh khoai dê wèt hơ đah mattơngai lik (bơh hìu duh 
khoai wèt hơ đah mattơngai lik). Dà hơ̆ gơhòr mù bơh đah đơm hìu duh khoai, 
đah đơm cơnòng ơn phan duh khoai. 

2Gen khai cèng añ lik bơh di gùng mpồng ƀòn đah đang mơ lam añ lòt gùt dar 
đah bơdìh tus hơ gùng mpồng ƀòn đah bơdìh wèt hơ đah mattơngai lik, mơ dà 
gơhòr bơh di đah đơm. 

3Tòm tŭ khai lòt hơ đah mattơngai lik mơ gơs che was tòm tê, khai was dô rbô 
tal mơ lam añ lòt gan dà jrô bam tus di mat be jơng. 

4Gen khai was dô rbô tal tai mơ lam añ lòt gan dà jrô bam tus di gơltang. Khai 
was dô rbô tal tai mơ lam añ lòt gan dà jrô bam tus di but. 

5Khai was dô rbô tal tai, mơya tŭ hơ̆ gơlik dô nơm hiòng dà mơ añ ò rgơi tiă tài 
bơh dà gơguh mơ jrô tơl nàng re, hơ̆ la dô nơm hiòng dà mơ ò gơs cau lơi rgơi 
tiă. 

6Khai lùp añ: “Ơ kòn mơnus, mê sền gŏ bơta hơ̆ sơl?” Gen khai lam añ rê wơl hơ 
gah hiòng dà. 

7Tòm tŭ añ neh tus tềng hơ̆ rau, añ sền gŏ gơs oă ngan chi di bàr gah hiòng. 

8Khai đơs mơ añ lah: “Dà do gơhòr tus di kơnhwàl đah mattơngai lik, mơ hòr mù 
tus di Arabah lồc behơ̆ gơ mut tòm dàlềng. Tòm tŭ gơ neh mut tòm dàlềng gen 
dà tòm dàlềng gơlik dà bơkah niam. 

9Tiah lơi hiòng dà gơhòr tus gen gơs oă ală phan kis rơp kis. Tềng hơ̆ rơp gơs oă 
ngan ka, tài bơh dà hiòng do hòr tus tềng hơ̆ mơ lơh dà ƀă gơlik dà bơkah niam; 
behơ̆ hiòng dà do gơhòr tus di tiah lơi gen jơh ală phan rơp kis. 

10Ală cau dang bơtơng kup ka rơp ntào rò gah dà; bơh di Engedi tus hơ En Elaim 
rơp gơs ală tiah nàng dang bơtơng. Rơp gơs oă jơi ka krơi is, kung be ka tòm 
dàlềng dờng. 

11Mơya dà tòm ală tiah bŏ tiah tơnau ò gơlik gơs dà bơkah niam; ală tiah hơ̆ rơp 
sang lòi boh in. 

12 Tơl ală jơi chi gơs plai di sa rơp hòn di bàr gah hiòng dà. Nha gơ rơp ò ro jrùh, 
plai gơ kung ò tŭ lơi jơh. Kòp kơnhai dô dơ̆ gơ gơs plai, tài bơh dà gơhòr bơh di 
tiah sàng goh tus di gơ. Plai gơ rơp ngui lơh gơs phan sa mơ nha gơ ngui nàng 
sơmbòi kòp jê.” 

Ală nhàr lơgar dê 
13Do la jơnau đơs Jehôwa Yàng Tom Trồ dê: Do la nhàr tòm tŭ mê tòmpà lơgar 
lơh gơs phan jơtài jơt bàr jơi bơtiàn Israel in, gơs bàr pơnah hìu Jôsep in. 

14Mê pal tòmpà ring bal digùl bol khai. Tài bơh Añ neh srat să ho nền ai lơgar do 
ală ồng pàng mê in, lơgar do rơp gơlik gơs phan jơtài bol mê dê. 

15Do rơp la nhàr lơgar dê: “Đah đang gen gơ rơp lòt bơh di dàlềng dờng bơh 
gùng Hetlôn gan Lebô Hamas tus Jedat, 

16Berothah mơ Sibraim (gơ ơm di nhàr digùl Damas mơ Hamas), lòt ngài tus 
Hajer Hatikôn la tiah hơđang nhàr Hauran dê. 

17Nhàr rơp lòt ngài bơh di dàlềng tus hơ Hasar Enan, jat rò gah nhàr đah đang 
Damas dê, gơs nhàr Hamas di đah đang. Hơ̆ rơp la đah nhàr đang. 

18Đah mattơngai lik gen nhàr rơp gơ lòt bơh digùl Hauran mơ Damas lòt jat rò 
gah Jordan, digùl Galaat mơ lơgar Israel, tus di dàlềng đah mattơngai lik mơ lòt 
ngài tus di Tamar. Hơ̆ la nhàr đah mattơngai lik. 

19Đah đơm rơp gơ lòt bơh di Tamar, lòt ngài tus di ală dà Meriba Kades, lồc behơ̆ 
lòt jat rò gah croh dà Ejiptơ dê tus hơ Dàlềng Dờng. Hơ̆ rơp la nhàr đah đơm. 

20Đah mattơngai mut geh Dàlềng Dờng rơp la nhàr tus di tiah tòm toh di đap 
Lebo Hamat. Hơ̆ rơp la nhàr đah mattơngai mut. 

21Mê rơp tòmpà lơgar do digùl bol mê jat ală jơi bơtiàn Israel dê. 

22Mê rơp tă khà tòmpà lơgar lơh gơs phan jơtài bol mê in mơ ală cau lơgar ndai 
ơm sùm digùl bol mê mơ neh gơs kòn sau. Mê pal kòp bol khai kung be cau làng 

tòm Israel deh tòm lơgar; bol khai rơp tă khà kung be bol mê mơ dòp leng phan 
jơtài digùl ală jơi bơtiàn Israel dê. 

23Bol khai ơm tòm ù tiah jơi bơtiàn lơi gen bol mê pal ai bol khai in phan jơtài 
tòm jơi bơtiàn hơ̆.” Jehôwa Yàng Tom Trồ đơs behơ̆. 

Ejekiel 48 

Bơta tòmpà lơgar 
1“Do la ală jơi bơtiàn, cih jat sơnđan: Di dê nhàr đah đang, Dan rơp gơs dô pơnah; 
gơ rơp lòt jat gùng bơh Hetlôn tus hơ Lebo Hamat; Hajar Enan mơ nhàr đah đang 
Damas di gah Hamat rơp la dô pơnah nhàr gơ dê bơh đah mattơngai lik tus hơ 
đah mattơngai mut. 

2Aser rơp gơs dô pơnah; gơ lòt jat nhàr ù tiah Dan dê bơh đah mattơngai lik tus 
hơ đah mattơngai mut. 

3Neptali rơp gơs dô pơnah; gơ lòt jat nhàr ù tiah Aser dê bơh đah mattơngai lik 
tus hơ đah mattơngai mut. 

4Manase rơp gơs dô pơnah; gơ rơp lòt jat nhàr ù tiah Neptali dê bơh đah 
mattơngai lik tus hơ đah mattơngai mut. 

5Epraim rơp gơs dô pơnah; gơ rơp lòt jat nhàr ù tiah Manase dê bơh đah 
mattơngai lik tus hơ đah mattơngai mut. 

6Ruben rơp gơs dô pơnah: gơ rơp lòt jat nhàr ù tiah Epraim dê bơh đah 
mattơngai lik tus hơ đah mattơngai mut. 

7Juda rơp gơs dô pơnah: gơ rơp lòt jat nhàr ù tiah Ruben dê bơh đah mattơngai 
lik tus hơ đah mattơngai mut. 

8Lòt jat rò nhàr ù tiah Juda dê bơh đah mattơngai lik tus hơ đah mattơngai mut 
rơp la pơnah bol mê rơp ơn is lơh gơs dô nơm phan ơn. Gơ rơp gơs bàr jơt pram 
rbô tal ơnàng, mơ jòng ròt gơ dê bơh đah mattơngai lik tus hơ đah mattơngai 
mut rơp ndròm bal mơ dô pơnah tòm ală pơnah tòmpà jơi bơtiàn in; hìu duh 
khoai rơp ơm digùl gơ. 

9Pơnah ơn is mơ bol mê rơp ơn Yàng Jehôwa in rơp la bàr jơt pram rbô tal jòng 
ròt mơ jơt rbô tal ơnàng. 

10Gơ rơp la dô pơnah ù tiah ơn is sàng goh ală cau gơnoar ơn phan duh khoai in. 
Đah đang gơ rơp la bàr jơt pram rbô tal jòng ròt, đah mattơngai mut rơp la jơt 
rbô tal ơnàng, mơ đah mattơngai lik la jơt rbô tal ơnàng, mơ bàr jơt pram rbô tal 
jòng ròt đah đơm. Digùl gơ rơp la hìu duh khoai Yàng Jehôwa dê. 

11Hơ̆ la pơnah ơn is ală cau gơnoar ơn phan duh khoai in la kòn sau Jadôk, la ală 
cau dòn song duh broă Añ jê mơ ò gŏ lòt tìs nrah kung be ală cau Lebi neh lòt 
tòm tŭ làng bol Israel lòt tìs nrah. 

12Gơ rơp la dô nơm phan ai gòi krơi is ai bol khai in bơh di pơnah sàng goh lơgar 
dê, dô pơnah sàng goh rlau jơh, gơ lòt jat nhàr ù tiah cau Lebi dê, 

13lòt jat rò gah ù tiah ală cau gơnoar ơn phan duh khoai dê, ală cau Lebi rơp geh 
ai dô pơnah bàr jơt pram rbô tal jòng ròt mơ jơt rbô tal ơnàng. Jơh đah jòng ròt 
gơ dê la bàr jơt pram rbô tal mơ đah ơnàng gơ dê la jơt rbô tal. 

14Bol khai ò rgơi tac hala tòmgơl dô pet lơi tòm hơ̆; do la ù tiah niam rlau jơh mơ 
ò rgơi jào tòm tê cau ndai, tài bơh gơ neh ơn is sàng goh Yàng Jehôwa in. 

15Kơnhwàl gam wơl, pram rbô tal ơnàng mơ bàr jơt pram rbô tal jòng ròt rơp la 
ù tiah ngui bal ƀòn dờng dê nàng bơt hìu hala lòi gơs ƀlàng ñhơt phan poan jơng 
in. Ƀòn dờng rơp bơt digùl tiah hơ̆ 

16mơ rơp gơs poan rbô pram rhiang tal đah đang, poan rbô pram rhiang tal đah 
mattơngai lik mơ poan rbô pram rhiang tal đah mattơngai mut. 

17Ƀlàng ñhơt phan poan jơng in ƀòn dờng dê rơp gơs bàr rhiang pram jơt tal đah 
đang, bàr rhiang pram jơt tal đah đơm, bàr rhiang pram jơt tal đah mattơngai 
lik, mơ bàr rhiang pram jơt tal đah mattơngai mut. 

18Pơnah gam wơl kơnhwàl hơ̆ dê, lòt jat rò gah nhàr pơnah ơn is sàng goh dê, 
mơ lòt jat rò gah jòng ròt gơ dê rơp la jơt rbô tal đah mattơngai lik mơ jơt rbô 
tal đah mattơngai mut. Plai đo gơlik gơs bơh ù tiah hơ̆ rơp ngui lơh gơs phan sa 
ală cau in lơh broă tòm ƀòn dờng. 

19Ală cau lơh broă tòm ƀòn dờng mơ tùc tam ù tiah hơ̆ rơp la cau tus bơh jơh ală 
jơi bơtiàn Israel dê. 

20Jơh dô pơnah hơ̆ gơs poan gah ring bal, kòp gah la bàr jơt pram rbô tal. Bol mê 
rơp ơn pơnah ù tiah sàng goh bal mơ phan jơtài ƀòn dờng dê. 

21Pơnah gam wơl di bàr gah bơh ù tiah ơn is sàng goh mơ phan jơtài ƀòn dờng 
dê rơp gơrê bal mơ cau bơtau. Gơ rơp lòt wèt hơ đah mattơngai lik bơh di bàr 
jơt pram rbô tal pơnah ơn is sàng goh dê tus hơ nhàr đah mattơngai lik, mơ gơ 
lòt wèt hơ đah mattơngai mut bơh di bàr jơt pram rbô tal tus di nhàr đah 
mattơngai mut. Jơh bàr kơnhwàl do gơ lòt jat rò gah jòng ròt ală pơnah ù tiah 
ală jơi bơtiàn dê rơp gơrê bal mơ cau bơtau, mơ pơnah ơn is sàng goh bal mơ 
tiah sàng goh hìu duh khoai dê rơp ơm digùl gơ dê. 

22Behơ̆, phan jơtài cau Lebi dê mơ phan jơtài ƀòn dờng dê rơp ơm digùl phan 
gơrê bal mơ cau bơtau. Pơnah gơrê bal mơ cau bơtau rơp ơm digùl nhàr ù tiah 
Juda dê mơ nhàr ù tiah Benjamin dê. 

23Ai đah pơnah ală jơi bơtiàn ndai gen Benjamin rơp gơs dô pơnah; gơ rơp lòt 
bơh di đah mattơngai lik tus hơ đah mattơngai mut. 

24Simeôn rơp gơs dô pơnah; gơ rơp lòt jat nhàr ù tiah Benjamin dê bơh đah 
mattơngai lik tus hơ đah mattơngai mut. 

25Isaka rơp gơs dô pơnah; gơ rơp lòt jat nhàr ù tiah Simeôn dê bơh đah 
mattơngai lik tus hơ đah mattơngai mut. 

26Jebulun rơp gơs dô pơnah; gơ rơp lòt jat nhàr ù tiah Isaka dê bơh đah 
mattơngai lik tus hơ đah mattơngai mut. 

27Gat rơp gơs dô pơnah; gơ rơp lòt jat nhàr ù tiah Jebulun dê bơh đah mattơngai 
lik tus di đah mattơngai mut. 

28Nhàr đah đơm ù tiah Gat dê rơp lòt bơh di Tamar tus di dà Meriba Kades, lồc 
behơ̆ jat rò gah Croh dà Ejiptơ tus di Dàlềng Dờng. 

29Hơ̆ la lơgar mơ mê pal tă khà ai ală jơi bơtiàn Israel in lơh gơs sre brê, mơ hơ̆ 
la ală pơnah bol khai gơs,” Jehôwa Yàng Tom Trồ đơs behơ̆. 

Ală mpồng ƀòn dờng dê 
30 Do la ală gùng lik bơh di ƀòn dờng: Rơp sơntòm bơh đah đang la đah gơs poan 
rbô pram rhiang tal jòng ròt, 

31ală mpồng ƀòn dờng dê rơp geh sơnđan jat sơnđan ală jơi bơtiàn Israel dê. Pe 
nơm mpồng đah đang rơp la mpồng Ruben, mpồng Juda, mơ mpồng Lebi. 

32Đah mattơngai lik gơs poan rbô pram rhiang tal jòng ròt, rơp gơs pe mpồng: 
hơ̆ la mpồng Jôsep, mpồng Benjamin mơ mpồng Dan. 

33Đah đơm mơ cau neh was jòng ròt la poan rbô pram rhiang tal, rơp gơs pe nơm 
mpồng: hơ̆ la mpồng Simeôn, mpồng Isaka mơ mpồng Jebulun. 

34Đah mattơngai mut gơs poan rbô pram rhiang tal jòng ròt rơp gơs pe nơm 
mpồng pơnggàr: hơ̆ la mpồng pơnggàr Gat, mpồng pơnggàr Aser mơ mpồng 
pơnggàr Neptali.  

35Jơh gùt dar ƀòn dờng rơp la jơt phàm rbô tal. Mơ sơnđan ƀòn dờng bơh di tŭ 
hơ̆ rơp la: “YÀNG JEHÔWA ƠM TỀNG HƠ̆.” 

Daniel 

Daniel 1 

Jơnau wàs gùng 
(1:1-21) 

Daniel mơ pe nă oh mi bơyô khai dê tòm gơlang bơtau Nebukatnessar 
1 Tòm nam dơ̆ pe rài Jehôyakim bơtau Juda dê, Nebukatnessar, bơtau Babilôn lòt 
tus gơrwàng Jerusalem. 

2 Yàng Jehôwa jào Jehôyakim bơtau Juda tòm tê Nebukatnessar bal mơ dô pơnah 
ală phan ngui tòm hìu duh khoai Yàng Tom Trồ dê. Bơtau Babilôn sồr cèng ală 
phan ngui hơ̆ tus tòm tiah Sinar, mơ prap tòm đam jàr hìu duh khoai ală yàng 
khai dê. 

3Gen cau bơtau sồr Aspenas, la cau kwang at bồ gơlang bơtau dê, cèng ală kòn 
sau Israel, ală hìu nhă cau bơtau mơ jơi bơtiàn ală cau màng ryŭ dê tus, 

4ală cau pơnu gơs să jan ò sồt rmàñ, muh mat hàng mơnĕ gơs tơl ală bơta jak 
chài, àng loh, git wă, chài rgơi duh broă tòm gơlang bơtau, mơ bơto bol khai in 
cih mơ đơs jơnau Kalde dê. 

5Cau bơtau lơh nền pơnah phan sa phan ñô bơtau dê ai bol khai in kòp ngai. 
Tơnơ̆ mơ pe nam bol khai bơtê, gen rơp geh ntào duh broă tòm gơlang bơtau dê. 

6Tòm mpồl bol khai gơs Daniel, Hanania, Misael mơ Ajaria. 

7Cau kwang at bồ gơlang bơtau tơmoh sơnđan ndai bol khai in: Daniel khai 
sơnđan la Beltesassar, Hanania la Sadrak, Misael la Mesak, mơ Ajaria la 
Abetnegô. 

8Mơya Daniel neh lơh nền tòm nùs ò bài lòi ală phan sa phan ñô bơkah cau bơtau 
dê lơh khai in gơlik ƀơ̆ ƀơl, gen khai dan mơ cau kwang at bồ tòm gơlang bơtau 
ai gơnoar khai in ò lơh să tòm khai gơlik ƀơ̆ ƀơl. 

9Yàng Tom Trồ lơh cau kwang at bồ gơlang bơtau, gơs nùs kòñ gơboh mơ nđàc 
di Daniel. 

10Cau kwang at bồ gơlang bơtau đơs mơ Daniel lah: “Añ mìng rngòt di cau bơtau 
la cau tòm añ jê, bơh khai neh lơh nền phan sa phan ñô bol mê in. Dilah cau bơtau 
gŏ muh mat bol mê rgai rgong rlau mơ ală cau pơnu dô rơh bal mơ bol mê gen 
cau bơtau rơp koh bồ añ.” 

11Gen Daniel đơs mơ cau sền gàr la cau neh geh cau kwang at bồ gơlang bơtau 
sồr sền gàr Daniel, Hanania, Misael, mơ Ajaria, mơ lah: 

12“Dan ồng lòng tĕ ală cau duh broă ồng dê tòm jơt ngai, ai bol hi in sa mìng biap 
mơ hùc mìng dà lơm. 

13Tơnơ̆ mơ hơ̆, ồng rơp pơndròm muh mat bol hi bal mơ muh mat ală cau pơnu 
ndai ñô sa phan sa cau bơtau dê, gen ồng rơp lơh nền bơh phan sa phan ñô bol 
hi in jat be bơta ồng neh gŏ.” 

14Gen cau sền gàr dòp jơnau bol khai dan, mơ lòng bol khai tòm jơt ngai. 

15Jơt ngai hơ̆ neh rlau rau, gŏ muh mat bol khai mơnĕ mơnài mơ lơmă rlau mơ 
jơh ală cau pơnu ndai neh ñô sa phan cau bơtau dê. 

16Behơ̆, cau sền gàr tă pơnah phan sa bơtau mơ tơrnòm bơh di bol khai mơ ai 
bol khai in sa biap lơm. 

17Yàng Tom Trồ ai poan nă cau pơnu hơ̆ gơs bơta jak chài, git wă jơh ală sră pơàr, 
ală bơta bơtê. Daniel kung git wă ală bơta gơtơnggŏ mơ bơta mpau tai sơl.  

18Tus di tŭ bơtau lơh nền nàng cèng bol khai tus, gen cau kwang at bồ tòm gơlang 
bơtau lam bol khai tus di đap bơtau Nebukatnessar.  

19Bơtau tòmbơhbơr mơ bol khai mơ jơh ală cau pơnu hơ̆, ò gơs cau lơi ndròm 
bal mơ Daniel, Hanania, Misael mơ Ajaria, behơ̆ bol khai geh duh broă di đap cau 
bơtau.  

20Mơ tai, tòm tŭ cau bơtau lùp bol khai ală sèng lùp bơh ală bơta jak chài mơ 
bơta git wă, gen gŏ bol khai lin jơt dơ̆ rlau mơ jơh ală cau gru mơ cau tơlhơu tòm 
làm lơgar cau bơtau dê.  

21Behơ̆, Daniel kư̆ ơm tềng hơ̆ jơl tus di nam sơnròp rài bơtau Sirus dê. 

Daniel 2 

Pơnah yal yau 
(2:1 – 6:28) 

Bơta mpau Nebukatnessar dê 
1Tòm nam dơ̆ bàr rài bơtau Nebukatnessar dê, bơtau gŏ bơta mpau gen bồ 
dơngoh khai dơrcul mơ ò lơhă bic. 

2 Behơ̆, cau bơtau sồr hòi ală cau jak chài Babilôn dê, ală cau gru bơjơu, ală cau 
sền sơmañ, bal mơ ală cau git yal gơtha bơta ndơp ndơr nàng bol khai yal tơlik 
bơta mpau cau bơtau in. Tòm tŭ bol khai neh mut tus mơ ntào di đap bơtau. 

3Gen bơtau đơs mơ bol khai lah: “Añ neh gŏ dô bơta mpau gơlơh dơrcul nùs añ, 
añ kòñ git jơnau gơtha bơta mpau hơ̆.” 

4Ală cau Kalde đơs mơ bơtau tòm jơnau Aram dê lah: “Ơ bơtau, dan bơtau in kis 
sùm sùm! Dan bơtau yal wơl bơta mpau hơ̆ ală cau duh broă bơtau in, gen bol hi 
rơp yal tơlik jơnau gơtha gơ dê.” 

5Cau bơtau ho wơl mơ ală cau Kalde lah: “Do lah bơta añ lơh nền: ‘Dilah bol mê 
ò yal añ in git bơta mpau hơ̆ bal mơ jơnau gơtha gơ dê, gen să jan bol mê rơp 
kong crè rpot rpet, hìu ơm bol mê rơp kong tơnlề jơh. 

6Mơya dilah cau lơi yal bơta mpau hơ̆ mơ yal tơlik jơnau gơtha gơ dê añ in, gen 
bol mê rơp dòp geh oă phan pà mơ phan ƀàn, mơ geh màng ryŭ ngan.’ Behơ̆, yal 
tĕ añ in bơta mpau hơ̆ mơ jơnau gơtha gơ dê.” 

7Bol hơ̆ ho wơl dơ̆ bàr lah: “Dan bơtau yal bơta mpau hơ̆ ală cau duh broă bơtau 
in lài, gen sồng bol hi rgơi yal tơlik jơnau gơtha gơ dê.” 

8Cau bơtau ho lah: “Añ git bol mê jòi bơta nàng pơrwài tŭ tơngai. Tài bơh bol mê 
git bơta añ neh lơh nền! 

9Dilah bol mê ò yal tòm toh bơta mpau hơ̆ añ in gen kung gơs mìng dô bơta lơh 
glài hơ̆ bol mê in lơm. Bol mê neh tòmbơyai bal mơ ai ală jơnau gơlềng gơlàng 
ma blac nàng yal tơlik ală bơta mpau añ in, jơl tus ală bơta gơtòmgơl wơl. Behơ̆, 
yal tĕ añ in bơta mpau hơ̆, gen añ rơp git la bol mê rgơi yal tơlik jơnau gơtha gơ 
dê.” 

10Ală cau Kalde ho wơl mơ bơtau lah: “Ò gơs dô nă cau lơi tòm ù do rgơi yal tơlik 
bơta mpau bơtau neh gŏ. Ngan kung ò gơs cau bơtau dờng lơi gơs gơnap gơnoar, 
neh lùp ală cau jak chài, cau gru bơjơu, hala cau Kalde. 

11Bơta bơtau sồr la kalke ngan, ò gơs dô nă cau lơi rgơi yal bơtau in ò, mìng ală 
yàng ò ơm mơ jơi poac să.” 

12Tài bơh bơta hơ̆ cau bơtau gơhào gơjrañ ngan, mơ ai jơnau sồr tơnchơt jơh ală 
cau jak chài Babilôn dê. 

13Behơ̆, jơnau sồr hơ̆ neh tơlik, cau kup jàm jơh ală cau jak chài, mơ kung jòi kup 
Daniel mơ ală oh mi bơyô khai dê nàng tơnchơt tơn. 

14Tòm tŭ Ariôk la cau kwang at bồ mpồl ling sền gàr cau bơtau lik lòt nàng 
tơnchơt ală cau jak chài Babilôn dê, gen Daniel ai bơta jak chài git wă nàng 
tòmbơhbơr mơ khai. 

15Daniel lùp Ariôk lah: “Mbe gơlơh gơs jơnau sồr cau bơtau dê dô bă sơrbac 
sơrbang behơ̆ taih?” Ariôk yal wơl jơh ală bơta Daniel in git loh. 

16Tŭ hơ̆ mo, Daniel mut mơ bơtau mơ dan bơtau ai khai in tŭ tơngai gen khai 
rơp yal tơlik jơnau gơtha bơta mpau hơ̆ bơtau in. 

Yàng Tom Trồ yal tơlik bơta mpau Nebukatnessar in 
17Gen Daniel rê hìu khai dê mơ yal bơta hơ̆ ală oh mi bơyô khai in la Hanania, 
Misael, mơ Ajaria. 

18Khai dan bol hơ̆ hòi dan mơ Yàng Tom Trồ ơm hơđang trồ ai nùs nđàc sơngit 
yal tơlik bơta ndơp ndơr do, tồ Daniel mơ ală oh mi khai dê geh klàs chơt bal mơ 
ală cau jak chài Babilôn dê. 

19Behơ̆, bơta ndơp ndơr geh yal tơlik Daniel in tòm bơta gơtơnggŏ tòm trồ mang, 
gen Daniel jòng ro Yàng hơđang trồ. 

20Daniel đơs lah: “Jòng ro sơnđan Yàng Tom Trồ sùm sùm ò git lồi, Bơta jak chài 
mơ gơnap gơnoar gơrê bal mơ Kơnràñ. 

21Yàng tòmgơl tŭ tơngai mơ kơnhai sơnam, Kơnràñ tă sang mơ pồ bơtào ală cau 
bơtau, Kơnràñ ai bơta jak chài cau lơi in jòi jat Kơnràñ, mơ ai bơta git wă cau 
àng loh in. 

22Yàng yal tơlik ală bơta jrô mơ ndơp, Kơnràñ git ală bơta tòm tiah klam jơngo, 
mơ bơta àng ơm bal mơ Kơnràñ. 

23Ơ Yàng Tom Trồ ồng pàng añ jê, Añ ưnngài mơ jòng ro Kơnràñ, tài bơh Kơnràñ 
neh ai añ in bơta jak chài mơ gơnap gơnoar, Kơnràñ neh ai añ in git bơta bol hi 
hòi dan mơ Kơnràñ, bơh Kơnràñ yal tơlik bol hi in git bơta pal càng bơtau dê.” 

Daniel yal tơlik bơta mpau 
24Behơ̆, Daniel lòt tus hơ hìu Ariôk la cau mơ cau bơtau neh sồr tơnchơt ală cau 
jak chài Babilôn dê, mơ đơs mơ khai lah: “Dan bañ tơnchơt ală cau jak chài 
Babilôn dê, mơya lam tĕ añ lòt tus di đap cau bơtau, gen añ rơp yal tơlik bơta 
mpau mơ jơnau gơtha gơ bơtau in.” 

25Ariôk sơrbac sơrbang lam Daniel tus di đap bơtau, mơ đơs mơ bơtau be do: “Ơ 
bơtau, añ neh jòi bàn dô nă cau digùl ală kòn sau cau Juda neh kong kup gơs dĭ, 
cau hơ̆ rơp yal bơtau in git jơnau gơtha bơta mpau dê.” 

26Cau bơtau đơs mơ Daniel mơ cau òs sơnđan la Beltesassar lah: “Ngan sơl la mê 
rgơi yal añ in git bơta mpau añ neh gŏ mơ jơnau gơtha gơ dê ơ?” 

27Daniel ho lah: “Ơ bơtau, bơta ndơp ndơr mơ bơtau neh sồr yal tơlik gen ală 
cau jak chài, cau gru bơjơu, cau sền sơmañ mơ ală cau yal bơta ndơp ndơr ò rgơi 
yal tơlik bơtau in, 

28Mơya gơs dô nă Yàng Tom Trồ ơm hơđang trồ rgơi yal tơlik ală bơta ndơp 
ndơr, mơ Kơnràñ neh yal bơtau Nebukatnessar in git bơta rơp tus tòm ală ngai 
lồi dut. Do la bơta mpau mơ bơta gơtơnggŏ mơ bơtau neh gŏ tòm tŭ bic hơđang 
cơnòng bic: 

29Ơ bơtau, tòm tŭ bơtau bic hơđang cơnòng, bơtau gơs ală bơta kơlôi sơnơng 
bơh ală bơta rơp tus tòm ală ngai tơnơ̆. Yàng Tom Trồ la Bơtau òs yal tơlik bơta 
ndơp ndơr neh ai bơtau in git bơta rơp gơlik tus. 

30Đah pơnah añ, bơta ndơp ndơr hơ̆ neh yal tơlik añ in, hơ̆ ò di la tài bơh añ gơs 
bơta jak chài oă rlau mơ ală cau ndai, mơya hơ̆ la nàng geh yal tơlik jơnau gơtha 

bơta mpau bơtau in, mơ ai bơtau in git wă ală bơta kơlôi sơnơng tòm dơngoh 
bơtau dê. 

31Ơ bơtau, bơtau sền gŏ dô nơm rùp ràk dờng. Rùp ràk hơ̆ dờng ngan, àng gơcrà 
ngan, mơ rùp să sền gŏ rngòt rngơt ngan. 

32Bồ rùp ràk hơ̆ la mơ màh ngan, ntơh mơ tơwòr tê mơ priă, kơndul mơ bơnô 
mơ kòng, 

33kơrgòs jơng mơ lòs, mpàng jơng mơ lòs bơcă bal mơ ù kơnàng. 

34Tòm tŭ bơtau tơnggòr sền rùp ràk hơ̆ gen gơs dô pơnai lŭ ò di bơh tê cau phàt 
gơpơrlă tus mơ tơm di mpàng jơng lòs bơcă bal mơ ù kơnàng rùp ràk dê, mơ lơh 
rùp ràk in bơcah lề lac jơh. 

35Gen lòs ù kơnàng, kòng, priă mơ màh bơcah lề lac jơh, gơlik be thul tòm làn kòi 
tòm kơnhai prang gơs càl khồm pơrdô, gơ par roh thit jơh. Ai pơnai lŭ neh tơm 
bơcah rùp ràk hơ̆ gen gơlik gơs dô nơm mơnơm dờng bềng lìu làm ù tiah. 

36Hơ̆ la bơta mpau mơ bơtau neh gŏ. Mơ do añ rơp yal tơlik jơnau gơtha gơ dê 
bơtau in: 

37Ơ bơtau, bơtau la bơtau ală bơtau dê, bơh Yàng Tom Trồ ơm hơđang trồ neh 
ai bơtau in lơgar, gơnoar at bồ, gơnoar pràn mơ bơta gơklŏ. 

38Kơnràñ neh jào tòm tê bơtau dê jơi kòn mơnus, ală phan poan jơng tòm brê, 
mơ ală sềm par hơđang trồ. Bulah bol gơ ơm tiah lơi, Kơnràñ kung neh ai bơtau 
in at bồ jơh, behơ̆ bơtau la bồ mơ màh. 

39Tơnơ̆ bơtau, rơp bơtào tơngguh dô nơm lơgar ndai, gơhuc rlau mơ lơgar bơtau 
dê, lồc behơ̆ dô nơm lơgar dơ̆ pe rơp at bồ làm ù tiah, hơ̆ la lơgar mơ kòng. 

40Lồi tơnơ̆, bơtào tơngguh dô nơm lơgar dơ̆ poan pràn kơldang be lòs. Mơ kung 
be lòs jak pòng bơcah mơ tơnlề ală lơgar ndai. 

41Mơ kung be bơtau neh gŏ, mpàng jơng mơ ràs jơng nggùl mơ ù kơnàng mơ 
nggùl mơ lòs, hơ̆ la dô nơm lơgar rơp gơkòl cah is, mơya gam gơs bơta pràn 
kơldang lòs dê, kung be bơtau neh gŏ lòs bơcă bal mơ ù kơnàng. 

42Mơ kung be ală ràs jơng la nggùl mơ lòs nggùl mơ ù kơnàng, lơgar hơ̆ kung 
nggùl pràn kơldang nggùl rbă. 

43Bơta bơtau neh gŏ lòs bơcă bal mơ ù kơnàng, hơ̆ la bol khai tòmbơcă lơh gơs 
dô bă bal, mơya ò gơtòmđềt bal kung be lòs ò gơtòmđềt bal mơ ù kơnàng behơ̆ 
sơl. 

44Tòm rài ală cau bơtau do, Yàng Tom Trồ ơm hơđang trồ rơp bơtào tơngguh dô 
nơm lơgar ò gơs tŭ lơi kòl tơnroh hala kong alah. Lơgar hơ̆ rơp jan bơcah mơ 
tơnroh jơh ală lơgar jơl lồi dut, mơ lơgar hơ̆ rơp bơtào kơ̆ gam sùm sùm. 

45Hơ̆ la jơnau gơtha bơh pơnai lŭ neh phàt bơh mơnơm ò di bơh tê cau dê. Pơnai 
lŭ hơ̆ jan bơcah lòs, kòng, ù kơnàng, priă mơ màh. Yàng Tom Trồ dờng neh ai 
bơtau in git bơta rơp gơlik tus tòm ngai tơnơ̆. Bơta mpau la nền cê mơ jơnau 
gơtha gơ dê la pal dòn.” 

Daniel mơ ală bơyô geh tơngguh gơnoar broă 
46Gen bơtau Nebukatnessar tơmbic să blup mat tòm ù khoai Daniel. Bơtau sồr 
ơn phan ơn khai in mơ chu phan ƀô bơlhu di đap khai.  

47Bơtau đơs mơ Daniel lah: “Ngan, Yàng Tom Trồ bol mê dê la Yàng Tom Trồ ală 
yàng dê, mơ la Bơtau at bồ ală bơtau dê, Kơnràñ la Bơtau yal tơlik ală bơta ndơp 
ndơr, mìng kơnòm di Yàng hơ̆ mơ mê rgơi yal tơlik bơta ndơp ndơr do.”  

48Gen cau bơtau yò tơngguh Daniel ryŭ ryơm mơ ai khai in oă phan kas màng. 
Bơtau pồ bơtào khai at bồ jơh kơnhwàl Babilôn, mơ gơs kwang at bồ wil tơl 
hơđang jơh ală cau jak chài Babilôn dê.  

49Jat jơnau Daniel dan gen cau bơtau pồ bơtào Sadrak, Mesak, mơ Abetnegô gơs 
kwang at bồ bal tòm kơnhwàl Babilôn, ai Daniel gen ơm wơl duh broă tòm 
gơlang bơtau. 

Daniel 3 

Rùp ràk mơ màh, mơ bơnhă ồs hơng 
1Bơtau Nebukatnessar bơt dô nơm rùp ràk mơ màh jơnhoa prau jơt tal mơ 
ơnàng prau tal, mơ bơtào tòm ƀlàng Dura kơnhwàl Babilôn dê. 

2Gen bơtau sồr hòi jà ală cau kwang đơng lơgar, ală cau kwang at bồ kơnhwàl 
lơgar, ală cau kwang at bồ ling, ală cau kwang bơyai broă, ală cau kwang at bồ 
đam jàr, ală cau kwang at bồ cahrña, ală cau kwang cahrña, mơ ală cau kwang 
ndai at bồ tòm kơnhwàl lơgar, lòt tus nàng pơjum sa chò hòp ngai lơh sir rùp ràk 
mơ cau bơtau neh bơtào. 

3Behơ̆, ală cau kwang đơng lơgar, ală cau kwang at bồ kơnhwàl lơgar, ală cau 
kwang at bồ ling, ală cau kwang bơyai broă, ală cau kwang at bồ cahrña, ală cau 
kwang cahrña mơ jơh ală cau kwang ndai at bồ tòm kơnhwàl lơgar pơjum bal 
nàng sa chò hòp ngai lơh sir rùp ràk mơ bơtau Nebukatnessar neh bơtào; tòm 
tŭ bol khai ntào di đap rùp ràk mơ bơtau Nebukatnessar neh bơtào. 

4Gen cau kwang at bồ bơta pơjum sa ai jơnau dờng đơs lah: “Ơ ală làng bol, ală 
lơgar, ală jơnau đơs, do la jơnau sồr bol mê in: 

5Tŭ lơi bol mê kơno ntas kơlwòk, rkèl, kơwào, kơñi pĕ, kơñi rơs, kơmboat mơ 
ală bơta kơñi ndai, gen bol mê tơmbic să tĕ nàng duh khoai rùp ràk mơ màh mơ 
bơtau Nebukatnessar neh bơt bơtào. 

6Cau lơi ò tơmbic să nàng duh khoai gen rơp kong sơrbì mo tòm gùl bơnhă ồs 
hơng.” 

7Behơ̆ gen, tòm tŭ ală làng bol kơno ntas kơlwòk, rkèl, kơwào, kơñi pĕ, kơñi rơs, 
kơmboat, mơ ală bơta kơñi ndai, gen ală làng bol, ală lơgar, ală jơnau đơs, tơmbic 
să jơh mơ duh khoai rùp ràk mơ màh mơ bơtau Nebukatnessar neh bơtào. 

8Tŭ hơ̆ gơs bàr pe nă cau Kalde lòt tus rềp nàng yă ală cau Juda. 

9Bol khai đơs mơ bơtau Nebukatnessar lah: “Ơ bơtau, dan bơtau in kis sùm sùm. 

10Ơ bơtau, bơtau neh ai jơnau sồr jơh tơl nă cau tòm tŭ kơno ntas kơlwòk, rkèl, 
kơwào, kơñi pĕ, kơñi rơs, kơmboat mơ ală bơta kơñi ndai gen pal tơmbic să nàng 
duh khoai rùp ràk mơ màh. 

11Mơ cau lơi ò tơmbic să nàng duh khoai rùp ràk hơ̆ gen rơp kong sơrbì tòm gùl 
bơnhă ồs hơng. 

12Mơ tai, ơ bơtau, tềng do gơs ală cau Juda ne mơ bơtau neh pồ bơtào tòm broă 
nàng at bồ kơnhwàl Babilôn, hơ̆ la Sadrak, Mesak, mơ Abetnegô, ală cau hơ̆ ò ki 
ngàm dê bơtau dô êt lơi. Bol khai ò duh khoai ală yàng bơtau dê, mơ ò duh broă 
rùp ràk mơ màh mơ bơtau neh bơt bơtào.” 

13Tŭ hơ̆, bơtau Nebukatnessar gơjrañ ngan, sồr cèng Sadrak, Mesak, mơ 
Abetnegô tus, gen ală cau hơ̆ kòl cèng tus di đap cau bơtau. 

14Bơtau Nebukatnessar đơs mơ bol khai lah: “Ơ Sadrak, Mesak, mơ Abetnegô, 
ngan sơl la bol mê gơs nùs lơh nền ò duh ală yàng añ mơ ò cùn khoai rùp ràk mơ 
màh mơ añ neh bơt bơtào? 

15Behơ̆ tŭ do, tòm tŭ bol mê kơno ntas kơlwòk, rkèl, kơwào, kơñi pĕ, kơñi rơs, 
kơmboat, mơ ală bơta kơñi ndai, mơ bol mê pal rcang sir tơmbic să nàng duh 
khoai rùp ràk mơ añ neh lơh gơs, gen di; mơya dilah bol mê ò cùn khoai gen bol 
mê rơp kong sơrbì mo tòm gùl bơnhă ồs hơng gen gơs yàng lơi rgơi dong bol mê 
klàs bơh di tê añ taih?” 

16Sadrak, Mesak, mơ Abetnegô ho wơl mơ bơtau lah: “Ơ bơtau Nebukatnessar, 
bơh bơta do bol hi ò càng tò să di đap bơtau. 

17Dilah bơtau sơrbì bol hi tòm bơnhă ồs hơng, gen ơ bơtau; Yàng Tom Trồ la 
Bơtau bol hi duh broă geh gơnoar dong bol hi klàs bơh hơ̆ mơ bơh di tê bơtau. 

18Dilah ò behơ̆, Ơ bơtau, dan bơtau git lah bol hi ò duh broă ală yàng bơtau dê, 
mơ kung ò duh khoai rùp ràk mơ bơtau neh bơt bơtào sơl.” 

Bơnhă ồs hơng 
19Tŭ hơ̆, bơtau Nebukatnessar gơhào gơjrañ dum muh dum mat gơwèt mơ 
Sadrak, Mesak mơ Abetnegô, mơ ai jơnau sồr sing ồs duh hơng poh dơ̆ rlau mơ 
òs, 

20mơ sồr ală cau ling pràn kơldang tòm mpồl ling bơtau dê kup cap Sadrak, 
Mesak mơ Abetnegô, mơ sơrbì tòm bơnhă ồs hơng. 

21Behơ̆, bol khai kong cap bal mơ ào jrùh, srồmpha, ồi gòm bồ, mơ ală ồi ào ndai, 
mơ cau sơrbì bol khai tòm gùl bơnhă ồs hơng. 

22Tài bơh jơnau sồr cau bơtau dê la jal ngan, mơ bơnhă ồs gen duh hơng ngan ò 
git lơh, gen tàng lơmpiat ồs sa chơt jơh ală cau sơrbì Sadrak, Mesak mơ 
Abetnegô. 

23Ai pe nă cau la Sadrak, Mesak mơ Abetnegô gam kòl kơt mơ dùh tòm gùl bơnhă 
ồs hơng. 

24Tŭ hơ̆, bơtau Nebukatnessar ai lơh crih crài, mơ ntào sơrbac sơrbang, ai jơnau 
đơs mơ ală cau kwang bơyai broă lah: “Ală cau kòl bol he cap mơ sơrbì tòm gùl 
bơnhă ồs la pe nă ngan sơl?” Bol khai ho mơ cau bơtau lah: “Ơ bơtau, ngan behơ̆.” 

25Bơtau đơs tai lah: “Do, añ gŏ poan nă cau ò kòl cap, cơnđòa lòt digùl ồs mơ ò jê 
sồt, mơ rùp să cau dơ̆ poan gơlơh be rùp să dô nă yàng dê.” 

26Gen bơtau Nebukatnessar tus rềp hơ mpồng bơnhă ồs, mơ ai jơnau hòi lah: “Ơ 
Sadrak, Mesak mơ Abetnegô la cau duh broă Yàng Tom Trồ Hơđang Rlau Jơh dê, 
lik tĕ mơ lòt tus hơ do!” Gen Sadrak, Mesak mơ Abetnegô lik bơh digùl bơnhă ồs. 

27Ală cau kwang đơng lơgar, ală cau kwang at bồ kơnhwàl lơgar, ală cau kwang 
at bồ ling, mơ ală kwang bơyai broă cau bơtau dê pơjum bal gùt dar, mơ gŏ ồs ò 
gơs gơnoar lơh iơh di să jan pe nă cau hơ̆, kung ò gơs dô dang che sŏ lơi hơđang 
bồ bol khai gơkòl ồs sa, ồi ào bol khai dê ò tơr ồ dô êt lơi, mơ kung ò ƀô ồs bơh 
bol khai sơl.  

28Bơtau Nebukatnessar ai jơnau đơs lah: “Pal jòng ro Yàng Tom Trồ Sadrak, 
Mesak mơ Abetnegô dê! Kơnràñ neh sồr cau gơnrơh Kơnràñ dê nàng dong tă ală 
cau duh broă Kơnràñ neh kơnòm di Kơnràñ, bol khai neh ò rngòt di jơnau sồr 
bơtau dê mơ phi să jan bol khai dê tồ ò duh broă mơ ò duh khoai yàng lơi ndai 
rlau mơ Yàng Tom Trồ bol khai dê.  

29Gen tàng añ ai jơnau sồr do: Bulah la làng bol lơi, lơgar lơi, jơnau đơs lơi, dilah 
gơs cau lơi đơs jơnau lơi tòmdră di Yàng Tom Trồ Sadrak, Mesak mơ Abetnegô 
dê, gen să jan khai rơp kong crè rpot rpet, hìu ơm khai dê rơp gơlik dô gơnru 
thul, tài bơh ò gơs yàng lơi ndai gơs gơnoar dong tă be do ò.”  

30Gen bơtau bơtào tơngguh gơnoar broă Sadrak, Mesak mơ Abetnegô in tòm 
kơnhwàl lơgar Babilôn. 

Daniel 4 

Bơta mpau Nebukatnessar dê bơh tòm chi dờng 
1 Bơtau Nebukatnessar pơyoa jơnau jơh ală làng bol, ală lơgar, ală jơnau đơs in 
tòm làm jơh ù tiah: “Dan ală bol mê in geh bơta lơngap lơngai bềng lìu. 

2Añ ai lơh niam nùs mơ yal bol mê in ală bơta krơi mơ tềl is crih crài mơ Yàng 
Tom Trồ Hơđang Rlau Jơh neh lơh añ in. 

3Ală tềl is Kơnràñ dê la dờng ngan, Ală bơta krơi Kơnràñ lơh la pràn kơldang ò 
git nđò! Lơgar Kơnràñ dê la lơgar gam sùm sùm, Gơnoar at bồ Kơnràñ dê gam 
bơh rài do tus hơ rài ne!” 

Bơta tơnggŏ dơ̆ bàr Nebukatnessar dê 
4Añ, Nebukatnessar, añ ơm lơngap lơngai mơ geh pas sơm bơtoah bơtoài tòm 
gơlang añ jê. 

5Añ gŏ dô bơta mpau gơlơh añ in rngòt rngơt. Tòm tŭ añ bic hơđang cơnòng bic, 
ală bơta kơlôi sơnơng tòm bồ añ bal mơ ală bơta gơtơnggŏ hơ̆ gơlơh añ in 
dơrcul. 

6Behơ̆, añ ai jơnau sồr cèng tus di đap añ jơh ală cau jak chài Babilôn dê, tồ bol 
khai yal tơlik jơnau gơtha bơta mpau hơ̆ añ in. 

7Tòm tŭ ală cau jak chài Babilôn dê, ală cau gru bơjơu, ală cau sền sơmañ mơ ală 
cau sền dà lòt tus hơ añ, añ yal bơta mpau bol khai in, mơya bol khai ò rgơi yal 
tơlik jơnau gơtha gơ dê añ in. 

8Lồi tơnơ̆ gen Daniel geh cèng tus hơ añ. Khai geh sơnđan la Beltesassar jat be 
sơnđan yàng añ jê, mơ geh hwềng ală yàng sàng goh dê ơm tòm khai. Añ yal bơta 
mpau khai in mơ đơs lah: 

9“Ơ Beltesassar, cau at bồ ală cau jak chài Babilôn dê, añ git la hwềng ală yàng 
sàng goh dê ơm tòm mê, mơ ò gơs dô bơta ndơp ndơr lơi la kalke mê in. Do la 
bơta mpau añ neh gŏ, yal tơlik tĕ jơnau gơtha gơ dê añ in. 

10Do la ală bơta gơtơnggŏ gơlik tòm bồ añ tòm tŭ añ bic hơđang cơnòng bic añ 
jê: Do, añ gŏ dô nơm tòm chi hòn digùl ù tiah; Dô nơm tòm chi jơnhoa dờng krơi 
is ngan. 

11Chi hơ̆ gơhòn dờng mơ pràn kơldang; cồng gơ ngŏ tus hơ trồ, làm jơh plai ù 
tiah lơi kung gŏ gơ lơm. 

12Nha gơ hàng mơnĕ, plai gơ li la oă ngan, gơs tơl ală jơi in sa; ală jơi phan poan 
jơng tòm ƀlàng kìng crŭ tòm tiah mƀur gơ; ală sềm lơh rsòn di ntê gơ, jơh ală jơi 
gơs bơta kis kơnòm di gơ nàng geh ròng siam. 

13Añ pơnjat sền ală bơta gơtơnggŏ tòm tŭ añ bic hơđang cơnòng, gen tềng hơ̆ 
gơs dô bơtau kơp gàr sàng goh, mù bơh đang trồ. 

14Bơtau hơ̆ ai jơnau dờng mơ đơs lah: ‘Kơl tĕ chi do mơ koh tĕ ntê gơ, lơh jrùh 
tĕ ală nha gơ mơ rsìh tĕ plai gơ làm jơh, ală phan poan jơng ơm tòm tiah mƀur 
gơ, dô pleh tĕ, mơ ală sềm par dô bơh di ală ntê gơ dê! 

15Mơya lòi tĕ tơnggu mơ ryas gơ dê tòm ù, kơt gơ mơ dô dang che sreng lòs mơ 
kòng digùl ñhơt tơlir tòm ƀlàng sre; lòi gơ in kong sùh mơ dà tŭ bơh trồ; mơ lòi 
pơnah khai dê sa ñhơt bal mơ ală phan poan jơng tòm ù. 

16Tòmgơl tĕ nùs kòn mơnus bơh di khai, mơ ơn nùs phan poan jơng khai in mơ 
lòi poh tơngai rơp rlau hơđang khai. 

17Hơ̆ la bơta lơh nền bơh ală bơtau kơp gàr, la jơnau sồr ală bơtau sàng goh neh 
yal tơlik tồ jơh ală jơi phan kis in git lah Bơtau Hơđang Rlau Jơh at bồ tòm ală 
lơgar kòn mơnus dê; Kơnràñ kòñ ai cau lơi in jat nùs kòñ Kơnràñ dê; mơ pồ 
bơtào cau dềt rhền rlau jơh tòm jơi kòn mơnus hơđang hơ̆.’ 

18Añ la bơtau Nebukatnessar neh gŏ bơta mpau hơ̆ mơ yal wơl ală cau jak chài 
Babilôn in, mơya bol khai ò rgơi yal tơlik jơnau gơtha gơ dê añ in. Behơ̆ tŭ do, ơ 
Beltesassar, yal tơlik tĕ jơnau gơtha gơ dê añ in, mê rgơi yal tơlik tài bơh hwềng 
ală yàng sàng goh dê ơm tòm mê.” 

Daniel yal tơlik bơtau mpau dơ̆ bàr 
19Tŭ hơ̆ Daniel sơnđan la Beltesassar, ò rgơi đơs tòm dô êt jŏ, mơ ală bơta kơlôi 
sơnơng lơh khai in rngòt rngơt. Gen cau bơtau đơs mơ khai lah: “Ơ Beltesassar, 
bañ lòi bơta mpau mơ jơnau gơtha gơ dê lơh mê in rngòt rngơt.” Beltesassar ho 
lah: “Ơ bơtau, kơp kòñ bơta mpau do gơtơntus di ală cau sò tơm di bơtau, mơ 
jơnau gơtha gơ dê gơlik gơs di ngan di ală cau tòmdră mơ bơtau. 

20Tòm chi mơ bơtau neh gŏ, gơlik gơs dờng mơ pràn kơldang, cồng gơ ngŏ tus 
hơ trồ, làm jơh plai ù tiah lơi kung gŏ gơ lơm, 

21nha gơ hàng mơnĕ, plai gơ oă ngan, gơs tơl ală jơi in sa, ală jơi phan poan jơng 
tòm ƀlàng kìng crŭ tòm tiah mƀur gơ, ală sềm lơh rsòn di ntê gơ. 

22Ơ bơtau, tòm chi hơ̆ la să tòm bơtau, bơtau neh gơlik dờng mơ pràn kơldang; 
bơta dờng ryŭ bơtau dê gơtơngguh tus hơ trồ, mơ gơnoar at bồ bơtau dê gơ lòt 
tus di lồi dut nhàr ù tiah dê. 

23Mơya tus di bơta bơtau gŏ dô Bơtau kơp gàr sàng goh mù bơh hơđang trồ mơ 
ai jơnau sồr kơl tĕ chi mơ tơnroh tĕ, mơya lòi tĕ tơnggu ryas gơ dê tòm ù, mơ 
kơt tĕ gơ mơ dô dang che sreng lòs mơ kòng digùl ñhơt tơlir tòm ƀlàng sre, lòi 
gơ kong sùh mơ dà tŭ bơh đang trồ, mơ lòi khai in kis bal mơ ală phan poan jơng 
tòm ƀlàng, jơl tus di poh tơngai neh rlau hơđang khai. 

24Ơ bơtau, do la jơnau gơtha, mơ do la bơta lơh nền mơ Bơtau Hơđang Rlau Jơh 
dê rơp lơh gơlik hơđang bơtau la cau tòm añ jê. 

25Làng bol bơtau dê rơp bơtrơh bơtau bơh di gơlang bơtau dê. Bơtau rơp ơm 
tòm ƀlàng kung be kơnrồ, mơ rơp kong sùh mơ dà tŭ bơh đang trồ. Tòm poh 
sơnam, bơtau pal kis behơ̆, jơl tus di tŭ bơtau đal git lah Bơtau Hơđang Rlau Jơh 
at bồ tòm ală lơgar kòn mơnus dê, mơ Kơnràñ kòñ ai gơnoar at bồ cau lơi in jat 
nùs kòñ Kơnràñ dê. 

26Ai be jơnau neh sồr lah lòi wơl tơnggu ryas tòm chi hơ̆ dê, hơ̆ la lơgar bơtau dê 
rơp geh jào wơl bơtau in at bồ tŭ lơi bơtau neh đal git gơnoar at bồ Bơtau 
Hơđang Rlau Jơh dê ơm hơđang trồ. 

27Behơ̆ tàng, Ơ bơtau, dan iat jơnau añ bơto tơngkah: Dan bơtau lơh jat tĕ bơta 
song ring nàng tơwài ală bơta tồi glài bơtau dê, nđàc sơngit tĕ di ală cau kong 
rồn bơklơn nàng tơwài ală bơta iơh bơsak bơtau dê. Behơ̆ digơlan bơta pas gơs 
lơngai lơngò bơtau dê gơ rơp gam gơs jŏ jòng rlau.” 

Bơta pơndêt să bơtau Nebukatnessar dê 
28Jơh ală bơta hơ̆ gơtơntus di bơtau Nebukatnessar. 

29Dô nam tơnơ̆, tòm tŭ bơtau lòt yơng hơđang rkàng ring hìu gơlang khai dê tòm 
Babilôn, 

30gen khai ai jơnau đơs lah: “Do ò di la Babilôn dờng mơ añ neh bơt bơtào bơh 
gơnoar pràn añ jê nàng lơh gơs ƀòn tòm bơtau dê, mơ ràng tơlik bơta gơklŏ ryŭ 
ryơm añ jê ơ?” 

31Khai òhềt đơs sir ală jơnau hơ̆ gen gơs jơnau bơh đang trồ đơs lah: “Ơ bơtau 
Nebukatnessar, do la bơta neh lơh nền mê in, gơnoar at bồ lơgar mê dê neh tă 
bơh mê. 

32Mê rơp kong bơtrơh bơh digùl kòn mơnus, rơp ơm bal mơ phan poan jơng tòm 
ƀlàng; mê rơp pal sa ñhơt be kơnrồ, mơ kong lơh glài tòm poh tơngai, jơl tus di 
tŭ mê đal git lah Bơtau Hơđang Rlau Jơh at bồ tòm lơgar kòn mơnus, mơ Kơnràñ 
kòñ ai gơnoar at bồ cau lơi in jat nùs kòñ Kơnràñ dê.” 

33Tòm jơ hơ̆ mo, jơnau sồr hơ̆ neh lơh gơlik di ngan di bơtau Nebukatnessar, 
khai kong bơtrơh bơh digùl kòn mơnus, sa ñhơt be kơnrồ să jan khai dê pal kong 
sùh mơ dà tŭ bơh đang trồ jơl tus di sŏ khai dê gơhòn be sơnò klàng mơ nđias tê 
khai dê gơlik jòng kung be nđias sềm. 

Nebukatnessar jòng ro Yàng Tom Trồ 
34Tus di lồi dut ală ngai hơ̆, añ la Nebukatnessar, añ wèt mat tơnggòr sền hơđang 
trồ, gen dơngoh jak gơrê wơl hơ añ, mơ añ jòng ro Bơtau Hơđang Rlau Jơh. Añ 
jòng ro mơ lơh gơklŏ sơnđan Bơtau kis gam sùm sùm: Gơnoar at bồ Kơnràñ dê 
la gơnoar gam sùm sùm. Lơgar Kơnràñ dê gam bơh rài do tus hơ rài ne. 

35Jơh ală làng bol tòm ù kòl sền be ò gơs bơta lơi. Kơnràñ lơh jat nùs kòñ Kơnràñ 
dê digùl ală gơnoar hơđang trồ, mơ digùl ală làng bol tòm ù; Ò gơs cau lơi rgơi 
kơryan tê Kơnràñ Hala lùp Kơnràñ lah: “Ñchi bơh tài Kơnràñ neh lơh behơ̆ taih?” 

36Tòm tŭ hơ̆ mo, dơngoh jak gơrê wơl mơ añ. Añ dòp geh wơl gơnoar at bồ lơgar 
bal mơ bơta ryŭ ryơm àng gơklŏ cau bơtau dê; ală cau kwang dờng at bồ rê wơl 
duh broă añ. Añ geh bơtào wơl hơđang sơbàn lơgar, mơ gơnoar pràn añ jê 
gơbơtơl rlau mơ lài òr. 

37Tŭ do, añ la bơtau Nebukatnessar jòng ro, mơ yò tơngguh mơ lơh àng sơnđan 
Bơtau Hơđang Trồ; jơh ală broă Kơnràñ dê la song ngan: ală gùng dà Kơnràñ dê 
la song ring; mơ Kơnràñ rgơi tơmù liah cau lơi lòt tòm bơta pơnhừ să. 

Daniel 5 

Bơta yò sa bơtau Belsassar dê 
1Bơtau Belsassar yò sa dờng dô rbô nă cau kwang dờng khai in, mơ bơtau ñô 
tơrnòm bal mơ bol khai. 

2Tòm tŭ cau bơtau ñô tơrnòm duh hơng tòm nùs gen khai sồr cèng ală phan ngui 
mơ màh mơ priă mơ bơtau Nebukatnessar bèp khai dê neh ai bơh hìu duh khoai 
Yàng Tom Trồ dê tòm Jerusalem, tồ khai bal mơ ală cau kwang dờng, ală bau ùr 
mơ ală bau cồng khai dê ngui nàng ñô tơrnòm. 

3Gen cau cèng tus ală phan ngui mơ màh mơ priă neh ai bơh hìu duh khoai Yàng 
Tom Trồ dê tòm Jerusalem, mơ cau bơtau bal mơ ală cau kwang dờng, ală bau 
ùr mơ ală bau cồng bơtau dê ngui nàng ñô tơrnòm. 

4Behơ̆, bol khai ñô tơrnòm mơ jòng ro ală yàng mơ màh, mơ priă, mơ kòng, mơ 
lòs, mơ chi, mơ lŭ. 

Jơnau cih di dơrñang 
5Tòm jơ hơ̆, nisơna gơs ală ràs tê mpàng tê kòn mơnus dê gơtơlik, cih di dơrñang 
mơ cùr gơlang bơtau dê, tòm toh di đap tiah ơn jơng ồs, mơ cau bơtau sền gŏ 
mpàng tê hơ̆ cih. 

6Cau bơtau rngòt pàl jơh muh mat, rơm să ngan, bàr nơm gơltang gơtòmcik bal. 

7Khai hòi driau dờng, sồr pơjum ală cau jak chài, ală cau gru bơjơu, mơ ală cau 
sền sơmañ, mơ đơs mơ ală cau hơ̆ lah: “Cau lơi rgơi sền ală jơnau cih do, mơ yal 
tơlik jơnau gơtha gơ dê añ in, gen cau hơ̆ rơp geh soh ào dà gur cau bơtau, geh 
wan che rơnjài màh di ngko, mơ geh pồ bơtào gơs kwang dơ̆ pe tòm gơnoar broă 
at bồ lơgar dê.” 

8Jơh ală cau jak chài Babilôn dê mut tềng hơ̆, mơya bol khai ò rgơi sền ală jơnau 
cih hơ̆, mơ kung ò rgơi yal tơlik jơnau gơtha gơ dê cau bơtau in. 

9Bơtau Belsassar rngòt rngơt oă ngan tòm nùs, muh mat khai sơlo pàl rlau tai, 
mơ ală cau kwang dờng khai dê ò suk ơm. 

10Mè bơtau kơno jơnau hơ̆ gen mut tòm ơdŭ sa, mơ đơs mơ cau bơtau lah: “Ơ 
bơtau, dan bơtau in kis sùm! Dan bơtau bañ lơh nùs bơtau dê rngòt rngơt, mơ 
muh mat bơtau gơlik pàl tai. 

11Tòm lơgar bơtau dê gơs dô nă cau gơs hwềng ală yàng sàng goh dê ơm tòm 
khai. Tòm rài bèp bơtau dê, cau lơi kung gŏ tòm khai gơs bơta àng, bơta git loh, 
mơ bơta jak chài kung be bơta jak chài ală yàng dê. Tài behơ̆ tàng bơtau 

Nebukatnessar la bèp bơtau dê neh pồ bơtào khai gơs cau at bồ mpồl ală cau jak 
chài Babilôn dê. 

12Daniel, mơ bèp bơtau di neh sơnđan la Beltesassar, la cau gơs bơta jak chài, git 
wă mơ àng loh, khai kung rgơi yal tơlik jơnau gơtha ală bơta mpau, yal loh ală 
bơta ndơp ndơr, mơ pơnring ală bơta kalke. Dan bơtau sồr hòi Daniel tus nàng 
khai yal tơlik ală jơnau gơtha do bơtau in.” 

Jơnau cih hơđang dơrñang geh yal tơlik 
13Gen Daniel geh cèng tus di đap bơtau. Bơtau lùp lah: “Ngan mê la Daniel, dô nă 
tòm ală kòn sau cau Juda neh kòl kup gơs dĭ, mơ bơtau bèp añ neh cèng brê bơh 
lơgar Juda sơl? 

14Añ neh kơno đơs bơh mê la gơs hwềng ală yàng di ơm tòm mê, mơ mê gơs 
bơta àng, bơta git wă mơ jak chài lin rlau. 

15Añ neh hòi pơjum tềng do ală cau jak chài mơ ală cau gru bơjơu nàng sền ală 
jơnau do mơ yal tơlik jơnau gơtha gơ dê añ in, mơya bol khai ò rgơi yal tơlik 
jơnau gơtha gơ dê. 

16Añ kơno đơs la mê rgơi yal tơlik ală bơta ndơp ndơr mơ lơh pơnring jơh ală 
bơta kalke. Daniel mê rgơi sền ală jơnau do mơ yal tơlik jơnau gơtha gơ dê añ 
in, gen mê rơp geh soh ào dà gur cau bơtau dê, rơp geh wan che rơnjài màh di 
ngko, mơ rơp gơs kwang dơ̆ pe tòm gơnoar broă at bồ lơgar dê.” 

17Gen Daniel ho wơl mơ cau bơtau lah: “Bơtau prap lòi tĕ ală phan ƀàn hơ̆, mơ 
pồ bơtào ai gơnoar cau ndai in! Bulah behơ̆, añ rơp sền jơnau cih hơ̆ mơ yal tơlik 
jơnau gơtha ndơp ndơr gơ dê bơtau in. 

18Ơ bơtau, Yàng Tom Trồ Hơđang Rlau Jơh neh ai sơbàn bơtau, gơnoar dờng, 
bơta jòng ro mơ bơta ryŭ ryơm bèp bơtau in la Nebukatnessar. 

19Tài bơh Kơnràñ neh ai khai in gơnoar dờng gen jơh ală làng bol, ală lơgar, ală 
jơnau đơs rơm să rngòt di đap khai. Khai kòñ tơnchơt cau lơi gen tơnchơt, kòñ 
lòi cau lơi in kis gen lòi. Khai kòñ yò tơngguh cau lơi hala kòñ tơmù cau lơi jat 
nùs khai dê. 

20Mơya, tòm tŭ khai yò is să khai mơ nùs khai gơlik kră kơldang bơh bơta pơnhừ 
să, gen khai kòl tă tơlik bơh di sơbàn bơtau khai dê mơ roh jơh bơta gơklŏ. 

21Khai kòl bơtrơh bơh digùl kòn mơnus, nùs khai gơlik gơs be nùs phan poan 
jơng, mơ khai ơm bal mơ ală alàng brê. Cau ai khai in sa ñhơt kung be kơnrồ, mơ 
să jan khai kong sùh mơ dà tŭ bơh đang trồ jơl tus di tŭ khai đal git lah Yàng Tom 
Trồ Hơđang Rlau Jơh at bồ tòm lơgar kòn mơnus, mơ Kơnràñ kòñ ai gơnoar at 
bồ cau lơi in jat nùs kòñ Kơnràñ dê. 

22Ơ bơtau Belsassar, kòn khai dê, bulah bơtau neh git jơh ală broă hơ̆, mơya nùs 
bơtau dê ò bài pơndêt să dô êt lơi; 

23Gơsơlơ̆u wơl, bơtau neh pơnhừ să tòmdră mơ Yàng hơđang trồ, mơ sồr cèng 
di đap bơtau ală phan ngui tòm hìu duh khoai Kơnràñ dê mơ ngui nàng ñô 
tơrnòm bal mơ ală cau kwang dờng, ală bau ùr mơ ală bau cồng bơtau dê. Bơtau 
kung neh jòng ro ală yàng mơ priă, mơ màh, mơ kòng, mơ lòs, mơ chi, mơ lŭ, la 
ală yàng ò gŏ, ò kơno, mơ ò git wă bơta lơi. Bơtau ò jòng ro Yàng Tom Trồ la 
Bơtau at tòm tê Kơnràñ dê nhơm tă mơ jơh ală gùng dà bơtau dê. 

24Behơ̆ tàng Kơnràñ neh sồr tơnggŏ dô pơnah mpàng tê mơ cih ală jơnau do. 

25Ală jơnau neh cih hơ̆ la: MENE, MENE, TEKEL, PARSIN. 

26Do la jơnau gơtha ală jơnau hơ̆ dê: Mene la kòp, Yàng Tom Trồ neh kòp ală ngai 
bơtau at bồ, mơ pơndut gơ rau. 

27Tekel la kơr, bơtau neh kòl kơr hơđang phan kơr, mơ gŏ la siơ̆u ò tơl. 

28Parsin la: cah is bàr pơnah, lơgar bơtau rơp gơkòl cah is mơ jào cau Medi mơ 
cau Persia in.” 

29 Jat jơnau gơnoar sồr bơtau Belsassar dê, cau tơnsoh ào dà gur cau bơtau dê 
Daniel in, tơnwan di ngko khai dô nơm che rơnjài màh, mơ yal pơnro lah khai 
geh pồ bơtào gơs kwang dơ̆ pe tòm gơnoar broă at bồ lơgar dê. 

30Tòm mang hơ̆, bơtau Babilôn la Belsassar kòl tơnchơt.  

31Mơ Darius la cau Medi dòp geh lơgar, tŭ hơ̆ khai gơs prau jơt bàr nam. 

Daniel 6 

Daniel tòm wàng klìu triă 
1Bơtau Darius niam nùs pồ bơtào dô rhiang bàr jơt nă cau kwang at bồ kơnhwàl 
lơgar nàng at bồ jơh ală kơnhwàl tòm lơgar. 

2Hơđang bol khai gơs pe nă cau kwang đơng lơgar, mơ dô nă tòm pe nă cau hơ̆ 
la Daniel. Ală cau kwang at bồ kơnhwàl lơgar pal yal broă bol khai dê mơ pe nă 
cau kwang đơng lơgar hơ̆, tồ bơtau in ò kong bơta roh gơcoh lơi. 

3Mơ tai, Daniel la jak chài lin rlau mơ bàr nă cau kwang đơng lơgar, mơ jơh ală 
cau kwang at bồ kơnhwàl lơgar ne, tài bơh gơs Hwềng jak chài àng loh ơm tòm 
khai, gen cau bơtau kòñ pồ bơtào khai at bồ jơh lơgar. 

4Behơ̆ bàr nă cau kwang đơng lơgar bal mơ ală cau kwang at bồ kơnhwàl lơgar 
ne jòi kai yă Daniel bơh broă at bồ lơgar; mơya bol khai ò rgơi jòi bàn dô bơta tìs 
lơi di khai, tài bơh khai la cau di pal dòn kơnòm, ò sa kwì sa kwà, mơ ò tŭ lơi lơh 
tìs. 

5Behơ̆ ală cau hơ̆ đơs bal lah: “Bol he ò rgơi jòi bàn dô nơm bơta lơi nàng yă 
Daniel dilah bol he ò jòi tòm ală bơta gơrê bal mơ bơta boh lam Yàng Tom Trồ 
khai dê.” 



1530 

 

 
Sră Goh 

© 2018, United Bible Societies. 
  

 

 

6Ală cau kwang at bồ kơnhwàl lơgar hơ̆ lòt tus di đap bơtau mơ đơs lah: “Ơ bơtau 
Darius, dan bơtau in kis sùm! 

7Jơh ală cau kwang đơng lơgar, ală cau kwang at bồ kơnhwàl lơgar, ală cau 
kwang bơyai broă bal mơ ală cau kwang ndai gơs dô nùs bal dan bơtau tơlik 
jơnau sồr bơkơ̆u kràñ cê tòm pe jơt ngai, dilah cau lơi hòi dan di yàng lơi ndai, 
hala di cau lơi ndai rlau mơ cau bơtau, gen cau hơ̆ rơp pal kong sơrbì tòm wàng 
klìu triă. 

8Behơ̆ tŭ do, Ơ bơtau, ai tĕ jơnau bơkơ̆u hơ̆ mơ kĭ mat bơtau tòm hơ̆ tồ gơ ò rgơi 
tòmgơl, jat be bơta boh lam kràñ cê cau Medi mơ cau Persia dê, bơta hơ̆ ò rgơi 
tơnroh.” 

9Behơ̆, bơtau Darius kĭ mat tòm sră jơnau bơkơ̆u hơ̆. 

Daniel tòm wàng klìu triă 
10Bulah Daniel neh kơno la jơnau bơkơ̆u hơ̆ cau bơtau neh lơh tềl sơnđan mat 
rau, khai kư̆ gam rê hơ hìu khai, tềng hơ̆ gơs ală mpồng dềt tòm ơdŭ jơnhoa 
hơđang, Daniel òs pò ală mpồng dềt wèt hơ đah Jerusalem, mơ cùn gơltang dô 
ngai pe dơ̆ hòi dan, mơ jòng ro Yàng Tom Trồ jat be khai neh òs lơh bơh lài. 

11Tŭ hơ̆, ală cau bơtào kai gơrmơ̆i ne, gŏ Daniel ơm hòi dan mơ rac dan bơta 
nđàc di đap Yàng Tom Trồ. 

12Gen bol khai lòt tus hơ bơtau mơ lùp bơh jơnau bơkơ̆u bơtau dê, mơ lah: “Ơ 
bơtau, bơtau ò di neh lơh tềl sơnđan mat tòm sră cih jơnau bơkơ̆u la tòm pe jơt 
ngai, dilah cau lơi hòi dan di yàng lơi ndai hala di cau lơi ndai rlau mơ bơtau, gen 
cau hơ̆ rơp pal kong sơrbì tòm wàng klìu triă ò ơ?” Bơtau ho lah: “Bơta hơ̆ la 
ngan, jat be bơta boh lam cau Medi mơ cau Persia dê gen ò rgơi tòmgơl.” 

13Bol khai ho wơl mơ bơtau lah: “Daniel la dô nă cau kòl kup cèng pơrdô bơh 
Juda, khai ò gơs nùs ki ngàm di bơtau dô êt lơi; Ơ bơtau, bulah tus di jơnau bơkơ̆u 
mơ bơtau neh lơh tềl sơnđan mat kung behơ̆ sơl; mơya khai kư̆ hòi dan kòp ngai 
pe dơ̆.” 

14Tòm tŭ bơtau kơno ală jơnau hơ̆ gen khai dơrcul ngan; bơtau lơh nền tòm nùs 
nàng dong tă Daniel, mơya jơl tus di tŭ mattơngai mut, khai pơnđơl jơh pràn 
kung òhềt jòi bàn gùng lơi tồ dong klàs Daniel. 

15Ală cau bơtào kai gơrmơ̆i sò tơm di Daniel tus wơl hơ bơtau mơ đơs lah: “Ơ 
bơtau, dan git lah jat bơta boh lam cau Medi mơ cau Persia dê, hơ̆ la ò gơs jơnau 
bơkơ̆u hala bơta lơh nền lơi mơ bơtau neh bơtào mơ rgơi tòmgơl.” 

16Gen bơtau sồr cèng Daniel tus, mơ sơrbì khai tòm wàng klìu triă. Bơtau đơs 
mơ Daniel lah: “Dan Yàng Tom Trồ mê dê, la bơtau mê jơh nùs dòn song duh 
broă, rơp dong tă mê.” 

17Cau cèng dô nơm pơnai lŭ kơrdơl di mpồng wàng, mơ cau bơtau tap ƀang kì 
bơtau dê, bal mơ ƀang kì ală cau kwang dờng tai sơl tồ ò gơs bơta lơi tòmgơl bơh 
Daniel. 

18Gen bơtau rê wơl hơ gơlang khai dê mơ ơt sa mang àng, cau ò cèng phan sa 
bơtau in, kung ò ai mpồl cau in lơh chò hòp tus di đap bơtau, mơ bơtau ò lơhă 
bic. 

19Gen bơtau guh gòñ, tŭ rìng àng, sơrbac sơrbang lòt tus hơ wàng klìu triă. 

20Tòm tŭ bơtau tus rềp di wàng klìu, khai ai sap moat jrùng ngan mơ hòi Daniel 
lah: “Ơ Daniel, cau duh broă Yàng Tom Trồ gam kis sùm sùm dê, Yàng Tom Trồ 
mơ mê òs duh broă sùm rgơi dong tă mê bơh di klìu triă sơl?” 

21Tŭ hơ̆, Daniel đơs mơ bơtau lah: “Ơ bơtau, dan bơtau in kis sùm! 

22Yàng Tom Trồ añ jê neh sồr cau gơnrơh Kơnràñ dê lềt bơr ală klìu triă, gen 
tàng bol gơ ò lơh iơh di añ dô êt lơi, tài bơh Kơnràñ neh gŏ añ ò gơs glài lơi di 
đap Kơnràñ. Ơ bơtau, gơwèt mơ bơtau kung behơ̆ sơl, añ ò lơh dô bơta tìs lơi ò.” 

23Gen bơtau hòn chò ngan, mơ sồr cèng tơngguh Daniel bơh di wàng klìu. Behơ̆, 
Daniel geh cèng tơngguh bơh di wàng, mơ cau ò gŏ dô nơm tềl sồt lơi di khai, tài 
bơh khai neh dòn kơnòm di Yàng Tom Trồ khai dê. 

24Jat jơnau sồr bơtau dê gen cau cèng tus ală cau neh yă Daniel, mơ sơrbì bol 
khai bal mơ bau kòn bol khai dê tòm wàng klìu triă. Tòm tŭ bol khai òhềt dùh 
tus di kơnàng wàng dê, gen ală klìu triă neh brồ kap mơ crè ntìng jơh tơl nă. 

25Gen bơtau Darius cih sră pơyoa jơh ală làng bol, ală lơgar mơ ală jơnau đơs in 
tòm làm bă tiah lah: “Dan bơta lơngap lơngai bol mê dê geh gơbơtơl oă tai. 

26Añ ai jơnau sồr lah tòm làm jơh lơgar añ, jơh tơl nă cau pal rơm să rngòt di đap 
Yàng Tom Trồ Daniel dê. Kơnràñ la Yàng Tom Trồ gam kis sùm sùm mơ gam gơs 
sùm sùm. Lơgar Kơnràñ dê ò gơs tŭ lơi roh, mơ gơnoar at bồ Kơnràñ dê ò gơs tŭ 
lơi lồi. 

27Kơnràñ dong tă mơ dong klàs, lơh ală tềl is bơta krơi hơđang trồ mơ tòm ù, 
Kơnràñ neh dong tă Daniel bơh di gơnoar pràn ală klìu triă dê.” 

28Behơ̆ Daniel kư̆ geh bơtoah bơtoài sùm tòm rài at bồ bơtau Darius mơ bơtau 
Sirus la cau Persia. 

Daniel 7 

Ală bơta gơtơnggŏ Daniel 
(7:1 – 12:13) 

Bơta gơtơnggŏ Daniel dê bơh poan nơm phan poan jơng 

1Tòm nam dơ̆ sơnròp rài Belsassar, bơtau lơgar Babilôn dê, Daniel bic mang 
hơđang cơnòng gen gŏ bơta mpau mơ ală bơta gơtơnggŏ tòm dơngoh khai. Khai 
cih wơl bơta mpau mơ yal wơl ală bơta gơtơnggŏ hơ̆. 

2Daniel yal lah: “Tòm bơta gơtơnggŏ tòm trồ mang añ tơnggòr sền mơ gŏ gơs 
poan đah càl hơđang trồ khồm lơh lơnggac dàlềng dờng. 

3 Gơs poan nơm phan poan jơng dờng guh bơh dàlềng, phan do krơi is mơ phan 
ne. 

4 Phan poan jơng sơnròp gơlơh be klìu triă, mơ gơs pơnđar be klàng bung. Añ 
tơnggòr sền jơl tus di tŭ ală pơnđar gơ kong dơrpă jơh, să jan gơkòl yò tơngguh 
bơh di ù, gơ ơm ntào mơ bàr đah jơng be kòn mơnus, mơ gơ dòp geh nùs nhơm 
kòn mơnus dê. 

5Phan poan jơng dơ̆ bàr gơlơh be jơgơu: dô đah să do jơnhoa rlau mơ đah să ne, 
gơ kap pe nơm ntìng rpàs dê ală sề tòm bơr gơ dê, mơ gơs cau đơs mơ gơ lah: 
‘Ntào tĕ, sa loan oă poac să.’ 

6Tơnơ̆ mơ hơ̆, añ tơnggòr sền mơ gŏ dô nơm phan poan jơng ndai gơlơh be klìu 
sơmañ, di ngkòi gơ gơs poan nơm pơnđar be pơnđar sềm. Phan poan jơng hơ̆ 
gơs poan nơm bồ, mơ geh jào gơnoar at bồ. 

7 Tơnơ̆ tai añ tơnggòr sền tòm bơta gơtơnggŏ tòm trồ mang; do, gơs dô nơm 
phan poan jơng dơ̆ poan gơs rùp să gơlơh rngòt rngơt ngan, gơ jàñ bơsak, mơ 
pràn kơldang ò git lơh. Gơ gơs sề dờng mơ lòs, gơ kap crè, jan bơcah, mơ ai jơng 
jă tơnlề phan lơi gam wơl. Gơ krơi is mơ pe nơm phan poan jơng neh tus lài, mơ 
gơ gơs jơt nơm ngke. 

8 Tòm tŭ añ ơm kơlôi tồ git bơh ală ngke hơ̆, nisơna gơs dô nơm ngke dềt gơhòn 
bơh digùl ală ngke hơ̆, mơ pe nơm tòm ală ngke lài gơkòl tă tơlik di đap ngke dềt 
hơ̆. Ngke dềt hơ̆ gơs ală gar mat be gar mat kòn mơnus, mơ dô nơm bơr đơs ală 
jơnau tràl sơrbil.” 

Bơta cahrña di đap Bơtau neh gơs bơh rài yau 
9 “Añ tơnggòr sền jơl tus di tŭ ală sơbàn neh ơn, mơ gơs Bơtau Yau Òr nggui 
hơđang sơbàn Kơnràñ dê. Ào Kơnràñ bò be piar, mơ sŏ di bồ Kơnràñ bò be sơnò 
belàt dê. Sơbàn Kơnràñ dê la ală lơmpiat ồs, mơ ală kong rơndeh la ồs hơng. 

10 Di đap Kơnràñ gơs dô nơm hiòng ồs gơhòr lìu làm jơh, rbô rbô cau duh broă 
Kơnràñ, mơ tơlak tơmàn ntào di đap Kơnràñ. Tŭ jơ cahrña neh tus, mơ ală sră 
neh pò tơlik. 

11Añ wèt mat sền tài bơh kơno ntas ală jơnau tràl sơrbil mơ ngke dềt hơ̆ neh 
đơs. Añ tơnggòr sền jơl tus di tŭ phan poan jơng kong tơnchơt, să jan gơ kong 
tơnroh mơ chu pơrguc jơh tòm ồs. 

12Ai ală phan poan jơng gam wơl, neh kòl tă jơh gơnoar, mơya bơta kis bol gơ dê 
geh lòi kis jŏ tòm dô pah tơngai mơ dô tŭ tơngai tai. 

13 Tòm bơta gơtơnggŏ tòm trồ mang, Añ kung gŏ dô Bơtau gơs rùp să be Kòn 
mơnus tus digùl ală puk mhwal hơđang trồ. Kơnràñ guh tus hơ Bơtau Yau Òr, 
mơ geh tơlik mat di đap Bơtau hơ̆. 

14 Kơnràñ geh Bơtau Yau Òr jào gơnoar, bơta gơklŏ mơ gơnoar at bồ lơgar tồ jơh 
ală làng bol, ală lơgar, mơ ală jơnau đơs pal duh khoai Kơnràñ. Gơnoar at bồ 
Kơnràñ dê kơ̆ nền gam sùm sùm, gơnoar hơ̆ ò tŭ lơi lồi jơh, mơ lơgar Kơnràñ at 
bồ ò gơs tŭ lơi gơkòl tơnroh.” 

Jơnau yal tơnggit ală bơta tơnggŏ 
15“Añ, Daniel, ơm ò suk mơ gơs hwềng nùs rngòt rngơt bơh ală bơta gơtơnggŏ 
hơ̆ tòm dơngoh añ. 

16Gen añ lòt tus rềp mơ dô nă tòm ală cau ntào tềng hơ̆ mơ lùp khai bơh jơnau 
gơtha ală bơta do dê. Khai yal tơlik añ in jơnau gơtha ală bơta hơ̆ mơ đơs lah: 

17‘Poan nơm phan poan jơng dờng la poan nơm lơgar poan nă cau bơtau dê rơp 
bơtào tơngguh hơđang ù. 

18 Mơya ală cau sàng goh Bơtau Hơđang Rlau Jơh dê rơp dòp geh lơgar mơ 
sơmbat kơ̆ lơgar hơ̆ jơl tus sùm sùm ò lồi.’ 

19Gen añ kòñ git jơnau gơtha song ngan bơh phan poan jơng dơ̆ poan la phan 
poan jơng krơi is mơ jơh ală phan poan jơng ne, jàñ bơsak ngan, sề mơ lòs, nđias 
mơ kòng, jak crè sa, jan bơcah, mơ jă tơnlề phan lơi gam wơl tòm tiah mpàng 
jơng gơ dê. 

20Añ kung kòñ git jơnau gơtha bơh jơt nơm ngke di bồ gơ, mơ bơh dô nơm ngke 
ndai gơhòn lik tơnơ̆, mơ di đap ngke hơ̆ pe nơm ngke ne neh gơkòl tă tơlik, ngke 
hơ̆ gơs ală mat mơ bơr đơs ală jơnau tràl sơrbil, mơ gơ pràn kơldang rlau mơ 
ală ngke ndai. 

21 Añ sền gŏ ngke hơ̆ tòmlơh mơ ală cau sàng goh, mơ gơ geh pha, 

22 jơl tus di tŭ Bơtau Yau Òr tus cahrña mơ dong tò ală cau sàng goh Bơtau 
Hơđang Rlau Jơh dê, hơ̆ la tŭ tơngai bol khai dòp geh lơgar. 

23Behơ̆, khai yal tơlik añ in be tơnơ̆ do: ‘Phan poan jơng dơ̆ poan la lơgar dơ̆ poan 
hơđang ù, gơ krơi is mơ jơh ală lơgar ndai, gơ rơp sa loan jơh ală lơgar tòm ù, 
jan bơcah mơ jă tơnlề jơh. 

24 Jơt nơm ngke la jơt nă cau bơtau rơp bơtào tơngguh bơh dê lơgar hơ̆: mơ tơnơ̆ 
mơ bol khai gơs dô nă cau bơtau bơtào tơngguh, krơi is mơ ală bơtau lài, mơ 
khai rơp tuh tơlup pe bơtau. 

25 Cau bơtau hơ̆ rơp đơs ală jơnau tòmdră mơ Bơtau Hơđang Rlau Jơh, rồn 
bơklơn ală cau sàng goh Kơnràñ dê, mơ lơh nền tòmgơl sră kòp tơngai mơ bơta 



1534 

 

 
Sră Goh 

© 2018, United Bible Societies. 
  

 

 

boh lam; ală cau sàng goh rơp kòl phi tòm tê khai tòm dô tơngai, ală tơngai mơ 
nggùl tơngai. 

26Mơya bơta cahrña rơp tus, gơnap gơnoar khai dê rơp kòl tă tơlik mơ kong 
tơnroh tơnrui jơh hir. 

27 Gen gơnoar bơtau, gơnoar at bồ, mơ bơta dờng ryŭ ală lơgar dê ơm hơđơm 
jơh trồ do rơp geh ai ală cau sàng goh la làng bol Bơtau Hơđang Rlau Jơh dê. 
Lơgar bol khai dê rơp la lơgar gam sùm sùm, mơ jơh ală cau at bồ rơp duh broă 
mơ dòn bơr bol khai.’ 

28Behơ̆, do la lồi dut jơnau hơ̆. Añ, Daniel, ală bơta kơlôi sơnơng añ jê lơh añ in 
dơrcul rngòt ngan. Muh mat añ gơtòmgơl, mơya añ prap kah ală bơta hơ̆ tòm 
nùs añ.” 

Daniel 8 

Bơta gơtơnggŏ Daniel dê bơh belàt dam, be dam mơ ngke 
1Tòm nam dơ̆ pe rài bơtau Belsassar; añ, Daniel gơs dô bơta gơtơnggŏ tai, tơnơ̆ 
mơ bơta gơtơnggŏ lài mơ añ neh gơs. 

2Tòm bơta gơtơnggŏ, añ gŏ añ ơm tòm Ƀòn Dờng Susa, kơnhwàl lơgar Elam, di 
gah hiòng Ulai. 

3Añ tơnggòr sền mơ gŏ dô nơm belàt dam ntào di gah hiòng. Gơ gơs bàr nơm 
ngke jòng, ngke dơ̆ bàr hòn tơnơ̆ mơ jòng rlau mơ ngke ne. 

4Añ gŏ belàt dam hơ̆ gơ gĕ hơ đah mattơngai mut, đah đang, mơ đah đơm, ò gơs 
phan poan jơng lơi rgơi tòmdră jai mơ gơ, mơ ò gơs cau lơi rgơi dong tă bơh dê 
tê gơ. Gơ kòñ lơh bơta lơi jat nùs kòñ gơ dê, mơ gơ sơlo gơlik pràn rlau tai. 

5Tòm tŭ añ kơlôi sơnơng bơh bơta hơ̆, nisơna gơs dô nơm be dam tus bơh đah 
mattơngai mut, gơ gơs dô nơm ngke dờng hòn digùl bàr đah mat, gơ lòt làm 
hơđang ù mơ jơng gơ ò jă di ù. 

6Gơ lòt hơ đah belàt dam gơs bàr nơm ngke mơ añ neh gŏ ntào di gah hiòng; gơ 
brồ mơ gơhào gơjrañ ngan tus hơ belàt dam hơ̆. 

7Añ gŏ gơ brồ tơm dê belàt dam, lơh pă bàr nơm ngke, belàt dam ò jai tòmdră; 
be dam sơrglơm gơtòm ù, jă hơđang mơ ò gơs cau lơi rgơi dong tă belàt dam 
bơh di gơnoar pràn gơ dê. 

8Be dam gơlik gơs dờng pràn ngan: mơya tòm tŭ gơ neh tus di tiah lồi bơta pràn 
gơ dê rau, gen ngke dờng gơ dê pă, lòi tiah poan nơm ngke ndai gơhòn lik wèt 
hơ poan đah càl hơđang trồ. 

9Bơh di dô nơm tòm ală ngke hơ̆ gơhòn lik dô nơm ngke dềt, sơlo ngai sơlo gơlik 
pràn wèt hơ đah đơm, đah mattơngai lik, mơ wèt hơ lơgar hàng mơnĕ sơl. 

10 Gơ gơlik pràn jơl tus di gơtòmlơh mơ mpồl hơđang trồ, tơndùh tòm tiah dô 
pơnah tòm ală sơmañ hơđang trồ, mơ gơ jă hơđang. 

11Gơ pơnhừ să tian gơs kòñ tòmdră mơ Bơtau at bồ hơđang trồ; gơtă tơlik ală 
phan ơn duh khoai kòp ngai bơh di Kơnràñ, mơ lơh tơrlah tiah sàng goh Kơnràñ 
dê. 

12Tài bơh bơta iơh bơsak gen tàng mpồl cau sàng goh bal mơ phan ơn duh khoai 
kòp ngai gơkòl jào phi gơ in; gơ geh bơtoah tòm ală bơta gơlơh, mơ jơnau song 
gơkòl sang sơrbì tòm ù. 

13Gen añ kơno dô bơtau sàng goh đơs, mơ dô bơtau sàng goh ndai đơs mơ bơtau 
ơm đơs hơ̆ lah: “Gam nđò jŏ sồng gơlik di ngan bơta gơtơnggŏ bơh phan ơn duh 
khoai kòp ngai, bơh tồi glài tòmdră lơh gơlik gơs bơta tơnroh, mơ bơh bơta sang 
phi tiah sàng goh bal mơ mpồl hơđang trồ tồ gơkòl jă trơm hơđơm jơng taih?” 

14Khai ho wơl añ in lah: “Bàr rbô pe rhiang trồ mho mơ trồ àng drim: tơnơ̆ mơ 
hơ̆ tiah sàng goh rơp geh lơh sàng goh wơl.” 

Bơta yal gơtha bơta gơtơnggŏ 
15Tòm tŭ añ, la Daniel, sền bơta gơtơnggŏ hơ̆ mơ kơlôi sơnơng tồ git wă jơnau 
gơtha gơ dê, gen di đap añ gơs dô nă cau ntào gơs rùp să be dô nă cau klau. 

16 Mơ añ kơno jơnau dô nă cau klau bơh di hiòng Ulai hòi mơ đơs lah: “Ơ Gabriel, 
yal tĕ cau do in git jơnau gơtha bơta gơtơnggŏ hơ̆.” 

17Gabriel tus rềp di tiah añ ntào; tòm tŭ khai neh tus rềp gen añ rngòt ngan mơ 
gơpừ cup blup mat tòm ù. Khai đơs mơ añ lah: “Ơ kòn mơnus, git wă tĕ; bơh bơta 
gơtơnggŏ hơ̆ gơ tơrgòm ală bơta gơwèt hơ tŭ tơngai lồi dut.” 

18Tòm tŭ khai đơs mơ añ, añ bic lơhă blup mat tòm ù; mơya khai ƀư di añ, lơh 
añ in ntào wơl. 

19Khai đơs mơ añ lah: “Do añ rơp yal mê in git bơta rơp tus tòm ngai tơnơ̆, tòm 
pah rài bơta gơjrañ dờng dê; tài bơh bơta gơtơnggŏ gơ tơrgòm ală bơta gơwèt 
hơ tŭ tơngai lơh nền bơta lồi dut dê. 

20Belàt dam gơs bàr nơm ngke mơ mê neh gŏ hơ̆ sơnio bơh ală bơtau lơgar Medi 
mơ Persia dê. 

21Be dam hơ̆ la bơtau lơgar Grek; mơ ngke dờng ơm digùl bàr đah mat gơ, hơ̆ la 
bơtau sơnròp. 

22Bơh poan nơm ngke gơhòn lik di tiah ngke neh pă; hơ̆ la poan nơm lơgar hơ̆, 
mơya ò gơs gơnoar pràn ndròm bal. 

23Tòm tơngai lồi dut gơnoar at bồ bol khai dê, tòm tŭ ală cau tòmdră neh gơlik 
iơh bơsak ngan, gen bơtào tơngguh dô nă bơtau gơs muh mat jàñ bơsak, git jak 
ală kai gơrmơ̆i tòmlơh. 

24Khai rơp gơs gơnoar dờng ngan, mơya ò di kơnòm bơh pràn tòm khai dê. Khai 
rơp tơnggơs bơta tơnroh iơh rmơh ngan, mơ geh bơtoah bơtoài tòm ală broă 
lơh khai dê. Khai rơp tơnroh ală cau gơs gơnoar pràn mơ làng bol sàng goh. 

25Khai kơnòm dê bơta ma blac khai dê, khai geh bơtoah tòm ală bơta blac 
pơrlồm khai dê; bơtau hơ̆ yò tơngguh să tòm khai la jòng màng rlau jơh. Nisơna 
khai rơp tơnroh oă cau; khai khin guh tòmsò mơ Bơtau ală bơtau dê, mơya khai 
rơp gơkòl tơnroh, mơ ò di bơh tê kòn mơnus. 

26Bơta gơtơnggŏ bơh ală trồ mho mơ ală trồ àng drim neh yal mê in hơ̆ la ngan. 
Mơya til tĕ bơta gơtơnggŏ do tài bơh gơ tơrgòm ală bơta gam jŏ jòng sồng tus.” 

27Tŭ hơ̆, añ, Daniel, añ gơpừ chơt yơh mơ kòp jê tòm jŏ ngai. Gen añ guh mơ duh 
broă cau bơtau. Añ ai lơh krơi ngan bơh bơta gơtơnggŏ hơ̆; mơya ò gơs cau lơi 
git wă jơnau gơtha gơ dê. 

Daniel 9 

Jơnau Daniel hòi dan ala làng bol in 
1Tòm nam sơnròp bơtau Darius dê la kòn klau Ahasuerus, jơi bơtiàn cau Medi, 
neh geh pồ bơtào at bồ lơgar cau Kalde; 

2 tòm nam sơnròp at bồ khai dê, añ, Daniel, añ kơnòm di Sră Goh, mơ git lài khà 
ală sơnam, jat jơnau Yàng Jehôwa neh đơs lài mơ cau gơnoar hwơr Jeremi, pal 
gơlik gơs di ngan bơh ƀòn dờng Jerusalem pal kong sang lòi ngềt ngơt tòm poh 
jơt sơnam. 

3Behơ̆, añ wèt mat hơ Yàng la Yàng Tom Trồ, jòi jat Kơnràñ bơh bơta hòi dan, 
rac ròc bal mơ bơta ơt sa, soh ồi ào bài sơnò kiat mơ nggui tòm bùh. 

4Behơ̆, añ hòi dan mơ Jehôwa Yàng Tom Trồ añ jê, yal glài mơ đơs lah: “Ơ Yàng 
la Yàng Tom Trồ dờng rlau jơh mơ pal rơm să rngòt, Kơnràñ prap gàr jơnau ho 
bal tòm bơta kòñ gơboh kơ̆ dơn gơwèt hơ ală cau kòñ gơboh dê Kơnràñ mơ lơh 
jat ală bơta sồr lam Kơnràñ dê. 

5Bol hi la cau tồi glài mơ lơh tìs, bol hi la iơh bơsak mơ tòmdră mơ Yàng, bol hi 
neh pơrlơ̆ sang ală bơta sồr lam mơ ală bơta boh lam Yàng dê. 

6Bol hi neh ò iat jơnau ală cau duh broă Kơnràñ dê la ală cau gơnoar hwơr neh 
ai sơnđan Kơnràñ mơ đơs mơ ală cau bơtau, ală cau kwang at bồ, ală ồng pàng 
bol hi dê, bal mơ jơh làng bol tòm lơgar. 

7Ơ Yàng, Kơnràñ la song ring, ai bol hi pal kong bơta ƀàssìl kung be tòm ngai do; 
bol hi la cau Juda, làng bol Jerusalem mơ jơh ală cau Israel ơm rềp ơm ngài, bal 
mơ jơh ală cau gơkòl nrah nring tòm jơh ală lơgar pal kong bơta hơ̆ tài bơh bol 
hi ò dòn song mơ Kơnràñ. 

8Ơ Yàng, bol hi bal mơ ală cau bơtau, ală cau kwang at bồ, ală ồng pàng bol hi dê 
pal kong bơta ƀàssìl ƀàsso tài bơh bol hi neh tìs glài tòmdră mơ Kơnràñ. 

9Jehôwa la Yàng Tom Trồ bol hi dê la Bơtau gơs bơta kòñ nđàc mơ jak toh glài 
bulah bol hi neh tòmdră mơ Kơnràñ. 

10Bol hi neh ò lơh jat jơnau Jehôwa Yàng Tom Trồ bol hi dê, kung ò prap gàr ală 
bơta boh lam Kơnràñ dê, mơ Kơnràñ neh ơn di đap bol hi kơnòm di cau duh broă 
Kơnràñ dê la ală cau gơnoar hwơr. 

11Jơh tơl nă cau Israel neh lơh tìs mơ bơta boh lam Kơnràñ dê mơ dô pleh, nàng 
ò dòn bơr Kơnràñ. Behơ̆, bơta srat sơntơm, mơ bơta lơh glài neh cih tòm bơta 
boh lam Môise la cau duh broă Yàng Tom Trồ dê, neh tuh hơđang bol hi, tài bơh 
bol hi neh tìs glài tòmdră mơ Kơnràñ. 

12Kơnràñ neh lơh gơlik gơs ală jơnau neh đơs tòmdră mơ bol hi mơ ală cau 
kwang at bồ bol hi dê, mơ đùh bơta rung rài dờng hơđang bol hi. Làm jơh tòm 
tiah trồ do, ò gơs bơta neh gơlik gơs ndròm be bơta neh gơlik gơs hơđang 
Jerusalem. 

13Jơh ală bơta rung rài do neh tuh hơđang bol hi tòm toh be neh cih tòm bơta 
boh lam Môise dê. Bulah behơ̆ bol hi kung ò rac dan bơta nđàc Jehôwa Yàng Tom 
Trồ bol hi dê, pơrlac sang bơh bơta iơh bơsak bol hi dê, mơ ơn nùs kơlôi dê bơta 
dòn song Kơnràñ dê. 

14Tài bơh hơ̆, Yàng Jehôwa neh rcang mơ đùh bơta rung rài hơđang bol hi. Ngan, 
Jehôwa Yàng Tom Trồ bol hi dê la song ring tòm jơh ală broă Kơnràñ lơh; bơh 
bol hi ò dòn bơr Kơnràñ. 

15Mơ tŭ do, ơ Yàng la Yàng Tom Trồ bol hi dê, la Bơtau neh ai tê gơnoar pràn 
nàng cèng làng bol Kơnràñ dê lik bơh lơgar Ejiptơ mơ neh lơh pơnro sơnđan 
Kơnràñ dê jơl tus di ngai do; ai bol hi neh tìs glài, neh lơh bơta iơh bơsak. 

16Ơ Yàng, añ hòi dan mơ Yàng jat jơh ală bơta sồr lam song ring Kơnràñ dê, dan 
Yàng pơrlac sang bơta gơjrañ dờng Kơnràñ dê bơh dê Jerusalem la ƀòn dờng mơ 
la mơnơm sàng goh Kơnràñ dê. Tài bơh tồi glài bol hi dê mơ bơta iơh bơsak ồng 
pàng bol hi dê tàng Jerusalem mơ làng bol Kơnràñ dê pal kong bơta bơtat bơtròh 
bơh dê ală làng bol ơm gùt dar bol hi. 

17Gen tàng tŭ do, ơ Yàng Tom Trồ bol hi dê, dan iat jơnau hòi dan rac ròc cau duh 
broă Kơnràñ dê. Tài bơh să tòm Yàng, dan nđàc sơngit wèt sền tiah sàng goh 
Kơnràñ dê neh kòl sang lòi ngềt ngơt. 

18Ơ Yàng Tom Trồ añ jê, dan wèt tồr mơ iat, dan pò mat mơ sền bơta tơnroh 
gơprah ƀòn dờng neh geh tơmoh mơ sơnđan Kơnràñ dê! Bol hi rac dan mơ 
Kơnràñ ò di tài bơh bol hi la song ring, mơya la kơnòm di bơta nđàc sơngit dờng 
ơnàng Kơnràñ dê. 

19Ơ Yàng, dan iat! Ơ Yàng, dan toh glài! Ơ Yàng, dan ơn nùs mơ lơh gơs! Ơ Yàng 
Tom Trồ añ jê, dan bañ lơh òbat tài bơh ƀòn dờng Kơnràñ dê mơ làng bol Kơnràñ 
dê neh geh tơmoh mơ sơnđan Kơnràñ.” 

Jơnau gơtha poh jơt nơm poh 
20Tòm tŭ añ gam đơs mơ hòi dan, yal glài añ jê mơ glài làng bol Israel añ jê, jơh 
nùs rac dan mơ Jehôwa Yàng Tom Trồ añ jê, tài bơh mơnơm sàng goh Yàng Tom 
Trồ añ jê 

21 Tòm tŭ añ gam hòi dan; gen Gabriel, cau mơ añ neh gŏ tòm bơta gơtơnggŏ lài, 
geh sồr par mhar tus hơ añ pơgap di tŭ ơn phan duh khoai trồ mho. 

22Khai tus mơ yal loh añ in lah: “Ơ Daniel, tŭ do añ tus nàng ai mê in bơta àng loh 
mơ git wă. 

23Bơh di tŭ mê rơp sơntòm hòi dan gen jơnau ho wơl neh gơs mơ añ tus nàng 
yal jơnau hơ̆ mê in, tài bơh mê neh geh kòñ gơboh ngan. Behơ̆, kơlôi sơnơng tĕ 
jơnau do mơ git wă tĕ bơta gơtơnggŏ. 

24Poh jơt nơm poh neh gơs lơh nền hơđang làng bol mê dê mơ ƀòn dờng sàng 
goh mê dê: nàng pơndut bơta tìs glài, tơnlồi bơta tồi glài, mơ tơwài bơta iơh 
bơsak, mơ cèng tus bơta song ring gam sùm sùm, nàng lơh gơlik di ngan bơta 
gơtơnggŏ mơ jơnau gơnoar hwơr, mơ bong mơñà Tiah Sàng Goh Ngan in. 

25Mê git tĕ mơ wă loh bơh di tŭ tơlik jơnau gơnoar sồr rcang wơl mơ bơt wơl 
Jerusalem jơl tus di tŭ tus Bơtau geh bong mơñà, hơ̆ la bơtau at bồ, gen geh poh 
poh, mơ prau jơt bàr nơm poh. Ƀòn dờng hơ̆ rơp geh bơt wơl tòm tŭ tơngai bòl 
glar kalke, gơs gùng dờng mơ rbòng dà lơh gơs pơnggàr gùt dar. 

26Tơnơ̆ mơ prau jơt bàr nơm poh hơ̆, Bơtau geh bong mơñà rơp kòl tơnroh, mơ 
ò gam bơta lơi tai. Mpồl ling Bơtau rơp tus dê rơp tơnroh ƀòn dờng mơ tiah sàng 
goh. Bơta lồi dut rơp tus kung be dà kŏ: bơta tòmlơh gơpơnjat jơl tus lồi dut, mơ 
ală bơta tơnroh gơprah neh lơh nền.  

27 Khai rơp lơh kơ̆ nền dô bơta ho bal mơ oă cau tòm dô poh, mơya tus di nggùl 
poh, khai rơp pơndut jơh phan ơn duh khoai mơ phan ơn; mơ tòm tiah bol khai 
dê rơp gơlik bơta ngkòr ngkàc, bơta hơ̆ tơnggơs bơta tơnroh gơprah, jơl tus di 
bơta lồi dut neh lơh nền tuh hơđang cau lơh tơrlah tơrling.” 

Daniel 10 

Bơta sòdră ală lơgar dê mơ gơnap gơnoar hơđang trồ 
1Tòm nam dơ̆ pe rài bơtau Sirus, lơgar Persia dê, gơs jơnau yal tơlik Daniel in, 
kung sơnđan la Beltesassar. Jơnau yal tơlik gơ la ngan, mơ gơyal bơh dô bơta 
sòdră dờng. Daniel git wă jơnau yal hơ̆, dòp mơ git wă jơnau gơtha tòm bơta 
gơtơnggŏ. 

2Tòm tŭ hơ̆, añ, Daniel, añ ơm moat jrùng ñìm rac tòm pe poh. 

3Añ ò sa phan bơkah, poac mơ tơrnòm ò mut tòm bơr añ, mơ añ ò bong mơñà 
dô êt lơi jơl tus di tŭ pe poh neh rlau. 

4Ngai bàr jơt poan kơnhai dơ̆ dùl, añ ơm ntào di gah hiòng dờng Tigris. 

5 Añ tơnggòr sền, do, gơs dô nă cau soh bài che dơmài, gùt dar but kơt che but 
mơ màh Upha. 

6Să jan khai dê gơcrà àng be lŭ màng, muh mat be puhlèp, mơ gar mat be ồs 
sơmpòl, tê mơ jơng be kòng tho goh, mơ sap đơs be jơnau mpồl cau oă dê. 

7Añ, Daniel, mìng dô nă añ sền bơta gơtơnggŏ hơ̆, ală cau ơm mơ añ ò gŏ bơta 
gơtơnggŏ hơ̆, mơya bol khai rngòt rơm să ngan, ntoat dô nàng pồn să. 

8Behơ̆, añ ơm wơl dô nă mơ gŏ bơta gơtơnggŏ dờng hơ̆: bơta pràn kơldang lik 
bơh añ, muh mat añ gơlik pàl be poac cau chơt, mơ añ ò gam pràn tai. 

9Gen añ kơno jơnau cau hơ̆ đơs, mơ tòm tŭ añ ơm iat khai, añ gơlơh jơngo sup 
tòm dơngoh mơ bic blup mat tòm ù. 

10Tŭ hơ̆ gơs dô nơm mpàng tê ƀư di añ, yò tơngguh añ wơl, añ rơm să rngòt 
ngan, cùn gơltang mơ dră tê di ù. 

11Cau hơ̆ đơs mơ añ lah: “Ơ Daniel, la cau geh kòñ gơboh ngan, ơn tĕ jơh nùs tồr 
di ală jơnau añ đơs mơ mê. Mơ ntào tĕ, bơh tŭ do añ neh geh sồr lòt tus hơ mê.” 
Tòm tŭ khai đơs mơ añ ală jơnau hơ̆ gen añ ñă ntào mơ rơm să ngan. 

12Gen khai đơs pơnjat tai lah: “Ơ Daniel, bañ rngòt, tài bơh di ngai sơnròp mơ 
mê neh jơh nùs jòi jat nàng git wă, mơ pơndêt să mê di đap Yàng Tom Trồ mê 
dê, gen ală jơnau mê dê neh geh kơno, mơ añ neh lòt tus nàng ho wơl mê in. 

13 Mơya bơtau at bồ lơgar Persia neh kơryan añ tòm bàr jơt dùl ngai; gen Mikael 
la dô nă tòm ală kwang dờng at bồ, neh lòt tus nàng dong kòl añ tài bơh añ kòl 
kơryan tềng hơ̆ bơh bơtau Persia. 

14Tŭ do añ lòt tus nàng yal mê in git bơh ală bơta rơp gơlik gơs di làng bol mê dê 
tòm ală ngai tơnơ̆, bơh bơta gơtơnggŏ do gơwèt hơ tŭ tơngai òhềt tus.” 

15Tòm tŭ khai đơs mơ añ ală jơnau hơ̆, añ kun mat tòm ù mơ ơm mŏ mŏ. 

16Gen bơtau gơs rùp să be dô nă cau ƀư di sơndồi añ, mơ añ pò bơr, rơp sơntòm 
đơs mơ bơtau ơm di đap añ lah: “Ơ Yàng añ jê, añ kơlôi moat jrùng ò git lơh tài 
bơh bơta gơtơnggŏ do, mơ añ ò gam tai pràn kơldang. 

17Ơ Yàng añ jê, mbe añ, dĭ gơna Yàng dê, rgơi đơs mơ Yàng taih? Bơh tòm añ ò 
gam tai pràn kơldang dô êt lơi, mơ añ kung ò jai tă nhơm tai sơl!” 

18Gen bơtau gơs rùp să be dô nă cau ƀư tai di añ mơ ai añ in pràn kơldang. 

19Bơtau hơ̆ đơs mơ añ lah: “Ơ cau geh kòñ gơboh ngan, bañ rngòt, ơm tĕ lơngai. 
Pràn kơldang mơ khin cha tĕ!” Tòm tŭ Bơtau hơ̆ đơs mơ añ gen añ gơs wơl pràn 

kơldang mơ đơs lah: “Ơ Yàng añ jê, dan đơs tĕ, bơh Yàng neh ai añ in gơs pràn 
kơldang.” 

20Gen cau hơ̆ đơs mơ añ lah: “Mê git ñchi bơh tài añ lòt tus hơ mê taih? Tŭ do añ 
pal rê wơl nàng tòmlơh mơ bơtau at bồ lơgar Persia, mơ tŭ añ lòt tus hơ khai, 
ne, bơtau Grek rơp tus. 

21Mơya añ rơp yal mê in git ală bơta geh cih tòm Sră Jơnau Song. Ò gơs cau lơi 
dong añ nàng tòmdră mơ bol khai, gơs mìng Mikael la kwang dờng at bồ bol mê 
dê lơm.” 

Daniel 11 

Bơta tòmlơh digùl ală bơtau đah đang mơ đah đơm 
1Ai pơnah mơ añ, tòm nam sơnròp rài bơtau Darius, cau Medi, añ tus nàng dong 
kòl khai mơ bơtơl pràn Mikael in. 

2Tŭ do, añ rơp yal mê in git jơnau song: Pe nă cau bơtau tai rơp guh tòm Persia, 
mơ bơtau dơ̆ poan la pas sơm rlau jơh. Tòm tŭ khai neh gơlik gơs pràn kơldang 
kơnòm di phan mơna pas gơs khai dê, gen khai chồl bơtrut jơh ală cau tòmdră 
mơ lơgar Grek. 

3Gen rơp gơs dô nă cau bơtau gơs gơnoar pràn bơtào tơngguh, ai gơnoar dờng 
at bồ mơ lơh ală bơta jat nùs khai kòñ. 

4Tòm tŭ cau bơtau hơ̆ neh bơtào tơngguh gen lơgar khai dê gơkòl cah is jat poan 
đah càl hơđang trồ, mơya ò geh lòi pơrdòn kòn sau khai in, kung ò di gơs gơnoar 
pràn be neh gơs bơh lài; tài bơh lơgar khai dê rơp kòl dus bơh ryas mơ jào phi 
cau ndai in la cau bơdìh bơh jơi bơtiàn bơtau dê. 

5Bơtau đah đơm rơp geh pràn kơldang; mơya dô nă tòm ală cau kwang dờng at 
bồ ling khai dê rơp geh pràn kơldang rlau mơ khai, mơ rơp ai gơnoar pràn dờng 
nàng at bồ lơgar khai dê. 

6Tơnơ̆ mơ dô êt nam ală bơtau hơ̆ rơp lơh gơs dô bă bal. Kòn ùr bơtau đah đơm 
rơp lòt tus hơ bơtau đah đang nàng lơh gơtòmsòr bal, mơya gơnoar pràn kòn ùr 
bơtau dê ò ơm jŏ jòng, khai mơ gơnoar pràn khai dê kung ò gam tai. Tòm ală ngai 
hơ̆, kòn ùr bơtau bal mơ ală cau neh lòt tus bal mơ khai, kòn khai neh deh, bal 
mơ ală cau neh dong kòl khai, jơh tơl nă rơp kòl sang lòi. 

7Dô nă tòm hìu nhă kòn ùr bơtau dê rơp bơtào tơngguh nàng tơrbŏ sơbàn khai. 
Khai lam mpồl ling tus tòmlơh mơ bơtau đah đang mơ geh pha. 

8Tòm tŭ rê wơl, khai kung cèng tus tòm lơgar Ejiptơ ală rùp duh khoai kas màng 
bal mơ ală phan ngui mơ màh mơ priă tai sơl. Tòm dô êt nam, khai dơh wơl ò 
brồ lơh bơtau đah đang. 

9Gen bơtau đah đang rơp lòt tòmlơh mơ bơtau đah đơm, mơya khai pal rê wơl 
hơ lơgar tòm khai dê. 

10Ală kòn klau bơtau đah đang rcang tòmlơh, bol khai pơjum dô mpồl ling gal 
ngan, lòt gan kung be dà kŏ ò gơs cau lơi rgơi kơryan gùng, mơ tòmlơh tus di 
theng ling bơtau đah đơm dê. 

11Tŭ hơ̆ bơtau đah đơm gơjrañ ngan mơ lam dô mpồl ling dờng ngan lik lòt 
tòmlơh mơ bơtau đah đang, mơ mpồl ling bơtau đah đang pal kong alah. 

12Tòm tŭ neh lơh gơprah mpồl ling đah đang rau gen bơtau đah đơm gơlik 
pơnhừ să. Khai rơp tơnchơt tơlak tơmàn cau mơya khai ò geh pha jŏ jòng. 

13Bơtau đah đang rơp pơjum dô mpồl ling gal rlau mơ lài tai, mơ tòm dô êt nam 
tơnơ̆, khai rơp tus bal mơ dô mpồl ling dờng mơ oă ngan phan tòmlơh. 

14Tòm tŭ hơ̆ gơs oă cau rơp bơtào tơngguh tòmdră mơ bơtau đah đơm. Ală cau 
iơh bơsak tòm làng bol mê dê rơp sòdră tồ gơlik di ngan be bơta gơtơnggŏ, mơya 
bol khai rơp kòl roh gơcoh. 

15Gen bơtau đah đang rơp tus gơrwàng gùt dar mơ tòmpìt geh dô nơm theng 
ling kơ̆ cê. Mpồl ling đah đơm ò tơl pràn nàng ntào jai, bulah mpồl ling jak rlau 
jơh bol khai dê kung ò tơl pràn nàng tòmdră. 

16Mơya cau bơtau đah đang hơ̆ rơp brồ lơh jat nùs khai kòñ, ò gơs cau lơi rgơi 
ntào tòmdră mơ khai. Khai rơp ntào tòm tiah gơklŏ khai dê mơ gơs gơnoar 
hơđang làm jơh. 

17Khai rơp lơh nền ai jơh pràn lơgar khai dê mơ khai rơp lơh bơta gơtòmsòr bal 
mơ bơtau đah đơm. Khai rơp ai kòn ùr khai dê tòmbau mơ bơtau đah đơm nàng 
dong khai tòmpìt lơgar đah đơm, mơya kung ò cèng cồng nha lơi bơtau in sơl. 

18Tơnơ̆ hơ̆, khai wèt hơ bồt pơlào rò gah dàlềng mơ tòmpìt oă tiah. Mơya dô nă 
cau kwang at bồ ling rơp pơndut bơta pơnhừ să khai dê, mơ lơh bơta pơnhừ să 
bơtau dê tòmdră wơl mơ bơtau. 

19Tơnơ̆ mơ hơ̆, khai rơp wèt mat rê wơl hơ ală tiah kơp gàr lơgar tòm khai dê, 
mơya khai rơp gơplơ̆, ò geh jòi bàn tai. 

20Cau bơtau pơrdòn sơbàn khai dê rơp sồr dô nă cau kwang dar dia nàng dong 
bơtào kơ̆ bơta pas ryŭ lơgar khai dê, mơya tòm dô êt jŏ khai rơp kong tơnroh, ò 
di tài bơh bơta gơjrañ kơuềng hala bơta tòmlơh lơi. 

21Cau rơp tơrbŏ sơbàn hơ̆ la dô nă cau lac lèo, khai ò geh pồ bơtào gơnoar at bồ. 
Khai rơp tòmpìt ai lơgar tòm tŭ làng bol ò rcang lài, khai ngui kai gơrmơ̆i lac lèo 
nàng geh lơgar. 

22Ală mpồl ling rơp kong pơs jơh mơ bơcah lề lac di đap khai, mơ bơtau bơtào 
bơta ho bal kung behơ̆ sơl. 

23Tơnơ̆ mơ tŭ khai neh bơtào bơta ho bal gen khai ò lơh jat, kơnòm di bơta blac 
pơrlồm khai geh gơnoar pràn ngan bulah bơh sơnròp khai mìng la dô mpồl dềt. 

24Nisơna khai tòmpìt ai ală tiah niam rlau jơh tòm lơgar, mơ khai rơp lơh gơs 
bơta mơ ồng pàng mơ mè bèp khai dê òhềt tŭ lơi lơh. Khai ai ală phan neh tòmpìt 
geh tòm tŭ tòmlơh, bal mơ phan mơna nàng tòmpà mơ ală cau jat khai. Khai 
bơtào kai gơrmơ̆i mơ tơnroh ală tiah kơp gàr, mơya mìng tòm dô tŭ tơngai lơm. 

25Tơnơ̆ hơ̆, khai jơh nùs bơtào tơngguh gơnoar pràn khai dê, lơh nền lam dô 
mpồl ling dờng tòmlơh mơ bơtau đah đơm. Bơtau đah đơm rơp lòt tòmlơh bal 
mơ dô mpồl ling dờng mơ pràn kơldang ngan; mơya khai ò geh pha tài bơh gơs 
cau bơtào kai gơrmơ̆i tòmsò mơ khai. 

26Ală cau sa bal di cơnòng bơtau dê kòñ tơnroh khai, mpồl ling khai dê rơp kong 
alah, mơ oă cau kong sreh tơnchơt tòm bơta tòmlơh. 

27Bàr bơtau hơ̆ gơs nùs mìng kòñ lơh iơh di gơp, bulah nggui bal di cơnòng nàng 
bơyai ơm gơtòmsòr bal, mơya đơs blac mơ gơp, mơ bơta hơ̆ ò gơlik cồng nha tài 
bơh òhềt tus bơta lồi dut tŭ tơngai neh lơh nền. 

28Bơtau đah đang rơp rê wơl hơ lơgar tòm khai dê bal mơ phan mơna oă ngan; 
nùs khai kòñ tòmsò mơ bơta ho bal sàng goh. Khai rơp lơh jat nùs kòñ hơ̆ khai 
dê, mơ rơp rê wơl hơ lơgar khai dê. 

29Tus di tŭ tơngai neh lơh nền, khai rơp lòt tai tòmlơh mơ lơgar đah đơm, mơya 
dơ̆ tơnơ̆ do ò ndròm bal be dơ̆ lài. 

30Tài bơh ală ơhò bơh Kittim rơp tus tòmsò mơ khai, gen tàng khai kơlôi rngòt 
mơ rê wơl. Tòm gùng rê wơl, khai rơp gơhào gơjrañ tòmsò mơ bơta ho bal sàng 
goh. Khai rơp rê wơl mơ yal tơlik bơta nđàc gơwèt hơ ală cau sang lòi bơta ho 
bal sàng goh. 

31 Mpồl ling khai sồr rơp lơh ƀơ̆ ƀơl tiah sàng goh mơ ƀòn dờng kơp gàr; ò ai ơn 
phan ơn chu kòp ngai, mơ bơtào bơta ngkòr ngkàc la bơta lơh gơlik gơs bơta 
tơnroh gơprah gơpring. 

32Khai ngui jơnau rơmhòc nàng ơniai ală cau sang lòi bơta ho bal; mơya làng bol 
git Yàng Tom Trồ rơp tòmdră mơ khai dô bă pràn kơldang. 

33Ală cau jak chài tòm làng bol rơp bơto sồr oă cau: bulah tòm dô pah ngai bol 
khai rơp kong sreh tơnchơt, kong chu tòm ồs, mơ kong cau tòmpìt ai jơh phan 
mơna. 

34Tòm tŭ bol khai kong behơ̆, bol khai rơp geh dong kòl dô êt: mơ oă cau rơp lơh 
gơs dô bă bal mơ bol khai dô bă ma blac. 

35Tòm ală cau jak chài rơp gơs dô êt cau tìs nrah bơh hơ̆ tồ bol khai in geh lòng 
tiar, geh lơh gơs sàng goh mơ rào goh tơngai lồi dut in, tài bơh pal ơm gơn jơl 
tus di tơngai lơh nền. 

Cau bơtau yò tơngguh is să khai 
36 Cau bơtau đah đang rơp lơh jat nùs kòñ khai dê; khai rơp pơnhừ să mơ yò 
tơngguh să khai jòng hơđang rlau mơ jơh ală yàng, mơ đơs ală jơnau tràl sơrbil 
ngan tòmsò mơ Yàng Tom Trồ ală yàng dê. Khai rơp geh bơtoah bơtoài jơl tus di 
tŭ bơta gơjrañ dờng Yàng dê geh bềng tơl, tài bơh bơta neh lơh nền pal gơlik gơs 
di ngan. 

37Khai rơp sền òsơp di ală yàng ồng pàng khai dê, di yàng mơ ală cau ùr kòñ 
gơboh, mơ sền òsơp di jơh ală yàng tài bơh khai bơtào is să khai dờng rlau jơh 
mơ ală yàng hơ̆. 

38Khai ò dòn duh ală yàng hơ̆, mìng dòn duh yàng ală ƀòn dờng kơp gàr dê; khai 
rơp ai màh, priă, lŭ màng, mơ ală phan ơn kas màng nàng dòn duh yàng mơ ồng 
pàng khai ò git. 

39Khai rơp kơnòm di dô nă yàng crih mat dong kòl nàng tòmlơh mơ ală theng kơ̆ 
cê rlau jơh, mơ khai rơp yò tơngguh jòng màng cau lơi in dòn duh khai. Khai pồ 
bơtào bol hơ̆ gơs kwang at bồ hơđang oă làng bol, mơ tòmpà ù tiah bol khai in 
lơh gơs phan ƀàn. 

Tŭ tơngai lồi dut 
40Tus di tŭ tơngai lồi dut, bơtau đah đơm rơp tòmlơh mơ bơtau đah đang. Bơtau 
đah đang cèng rơndeh tòmlơh, ling hào ơseh, mơ ơhò tòmlơh, brồ lơh bơtau đah 
đơm kung be càl rbut dờng. Khai rơp tòmpìt ai oă lơgar, lòt gan tơnroh bol gơ 
kung be dà kŏ. 

41Khai kung rơp tòmpìt ai lơgar hàng mơnĕ, mơ oă lơgar rơp kòl tơnroh, mơya 
Edôm, Môap, mơ ală cau at bồ làng bol Ammôn rơp lik klàs bơh di tê khai. 

42Khai rơp pò ơnàng gơnoar pràn khai dê hơđang oă lơgar, mơ lơgar Ejiptơ rơp 
ò geh lik klàs. 

43Khai rơp gơlik gơs cau at bồ ală phan màng, mơ màh, priă bal mơ jơh ală phan 
màng Ejiptơ dê. Làng bol Libi mơ làng bol Ethiôpi rơp dòn duh khai. 

44Mơya ală jơnau yal tus bơh đah mattơngai lik mơ đah mattơngai mut rơp lơh 
khai in dơrcul; khai rơp gơhào gơjrañ ngan mơ lik lòt nàng lơh gơprah mơ 
tơnroh ală gơnoar pràn lơi tòmdră mơ khai. 

45Khai rơp bơtào ală hìu sàl cau bơtau tòm digùl dàlềng mơ mơnơm sàng goh 
hàng mơnĕ. Mơya bơta lồi dut khai dê rơp tus, mơ ò gơs cau lơi rơp dong kòl 
khai. 

Daniel 12 

Tŭ tơngai rung rài dờng 
1 “Tòm tŭ tơngai hơ̆, Mikael la cau gơnrơh dờng, cau sền gàr làng bol mê dê rơp 
guh. Rơp gơs dô tŭ tơngai jê sồt bòl glar tian gơs bơh tŭ pa bơtào gơs ală lơgar 

tus di tŭ tơngai hơ̆ kung ò gơs tŭ lơi gơs behơ̆. Mơya tòm tŭ hơ̆, làng bol mê dê 
cau lơi geh cih sơnđan mat tòm sră gen rơp geh dong klàs. 

2 Oă cau bic tòm kơmbuh ù rơp guh wơl, cau ƀà nàng geh bơta kis gam sùm sùm, 
cau ƀà nàng kong bơta ƀàssìl gam sùm sùm. 

3Ală cau jak chài rơp gơcrà kung be bơta àng ală tap trồ dê; mơ ală cau tề lam oă 
cau tus hơ bơta song ring rơp gơcrà be ală sơmañ gam sùm sùm ò lồi. 

4 Ai mê, Ơ Daniel, prap gàr tĕ bơta ndơp ndơr mơ tap ƀang kì ală jơnau tòm sră 
do jơl tus di tŭ tơngai lồi dut. Oă cau rơp lòt tềng do tềng dă mơ bơta git wă rơp 
gơbơtơl tai.” 

5Gen, añ, Daniel, añ tơnggòr sền mơ gŏ bàr nă cau ndai, dô nă ntào đah do hiòng, 
mơ dô nă ntào đah ne hiòng. 

6Dô nă đơs mơ cau soh bài che dơmài ơm ntào hơđang dà hiòng mơ lah: “Gam 
nđò jŏ tai sồng ală bơta crih crài do rơp tus di tŭ lồi dut taih?” 

7 Cau klau soh bài che dơmài ntào hơđang dà hiòng pò tê ma mơ tê kiau hơđang 
trồ, mơ añ kơno khai ai sơnđan Bơtau gam kis sùm sùm dê mơ srat să lah: “Rơp 
rlau dô tơngai, ală tơngai, mơ nggùl tơngai; tŭ lơi gơnoar pràn làng bol sàng goh 
dê neh gơkòl roh gơprah jơh, gen tŭ hơ̆ ală bơta do rơp geh sir wil tơl.” 

8Añ kơno ală jơnau hơ̆ mơya añ ò git wă gen añ lùp lah: “Ơ yàng añ jê, ală bơta 
do rơp gơlik mbe lơi taih?” 

9Khai ho lah: “Ơ Daniel, lơh tĕ broă tòm mê dê; tài bơh ală jơnau do neh prap lòi 
mơ tap ƀang kì rau jơl tus di tŭ tơngai lồi dut. 

10 Oă cau rơp geh lơh gơs sàng goh, geh lơh gơs wil tơl ò tềl ƀơ̆, mơ geh lòng tiar, 
mơya ală cau iơh rơp kư̆ lơh iơh. Ò gơs cau iơh lơi rơp git wă mơya ală cau jak 
chài rơp git wă.  

11 Bơh tŭ tơngai pơndut phan ơn chu kòp ngai mơ bơtào gơs bơta ngkòr ngkàc 
lơh gơlik gơs bơta tơnroh gơprah gen rơp gơs dô rbô bàr rhiang sin jơt ngai.  

12Lơngai cau lơi in kơp gơn tus di lồi dut dô rbô pe rhiang pe jơt pram ngai.  

13Mơya mê, lòt tĕ tòm gùng mê dê jơl tus di lồi dut. Mê rơp rlô bòl, mơ tus di lồi 
dut ală ngai, mê rơp guh mơ dòp geh phan ƀàn mê dê.” 

Ôse 

Ôse 1 

Bơta ò dòn song làng bol Israel dê mơ bơta Yàng lơh glài bol khai 
(1:1 – 3:5) 

1 Do la jơnau Yàng Jehôwa đơs mơ Ôse, kòn klau Beeri, tòm pah rài at bồ Ujia, 
Jôtham, Aca, mơ Ejekia la ală cau bơtau Juda dê mơ tòm pah rài at bồ Jerôbôam, 
kòn klau Jôas, la cau bơtau Israel dê. 

Hìu nhă Ôse dê 
2Tŭ Yàng Jehôwa sơntòm đơs mơ Ôse gen Kơnràñ sồr khai lah: “Lòt tĕ bau mơ 
dô nă cau ùr dri tơlàr, mơ deh kòn rềs àr bơrnàn, tài bơh ƀòn lơgar do neh sang 
lòi Yàng Jehôwa mơ tìs glài rềs àr bơrnàn.” 

3Behơ̆ Ôse lòt bau mơ Gômer, kòn ùr Diblaim dê. Khai bun mơ deh Ôse in dô nă 
kòn klau. 

4 Gen Yàng Jehôwa đơs mơ khai lah: “Tơmoh tĕ sơnđan khai la Jejreel tài bơh 
gam dô êt jŏ tai gen Añ rơp lơh glài hìu nhă Jehu tài bơh bơta gơhòr mhàm tòm 
Jejreel, mơ Añ rơp tơnlồi lơgar bơtau Israel.” 

5Tòm ngai hơ̆ Añ rơp dơrpă àtak Israel dê tòm thòng Jejreel. 

6Gômer bun tai mơ deh dô nă kòn ùr. Yàng Jehôwa đơs mơ Ôse lah: “Tơmoh tĕ 
sơnđan khai la Lôruhamah, tài bơh Añ rơp ò yal tơlik bơta kòñ gơboh dê làng 
bol Israel tai, mơ kung ò tai toh glài bol khai in! 

7Mơya Añ rơp nđàc sơngit di làng bol Juda, mơ Añ rơp dong klàs bol khai, Añ ò 
kơnòm di àtak, đào hala bơta tòmlơh, ò di kơnòm di ơseh hala cau ling hào ơseh, 
mơya kơnòm di Jehôwa Yàng Tom Trồ bol khai dê.” 

8Tơnơ̆ mơ tŭ Lôruhama lòi pô, Gômer bun tai mơ deh dô nă kòn klau. 

9Gen Yàng Jehôwa đơs lah: “Tơmoh tĕ sơnđan khai la Lôammi, tài bơh bol mê ò 
di la làng bol Añ jê, mơ Añ ò di la Yàng Tom Trồ bol mê dê.” 

Bơta gơn kơnòm Israel dê 
10 “Bulah behơ̆, ntum khà làng bol Israel dê rơp kung be bràs di gah dàlềng, ò 
rgơi was, ò rgơi kòp; tŭ hơ̆, di tiah Añ neh đơs mơ bol khai lah: ‘Bol mê ò di la 
làng bol Añ jê,’ bol khai rơp geh sơnđan la ‘Ală kòn Yàng Tom Trồ kis gam sùm 
dê.’ 

11Làng bol Juda mơ làng bol Israel rơp geh tơrgòm dô bă bal, bol khai rơp pồ 
bơtào mìng dô nă cau kwang at bồ; bol khai rơp dòp sre brê bơh ù tiah do, bơh 
ngai Jejreel dê rơp la ngai dờng.” 

Ôse 2 

Bơta lơh glài Israel mơ bơta bơt bơtào wơl 

1“Đơs tĕ mơ oh mi mê la Ammi, mơ lŏ ùr mê la Ruhamah. 

2Tòmyă tĕ mơ mè bol mê dê, yă tĕ khai, bơh khai ò di la bau ùr Añ, mơ Añ ò di la 
bau klau khai. Lòi khai sang lòi bơta dri tơlàr bơh di muh mat khai, mơ bơta rềs 
àr bơh di ntơh khai dê. 

3Dilah ò gen Añ rơp hồ tă jơh ồi ào khai dê, lòi khai ơm kuh be ngai khai pa deh; 
Añ rơp lơh khai in gơlik gơs be ƀlàng ngềt ngơt, be ù rañ rsơh, mơ lòi khai in 
chơt tơhìr. 

4Añ rơp ò yal tơlik bơta kòñ gơboh dê kòn sau khai, bơh hơ̆ la kòn sau bơta rềs 
àr bơrnàn dê. 

5Ngan behơ̆, mè bol khai dê neh lơh dri tơlàr, mơ bun deh bol khai tòm bơta 
ƀàssìl ƀàsso. Bơh khai đơs lah: ‘Añ rơp lòt jat ală cau klau añ kòñ gơboh la ală 
cau ai añ in phan sa dà hùc, sơnò belàt mơ bài, mơñà mơ tơrnòm.’ 

6Tài behơ̆ tàng Añ rơp ai tòm lò cang gùng khai dê; mơ Añ rơp bơt dô nơm 
dơrñang tòmdră mơ khai, gen tàng khai ò rgơi jòi ală gùng khai dê. 

7Khai rơp ting jat ală cau klau khai tòmtir, ting mơya ò bàn: khai rơp jòi jat bol 
khai, mơ jòi ò gŏ. Gen khai rơp đơs lah: ‘Añ rơp rê wơl hơ bau klau sơnròp añ jê, 
bơh tŭ hơ̆ añ geh lơngai lơngò rlau mơ tŭ do.’ 

8Khai òhềt đal git Añ la Bơtau neh ai khai in kòi mbo, tơrnòm mơ mơñà, neh tuh 
khai in oă ngan priă mơ màh mơ khai neh ngui nàng lơh gơs phan ơn Baal in. 

9Behơ̆ gen Añ ai wơl kòi mbo Añ jê tòm tŭ gơ neh dum, mơ tơrnòm Añ jê di di 
kơnhai gơ dê. Añ rơp ai wơl sơnò belàt mơ bài, la phan ngui nàng klơm să kuh 
khai dê. 

10Behơ̆ Añ rơp ràng tơlik bơta ƀàssìl ƀàsso khai dê di đap ală cau khai tòmtir, 
mơ ò gơs cau lơi rgơi dong khai klàs bơh tê Añ. 

11Añ rơp pơndut jơh ală bơta pơjum chò hòp khai dê, ală ngai pơjum sa kòp nam, 
ală ngai Dùl lik, ală ngai Saƀat, mơ jơh ală ngai pơjum sa ndai jat be neh lơh nền. 

12Añ rơp tơnroh ală chi ño mơ chi ƀal khai dê, mơ khai đơs lah: ‘Ală chi do la jền 
tơngai mơ ală cau añ kòñ gơboh neh ai añ in.’ Añ rơp lơh ală chi hơ̆ gơlik be chi 
tòm dơr brê, mơ ală phan brê rơp sa loan gơ. 

13Añ rơp lơh glài khai bơh ală ngai mơ khai neh chu kơlhô ală rùp ràk Baal in, 
khai bơka să mơ bơno tồr bal mơ ală lŭ màng, khai lòt jat ală cau khai tòmtir, ai 
Añ gen khai neh lòi hŭi.” Yàng Jehôwa đơs behơ̆. 

14Gen tàng tŭ do Añ rơp jà pơndòm khai, Añ rơp lam khai tus tòm ƀlàng ngềt 
ngơt, mơ ai jơnau bơkah lơngồt đơs mơ khai. 

15 Añ rơp jào wơl ală suơn ño khai in, mơ rơp lơh thòng Akôr gơlik gơs dô nơm 
mpồng gơn kơnòm. Tềng hơ̆ khai rơp đơs chò kung be tòm ngai khai gam kơnòm 
să, mơ kung be tòm ngai khai lik klàs bơh lơgar Ejiptơ. 

16Yàng Jehôwa đơs lah: “Tòm ngai hơ̆, ai rơp hòi Añ la ‘bau klau añ jê’, mơ ai rơp 
ò tai hòi Añ la ‘cau tòm añ jê.’ 

17Bơh Añ rơp tă tơlik ală sơnđan Baal bơh di bơr khai, ò gơs cau lơi hòi di ală 
sơnđan bol gơ dê tai. 

18Tòm ngai hơ̆, Añ rơp bơh bol khai mơ bơt bơta ho bal mơ ală phan poan jơng 
tòm ƀlàng, ală sềm hơđang trồ, mơ ală phan wìn nsròng tòm ù. Añ rơp tơnroh 
jơh ală àtak, ală đào, mơ bơta tòmlơh bơh di ù tiah do, tồ jơh làng bol in geh bic 
rlô ring lơngai. 

19Añ rơp bau mơ ai gam sùm sùm; Añ rơp bau mơ ai tòm bơta song ring mơ song 
ngan, tòm bơta kòñ gơboh kơ̆ dơn mơ bơta kòñ nđàc. 

20Añ rơp bau mơ ai tòm bơta dòn song, mơ ai rơp đal git Yàng Jehôwa.” 

21Yàng Jehôwa đơs: “Tòm ngai hơ̆, Añ rơp ho wơl, Añ rơp ho wơl mơ ală tap trồ, 
mơ ală tap trồ rơp ho wơl mơ ù tiah. 

22Ù tiah rơp ho wơl mơ kòi mbo, mơ tơrnòm pa, mơ mơñà, mơ bol gơ rơp ho 
wơl mơ Jejreel. 

23 Añ rơp tam khai Añ in tòm lơgar; Añ rơp nđàc sơngit di Lôruhama, mơ Añ rơp 
đơs mơ Lôammi, ‘Mê la làng bol Añ jê;’ mơ khai rơp đơs lah: ‘Kơnràñ la Yàng 
Tom Trồ añ jê.’” 

Ôse 3 

Ôse gơtòmsòr wơl mơ bau ùr khai 
1Yàng Jehôwa đơs tai mơ añ lah: “Lòt tĕ, kòñ gơboh di dô nă cau ùr, khai neh geh 
cau kòñ gơboh, mơ khai la cau ùr bơrnàn, be Yàng Jehôwa kòñ gơboh di cau 
Israel, bulah bol khai neh wèt hơ ală yàng ndai, mơ khai kòñ gơboh ală ƀañ plai 
ño.” 

2Behơ̆, añ neh blơi wơl khai mơ jơt pram pet priă mơ dô ôme nggùl kòi mac. 

3Lồc behơ̆ añ đơs mơ khai lah: “Ai ơm tĕ mơ añ tòm jŏ ngai; bañ lơh dri tơlàr 
hala rềs àr mơ dô nă cau klau ndai, gen añ kung rơp ơm behơ̆ sơl gơwèt mơ ai.” 

4Bơh làng bol Israel rơp kis jŏ ngai mơ ò gơs bơtau, ò gơs kwang at bồ, ò gơs 
phan ơn duh khoai, ò gơs cơnòng duh khoai, ò gơs ephot, mơ kung ò gơs 
theraphim. 



1548 

 

 
Sră Goh 

© 2018, United Bible Societies. 
  

 

 

5Tơnơ̆ mơ hơ̆, làng bol Israel rơp rê wơl jòi jat Jehôwa la Yàng Tom Trồ bol khai 
dê, mơ Dabit la cau bơtau bol khai dê. Tòm ală ngai lồi dut bol khai rơp rngòt 
rơm să mơ rê wơl hơ Yàng Jehôwa, mơ dòp geh bơta lơngai lơngò Kơnràñ dê. 

Ôse 4 

Bơta bơto tìs nrah làng bol Israel dê 
(4:1 – 14:9) 

Yàng Tom Trồ lơh nền glài Israel 
1Ơ làng bol Israel, iat tĕ jơnau Yàng Jehôwa dê, bơh Yàng Jehôwa lơh nền glài 
làng bol tòm lơgar do, tài bơh tòm lơgar do ò gơs bơta dòn song, ò gơs bơta kòñ 
gơboh, kung ò gơs bơta git wă Yàng Tom Trồ tòm tiah do. 

2Tềng hơ̆ mìng gơs bơta srat rma, bơta blac pơrlồm, bơta tơnchơt cau, bơta 
ntung kơñau, mơ bơta rềs àr bơrnàn; bol khai sang lòi jơh ală bơta boh lam, kư̆ 
lơh gơhòr mhàm sùm ò dơh. 

3Behơ̆ tàng, lơgar rac ròc, làng bol chơt roh, ală phan poan jơng tòm brê mơ ală 
sềm hơđang trồ, bal mơ ală ka tòm dàlềng kung roh rui sơl. 

4Mơya bañ gơs cau lơi tòm pơndang bal mơ gơp, mơ kung bañ gơs cau lơi tòmyă, 
bơh bol mê la bơta tòm pơndang Añ jê, ơ cau gơnoar ơn phan duh khoai. 

5Mê rơp gơtup pừ tòm trồ ngai, mơ ală cau gơnoar hwơr kung gơtup pừ bal mơ 
mê tòm trồ mang sơl. Behơ̆ Añ rơp tơnroh mè mê dê. 

6Làng bol Añ jê kong tơnroh tài bơh siơ̆u bơta git wă. Tài bơh bol mê sang lòi 
bơta git wă, Añ kung sang lòi mê tồ mê ò lơh gơs cau gơnoar ơn phan duh khoai 
Añ jê; Mơ bơh di tŭ bol mê neh hŭi bơta boh lam Yàng Tom Trồ bol mê dê, gen 
Añ kung rơp hŭi kòn sau bol mê dê sơl. 

7Bol khai sơlo bơtơl oă kàr lơi, gen sơlo bol khai tìs glài tòmdră mơ Añ kàr hơ̆ 
sơl; bol khai tòmgơl bơta gơklŏ mơ dòp bơta ƀàssìl. 

8Bol khai ròng siam să bơh ală bơta tồi glài làng bol Añ jê, bol khai gơboh bơh 
bơta iơh bơsak làng bol Añ jê. 

9Mơ gơ rơp gơlik gơs, làng bol be lơi gen cau gơnoar ơn phan duh khoai kung 
behơ̆ sơl. Añ rơp lơh glài bol khai bơh ală gùng dà bol khai dê, mơ tơm wơl bol 
khai in jat be ală broă bol khai neh lơh. 

10Bol khai rơp sa mơya ò hòm, bol khai lơh dri tơlàr mơya ò tơnggơs bơtơl, tài 
bơh bol khai neh sang lòi Yàng Jehôwa, ting jat ală yàng ndai. 

Bơta duh khoai rùp ràk làng bol Israel dê 
11Mơ ơn să tòm bol khai tòm bơta rềs àr mơ tòm bơta ñô sa bơñul lơmbè la ală 
bơta tơnroh bơta git wă làng bol Añ jê. 

12Bol khai hòi lùp mơ dô gơl chi, gen geh ho wơl bơh dô nơm gai gơ dê. Nùs 
nhơm rềs àr lam bol khai lòt tìs nrah, mơ bol khai ò dòn song mơ Yàng Tom Trồ 
bol khai dê. 

13Bol khai ơn phan duh khoai hơđang bồ mơnơm; chu kơlhô hơđang ală dòr, 
hơđơm tòm cha, hơđơm chi pơnggŏ, chi nho rề, tài bơh mƀur gơ la niam ngan. 
Behơ̆ tàng kòn ùr bol mê dê lơh gơs ùr dri, mơ ƀan bol mê tìs glài rềs àr bơrnàn. 

14Añ rơp ò lơh glài ală kòn ùr bol mê dê tòm tŭ bol khai lơh bơta dri tơlàr, mơ 
kung ò lơh glài ƀan bol mê dê tòm tŭ bol khai lơh bơta rềs àr bơrnàn; tài bơh ală 
cau klau bol khai lòt rê mơ ală ùr dri, mơ ơn phan ơn pơdơng bal tòm tiah duh 
khoai ală cau dri tơlàr dê. Dô nơm làng bol ò git wă behơ̆ rơp gơkòl roh rui. 

15Ơ Israel, bulah mê lơh dri tơlàr kung bañ lòi Juda gơlik tìs glài. Bañ lòt hơ Gilgal; 
bañ guh hơ Bet Aben. Bañ srat să mơ lah: “Ngan be Yàng Jehôwa kis gam sùm 
sùm.” 

16Bơh Israel kơldang bồ kung be dô nơm kơnrồ dra kơldang bồ, gen mbe Yàng 
Jehôwa rgơi ròng siam bol khai kung be belàt kòn tòm ƀlàng ñhơt taih? 

17Epraim tòmklac mơ rùp ràk, lòi tĕ dò khai! 

18Tòm tŭ phan ñô bol khai dê neh jơh, bol khai lòt jat bơta ñô sa bơñul lơmbè 
tòm bơta rềs àr; bol khai kòñ gơboh bơta rềs àr rlau mơ bơta gơklŏ. 

19Dô nơm càl neh pùt bol khai tòm ală pơnđar gơ dê, mơ bol khai rơp kòl ƀàssìl 
tài bơh ală cơnòng duh khoai bol khai dê. 

Ôse 5 

Bơta cahrña tòmdră mơ Israel 
1Ơ ală cau gơnoar ơn phan duh khoai, iat tĕ! Ơ hìu Israel, ai tĕ tồr iat! Ơ hìu nhă 
cau bơtau dê, ơm iat tĕ! Do la bơta cahrña gơrê mơ bol mê. Bol mê la dă pơt tòm 
Mispa, mơ la bơtơng dang hơđang Thabôr; 

2mơ la dô nơm trồm neh tò jrô tòm Sittim; mơya Añ rơp lơh glài jơh tơl nă bol 
khai. 

3Añ git Epraim, mơ Israel ò geh pồn ndơp bơh di Añ. Ơ Epraim, bơh mê neh lơh 
dri tơlàr, Israel neh gơlik ƀơ̆ ƀơl. 

4Broă lơh bol khai dê ò ai gơnoar bol khai rê wơl hơ Yàng Tom Trồ bol khai dê. 
Nùs nhơm dri tơlàr neh gơs tòm bol khai, bol khai ò git Yàng Jehôwa. 

5Bơta pơnhừ să Israel dê lơh cơng tòmdră wơl mơ bol khai, Epraim gơpừ tòm 
tồi glài bol khai dê; Juda kung gơplơ̆ bal mơ bol khai sơl. 

6Bol khai cèng bal ală mpồl belàt mơ ală mpồl kơnrồ bol khai dê nàng jòi jat Yàng 
Jehôwa; mơya bol khai rơp ò bàn Kơnràñ; Kơnràñ neh lik bơh di bol khai. 

7Bol khai ò dòn song mơ Yàng Jehôwa, bol khai deh ală kòn ò di pal. Tŭ do, ngai 
Dùl lik rơp sa loan bol khai bal mơ ală ƀlàng sre bol khai dê. 

8Uh tĕ kơwào tòm Gibea, uh tĕ kơlwòk tòm Rama. Driau dờng yal tơnggit tĕ tòm 
Bet Aben, Ơ Benjamin sền rmê tĕ bơh đah ngkòi mê. 

9Epraim rơp gơlik gơs tiah ngềt ngơt tòm ngai bơta lơh glài. Digùl ală jơi bơtiàn 
Israel dê, Añ yal tơnggit ală bơta rơp gơlik gơs nền cê ngan. 

10Ală cau kwang at bồ Juda dê gơlik gơs be ală cau ntròn lŭ nhàr ù; Añ rơp tuh 
bơta gơjrañ dờng Añ jê hơđang bol khai kung be tuh dà. 

11Epraim kong rồn bơklơn, kong jă tơnlề tòm bơta cahrña, tài bơh khai neh lơh 
nền lòt jat ală bơta roh lơm. 

12Gen tàng añ lơh kung be mŏ tu hơ Epraim, kung be bơta ồm lề hơ làng bol Juda. 

13Tòm tŭ Epraim neh gŏ bơta kòp jê khai dê, mơ Juda neh gŏ tềl sồt, gen Epraim 
lòt tus hơ cau Asiri, mơ sồr lòt tus hơ bơtau dờng. Mơya khai ò rgơi sơm bơta 
kòp jê bol mê hala sơmbòi ală tềl sồt bol mê dê. 

14Bơh Añ rơp kung be dô nơm klìu triă gơwèt hơ Epraim, dô nơm klìu triă brồ 
dam gơwèt hơ hìu Juda. Să tòm Añ rơp crè bol khai mơ lòt ngài; Añ rơp cèng 
pơrdô bol khai, mơ ò gơs dô nă cau lơi rơp dong tă. 

15Gen Añ rơp rê wơl hơ tiah ơm Añ jê, jơl tus di tŭ bol khai đal git tồi glài bol khai 
dê, mơ jòi jat muh mat Añ; Tòm bơta bòl glar, bol khai rơp jơh nùs rac dan bơta 
niam nùs Añ jê. 

Ôse 6 

Jơnau hòi jà gơjrañ sang glài 
1“Tus tĕ, bol he rê wơl hơ Yàng Jehôwa, bơh Kơnràñ neh crè bol he, mơ Kơnràñ 
rơp sơmbòi bol he; Kơnràñ neh lơh bol he, mơya Kơnràñ rơp pồt wơl bol he. 

2Tơnơ̆ mơ bàr ngai, Kơnràñ rơp lơh bol he in kis wơl, tòm ngai pe Kơnràñ rơp 
tơngguh bol he, tồ bol he in kis di đap Kơnràñ. 

3Lòi bol he đal git tĕ Yàng Jehôwa; bol he pơnđơl tĕ đal git Kơnràñ. Bơta tơlik 
mat Kơnràñ dê la nền cê ngan be rìng àng drim, Kơnràñ rơp tus hơ bol he kung 
be trồ mìu nhàc, be mìu kơnhai phàng tơnsùh ù tiah.” 

Làng bol Israel ò gơjrañ sang glài 
4Yàng Jehôwa đơs: Ñchi Añ kòñ lơh mơ mê, ơ Epraim? Ñchi Añ kòñ lơh mê in, ơ 
Juda? Bơta kòñ gơboh bol mê dê Añ in la kung be dà tŭ àng drim, tòm toh kung 
be dà mơryuh roh thit tòm tŭ rìng àng. 

5Behơ̆ tàng Añ neh ngui ală cau gơnoar hwơr Añ jê kơl bol mê, Añ neh tơnchơt 
bol mê bơh jơnau đơs bơr Añ jê; ală bơta cahrña Añ jê rơp lik be bơta àng; 

6 Bơh Añ kòñ bơta kòñ gơboh kơ̆ dơn, ò kòñ phan ơn pơdơng, mơ bơta đal git 
Yàng Tom Trồ la niam rlau mơ phan ơn chu pơrguc. 

7Mơya be Adam, bol khai tìs glài ò lơh jat bơta ho bal; bol khai ò dòn song mơ 
Añ. 

8Galaat la ƀòn dờng ală cau lơh bơta iơh bơsak dê, bềng ală tềl mhàm. 

9Be ală cau ntung kơñau kơp mòc cau lòt gan, ală cau gơnoar ơn phan duh khoai 
kung dô bơnòr bal behơ̆, bol khai tơnchơt cau tòm gùng lòt hơ Sicem, bol khai 
gơtơmut tòm tồi glài iơh bơsak gơlềng gơlàng ơlă ơlai. 

10Tòm hìu Israel Añ neh sền gŏ dô bơta cù kìr; mơ Epraim lơh bơta dri tơlàr tềng 
hơ̆, Israel gơlik ƀơ̆ ƀơl. 

11Ơ Juda, bơh mê kung behơ̆ sơl, dô kơnhai toès neh lơh nền rau. Tòm tŭ Añ rơp 
bơtào wơl sre brê làng bol Añ jê. 

Ôse 7 

Bơta iơh bơsak Israel dê 
1Tŭ lơi Añ kòñ sơmbòi Israel, gen ală bơta tồi glài Epraim dê mơ ală broă lơh iơh 
bơsak Samari dê gơkòl ràng tơlik. Bơh bol khai lơh bơta ma blac, ală cau ntung 
kơñau mut tòm dơlam, ală cau phà kơñau tòmpìt đah bơdìh. 

2Mơya bol khai ò git sền sơwì lah Añ kah jơh ală broă lơh iơh bơsak bol khai dê. 
Broă lơh bol khai dê gơrwàng bol khai; bol gơ ơm sùm di đap Añ. 

3Bol khai lơh cau bơtau in chò hòp bơh ală bơta iơh bơsak bol khai dê, lơh niam 
nùs ală kwang dờng bơh bơta pơrlơ̆ dră bol khai dê. 

4Jơh tơl nă bol khai la cau rềs àr bơrnàn, bol khai kung be dô nơm bơnhă ồs duh 
hơng, cau buh ƀañ ò càng tơrjik rơnga ồs, bơh di tŭ bơcă kơmbuh jơl tus di tŭ 
kơmbuh gơprồ. 

5Tòm ngai hòn chò bơtau bol he dê, ală cau kwang gơlik kòp jê tài bơh bơta duh 
tơrnòm dê, bơtau at tê bal mơ ală cau dơñŏ tơnhial. 

6Bơh bol khai be bơnhă ồs duh hơng, nùs bol khai chu pơrguc tòm bol khai. Jơh 
mang bơta gơjrañ bol khai dê duh hơng; tus diàng drim gen gơ sa hơng sùm. 

7Jơh tơl nă bol khai duh be dô nơm bơnhă ồs, mơ bol khai sa loan ală kwang at 
bồ bol khai dê. Jơh ală cau bơtau bol khai dê kòl gơplơ̆ gơpừ, mơ ò gơs dô nă lơi 
tòm bol khai hòi dan mơ Añ. 

8Epraim tòmpơrlŭ bal mơ ală làng bol; Epraim be ƀañ buh mơ òhềt pơrlac. 

9Ală làng bol lơgar bơdìh neh sa loan bơta pràn khai dê, mơya khai ò git bơta hơ̆. 
Sŏ khai rơp sơntòm kò, mơ khai ò git. 

10Bơta pơnhừ să Israel dê lơh cơng tòmdră mơ khai, bulah behơ̆ khai ò rê wơl 
hơ Jehôwa la Yàng Tom Trồ khai dê, hala jòi jat Kơnràñ. 

Lơh dô bă bal ò kwơ mơ ală lơgar 
11Epraim gơlik be dô nơm sềm ntòp, bơrngơl, mơ siơ̆u dơngoh jak; bol khai hòi 
Ejiptơ dong kòl, bol khai lòt tus hơ Asiri. 

12Tòm tŭ bol khai lòt, Añ rơp sơrbì bơtơng Añ jê hơđang bol khai; Añ rơp tơmù 
bol khai kung be ală sềm bơh hơđang pah gòi; Añ rơp lơh glài tơmàl bol khai jat 
be bơta yal tơnggit bơh mpồl jơnum bol khai dê. 

13Bòl glar bol khai in, tài bơh bol khai neh lòt tìs nrah ngài bơh Añ. Bơta gơprah 
gơpring dùh hơđang bol khai, tài bơh bol khai neh tòmdră mơ Añ. Añ kòñ dong 
tơwài bol khai, mơya bol khai đơs ală jơnau blac chừt tòmdră mơ Añ. 

14Bol khai ò hòi dan mơ Añ bơh nùs bol khai dê, mơya bol khai pơt wòl hơđang 
cơnòng bic bol khai dê. Bol khai còr să tòm bol khai nàng dan kòi mi mơ tơrnòm, 
bol khai pơrlơ̆ dră di Añ. 

15Añ neh bơto bol khai git lơh broă mơ neh bơtơl pràn tơwòr tê bol khai in, mơya 
bol khai bơtào kai gơrmơ̆i iơh bơsak tòmdră wơl mơ Añ. 

16Bol khai wèt hơ ală bơta ò gơs kwơ; bol khai kung be dô nơm àtak ò gam niam. 
Ală cau kwang at bồ bol khai dê rơp gơpừ bơh đào, tài bơh ală jơnau gơjrañ mañ 
bơh lơmpiat bol khai dê. Bol khai gơlik gơs bơta dơñŏ tơnhial tòm ù tiah Ejiptơ. 

Ôse 8 

Bơta pơndang sang Yàng cau Israel dê 
1Ơn tĕ kơlwòk di sơndồi mê! Cau sò tơm gơlơh be klàng bung neh tus hơđang 
hìu Yàng Jehôwa dê, tài bơh bol khai neh sang lòi bơta ho bal Añ jê, mơ neh lòt 
rlau ir mơ bơta boh lam Añ jê. 

2Israel hòi dan mơ Añ lah: “Khoai Yàng Tom Trồ añ jê, bol hi la cau Israel, bol hi 
git Kơnràñ!” 

3Mơya Israel neh sang tơlik bơta niam, cau sò tơm rơp ting jat bol khai. 

4Bol khai neh pồ bơtào ală cau bơtau ò di bơh Añ, bol khai sac rwah ală cau 
kwang at bồ mơ Añ ò dô nùs bal. Bol khai ai màh priă bol khai dê nàng lơh gơs 
ală rùp ràk, nàng bol khai in kong tơnroh. 

5Ơ Samari, rùp ràk kơnrồ kòn bol mê dê neh kòl sang lòi rau! Bơta gơjrañ dờng 
Añ jê neh chu pơrguc tòmdră mơ bol khai. Jơl tus tŭ lơi sồng bol khai ò rgơi tìs 
glài taih? 

6Bơh rùp ràk hơ̆ gơlik bơh Israel! Dô nă cau chài neh tŏ gơs gơ; gơ ò di la Yàng 
Tom Trồ. Kơnrồ kòn Samari dê rơp kong bơcah rpot rpet. 

7Bol khai neh sih càl mơ rơp toès rbut dờng. Kòi bol khai dê ò hòn niam; gơ rơp 
ò gơlik gar. Dilah gơ gơlik gar, gen cau làng bol bơdìh rơp sa loan jơh. 

8Làng bol Israel neh kong sa loan; Tŭ do bol khai ơm digùl ală lơgar, kung be dô 
nơm phan ngui ò kwơ. 

9Bơh bol khai neh lòt tus hơ Asiri, kung be dô nơm alàng brê lòt is gơlềng gơlàng. 
Epraim neh tòmpơyòm mơ ală cau khai kòñ gơboh. 

10Bulah bol khai neh tòmpơyòm bơh bơta tac rwat mơ ală làng bol, tŭ do Añ rơp 
pơjum tơrgòm bol khai wơl. Ò jŏ tai bol khai rơp kong pơnjê pơngkồr oă ngan 
hơđơm ơnòng kơnjơ̆ ală cau bơtau mơ cau kwang at bồ dê. 

11Tòm tŭ Epraim bơtơl oă cơnòng duh khoai nàng ơn phan tơwài glài, gen ală 
cơnòng duh khoai hơ̆ sơlo lơh khai in gơlik gơs tìs glài. 

12Bulah Añ neh cih khai in bơtơl oă bơta nting sồr Añ jê, mơya khai sền gơ kung 
be dô nơm phan crih mat. 

13Bulah bol khai ơn phan duh khoai niam Añ in, bulah bol khai sa poac, Yàng 
Jehôwa kung ò dòp bol khai. Tŭ do Kơnràñ kah wơl bơta tồi glài bol khai dê, mơ 
lơh glài bơh tồi glài bol khai dê, bol khai rơp rê wơl hơ Ejiptơ. 

14Israel neh hŭi Bơtau crơng gơs bol khai, mơ bơt bơtào ală hìu gơlang; Juda neh 
bơtơl oă ƀòn dờng kơ̆ cê. Mơya Añ rơp sồr ồs tus hơđang ală ƀòn dờng bol khai 
dê, mơ gơ rơp sa pơrguc jơh ală tiah kơ̆ cê hơ̆ bol khai dê. 

Ôse 9 

Lơh glài gơwèt mơ tồi glài Israel dê 
1Ơ Israel bañ hòn chò; bañ chò hòp be ală làng bol ndai; Bơh mê neh lơh dri tơlàr 
mơ sang lòi Yàng Tom Trồ mê dê. Mê kòñ gơboh jền tơngai dô nă cau ùr dri tơlàr 
dê tòm kòp nơm làn pơrjòt kòi. 

2Ală làn jă kòi mơ ală yang tơrnòm rơp ò ròng siam bol khai; tơrnòm pa rơp lơh 
bol khai in roh bơta gơn kơnòm. 

3Bol khai rơp ò gam ơm wơl tòm lơgar Yàng Jehôwa dê; mơ Epraim rơp rê wơl 
hơ Ejiptơ, mơ tòm Asiri bol khai rơp sa phan sa ƀơ̆ ƀơl. 

4Bol khai rơp ò ơn phan duh khoai mơ tơrnòm ño Yàng Jehôwa in, ală phan ơn 
pơdơng bol khai dê rơp ò niam nùs Kơnràñ; ală phan ơn duh khoai hơ̆ rơp be la 
phan sa ală cau ñìm ƀồc; Jơh ală cau lơi sa gơ rơp gơlik ƀơ̆ ƀơl, piang lă bol khai 
dê rơp la phan sa lòi cau jơgloh bol khai in, gơ ò geh cèng tus hơ hìu Yàng Jehôwa 
dê. 

5Ñchi bol mê rơp lơh tòm ngai neh lơh nền bơta pơjum sa dê, mơ tòm ngai bơta 
pơjum sa Yàng Jehôwa dê taih? 

6Bulah dilah bol khai dô klàs bơh bơta tơnroh, Ejiptơ rơp pơjum tơrgòm bol 
khai, Memphis rơp tơp ƀồc bol khai. Rlau lò rơp tòmpìt ai ală phan màng mơ priă 
bol khai dê, mơ tòm lò rơp hòn tòm sàl bol khai dê. 

7 Ală ngai lơh glài neh tus rau! Ală ngai sal tê neh tus rau! Israel ñìm nggà. Cau 
gơnoar hwơr gơlik bơrngơl gơla, cau gơs hwềng Yàng gơlik sơnrang sơnrồng, 
tài bơh tồi glài bol mê dê la kơnjơ̆ ngan, mơ bơta sòdră bol mê dê la dờng. 

8Cau gơnoar hwơr la cau kơp gàr Yàng Tom Trồ añ jê hơđang Epraim, mơya neh 
gơlik gơs cau pơt dă tòm jơh ală gùng dà khai dê, mơ la bơta sòdră tòm hìu Yàng 
Tom Trồ khai dê. 

9 Bol khai gơkram jrô tòm bơta tìs nrah bol khai dê be tòm ală ngai Gibea dê. 
Yàng Tom Trồ rơp kah wơl bơta iơh bơsak bol khai dê, mơ rơp lơh glài tài bơh 
tồi glài bol khai dê. 

10 Tòm tŭ Añ jòi bàn Israel, kung be jòi bàn tơrkum plai ño tòm ƀlàng ngềt ngơt; 
tòm tŭ Añ gŏ ală ồng pàng bol mê dê, gen kung be gŏ plai chi ƀal gơlik plai sơnròp 
tòm bồ sơnam. Mơya bol khai neh lòt tus hơ Baal Pheô, bol khai ơn să tòm bol 
khai rùp ràk ƀàssìl ƀàsso in, mơ gơlik gơs cù kìr kung be phan mơ bol khai neh 
kòñ gơboh. 

11Bơta gơklŏ Epraim dê rơp par roh thit be sềm; ò deh, ò bun, ò ƀô bun. 

12Bulah bol khai ròng siam kòn sau, Añ rơp tơnroh bol khai, jơl tus ò gam gơs dô 
nă lơi. Bòl glar ngan bol khai in tòm tŭ Añ lik bơh bol khai! 

13Añ neh sền gŏ Epraim kung be chi gòl tơô neh geh tam tòm ƀlàng ñhơt hàng 
mơnĕ ngan; mơya tŭ do Epraim pal lam kòn sau khai dê tus nàng kong tơnchơt! 

14Ơ Yàng Jehôwa, dan ai tĕ bol khai in. Ñchi bơta Kơnràñ rơp ai bol khai in taih? 
Dan ai bol khai in hìu kòn gơyò rlơs mơ toh ro rañ. 

15Jơh ală bơta iơh bơsak bol khai dê sơntòm tòm Gilgal; tềng hơ̆ Añ tus nàng 
gơjrañ di bol khai. Tài bơh ală broă iơh bơsak bol khai neh lơh, Añ rơp ting 
bơtrơh bol khai lik bơh hìu Añ. Añ rơp ò kòñ gơboh dê bol khai tai; Jơh ală cau 
kwang at bồ bol khai dê la cau tòmdră. 

16Epraim kong tơnroh, ryas bol khai neh ro. Bol khai rơp ò gơlik plai tai; bulah 
bol khai deh kòn, añ kung rơp tơnchơt kòn sau kòñ gơboh hìu kòn bol khai dê. 

17Tài bơh bol khai ò iat jơnau Kơnràñ, Yàng Tom Trồ añ jê rơp sang lòi bol khai; 
bol khai rơp gơlik gơs ală cau nrah nring tòm ală lơgar. 

Ôse 10 

Bơta roh gơprah lơgar Israel dê 

1Israel la dô tòm chi ño tơlir niam, gơlik plai gơ dê. Tòm tŭ plai khai dê sơlo bơtơl 
oă, khai bơt bơtào bơtơl ală cơnòng duh khoai tai; lơgar khai dê sơlo ntoat 
tơngguh, khai pò dờng ơnàng ală jrong duh khoai khai dê. 

2Nùs bol khai la blac pơrlồm, tŭ do bol khai pal àñ ơnòng bơta tồi glài bol khai 
dê. Yàng Jehôwa rơp sòr tơrlơm ală cơnòng duh khoai, mơ rơp tơnroh ală jrong 
duh khai bol khai dê. 

3Gen tŭ do bol khai rơp đơs lah: “Bol he ò gơs bơtau at bồ, tài bơh bol he ò duh 
rngòt dê Yàng Jehôwa; mơ bulah gơs dô bơtau, ñchi bơta khai rgơi lơh bol he in 
taih?” 

4Bol khai đơs jơnau ò kwơ, bol khai srat să gòi, mơ lơh ală bơta ho bal; gen tàng 
bơta yă wơn gơhòn lik be ñhơt bih khih tòm sre neh lơòr. 

5Làng bol ơm tòm Samari rngòt rơm să bơh rùp kơnrồ kòn tòm Bet Aben. Làng 
bol gơ dê rơp ñìm rac bơh gơ, mơ ală cau gơnoar ơn phan duh khoai rùp ràk rơp 
ñìm rac bơh gơ, bơta gơklŏ gơ dê neh sang lòi gơ. 

6Bơh să tòm gơ kung rơp kong cèng tus hơ Asiri lơh gơs phan ơn cau bơtau dờng 
lơgar hơ̆ in. Epraim rơp kong sền òsơp, mơ Israel rơp kong ƀàssìl ƀàsso bơh ală 
rùp ràk bol khai dê. 

7Bơtau Samari rơp kong roh rui kung be dô nơm thul hơđang nha dà. 

8 Ală tiah jơnhoa tòm Aben, bơta tồi glài Israel dê rơp kong tơnroh, ală lò mơ 
rlau lò rơp hòn dờng hơđang ală cơnòng duh khoai bol khai dê. Bol khai rơp đơs 
mơ ală mơnơm lah: “Jơm gòm tĕ bol hi!” mơ đơs mơ ală dòr lah: “Dùh tĕ hơđang 
bol hi!” 

9Ơ Israel, bơh di ală ngai Gibea mê neh tìs glài, mơ tềng hơ̆ bol khai gam pơnjat 
sùm; ò di bơta kơlìn neh tòmpìt sơmbrơt bol khai tòm Gibea ò ơ? 

10Añ rơp tus tòmdră mơ lơh glài ală cau kră kơldang; mơ ală làng bol rơp pơjum 
bal tòmdră mơ bol khai, tòm tŭ bol khai kong lơh glài bơh tồi glài bàr dơ̆ bol khai 
dê. 

11Epraim la kung be dô nơm kơnrồ dra jak dòn bơr, kòñ pơrjòt kòi; mơ Añ rơp 
rcang lòi ngko lơmă gơ dê. Mơya Añ rơp ơn ngal Epraim dê; Juda pal lơòr ù, mơ 
Jakôp pal pŏ ù. 

12 Sih tĕ să tòm bol mê in bơta song ring, toès tĕ bơta kòñ gơboh kơ̆ dơn, lơòr tĕ 
ù tiah pa; Bơh tŭ do la tŭ tơngai jòi jat Yàng Jehôwa, jơl tus di tŭ Kơnràñ tus, mơ 
tuh mìu bơta song ring hơđang bol mê. 

13Mơya bol mê neh lơòr bơta iơh bơsak, bol mê neh toès bơta ò song ring; bol 
mê neh sa plai bơta blac pơrlồm. Tài bơh bol mê neh kơnòm di bơta pràn bol mê 
dê, mơ oă ngan mpồl ling jak tòmlơh bol mê dê. 

14Gen tàng jơnau nggồr nggàc bơh bơta kơlìn rơp guh tòmdră mơ làng bol bol 
mê dê, ală tiah kơp gàr bol mê dê rơp kong tơnroh kung be Salman neh tơnroh 
Betarbel tòm ngai tòmlơh dê, tòm tŭ ală mè kong cơm tơnlề bal mơ ală kòn bol 
khai dê. 

15Ơ Betel, hơ̆ la ală bơta rơp gơlik tus hơ bol mê, tài bơh bơta iơh bơsak bol mê 
dê la dờng ngan. Tòm tŭ rìng àng bơtau Israel dê rơp kong tơnroh. 

Ôse 11 

Nùs kòñ gơboh Yàng Tom Trồ dê gơwèt mơ cau Israel 
1 “Tòm tŭ Israel gam la cau kơnòm, Añ neh kòñ gơboh khai; Añ hòi kòn klau Añ 
jê lik bơh Ejiptơ. 

2Añ sơlo hòi bol khai, gen sơlo bol khai lòt ngài bơh Añ. Bol khai neh ơn phan 
duh khoai ală Baal in, mơ chu kơlhô ală rùp ràk in. 

3Hơ̆ la să tòm Añ neh bơto Epraim in git lòt, Añ kơnđu bol khai tòm tơwòr tê Añ 
jê; mơya bol khai ò đal git să tòm Añ neh sơm bol khai in. 

4Añ neh tề lam bol khai mơ che lơbơn niam kòn mơnus dê, mơ che kòñ gơboh; 
Añ neh tă yô bơh di ngko bol khai dê mơ kun tơmù nàng siam bol khai. 

5Ngan! Bol khai rơp rê wơl hơ lơgar Ejiptơ, mơ cau Asiri rơp lơh gơs bơtau bol 
khai dê, tài bơh bol khai neh sang lòi ò bài rê wơl hơ Añ. 

6Đào rơp sreh tơnchơt bol khai tòm ală ƀòn dờng bol khai dê, rơp tơnroh ală 
mpồng ƀòn dờng bol khai dê, mơ sa loan jơh bol khai. Tài bơh bơta ma blac bol 
khai dê 

7Làng bol Añ jê neh kun pơrlac ngài bơh Añ. Bulah bol khai hòi tus hơ Bơtau 
Hơđang Rlau Jơh; Mơya Kơnràñ kung ò yò bol khai guh. 

8 Ơ Epraim, mbe Añ rgơi sang lòi mê taih? Ơ Israel, mbe Añ rgơi jào mê tòm tê 
cau sò tơm taih? Mbe Añ rgơi gơwèt mơ mê kung be Atma, hala lơh mê in kung 
be Jebôim taih? Nùs Añ wañ lơnggơh! Nùs nđàc sơngit Añ jê kung be chu be 
pơrguc. 

9Añ rơp ò lơh gơlik bơta gơjrañ duh hơng Añ jê, mơ kung rơp ò tơnroh Epraim 
tai. Bơh Añ la Yàng Tom Trồ, ò di la kòn mơnus; Añ la Bơtau Sàng Goh ơm digùl 
bol mê, Añ ò lòt tus mơ bơta gơjrañ dờng Añ jê. 

10Bol khai rơp lòt jat Yàng Jehôwa, Kơnràñ rơp ơluh ơhùm be klìu triă: tòm tŭ 
Kơnràñ ơluh, ală kòn sau Kơnràñ dê rơp bơh đah mattơngai mut rơm să rngòt 
mơ tus. 

11Bol khai rơp rơm să rngòt mơ tus kung be ală sềm tus bơh Ejiptơ, mơ kung be 
ală sềm ntòp tus bơh Asiri. Añ rơp tơnrê bol khai hơ hìu tòm bol khai dê.” Yàng 
Jehôwa đơs behơ̆. 

Ôse 12 

Bơta tồi glài Israel dê 
1 Epraim ai bơta đơs blac, hìu Israel ai bơta blac pơrlồm mơ gơrwàng Añ; mơya 
Juda gam lòt bal mơ Yàng Tom Trồ, mơ prap gàr bơta dòn song mơ Bơtau Sàng 
Goh. 

2Epraim ê càl, ngai mho ting jat càl đah mattơngai lik, mơ bơtơl oă bơta đơs blac 
mơ bơta iơh bơsak. Khai bơt bơtào bơta ho bal mơ Asiri, mơ pơyoa mơñà tus hơ 
Ejiptơ. 

3Yàng Jehôwa lơh nền glài tòmdră mơ Juda, Kơnràñ rơp lơh glài Jakôp jat ală 
gùng dà khai dê, mơ tơm wơl khai in jat ală broă lơh khai dê. 

4 Tòm hìu kòn, khai at di kơndòl jơng bi khai dê, tòm tŭ dờng khai tòmpơt mơ 
Yàng Tom Trồ. 

5 Khai tòmpơt mơ cau gơnrơh mơ geh pha. Khai neh ñìm mơ dan bơta nđàc. 
Kơnràñ neh tìp khai tòm Betel mơ tòmbơhbơr mơ khai tềng hơ̆. 

6Hơ̆ la Jehôwa Yàng Tom Trồ Gơnap Gơnoar Dờng, Sơnđan Kơnràñ la Yàng 
Jehôwa. 

7Mơya, mê pal rê wơl hơ Yàng Tom Trồ mê dê, prap gàr bơta kòñ gơboh mơ bơta 
song ring, mơ gơn kơnòm sùm sùm di Yàng Tom Trồ mê dê. 

8Cau kă bro ngui ală phan kơr ò song; khai kòñ gơboh bơta rồn bơklơn. 

9Epraim neh đơs lah: “Añ neh pas gơs ngan rau, añ neh geh oă phan mơna rau. 
Tòm jơh ală bơta añ lơh nàng gơlik pas sơm, bol khai ò rgơi jòi bàn tòm añ dô 
bơta iơh bơsak, hala dô bơta tồi glài lơi.” 

10 Añ la Jehôwa Yàng Tom Trồ mê dê, la Bơtau neh cèng mê lik bơh lơgar Ejiptơ; 
Añ rơp lơh mê in ơm tai tòm ală sàl, kung be tòm ală ngai pơjum sa neh geh lơh 
nền. 

11Añ neh đơs mơ ală cau gơnoar hwơr, ai bol khai in oă bơta gơtơnggŏ, mơ 
kơnòm cau gơnoar hwơr Añ rơp cèng tus bơta tơnroh. 

12Galaat bềng lìu bơta tồi glài, ngan bol khai rơp gơlik ò kwơ! Bol khai ơn ală 
kơnrồ dam tòm Gilgal. Ală cơnòng duh khoai bol khai dê ò gơkrơi be ală gơnru 
lŭ tòm gùng lơòr tòm ƀlàng sre. 

13 Jakôp dô tus tòm lơgar Aram; Israel ơm duh broă nàng geh bau, mơ ê belàt 
nàng geh bau ùr. 

14 Yàng Jehôwa ngui dô nă cau gơnoar hwơr nàng dong tă Israel klàs bơh Ejiptơ 
mơ kơnòm di dô nă cau gơnoar hwơr nàng sền gàr bol khai. 

15Epraim geh ai bơta tòmdră sràt bơtang; gen tàng Yàng Jehôwa rơp tuh bơta tồi 
glài khai dê hơđang khai; mơ rơp tơm wơl bơta sền òsơp gơ dê. 

Ôse 13 

Bơta gơjrañ dờng Yàng Jehôwa dê gơwèt hơ Israel 
1Tòm tŭ Epraim đơs, cau rơm să rngòt; khai neh geh yò tơngguh tòm Israel. 
Mơya khai neh tìs glài duh khoai Baal mơ kong chơt. 

2Tŭ do bol khai kư̆ tìs glài sơlo ngai sơlo gơbơtơl tai; mơ lơh gơs dô nơm rùp bol 
khai in, ală rùp ràk mơ priă jat be bơta git wă bol khai dê, jơh ală bol gơ la broă 
lơh bơh tê cau chài lơh dê. Bol khai đơs lah: “Ơn tĕ phan ơn duh khoai bol gơ in.” 
Làng bol cum rùp ràk kơnrồ kòn. 

3Behơ̆ tàng bol khai rơp gơlik kung be dà mơryuh àng drim, kung be dà tŭ rìng 
àng drim mhar roh thit, kung be nsiap càl khồm pơrdô bơh làn pơrjòt kòi, kung 
be ñhŭ lik bơh mpồng dềt. 

4Bơh Añ la Jehôwa Yàng Tom Trồ mê dê, la Bơtau neh dong tă mê lik klàs bơh 
lơgar Ejiptơ, rlau mơ Añ mê bañ dòp git yàng lơi ndai; ò gơs Bơtau Dong Klàs lơi 
ndai tai rlau mơ Añ. 

5 Hơ̆ la Añ neh ròng siam mê tòm ƀlàng ngềt ngơt, tòm tiah rañ rsơh. 

6Tòm tŭ Añ ròng siam bol khai, gen bol khai geh hừh nùs, bol khai geh hừh nùs, 
gen nùs bol khai gơlik pơnhừ să, gen tàng bol khai neh hŭi Añ. 

7Tài behơ̆, Añ rơp gơlik be dô nơm klìu triă brồ tus hơ bol khai, kung be dô nơm 
klìu sơmañ kơp mòc di gah gùng. 

8Añ rơp brồ hơđang bol khai be dô nơm jơgơu neh roh kòn, Añ rơp crè lề lac 
ntơh jơm plai nùs bol khai dê. Tềng hơ̆, Añ rơp sa tơrging bol khai be dô nơm 
klìu triă, kung be dô nơm phan brê crè poac bol khai rpot rpet. 

9Ơ Israel, Añ rơp tơnroh mê, ñcau rơp dong kòl mê taih? 

10 Tŭ do ntềng đah bơtau mê dê nàng khai dong tă mê taih? Ntềng đah ală cau 
kwang at bồ tòm jơh ală ƀòn dờng mê dê, nàng mê đơs mơ bol khai lah: “Ai tĕ añ 
in dô nă cau bơtau mơ ală cau kwang at bồ”? 

11 Behơ̆ tòm bơta gơjrañ Añ jê, Añ ai mê in dô nă bơtau, mơ tòm bơta gơjrañ 
dờng Añ jê, Añ tă tơlik cau bơtau hơ̆. 

12Bơta tìs glài Epraim dê neh pùt wơl, tồi glài khai dê neh cih kah. 

13Bơta jê sồt kung be cau ùr jê deh rơp tus mơ khai, mơya khai la dô nă kòn klau 
ò gơs bơta jak chài; tòm tŭ jơ neh tus, khai ò tơlik mat khai di mpồng hìu kòn. 

14 Añ rơp dong bol khai klàs bơh gơnap gơnoar lơgar làng ƀồc. Añ rơp tơwài bol 
khai klàs bơh bơta chơt sơl ơ? Ơ bơta chơt, ntềng đah bơta rung rài mê dê taih? 

Ơ lơgar làng ƀồc, ntềng đah bơta tơnroh mê dê taih? Bơta nđàc sơngit neh pồn 
ndơp bơh di mat Añ. 

15Bulah khai tơnggơs oă jơi bơtiàn digùl oh mi khai, càl đah mattơngai lik rơp 
tus, dô nơm càl khồm tus bơh Yàng Jehôwa, guh bơh ƀlàng ngềt ngơt, mơ croh 
dà khai dê rơp soat mơ hiòng dà khai dê rơp rañ. Đam jàr khai dê gen cau rơp 
tòmpìt ai jơh ală phan màng neh prap lòi. 

16 Samari rơp àñ glài bol khai dê, tài bơh khai neh bơtào tòmdră mơ Yàng Tom 
Trồ bol khai dê. Bol khai rơp gơpừ bơh đào; ală kòn dềt bol khai dê rơp kong jă 
tơnlề tòm tiah, mơ ală cau ùr gơs bun bol khai dê rơp kong reh kơndul. 

Ôse 14 

Gơjrañ sang glài gen geh lơngai 
1Ơ Israel, rê wơl tĕ hơ Jehôwa Yàng Tom Trồ mê dê, hơ̆ la tài bơh tồi glài mê dê 
neh lơh mê in gơplơ̆ gơpừ. 

2Bol mê ai tĕ jơnau đơs mơ rê wơl hơ Yàng Jehôwa; đơs tĕ mơ Kơnràñ lah: “Dan 
toh jơh ală bơta tồi glài bol hi dê; mơ dòp rò tĕ bơta lơi la niam, behơ̆ bol hi rơp 
ơn jơnau jòng ro bơh sơndồi bol hi ala kơnrồ dam. 

3Asiri ò rgơi dong klàs bol hi; bol hi rơp ò hào ơseh tòmlơh. Bol hi rơp ò tŭ lơi 
đơs mơ phan bơh tê bol hi lơh gơs lah: Yàng Tom Trồ bol hi dê, bơh tòm Kơnràñ 
cau kòn đòi jòi bàn bơta kòñ nđàc.” 

Jơnau ho nền cê bơh bơta toh glài 
4Añ rơp sơmbòi bơta ò dòn song bol khai dê, Añ rơp kòñ gơboh dê bol khai jơh 
nùs; bơh bơta gơjrañ Añ jê neh pơrlac bơh di bol khai. 

5Añ rơp be dà tŭ Israel in; khai rơp gơlik bơkào be bơkào gun, Khai rơp kung be 
dơr brê srò ryas jrô tòm Liban. 

6Ală sơmbut khai dê rơp hòn dờng, bơta hàng mơnĕ khai dê rơp kung be chi 
ôlibe, ƀô bơlhu khai dê kung be chi blàng Liban dê. 

7Bol khai rơp rê wơl mơ ơm tòm tiah mƀur Añ jê; Khai rơp gơlik cồng nha kung 
be dô nơm suơn. Khai rơp gơlik bơkào kung be tòm ño, mơ bơta ƀô bơlhu bol 
khai dê rơp kung be tơrnòm ño Liban dê. 

8Ơ Epraim, gơs ñchi lơi Añ gơwèt mơ ală rùp ràk taih? Să tòm Añ neh ho jơnau 
mê mơ sền gàr mê. Añ kung be la dô nơm chi nho tơlir; bơta dòn song mê dê tus 
bơh Añ. 

Jơnau crap wơl 
9Ñcau la cau jak chài rơp đal git ală bơta do? Ñcau git kơlôi sơnơng rơp wă wơng 
ală bơta hơ̆? Bơh ală gùng dà Yàng Jehôwa dê la song ngan; mơ ală cau song ring 
rơp cơnđòa lòt tòm hơ̆, mơya ală cau tồi glài gen gơplơ̆ gơpừ tòm hơ̆. 

Jôel 

Jôel 1 

Bơta gơlòng bòl glar mơ bơta gơjrañ sang glài 
(1:1 – 2:17) 

1Jơnau Yàng Jehôwa dê neh tus mơ Jôel, kòn klau Pethuel dê: 

Bơta ñìm rac bơh bơta tơrlơm lề tòm lơgar 
2Ơ ală cau dờng cau kra, iat tĕ jơnau do: Ơ jơh làng bol ơm tòm lơgar, ai tồr iat 
tĕ! Gơs bơta lơi be bơta do neh gơlik gơs tòm rài bol mê dê, hala tòm rài ală ồng 
pàng bol mê dê sơl? 

3Yal wơl tĕ bơta do ală kòn bol mê in; mơ lòi ală kòn bol mê dê yal wơl ală kòn 
bol khai in, mơ ală kòn bol khai dê yal wơl ală kòn sau rài tơnơ̆ bol khai in. 

4Phan lơi srah nting lòi wơl gen srah nting dờng sa; phan lơi srah nting dờng lòi 
wơl gen srah nting dềt sa; phan lơi srah nting dềt lòi wơl gen srah nting ndai sa. 

5Ơ cau bơñul ñô, kah rngal tĕ mơ ñìm rac! Ơ jơh ală bol mê la cau jak ñô tơrnòm, 
ñìm rac tĕ bơh tơrnòm pa, bơh neh kong tă bơh di bơr bol mê dê. 

6 Dô nơm làng bol pràn kơldang mơ gal ngan, neh tus tòmpìt lơgar Añ jê; gơ gơs 
sề kung be sề klìu triă, mơ gơnèng kung be gơnèng klìu triă me dê. 

7Gơ neh sa tơrging ală tòm ño Añ jê, mơ koh rpot rpet ală chi ƀal Añ jê. Gơ neh 
klò kơmhò ală chi hơ̆ mơ sang sơrbì jơh, ală ntê gơ gơlik bò luh. 

8Ơ làng bol, ñìm rac tĕ kung be dô nă cau ơruh soh ào bài sơnò kiat nàng ñìm ƀồc 
bau klau neh bau bơh tŭ gam kơnòm să. 

9Phan ơn mơ kòi mbo bal mơ phan ơn ñô ò gam tai tòm hìu Yàng Jehôwa. Ală 
cau gơnoar ơn phan duh khoai ñìm rac, hơ̆ la ală cau duh broă Yàng Jehôwa dê. 

10Ală ƀlàng sre gơkòl phà tơnroh, ù tiah rañ rsơh, kòi mbo gơkòl tơnroh, tơrnòm 
pa neh soat, mơ mơñà neh jơh. 

11Ơ cau lơh mìr lơh sre, gơdô nùs tĕ; Ơ cau tam ño, ñìm pơt wòl tĕ, moat jrùng 
tĕ bơh kòi mơ kòi pràng, tài bơh kơnhai toès tòm ƀlàng neh gơkòl tơnroh. 

12Tòm ño neh ro: tòm chi ƀal neh pă; tòm chi lừu, tòm chi gòl tơô, tòm chi tăo 
mơ jơh ală tòm chi tòm ƀlàng neh ro jơh. Ngan la bơta hòn chò kòn mơnus di ò 
gam tai. 

Bơto tơngkah bơh bơta gơjrañ sang glài 
13Ơ ală cau gơnoar ơn phan duh khoai, soh tĕ ào bài sơnò kiat mơ ñìm rac. Ơ bol 
mê la cau duh broă di đap cơnòng duh khoai, ñìm rac ròc tĕ. Ơ bol mê la cau duh 

broă di đap Yàng Tom Trồ añ jê, tus tĕ soh ào bài sơnò kiat mang àng, bơh phan 
ơn mơ kòi mbo bal mơ phan ơn ñô ò gam tai tòm hìu Yàng Tom Trồ bol mê dê. 

14Lơh nền tĕ dô bơta ơt sa sàng goh, hòi jà tĕ dô bơta pơjum duh khoai, pơjum 
wơl tĕ ală cau kwang kra bal mơ jơh làng bol tòm lơgar tòm hìu Jehôwa Yàng 
Tom Trồ bol mê dê mơ rac dan mơ Yàng Jehôwa! 

15 Ơ hơh! Bơh ngai hơ̆, bơh ngai Yàng Jehôwa dê neh tus rềp! Gơ rơp tus kung be 
bơta tơnroh gơprah gơpring tus bơh Bơtau Gơnar Dờng. 

16Phan sa ò di neh tă jơh di đap mat bol he, bơta hòn chò hừh hơh ò di neh ò gam 
tai tòm hìu Yàng Tom Trồ bol he dê ơ? 

17Gar sơntìl neh ro hơđơm ù. Ală đam jàr neh gơpừ tơrlah, ală hìu đam neh lề 
lac, bơh kòi mbo neh jơh hir rau. 

18Mpồl phan poan jơng rơnđơh oă ngan! Mpồl rpu kơnrồ lòt nrah nring! Tài bơh 
ò gơs ƀlàng ñhơt bol gơ in sa: tian gơs ală mpồl belàt kong jơgloh tơhìr. 

19Ơ Yàng Jehôwa, añ hòi dan mơ Kơnràñ, bơh ồs neh sa jơh ală ƀlàng ñhơt tòm 
brê, lơmpiat ồs neh sa jơh ală chi che tòm ƀlàng. 

20Jơl tus di ală phan poan jơng tòm brê kung rac dan mơ Kơnràñ, tài bơh ală croh 
dà neh soat, mơ ồs neh sa jơh ală ƀlàng ñhơt tòm brê. 

Jôel 2 

Tềl sơnio ngai Yàng Jehôwa dê tus rềp 
1Uh tĕ kơlwòk tòm Siôn; ntas jơnau yal tơnggit hơđang mơnơm sàng goh Añ jê. 
Lòi jơh làng bol tòm lơgar rơm să, bơh ngai Yàng Jehôwa dê mòr tus, ngai hơ̆ neh 
tus rềp rau. 

2Dô ngai klam jơngo, mơ ngềt ngơt, dô ngai bềng mhwal mơ jơngo cik. Be bơta 
jơngo jù cik gòm hơđang ală mơnơm, dô mpồl ling dờng mơ pràn kơldang lòt 
tus; bơta behơ̆ bơh rài yau òhềt tŭ lơi gơs, mơ kung rơp ò tŭ lơi gơs behơ̆ tòm 
rài tơnơ̆ rơp tus sơl. 

3Ồs sa loan di đap bol khai, đah ngkòi bol khai gơs lơmpiat ồs chu pơrguc. Di đap 
bol khai ù tiah kung be suơn Eden, đah ngkòi bol khai dô nơm ƀlàng ngềt ngơt 
srau gòi, ò gơs phan lơi klàs bơh gơ. 

Srah nting sa tơnroh 
4 Bol gơ gơs rùp să kung be ală ơseh; mơ kung be mpồl ling hào ơseh tòmlơh. 

5Bol gơ ntoat be rơndeh ơseh sơnđoh hơđang ală bồ mơnơm, gơs sap be ntas ồs 
sa rhe, kung be mpồl ling pràn kơldang brồ tus tòm tiah tòmlơh. 

6Di đap bol gơ làng bol dơrcul rngòt, muh mat jơh kòp nă gơlik pàl. 

7Bol gơ brồ tus hơđap kung be ală cau ling tòmlơh: hào hơđang ală dơrñang kung 
be ală cau ling jak, kòp nă ntoat song jat gùng he, ò tŭ lơi tìs bơh gùng. 

8Bol gơ ò tòmchồl di gơp, kòp nơm lòt song hơđap. Bol gơ sơrlèt rlau di ală phan 
tòmlơh, mơ ò sang lòi mpồl he dê. 

9Bol gơ brồ tus hơđang ƀòn dờng, ntoat hơđang ală dơrñang, bol gơhào mut tòm 
ală hìu, bol gơ mut bơh di mpồng dềt kung be ală cau kơñau. 

10 Ù gơlơnggơr di đap bol gơ, ală tap trồ wañ lơnggơh, mattơngai mơ mat kơnhai 
gơlik klam jơngo, ală sơmañ ò àng tai. 

11 Yàng Jehôwa lơh gơlik sap Kơnràñ dê di đap mpồl ling Kơnràñ dê, mpồl ling 
Kơnràñ dê la gal ngan ò rgơi kòp, mơ ală cau lơh jat jơnau sồr Kơnràñ dê ò rgơi 
kòp. Ngan, ngai Yàng Jehôwa dê la dờng ngan mơ kìr rngòt ngan, Ñcau rgơi kong 
jai taih? 

Hòi jà làng bol gơjrañ sang glài 
12Yàng Jehôwa đơs: “Tŭ do, jơh nùs tĕ rê wơl hơ Añ, ơt sa, ñìm rac mơ moat 
jrùng. 

13Crè tĕ nùs bol mê, bañ crè ào bol mê dê. Rê wơl tĕ hơ Jehôwa Yàng Tom Trồ 
bol mê dê; bơh Kơnràñ la kòñ nđàc mơ nđàc sơngit, òbat gơjrañ mơ bềng bơta 
kòñ gơboh kơ̆ dơn, tơnruc nùs ò đùh bơta rung rài. 

14Ñcau rgơi git lah Kơnràñ rơp ò pơrlac mơ tơnruc nùs, mơ lòi dô bơta lơngai di 
ngkòi Kơnràñ, nàng bol mê ơn dô nơm phan ơn duh khoai mơ kòi mbo mơ ală 
phan ơn hùc, Jehôwa Yàng Tom Trồ bol mê in, taih?” 

15Uh tĕ kơlwòk tòm Siôn, yal tơnggit tĕ bơta ơt sa sàng goh, hòi jà tĕ dô bơta 
pơjum dờng màng. 

16Pơjum tĕ làng bol, ơn is tĕ mpồl jơnum; jà tĕ ală cau kwang kra pơjum bal, 
pơjum tĕ ală kòn dềt, la ală kòn gam pô toh. Lòi cau bơrtơu pa lik bơh di ơdŭ 
khai dê, mơ cau ƀan pa lik bơh di ơdŭ bic khai dê. 

17Ală cau gơnoar ơn phan duh khoai, la ală cau duh broă di đap Yàng Jehôwa, 
ñìm rac digùl mpồng hìu duh khoai mơ cơnòng duh khoai, mơ đơs lah: “Ơ Yàng 
Jehôwa, dan pơlai tĕ làng bol Kơnràñ dê, dan bañ lòi sre brê Kơnràñ dê kong cau 
sền òsơp, mơ kong ală lơgar ndai dơñŏ tơnhial. Ñchi bơh tài bol khai rgơi đơs 
digùl ală làng bol lah: ‘Ntềng đah Yàng Tom Trồ bol khai dê taih?’” 

Bơta toh glài mơ jơnau ho pơgon 
(2:18 – 3:21) 

Jơnau ho bơh bơta bơt bơtào wơl 
18Gen Yàng Jehôwa gơlik bơta ƀoah pơrñat bơh lơgar Kơnràñ dê; Kơnràñ ai nùs 
nđàc sơngit di làng bol Kơnràñ dê. 

19Yàng Jehôwa rơp ho wơl mơ bol khai lah: “Do, Añ rơp ai bol mê in: kòi mbo, 
tơrnòm pa, mơ mơñà, tơl nàng bol mê in geh hòm lai wil tơl; mơ Añ ò tai lơh bol 
mê in gơlik gơs dô jơnau cau dơñŏ tơnhial digùl ală làng bol. 

20Añ rơp lơh mpồl ling tus bơh đah đang pleh ngài bơh di bol mê, bơtrơh bol 
khai tus tòm tiah ro rañ ò rgơi tùc tam, bơh hơđap bol khai mut tòm dàlềng đah 
mattơngai lik, mơ đah ngkòi mut tòm dàlềng đah mattơngai mut. Ƀô ồm bol khai 
dê gơ par mơ ƀô ngir bol khai dê gơguh hơđang.” Ngan, Kơnràñ neh lơh ală broă 
dờng. 

21Ơ ù tiah, bañ rngòt; chò hòp mơ hòn chò tĕ. Bơh Yàng Jehôwa neh lơh ală broă 
dờng. 

22Ơ ală jơi phan poan jơng tòm ƀlàng, bañ rngòt; bơh ală ƀlàng ñhơt tòm brê neh 
gơlik tơlir, ală chi gơlik plai, chi ƀal mơ tòm ño gơlik cồng nha niam. 

23Ơ làng bol Siôn, hòn chò mơ chò hòp tĕ tòm Jehôwa Yàng Tom Trồ bol mê dê; 
bơh Kơnràñ neh ai bol mê in mìu gòñ bồ sơnam bol mê in, Kơnràñ tuh mìu lìu 
làc bol mê in, mìu bồ sơnam mơ lồi sơnam, jat bơta kơ̆ dơn Kơnràñ dê, tơndùh 
bol mê in be lài. 

24Ală làn kòi rơp bềng lìu kòi, ală yang dờng rơp bềng lìu tơrnòm mơ mơñà. 

25Añ rơp tơm wơl bol mê in bơh ală sơnam neh kong srah nting sa roh, srah 
nting dờng, srah nting dềt, srah nting ndai la mpồl ling dờng mơ Añ neh sồr tus 
digùl bol mê. 

26Bol mê rơp sa tòm bơta tơngkah tơngkañ mơ geh hòm lai, mơ bol mê rơp jòng 
ro sơnđan Jehôwa Yàng Tom Trồ bol mê dê, La Bơtau neh lơh ală bơta crih crài 
bol mê in; Làng bol Añ jê rơp ò gơs tŭ lơi kong ƀàssìl tai. 

27Gen bol mê rơp git lah Añ ơm digùl Israel, Mơ git Añ la Jehôwa Yàng Tom Trồ 
bol mê dê, mơ ò gơs bơtau lơi ndai tai rlau mơ Añ; làng bol Añ jê rơp ò gơs tŭ lơi 
kong ƀàssìl tai. 

Jơnau ho ai Yàng Hwềng Goh 
28 Tơnơ̆ mơ hơ̆, Añ rơp tuh Hwềng Añ hơđang jơh ală poac să. Kòn klau mơ kòn 
ùr bol mê dê rơp đơs hwơr, Ală cau kra bol mê dê rơp gŏ bơta mpau, ală cau 
pơnu bol mê rơp gŏ bơta gơtơnggŏ. 

29Tòm ală ngai hơ̆, Añ kung rơp tuh Hwềng Añ hơđang ală cau duh broă Añ jê, 
cau klau mơ cau ùr. 

30Añ rơp lơh tềl sơnio ală bơta crih crài hơđang ală tap trồ mơ hơđang plai ù, hơ̆ 
la mhàm, ồs, mơ ală jrong ñhŭ. 

31 Mattơngai rơp gơlik klam jơngo, mat kơnhai gơlik gơs mhàm, lài mơ tŭ tus 
ngai dờng mơ rngòt rngơt Yàng Jehôwa dê. 

32 Gen cau lơi hòi dan di sơnđan Yàng Jehôwa rơp geh dong klàs; bơh hơđang 
mơnơm Siôn mơ tòm Jerusalem rơp gơs ală cau geh dong tă, jat be jơnau Yàng 
Jehôwa neh đơs: mơ digùl ală cau gam wơl, bol khai la ală cau rơp geh Yàng 
Jehôwa hòi. 

Jôel 3 

Bơta cahrña ală lơgar 
1 “Behơ̆ gen, tòm ală ngai hơ̆ mơ tòm tŭ hơ̆, Añ rơp cèng brê wơl ală cau gơkòl 
kup cèng Juda mơ Jerusalem dê, 

2Añ rơp pơjum bal jơh ală làng bol, mơ cèng bol khai mù tòm thòng Jehôsaphat, 
Añ rơp cahrña bol khai tềng hơ̆, sơwì làng bol Añ jê mơ sre brê Añ jê cau Israel, 
tài bơh bol khai neh lơh nrah nring làng bol Israel digùl ală lơgar. Bol khai neh 
tòmpà ù tiah Añ jê, 

3mơ tă khà di làng bol Añ jê mơ neh tòmgơl ală kòn klau nàng ai ală cau ùr dri; 
bol khai neh tac ală kòn ùr mơ blơi alak nàng ñô. 

4 Ơ Tirơ mơ Sidôn, mơ jơh ală kơnhwàl lơgar Philistin dê, ñchi bơta bol mê tơm 
wơl Añ in taih? Bol mê kòñ sal wơl di Añ bơh ală broă Añ neh lơh ơ? Dilah bol 
mê sal wơl di Añ, Añ rơp sơrbac sơrbang mơ mhar tuh wơl hơđang bồ bol mê 
ală bơta bol mê neh lơh. 

5Bơh bol mê neh ai priă mơ ai màh Añ jê, neh cèng phan kas màng Añ jê tơmut 
tòm ală hìu bơmồng bol mê dê. 

6Bơh bol mê neh tac làng bol Juda mơ Jerusalem di ală cau Grek, mơ ntròn bol 
khai ngài bơh di nhàr lơgar tòm bol khai dê. 

7Mơya Añ rơp tơngguh bol khai bơh di tiah bol mê neh tac bol khai, mơ Añ rơp 
tuh wơl hơđang bồ bol mê dê ală bơta bol mê neh lơh. 

8Añ rơp tac ală kòn klau mơ ală kòn ùr bol mê dê ală cau Juda in, mơ ală cau Juda 
rơp tac bol khai cau Seba in, la làng bol ơm tòm tiah ngài ngan.” Yàng Jehôwa 
neh đơs behơ̆. 

Bơta cahrña tòm thòng Jehôsaphat 
9Yal tơnggit tĕ bơta do digùl ală làng bol: Rcang tĕ bơta kơlìn! Chồl bơtrut tĕ ală 
ling jak tòmlơh! Lòi tĕ jơh ală cau ling tus rềp mơ tòmlơh! 

10 Ai tĕ sề ngal bol mê dê nàng tiar đào, ai tĕ mơ̆ bol mê dê nàng tiar tà. Lòi tĕ cau 
lơbơn lơño đơs lah: “Añ la dô nă cau jak tòmlơh!” 

11Tus tĕ mhar, jơh ală làng bol gùt dar, mơ pơjum bal tĕ tềng hơ̆. Khoai Yàng 
Jehôwa, dan cèng tus ală cau ling tòmlơh Kơnràñ dê! 

12Lòi tĕ ală làng bol ñă ntào, lòi tĕ bol khai lòt tus tòm thòng Jehôsaphat, bơh 
tềng hơ̆ Añ rơp nggui nàng cahrña jơh ală làng bol ơm gùt dar. 

13 Ơn tĕ mơ̆, bơh kơnhai toès neh tus. Tus tĕ pat plai ño, bơh mpal pat tơrnòm 
neh bềng, mơ ală thùng dờng neh bềng, bơh bơta iơh bơsak bol khai dê dờng 
ngan. 

14Oă ngan làng bol, oă ngan làng bol tòm thòng bơta lơh nền! Bơh ngai Yàng 
Jehôwa neh tus rềp tòm thòng bơta lơh nền. 

15Mattơngai mơ mat kơnhai rơp gơlik klam jơngo, ală sơmañ ruc wơl bơta àng 
gơ dê. 

16 Yàng Jehôwa rơp ơluh ơhùm bơh Siôn; mơ lơh gơlik ntas sap Kơnràñ dê bơh 
Jerusalem; plai ù mơ ală tap trồ gơlơnggơr. Mơya Yàng Jehôwa la tiah kìng crŭ 
làng bol Kơnràñ dê, la theng kơ̆ cê làng bol Israel in. 

Bơta lơngai lơngò làng bol Yàng Tom Trồ dê 
17Behơ̆, bol mê rơp git Añ la Jehôwa Yàng Tom Trồ bol mê dê, ơm tòm Siôn, 
mơnơm sàng goh Añ jê. Jerusalem rơp gơlik gơs sàng goh, làng bol rơp ò gơs tŭ 
lơi tòmpìt gơ tai. 

18Tòm ngai hơ̆, ală mơnơm rơp gơhòr tơrnòm lơngồt, mơ ală dòr rơp gơcat dà 
toh; jơh ală croh Juda dê rơp gơhòr dà. Dô nơm croh dà rơp hòr lik bơh di hìu 
Yàng Jehôwa dê mơ tuh làm tòm Thòng Sitim. 

19Mơya Ejiptơ rơp gơlik gơs tiah sang lòi ngềt ngơt, Edôm rơp gơlik gơs ƀlàng 
ngềt ngơt srau gòi, tài bơh bol khai lơh bơta iơh bơsak gơwèt hơ làng bol Juda 
mơ lơh gơtuh mhàm ò gơs glài tòm ù tiah hơ̆. 

20Mơya Juda rơp gơs cau ơm gam sùm sùm mơ Jerusalem rơp gam tus jơl jơh 
ală rài. 

21Añ rơp sal wơl mhàm bol khai dê, mơ Añ rơp ò jùt glài iơh bơsak bol khai dê. 
Bơh Yàng Jehôwa ơm sùm tòm Siôn! 

Amôs 

Amôs 1 

Bơta cahrña Yàng Tom Trồ dê gơwèt mơ Israel mơ ală lơgar gùt dar 
(1:1 – 2:16) 

Bơta cahrña hơđang jơi bơtiàn Israel dê 
1 Do la ală jơnau Amôs dê, la dô nă tòm ală cau ê belàt tòm Tekôa, bơta khai gŏ 
gơwèt hơ Israel, tòm tŭ Ujia la bơtau at bồ Juda, mơ Jerôbôam, kòn klau Jôas, la 
bơtau at bồ Israel, bàr nam lài mơ tŭ lơnggơr ù. 

2 Khai đơs lah: “Yàng Jehôwa ơluh bơh di Siôn. Kơnràñ lơh nggồr ntas bơh 
Jerusalem. Ală ƀlàng ñhơt cau ê belàt dê rơp ro rañ, bồ mơnơm Karmel rơp ñòp 
ro.” 

Bơta cahrña hơđang ală lơgar ơm rềp mơ Israel 
3 Yàng Jehôwa đơs be do: “Bơh tồi glài Damas dê, oă rlau mơ pe, poan dơ̆, Añ rơp 
ò jùt sang bơta lơh glài Añ jê, tài bơh bol khai neh pơrjòt Galaat mơ gai lòs pơrjòt 
kòi. 

4Behơ̆ Añ rơp sồr ồs tus hơđang hìu Hajael, mơ gơ rơp sa loan ală ƀòn dờng kơ̆ 
cê Benhadat dê. 

5Añ rơp dơrkă kai mpồng dờng Damas dê; mơ tơnroh ală cau ơm tòm thòng 
Aben, bal mơ cau at gai gơnoar at bồ tòm Bet Eden. Làng bol Aram rơp kong kup 
cèng gơs dĭ tòm Kir.” Yàng Jehôwa đơs behơ̆. 

6 Yàng Jehôwa đơs be do: “Bơh tồi glài Gaja dê, oă rlau mơ pe, poan dơ̆ Añ rơp ò 
jùt sang bơta lơh glài Añ jê. Tài bơh bol khai neh kup cèng lơh dĭ jơh ală mpồl 
làng bol, mơ tac bol khai cau Edôm in. 

7Añ rơp sồr ồs tus hơđang ală dơrñang ƀòn Gaja dê, gơ rơp sa loan jơh ală gơlang 
kơ̆ cê gơ dê. 

8Añ rơp tơnroh ală cau ơm tòm Asdot mơ cau at gai gơnoar at bồ tòm Askalôn. 
Añ rơp tơrwơl tê tòmdră mơ Ekrôn, jơl tus di tŭ cau Philistin gam tơngkah wơl 
rơp gơkòl roh rui,” Yàng Jehôwa đơs behơ̆. 

9 Yàng Jehôwa đơs be do: “Bơh tồi glài Tirơ dê, oă rlau mơ pe, poan dơ̆, Añ rơp ò 
jùt sang bơta lơh glài Añ jê. Tài bơh bol khai neh jào phi jơh mpồl làng bol cau 
Edôm in, mơ ò gam kah bơh bơta ho bal lơh gơs oh mi. 

10Añ rơp sồr ồs tus hơđang ală dơrñang ƀòn Tirơ, ồs hơ̆ rơp chu pơrguc jơh ală 
gơlang kơ̆ cê gơ dê.” 

11 Yàng Jehôwa đơs be do: “Bơh tồi glài Edôm dê, oă rlau mơ pe, poan dơ̆, Añ rơp 
ò jùt sang bơta lơh glài Añ jê, tài bơh khai neh ting jat oh mi he mơ đào, sang lòi 
jơh ală bơta kòñ nđàc, khai prap lòi bơta gơjrañ sùm sùm, mơ prap gàr bơta 
gơjrañ kơuềng khai dê ò jơh. 

12Añ rơp sồr ồs tus hơđang Theman, gơ rơp chu pơrguc jơh ală gơlang kơ̆ cê 
Bôjra dê.” 

13 Yàng Jehôwa đơs be do: “Bơh tồi glài Ammôn dê, oă rlau mơ pe poan dơ̆. Añ 
rơp ò jùt sang bơta lơh glài Añ jê. Tài bơh khai neh reh kơndul ală cau ùr bun 
tòm Galaat, nàng pò ơnàng nhàr ù tiah khai dê. 

14Behơ̆ Añ rơp sing ồs chu ală dơrñang ƀòn Rapbah, ồs hơ̆ rơp sa loan jơh ală 
gơlang kơ̆ cê gơ dê bal mơ ală jơnau hòi driau tòm ngai tòmlơh, bal mơ càl pràn 
tòm ngai càl rbut dờng. 

15Gen bơtau bol khai dê rơp kong kup cèng hơ lơgar ngài, khai bal mơ ală cau 
kwang duh broă khai dê,” Yàng Jehôwa đơs behơ̆. 

Amôs 2 

Jơnau gơnoar hwơr bơh bơta lơh glài Môap 
1 Yàng Jehôwa đơs be do: “Bơh tồi glài Môap dê, oă rlau mơ pe, poan dơ̆, Añ rơp 
ò jùt sang bơta lơh glài gơ dê. Tài bơh khai neh chu ală ntìng ƀồc bơtau Edôm dê 
gơlik gơs cùr. 

2Añ rơp sồr ồs tus hơđang Môap, mơ gơ rơp chu pơrguc ală gơlang kơ̆ cê Keriôt 
dê. Môap rơp chơt digùl bơta nggồr nggàc, digùl ală jơnau hòi driau mơ ntas 
kơlwòk. 

3Añ rơp tơnroh kwang at bồ khai dê, mơ tơnchơt jơh ală kwang gơ dê bal mơ 
khai,” Yàng Jehôwa đơs behơ̆. 

Bơta cahrña hơđang Juda 
4Yàng Jehôwa đơs be do: “Bơh tồi glài Juda dê, oă rlau mơ pe, poan dơ̆. Añ rơp ò 
jùt sang bơta lơh glài gơ dê. Tài bơh bol khai neh sang lòi bơta boh lam Yàng 
Jehôwa dê, mơ ò prap gàr ală bơta sồr lam Kơnràñ dê; tài bơh bol khai gơkòl tề 
lam tìs nrah bơh ală bơta ma blac, jat ală gùng mơ ală ồng pàng bol khai dê neh 
lòt. 

5Añ rơp sồr ồs tus hơđang Juda, gơ rơp chu pơrguc ală hìu gơlang kơ̆ cê 
Jerusalem dê.” 

Bơta cahrña lơh glài Israel 
6Yàng Jehôwa đơs be do: “Bơh tồi glài Israel dê, oă rlau mơ pe, poan dơ̆. Añ ò jùt 
sang bơta lơh glài bơh gơ, tài bơh bol khai tac cau song ring nàng ai priă, tac cau 
rƀah nàng ai dô yô gơltau jă. 

7Bol khai jă jơng hơđang bồ cau rƀah lơòi tus di thul tòm ù, mơ chồl tơlo cau 
gơkòl jê sồt bơh di gùng song ring. Bèp mơ kòn bic mơ mìng dô nă cau ơruh, 
behơ̆ gen sơnđan sàng goh Añ jê neh gơkòl đơs tràl sơrbil. 

8Bol khai bic di gah kòp nơm cơnòng duh khoai, hơđang ală ồi ào neh ai lơh gơs 
phan ai bồ. Tòm hìu ală yàng bol khai dê bol khai ñô alak ală cau kup lơh glài. 

9 Añ neh tơnroh cau Amôrit di đap bol khai, bulah khai jơnhoa be ală chi nho rề, 
mơ pràn kơldang be ală tòm cha. Añ neh tơnroh ală plai khai dê hơđang mơ ală 
ryas hơđơm khai dê. 

10Añ neh cèng bol mê lik bơh di lơgar Ejiptơ, mơ tề lam bol mê poan jơt nam tòm 
ƀlàng bràs nàng bol mê in ai lơgar cau Amôrit dê lơh gơs sre brê. 

11 Añ kung neh tơngguh ală kòn sau bol mê dê gơlik gơs ală cau gơnoar hwơr, 
mơ ală cau pơnu bol mê dê gơlik gơs cau Nasire. Ò di ngan behơ̆ ò ơ, ơ làng bol 
Israel?” Yàng Jehôwa đơs behơ̆. 

12“Mơya bol mê lơh ală cau Nasire in ñô tơrnòm, mơ ai jơnau sồr ală cau gơnoar 
hwơr lah: ‘Bol mê bañ đơs hwơr.’ 

13Behơ̆, Añ rơp jă tơnlề bol mê tòm tiah bol mê, kung be dô nơm rơndeh jă tơnlề 
tòm tŭ gơ pơdiang kòi. 

14Cau ntoat dô roh rui bơh bơta sơrbac sơrbang, cau pràn kơldang rơp ò prap 
bơta pràn he dê, mơ cau gơnoar pràn rơp ò dong klàs bơta kis bol khai dê. 

15Cau pañ àtak rơp ò jai ntào, cau ntoat mhar mơ jơng rơp ò geh dong klàs să 
tòm bol khai dê, hala cau hào ơseh kung rơp ò rgơi dong klàs bơta kis bol khai 
dê; 

16Mơ ală cau kơ̆ nùs digùl ală cau pràn kơldang rơp ntoat dô să kuh tòm ngai 
hơ̆,” Yàng Jehôwa đơs behơ̆. 

Amôs 3 

Jơnau gơnoar hwơr tòmdră mơ Israel 
(3:1 – 6:14) 

Ală jơnau gơnoar hwơr tòmdră mơ Israel 
1Ơ làng bol Israel, iat tĕ jơnau do, hơ̆ la jơnau Yàng Jehôwa neh đơs tòmdră mơ 
bol mê, tòmdră mơ jơh dô nơm hìu nhă mơ Añ neh cèng tơlik bơh lơgar Ejiptơ: 

2“Añ mìng git bol mê lơm bơh di jơh ală hìu nhă hơđang plai ù; behơ̆ tàng Añ rơp 
lơh glài bol mê bơh jơh ală bơta tồi glài bol mê dê.” 

3Dilah bàr nă cau lòt bal, mìng tòm tŭ bol khai ò dô nùs bal ngan sơl? 

4Dô nơm klìu triă ơluh tòm brê tòm tŭ gơ ò kup geh phan sa sơl? Dô nơm klìu 
triă brồ dam ơhùm tòm trồm lŭ gơ dê dilah gơ ò geh kup phan lơi sơl? 

5Dô nơm sềm yar dă hơđang ù, tòm tŭ ò gơs cau pơt dă gơ sơl ơ? Dô nơm dă gơ 
tơrglơs bơh di ù, tòm tŭ gơ ò geh kup phan lơi sơl? 

6Dô nơm kơlwòk uh tòm ƀòn dờng, gen làng bol ò rngòt ơ? Tòm tŭ bơta rung rài 
gơdùh tòm dô nơm ƀòn dờng, mìng la Yàng Jehôwa neh lơh gơlik gơs ò ơ? 

7Ngan Jehôwa Yàng Tom Trồ ò lơh dô bơta lơi mơ ò yal tơlik bơta ndơp ndơr 
Kơnràñ dê mơ ală cau duh broă Kơnràñ in la ală cau gơnoar hwơr. 

8Tòm tŭ klìu triă ơluh ơhùm gen ñcau rơp ò rngòt taih? Tòm tŭ Jehôwa Yàng 
Tom Trồ neh đơs gen ñcau rgơi ò đơs hwơr taih? 

9Yal tơnggit tĕ tòm ală theng kơ̆ cê Asdot dê, mơ tòm ală theng kơ̆ cê Ejiptơ dê, 
mơ đơs lah: “Bol mê pơjum bal tĕ hơđang mơnơm Samari; mơ sền tĕ bơta sơlồng 
sơlàng dờng tềng hơ̆, mơ bơta rồn bơklơn digùl làng bol khai dê.” 

10Yàng Jehôwa đơs lah: “Bol khai ò git mbe lơh bơta song ring, bol khai pơjum 
tơrgòm ală bơta jàñ bơsak mơ phan ntung kơñau tòm ală theng kơ̆ cê bol khai 
dê.” 

11Gen tàng Jehôwa Yàng Tom Trồ đơs be do: “Dô nă cau sò tơm rơp gơrwàng gùt 
dar lơgar do; khai rơp tơnroh bơta cang kìng bol mê dê mơ tòmpìt kơñau ală 
theng kơ̆ cê bol mê dê.” 

12Yàng Jehôwa đơs be do: “Be cau ê belàt mìng tă bàr đah nơm jơng hala dô nơm 
tồr bơh di bơr klìu triă, behơ̆ ală làng bol Israel la ală cau ơm tòm Samari rơp 
geh dong tă di mum cơnòng jòng hala di gah cơnòng bic bol khai dê. 

13Yàng Jehôwa, la Yàng Tom Trồ Gơnap Gơnoar Dờng Làm Jơh đơs lah: Iat tĕ ală 
jơnau do mơ lơh cơng tòmdră mơ hìu Jakôp. 

14 Tòm ngai Añ lơh glài Israel bơh ală tồi glài khai dê, Añ rơp lơh glài ală cơnòng 
duh khoai Betel dê; ală ngke cơnòng duh khoai dê rơp gơkòl koh mơ tơndùh tòm 
ù. 

15Añ rơp lơh tơrlah hìu kơnhai noat bal mơ hìu kơnhai prang; ală hìu bơka mơ 
bla rwas rơp roh rui, mơ ală hìu dờng rơp kong tơnroh tơnlồi.” Yàng Jehôwa đơs 
behơ̆. 

Amôs 4 

Israel ò rê wơl hơ Yàng Tom Trồ 
1Iat tĕ jơnau do, Ơ ală kơnrồ me Basan dê ơm hơđang mơnơm Samari, hơ̆ la ală 
cau rồn bơklơn cau rƀah lơòi mơ tơnlề cau siơ̆u siar, la ală cau đơs mơ ală bau 
klau bol khai lah: “Cèng tĕ bol he in ală phan ñô!” 

2Yàng Jehôwa Gơnap Gơnoar Dờng Làm Jơh neh ai bơta sàng goh Kơnràñ dê mơ 
srat să lah: “Ngan, tŭ tơngai rơp tus hơđang bol ai, tòm tŭ bol khai rơp tă cèng 
bol ai mơ ală kơlnĕ, tian gơs cau lồi dut bol ai dê rơp kòl kup cèng bơh ală gai 
kwĕ gơs plai ndàr ka. 

3Bơh di tiah tơrluh tòm dơrñang kòp nă bol ai rơp lik lòt song hơđap, mơ bol ai 
rơp kong sơrbì sang tus tòm Harmôn,” Yàng Jehôwa đơs behơ̆. 

4“Lòt tus tĕ hơ Betel mơ tìs glài; lòt tus tĕ hơ Gilgal mơ bơtơl oă tai bơta tìs glài; 
cèng tĕ ală phan ơn pơdơng bol ai dê tòm kòp àng drim, cèng ơn tĕ ală pơnah jơt 
bol ai dê tòm kòp pe ngai. 

5Cèng tĕ piang lă ò gơs kañ, lơh gơs phan ơn bơta ưnngài, mơ yal tơlik tĕ bơh ală 
phan ơn jat nùs kòñ bol ai dê; yal tơnggit tĕ bơh ală bơta hơ̆, bơh hơ̆ la bơta bol 
mê kòñ lơh, ơ làng bol Israel!” Jehôwa Yàng Tom Trồ đơs behơ̆. 

6“Añ ai bol mê in sề goh ngan tòm ală ƀòn dờng bol mê dê, mơ lơh siơ̆u piang lă 
tòm jơh ală tiah bol mê dê, mơya bol mê kung ò rê wơl hơ Añ,” Yàng Jehôwa đơs 
behơ̆. 

7“Añ kung neh ò bài tơndùh mìu bol mê in, tòm tŭ gam pe kơnhai sồng tus di 
kơnhai toès. Añ neh đùh mìu hơđang dô nơm ƀòn do, mơya ò đùh mìu hơđang 
dô nơm ƀòn ndai. Dô lồ sre do neh geh mìu, dô lồ ndai ò geh mìu dô êt lơi mơ 
gơlik ro rañ. 

8Behơ̆, bàr hala pe nơm ƀòn dờng làng bol lòt yơng bơh ƀòn do tus hơ ƀòn ndai 
nàng jòi dà, mơya jòi ò tơl dà nàng hùc; bulah behơ̆, bol mê kung ò rê wơl mơ 
Añ,” Yàng Jehôwa đơs behơ̆. 

9“Añ neh pù lơh bol mê bơh bơta ro rañ, mơ but bơsềt; Añ neh lòi srau gòi ală 
suơn, mơ ală suơn ño bol mê dê; srah nting sa loan chi ƀal mơ chi ôlibe bol mê 
dê, mơya bol mê kung ò rê wơl mơ Añ.” Yàng Jehôwa đơs behơ̆. 

10“Añ neh sồr pluh plàng tus digùl bol mê kung be Añ neh lơh tòm Ejiptơ. Añ 
tơnchơt ală cau klau pơnu bol mê dê mơ đào; Añ neh kup cèng ală ơseh bol mê 
dê. Añ neh lơh ƀô ồm bơh tòm sàl bol mê dê gơmut tòm trồm muh bol mê dê, 
bulah behơ̆ bol mê kung ò rê wơl mơ Añ,” Yàng Jehôwa đơs behơ̆. 

11 “Añ neh tuh tơlup cau ƀà tòm bol mê, kung be Añ neh tuh tơlup Sôdôm mơ 
Gômôrơ. Bol mê kung be dô nơm ntê chi neh cau sơmbat tơlik bơh di ồs, bulah 
behơ̆ bol mê kung ò rê wơl mơ Añ.” Yàng Jehôwa đơs behơ̆. 

12“Ơ Israel, do la bơta Añ rơp lơh dimơ bol mê; tài bơh Añ rơp lơh bơta do di bol 
mê, gen tàng rcang tĕ nàng tìp Yàng Tom Trồ bol mê dê, ơ Israel!” 

13Kơnràñ la Bơtau neh lơh gơs ală mơnơm, neh crơng gơs càl mơ yal tơlik bơta 
kơlôi sơnơng Kơnràñ dê kòn mơnus in, la Bơtau neh lơh àng drim gơlik klam 
jơngo, mơ cơnđòa lòt hơđang ală tiah jòng ù dê; Jehôwa Yàng Tom Trồ Gơnap 
Gơnoar Dờng Làm Jơh la sơnđan Kơnràñ. 

Amôs 5 

Jơnau ñìm rac mơ jơnau hòi jà gơjrañ sang glài 

1Ơ hìu Israel, iat tĕ jơnau do, la jơnau añ ñìm rac tài bơh bol mê: 

2“Kòn ơruh Israel dê neh gơpừ, ò gơs tŭ lơi guh tai, gơkòl sang lòi tòm lơgar tòm 
khai dê, rơp ò gơs cau lơi yò khai guh.” 

3Bơh Jehôwa Yàng Tom Trồ đơs be do: “Ƀòn dờng gơs dô rbô nă cau lik lòt rơp 
gam wơl mìng dô rhiang nă; mơ ƀòn dờng gơs dô rhiang nă cau lik lòt, rơp gam 
wơl mìng jơt nă lơm.” 

4Yàng Jehôwa đơs mơ hìu Israel be do: “Jòi jat tĕ Añ mơ geh kis; 

5bañ jòi jat Betel, mơ bañ lòt mut tòm Gilgal; hala bañ lòt gan tòm Beerseba. Bơh 
Gilgal ngan rơp kong kup cèng pơrdô, Betel rơp gơlik gơs tiah srau gòi.” 

6Jòi jat tĕ Yàng Jehôwa gen geh kis, dilah ò gen Kơnràñ rơp hìt be lơmpiat ồs 
tòmdră mơ hìu Jôsep; mơ gơ rơp sa loan Betel, mơ ò gơs dô nă cau lơi đơp chơt 
gơ. 

7Ôih, bol mê la ală cau tòmgơl bơta song ring gơlik gơs bơta sràt bơtang, mơ 
sơrbì bơta song ring tòm ù! 

8 Jòi jat tĕ Bơtau neh crơng gơs ală sơmañ Jơgơu mơ sơmañ Ngal, tòmgơl bơta 
klam jơngo gơlik gơs àng drim, mơ lơh trồ ngai gơlik trồ mang, la Bơtau hòi dà 
tòm dàlềng mơ tuh gơ hơđang ù; Sơnđan Kơnràñ la Yàng Jehôwa. 

9Kơnràñ sồr bơta tơnroh tus hơđang cau pràn kơldang, mơ bơta tơnroh hơđang 
ƀòn dờng tiah kơp gàr. 

10Bol mê gơjrañ kơuềng dê cau lah pơrhơng di mpồng ƀòn, mơ sền òsơp di cau 
đơs jơnau song. 

11Tài bơh bol mê jă trơm hơđang cau rƀah lơòi mơ bơklơn bol khai dap dia kòi 
mi. Bol mê neh bơt ală hìu mơ lŭ neh koh, bol mê rơp ò ơm tòm ală hìu hơ̆; bulah 
bol mê neh tam ală suơn ño gơs oă plai, bol mê rơp ò geh ñô tơrnòm gơ dê. 

12Bơh Añ git ală bơta iơh bơsak bol mê dê la oă ir, mơ ală tồi glài bol mê dê la 
dờng ò git nđò. Bol mê rồn bơklơn cau song ring mơ dòp ală phan sa loă, mơ bol 
mê tơlo ală cau rƀah lik bơh dê mpồng ƀòn dờng. 

13Gen tàng cau git kơrhia rơp ơm mŏ mŏ tòm ală tŭ tơngai behơ̆, bơh ală tŭ 
tơngai la iơh. 

14Jòi jat tĕ bơta niam, bañ jòi jat bơta iơh, gen bol mê geh kis; mơ Jehôwa Yàng 
Tom Trồ Gơnap Gơnoar Dờng Làm Jơh, rơp ơm bal mơ bol mê; tòm toh be bol 
mê đơs. 

15Gơjrañ kơuềng tĕ di bơta iơh mơ kòñ gơboh tĕ di bơta niam; mơ bơt bơtào tĕ 
bơta song ring di mpồng ƀòn dờng. Digơlan Jehôwa Yàng Tom Trồ Gơnap 
Gơnoar Dờng Làm Jơh rơp ai bơta nđàc gơwèt hơ ală cau gam wơl Jôsep dê. 

16Gen tàng, Jehôwa, Yàng Tom Trồ Gơnap Gơnoar Dờng Làm Jơh đơs be do: “Rơp 
gơs jơnau ñìm rac tòm ƀlàng jơnum gùng ƀòn dờng, mơ jơnau driau moat jrùng 
tòm kòp nơm gùng. Bol khai rơp hòi ală cau lơh mìr sre ñìm ƀồc, mơ ală cau chài 
ñìm rac rơp pơt wòl. 

17Rơp gơs bơta pơt wòl tòm jơh ală suơn ño, bơh Añ rơp lòt gan digùl bol mê,” 
Yàng Jehôwa đơs behơ̆. 

Ngai Yàng Jehôwa dê 
18“Bòl glar ngan bol mê in la cau kơp gơn ngai Yàng Jehôwa dê! Ñchi bơh tài bol 
mê kơp gơn ngai Yàng Jehôwa dê taih? Ngai hơ̆ rơp la klam jơngo, ò gơs bơta 
àng; 

19gơlơh be dô nă cau bulah neh dô klàs bơh klìu triă gen rơp tìp jơgơu, be dô nă 
cau bulah neh mut tòm hìu, neh ơn rlô tê khai dê hơđang dơrñang, gen gơkòl 
bơs kap. 

20Ngai Yàng Jehôwa dê ò di la ngai klam jơngo cik ò àng, mơ bơta jơngo ò gơs 
bơta àng pơnđàng dô êt lơi tòm gơ ò ơ? 

21 Añ gơjrañ, Añ sền òsơp ală ngai pơjum sa bol mê dê; Añ ò kòñ ală ngai pơjum 
dờng màng bol mê dê. 

22Bulah bol mê cèng Añ in ală phan ơn chu pơrguc mơ ală phan ơn mơ kòi mbo, 
Añ rơp ò dòp ală phan ơn hơ̆. Bulah bol mê cèng ală phan ơn bơta ring lơngai 
mơ dơngi phan poan jơng bol mê dê, Añ ò wèt mat di bol gơ ò. 

23Sang tĕ ngài sap ală bơta đơs chò bol mê dê bơh di Añ! Añ rơp ò iat sap ală kơñi 
pĕ bol mê dê. 

24Mơya lòi tĕ bơta song ngan hòr lik kung be dà, mơ bơta song ring kung be croh 
dà hòr sùm sùm! 

25 Ơ hìu Israel, bol mê neh cèng Añ in ală phan ơn duh khoai mơ ală phan ơn tòm 
poan jơt nam tòm ƀlàng ngềt ngơt sơl ơ? 

26Bol mê neh tùng Sakkut bơtau bol mê dê, mơ Kaiwan yàng sơmañ bol mê dê, 
mơ ală rùp ràk bol mê neh lơh să tòm he in. 

27Gen tàng Añ rơp tă bol mê kòl kup cèng pơrdô hơ đah ne Damas.” Yàng Jehôwa 
đơs behơ̆, sơnđan Kơnràñ la Yàng Tom Trồ Gơnap Gơnoar Dờng Làm Jơh. 

Amôs 6 

Bòl glar ngan ală cau in ơm ring lơngai 
1Bòl glar ngan cau lơi in ơm lơngai tòm Siôn, mơ cau lơi in tồnlah geh ơm ring 
lơngai hơđang mơnơm Samari! Bòl glar ngan bol mê in la ală cau ryŭ ryơm khà 
dùl tòm ală làng bol, bơh di bol khai gơlik gơs hìu Israel geh sac rwah! 

2Lòt gan tĕ hơ Kalneh mơ sền, bơh hơ̆ lòt tus hơ ƀòn dờng Hamat, lồc behơ̆ mù 
tus hơ Gat tòm lơgar Philistin. Bol mê la niam rlau mơ ală lơgar bơtau do sơl? 
Hala ù tiah bol mê dê la dờng ơnàng rlau mơ ù tiah bol khai dê ơ? 

3Bol mê sang ngài tĕ ngai iơh bơsak, mơ cèng tus rềp dô gơnoar at bồ jàñ bơsak. 

4Bol mê la ală cau bic hơđang ală cơnòng lơh mơ bla rwas, mơ bic rlô hơđang ală 
cơnòng jòng bol mê dê; Bol mê sa poac ală belàt kòn sac rwah bơh di mpồl mơ 
ală kơnrồ bơh wàng. 

5Bol mê la ală cau đơs chò jat ntas ală kơñi pĕ bol mê dê, mơ be Dabit, mơ lơh 
gơs ală tềl kơñi is khai in hơđang kơñi; 

6Bol mê la ală cau ñô tơrnòm tòm ală jơrlŭ mơ bong ală mơñà niam rlau jơh, 
mơya bol mê ò kơlôi moat jrùng bơh bơta tơnroh Jôsep dê! 

7Gen tàng bol mê rơp la ală cau sơnròp kong kup cèng gơs dĭ, mơ bơta pơjum 
kơnhơl chò hòp bơh bơta lòt yơng rơp jơh. 

Yàng Jehôwa cù kìr di bơta pơnhừ să Israel dê 
8Jehôwa Yàng Tom Trồ neh srat să mơ să tòm Kơnràñ; Jehôwa Yàng Tom Trồ 
Gơnap Gơnoar Dờng làm Jơh đơs lah: “Añ cù kìr di bơta pơnhừ să Jakôp dê, mơ 
gơjrañ mañ di ală gơlang kơ̆ cê khai dê; Añ rơp jào phi ƀòn dờng mơ jơh ală phan 
tòm hơ̆.” 

9Dilah tòm dô nơm hìu gam wơl jơt nă, gen bol khai kung rơp chơt jơh. 

10Mơ dilah dô nă cau gơp bơtiàn pal chu ƀồc chơt, khai rơp tus tă cèng ƀồc bơh 
hìu, mơ lùp cau lơi gam ơm tòm hìu lah: “Gam gơs cau lơi ơm bal mơ mê sơl?” 
Cau hơ̆ đơs lah: “Ò gơs cau lơi ò.” Gen khai rơp đơs lah: “Ơm tĕ mŏ mŏ! Bol he 
bañ đơs tai bơh sơnđan Yàng Jehôwa!” 

11Bơh Yàng Jehôwa neh ai jơnau sồr, mơ hìu dờng rơp kòl pòng tơrlah tơrlơm, 
mơ hìu dềt lề rpot rpet. 

12Ală ơseh ntoat hơđang lŭ ơ? Cau rgơi troă dàlềng mơ kơnrồ sơl ơ? Mơya bol 
mê neh tòmgơl bơta song ngan gơlik gơs bơta bih khih, mơ tòmgơl plai song ring 
gơlik gơs sràt bơtang. 

13Bol mê la ală cau hòn chò tòm Lô Debar mơ đơs lah: “Ò di bol he neh kơnòm di 
pràn tòm bol he dê mơ geh Karnaim ò ơ?” 

14Bơh Jehôwa Yàng Tom Trồ Gơnap Gơnoar Dờng Làm Jơh đơs lah: “Ơ hìu Israel, 
Añ rơp bơtào tơngguh dô nơm làng bol tòmdră mơ bol mê, gơ rơp rồn bơklơn 
bol mê bơh Lebo Hamat tus di croh Arabah.” 

Amôs 7 

Bơta gơtơnggŏ Amôs dê 
(7:1 – 9:15) 

Srah nting, ồs mơ che rnoas bơt hìu 
1Do la bơta mơ Jehôwa Yàng Tom Trồ neh sơnio añ in: Kơnràñ lơh gơs srah nting 
di di tŭ ñhơt sơntòm hòn wơl, hơ̆ la ñhơt hòn wơl tơnơ̆ mơ tŭ koh ñhơt bơtau 
dê. 

2Tòm tŭ gơ neh sa jơh hir ñhơt tòm lơgar rau; añ hòi dan lah: “Ơ Jehôwa Yàng 
Tom Trồ, añ dan Kơnràñ toh glài! Mbe Jakôp rgơi ntào jai taih? Khai la dềt ngan!” 

3Behơ̆ Yàng Jehôwa tơmù nùs bơh bơta do, Yàng Jehôwa đơs lah: “Bơta hơ̆ rơp 
ò gơlik tus.” 

4Do la bơta Jehôwa Yàng Tom Trồ sơnio añ in: Jehôwa Yàng Tom Trồ neh hòi 
mìu ồs nàng lơh glài; gơ sa jơh thòng dờng jrô mơ sa jơh lơgar. 

5Gen añ hòi dan lah: “Ơ Jehôwa Yàng Tom Trồ, añ dan Kơnràñ ơm dơh wơl! Mbe 
Jakôp rgơi ntào jai taih? Khai la dềt ngan!” 

6Behơ̆ Yàng Jehôwa tơmù nùs bơh bơta do. Jehôwa Yàng Tom Trồ đơs lah: “Bơta 
hơ̆ kung rơp ò gơlik tus.” 

7Do la bơta Kơnràñ neh sơnio añ in: Yàng Jehôwa ntào di gah dô nơm dơrñang 
neh bơt song mơ che rnoas mơ trà, mơ tòm tê Kơnràñ at dô dang che rnoas mơ 
trà. 

8Mơ Yàng Jehôwa đơs mơ añ lah: “Ơ Amôs, ñchi mê gŏ taih?” Añ ho lah: “Añ gŏ 
dô dang che rnoas mơ trà. Gen Yàng đơs lah: Sền do, Añ dang dô nơm che rnoas 
mơ trà digùl làng bol Israel Añ jê; Añ rơp ò lòi rlau bol khai in tai. 

9Ală tiah jòng jơnhoa Isak dê rơp kòl tơnroh, mơ ală tiah sàng goh Israel dê rơp 
kòl lòi srau gòi, mơ Añ rơp at đào guh tòmdră mơ hìu Jerôbôam.” 

Amôs mơ Amajiah 
10Gen Amajiah, cau gơnoar ơn phan duh khoai Betel dê, pơyoa jơnau đơs mơ 
Jerôbôam la bơtau Israel dê lah: “Amôs bơtào kai gơrmơ̆i tòmdră mơ bơtau tòm 
làm bă tiah digùl hìu Israel. Lơgar ò rgơi ơnòng jai jơh ală jơnau khai dê. 

11Bơh do la ală jơnau Amôs neh đơs: ‘Jerôbôam rơp chơt bơh đào, mơ Israel pal 
kong kup cèng ngài bơh di lơgar tòm bol khai dê.’” 

12Lồc behơ̆, Amajiah đơs mơ Amôs lah: “Ơ cau sền git lài, lòt tĕ! Dô ngài tĕ hơ 
lơgar Juda. Jòi tĕ piang lă mê in tềng hơ̆, mơ đơs hwơr tềng hơ̆. 

13Mơya bañ đơs hwơr tai tòm Betel; bơh do la tiah sàng goh bơtau dê, mơ la hìu 
duh khoai lơgar bơtau dê.” 

14Amôs ho wơl mơ Amajiah lah: “Añ ò di la cau gơnoar hwơr, kung ò di la dô nă 
kòn klau cau gơnoar hwơr dê; mơya añ la dô nă cau ê belàt, mơ añ kung rcang 
gàr niam ală chi ƀal brê. 

15Mơya Yàng Jehôwa neh tă añ bơh broă jat mpồl belàt, mơ Yàng Jehôwa đơs mơ 
añ lah: ‘Lòt tĕ đơs hwơr mơ làng bol Israel Añ jê.’ 

16Gen tàng tŭ do, dan iat tĕ jơnau Yàng Jehôwa dê: Mê đơs lah: ‘Bañ đơs hwơr 
tòmdră mơ Israel, mơ bañ ai jơnau bơto tòmdră mơ hìu Isak.’ 

17Gen tàng Yàng Jehôwa đơs be do: ‘Bau ùr mê dê rơp gơlik gơs dô nă ùr dri tòm 
ƀòn dờng; ală kòn klau mơ ală kòn ùr mê dê rơp gơpừ bơh đào; lơgar mê rơp 
kong was mơ tòmpà gơs oă pơnah, ai să tòm mê rơp chơt tòm dô nơm lơgar ò 
goh, mơ Israel ngan rơp kong kup cèng pơrdô bơh di lơgar tòm bol khai dê.’” 

Amôs 8 

Dô nơm bài ơn plai 
1Do la bơta mơ Jehôwa Yàng Tom Trồ neh sơnio añ in sền gŏ: dô nơm bài ơn plai 
chi kơnhai prang duh. 

2Kơnràñ lùp lah: “Ơ Amôs, ñchi mê gŏ taih?” Añ ho lah: “Dô nơm bài ơn plai chi 
kơnhai prang duh dê.” Gen Yàng Jehôwa đơs tai mơ añ lah: “Bơta lồi dut neh tus 
hơđang làng bol Israel Añ jê; Añ rơp ò lòi rlau bol khai in tai. 

3Tòm ngai hơ̆, ală jơnau đơs chò tòm hìu duh khoai rơp gơlik gơs ală jơnau ñìm 
rac,” Jehôwa Yàng Tom Trồ đơs behơ̆. “Rơp gơs oă ngan ƀồc chơt, sang làm bă 
tiah. Pal ơm mŏ!” 

4Iat tĕ do: Bol mê la cau jă trơm hơđang ală cau siơ̆u siar, mơ tơnroh ală cau rƀah 
dồn sa tòm lơgar, 

5mơ bol mê đơs lah: “Tŭ lơi kơnhai dùl lik rơp rlau, gen sồng bol hi rgơi tac kòi 
dơngòi; mơ ngai Saƀat rơp rlau, gen sồng bol hi rgơi ơn kòi mi nàng tac ơ? Bol 
he rơp lơh epha dềt mơ sieklơ dờng, mơ ngui phan kơr ma blac nàng sa kơrlơm, 

6blơi cau rƀah mơ priă, mơ ai dô yô gơltau jă blơi cau siơ̆u siar, mơ tac kòi mi 
nsiap.” 

7Yàng Jehôwa srat să bơh bơta pơnhừ să Jakôp dê lah: “Ngan Añ rơp ò tŭ lơi hŭi 
dô êt lơi ală bơta bol khai neh lơh. 

8Lơgar rơp ò rơm să bơh bơta hơ̆ ơ? Mơ jơh ală làng bol ơm tòm hơ̆ rơp ò ñìm 
rac ơ? Jơh lơgar rơp guh kung be hiòng Nil; mơ rơp yò tơngguh gen gơkram wơl 
kung be hiòng Nil tòm Ejiptơ dê ơ?” 

9Tòm ngai hơ̆ Jehôwa Yàng Tom Trồ đơs lah: “Añ rơp lơh mattơngai ñơp tòm tŭ 
nggùl ngai, mơ lơh plai ù in klam jơngo tòm tŭ trồ ngai. 

10Añ rơp pơrlac bơta pơjum sa bol mê dê gơlik gơs bơta pơt wòl, mơ jơh ală bơta 
đơs chò bol mê dê gơlik gơs bơta ñìm rac. Añ rơp cèng bài sơnò kiat tơntròñ jơh 
tơl nă bol mê in, mơ koah bồ bol mê dê. Añ rơp lơh gơ in gơlik gơs kung be bơta 

ñìm ƀồc bơh roh kòn klau dô nă, mơ bơta lồi dut gơ dê kung be dô ngai sràt 
bơtang.” 

11Jehôwa Yàng Tom Trồ đơs lah: “Ngan tŭ tơngai rơp tus, tòm tŭ Añ sồr bơta 
jơgloh rung tus tòm lơgar; ò di la jơgloh piang lă, kung ò di la tơhìr bơh dà hùc, 
mơya la bơh bơta kơno iat ală jơnau Yàng Jehôwa dê. 

12Bol khai rơp lòt bơh dàlềng do tus hơ dàlềng ne, mơ lòt bơh đah đang tus hơ 
đah mattơngai lik, bol khai ntoat mơ yơng jòi jat jơnau Yàng Jehôwa dê, mơya 
bol khai rơp ò bàn. 

13Tòm ngai hơ̆, ală cau ơruh hàng mơnĕ mơ ală cau pơnu pràn kơldang rơp siar 
roh tài bơh tơhìr. 

14Bol khai la ală cau srat să bơh Asima cau Samari dê, mơ đơs lah: ‘Ơ Dan, di 
ngan be yàng bol mê dê kis,’ mơ: ‘Di ngan kung be gùng dà Beerseba dê kis’ jơh 
ală bol khai rơp gơpừ, ò gơs tŭ lơi guh tai.” 

Amôs 9 

Israel rơp gơkòl tơnroh 
1Añ gŏ Yàng Jehôwa ntào rềp di gah cơnòng duh khoai, mơ Kơnràñ đơs lah: 
“Pòng tĕ ală bồ jrong jơl tus ală ròc bơr mpồng gơlơnggơr; pòng bơcah tĕ bol gơ 
hơđang bồ jơh ală làng bol, ală cau gam wơl gen Añ rơp tơnchơt mơ đào. Ò gơs 
dô nă cau lơi rơp geh dô, ò gơs dô nă cau lơi rơp geh klàs. 

2Bulah bol khai tò jrô tòm tiah bơtô ƀồc, tềng hơ̆ tê Añ rơp tă tơlik bol khai; bulah 
bol khai hào guh tus hơđang trồ, Añ rơp cèng tơmù bol khai bơh tềng hơ̆. 

3Bulah bol khai pồn să bol khai dê hơđang bồ mơnơm Karmel, tềng hơ̆ Añ rơp 
jòi bàn mơ kup bol khai, mơ bulah bol khai pồn bơh di đap mat añ tòm kơnàng 
dàlềng, tềng hơ̆ Añ rơp sồr bơs dờng tòm dàlềng mơ gơ rơp kap bol khai. 

4Bulah bol khai gơkòl cau sò tơm kup cèng krơ̆ jàm, tềng hơ̆ Añ rơp sồr đào, mơ 
gơ rơp tơnchơt bol khai. Añ rơp ơn mat Añ sền hơđang bol khai nàng lơh tơnroh, 
ò di la bơta niam.” 

5Bơh Jehôwa Yàng Tom Trồ Gơnap Gơnoar Dờng Làm Jơh, la Bơtau ƀư di plai ù 
gen gơlề lac, mơ jơh ală làng bol kis hơđang hơ̆ ñìm rac; jơh plai ù gơguh kung 
be hiòng Nil, mơ gơkram wơl kung be hiòng Ejiptơ dê. 

6Kơnràñ la Bơtau neh bơt bơtào tiah ơm Kơnràñ dê hơđang ală tap trồ, mơ neh 
bơt dơwàng wil Kơnràñ dê hơđang plai ù, la Bơtau neh hòi ală dà tòm dàlềng, 
mơ tuh gơ hơđang ù; Sơnđan Kơnràñ la Yàng Jehôwa. 

7Yàng Jehôwa neh đơs: “Ơ kòn sau Israel, gơwèt mơ Añ gen bol mê kung ò di be 
kòn sau Kus ò ơ? Ò di Añ neh cèng Israel lik bơh Ejiptơ, cau Philistin bơh Kaptôr, 
mơ cau Aramean bơh Kir ò ơ? 

8Mat Yàng Jehôwa dê ơn hơđang lơgar bềng tồi glài do. Añ rơp tơnroh gơ bơh di 
plai ù; mơya Añ rơp ò tơnroh jơh hir hìu Jakôp dê,” Yàng Jehôwa đơs behơ̆. 

9“Bơh Añ rơp ai jơnau sồr, mơ Añ rơp nggum hìu Israel digùl jơh ală làng bol, 
mơya ò gơs dô gơnar lơi rơp rung di ù. 

10Jơh ală cau tồi glài tòm làng bol Añ jê rơp chơt bơh đào, hơ̆ la jơh ală cau đơs 
lah: ‘Rung rài rơp ò dùh hơđang bol he, hala tus rềp di bol he.’” 

Israel geh bơt bơtào wơl 
11 “Tòm ngai hơ̆, Añ rơp bơtào wơl sàl Dabit neh gơtơrlơm, Añ rơp rcang wơl ală 
tiah neh tơrlah gơ dê, bơt wơl bơta tơnroh lề lac gơ dê, mơ bơtào wơl kung be 
gơ neh gơs lài òr; 

12Tian gơs bol khai rơp dòp geh làng bol gam wơl Edôm dê mơ jơh ală lơgar geh 
tơmoh bơh sơnđan Añ,” Yàng Jehôwa la Bơtau rơp lơh ală bơta do đơs behơ̆. 

13Yàng Jehôwa đơs lah: “Ală ngai rơp tus, tòm tŭ cau lơòr rơp jat bàn cau toès, 
cau pơrjă plai ño jat bàn cau tam ño. Tơrnòm pa rơp ñhat bơh di ală mơnơm, mơ 
hòr lik bơh di ală dòr. 

14Añ rơp cèng brê wơl làng bol Israel Añ jê neh kong kup cèng gơs dĭ; bol khai 
rơp bơt bơtào wơl ală ƀòn dờng neh kong tơnroh mơ ơm tòm ală ƀòn dờng hơ̆. 
Bol khai rơp tam ală suơn ño mơ ñô tơrnòm gơ dê; bol khai rơp lơh suơn mơ sa 
plai gơ dê. 

15Añ rơp tam Israel tòm lơgar tòm bol khai dê, mơ bol khai rơp ò gơs tŭ lơi gơkòl 
dus tai, bơh di lơgar mơ Añ neh ai bol khai in.” Jehôwa Yàng Tom Trồ mê dê đơs 
behơ̆. 

Apdia 

Apdia 1 

Edôm pơnhừ să rơp kong tơmù 
1Do la bơta gơtơnggŏ Apdia dê. Jehôwa Yàng Tom Trồ đơs bơh Edôm be do: “Bol 
he neh kơno jơnau yal bơh Yàng Jehôwa, mơ gơs dô nă cau kong sồr geh sồr lòt 
tus digùl ală làng bol mơ đơs lah: ‘Guh tĕ, mơ bol he lòt tĕ tòmdră mơ gơtòm 
bơta tòmlơh.’ 

2Ngan, Añ rơp lơh mê in gơlik gơs dềt rhền digùl ală làng bol; mê rơp kong sền 
òsơp tơn. 

3Nùs pơnhừ să mê dê neh pơrlồm mê; mê la cau ơm tòm ală tiah cìr pơnai lŭ dê, 
la ală cau ơm hơđang ală tiah jơnhoa, mê đơs òm tòm nùs mê dê lah: ‘Ñcau rơp 
cèng añ mù tus di ù taih?’ 

4Bulah mê par jơnhoa hơđang kung be klàng bung, bulah mê lơh rsòn mê dê 
digùl ală sơmañ, Añ kung rơp cèng tơmù mê bơh tềng hơ̆,” Yàng Jehôwa đơs 
behơ̆. 

Bơta iơh bơsak Edôm dê rơp tơm wơl 
5Dilah cau ntung kơñau neh tus hơ mê tòm trồ mang, bol khai mìng tòmpìt ală 
phan bol khai kòñ. Dilah ală cau pic plai ño tus, bol khai kung lòi wơl dô êt. Mơya 
tŭ cau sò tơm mê dê tus bol mê rơp kong tơnroh jơh. 

6Esau neh kong phà kơñau ò git nđò, ală phan màng pồn ndơp khai dê neh gơkòl 
jòi sơwì jơh! 

7Jơh ală cau dô bă bal mơ mê pơrlồm mê, bol khai bơtrơh mê tus di nhàr lơgar; 
ală cau dô bă bal mơ mê tòmdră mơ pha rlau mơ mê; ală cau sa piang lă mê dê 
rơp pơt dô nơm dă nàng kup mê; bulah behơ̆ khai ò git wă ñchi bơh tài ală bơta 
hơ̆ gơlik gơs. 

8Yàng Jehôwa đơs lah: “Tòm ngai hơ̆, Añ rơp tơnroh ală cau jak chài Edôm dê, 
mơ ală cau gơs bơta git wă tòm ală mơnơm Esau dê. 

9Ơ Theman, ală cau ling jak mê dê rơp gơdô nùs, mơ jơh ală cau tòm mơnơm 
Esau dê rơp kong tơnchơt. 

Edôm bơtrơh oh mi khai dê 
10Bơh bơta tơnchơt mơ bơta jàñ bơsak mê neh lơh di oh mi mê la Jakôp, bơta 
ƀàssìl rơp jơm ndơp mê, mơ mê rơp kong tơnroh jơl sùm sùm! 

11Tòm ngai mê ntào is dô đah, tòm ngai ală cau crih mat tă cèng phan mơna khai 
dê, mơ làng bol bơdìh mut tòm ală mpồng ƀòn khai dê, mơ tă khà bơh Jerusalem, 
gen mê kung rơp be dô nă tòm bol khai. 

12Di pal ngan mê ò di chò hòp di oh mi mê dê, tòm ngai rung rài khai dê; kung ò 
di chò hòp bơh làng bol Juda tòm ngai tơnroh bol khai dê, kung ò di jòng să oă ir 
tòm ngai bòl glar bol khai dê. 

13Mê ò di mut di mpồng ƀòn làng bol Añ jê tòm ngai rung rài bol khai dê, mê kung 
ò di lơh dô bă bal hòn chò di Juda tòm bơta rung rài khai dê, mê kung ò di phà 
tòmpìt phan mơna khai dê tòm ngai rung rài bol khai dê. 

14 Mê ò di ntào di sơnah gùng nàng tơnroh ală cau dô klàs khai dê, mê kung ò di 
jào phi ală cau gam kis khai dê tòm ngai sơbơng roh bol khai dê. 

15Bơh ngai Yàng Jehôwa dê neh rềp la ngai tòmdră mơ jơh ală làng bol. Ñchi mê 
neh lơh gen rơp lơh wơl mê in; ală broă lơh mê dê rơp tuh wơl hơđang bồ tòm 
mê dê. 

16Bơh bol mê neh ñô mơngàn bơta lơh glài hơđang mơnơm sàng goh Añ jê. Mơ 
jơh ală làng bol gùt dar bol mê kung rơp ñô ò dơh; bol khai rơp ñô mơ loan rau, 
gen bol khai rơp kong tơnroh be òhềt gơs bol khai. 

Bơta pha lin lồi dut Israel dê 
17Mơya hơđang mơnơm Siôn rơp gơs ală cau geh klàs, mơ gơ rơp la sàng goh; 
mơ hìu Jakôp dê rơp dòp geh sre brê bơh ală cau neh tă ai gơ. 

18Hìu Jakôp rơp la ồs, mơ hìu Jôsep rơp la lơmpiat ồs; hìu Esau rơp la rhe, mơ 
bol khai rơp chu pơrguc gơ. Rơp ò gam cau lơi kis tòm hìu Esau dê.” Yàng Jehôwa 
neh đơs behơ̆. 

19Làng bol bơh Negep rơp dòp geh ală mơnơm Esau dê, ală cau Sepelah ơm tòm 
ù tiah cau Philistin dê. Bol khai rơp dòp geh ală ù tiah Epraim mơ Samari dê, ală 
cau Benjamin rơp dòp geh Galaat. 

20Ală cau Israel kong kup cèng gơs dĭ ơm tòm Halah rơp dòp geh ù tiah jơl tus di 
Jarepta; ală cau neh kong kup cèng Jerusalem dê ơm tòm Jarephat, rơp dòp geh 
ală ƀòn dờng tòm Negep. 

21Ală cau neh geh dong tă rơp guh hơđang mơnơm Siôn nàng at bồ mơnơm Esau 
dê. Mơ lơgar bơtau rơp gơrê bal mơ Yàng Jehôwa. 

Jôna 

Jôna 1 

Jôna dô pleh bơh di Yàng Tom Trồ 
1 Gơs jơnau Yàng Jehôwa đơs mơ Jôna kòn klau Amitai lah: 

2“Lòt tĕ mo tus hơ ƀòn dờng Ninibe mơ bơto tòmdră mơ gơ, bơh bơta iơh bơsak 
gơ dê neh guh tus di đap Añ.” 

3Mơya Jôna dô hơ Tarsi nàng pleh bơh di Yàng Jehôwa. Khai mù tus hơ Jôppa, 
tềng hơ̆ khai tìp dô nơm ơhò lòt hơ rnơs hơ̆. Tơnơ̆ mơ tŭ neh tơm jền hào ơpah, 
khai hào ơhò lòt tus hơ Tarsi nàng dô pleh bơh di Yàng Jehôwa. 

4Gen Yàng Jehôwa sồr càl dờng khồm hơđang dàlềng, mơ dô ròt càl rbut dờng 
hơ̆ lơh ơhò in mòr bơcah. 

5Jơh ală cau lơh broă tòm ơhò rngòt rngơt ngan mơ kòp nă hòi dan mơ yàng he 
dê. Gen bol khai sơrbì ală phan bơh ơhò tòm dàlềng nàng nggòc ơhò. Tŭ hơ̆ Jôna 
neh mù tòm dơlam ơhò, bic mơ lơhă mo. 

6Cau at bồ ơhò tus hơ khai mơ đơs lah: “Mbe mê rgơi bic behơ̆ taih? Guh tĕ mơ 
hòi dan mơ yàng mê dê! Digơlan yàng rơp ai nùs kah kơlôi bơh bol he, nàng bol 
he ò chơt roh.” 

7Gen ală cau lơh broă tòm ơhò đơs bal mơ gơp lah: “Tus tĕ, bol he tă khà lă nàng 
git ñcau neh cèng tus bơta rung rài do.” Bol khai tă khà, mơ khà tă di dê Jôna. 

8Gen bol hơ̆ đơs mơ Jôna lah: “Yal tĕ bol he in git ñchi bơh tài bơta rung rài do 
neh tus hơđang bol he taih? Ñchi broă mê lơh, mơ mbơh mê tus taih? Ñchi 
sơnđan lơgar tòm mê dê, mơ mê gơrê bal mơ làng bol lơi taih?” 

9Khai ho lah: “Añ la dô nă cau Hebrơ, mơ añ duh khoai Yàng Jehôwa la Yàng Tom 
Trồ hơđang trồ, la Bơtau neh lơh gơs dàlềng mơ ù tiah.” 

10Gen ală cau hơ̆ rngòt rngơt ngan, mơ bol khai lùp lah: “Ñchi mê neh lơh taih?” 
Bol khai neh git lah khai neh dô pleh bơh di Yàng Jehôwa; tài bơh khai neh yal 
bol khai in git behơ̆. 

11Behơ̆ gen bol khai đơs mơ khai lah: “Ñchi bol hi pal lơh di mê tồ dàlềng gơ ơm 
ring ngềt bol hi in taih?” Bơh dàlềng sơlo ơm sơlo gơlơnggac pràn rlau tai. 

12Khai ho wơl lah: “Kup tĕ añ mơ sơrbì tòm dàlềng gen gơ rơp ơm ring ngềt. Añ 
git la tài bơh añ gen tàng càl rbut dờng do neh tus hơđang ală bi.” 

13Gơsơlơ̆u wơl, ală cau hơ̆ pơnđơl jơh pràn wàs ơhò tus di gah dàlềng. Mơya bol 
khai ò rgơi tài bơh dàlềng sơlo ngai sơlo gơguh ryà dà dờng rlau tai tòmdră mơ 
bol khai. 

14Gen bol khai hòi dan mơ Yàng Jehôwa lah: “Khoai Yàng Jehôwa, bol hi hòi dan 
bañ lòi bol hi chơt tài bơh tơnchơt cau do. Dan bañ lơh glài bol hi tài bơh tơnchơt 
dô nă cau ò gơs glài, bơh gơwèt mơ Kơnràñ, Ơ Yàng Jehôwa, Kơnràñ neh lơh 
bơta jat nùs Kơnràñ kòñ.” 

15Lồc behơ̆, bol khai kup Jôna mơ sơrbì khai tòm dàlềng, gen dàlềng dơh wơl 
bơta gơhào gơjrañ gơ dê. 

16Gen ală cau hơ̆ sơlo rngòt rlau tai di Yàng Jehôwa; gen bol khai ơn phan duh 
khoai Yàng Jehôwa in mơ ho pơgon mơ Kơnràñ. 

Jôna 2 

Jơnau hòi dan Jôna dê 
1 Mơya Yàng Jehôwa rcang gơs dô nơm ka dờng nàng loan Jôna; mơ Jôna ơm tòm 
kơndul ka pe ngai pe mang. 

2Bơh tòm kơndul ka Jôna neh hòi dan mơ Jehôwa Yàng Tom Trồ khai dê. 

3Khai đơs lah: “Tòm bơta rung rài añ jê, añ hòi dan mơ Yàng Jehôwa, Mơ Kơnràñ 
neh ho wơl añ in. Bơh tòm kơndul lơgar làng ƀồc dê, añ hòi dan mơ Yàng, mơ 
Kơnràñ neh kơno jơnau añ jê. 

4Kơnràñ neh sơrbì añ tòm tiah jrô, mut tòm nùs ală dàlềng dê, mơ dà tih ngŏ gùt 
dar añ; jơh ală ryà dà mơ dà har Kơnràñ dê sơrlèt rlau hơđang añ. 

5Gen añ neh đơs lah: ‘Añ neh kòl sơrbì ngài bơh di đap mat Kơnràñ; Mbe añ rgơi 
tơnggòr sền tai hơ Hìu Duh Khoai Sàng Goh Kơnràñ dê taih?’ 

6Dà til wơl hơđang añ; tiah jrô gơrwàng gùt dar añ, ală bùi war gùt dar bồ añ 

7tus di ryas ală mơnơm dê. Ù tiah neh til krơ̆ hơđang añ jơl sùm sùm. Mơya, ơ 
Jehôwa Yàng Tom Trồ añ jê, Kơnràñ neh cèng tơngguh bơta kis añ bơh di trồm 
jrô. 

8Gơlơh be bơta kis añ jê neh gơ mù jrô, gen añ kah wơl Yàng Jehôwa, mơ jơnau 
hòi dan añ jê neh guh tus hơ Kơnràñ, tòm Hìu Duh Khoai Sàng Goh Kơnràñ dê. 

9Ală cau duh khoai ală yàng rùp ràk ò kwơ, sang lòi bơta dòn song song ngan bol 
khai dê. 

10Mơya añ bal mơ jơnau ưnngài lơh gơs phan ơn duh khoai Kơnràñ in. Añ rơp 
tơm wơl bơta añ neh ho pơgon. Bơta dong tă gơrê bal mơ Yàng Jehôwa!” 

11Gen Yàng Jehôwa đơs mơ ka mơ gơ neh hă Jôna hơđang ù rañ rsơh. 

Jôna 3 

Jôna lòt tus hơ Ninibe 
1Gen gơs jơnau Yàng Jehôwa dê đơs mơ Jôna dơ̆ bàr lah: 

2“Lòt tĕ hơ ƀòn dờng Ninibe, mơ bơto tơnggit gơ in jơnau Añ neh yal mê in.” 

3Behơ̆, Jôna lik lòt mo tus hơ Ninibe jat be jơnau Yàng Jehôwa sồr. Mơ tai, Ninibe 
la dô nơm ƀòn dờng ơnàng ngan, pal roh pe ngai nàng lòt làm ƀòn. 

4 Jôna sơntòm mut tòm ƀòn dờng, dô ngai lòt gùng. Khai hòi driau lah: “Tòm poan 
jơt ngai tai gen Ninibe rơp kong tơrlơm lề.” 

5Làng bol Ninibe dòn Yàng Tom Trồ; bol khai yal tơnggit dô bơta ơt sa, mơ soh 
ƀào sơnò kiat, mơ jơh kòp nă cau, cau dờng mơ cau dềt. 

6Tòm tŭ bơtau Ninibe kơno jơnau hơ̆, khai ñă bơh hơđang sơbàn khai dê, hồ ào 
jrùh cau bơtau dê, soh ƀào sơnò kiat mơ nggui tòm bùh. 

7Gen bơtau ai jơnau sồr tòm ƀòn Ninibe lah: “Jat jơnau sồr cau bơtau dê bal mơ 
ală cau kwang dờng at bồ dê lah: bulah cau hala phan poan jơng, mpồl kơnrồ 
hala mpồl belàt ò geh sa liap phan lơi, jơh ală rơp ò geh sa hala hùc dà. 

8Kòn mơnus mơ phan poan jơng pal soh ƀào sơnò kiat, mơ bol khai pal hòi dan 
rac ròc dô bă pràn ngan mơ Yàng Tom Trồ. Kòp nă pal sang tĕ ală gùng iơh mơ 
bơta jàñ bơsak hơ̆ bơh tê bol khai lơh. 

9Ñcau git taih? Digơlan Yàng Tom Trồ rơp tòmgơl nùs mơ tơnruc bơta gơjrañ 
dờng Kơnràñ dê, mơ bol he rơp ò chơt roh.” 

10Tòm tŭ Yàng Tom Trồ gŏ bơta bol khai neh lơh, mbe bol khai neh pơrlac sang 
ală gùng iơh bơsak bol khai dê, Yàng Tom Trồ tòmgơl nùs bơh bơta rung rài mơ 
Kơnràñ neh đơs rơp tơndùh hơđang bol khai, mơ Kơnràñ neh ò lơh bơta hơ̆. 

Jôna 4 

Jôna lòt tus hơ Ninibe 
1Mơya bơta hơ̆ Jôna ò niam nùs ngan mơ gơhào gơjrañ. 

2 Khai hòi dan mơ Yàng Jehôwa lah: “Ơ Yàng Jehôwa, hơ̆ ò di la bơta mơ añ neh 
đơs tòm tŭ añ gam ơm tòm lơgar tòm añ jê ò ơ? Tài behơ̆ tàng añ sơrbac sơrbang 
dô pleh tus hơ Tarsi. Bơh añ git Kơnràñ la Yàng Tom Trồ gơs nùs kòñ nđàc, òbat 
gơjrañ, bềng bơta kòñ gơboh kơ̆ dơn, mơ tòmgơl nùs ò lơh glài. 

3 Khoai Yàng Jehôwa, tŭ do añ dan mơ Kơnràñ tă bơta kis añ jê; bơh đah mơ añ, 
chơt la niam rlau mơ kis.” 

4Mơya Yàng Jehôwa ho wơl mơ khai lah: “Mê gơjrañ behơ̆ di sơl?” 

5Gen Jôna neh lik lòt bơh ƀòn dờng mơ nggui đah mattơngai lik ƀòn dờng hơ̆ dê. 
Tềng hơ̆, khai neh lơh dô nơm rnŭ khai in, nggui tòm mƀur hơ̆ mơ kơp sền bơta 
lơi rơp gơlik tus hơ ƀòn dờng hơ̆. 

6Gen Jehôwa Yàng Tom Trồ rcang gơs dô tòm che rpung brê mơ lơh gơ in hòn 
dờng nàng gơs mƀur jơm hơđang bồ Jôna dê, lơh khai in klàs bơh bơta duh 
tơngai. Jôna chò hòp ngan bơh tòm che rpung brê hơ̆. 

7Mơya tòm àng drim ngai tơnơ̆, Yàng Tom Trồ rcang dô nơm tu kap che hơ̆, lơh 
gơ in ro. 

8Tòm tŭ mattơngai guh, Yàng Tom Trồ rcang gơs dô ròs càl duh tus bơh đah 
mattơngai lik, mơ mattơngai sòl hơđang bồ Jôna tian gơs khai chơt yơh. Khai 
kòñ chơt mơ đơs lah: “Đah mơ añ chơt la niam rlau mơ kis!” 

Jôna kòl lah pơrhơng 
9Mơya Yàng Tom Trồ đơs mơ Jôna lah: “Mê gơhào gơjrañ tài bơh che rpung brê 
do di sơl?” Khai ho lah: “Ngan, Añ gơjrañ jơl chơt kung di sơl.” 

10Gen Yàng Jehôwa đơs lah: “Mê neh ơn nùs pơlai bơh nơm che rpung brê do 
bulah mê ò rcang niam gơ in hala lơh gơ in hòn dờng. Gơhòn tòm dô mang mơ 
chơt tòm dô mang.  

11Mơya Ninibe gơs rlau mơ dô rhiang bàr jơt rbô nă cau ò đal git tê ma mơ tê 
kiau, bal mơ oă ngan ò git nđò phan poan jơng. Añ ò di ò ơn nùs pơlai bơh dô 
nơm ƀòn dờng behơ̆ ò ơ?” 

Mice 

Mice 1 

Tồi glài mơ bơta cahrña 
(1:1 – 3:12) 

1 Jơnau Yàng Jehôwa neh tus mơ Mice, cau Môreset, tòm rài at bồ Jôtham, Aca, 
mơ Ejekia, la ală cau bơtau Juda dê, hơ̆ la bơta gơtơnggŏ khai neh gŏ bơh Samari 
mơ Jerusalem. 

Bơta cahrña tòmdră mơ Samari 
2“Ơ jơh ală làng bol, iat tĕ! Ơ plai ù mơ jơh ală cau ơm tòm plai ù, ơm iat tĕ! Lòi 
tĕ Jehôwa Yàng Tom Trồ lơh cơng tòmdră mơ bol mê, Yàng Jehôwa bơh Hìu Duh 
Khoai Sàng Goh Kơnràñ dê. 

3Sền ne! Yàng Jehôwa lòt tus bơh di tiah ơm Kơnràñ dê; Kơnràñ rơp mù mơ jă 
hơđang ală tiah jơnhoa plai ù dê. 

4Gen jơh ală mơnơm lề lac hơđơm Kơnràñ, mơ ală thòng rơp bơcah lề, be jrềng 
ơm rềp ồs, be dà hòr mù bơh kơh mơnơm. 

5Jơh ală bơta hơ̆ tài bơh bơta tìs glài Jakôp dê, mơ tài bơh ală bơta tồi glài hìu 
Israel dê. Bơta tìs glài Jakôp dê la ñchi taih? Hơ̆ ò di la Samari ò ơ? Tiah jơnhoa 
hơđang Juda dê la ñchi taih? Hơ̆ ò di la Jerusalem ò ơ? 

6Behơ̆ tàng Añ rơp lơh Samari in gơlik gơs dô gơnru tơrlah tơrlơm tòm ƀlàng 
sre, dô bă tiah nàng tam ală suơn ño. Añ rơp tơndùh ală pơnai lŭ khai dê tòm 
thòng, mơ lòi ală mơnàng gơ dê ơm kuh. 

7Jơh ală rùp ràk khai dê rơp kong pòng bơcah rpot rpet, jơh ală jền tơngai khai 
dê rơp kòl chu tòm ồs; mơ Añ rơp tơnroh jơh ală rùp ràk khai dê; bơh khai pơjum 
tơrgòm jền tơngai ală cau ùr dri dê, mơ jền tơngai ală cau ùr dri dê bol khai rơp 
geh ngui tai.” 

Ñìm rac mơ pơt wòl 
8Tài bơh bơta hơ̆ añ rơp ñìm rac mơ pơt wòl; Añ rơp lòt jơng gòi mơ ơm să kuh. 
Añ rơp ñìm rac kung be so brê, mơ pơt wòl be sềm rgut. 

9Bơh tềl sồt khai dê ò rgơi sơmbòi; gơ rơp sa rề tus di Juda. Gơ neh tus di mpồng 
ƀòn dờng làng bol añ jê, tus hơ Jerusalem. 

10Bañ yal tơnggit bơta hơ̆ tòm Gat; bañ ñìm rac dô êt lơi. Tòm Bet Leaphra, 
pơrlac să mê dê tòm thul. 

11Ơ bol mê la cau ơm tòm Saphir, ơm să kuh mơ lòt gan tĕ tòm bơta ƀàssìl ƀàsso, 
ală cau ơm tòm Jaanan rơp ò lik lòt. Bet Ejel ơm ñìm rac, mơ bơta dong tò gơ dê 
neh tă bơh di bol mê. 

12Ală cau ơm tòm Marôt duh nùs kơp gơn bơta lơngai niam, tài bơh bơta rung 
rài neh mù bơh Yàng Jehôwa, neh tus di mpồng ƀòn dờng Jerusalem dê. 

13Ơ ală cau ơm tòm Laki, kơt tĕ ală ơseh di rơndeh; hơ̆ la bơta sơntòm tồi glài dê 
gơwèt mơ kòn ùr Siôn, bơh tòm bol mê neh bàn bơta tìs glài Israel dê. 

14Gen tàng, bol mê rơp ai phan tơngac Môreset Gat in. Ƀòn dờng Akjip rơp 
pơrlồm ală bơtau Israel dê. 

15Añ rơp cèng tai dô nă cau tòmlơh pha lin hơđang bol mê la ală cau ơm tòm 
Maresa. Bơta gơklŏ Israel dê rơp tus hơ Adulam. 

16Koah bồ tĕ mơ ñìm rac ròc, bơh ală kòn sau mơ bol mê kòñ gơboh; lơh tĕ bồ 
bol mê lòl kung be grơt, bol khai rơp lik lòt bơh bol mê, mơ kong kup cèng pơrdô 
hơ tiah ngài! 

Mice 2 

Israel tìs glài mơ kong lơh glài 
1Bòl glar cau lơi in bơtào kai bơta jàñ bơsak, mơ broă iơh rmơh hơđang cơnòng 
bic bol khai dê! Tòm tŭ trồ rìng àng, bol khai lơh gơs bơta hơ̆ tài bơh gơ ơm tòm 
gơnoar bol khai dê. 

2Bol khai hàm kòñ ală ƀlàng sre mơ tòmpìt gơ, hàm hà hìu đam mơ tă sơmbrơt 
gơ. Bol khai rồn bơklơn cau tòm hìu mơ hìu; la cau mơ sre brê bol khai dê. 

3Behơ̆ tàng Yàng Jehôwa đơs be do: “Añ lòi wơl dô bơta iơh tòmdră mơ làng bol 
do, bol mê ò rgơi hồ bơh di ngko bol mê dê; mơ bol mê ò rgơi cơnđòa lòt pò bồ; 
bơh hơ̆ rơp la dô tŭ tơngai iơh rmơh ngan. 

4Tòm ngai hơ̆, bol khai rơp ñŏ tơnhial di bol mê bơh dô jơnau đơs crih tòmdră 
mơ bol mê; mơ ñìm rac pơt wòl lah, Bol he kong tơnroh jơh hir; Yàng Jehôwa 
tòmgơl jơh sre brê làng bol añ jê, Kơnràñ tă ai gơ bơh di añ, Kơnràñ ai ù tiah he 
dê ală cau tòmdră in.” 

5Gen tàng tòm mpồl jơnum Yàng Jehôwa dê, bol mê rơp ò gơs dô nă cau lơi nàng 
tă khà tòmpà ù tiah. 

Ală cau gơnoar hwơr ma blac 
6Bol khai bơto lah: “Bañ đơs hwơr. Bañ đơs hwơr bơh ală bơta do; bơta dơñŏ 
tơnhial rơp ò tus hơđang bol he ò.” 

7Ơ hìu Jakôp; di pal sơl đơs lah Hwềng Yàng Jehôwa ò gam ơt ơl ơ? Kơnràñ lơh 
ală bơta behơ̆ sơl ơ? Jơnau đơs Añ jê ò di gơs kwơ cau lơi in lòt jat ală gùng song 
ring ò ơ? 

8Mơya bol mê guh tòmdră mơ làng bol Añ jê kung be dô nă cau sò tơm. Bol mê 
hồ ào jrùh bơh di ală cau ơm ring lơngai, bơh di ală cau lòt gùng dòn kơnòm mơ 
ò kơlôi bơh bơta kơlìn. 

9Bol mê bơtrơh ală cau ùr làng bol Añ jê lik bơh di ală hìu ơm niam nùs bol khai 
dê. Bol mê tă bơta gơklŏ gam sùm sùm Añ jê bơh di kòn sau bol khai dê. 

10Ñă ntào tĕ, mơ lòt! Bơh do ò di la tiah rlô bòl bol mê dê, tài bơh bơta ƀơ̆ ƀơl gơ 
neh kòl tơnroh bal mơ bơta jê sồt roh gơprah. 

11Dilah gơs dô nă cau đơs blac pơrlồm tus đơs lah: “Añ rơp bơto bol mê in bơh 
tơrnòm mơ phan ñô lơh bơñul,” gen cau hơ̆ rơp lơh gơs cau bơto làng bol do in! 

Bơta ho pơgon bơh cau Israel gam wơl 
12“Ơ Jakôp! Ngan Añ rơp pơjum wơl jơh ală bol mê; Añ rơp tơrgòm ală cau gam 
wơl Israel dê, Añ rơp ơn bol khai dô bă bal be belàt tòm dô mpồl, be dô mpồl tòm 
ƀlàng ñhơt gơ dê; rơp gơlik gơs jơnau lơh nggồr mpong bơh làng bol oă. 

13Dô nă cau pò gùng rơp guh lài mơ bol khai; bol khai rơp brồ tus lòt gan di 
mpồng dờng mơ lik bơh hơ̆. Cau bơtau bol khai dê rơp lòt gan di đap bol khai, 
Yàng Jehôwa lam bồ bol khai.” 

Mice 3 

Lah pơrhơng ală cau gơnoar at bồ mơ ală cau gơnoar hwơr 
1Gen Añ đơs lah: “Iat tĕ, ơ ală bol mê la cau gơnoar lam bồ Jakôp dê mơ bol mê 
la cau gơnoar at bồ hìu Israel dê. Bol mê ò di pal git bơta song ring ò ơ? 

2Bol mê gơjrañ kơuềng di bơta niam mơ kòñ gơboh di bơta iơh; bol mê la cau 
crè gơltau làng bol Añ jê, la cau tah poac bơh di ntìng bol khai dê; 

3la cau sa poac làng bol Añ jê, klò gơltau bol khai dê mơ dơrpă ală ntìng bol khai 
dê gơlik rpot rpet; Bol mê la cau tơcoh bol khai kung be poac tòm glah, kung be 
poac tòm chàng taih?” 

4Gen bol khai rơp hòi mơ Yàng Jehôwa, mơya Kơnràñ rơp ò ho wơl bol khai in. 
Tŭ hơ̆ Kơnràñ rơp pồn mat Kơnràñ dê bơh bol khai, tài bơh bol khai neh lơh 
bơta iơh bơsak. 

5Do la jơnau Yàng Jehôwa đơs bơh ală cau gơnoar hwơr neh lam làng bol Añ jê 
tìs nrah, la cau hòi driau lah: “Ring lơngai!” Tòm tŭ bol khai ò gơs phan lơi nàng 
sa, gen bol khai yal tơnggit bơta kơlìn tòmdră mơ cau lơi ò cèng phan lơi bol khai 
in sa. 

6Gen tàng trồ mang rơp tus hơđang bol mê, ò gơs bơta gơtơnggŏ, mơ bơta klam 
jơngo, ò gơs jơnau yal tơlik. Mattơngai rơp ñơp hơđang ală cau gơnoar hwơr, 
mơ trồ ngai rơp gơlik jơngo hơđang bol khai. 

7Ală cau sền dà rơp ƀàssìl, mơ ală cau juh proh rơp kong sền òsơp. Jơh tơl nă bol 
khai rơp jơm lơmpiat bol khai dê, tài bơh ò gơs jơnau ho wơl bơh di Yàng Tom 
Trồ. 

8Mơya đah mơ añ, añ geh bềng lìu gơnap gơnoar, bal mơ Hwềng Yàng Jehôwa 
dê, bal mơ bơta song ring mơ gơnoar pràn, nàng yal tơlik Jakôp in bơh bơta lơh 
tìs khai dê, mơ Israel in bơh tồi glài khai dê. 

9Iat tĕ jơnau do, ơ bol mê la ală cau gơs gơnoar lam bồ hìu Jakôp dê, mơ bol mê 
la ală cau at bồ hìu Israel dê, la ală cau sền òsơp di bơta song ring, mơ lơh rkwet 
rkwe jơh ală bơta di; 

10la ală cau bơt Siôn bơh mhàm, mơ bơtào Jerusalem bơh bơta tìs nrah. 

11Ală cau kwang lam bồ gơ dê cahrña bơh sa loă, ală cau gơnoar ơn phan duh 
khoai gơ dê bơto sồr bơh jền priă, mơ ală cau gơnoar hwơr gơ dê đơs hwơr bơh 
priă; bulah behơ̆ bol khai kơnòm di sơnđan Yàng Jehôwa mơ đơs lah: “Ngan gơs 
Yàng Jehôwa ơm digùl bol he, bơta rung rài rơp ò tus hơđang bol he!” 

12 Gen tàng, tài bơh bol mê Siôn rơp kong troă kung be ƀlàng sre; Jerusalem rơp 
gơlik gơs dô gơnru lề lac, mơ mơnơm hìu duh khoai dê rơp gơlik brê dơr. 

Mice 4 

Bơta dong klàs Bơtau Mesia dê 
(4:1 – 5:15) 

Bơta gơklŏ Jerusalem dê tòm ngai tơnơ̆ 
1Tòm ală ngai rơp tus, mơnơm hìu duh khoai Yàng Jehôwa dê rơp geh bơt bơtào 
hơđang tiah jơnhoa rlau jơh ală mơnơm dê, gơ rơp geh yò tơngguh hơđang ală 
dòr, mơ ală làng bol rơp lòt tus tềng hơ̆ kung be dà hòr. 

2Oă lơgar rơp tus mơ đơs lah: “Tus tĕ, bol he guh tĕ hơ mơnơm Yàng Jehôwa dê, 
tus hơ hìu Yàng Tom Trồ Jakôp dê. Kơnràñ rơp bơto bol he ală gùng dà Kơnràñ 
dê, nàng bol he lòt tòm ală gùng Kơnràñ dê.” Jơnau nting sồr rơp lik bơh Siôn, 
mơ jơnau đơs Yàng Jehôwa dê tus bơh Jerusalem. 

3 Kơnràñ rơp cahrña digùl oă làng bol, mơ rơp cahrña pơnring digùl ală lơgar 
pràn bơh tiah ngài. Bol khai rơp ai đào tiar gơs sề ngal, ai tà tiar gơs mơ̆. Lơgar 
do ò tă đào tòmdră mơ lơgar ndai, mơ kung ò gam bơto bơta lơh kơlìn tai. 

4 Mơya bol khai rơp nggui hơđơm tòm ño bol khai dê mơ hơđơm chi ƀal bol khai 
dê, mơ ò gơs cau lơi lơh bol khai in rngòt rngơt, bơh Yàng Jehôwa Gơnap Gơnoar 
Dờng Làm Jơh neh đơs bơta hơ̆ bơh bơr Kơnràñ dê. 

5Bơh jơh ală làng bol rơp lòt, kòp nă tòm sơnđan ală yàng bol khai dê; Mơya bol 
he rơp cơnđòa lòt tòm sơnđan Yàng Jehôwa la Yàng Tom Trồ bol he dê jơl sùm 
sùm ò lồi. 

Jơnau ho bơtào wơl tơnơ̆ mơ tŭ kong kup cèng 
6Yàng Jehôwa đơs lah: “Tòm ngai hơ̆, Añ rơp pơjum wơl cau kwet gơlte; Añ rơp 
tơrgòm wơl ală cau neh kong kup cèng hơ tiah ngài, mơ ală cau mơ Añ neh lơh 
jê sồt moat jrùng. 

7Añ rơp lơh cau kwet gơlte in gơlik gơs làng bol gam wơl, lơh ală cau neh kong 
kup cèng gơlik gơs dô nơm lơgar pràn. Yàng Jehôwa rơp at bồ bol khai tòm 
mơnơm Siôn, bơh tŭ do jơl tus sùm sùm. 

8Ai đah mơ mê, ơ theng jòng kơp gàr mpồl dê, ơ dòr Kòn ùr Siôn dê; gơ rơp tus 
hơ mê; gơnoar at bồ yau òr rơp geh pồ bơtào wơl, gơnoar at bồ hơđang rlau jơh 
rơp tus hơ Kòn ùr Jerusalem dê.” 

9Tŭ do ñchi bơh tài mê driau dờng behơ̆ taih? Mê ngan ò gơs cau bơtau at bồ ơ? 
Ală cau bơyai broă mê dê neh chơt roh, bơta jê sồt gơrwàng mê kung be cau ùr 
jê deh sơl ơ? 

10Ơ kòn ùr Siôn, bơta jê sồt mơ rơnđơh kung be cau ùr jê deh, bơh tŭ do mê rơp 
lik bơh ƀòn dờng mơ bơtào sàl ơm tòm ƀlàng. Mê rơp lòt tus hơ Babilôn; Tềng 
hơ̆ mê rơp geh dong klàs. Tềng hơ̆ Yàng Jehôwa rơp dong tơwài mê lik klàs bơh 
di tê ală cau sò tơm mê dê. 

11Mơya tŭ do gơs oă lơgar pơjum bal tòmdră mơ mê. Bol khai đơs lah: “Lòi tĕ 
khai gơkòl ƀơ̆ ƀơl, mơ lòi tĕ gar mat bol he sền trol di Siôn! 

12Mơya bol khai ò git bơta kơlôi sơnơng Yàng Jehôwa dê, bol khai ò wă wơng 
bơta rơndap Kơnràñ dê, bơh Kơnràñ neh tơrgòm bol khai kung be ală cap kòi 
cèng tòm làn pơrjòt kòi. 

13Ơ Kòn ùr Siôn, guh tĕ mơ pơrjòt tĕ! Bơh Añ rơp lơh ai in ală ngke mơ lòs, mơ 
ală nđias jơng mơ kòng; mơ ai rơp pòng bơcah lề lac oă làng bol. Ai rơp ơn phan 
bol khai tòmpìt geh Yàng Jehôwa in, ơn bơta pas sơm bol khai dê Yàng Jehôwa 
in la Yàng jơh dunnia dê.” 

Mice 5 

Jơnau ho ai dô nă Cau Gơnoar At Bồ tus bơh Betlehem 
1Tŭ do, bol mê gơrwàng gùt dar be dô nơm dơrñang! Gơrwàng tòmdră mơ bol 
hi; Bol khai ai gai pòng di tơrmồ cau at bồ Israel dê. 

2Mơya mê, ơ Betlehem Ephrata, mê la dềt tòm mpồl hìu nhă Juda dê, mơya bơh 
di mê rơp tơnggơs añ in dô bơtau at bồ Israel, tòm ryas Kơnràñ dê la bơh tòm 
rài yau, bơh ală tŭ tơngai rài yau òr. 

3Gen tàng Israel rơp gơkòl sang lòi jơl tus di tŭ cau ùr jê deh neh deh kòn mơ cau 
oh mi gam wơl Kơnràñ dê rơp rê wơl lơh gơs dô bă bal mơ kòn sau Israel dê. 

4 Kơnràñ rơp ntào mơ ê gàr mpồl Kơnràñ dê kơnòm di pràn Yàng Jehôwa dê, bal 
mơ bơta ryŭ ryơm tòm sơnđan Jehôwa Yàng Tom Trồ Kơnràñ dê. Mơ bol khai 
rơp ơm lơngap lơngai, bơh tŭ hơ̆ Kơnràñ rơp la dờng làm jơh tus di ală tiah lồi 
plai ù dê. 

5Kơnràñ rơp la bơtau bơta lơngap lơngai dê. Dilah cau Asiri brồ mut tòm ù tiah 
bol he dê, mơ lòt hơđang ù bol he dê, gen bol he rơp bơtào tơngguh poh nă cau 
ê gàr, mơ phàm nă cau gơnoar lam bồ làng bol nàng tòmdră mơ khai. 

6Bol khai rơp at bồ lơgar Asiri mơ đào, mơ tă đào at bồ lơgar Nimrôt. Bol khai 
rơp dong bol he klàs bơh cau Asiri, dilah bol khai brồ mut tòm ù tiah bol he dê 
hala cơnđòa lòt tòm ală nhàr tiah bol he dê. 

Bơta dong klàs mơ bơta tơnroh 
7Pơnah gam wơl Jakôp dê rơp ơm digùl oă làng bol kung be dà tŭ tus bơh di Yàng 
Jehôwa, kung be mìu dùh hơđang ñhơt, gơ ò gơn kơnòm di cau hala kơp gơn jơi 
kòn mơnus. 

8Pơnah gam wơl Jakôp dê rơp ơm digùl oă lơgar, mơ ơm digùl oă làng bol kung 
be dô nơm klìu triă ơm digùl ală phan poan jơng tòm brê, mơ kung be dô nơm 
klìu triă brồ dam ơm digùl ală mpồl belàt, tòm tŭ gơ lòt gan gơ jă trơm mơ kap 
crè rpot rpet, ò gơs cau lơi rgơi dong klàs. 

9Tê Kơnràñ rơp yò tơngguh hơđang rlau mơ ală cau sò tơm di Kơnràñ, mơ jơh 
ală cau sò tơm Kơnràñ dê rơp kong tơnroh. 

10Yàng Jehôwa đơs lah: “Tòm ngai hơ̆, Añ rơp tơnroh ală ơseh bơh digùl bol mê, 
mơ tơnroh jơh ală rơndeh ơseh tòmlơh bol mê dê. 

11Añ rơp tơnroh ală ƀòn dờng tòm lơgar bol mê dê, mơ phà tơrlah ală theng kơ̆ 
cê bol mê dê. 

12Añ rơp tơnroh bơta juh proh bơh tê bol mê dê mơ bol mê rơp ò gơs tŭ lơi sền 
dà tai. 

13Añ rơp tơnroh ală rùp ràk pac sềr bol mê dê, bal mơ ală jrong duh khoai bơh 
digùl bol mê dê, mơ bol mê rơp ò tai kun duh khoai ală broă bơh tê bol mê dê. 

14Añ rơp dus sang ală jrong Asera bơh digùl bol mê, mơ tơnroh ală ƀòn dờng bol 
mê dê. 

15Tòm bơta gơhào gơjrañ mơ gơjrañ dờng, Añ rơp sal tê di ală lơgar ò dòn bơr 
Añ.” 

Mice 6 

Bơta Yàng jòi lùp 
(6:1 – 7:20) 

Yàng Jehôwa lah pơrhơng làng bol Israel 
1Iat tĕ jơnau Yàng Jehôwa đơs: “Guh tĕ, tò să mê di đap ală mơnơm; mơ lòi ală 
dòr kơno sap đơs mê dê. 

2Ơ ală mơnơm, iat tĕ jơnau tòm pơndang Yàng Jehôwa dê; Iat tĕ, ơ ală mơnàng 
gam sùm sùm plai ù dê, Bơh Yàng Jehôwa tòm pơndang mơ làng bol Kơnràñ dê, 
Kơnràñ rơp tòmdră mơ Israel. 

3Ơ làng bol Añ jê, ñchi Añ neh lơh bol mê in taih? Ñchi bơta Añ neh lơh bòl glar 
bol mê in taih? Ho wơl tĕ Añ in! 

4 Añ neh cèng bol mê lik bơh lơgar Ejiptơ, mơ neh tơwài bol mê bơh di hìu ơm 
lơh dĭ; mơ Añ neh sồr Môise, Arôn mơ Miriam lòt di đap bol mê. 

5 Ơ làng bol Añ jê, kah wơl tĕ ală bơta Balak bơtau Môap bơtào kai gơrmơ̆i; mơ 
ñchi jơnau Balaam kòn klau Beô neh ho wơl khai, mơ ñchi bơta neh gơlik gơs 
tòm gùng bơh Sitim tus hơ Gilgal, tồ bol mê in git broă lơh dong klàs Yàng Jehôwa 
dê.” 

6Añ rơp cèng phan lơi tus di đap Yàng Jehôwa mơ cùn khoai di đap Yàng Tom 
Trồ hơđang jơnhoa taih? Añ rơp tus di đap Kơnràñ bal mơ ală phan ơn chu 
pơrguc, bal mơ ală kơnrồ kòn dô nam sơl ơ? 

7Yàng Jehôwa rơp niam nùs di rbô rhiang belàt dam hala di jơt rbô hiòng mơñà 
sơl ơ? Añ rơp ơn kòn tơnhoa añ jê bơh bơta tìs glài añ jê, mơ bơta kis kòn sau añ 
tài bơh tồi glài hwềng soàn añ jê sơl ơ? 

8Ơ kòn mơnus, Kơnràñ neh yal mê in bơta lơi la niam; Bơta mơ Yàng Jehôwa jòi 
lùp mê. Hơ̆ ò di la lơh bơta song ring, gơboh bơta lơbơn niam, mơ cơnđoà lòt dô 
bă pơndêt să mơ Yàng Tom Trồ ò ơ? 

Bơta tồi glài Israel dê mơ bơta lơh glài 
9Ơm iat tĕ! Jơnau Yàng Jehôwa hòi driau tòm ƀòn dờng, hơ̆ la cau jak chài pal 
duh rngòt dê sơnđan Kơnràñ. Ơ jơi bơtiàn mơ mpồl jơnum ơm tòm ƀòn dờng! 

10Mbe Añ rgơi hŭi đam jàr iơh bơsak tòm hìu cau iơh bơsak, mơ phan kơr sơnoa 
ò tòm toh pal srat sơntơm sơl ơ? 

11Añ rgơi toh glài cau ngui kơr ma blac bal mơ dô kơldung ơn ală phan kơr ò duh 
rngòt sơl ơ? 

12Ală cau pas gơs bol mê dê bềng bơta jàñ bơsak; làng bol bol mê dê la ală cau 
đơs blac, lơmpiat blac pơrlồm tòm ală bơr bol khai dê. 

13Behơ̆ tàng Añ neh rơp sơntòm tơnroh mê, lơh mê in kòl tơnroh tài bơh ală tồi 
glài mê dê. 

14Mê rơp sa mơya ò geh hòm; klung mê dê rơp gam jơgloh tòm să mê. Mê rơp 
prap lòi phan mơna mơya ò geh klàs, bơh phan lơi mê prap lòi gen Añ rơp jào gơ 
đào in. 

15Mê rơp sih gar mơya ò geh toès, mê rơp pat ôlibe mơya ò geh bong mơñà să 
tòm mê in, mê rơp jă plai ño mơya ò geh ñô tơrnòm. 

16 Mê neh prap gàr ală bơta sồr lam Ômri dê, mơ jơh ală broă lơh hìu Ahap dê, 
mê neh lòt jat ală bơta bơyai bol khai dê. Gen tàng Añ rơp lơh mê in kòl sang 
srau gòi, làng bol mê tòm bơta bơtat bơtròh; Behơ̆ mê rơp kong àñ bơta sền òsơp 
làng bol Añ jê. 

Mice 7 

Bơta roh gơcoh Israel dê 
1Bòl glar añ in! Bơh añ be dô nă cau dòñ plai tơnơ̆ mơ kơnhai prang, tơnơ̆ mơ tŭ 
cau neh pic plai ño neh dòñ plai ño; ò gơs dô dơrkum lơi nàng sa, plai ƀal bồ 
sơnam mơ hwềng nùs añ kơp kòñ kung ò geh. 

2Ală cau dòn song neh roh thit jơh bơh lơgar; ò gơs dô nă cau song ring lơi gam 
wơl. Bol khai jơh tơl nă kơp mòc nàng lơh gơhòr mhàm; kòp nă dang bơtơng 
kup cau ndai. 

3Jơh bàr đah tê bol khai chài rgơi lơh bơta iơh. Kwang at bồ mơ kwang cahrña 
lùp ală phan sa loă, cau gơs gơnoar pràn sồr ai phan lơi bol khai kòñ; bơta song 
ring bol khai dê la bơta rkwet rkwe. 

4Cau niam rlau jơh tòm bol khai la kung be lò mrơt, cau song ring rlau jơh la iơh 
rlau mơ pơnggàr lò. Ngai ală cau kơp gàr bol khai dê, hơ̆ la ngai bơta lơh glài bol 
khai dê neh tus rau. Tŭ do bơta sơlồng sơlàng bol khai dê neh tus rềp rau. 

5Bañ dòn kơnòm di dô nă cau bơyô, bañ ơn nùs dòn kơnòm di dô nă cau kòñ 
gơboh. Kơrmap gàr mpồng bơr mê dê mơ bơh cau ùr bic tòm tơwòr tê mê dê. 

6 Bơh kòn klau lơh ƀàssìl bèp, kòn ùr ntào tòmdră mơ mè, ƀan tòmdră mơ po me 
khai dê, mơ cau sò tơm dê mê la cau tòm hìu nhă mê dê. 

7Mơya đah mơ añ, añ ai bơta gơn kơnòm mơ tơnggòr sền Yàng Jehôwa, añ rơp 
kơp gơn Yàng Tom Trồ la bơta dong klàs añ jê; Yàng Tom Trồ añ jê rơp iat añ. 

Bơta gơjrañ sang glài mơ dòn kơnòm di Yàng Tom Trồ 
8Ơ cau sò tơm di añ, bañ hòn chò bơh añ; tòm tŭ añ gơpừ, añ rơp guh wơl. Tòm 
tŭ añ nggui tòm tiah klam jơngo, Yàng Jehôwa rơp la bơta àng añ jê. 

9Añ pal ơnòng bơta gơjrañ dờng Yàng Jehôwa dê; tài bơh añ neh tìs glài tòmdră 
mơ Kơnràñ, jơl tus di tŭ Kơnràñ dong tò bơta gơrềng tus di añ, mơ lơh gơlik bơta 
cahrña añ in. Kơnràñ rơp cèng añ lik hơ bơta àng; Añ rơp sền gŏ bơta song ring 
Kơnràñ dê. 

10Gen cau sò tơm di añ rơp gŏ, mơ rơp kong bơta ƀàssìl jơm gòm khai la cau neh 
đơs mơ añ lah: “Ntềng đah Jehôwa Yàng Tom Trồ mê dê taih?” Mat añ rơp gŏ 
bơta gơplơ̆ khai dê; tŭ do khai rơp kong jă trơm hơđơm mpàng jơng kung be bŏ 
tòm ală gùng lòt. 

Jơnau đơs hwơr bơh bơta bơtào wơl 

11Gơs dô ngai bơt bơtào ală dơrñang mê dê, tòm ngai pò ơnàng ală nhàr lơgar 
mê dê. 

12Tòm ngai hơ̆ bol khai rơp tus hơ mê, bơh Asiri tus hơ Ejiptơ, mơ bơh Ejiptơ 
tus hơ hiòng Ơphrat, bơh dàlềng do tus hơ dàlềng ne, mơ bơh mơnơm do tus hơ 
mơnơm ne. 

13Mơya plai ù rơp gơlik gơs tiah sang lòi ngềt ngơt tài bơh ală cau ơm tòm hơ̆, 
mơ bơh cồng nha broă lơh bol khai dê. 

Jơnau hòi dan mơ jòng ro 
14Ê gàr tĕ làng bol mê dê mơ gai jra mê dê, la mpồl belàt gơrê bal mê dê, ơm kis 
is tòm brê, ơm digùl dô nơm suơn tòm lơgar. Lòi tĕ bol gơ in sa ñhơt tòm Basan 
mơ Galaat kung be tòm ală ngai yau òr. 

15Be tòm ală ngai tòm tŭ mê lik bơh lơgar Ejiptơ, sơnio bol hi in gŏ ală bơta crih 
crài. 

16Ală làng bol rơp gŏ mơ ƀàssìl, bơh jơh gơnoar pràn bol khai dê. Bol khai rơp 
ơn tê di bơr bol khai dê, mơ tồr bol khai rơp tĭ. 

17Bol khai rơp liap thul kung be bơs, kung be phan wìn nsròng hơđang ù. Bol 
khai rơp rơm să rngòt lik bơh di ală tiah kơp gàr bol khai dê; bol khai rơp tus hơ 
Jehôwa Yàng Tom Trồ bol he dê tòm bơta rngòt rngơt, mơ bol khai rơp ntào tòm 
bơta rngòt rngơt mê dê. 

Nùs nđàc sơngit mơ bơta kòñ gơboh kơ̆ dơn Yàng Tom Trồ dê 
18Ñcau la Yàng Tom Trồ tòm toh be Kơnràñ, ò kòp tồi glài mơ toh bơta tìs nrah 
làng bol gam wơl la sre brê Kơnràñ. Kơnràñ ò prap bơta gơjrañ sùm sùm, tài bơh 
Kơnràñ niam nùs yal tơlik bơta kòñ nđàc. 

19Kơnràñ rơp kòñ nđàc tai di bol he, Kơnràñ rơp jă trơm ală tồi glài bol he dê 
hơđơm jơng Kơnràñ mơ sang sơrbì jơh ală bơta tồi glài iơh bơsak bol he dê tòm 
ală tiah jrô dàlềng dê. 

20Kơnràñ rơp yal tơlik bơta dòn song mơ Jakôp, mơ yal tơlik bơta song ngan mơ 
Abraham, jat be Kơnràñ neh ho pơgon mơ ồng pàng bol he dê, bơh tòm ală ngai 
yau òr. 

  



1593 

 

 
Sră Goh 

© 2018, United Bible Societies. 
  

 

 

Nahum 

Nahum 1 

Bơta gơjrañ Yàng Jehôwa dê gơwèt hơ Ninibe 
1 Dô jơnau đơs hwơr bơh Ninibe. Sră cih bơh bơta gơtơnggŏ Nahum cau Elkôs 
dê. 

2Yàng Jehôwa la Yàng Tom Trồ ƀoah pơrñat mơ sal tê; Yàng Jehôwa sal tê mơ 
bềng bơta gơjrañ dờng. Yàng Jehôwa sal tê di ală cau sò tơm di Kơnràñ mơ 
gơjrañ dờng tòmdră mơ ală cau sò tơm di Kơnràñ. 

3Yàng Jehôwa òbat gơjrañ mơ gơs gơnap gơnoar dờng; Yàng Jehôwa ò lòi cau tìs 
glài ò kong lơh glài. Gùng lòt Kơnràñ dê la tòm càl rwac mơ càl rbut dờng, mơ 
ală puk mhwal la thul hơđơm jơng Kơnràñ dê. 

4Kơnràñ lah pơrhơng dàlềng mơ lơh gơ in ro rañ; Kơnràñ lơh jơh ală hiòng soat 
dà. Basan mơ Karmel ñòp ro, mơ bơkào Liban dê ro jrùh. 

5Ală mơnơm gơlơnggơr di đap Kơnràñ mơ ală dòr lề lac. Plai ù gơlơnggơr di đap 
mat Kơnràñ, lơgar dunnia bal mơ jơh ală làng bol ơm tòm hơ̆. 

6Ñcau rgơi ntào jai di đap bơta gơhào gơjrañ Kơnràñ dê taih? Ñcau rgơi kong jai 
bơta gơhào khuh gơjrañ Kơnràñ dê taih? Bơta gơjrañ dờng Kơnràñ dê gơhòr lik 
be ồs; ală pơnai lŭ bơcah lề di đap Kơnràñ. 

7Yàng Jehôwa la niam, la theng kơ̆ cê tòm ngai bòl glar. Kơnràñ sền gàr ală cau 
in kìng crŭ di Kơnràñ. 

8Tian gơs tòm dà kŏ hòr pơrdô, Kơnràñ rơp tơnlồi jơh ală cau sò tơm Kơnràñ 
dê, mơ Kơnràñ rơp ting jat ală cau sò tơm Kơnràñ dê tus tòm bơta klam jơngo. 

9Ñchi bơh tài bol mê bơtào kai gơrmơ̆i tòmdră mơ Yàng Jehôwa taih? Kơnràñ 
rơp tơnlồi jơh; ò gơs cau sò tơm lơi rơp guh dơ̆ bàr. 

10Bol khai be cau gơkòl digùl lò mơ be cau bơñul ñô tơrnòm; bol khai kong chu 
pơrguc kung be rhe ro. 

11Bơh di mê dô nă cau neh lik lòt la cau bơtào kai gơrmơ̆i iơh tòmdră mơ Yàng 
Jehôwa, dô nă cau bơtào kai iơh bơsak. 

Jơnau niam cau Juda in 
12Yàng Jehôwa đơs be do: “Bulah bol khai gơs oă pràn mơ gal ngan cau, bol khai 
rơp kong tơnroh mơ sang ngài. Bulah Añ neh lơh jê sồt mê in, Añ rơp ò lơh bòl 
glar jê sồt mê in tai. 

13Tŭ do Añ rơp dơrpă yô bol khai dê bơh di ngko mê, mơ gơltac che sreng neh 
kơt mê.” 

14Yàng Jehôwa neh ai dô jơnau sồr tus hơ mê; “Sơnđan mê dê rơp ò gam sùm 
sùm. Añ rơp tơnroh ală rùp pac sềr mơ ală rùp tŏ bơh di hìu ală yàng mê dê. Añ 
rơp lơh bơtô ƀồc mê in bơh mê la ò di pal.” 

15 Sền ne! Hơđang ală mơnơm gơs mpàng jơng cau cèng jơnau niam mơ yal bơta 
lơngap lơngai! Ơ Juda, pơjum sa chò hòp tĕ ală ngai wèr mê dê, mơ lơh jat wil 
tơl ală jơnau ho pơgon mê dê, bơh cau iơh bơsak rơp ò brồ lơh mê tai; bol khai 
neh kong tơnroh jơh hir rau. 

Nahum 2 

Bơta tơrlah tơrlơm ƀòn dờng iơh bơsak 
1Ơ Ninibe, dô nă cau brồ lơh tòmpìt neh tus tòmdră mơ mê, sền gàr tĕ theng kơ̆ 
cê, kơp gàr tĕ gùng lòt, kơt kơ̆ tĕ but să tòm mê dê, tơrgòm jơh bơta pràn mê dê! 

2Yàng Jehôwa rơp bơtào wơl bơta ryŭ ryơm Jakôp in kung be bơta gơklŏ Israel 
dê, bulah ală cau tơnroh bol khai neh tơnroh bol khai mơ phà tơnroh ală ntê ño 
bol khai dê. 

3Khèl ală cau ling khai dê la pơrhê; ală ling tòmlơh soh ào dà gur. Ală lòs tòm ală 
rơndeh tòmlơh àng gơcrà kung be ồs tòm ngai bol khai neh rcang sir tòmlơh; 
mơ ală đào neh yò hơđang. 

4Ală rơndeh lòs tòmlơh mut tòm ală gùng ƀòn dờng, mơ ntoat ma kiau tòm ală 
hìu dờng mpồl làng bol; rùp să gơ be sơmpòl ồs, mơ brồ tus mhar kung be 
puhlèp! 

5Khai hòi pơjum ală cau kwang khai dê, bol khai gơtup jơng tòm gùng lòt bol 
khai dê. Bol khai sơrbac sơrbang brồ tus di dơrñang ƀòn dờng; rcang sir nàng 
tòmdră. 

6Ală mpồng dờng hiòng dê neh pò tơlik, mơ hìu gơlang wañ lơnggơh. 

7Bơta lơh nền lah ƀòn dờng pal kong kup cèng lòt tiah ngài, ală cau ùr kong kup 
cèng gơs dĭ ñìm rac kung be ală sềm ntòp mơ tur ntơh bol khai dê. 

8Ninibe gơlơh kung be dô nơm tơnau, bol khai be dà gơ neh hòr lik. Bol khai hòi 
driau: “Ơm tĕ! Ơm tĕ!” Mơya ò gơs cau lơi wơlke! 

9Tòmpìt ai tĕ priă! Tòmpìt ai tĕ màh! Gơs đam jàr ò lồi jơh, ală phan kas màng 
tơngkah tơngkañ ngan! 

10Gơ neh kong phà tơnroh, sang lòi ngềt ngơt, tơrlah tơrling! Ală plai nùs bòl glar 
mơ ală gơltang gơ ơrơm, jơh ală but wañ lơnggơh, jơh ală muh mat gơlik pàl. 

11Tŭ do ntềng đah rgồng klìu triă, la tiah mơ klìu dềt geh pà sa, la đah klìu triă 
dam, klìu me mơ klìu kòn lòt rê, mơ ò gơs bơta lơi lơh gơ in pal rngòt, tŭ do ntềng 
đah trồm hơ̆ dê taih? 

12Klìu triă neh crè tơl phan brê kòn gơ in sa, mơ tơnchơt phan kup geh klìu triă 
me in, gơ tơmbềng rgồng gơ mơ phan kup geh, tơmbềng trồm gơ mơ poac crè 
sa. 

13Yàng Jehôwa Gơnap Gơnoar Dờng Làm Jơh đơs lah: “Añ tòmdră mơ mê, Añ rơp 
chu pơrguc ală rơndeh mê tòm ñhŭ, mơ đào rơp sa loan ală klìu triă brồ dam; Añ 
rơp tơnroh phan kup geh bơh di ù, mơ sap đơs ală cau kong sồr mê dê rơp ò gam 
kơno tai.” 

Nahum 3 

Bơta tơnroh rơp gơlik tus ò gơs cau lơi pleh klàs 
1Bòl glar, ƀòn dờng lơh gơhòr mhàm in, jơh ală la bơta đơs blac, bềng bơta 
tòmpìt tòmhà, bơta ntung kơñau ò tŭ lơi lồi. 

2Ntas ală gai cau pù lơh, nggồr ală kong rơndeh; Ơseh ntoat rat mơ rơndeh lòs 
tòmlơh ntoat mhar. 

3Ling hào ơseh brồ lơh, đào mơ tà àng gơcrà! Oă ngan cau gơplơ̆ chơt, oă gơnru 
ƀồc chơt, ƀồc ò jai kòp. Làng bol gơtup pừ hơđang ală ƀồc chơt! 

4Tài bơh bơta gơlềng gơlàng ò git dil cau ùr dri dê, ngui bơta hàng mơnĕ nàng 
pơndòm ơniai, cau ùr lơh gru bơjơu, la cau kup lơh dĭ ală lơgar bơh bơta gơlềng 
gơlàng khai dê. 

5Yàng Jehôwa Gơnap Gơnoar Dờng Làm Jơh đơs lah: “Añ rơp hồ tă ồi mbơn ai 
dê, mơ jơm muh mat ai mơ Añ rơp lòi ală làng bol in sền gŏ bơta ơm kuh lòi rồ 
ai dê, mơ ală lơgar sền gŏ bơta ƀàssìl ƀàsso ai dê. 

6Añ rơp tuh bơta ƀơ̆ ƀơl hơđang ai, Añ rơp sền òsơp di ai, mơ lơh ai in gơlik gơs 
phan cau dơñŏ tơnhial. 

7Jơh ală cau gŏ ai gen pleh ngài bơh di ai mơ đơs lah: ‘Ninibe neh kong tơnroh, 
ñcau rơp ñìm rac pơt wòl bơh ai taih? Ntềng đah Añ rơp jòi dô nă cau nàng 
pơndòm pơniang ai taih?’” 

8Ai la niam rlau mơ Thebes ơm rềp di hiòng Nil, gơs dà gùt dar khai, ai dàlềng 
lơh gơs theng kơp gàr khai, dà la dơrñang ƀòn khai dê? 

9Kus mơ Ejiptơ la bơta pràn kơldang ò git jơh gơ dê; Phus mơ Libi lơh gơs cau 
dong kòl khai. 

10Bulah behơ̆, khai neh kong kup cèng pơrdô tòm lơgar ngài. Kòn sau khai dê 
neh kong jă trơm lề lac di bồ kòp nơm gùng. Cau neh tă khà hơđang ală cau ryŭ 
ryơm khai dê, mơ jơh ală cau dờng màng neh kong cap mơ che sreng. 

11Ai kung rơp gơlik be cau bơñul ñô, ai rơp lòt tus di tiah pồn să, mơ jòi tiah kìng 
crŭ bơh di cau sò tơm. 

12Jơh ală theng kơ̆ cê ai la kung be ală tòm chi ƀal gơs plai bồ sơnam neh dum, 
dilah cau rơnggô gơ gen plai gơrung gơdùh tơn di bơr cau sa gơ. 

13Sền tĕ di mpồl ling ai dê, digùl mê bol khai mìng la ală cau ùr lơm! Ală mpồng 
dờng lơgar ai dê pò ơnàng ală cau sò tơm ai in; ồs neh sa pơrguc ală kai mpồng 
ai dê. 

14Bơ̆ tĕ dà tài bơh cau sò tơm gòm gơrwàng gùt dar, lơh tĕ kơ̆ tai theng kơ̆ cê ai 
dê! Pơrjă tĕ ù kơnàng, bơcă tĕ cài bơt hìu, rcang wơl bơnhă lơh gac! 

15Tềng hơ̆ ồs rơp sa pơrguc ai, đào rơp sreh tơnchơt ai, sa loan ai kung be ală 
srah nting. Tơnggơs bơtơl tĕ kung be srah, tơnggơs tĕ oă kung be ală srah nting! 

16Ai neh lơh khà cau kă bro ai dê gơbơtơl oă jơl tus bol khai gơs oă rlau mơ ală 
sơmañ hơđang trồ, mơya kung be srah nting, bol khai sa tơnroh jơh lơgar gen 
par roh thit. 

17Ală cau ling kơp gàr ai dê la kung be srah nting, ală cau kwang duh broă ai dê 
kung be ală mpồl srah nting; gơ rơp hơđang ală dơrñang tòm dô ngai noat mrềt, 
mơya tòm tŭ mattơngai lik, gơ par roh thit, ò gơs cau lơi git tiah lơi gơ neh lòt. 

18Ơ cau bơtau Asiri, ală cau ê mê dê neh bic lơhă; ală cau ryŭ ryơm mê dê neh 
bic rlô. Làng bol mê dê nrah nring hơđang ală mơnơm, ò gơs cau lơi pơjum bol 
khai wơl. 

19Ò gơs sơnơm lơi rgơi sơm tềl sồt mê dê, tềl sồt mê dê rơp lơh mê in chơt. Kòp 
nă cau lơi kơno jơnau yal bơh mê gen tàp tê khai dê bơh mê, bơh ñcau rgơi pleh 
klàs bơh bơta iơh bơsak ò git lồi mê dê taih? 

Habakuk 

Habakuk 1 

1Do la jơnau yal tơnggit mơ cau gơnoar hwơr Habakuk neh sền gŏ. 

Jơnau yoam Habakuk dê 
2Ơ Yàng Jehôwa! Nđò jŏ añ rơp dan Yàng dong kòl, mơ Kơnràñ rơp ò iat taih? 
Hala nđò jŏ tai añ hòi dan mơ Yàng bơh bơta “Jàñ bơsak!” mơ Kơnràñ ò dong tă 
taih? 

3Ñchi Kơnràñ lòi añ in sền gŏ bơta lơh tìs, mơ lòi añ sền di bơta bòl glar tai taih? 
Bơta phà tơnroh mơ bơta rhung rhang ơm di đap añ; bơta tòmpìt tòmhà mơ tòm 
pơndang bal gơtơngguh. 

4Tài behơ̆, bơta boh lam roh gơnoar, bơta song ring ò tŭ lơi lơh jat. Cau iơh bơsak 
gơrwàng gùt dar cau song ring, gen tàng bơta cahrña rơp tus hơđang cau lơh 
bơta rkwet rkwe. 

Jơnau ho wơl Yàng Jehôwa dê 
5 “Rmê tĕ di ală lơgar mơ sền! Ai lơh krơi tĕ! Mơp dơl! Bơh Añ rơp lơh dô bơta 
tòm ală ngai mê dê, bulah mê ò dòn ală bơta neh yal mê in. 

6 Bơh Añ rơp chồl cau Babilôn, la làng bol iơh bơsak mơ rhung rhang, bol khai 
lòt làm jơh plai ù, tòmpìt ai ală tiah ơm ò gơrê bal mơ bol khai. 

7Bol khai la dô làng bol pal rngòt mơ cù kìr; bol khai bơtào is bơta song ring mơ 
dờng màng să tòm bol khai dê. 

8Ală ơseh bol khai dê ntoat mhar rlau mơ klìu sơmañ, rhung rhang rlau mơ so 
rhau tòm trồ mang. Mpồl ling hào ơseh bol khai dê ràn tus, ală cau ling hào ơseh 
bol khai dê tus bơh di tiah ngài; bol khai par kung be klàng bung srà mhar nàng 
sa loan. 

9Jơh ală bol khai tus nàng lơh bơta iơh bơsak. Ală mpồl bol khai lòt hơđap kung 
be càl tòm ƀlàng bràs, mơ pơjum tơrgòm ală cau ơm jàm kung be bràs. 

10Bol khai dơñŏ tơnhial ală cau bơtau, mơ bơrsèl tơnhial ală cau kwang at bồ, 
bol khai dơñŏ di jơh ală ƀòn dờng kơ̆ cê; bol khai bơt tơngguh ù mơ tòmpìt ai ală 
ƀòn dờng hơ̆. 

11Lồc behơ̆ bol khai lòt gan mhar kung be càl; bol khai lơh tìs glài mơ gơlik gơs 
tồi glài, bơta pràn tòm bol khai dê la yàng bol khai dê.” 

Habakuk yoam tai dơ̆ bàr 
12Kơnràñ ò di neh gơs bơh rài yau la gam sùm sùm ò lồi sơl ơ? Ơ Jehôwa Yàng 
Tom Trồ añ jê, Bơtau sàng goh añ jê? Kơnràñ rơp ò chơt. Ơ Yàng Jehôwa, Kơnràñ 
neh lơh nền bol khai in nàng cahrña; Ơ Pơnai Lŭ Klềr añ jê! Kơnràñ neh bơtào 
bol khai nàng lơh glài. 

13Mat Yàng sàng goh ngan tian gơs ò rgơi sền di bơta iơh bơsak, Kơnràñ ò rgơi 
sền di bơta lơh tìs; Ñchi bơh tài Kơnràñ ơm mŏ mŏ taih? Ñchi bơh tài Kơnràñ 
ơm mŏ mŏ tòm tŭ cau iơh bơsak sa loan ală cau song ring rlau mơ bol khai taih? 

14Kơnràñ neh lơh làng bol gơlik gơs kung be ka tòm dàlềng, mơ kung be ală jơi 
phan kis tòm dàlềng ò gơs cau at bồ taih? 

15Cau sò tơm ngui ală gai lòs kơlnĕ cèng jơh bol khai, khai kup bol khai tòm 
bơtơng khai dê, khai tơrgòm bol khai tòm bơtơng hwài khai dê; behơ̆ tàng khai 
hòn chò mơ hừh hơh. 

16Gen tàng khai ơn phan ơn duh khoai bơtơng khai in, mơ chu kơlhô bơtơng 
hwài khai in, tài bơh khai kơnòm di bơtơng khai dê mơ geh kis pas sơm ryŭ ryơm 
mơ chò hòp sa phan sa bơkah kas màng. 

17Mbe khai prap gàr sùm bơtơng gòi khai dê, mơ kư̆ tơnroh ală lơgar ò nđàc 
sơngit sơl ơ? 

Habakuk 2 

1Añ rơp ntào di tiah kơp gàr añ jê, mơ să tòm añ rơp ơm tòm ală theng kơ̆ cê; añ 
rơp kơp sền ñchi jơnau Kơnràñ rơp đơs mơ añ, mơ mbe Kơnràñ ho wơl bơh 
bơta añ yoam do. 

Jơnau ho wơl Yàng Jehôwa dê 
2Gen Yàng Jehôwa ho wơl lah: “Mê cih wơl tĕ bơta gơtơnggŏ, mơ cih loh làng gơ 
hơđang ală mpàn cih, tồ dô nă cau ntoat rgơi sền gơ. 

3 Bơh bơta gơtơnggŏ pal gơn tus di tŭ lơh nền; gơ đơs bơh bơta lồi dut, mơ ò đơs 
blac. Bulah sền gơlơh be òbat tus, gơn tĕ gơ; ngan gơ rơp tus mơ rơp ò lơh òbat. 

4 Sền tĕ, di cau pơnhừ să, hwềng ơm tòm bol khai ò song ring; mơya cau song 
ring kis bơh bơta dòn khai dê. 

5Rlau mơ hơ̆, tơrnòm la bơta pơrlơ̆ dră; bơta pơnhừ să mơ ò ơm rlô. Bơh bol 
khai pò ơnàng ngko kung be bơtô ƀồc, kung be bơta chơt ò tŭ lơi tơl. Khai tơrgòm 
jơh ală lơgar să tòm khai in, mơ hòi pơjum jơh ală làng bol gơrê mơ bol khai.” 

6Jơh ală bol khai ò di ai jơnau dơñŏ tơnhial mơ lah pơrhơng khai, đơs lah: “Bòl 
glar ngan cau in pơjum tơrgòm ală phan kơñau, mơ lơh khai in pas gơs kơnòm 
di bơta ai bơklơn! Bơta do pal gơs tòm nđò jŏ tai taih? 

7Ală cau tòm dồs mê dê rơp ò guh nisơna, Bol khai rơp ò kah rngal mơ lơh mê in 
rơm să ơ? Gen mê rơp gơlik gơs ală phan tòmpìt geh bol khai in. 

8Tài bơh mê neh phà tòmpìt oă lơgar, ală làng bol gam kis rơp phà tòmpìt mê. 
Bơh mê neh lơh gơhòr mhàm cau; mê neh lơh jàñ bơsak mơ ală lơgar, ală ƀòn 
dờng mơ jơh tơl nă cau ơm tòm hơ̆. 

9Bòl glar ngan cau lơi in bơt hìu khai dê kơnòm di cồng nha iơh bơsak, lơh rsòn 
khai dê hơđang tiah jơnhoa, tồ geh klàs bơh di ală bơta tơnroh tus. 

10Mê neh bơyai rơndap bơta ƀàssìl hìu mê dê, bơh mê tơnroh oă làng bol; mơ 
neh tơnroh bơta kis mê dê. 

11Ală lŭ tòm dơrñang rơp hòi driau, mơ ală ròc dra hơđang rkàng hìu rơp ho wơl. 

12Bòl glar cau lơi in ai mhàm bơt ƀòn dờng, mơ ai bơta iơh bơsak bơt ƀòn dờng. 

13Ò di la bơh Yàng Jehôwa Gơnap Gơnoar Dờng Làm Jơh neh lơh nền bơta bòl 
glar lơh broă làng bol dê mìng kung be lòng sing ồs, mơ ală lơgar kong bòl glar 
lơh broă ò kwơ ò ơ? 

14 Mơya ù tiah rơp geh bềng lìu bơh bơta git wă bơta gơklŏ Yàng Jehôwa dê, kung 
be ală dà bềng lìu dàlềng behơ̆ sơl. 

15Bòl glar cau lơi in ai tơrnòm ală cau gơp ƀòn he in, tròc gơ bơh di nhồng gơltau 
bol khai in ñô jơl tus di tŭ bơñul nàng khai rgơi sền trol di să kuh bol khai dê! 

16Mê rơp geh bềng bơta ƀàssìl ala bơta gơklŏ. Tŭ do tus di mê! Ñô tĕ, mơ lòt 
gơsèng! Mơngàn tòm tê ma Yàng Jehôwa dê rơp tus gùt dar mê, mơ bơta ƀàssìl 
rơp jơm hơđang bơta gơklŏ mê dê! 

17Bơh bơta rhung rhang mê neh lơh Liban in rơp jơm ndơp hơđang mê; mơ bơta 
tơnroh ală jơi phan poan jơng rơp lơh mê in rngòt rngơt. Bơh mê neh lơh gơhòr 
mhàm kòn mơnus dê; mê neh tơnroh ală lơgar, ală ƀòn dờng mơ jơh ală làng bol 
tòm hơ̆. 

18Dô nơm rùp ràk bơh dô nă cau neh mòn gơs bơta lơi kwơ taih? Dô nơm rùp 
duh khoai, bơto jơnau ma blac gơs kwơ lơi taih? Bơh cau neh mòn gơ dòn kơnòm 
di phan khai neh lơh gơs; bulah khai lơh gơs rùp ràk ò rgơi đơs. 

19Bòl glar ngan cau lơi in đơs mơ chi lah: ‘Guh tĕ!’ Hala đơs mơ lŭ ò gơs bơta kis 
lah: ‘Ñă ntào tĕ!’ Gơ rgơi bơto sơl? Sền tĕ, gơ neh geh ƀềp mơ màh mơ priă, mơya 
ò gơs dô êt lơi nhơm tă tòm gơ. 

20Mơya Yàng Jehôwa ơm tòm Hìu Duh Khoai Sàng Goh Kơnràñ dê; lòi jơh plai ù 
ơm tĕ mŏ mŏ di đap Kơnràñ.” 

Habakuk 3 

Jơnau hòi dan Habakuk dê 
1Jơnau hòi dan cau gơnoar hwơr Habakuk dê, mơ bơta đơs pơnđik. 

Jơnau hòi dan cau gơnoar hwơr dê 
2Khoai Yàng Jehôwa! Añ neh kơno bơh bơta tiơng pơnro Kơnràñ dê; Ơ Yàng, añ 
rngòt rngơt ngan bơh ală broă lơh Kơnràñ dê. Dan lơh pa wơl ală broă hơ̆ tòm 

rài bol hi dê, Dan yal cau in git gơtòm tŭ tơngai bol hi dê; Tòm tŭ Kơnràñ gơjrañ 
dờng, dan kah wơl bơta nđàc sơngit! 

3Yàng Tom Trồ tus bơh Theman, Bơtau sàng goh tus bơh mơnơm Pharan.(Selah) 
Bơta gơklŏ Kơnràñ dê jơm gòm ală tap trồ, mơ bơta jòng ro Kơnràñ bềng lìu ù 
tiah. 

4Bơta àng gơcrà Kơnràñ dê kung be mattơngai; Ală puhlèp lik bơh tê Kơnràñ, 
gơnap gơnoar Kơnràñ dê neh pồn ndơp. 

5Pluh plàng gơ lòt di đap Kơnràñ, Kòp jê pluh plàng jat rềp bơh ngkòi Kơnràñ 
dê. 

6Kơnràñ neh ơm dơh mơ rơnggô plai ù; Kơnràñ sền mơ lơh ală làng bol rơm să. 
Ală mơnơm gam sùm sùm tơrlah tơrlơm, Ală dòr bơh rài yau lề lac. Ală gùng dà 
Kơnràñ dê gam sùm sùm ò lồi. 

7Añ gŏ ală sàl Kusan dê ơm hơđơm bơta jê sồt, ală kơrnìng sàl tiah Midian dê 
gơlơnggơr. 

8Ơ Yàng Jehôwa, Kơnràñ neh gơhào gơjrañ di ală hiòng dà sơl ơ? Bơta gơjrañ 
dờng Kơnràñ dê tòmdră di ală hiòng dà sơl ơ? Kơnràñ neh gơhào gơjrañ di ală 
dàlềng. Tòm tŭ Kơnràñ hào ală ơseh mơ rơndeh lòs tòmlơh pha lin rlau sơl ơ? 

9Kơnràñ tă tơlik àtak Kơnràñ dê, Kơnràñ sồr tus oă kam.(Selah) Kơnràñ ngui oă 
hiòng dà mơ cah is plai ù; 

10Ală mơnơm gŏ Kơnràñ gen gơrơm rngòt. Ală gùng dà hòr pràn; brong jrô 
nggồr sap dờng mơ tơngguh jơnhoa tê gơ hơđang. 

11Mattơngai mơ mat kơnhai ơm ntào mŏ mŏ tòm ală tap trồ bơh bơta àng lơr ală 
kam par Kơnràñ dê, bơh puhlèp bơta gơcrà tà Kơnràñ dê. 

12Tòm bơta gơjrañ dờng Kơnràñ cơnđòa lòt gan plai ù; mơ tòm bơta gơhào 
gơjrañ Kơnràñ jă trơm ală làng bol. 

13Kơnràñ neh lik nàng dong tă làng bol Kơnràñ dê, nàng dong klàs cau geh bong 
mơñà Kơnràñ dê; Kơnràñ jă tơnlề cau at bồ hìu cau iơh bơsak, Kơnràñ lòi kuh 
khai bơh bồ tus jơng.(Selah) 

14Kơnràñ ai tà tòm khai dê srơp bồ ală cau ling tòmlơh khai dê; khai brồ tus kung 
be càl rwac nàng lơh gơprah bol hi, hừh hơh kung be rơp sa loan cau dồn sa rƀah 
tòm tiah ơm pồn. 

15Kơnràñ hào ơseh jă hơđang dàlềng, Lơh lơnggac lơnggơr ală dà dờng. 

16Añ kơno mơ añ rơm să tòm añ, Kơno ntas gen sơndồi añ gơ mprơm; Bơta ồm 
lề gơmut tòm ntìng añ, mơ jơng añ gơrơm hơđơm añ. Behơ̆ añ rơp kơ̆ nùs kơp 
gơn ngai bơta rung rài la ngai gơ rơp tus hơđang lơgar brồ lơh bol hi. 

Dòn kơnòm mơ hòn chò digùl bơta sơbơng rơng 

17Bulah chi ƀal rơp ò cat sơmbut mơ rơp ò gơs plai hơđang ntê ño; bulah chi 
ôlibe ò gơlik plai mơ ƀlàng sre ò tơnggơs phan sa; bulah ò gơs belàt tòm ƀlàng 
mơ ò gơs kơnrồ tòm wàng, 

18Añ kung rơp chò hòp tòm Yàng Jehôwa, Añ rơp hòn chò tòm Yàng Tom Trồ la 
Bơtau dong klàs añ jê. 

19 Jehôwa, Yàng Tom Trồ la bơta pràn kơldang añ jê, Kơnràñ lơh jơng añ jê gơlik 
kung be jơng jùn, Kơnràñ dong añ lòt hơđang ală tiah jòng. (Cih cau at bồ mpồl 
lip kơñi in, ngui pĕ ală kơñi mơ che). 

Sôphôni 

Sôphôni 1 

1 Do la jơnau Yàng Jehôwa đơs mơ Sôphôni, kòn klau Kusi, sau Gedalia, se 
Amaria, set Ejekia dê, tòm rài at bồ Jôsia, kòn klau Ammôn bơtau Juda dê: 

Jơnau gơnoar hwơr bơh bơta tơnroh rơp tus hơđang Juda 
2Yàng Jehôwa đơs: “Añ rơp pơs jơh ală bơta bơh di plai ù,” 

3“Añ rơp pơs jơh kòn mơnus bal mơ ală phan poan jơng, añ rơp pơs jơh sềm 
hơđang trồ bal mơ ală ka tòm dàlềng. Añ rơp lơh cau iơh bơsak in gơtup pừ. Añ 
rơp tơnroh jơi kòn mơnus bơh di plai ù.” Yàng Jehôwa đơs behơ̆. 

4Añ rơp pò tê Añ jê tòmdră mơ Juda mơ jơh ală cau ơm tòm Jerusalem. Añ rơp 
tơnroh jơh ală bơta gam wơl Baal dê, mơ jùt sơnđan jơh ală cau gơnoar ơn phan 
duh khoai duh khoai rùp ràk; 

5Mơ ală cau kun bồ hơđang rkàng hìu mơ duh khoai ală mpồl ling hơđang trồ, 
ală cau kun bồ ai sơnđan Yàng Jehôwa mơ srat să mơ kung ai sơnđan Milkom 
mơ srat să; 

6Mơ ală cau wèt ngkòi ò lòt jat Yàng Jehôwa, la ală cau ò jòi jat Yàng Jehôwa hala 
hòi lùp Kơnràñ. 

7Ơm tĕ mŏ mŏ di đap Jehôwa Yàng Tom Trồ, bơh ngai Yàng Jehôwa dê neh tus 
rềp. Yàng Jehôwa neh rcang sir dô nơm phan ơn duh khoai; Kơnràñ neh ơn is ală 
cau neh geh jà. 

8Tòm ngai ơn phan duh khoai Yàng Jehôwa dê, Añ rơp lơh glài ală kwang at bồ 
mơ ală kòn klau cau bơtau dê, mơ jơh ală cau soh ồi ào lơgar ndai. 

9Tòm ngai hơ̆, Añ rơp lơh glài jơh ală cau sơnđoh di ƀlong mpồng, ală cau 
tơmbềng hìu cau tòm bol khai dê mơ bơta rhung rhang mơ bơta sa kơrlơm. 

10Yàng Jehôwa đơs lah: “Tòm ngai hơ̆ rơp gơs jơnau driau dờng di Mpồng Ka, 
pơt wòl bơh di Ƀòn Dờng Dơ̆ Bàr, mơ dô ntas dờng tơrlah tơrlơm bơh ală dòr. 

11Ơ ală cau ơm tòm ƀòn Mortar dê, pơt wòl tĕ; Bơh ală cau kă bro rơp gơkòl 
tơnroh jơh, ală cau kơr priă neh kòl tơnroh. 

12Tòm tŭ hơ̆ Añ rơp ngui ală ồs đèng nàng jòi tòm Jerusalem, mơ lơh glài ală làng 
bol la cau jòng să pơnhừ să hơđang iah tơrnòm mơ ală cau kơlôi òm tòm nùs lah: 
‘Yàng Jehôwa rơp ò lơh bơta lơi niam hala bơta lơi iơh.’ 

13Phan mơna bol khai dê rơp kòl tòmpìt, ală hìu tum bol khai dê lòi srau gòi. Bol 
khai rơp bơt ală hìu mơya ò geh ơm tòm hơ̆; bol khai rơp tam ală suơn ño mơya 
ò geh ñô tơrnòm.” 

Ngai dờng Yàng Jehôwa dê 



1603 

 

 
Sră Goh 

© 2018, United Bible Societies. 
  

 

 

14“Ngai dờng Yàng Jehôwa dê neh tus rềp, neh tus rềp mơ tus mhar. Ntas sap 
ñìm sràt bơtang tòm ngai Yàng Jehôwa dê, ală cau ling tòmlơh driau dờng tềng 
hơ̆. 

15Ngai hơ̆ rơp la ngai gơjrañ dờng, dô ngai rung rài mơ moat jrùng, dô ngai bòl 
glar mơ tơnroh, dô ngai klam jơngo mơ ò àng, dô ngai gơs mhwal jù mơ klam 
cik, 

16dô ngai ntas uh kơlwòk mơ jơnau driau dờng tòmlơh tòmdră mơ ală ƀòn dờng 
kơ̆ cê mơ ală theng jơnhoa di mum ƀòn dờng. 

17Añ rơp cèng bơta rung rài hơđang kòn mơnus, bol khai rơp lòt kung be cau 
jơngo mat, tài bơh bol khai neh tìs glài tòmdră mơ Yàng Jehôwa. Mhàm bol khai 
rơp tuh tơlik kung be thul, mơ poac bol khai kung be è. 

18Bulah priă hala màh bol khai dê kung ò rgơi dong klàs bol khai tòm ngai gơjrañ 
dờng Yàng Jehôwa dê. Jơh plai ù rơp kong chu pơrguc tòm ồs pơrñat; bơta 
gơjrañ dờng Yàng Jehôwa dê; bơh Kơnràñ rơp pơndut jơh dô bă rngòt rngơt jơh 
làng bol kis hơđang plai ù.” 

Sôphôni 2 

Bơta cahrña hơđang ală cau sò tơm di Israel 
1Ơ làng bol ò git ƀàssìl ƀàsso, pơjum bal tĕ, pơjum bal tĕ, 

2lài mơ tŭ bol mê kong sang sơrbì tiah ngài kung be nsiap, lài mơ tŭ bơta gơjrañ 
gơhào khuh Yàng Jehôwa dê tus hơđang bol mê, lài mơ tŭ ngai gơjrañ dờng Yàng 
Jehôwa dê tus hơđang bol mê. 

3Ơ ală bol mê la cau pơndêt să tòm ù, la cau lơh jat gơnoar sồr lam Kơnràñ dê; 
Jòi jat tĕ Yàng Jehôwa, Jòi jat tĕ bơta song ring, jòi jat bơta tơnliah să; digơlan bol 
mê rơp geh pồn ndơp tòm ngai gơjrañ dờng Yàng Jehôwa dê. 

4 Gaja rơp kong sang lòi srau gòi, mơ Askalôn rơp gơlik gơs tiah ngềt ngơt. Làng 
bol Asdôt rơp gơkòl bơtrơh tơlik tòm trồ ngai, mơ Ekrôn rơp kong dus. 

5Bòl glar ngan làng bol in ơm di gah dàlềng, hơ̆ la làng bol Keret! Ơ Kanaan, ù 
tiah làng bol Philistin; Gơs jơnau Yàng Jehôwa tòmdră mơ mê, “mơ Añ rơp 
tơnroh mê jơl tus ò gam dô nă cau lơi.” 

6Ai mê, ơ ù tiah di gah dàlềng rơp gơlik gơs ƀlàng ñhơt ală cau ê belàt mơ ală 
wàng mpồl belàt dê. 

7Tiah di gah dàlềng rơp gơrê bal mơ ală cau gam wơl hìu Juda dê; tềng hơ̆ bol 
khai ê mpồl belàt, tòm trồ mang bol khai rơp bic rlô tòm ală hìu Askalôn dê. Bơh 
Jehôwa Yàng Tom Trồ bol khai dê rơp kơlôi rcang bol khai in, Kơnràñ rơp cèng 
brê wơl ală cau kong pơrdô bol khai dê. 



1604 

 

 
Sră Goh 

© 2018, United Bible Societies. 
  

 

 

8 Añ neh kơno ală jơnau dơñŏ tơnhial Môap dê mơ ală jơnau lah sơrpah Ammôn 
dê, bol khai dơñŏ tơnhial làng bol Añ jê mơ jòng să bơh bơta tòmpìt ai lơgar làng 
bol Añ jê. 

9 Behơ̆ tàng, Yàng Jehôwa Gơnap Gơnoar Dờng Làm Jơh, la Yàng Tom Trồ Israel 
dê đơs lah: “Di ngan kung be Añ kis, Môap rơp gơlik be Sôdôm, mơ cau Ammôn 
rơp gơlik be Gômôrơ, gơ rơp gơlik gơs dô bă tiah gơs lò hòn mơ ală trồm boh, 
dô bă tiah sang lòi srau gòi gam sùm sùm. Ală cau gam wơl tòm làng bol Añ jê 
rơp phà tòmpìt bol khai, ală cau gam kis tòm lơgar Añ jê rơp tòmpìt ù tiah gơlơh 
gơs sre brê.” 

10Hơ̆ la cồng nha bol khai rơp dòp geh, tài bơh bơta pơnhừ să bol khai dê, tài bơh 
bol khai neh bơtat bơtròh mơ dơñŏ tơnhial tòmdră mơ làng bol Yàng Jehôwa 
Gơnap Gơnoar Dờng Làm Jơh dê. 

11Yàng Jehôwa rơp gơlik gơs bơta rngòt rngơt bol khai in; Kơnràñ rơp tơnroh 
jơh ală yàng tòm ù dê. Ală làng bol ơm di gah dàlềng mơ ală bồt pơlào, tòm lơgar 
bol khai dê, rơp duh khoai Kơnràñ. 

12 “Ơ làng bol Kus bol mê kung behơ̆ sơl, rơp kong sreh tơnchơt bơh đào Añ jê.” 

13 Kơnràñ rơp pò tê Kơnràñ dê tòmdră mơ đah đang, mơ tơnroh Asiri, mơ 
Kơnràñ rơp lơh Ninibe in kòl sang lòi srau gòi jơh, gơlik gơs dô bă tiah ro rañ 
ngềt ngơt be ƀlàng bràs. 

14Ală mpồl belàt mơ kơnrồ rơp bic rlô tềng hơ̆ bal mơ jơh ală jơi phan poan jơng 
tòm brê, klàng tòm ƀlàng bràs, bal mơ klàng kò rơp lơh rsòn hơđang cồng ală 
jrong gơ dê. Sap nrao gơ dê rơp mpong tus di ală mpồng dềt, bơta tơrlah tơrlơm 
tòm ală gùng mut mpồng, ală phan lơh mơ chi pơnàng rơp kòl tă tơlik. 

15Do ngan la dô nơm ƀòn dờng ò càng kơlôi rcang, ơm lơngap lơngai. Gơ đơs is 
tòm nùs lah: “Añ do, rlau mơ añ gơs cau lơi ndai tai sơl ơ”? Mơya gơ neh gơlik 
gơs tiah sang lòi ngềt ngơt, la tiah ơm ală phan poan jơng tòm brê! Jơh ală cau 
lòt gan gơ rơp hwac mơ rtơs tê. 

Sôphôni 3 

Ală ngai rơp tus Jerusalem dê 
1Bòl glar ngan ƀòn gơkòl lơh ƀơ̆ ƀơl in! Ƀòn dờng jak rồn bơklơn! 

2Gơ neh ò iat sap đơs lơi, gơ neh ò dòp bơta lơh niam wơl. Gơ neh ò dòn kơnòm 
di Yàng Jehôwa, gơ neh ò tus rềp mơ Yàng Tom Trồ gơ dê. 

3Ală kwang duh broă gơ dê ơluh ơhùm be klìu triă, ală kwang cahrña gơ dê kung 
be so rhau trồ mang, ò lòi wơl dô êt lơi tus diàng drim. 

4Ală cau gơnoar hwơr gơ dê pơnhừ să; la ală cau blac chừt. Ală cau gơnoar ơn 
phan duh khoai gơ dê lơh ƀơ̆ ƀơl tiah sàng goh mơ lơh rkwet rkwe di bơta boh 
lam. 

5Yàng Jehôwa ơm digùl gơ la song ring, Kơnràñ ò lơh bơta lơi tìs. Kòp àng drim 
Kơnràñ cahrña song ring Kơnràñ dê, kòp rìng àng kư̆ dòn song, mơya cau ò song 
ring ò git ƀàssìl. 

6Añ neh tơnroh ală làng bol, ală theng kơ̆ cê bol khai dê neh kòl tơnroh. Añ neh 
lòi ală gùng bol khai dê ngềt ngơt, gen tàng ò gơs cau lơi lòt tềng hơ̆. Ală ƀòn 
dờng bol khai dê neh kong tơnroh; ò gơs làng bol, ò gơs cau ơm. 

7Añ neh đơs is lah: “Ngan ƀòn dờng rơp duh rngòt di Añ, mơ gơ rơp dòp bơta 
bơto lơh niam wơl, tiah gơ dê rơp ò kong tơnroh, gơ rơp ò roh jơh ală bơta Añ 
neh cèng tus hơđang gơ.” Mơya bol khai sơlo lin rlau tai lơh ală bơta iơh rmơh. 

Bơta lơh glài mơ bơta gơtòmgơl 
8Gen tàng, Yàng Jehôwa đơs lah: “Kơp gơn tĕ Añ, jơl tus ngai Añ rơp ñă ntào nàng 
lơh cơng sơnio glài. Bơh Añ neh lơh nền pơjum tơrgòm ală làng bol mơ pơjum 
bal ală lơgar, mơ tuh tơlik bơta gơjrañ dờng Añ jê hơđang bol khai, la jơh ală 
bơta gơjrañ duh hơng Añ jê. Bơh jơh plai ù rơp kong chu pơrguc tòm ồs bơta 
gơjrañ ƀoah pơrñat Añ jê. 

9Tòm tŭ hơ̆, Añ rơp tòmgơl jơnau đơs ală làng bol in, gơlik gơs jơnau đơs sàng 
goh, tồ jơh ală bol khai rơp hòi dan di sơnđan Yàng Jehôwa, mơ dô bă bal duh 
broă Kơnràñ. 

10Bơh đah ne ală hiòng Kus dê, ală cau hòi dan di sơnđan Añ, la ală cau neh kong 
Añ lơh nrah nring rơp cèng ală phan ơn Añ in. 

11Tòm ngai hơ̆, bol mê rơp ò gam ƀàssìl, tài bơh ală broă lơh mơ bol mê neh 
pơrlơ̆ dră di Añ, tài bơh hơ̆ Añ rơp tă sang bơh digùl bol mê ală cau jòng să, hừh 
nùs, mơ mê rơp ò gam jòng să hơđang mơnơm sàng goh Añ jê. 

12Mơya Añ rơp lòi wơl digùl bol mê ală cau lơbơn niam mơ tơnliah să. Bol khai 
rơp jòi jat mơ kìng crŭ tòm sơnđan Yàng Jehôwa dê. 

13 Ală cau gam wơl Israel dê rơp ò lơh bơta tìs, bol khai rơp ò đơs blac, bơta blac 
pơrlồm jòi ò bàn tòm bơr bol khai dê. Bol khai rơp sa mơ bic rlô, mơ ò gơs cau 
lơi lơh bol khai in rngòt rngơt.” 

Bơta đơs chò hòn chò 
14Ơ Kòn ùr Siôn, đơs chò dờng tĕ! Ơ Israel, driau dờng tĕ! Ơ Kòn ùr Jerusalem, 
jơh nùs tĕ chò hòp mơ hòn chò. 

15Yàng Jehôwa neh tă sang bơta cahrña tòmdră di ai, Kơnràñ neh pơrlac ngài ală 
cau sò tơm ai dê. Yàng Jehôwa, Bơtau Israel dê ơm digùl mơ ai, ai rơp ò tŭ lơi 
rngòt rngơt di bơta rung rài tai. 

16Tòm ngai hơ̆, bol khai rơp đơs mơ Jerusalem lah: “Ơ Siôn! Bañ rngòt, bañ lòi tê 
ai dê lơbơn! 

17Jehôwa Yàng Tom Trồ ai dê ơm digùl ai; Kơnràñ la cau ling jak ai bơta pha lin. 
Kơnràñ rơp hòn chò bơh ai mơ bơta chò hòp, Kơnràñ rơp lơh pa wơl ai in, tòm 
bơta kòñ gơboh Kơnràñ dê; Mơ Kơnràñ rơp bơh ai, mơ hòn chò driau dờng. 

Jơnau ho làng bol in 
18Añ rơp tă sang bơh di ai ală bơta moat jrùng bơh ală ngai pơjum sa chò hòp; 
bơh hơ̆ ai rơp ò ơnòng kơnjơ̆ bơta lah pơrhơng. 

19Tòm tŭ hơ̆, Añ rơp lơh gơwèt hơ jơh ală cau neh rồn bơklơn ai; Añ rơp dong 
klàs cau kwet gơlte mơ pơjum tơrgòm wơl ală cau gơkòl sang lòi, mơ Añ rơp 
tòmgơl bơta ƀàssìl bol khai dê gơlik gơs bơta jòng ro mơ geh pơnro tòm làm jơh 
plai ù. 

20Tòm tŭ hơ̆, añ rơp pơjum tơrgòm ai wơl, tòm tŭ hơ̆ Añ rơp cèng ai rê hìu. Añ 
rơp lơh ai in geh tiơng pơnro mơ geh jòng ro digùl jơh ală làng bol tòm plai ù, 
tòm tŭ Añ brê wơl ală cau neh kong kup pơrdô ai dê ơm di đap mat ai.” Yàng 
Jehôwa đơs behơ̆. 

Age 

Age 1 

Jơnau hòi jà bơt hìu duh khoai Yàng Jehôwa 
1 Nam dơ̆ bàr rài at bồ bơtau Darius dê, ngai dùl kơnhai dơ̆ prau, gơs jơnau Yàng 
Jehôwa dê sồr cau gơnoar hwơr Age đơs mơ Jerubabel, kòn klau Sealthiel, cau 
kwang dờng at bồ lơgar Juda, mơ đơs mơ Jôsua, kòn klau Jehôjadak, la cau 
gơnoar dờng lam bồ ơn phan duh khoai lah: 

2Yàng Jehôwa Gơnap Gơnoar Dờng Làm Jơh đơs be do: “Làng bol do đơs lah: ‘Tŭ 
tơngai òhềt tus, nàng bơt bơtào wơl hìu Yàng Jehôwa dê.’” 

3Gen gơs jơnau Yàng Jehôwa đơs bơh cau gơnoar hwơr Age lah: 

4“Tŭ do la tŭ să tòm bol mê in ơm tòm ală hìu gơs rkàng mơ mpồng pơng mơ 
mpàn, mơ tòm tŭ hìu do sang lòi tơrlah tơrling behơ̆ sơl ơ? 

5Gen tàng tŭ do, Yàng Jehôwa Gơnap Gơnoar Dờng Làm Jơh đơs be do: ‘Ơn tĕ 
nùs kơlôi sơwì bơh ală gùng dà bol mê dê. 

6Bol mê neh sih oă, mơya neh toès wơl dô êt; bol mê sa, mơya ò gơs tŭ lơi tơl; 
bol mê hùc, mơya ò gơs tŭ lơi bềng; bol mê soh ồi ào, mơya ò gơs tŭ lơi ram; bol 
mê dòp leng jền tơngai mìng prap ơn gơtòm dô nơm kơldung bluh.’ 

7Yàng Jehôwa Gơnap Gơnoar Dờng Làm Jơh đơs be do: ‘Ơn tĕ nùs kơlôi sơwì ală 
gùng dà bol mê dê. 

8Guh tĕ hơđang ală mơnơm mơ cèng brê mpàn nàng bơt bơtào hìu do, tồ lơh Añ 
in niam nùs bơh bơta hơ̆ mơ geh jòng ro,’ Yàng Jehôwa đơs behơ̆. 

9‘Bol mê kơp kòñ oă, mơya sền do, bol mê mìng geh dô êt. Ñchi bơta bol mê cèng 
tơmut tòm hìu gen Añ khồm roh thit. Ñchi bơh tài behơ̆ taih?’ Yàng Jehôwa 
Gơnap Gơnoar Dờng Làm Jơh đơs lah: ‘Hơ̆ la tài bơh hìu Añ gam sang lòi tơrlah 
tơrling, tòm tŭ kòp nă bol mê giga bơt hìu is he dê. 

10Gen tàng, tài bơh bol mê, trồ neh krơ̆ wơl dà tŭ, mơ ù prap lòi wơl plai đo gơ 
dê. 

11Añ neh sồr tus dô bơta ro rañ hơđang ală ƀlàng sre mơ hơđang ală mơnơm, 
hơđang kòi mbo, hơđang tơrnòm pa, hơđang mơñà mơ hơđang ală phan ù tiah 
tơnggơs, hơđang jơi kòn mơnus mơ hơđang jơi phan poan jơng, mơ hơđang ală 
broă bòl glar bol mê neh lơh.’” 

12Behơ̆ Jerubabel, kòn klau Sealthiel, mơ Jôsua, kòn klau Jehôjadak, cau gơnoar 
dờng lam bồ ơn phan duh khoai, mơ làng bol gam wơl dòn bơr Jehôwa Yàng Tom 
Trồ bol khai dê, mơ jơnau bơto yal cau gơnoar hwơr Age dê, tài bơh Jehôwa Yàng 
Tom Trồ bol khai dê neh sồr khai tus, mơ làng bol rngòt di Yàng Jehôwa. 

13Gen Age, cau kong sồr Yàng Jehôwa dê, bơto yal làng bol in jơnau sồr Yàng 
Jehôwa dê, lah: “Añ ơm bal mơ bol mê,” Yàng Jehôwa đơs behơ̆. 

14Behơ̆ Yàng Jehôwa chồl hwềng nùs Jerubabel, kòn klau Sealthiel, kwang dờng 
at bồ lơgar Juda, mơ chồl hwềng nùs Jôsua, kòn klau Jehôjadak, cau gơnoar dờng 
lam bồ ơn phan duh khoai, mơ chồl hwềng nùs jơh làng bol gam wơl. Bol khai 
lòt tus, lơh broă bơt hìu Jehôwa Gơnap Gơnoar Dờng Làm Jơh la Yàng Tom Trồ 
bol khai dê, 

15tòm ngai bàr jơt poan kơnhai dơ̆ prau nam dơ̆ bàr rài at bồ bơtau Darius dê. 

Age 2 

Jơnau ho pơgon bơh bơta gơklŏ hìu duh khoai pa dê 
1Tòm ngai bàr jơt dùl kơnhai dơ̆ poh, gơs jơnau Yàng Jehôwa đơs mơ cau gơnoar 
hwơr Age lah: 

2“Đơs tĕ mơ Jerubabel, kòn klau Sealthiel, kwang dờng at bồ lơgar Juda, mơ 
Jôsua, kòn klau Jehôjadak, cau gơnoar dờng lam bồ ơn phan duh khoai, mơ làng 
bol gam wơl, lùp bol khai lah: 

3 ‘Ñcau la cau gam wơl tòm bol mê neh sền gŏ hìu do tòm bơta gơklŏ yau gơ dê 
taih? Tŭ do bol mê gŏ gơ mbe lơi taih? Gơwèt mơ bol mê, gơlơh kung be la ò kwơ 
ơ?’ 

4‘Mơya tŭ do, ơ Jerubabel, khin cha tĕ!’ Yàng Jehôwa đơs behơ̆. ‘Ơ Jôsua, kòn klau 
Jehôjadak, cau gơnoar dờng lam bồ ơn phan duh khoai, khin cha tĕ!’ Yàng Jehôwa 
đơs behơ̆. ‘Jơh làng bol tòm lơgar, khin cha tĕ mơ lơh broă. Bơh Añ ơm bal mơ 
bol mê,’ Yàng Jehôwa Gơnap Gơnoar Dờng Làm Jơh đơs behơ̆. 

5 ‘Jat be bơta ho bal Añ neh bơtào mơ bol mê tòm tŭ bol mê lik bơh Ejiptơ. Mơ 
Hwềng Añ gam ơm digùl bol mê, bañ rngòt.’ 

6 Bơh Yàng Jehôwa Gơnap Gơnoar Dờng Làm Jơh dê đơs be do: ‘Tòm dô êt jŏ, dô 
dơ̆ tai Añ rơp lơh lơnggơr ală tap trồ mơ plai ù, dàlềng mơ ù rañ rsơh. 

7Añ rơp lơh lơnggơr jơh ală lơgar, mơ ală phan màng jơh ală lơgar dê rơp tus 
tềng do, mơ Añ rơp lơh hìu do in bềng lìu bơta gơklŏ,’ Yàng Jehôwa Gơnap 
Gơnoar Dờng Làm Jơh đơs behơ̆. 

8‘Priă gơrê mơ Añ, màh gơrê mơ Añ,’ Yàng Jehôwa Gơnap Gơnoar Dờng Làm Jơh 
đơs behơ̆. 

9‘Bơta gơklŏ hìu do dê rơp dờng rlau mơ bơta gơklŏ hìu yau dê.’ Yàng Jehôwa 
Gơnap Gơnoar Dờng Làm Jơh đơs behơ̆. ‘Mơ tòm tiah do Añ rơp ai bơta pas gơs 
lơngap lơngai,’ Yàng Jehôwa Gơnap Gơnoar Dờng Làm Jơh đơs behơ̆.” 

Bơta lah pơrhơng mơ bơta ho bal 

10Tòm ngai bàr jơt poan kơnhai dơ̆ sin, tòm nam dơ̆ bàr rài at bồ Darius dê, gơs 
jơnau Yàng Jehôwa đơs mơ cau gơnoar hwơr Age, lah: 

11“Yàng Jehôwa Gơnap Gơnoar Dờng Làm Jơh đơs be do: ‘Lùp tĕ ală cau gơnoar 
ơn phan duh khoai bơh bơta boh lam: 

12Dilah gơs dô nă cau klơm poac neh ơn is sàng goh tòm ào jrùh khai dê, mơ ào 
khai dê gơtup di ƀañ, hala phan lơi neh ryă, hala tơrnòm, hala mơñà, hala phan 
sa lơi ndai, gen phan hơ̆ neh gơlik gơs sàng goh sơl?’” Ală cau gơnoar ơn phan 
duh khoai ho lah: “Ò.” 

13 Age đơs lah: “Dilah gơs dô nă cau neh kòl ƀơ̆ ƀơl bơh ƀư di ƀồc chơt mơ tup di 
dô nơm tòm ală phan hơ̆, gen phan hơ̆ gơlik ƀơ̆ ƀơl sơl?” Ală cau gơnoar ơn phan 
duh khoai ho wơl lah: “Phan hơ̆ rơp gơlik ƀơ̆ ƀơl.” 

14Gen Age đơs lah: “Yàng Jehôwa đơs lah: ‘Gơwèt hơ làng bol tòm lơgar do ơm 
di đap Añ kung behơ̆ sơl, mơ kung behơ̆ gơwèt mơ jơh ală broă tê bol khai lơh 
mơ phan lơi bol khai ơn gen kung gơlik ƀơ̆ ƀơl.’ 

15Mơya tŭ do, kơlôi sơwì tĕ ală bơta rơp tus bơh ngai do jơl tus hìng nau. Lài mơ 
tŭ dô pơnai lŭ neh ơn hơđang dô pơnai lŭ nàng bơt hìu duh khoai Yàng Jehôwa 
dê, 

16gen ală bơta gơlik gơs mbe lơi? Tòm tŭ dô nă cau tus di dô lŏ sre pal toès geh 
bàr jơt sah, mơya geh mìng jơt sah. Tòm tŭ dô nă cau tus di tiah pat tơrnòm ño 
nàng ai pram jơt yang, mơya gơs mìng bàr jơt yang lơm. 

17‘Añ neh ngui bơta ro rañ, but bơsềt, mơ mìu piar nàng lơh glài jơh ală broă tê 
bol mê lơh, bulah behơ̆ bol mê ò rê wơl mơ Añ, Yàng Jehôwa đơs behơ̆. 

18Kơlôi sơwì tĕ, bơh ngai do jơl tus hìng nau. Bơh ngai bàr jơt poan kơnhai dơ̆ 
sin, bơh di ngai mơnàng hìu duh khoai Yàng Jehôwa dê neh bơt. Kơlôi sơwì tĕ: 

19Gam gơs gar sơntìl lơi tòm đam sơl? Jơl tus di tŭ do, tòm ño, tòm chi ƀal, tòm 
chi lừu, mơ tòm chi ôlibe òhềt gơs plai ơ? Mơya bơh ngai do jơl hìng nau, Añ rơp 
ai lơngai lơngò bol mê in.’” 

Yàng Jehôwa ho bal mơ Jerubabel 
20Jơnau Yàng Jehôwa dê tus mơ Age dơ̆ bàr tòm ngai bàr jơt poan kơnhai hơ̆, 
lah:  

21“Đơs tĕ mơ Jerubabel, kwang dờng at bồ lơgar Juda, mơ lah: ‘Añ rơp lơh 
gơlơnggơr ală tap trồ mơ plai ù.  

22Añ rơp tuh tơlup ală sơbàn bơtau mơ tơnroh gơnap gơnoar ală lơgar làng bol 
bơdìh dê. Añ rơp tuh tơlup ală rơndeh lòs tòmlơh bal mơ ală cau at gơ; ală ơseh 
bal mơ ală cau hào gơ rơp dùh, kòp nă kong sreh tơnchơt bơh đào oh mi khai 
dê.’”  

23Yàng Jehôwa Gơnap Gơnoar Dờng Làm Jơh đơs lah: “Ơ Jerubabel, kòn klau 
Sealthiel, tòm ngai hơ̆ Añ rơp ai mê lơh gơs dĭ gơna Añ,” Yàng Jehôwa đơs: “Mơ 
Añ rơp lơh mê in kung be sơmbiat ƀang kì Añ jê, bơh Añ neh sac rwah mê.” Yàng 
Jehôwa Gơnap Gơnoar Dờng Làm Jơh đơs behơ̆. 

Sacari 

Sacari 1 

Ală bơta gơtơnggŏ 
(1:1 – 6:15) 

Bơto tơngkah pal gơjrañ sang glài 
1 Tòm kơnhai phàm nam dơ̆ bàr rài at bồ bơtau Darius dê, gơs jơnau Yàng 
Jehôwa đơs mơ cau gơnoar hwơr Sacari, kòn klau Beraci, sau Idô dê lah: 

2“Yàng Jehôwa neh gơjrañ ngan gơwèt mơ ồng pàng bol mê dê. 

3Gen tàng đơs tĕ mơ bol khai lah, Yàng Jehôwa Gơnap Gơnoar Dờng Làm Jơh đơs 
be do: ‘Rê wơl tĕ hơ Añ.’ Yàng Jehôwa Gơnap Gơnoar Dờng Làm Jơh đơs: ‘Gen 
Añ rơp rê wơl hơ bol mê.’ Yàng Jehôwa Gơnap Gơnoar Dờng Làm Jơh đơs behơ̆. 

4Bañ lơh kung be ồng pàng bol mê dê la cau mơ ală cau gơnoar hwơr tòm rài yau 
neh yal tơnggit bol khai in lah: Yàng Jehôwa Gơnap Gơnoar Dờng Làm Jơh đơs 
be do: ‘Pơrlac sang tĕ bơh di gùng iơh mơ bơh broă lơh iơh bol mê dê.’ Mơya bol 
khai ò bài iat, mơ kung ò ơn nùs tồr iat Añ, Yàng Jehôwa đơs behơ̆. 

5Ntềng đah ồng pàng bol mê dê taih? Mơ ală cau gơnoar hwơr hơ̆ neh kis gam 
sùm sùm sơl ơ? 

6Mơya ală jơnau đơs mơ ală bơta sồr lam Añ jê neh ai dĭ gơna Añ jê la ală cau 
gơnoar hwơr, ò di neh kup bàn ală ồng pàng bol mê ò ơ? Gen tàng bol khai neh 
gơjrañ sang glài mơ đơs lah: ‘Yàng Jehôwa Gơnap Gơnoar Dờng Làm Jơh neh lơh 
di pal gơwèt hơ gùng dà mơ broă lơh bol he dê, tòm toh jat be Kơnràñ neh lơh 
nền.’” 

Bơta gơtơnggŏ dơ̆ sơnròp: Ală cau hào ơseh 
7Tòm ngai bàr jơt poan kơnhai jơt dùl, la kơnhai Sebat, tòm nam dơ̆ bàr rài at bồ 
bơtau Darius dê, gơs jơnau Yàng Jehôwa đơs mơ cau gơnoar hwơr Sacari, kòn 
klau Beraci, sau Idô, mơ Sacari đơs lah: 

8 Tòm trồ mang añ neh gơs dô bơta gơtơnggŏ, añ gŏ di đap añ gơs dô nă cau hào 
ơseh pơrhê! Khai ơm ntào digùl ală tòm chi bơñàng tòm dô nơm thòng. Bơh 
ngkòi khai gơs ală ơseh pơrhê, ơseh gur, mơ ơseh kò. 

9Gen añ lùp lah: “Ơ Yàng añ jê, ală bơta do la ñchi taih?” Cau gơnrơh ơm đơs mơ 
añ ho lah: “Añ rơp sơnio mê in ală cau do la ñcau.” 

10Gen cau ơm ntào digùl tòm ală tòm chi bơñàng ho lah: “Do la ală cau mơ Yàng 
Jehôwa neh sồr lòt sền sơwì làm plai ù.” 

11Mơ bol khai yal broă mơ cau gơnrơh Yàng Jehôwa dê ơm ntào digùl ală tòm 
chi bơñàng mơ lah: “Bol hi neh lòt sền sơwì làm plai ù mơ gŏ làm jơh plai ù ơm 
tòm bơta ring lơngai.” 

12Gen cau gơnrơh Yàng Jehôwa dê đơs lah: “Ơ Yàng Jehôwa Gơnap Gơnoar Dờng 
Làm Jơh! Nđò jŏ tai Kơnràñ gam ò nđàc sơngit di Jerusalem mơ ală ƀòn dờng 
Juda dê mơ Kơnràñ neh gơhào gơjrañ tòm poh jơt sơnam taih?” 

13Gen Yàng Jehôwa ho wơl mơ ală jơnau kòñ nđàc mơ pơndòm pơniang cau 
gơnrơh neh đơs mơ añ. 

14Behơ̆ cau gơnrơh đơs mơ añ sồr añ tai lah, bơto yal tĕ jơnau do: “Yàng Jehôwa 
Gơnap Gơnoar Dờng Làm Jơh neh đơs: ‘Añ gơs nùs ƀoah pơrñat ngan bơh 
Jerusalem mơ Siôn. 

15Mơ Añ gơjrañ ngan gơwèt mơ ală làng bol kơlôi lah bol khai ơm ring lơngai 
mơ khat gơboh. Añ neh gơjrañ dô êt, mơya bol khai neh gơbơtơl bơta rung rài 
iơh rlau jơh.’ 

16Gen tàng Yàng Jehôwa đơs be do: ‘Añ ai nùs nđàc sơngit mơ rê wơl hơ 
Jerusalem; tềng hơ̆ hìu Añ rơp bơt bơtào wơl. Mơ che was rơp dang hơđang 
Jerusalem.’ Yàng Jehôwa Gơnap Gơnoar Dờng Làm Jơh đơs behơ̆. 

17Bơto yal tĕ oă rlau tai lah: Yàng Jehôwa Gơnap Gơnoar Dờng Làm Jơh đơs be 
do: ‘Ală ƀòn dờng Añ jê rơp geh bềng lìu pas gơs, mơ Yàng Jehôwa rơp dô dơ̆ tai 
pơndòm pơniang Siôn mơ sac rwah Jerusalem wơl.’” 

Bơta gơtơnggŏ dơ̆ bàr: ală ngke mơ ală cau chài tiar 
18Chòp añ pò mat tơnggòr sền; ne, gơs poan nơm ngke! 

19Añ lùp cau gơnrơh ơm đơs mơ añ lah: “Ală phan hơ̆ la ñchi taih?” Khai ho añ 
lah: “Hơ̆ la ală ngke neh lơh gơprah gơpring Juda, Israel mơ Jerusalem.” 

20Gen Yàng Jehôwa sơnio añ in sền poan nă cau chài tiar 

21Añ lùp lah: “Ñchi ală cau do rơp lơh taih?” Kơnràñ ho lah: “Hơ̆ la ală ngke neh 
lơh gơprah gơpring Juda tian gơs ò gơs cau lơi geh pò bồ hơđang; mơya ală cau 
chài tiar do neh tus nàng lơh bol khai in rngòt rngơt mơ pòng pă ală ngke ală 
làng bol neh yò tơngguh ngke tòmdră mơ lơgar Juda mơ lơh gơprah gơpring 
làng bol gơ dê.” 

Sacari 2 

Bơta gơtơnggŏ dơ̆ pe: Dô nă cau mơ che rnoas bơt hìu 
1 Añ tơnggòr sền hơđang; ne, di đap añ gơs dô nă cau at che rnoas bơt hìu tòm 
tê. 

2Gen añ lùp lah: “Ntềng đah ồng lòt taih?” Khai ho lah: “Añ lòt was Jerusalem 
nàng git gơ ơnàng mơ jòng ròt kàr lơi.” 

3Gen cau gơnrơh neh đơs mơ añ lik lòt, mơ dô nă cau gơnrơh ndai lòt tus nàng 
tìp khai, 

4mơ đơs mơ khai lah: “Ntoat tĕ, đơs mơ cau klau pơnu hơ̆ lah: Jerusalem rơp 
gơlik dô nơm ƀòn dờng ò gơs dơrñang, tài bơh gơs oă ngan cau mơ phan poan 
jơng ơm tòm hơ̆. 

5Yàng Jehôwa đơs: bơh Añ rơp la dơrñang ồs gùt dar gơ, mơ Añ rơp la bơta gơklŏ 
tòm gơ.” 

Jơnau hòi ală cau kong kup cèng rê wơl 
6Yàng Jehôwa đơs lah: “Guh tĕ! Guh tĕ! Dô tĕ bơh di lơgar đah đang; bơh Añ neh 
rsìh bol mê hơ tiah ngài be poan đah càl hơđang trồ.” Yàng Jehôwa đơs behơ̆. 

7“Guh tĕ, dô pleh tĕ hơ Siôn! Ơ bol mê la ală cau ơm mơ kòn ùr Babilôn dê! 

8Bơh Yàng Jehôwa Gơnap Gơnoar Dờng Làm Jơh đơs lah (tơnơ̆ mơ tŭ bơta gơklŏ 
Kơnràñ dê neh sồr tus hơ añ) pơnah ală lơgar neh phà tơnroh bol mê lah: bơh 
cau lơi ƀư di bol mê hơ̆ la ƀư di kòn mat Kơnràñ dê, 

9tŭ do, sền tĕ Añ rơp pò tê tòmdră mơ bol khai tian gơs bol khai rơp kong phà 
tơnroh bơh ală cau dĭ bol khai dê. Gen bol mê rơp git lah Yàng Jehôwa Gơnap 
Gơnoar Dờng Làm Jơh neh sồr añ lòt tus.” 

10“Ơ kòn ùr Siôn, driau dờng chò hòp tĕ! Bơh Añ tus mơ Añ ơm digùl bol ai.” Yàng 
Jehôwa đơs behơ̆. 

11Tòm ngai hơ̆, oă làng bol rơp pơjum wơl mơ Yàng Jehôwa mơ rơp gơlik gơs 
làng bol Añ jê. Añ rơp ơm digùl bol mê. Mơ bol mê rơp git lah Yàng Jehôwa Gơnap 
Gơnoar Dờng Làm Jơh neh sồr añ tus hơ bol mê. 

12Yàng Jehôwa rơp dòp geh Juda lơh gơs sre brê Kơnràñ dê tòm lơgar sàng goh, 
mơ dô dơ̆ tai Kơnràñ rơp sac rwah Jerusalem. 

13Ơm tĕ mŏ mŏ, ơ jơh làng bol, di đap Yàng Jehôwa; bơh Kơnràñ neh guh bơh di 
tiah ơm sàng goh Kơnràñ dê. 

Sacari 3 

Bơta gơtơnggŏ dơ̆ poan: Jôsua mơ Satan 
1 Gen Yàng Jehôwa sơnio añ in sền gŏ cau gơnoar dờng lam bồ ơn phan duh khoai 
Jôsua ntào di đap cau gơnrơh Yàng Jehôwa dê, mơ Satan ñă ntào di đah ma khai 
nàng yă khai. 

2 Cau gơnrơh Yàng Jehôwa đơs mơ Satan lah: “Ơ Satan, dan Yàng Jehôwa lah 
pơrhơng mê! Dan Yàng Jehôwa la Bơtau neh sac rwah Jerusalem lah pơrhơng 
mê! Cau do ò di kung be dô gơl lòng ồs sa neh tă tơlik bơh di ồs ò ơ?” 

3Mơ tai, Jôsua soh ồi ào ƀơ̆ ƀơl tòm tŭ khai ñă ntào di đap cau gơnrơh. 

4Cau gơnrơh đơs mơ ală cau ơm ntào di đap khai lah: “Hồ tĕ ồi ào ƀơ̆ ƀơl bơh di 
khai.” Gen cau gơnrơh đơs mơ Jôsua lah: “Sền tĕ, Añ neh tă sang bơta tồi glài mê 
dê, mơ Añ rơp tơnsoh ồi ào bơta pơjum neh jing bơka mê in.” 

5Gen añ đơs lah: “Kơt tĕ che pùt bồ sàng goh di bồ khai.” Behơ̆, bol khai kơt di bồ 
khai dô nơm che pùt bồ sàng goh, mơ tơnsoh ồi ào khai in tòm tŭ cau gơnrơh 
Yàng Jehôwa dê ơm ntào di gah. 

6Gen cau gơnrơh Yàng Jehôwa dê ai jơnau sồr Jôsua in mơ lah: 

7Yàng Jehôwa Gơnap Gơnoar Dờng Làm Jơh đơs be do: “Dilah mê cơnđòa lòt tòm 
gùng dà Añ jê mơ prap gàr bơta Añ sồr gen mê rơp at bồ hìu Añ, sền gàr ală ƀlàng 
hìu Añ, mơ Añ rơp ai mê in mut tòm sèng ală cau ntào tềng do. 

8 Tŭ do iat tĕ, ơ Jôsua cau gơnoar dờng lam bồ ơn phan duh khoai, mơ ală cau bal 
mơ mê nggui di đap mê la ală cau lơh rùp sơnio bơh ală bơta rơp tus: Añ rơp 
cèng cau duh broă Añ jê la Ntê Chi. 

9Bơh hơđang pơnai lŭ mơ Añ neh ơn di đap Jôsua, hơđang dô nơm lŭ hơ̆ gơs poh 
nơm gar mat, mơ Añ rơp pac jơnau hơđang gơ, mơ Añ rơp tă tơlik bơta tồi glài 
bơh di lơgar do tòm dô ngai,” Yàng Jehôwa Gơnap Gơnoar Dờng Làm Jơh đơs 
behơ̆. 

10 Yàng Jehôwa Gơnap Gơnoar Dờng Làm Jơh đơs lah: “Tòm ngai hơ̆, bol mê kòp 
nă rơp jà cau gơp ƀòn he tus nggui hơđơm tòm ño mơ tòm chi ƀal he dê.” 

Sacari 4 

Bơta gơtơnggŏ dơ̆ pram: Jơng đèng màh mơ bàr nơm chi ôlibe 
1Cau gơnrơh neh đơs mơ añ rê wơl, mơ neh pơrlai añ, kung be dô nă cau bic lơhă 
geh pơrlai guh wơl. 

2Khai lùp añ lah: “Ñchi mê gŏ taih?” Añ ho lah: “Añ gŏ dô nơm jơng đèng mơ màh 
lơm, gơs dô nơm gri hơđang bồ gơ dê mơ gơs poh nơm lơmpiat ồs hơđang gơ, 
gơs poh nơm ding di ală lơmpiat ồs. 

3 Kung gơs bàr nơm chi ôlibe ơm di gah gơ, dô nơm ơm đah ma gri, mơ dô nơm 
ơm đah kiau.” 

4Añ lùp cau gơnrơh ơm đơs mơ añ lah: “Ơ kơnràñ añ jê, ală bơta do la ñchi taih?” 

5Cau gơnrơh đơs mơ añ ho lah: “Mê ò git ală bơta do la ñchi ơ?” Añ ho lah: “Ơ 
kơnràñ añ jê, añ ò git.” 

6 Behơ̆ khai đơs mơ añ lah: “Do la jơnau Yàng Jehôwa đơs mơ Jerubabel: ‘Hơ̆ ò di 
la bơh gơnoar pràn, kung ò di la bơh gơnap gơnoar, mơya la bơh Hwềng Añ,’ 
Yàng Jehôwa Gơnap Gơnoar Dờng Làm Jơh đơs behơ̆. 

7Ơ mơnơm dờng ne, mê la ñcau taih? Ơm di đap Jerubabel mê gơlik gơs ƀlàng 
ring, mơ khai rơp cèng tơlik lŭ bồ digùl ală jơnau driau dờng lah: ‘Kòñ nđàc! Kòñ 
nđàc gơ in!’” 

8Gen gơs jơnau Yàng Jehôwa đơs mơ añ tai lah: 

9“Tê Jerubabel neh bơt mơnàng hìu duh khoai do, gen tê khai kung rơp lơh sir. 
Gen bol mê rơp git lah Yàng Jehôwa Gơnap Gơnoar Dờng Làm Jơh neh sồr añ tus 
mơ bol mê. 

10 Ñcau sền òsơp di ngai ală bơta dềt rhền taih? Cau rơp chò hòp sền gŏ che rnoas 
bơt hìu tòm tê Jerubabel. Poh nơm ồs đèng la gar mat Yàng Jehôwa sền sơwì làm 
jơh plai ù.” 

11 Gen añ lùp cau gơnrơh lah: “Bàr nơm tòm chi ôlibe ơm đah ma mơ đah kiau 
jơng đèng la ñchi taih?” 

12Añ lùp cau gơnrơh tai mơ lah: “Bàr nơm ntê chi ôlibe ơm di gah bàr nơm ding 
màh hòr lik mơñà be màh la ñchi taih?” 

13Khai ho lah: “Mê ò git ală bơta hơ̆ la ñchi ơ?” Añ đơs lah: “Ơ kơnràñ añ jê, añ ò 
git.” 

14Behơ̆ khai đơs lah: “Hơ̆ la bàr nă cau geh bong mơñà, nàng duh broă Yàng 
Jehôwa jơh plai ù dê.” 

Sacari 5 

Bơta gơtơnggŏ dơ̆ prau: Sră pồt gơ par 
1Gen añ sền tơnggòr tai, ne di đap añ gơs dô pang sră pồt gơ par! 

2Mơ khai lùp añ lah: “Ñchi mê gŏ taih?” Añ ho wơl lah: “Añ gŏ dô pang sră pồt gơ 
par, jòng bàr jơt tal, ơnàng jơt tal.” 

3Khai đơs mơ añ lah: “Hơ̆ la bơta srat sơntơm hơđang làm lơgar: kòp nă cau 
ntung kơñau rơp kong tơnroh jat be jơnau cih hơđang đah do sră; mơ kòp nă 
cau srat să rơp kong tơnroh jat be jơnau cih đah ne sră.” 

4Yàng Jehôwa Gơnap Gơnoar Dờng Làm Jơh đơs lah: “Añ rơp sồr sră lòt mơ gơ 
rơp mut tòm hìu cau ntung kơñau, mơ tòm hìu cau ai sơnđan Añ mơ srat să blac. 
Gơ rơp ơm tòm hìu hơ̆ mơ tơnroh hìu hơ̆, jơh ală chi mơ lŭ gơ dê.” 

Bơta gơtơnggŏ dơ̆ poh: Cau ùr tòm dô nơm bài 
5Gen cau gơnrơh neh đơs mơ añ lòt tus hơ añ mơ đơs lah: “Pò mat tơnggòr tĕ 
hơđang mơ sền phan lòt tus la ñchi.” 

6Añ lùp lah: “Ñchi hơ̆ taih?” Khai ho lah: “Hơ̆ la dô nơm bài.” Mơ khai đơs tai lah: 
“Hơ̆ la bơta tồi glài iơh bơsak làng bol tòm làm plai ù.” 

7Gen añ gŏ bơnap bài mơ trà geh yò tơngguh mơ gơs dô nă cau ùr nggui tòm bài. 

8Mơ khai đơs lah: “Hơ̆ la bơta iơh bơsak,” behơ̆ khai tơlo cau ùr mut wơl tòm bài 
mơ ai bơnap bài mơ trà trup wơl hơđang bơr bài. 

9Gen añ pò mat tơnggòr sền hơđang, di đap añ gơs bàr nă cau ùr gơs càl ơm tòm 
pơnđar bol khai dê. Bol khai gơs pơnđar kung be pơnđar klàng kò, mơ bol khai 
yò tơngguh bài hơđang digùl trồ mơ tiah. 

10Añ lùp cau gơnrơh ơm đơs mơ añ lah: “Ntềng đah bol khai cèng bài hơ̆ taih?” 

11Khai ho mơ añ lah: “Tus tòm tiah Sinar, nàng bơt dô nơm hìu gơ in; mơ tòm tŭ 
neh rcang sir rau, bol khai rơp ơn bài tòm tiah gơ dê tềng hơ̆.” 

Sacari 6 

Bơta gơtơnggŏ dơ̆ phàm: poan nơm rơndeh lòs tòmlơh 
1Añ pò mat tơnggòr sền hơđang tai, ne, gơs poan nơm rơndeh lòs tòmlơh lik bơh 
digùl bàr nơm mơnơm la ală mơnơm mơ kòng! 

2 Rơndeh dơ̆ sơnròp gơs ală ơseh pơrhê; rơndeh dơ̆ bàr ală ơseh jù; 

3 rơndeh dơ̆ pe ală ơseh kò; mơ rơndeh dơ̆ poan ală ơseh pàl sơnràng. 

4Añ lùp cau gơnrơh ơm đơs mơ añ lah: “Ơ Kơnràñ añ jê, ală phan hơ̆ la ñchi taih?” 

5 Cau gơnrơh ho wơl mơ añ lah: “Hơ̆ la poan nơm hwềng hơđang trồ dê, lik bơh 
di tiah bol gơ ơm ntào di đap mat Yàng jơh ală trồ tiah dê. 

6Rơndeh gơs ală ơseh jù lòt hơ lơgar đah đang, rơndeh gơs ală ơseh kò lòt hơ 
lơgar đah mattơngai mut, mơ rơndeh gơs ală ơseh pàl sơnràng lòt hơ lơgar đah 
đơm” 

7Tơnơ̆ mơ ală ơseh gơs gơnoar pràn neh lik lòt, bol gơ geh gơchồl lòt sền sơwì 
làm plai ù. Gen cau gơnrơh đơs lah: “Lòt tĕ sền sơwì làm plai ù!” Behơ̆ bol gơ lòt 
làm plai ù. 

8Chòp, khai hòi añ mơ lah: “Sền ne, ală ơseh lik lòt tus hơ đah đang neh lơh 
hwềng añ ơm rlô lơngai tòm lơgar đah đang.” 

Dô nơm sơgơn bơtau Sơmbut Ntê Chi dê 
9Gơs jơnau Yàng Jehôwa đơs mơ añ lah: 

10“Ai tĕ priă mơ màh bơh di ală cau kong kup cèng la Heldai, Tôbija, mơ Jedaiya 
neh rê wơl bơh Babilôn. Kung tòm ngai hơ̆ lòt tus tĕ hơ hìu Jôsia, kòn klau 
Sôphôni. 

11Ai tĕ priă mơ màh lơh gơs dô nơm sơgơn bơtau tơndau hơđang bồ cau gơnoar 
dờng lam bồ ơn phan duh khoai Jôsua, kòn klau Jehôjadak. 

12 Đơs tĕ mơ khai lah Yàng Jehôwa Gơnap Gơnoar Dờng Làm Jơh neh đơs be do: 
‘Do la dô nă cau gơs sơnđan la Sơmbut Ntê Chi, mơ khai rơp lik bơh di tiah khai 
dê mơ bơt bơtào hìu duh khoai Yàng Jehôwa dê. 

13Hơ̆ la să tòm khai rơp bơt bơtào hìu duh khoai Yàng Jehôwa in, mơ khai rơp 
geh bơta ryŭ ryơm, rơp nggui at bồ hơđang sơbàn khai dê, mơ khai rơp lơh gơs 
cau gơnoar ơn phan duh khoai hơđang sơbàn khai dê; mơ rơp gơs bơta 
gơtòmklac ring lơngai digùl bàr nơm gơnoar broă hơ̆.’ 

14Sơgơn bơtau rơp ai Heldai, Tôbija, Jedaiya, mơ Hen, kòn klau Jephaniah in, lơh 
gơs dô nơm phan kah kirsơnre tòm hìu duh khoai Yàng Jehôwa dê.” 

15Ală cau ơm ngài rơp tus mơ dong kòl tòm bơta bơt bơtào hìu duh khoai Yàng 
Jehôwa dê: mơ bol mê rơp git lah Yàng Jehôwa Gơnap Gơnoar Dờng Làm Jơh neh 
sồr añ tus mơ bol mê. Bơta hơ̆ rơp gơlik tus dilah bol mê ngac ngar dòn bơr lơh 
jat jơnau Jehôwa Yàng Tom Trồ bol mê dê. 

Sacari 7 

Ală tơngai ơt sa 
(7:1 – 8:23) 

Bơta song ring mơ bơta nđàc sơngit, ò di bơta ơt sa 
1Tòm nam dơ̆ poan rài at bồ bơtau Darius dê, gơs jơnau Yàng Jehôwa đơs mơ 
Sacari tòm ngai poan kơnhai sin, la kơnhai Kislep. 

2Làng bol tòm Betel neh sồr Sarejer mơ Regem Melek, bal mơ ală cau jat bol khai 
lòt tus rac dan bơta nđàc Yàng Jehôwa dê, 

3mơ lùp ală cau gơnoar ơn phan duh khoai tòm hìu duh khoai Yàng Jehôwa 
Gơnap Gơnoar Dờng Làm Jơh dê, bal mơ ală cau gơnoar hwơr lah: “Añ pal ñìm 
rac mơ ơt sa tòm kơnhai pram kung be añ neh lơh tòm oă sơnam neh rlau sơl 
ơ?” 

4Gen gơs jơnau Yàng Jehôwa Gơnap Gơnoar Dờng Làm Jơh đơs mơ añ lah: 

5“Lùp tĕ jơh làng bol tòm lơgar bal mơ ală cau gơnoar ơn phan duh khoai lah: 
‘Tòm tŭ bol mê ơt sa mơ ñìm rac tòm kơnhai pram kơnhai poh neh poh jơt 
sơnam do rau, ngan sơl la tài bơh Añ mơ bol mê ơt sa hơ̆ sơl ơ? 

6Mơ tŭ bol mê ñô mơ sa, ò di la bol mê mìng ñô sa tài bơh să tòm bol mê lơm ò 
ơ? 

7Ò di la ală jơnau Yàng Jehôwa neh kơnòm di ală cau gơnoar hwơr rài yau bơto 
yal tòm tŭ Jerusalem gơs ală cau ơm tòm gơ ơm tòm bơta pas sơm lơngap lơngai, 
bal mơ ală ƀòn gùt dar gơ, mơ tòm tŭ Negep mơ Sepelah gơs làng bol ơm ò ơ?’” 

Bơta lơh glài bơh sang lòi gơnoar sồr Yàng Tom Trồ dê 
8Mơ gơs jơnau Yàng Jehôwa đơs tai mơ Sacari, lah: 

9“Yàng Jehôwa Gơnap Gơnoar Dờng Làm Jơh đơs be do: ‘Lơh jat tĕ bơta song 
ring ngan, gơwèt tĕ bal mơ gơp tòm bơta nđàc sơngit mơ bơta kòñ gơboh kơ̆ 
dơn. 

10Bañ rồn bơklơn cau ùr bơnrau mơ cau kòn đòi, cau ơm tòp mơ cau rƀah lơòi. 
Bañ kơlôi sơnơng bơta iơh gơwèt bal mơ gơp.’ 

11Mơya bol khai ò bài ơn nùs tồr, mơ wèt ngkòi kră kơldang, mơ sềt tồr ò bài iat. 

12Bol khai lơh nùs bol khai dê kră kung be lŭ tơrneh, nàng ò iat bơta boh lam mơ 
ală jơnau Yàng Jehôwa Gơnap Gơnoar Dờng Làm Jơh dê neh đơs bơh Hwềng 
Kơnràñ dê kơnòm di ală cau gơnoar hwơr tòm rài yau. Behơ̆ Yàng Jehôwa Gơnap 
Gơnoar Dờng Làm Jơh gơjrañ dờng ngan. 

13Be tòm tŭ Añ hòi, bol khai ò bài iat, mơ tòm tŭ bol khai hòi, Añ kung ò bài iat, 
Yàng Jehôwa Gơnap Gơnoar Dờng Làm Jơh đơs behơ̆. 

14Mơ Añ neh rsìh bol khai bơh dô nơm càl wac brồng digùl ală lơgar mơ bol khai 
òhềt tŭ lơi git. Ù tiah bol khai lòi wơl rơp gơkòl sang lòi ngềt ngơt tian gơs ò gơs 
cau lơi rgơi lòt rê, mơ dô nơm lơgar niam mơnĕ neh gơlik gơs lơgar sang lòi ngềt 
ngơt.” 

Sacari 8 

Yàng Jehôwa ho pơgon ai lơngai Jerusalem in 
1Gơs jơnau Yàng Jehôwa Gơnap Gơnoar Dờng Làm Jơh đơs tai mơ añ lah: 

2Yàng Jehôwa Gơnap Gơnoar Dờng Làm Jơh đơs be do: “Añ ƀoah pơrñat bơh 
Siôn mơ bơta ƀoah pơrñat dờng ngan; Añ ƀoah pơrñat mơ bơta gơjrañ dờng.” 

3Yàng Jehôwa đơs be do: “Añ rơp rê wơl hơ Siôn, mơ ơm sùm digùl Jerusalem; 
Jerusalem rơp geh sơnđan la Ƀòn Dờng dòn song, mơ mơnơm Yàng Jehôwa 
Gơnap Gơnoar Dờng Làm Jơh dê rơp geh sơnđan la Mơnơm Sàng Goh.” 

4Yàng Jehôwa Gơnap Gơnoar Dờng Làm Jơh đơs be do: “Dô dơ̆ tai, ală ồng kra 
mò kra rơp nggui di ală gùng Jerusalem dê, kòp nă at gai jra tòm tê, tài bơh bol 
khai neh jòng sơnam. 

5Ală gùng tòm ƀòn dờng rơp gơs bềng ală kơnòm ùr kơnòm klau kơnhơl tềng 
hơ̆.” 

6Yàng Jehôwa Gơnap Gơnoar Dờng Làm Jơh đơs be do: “Tian gơs bơta hơ̆ sền 
gơlơh kung be broă ò rgơi lơh gơs di đap ală làng bol gam wơl tòm ală ngai do, 
mơ bơta hơ̆ kung gơlơh be ò rgơi gơlik gơs gơwèt mơ Añ sơl ơ?” Yàng Jehôwa 
Gơnap Gơnoar Dờng Làm Jơh đơs behơ̆. 

7Yàng Jehôwa Gơnap Gơnoar Dờng Làm Jơh đơs be do: “Añ rơp dong klàs làng 
bol Añ jê bơh di ală lơgar đah mattơngai lik mơ bơh lơgar đah mattơngai mut. 



1619 

 

 
Sră Goh 

© 2018, United Bible Societies. 
  

 

 

8Añ rơp cèng brê bol khai wơl nàng ơm tòm Jerusalem, bol khai rơp lơh gơs làng 
bol Añ jê, mơ Añ rơp lơh gơs Yàng Tom Trồ bol khai dê tòm bơta dòn song mơ 
song ring.” 

9Yàng Jehôwa Gơnap Gơnoar Dờng Làm Jơh đơs be do: “Bol mê la ală cau pa do 
kơno ală jơnau hơ̆ bơh bơr ală cau gơnoar hwơr neh gơs mat tòm tŭ bơt bơtào 
wơl mơnàng hìu duh khoai, la hìu Yàng Jehôwa Gơnap Gơnoar Dờng Làm Jơh dê, 
lơh tĕ tê bol mê dê gơlik pràn kơldang. 

10Lài mơ tŭ hơ̆ gen ò gơs jền tơngai cau in hala phan poan jơng in, hala kung ò 
gơs bơta ring lơngai lơi ală cau lik hala mut in bơh di ală cau sò tơm, mơ Añ neh 
lơh bol khai in kòp nă tòmdră wơl mơ cau ndai. 

11Mơya tŭ do Añ ò lơh di ală cau gam wơl tòm làng bol do kung be Añ neh lơh 
bơh lài,” Yàng Jehôwa Gơnap Gơnoar Dờng Làm Jơh đơs behơ̆. 

12“Bơh rơp gơs dô nă cau sih bơta ring lơngai; gar sơntìl rơp hòn niam, tòm ño 
rơp tơnggơs plai gơ dê, ù tiah rơp tơnggơs plai đo, ală tap trồ rơp dùh dà 
mơryuh. Añ rơp ai jơh ală bơta do lơh gơs sre brê ală cau gam wơl tòm làng bol 
do. 

13Ơ hìu Juda mơ hìu Israel! Bol mê neh gơlik gơs làng bol cau srat sơntơm digùl 
ală lơgar mbe lơi, gen Añ rơp dong klàs bol mê, mơ bol mê rơp gơlik gơs dô bơta 
lơngai. Bañ rngòt rngơt, mơya lơh pràn kơldang tĕ tê mê dê!” 

14Bơh Yàng Jehôwa Gơnap Gơnoar Dờng Làm Jơh đơs be do: “Kung be Añ neh 
lơh nền tơndùh bơta rung rài hơđang bol mê mơ ò tơnruc nùs tòm tŭ ồng pàng 
bol mê bơrcek Añ gơjrañ,” Yàng Jehôwa Gơnap Gơnoar Dờng Làm Jơh đơs behơ̆, 

15gen tŭ do Añ kung lơh nền gơwèt niam mơ Jerusalem mơ Juda sơl. Bañ rngòt 
rngơt! 

16 Do la ală bơta bol mê pal lơh: “Đơs tĕ jơnau song bal mơ gơp, cahrña song 
ngan mơ lơh bơh bơta ring lơngai tòm ală tiah cahrña bol mê dê. 

17Bañ rơndap bơta iơh tòmdră mơ cau gơp ƀòn bol mê dê; mơ bañ gơboh bơta 
srat să ma blac. Añ gơjrañ di jơh ală bơta hơ̆,” Yàng Jehôwa đơs behơ̆. 

Ơt sa tòm bơta chò hòp 
18Gen gơs jơnau Yàng Jehôwa Gơnap Gơnoar Dờng Làm Jơh dê tus tai mơ añ. 

19Yàng Jehôwa Gơnap Gơnoar Dờng Làm Jơh đơs be do: “Bơta ơt sa tòm kơnhai 
poan, kơnhai pram, kơnhai poh, mơ kơnhai jơt rơp gơlik gơs tŭ tơngai hòn chò 
mơ chò hòp, mơ la ală ngai pơjum sa lơngai lơngò hìu Juda in. Behơ̆ tàng kòñ 
gơboh bơta song ngan mơ bơta lơngap lơngai.” 

Mpồl làng bol gal lòt tus hơ Jerusalem 
20Yàng Jehôwa Gơnap Gơnoar Dờng Làm Jơh đơs be do: “Oă làng bol mơ oă cau 
tòm ală ƀòn dờng rơp tus, 

21mơ cau tòm ƀòn do lòt tus hơ ƀòn ne mơ đơs lah: ‘Bol he lòt tĕ mhar nàng rac 
dan Yàng Jehôwa mơ jòi jat Yàng Jehôwa Gơnap Gơnoar Dờng Làm Jơh. Să tòm 
añ kung lòt sơl.’ 

22Oă làng bol mơ oă lơgar dờng pràn kơldang rơp tus hơ Jerusalem nàng jòi jat 
Yàng Jehôwa Gơnap Gơnoar Dờng Làm Jơh, mơ rac dan mơ Kơnràñ.” 

23Yàng Jehôwa Gơnap Gơnoar Dờng Làm Jơh đơs be do: “Tòm ală ngai hơ̆, jơt nă 
cau bơh tòm jơh ală jơnau đơs mơ lơgar rơp at kơ̆ di tiang ào jrùh dô nă cau Juda 
dê mơ đơs lah: ‘Lòi tĕ bol hi lòt bal mơ mê, tài bơh bol hi neh kơno lah Yàng Tom 
Trồ ơm bal mơ mê.’” 

Sacari 9 

Ngai rơp tus làng bol Israel dê 
(9:1 – 14:21) 

Jơnau đơs hwơr bơh bơta cahrña lơh glài ală lơgar sò tơm di Israel 
1 Jơnau đơs Yàng Jehôwa dê tòmdră mơ lơgar Hadrak mơ gơ rơp ơm hơđang 
Damas. Bơh Yàng Jehôwa gơwèt hơ ƀòn dờng Aram dê, kung lơh behơ̆ mơ jơh 
ală jơi bơtiàn Israel dê; 

2kung ơm hơđang Hamat, ơm di nhàr gơ dê, mơ ơm hơđang Tirơ mơ Sidôn, 
bulah bol khai jak chài ngan. 

3Tirơ neh bơt să tòm he in dô nơm theng kơ̆ cê; gơ neh pơjum tơrgòm priă kung 
be gơnru thul, mơ màh kung be phan ƀơ̆ ƀơl tòm ală gùng. 

4Mơya, tŭ do Yàng Jehôwa rơp tă tơlik phan mơna gơ dê, mơ sơrbì sang bơta pas 
gơs gơ dê tòm dàlềng, mơ gơ rơp kong ồs sa pơrguc. 

5 Askalôn rơp gŏ bơta hơ̆ mơ rngòt; Gaja kung behơ̆ sơl rơp kong jê sồt bòl glar 
ngan, Ekrôn kung behơ̆, bơta kơp kòñ gơ dê neh roh rui jơh. Bơtau rơp kong 
tơnroh bơh di Gaja; Askalôn rơp ò gơs cau ơm. 

6Làng bol gơtòmbơcă rơp ơm tòm Asdôt, mơ Añ rơp pơndut bơta pơnhừ să ală 
cau Philistin dê. 

7Añ rơp tă sang ngài mhàm bơh di bơr bol khai, la phan ngkòr ngkàc bơh digùl 
sề bol khai dê. Ală cau gam wơl bol khai dê rơp gơrê bal mơ Yàng Tom Trồ bol 
he dê; mơ rơp gơlik gơs dô jơi bơtiàn tòm Juda, mơ Ekrôn rơp kung be làng bol 
Jebusit. 

8Gen Añ rơp sơntơp sàl nàng sền gàr hìu Añ jê, nàng ò gơs dô nă cau lơi lòt rê, ò 
gơs cau rồn bơklơn lơi jă trơm bol khai tai, bơh tŭ do Añ neh sền bol khai be kòn 
mat tòm Añ jê. 

Bơtau at bồ làng bol Yàng Tom Trồ dê rơp tus 

9 Ơ kòn ùr Siôn, hòn chò hừh hơh tĕ! Ơ kòn ùr Jerusalem, driau dờng tĕ! Ne, 
Bơtau ai dê tus mơ ai, Kơnràñ la Bơtau pha lin mơ ai bơta pha lin rlau, pơndêt 
să mơ hào hơđang dô nơm alàng, dô nơm alàng kòn, kòn alàng me dê. 

10 Añ rơp tă tơlik ală rơndeh lòs tòmlơh bơh dê Epraim, mơ ală ơseh tòmlơh bơh 
di Jerusalem: mơ àtak tòmlơh rơp kong dơrpă. Kơnràñ rơp ai gơnoar sồr bơta 
lơngap lơngai ală lơgar in. Gơnoar at bồ Kơnràñ dê rơp pò ơnàng bơh dàlềng do 
tus hơ dàlềng ne, mơ bơh Hiòng me tus di lồi plai ù. 

11 Đah mơ ai, tài bơh mhàm bơta ho bal Añ jê mơ ai, Añ rơp hồ toh ală cau ơm 
jàm ai dê bơh trồm tơrluh ò gơs dà. 

12Ơ ală cau ơm jàm gơs bơta gơn kơnòm, rê wơl tĕ hơ theng kơ̆ cê bol mê dê; 
ngai do Añ yal tơnggit lah Añ rơp rcang ai wơl mê in bàr dơ̆ rlau. 

13Añ rơp wàr Juda kung be Añ wàr àtak Añ jê mơ ơn Epraim kung be kam gơ dê; 
Ơ Siôn, Añ rơp bơtào tơngguh ală kòn klau mê dê tòmdră mơ ală kòn klau Grek 
dê mơ Añ rơp ngui mê gơlik kung be dô nơm đào tòm tê pràn cau tòmlơh dê. 

Yàng Jehôwa rơp tơlik mat 
14Gen Yàng Jehôwa rơp tơlik mat hơđang bol khai, kam Kơnràñ rơp àng gơcrà 
kung be puhlèp. Jehôwa Yàng Tom Trồ Gơnap Gơnoar Làm Jơh rơp uh kơlwòk; 
Kơnràñ rơp lòt tòm ală càl rbut đah đơm. 

15Yàng Jehôwa Gơnap Gơnoar Dờng Làm Jơh rơp rcang gàr bol khai, mơ bol khai 
rơp sa loan mơ jă tơnlề ală cau pañ sơna mơ lŭ. Bol khai rơp lơh gơtuh mhàm 
cau sò tơm bol khai dê kung be cau bơñul; bol khai rơp geh bềng kung be dô nơm 
jơrlŭ dà ngui nàng rsìh hơđang ală mum cơnòng duh khoai dê. 

16Tòm ngai hơ̆, Jehôwa Yàng Tom Trồ bol khai dê rơp dong klàs bol khai, bơh 
bol khai la mpồl belàt làng bol Kơnràñ dê. Bol khai rơp àng gơcrà tòm lơgar 
Kơnràñ dê kung be ală lŭ màng hơđang sơgơn bơtau. 

17Bơta niam mơnĕ mơ hàng mơnĕ Kơnràñ dê ò git nđò! Kòi mbo rơp lơh ală klau 
pơnu in bơtào dờng mơ tơrnòm pa lơh cau ơruh in chò hòp. 

Sacari 10 

Bơtào wơl Juda mơ Israel 
1Dan tĕ Yàng Jehôwa dùh mìu tòm kơnhai bơkào chi che; Yàng Jehôwa la Bơtau 
lơh gơs ală mhwal càl rbut. Kơnràñ dùh mìu dờng ală bol mê in, mơ ai biap hòn 
tòm ƀlàng kòp nă cau in. 

2 Tài bơh ală rùp ràk đơs bơta blac pơrlồm. Ală cau sền dà gŏ bơta gơtơnggŏ ma 
blac; bol khai yal bơta mpau ò song, mơ ai bơta pơndòm pơniang ò kwơ. Behơ̆ 
tàng làng bol nrah nring kung be belàt, kong rồn bơklơn tài bơh ò gơs cau ê. 

3Bơta gơjrañ mañ Añ jê neh gơguh tòmdră mơ ală cau ê, mơ Añ rơp lơh glài ală 
cau at bồ; bơh Yàng Jehôwa Gơnap Gơnoar Dờng Làm Jơh rơp kơlôi rcang bơh 

mpồl belàt Kơnràñ dê la hìu Juda, mơ lơh bol khai in gơlik gơs kung be ơseh jak 
tòm bơta tòmlơh. 

4Bơh di Juda rơp tus lŭ mum hìu, bơh di khai rơp gơs jơrmơng sơntơp sàl, bơh 
di khai rơp gơs àtak tòmlơh, bơh di khai rơp gơs jơh ală cau at bồ. 

5Bol khai rơp kung be ală cau ling jak tòm tiah tòmlơh, jă trơm cau sò tơm tòm 
bŏ tòm ală gùng ƀòn dờng; bol khai rơp tòmlơh, bơh Yàng Jehôwa ơm bal mơ 
bol khai, mơ bol khai rơp ơn bơta ƀàssìl hơđang ală cau hào ơseh. 

6“Añ rơp bơtơl pràn hìu Juda in, mơ dong tă hìu Jôsep dê. Añ rơp cèng bol khai 
rê wơl tài bơh Añ nđàc sơngit di bol khai. Bol khai rơp ơm kung be Añ neh ò sang 
lòi bol khai, bơh Añ la Jehôwa Yàng Tom Trồ bol khai dê, mơ Añ rơp ho wơl bol 
khai in. 

7Cau Epraim rơp gơlik gơs kung be ală cau ling jak tòmlơh, mơ nùs bol khai rơp 
chò hòp kung be cau ñô tơrnòm. Kòn sau bol khai rơp gŏ bơta hơ̆ mơ chò hòp; 
nùs bol khai dê rơp geh hừh hơh tòm Yàng Jehôwa. 

8Añ rơp lơh tềl tồ bol khai in git mơ pơjum tơrgòm bol khai. Bơh Añ neh dong 
tơwài bol khai; ntum khà bol khai dê rơp gal ngan kung be lài òr. 

9Bulah Añ neh rsìh bol khai digùl ală làng bol, mơya tòm ală lơgar ngài bol khai 
rơp kah wơl Añ. Bol khai cèng bal kòn sau bol khai dê mơ rê wơl. 

10Añ rơp cèng bol khai rê wơl bơh di Ejiptơ, mơ pơjum tơrgòm bol khai bơh di 
Asiri. Añ rơp cèng bol khai tus hơ tiah Galaat mơ Liban, tian gơs tềng hơ̆ rơp ò 
tang tiah bol khai in ơm. 

11Bol khai rơp tiă rlau dàlềng kalke bòl glar; mơ ryà dàlềng rơp kong pòng tơmù; 
mơ jơh ală tiah jrô hiòng Nil dê rơp soat rañ. Bơta pơnhừ să Asiri dê rơp kong 
tơmù, mơ gai gơnoar Ejiptơ dê rơp ò gam tai. 

12Añ rơp ai bol khai in bơta pràn kơldang tòm Yàng Jehôwa, mơ bol khai rơp lòt 
tòm sơnđan Kơnràñ dê,” Yàng Jehôwa đơs behơ̆. 

Sacari 11 

Bơta cahrña ală cau ê ò dòn song 
1Ơ Liban, pò tĕ ală mpồng mê dê, tồ ồs sa roh ală chi nho rề mê dê! 

2Ơ chi nho, pơt wòl tĕ bơh chi nho rề neh gơpừ, ală chi ryŭ ryơm neh roh rui! Ơ 
ală tòm cha tòm Basan, pơt wòl tĕ; brê dờng neh gơkòl kơl! 

3Iat tĕ jơnau pơt wòl ală cau ê belàt dê; bơta gơklŏ bol khai dê gơkòl lơh gơprah; 
Iat tĕ sap ơluh ơhùm ală klìu triă dê; ală rlau chi Jordan dê neh kòl tơnroh! 

Bàr sèng cau ê belàt 
4Jehôwa Yàng Tom Trồ añ jê đơs be do: “Ê tĕ ală belàt rơp cèng nàng lơh poac. 

5Ală cau blơi bol gơ neh sreh tơnchơt bol gơ mơ ò gơkòl lơh glài. Ală cau tac bol 
gơ đơs lah: ‘Jòng ro Yàng Jehôwa, bơh añ neh pas gơs!’ Ală cau ê bol gơ dê ò nđàc 
di bol gơ.” 

6Yàng Jehôwa đơs lah: “Añ rơp ò gam nđàc sơngit di ală cau ơm tòm ù, Añ rơp 
jào kòp nă bol khai tòm tê cau gơp ƀòn mơ cau bơtau bol khai dê. Bol khai rơp 
tơnroh ù tiah, mơ Añ rơp ò dong tă dô nă cau lơi klàs bơh di tê bol hơ̆ dê.” 

7Behơ̆ Añ ala mat ală belàt neh kă bro, Añ neh gơlik gơs cau ê ală belàt tòm mpồl 
cèng lơh poac: Gen Añ ai bàr nơm gai jra, dô nơm Añ sơnđan Bơta Nđàc mơ dô 
nơm la Bơta Gơs Dô Bă Bal, mơ Añ ê mpồl belàt. 

8Tòm dô kơnhai Añ neh tơlik pe nă cau ê. Mpồl belàt cù kìr di Añ, mơ Añ sơlo 
ngai sơlo ò jai kong tai bơh di bol gơ. 

9Behơ̆ Añ đơs lah: “Añ rơp ò lơh gơs cau ê bol mê tai. Belàt lơi chơt gen lòi tĕ gơ 
chơt; belàt lơi roh rui gen lòi tĕ gơ roh rui; ai ală belàt gam wơl gen belàt do rơp 
sa poac belàt ne.” 

10Gen Añ ai gai jra sơnđan la Bơta Nđàc mơ dơrpă gơ, gơltac jơnau ho pơgon mơ 
Añ neh ho bal mơ jơh ală làng bol. 

11Gơ neh kòl gơltac sang tòm ngai hơ̆; mơ ală belàt kòl cèng tac, la ală belàt neh 
kơp gơn Añ, bol gơ git hơ̆ la jơnau Yàng Jehôwa dê. 

12 Gen Añ neh đơs mơ bol khai lah: “Dilah sền gơlơh niam bol mê in, gen ai tĕ Añ 
in jền tơngai; mơya dilah ò gen bañ ai.” Behơ̆ bol khai kơr Añ in pe jơt pơnai priă. 

13Mơ Yàng Jehôwa neh đơs mơ Añ lah: “Sang tĕ khà priă hơ̆ cau lơh glah in, hơ̆ 
la khà priă neh lơh nền Añ in.” Añ ai pe jơt pơnai priă mơ sơrbì gơ cau lơh glah 
hìu Yàng Tom Trồ dê. 

14Lồc behơ̆ Añ dơrpă gai jra dơ̆ bàr ne Añ jê, sơnđan la Bơtau Gơs Dô Bă Bal, 
gơltac sang bơta tòmkơt digùl Juda mơ Israel. 

15Gen Yàng Jehôwa neh đơs mơ Añ lah: “Ai tĕ tai ală phan ngui dô nă cau ê tùl 
gơla dê. 

16Bơh Añ rơp bơtào tơngguh dô nă cau ê tòm lơgar, la cau ê rơp ò jòi belàt neh 
roh, ò kơlôi rcang belàt kòn, ò sơm belàt sồt rmàñ, ò siam belàt pràn, mơya rơp 
sa poac belàt niam rlau jơh, crè ală nđias jơng gơ dê.” 

17“Bòl glar ngan cau ê ò kwơ in, la cau ê sang lòi mpồl belàt! Dan đào srơp tơwòr 
tê khai dê mơ gar mat đah ma khai dê! Dan tơwòr tê khai dê rơp siar tơn, mơ gar 
mat đah ma khai dê jơngo tơn!” 

Sacari 12 

Jơnau đơs hwơr bơta pha lin rlau Jerusalem dê 

1Do la jơnau Yàng Jehôwa đơs bơh Israel. Yàng Jehôwa la Bơtau neh lì ală tap 
trồ, bơt mơnàng plai ù, mơ crơng gơs hwềng tòm kòn mơnus, neh đơs be do: 

2“Añ rơp lơh Jerusalem in gơlik gơs dô nơm mơngàn gơlơh ală làng bol gùt dar 
in sơwing bồ. Añ rơp tòmdră mơ Juda, kung behơ̆ sơl, Jerusalem rơp kòl cau sò 
tơm gơrwàng gùt dar. 

3Tòm ngai hơ̆, tòm tŭ jơh ală làng bol tòm ù pơjum bal tòmdră mơ Jerusalem, Añ 
rơp lơh Jerusalem in gơlik gơs kung be dô pơnai lŭ klềr cau ò rgơi pơrlă gơwèt 
mơ jơh ală làng bol. Jơh ală cau lơi kòñ pơrlă gơ gen să tòm bol khai rơp kong jê 
sồt.” 

4Yàng Jehôwa đơs: “Tòm ngai hơ̆, Añ rơp pù lơh kòp nơm ơseh mơ bơta nsràng 
rngòt, mơ ală cau hào ơseh gơlik sơnrang sơnrồng. Mơya Añ rơp ai mat sền gàr 
hìu Juda, tòm tŭ Añ pù ală ơseh làng bol dê lơh bol gơ in gơlik jơngo mat. 

5Gen ală cau kwang at bồ Juda rơp đơs tòm nùs he dê lah: ‘Làng bol Jerusalem 
gơs pràn kơldang tài bơh Yàng Jehôwa Gơnap Gơnoar Dờng Làm Jơh la Yàng 
Tom Trồ bol khai dê.’ 

6Tòm ngai hơ̆, Añ rơp lơh ală cau kwang at bồ Juda in gơlik gơs kung be dô nơm 
bơnhă ồs ơm digùl dô gơnru lòng, kung be dô nơm sơmpòl ồs ơm digùl ală cap 
kòi. Bol khai rơp chu pơrguc đah ma mơ đah kiau, jơh ală làng bol ơm gùt dar; 
mơ tŭ hơ̆ Jerusalem rơp geh cau ơm tai tòm tiah gơ dê, tòm Jerusalem.” 

7Yàng Jehôwa rơp ai bơta pha lin ală sàl ơm cau Juda dê sơnròp ngan, tồ bơta 
gơklŏ hìu Dabit dê mơ làng bol Jerusalem dê ò geh lin rlau mơ Juda. 

8Tòm ngai hơ̆, Yàng Jehôwa rơp cang kìng ală cau ơm tòm Jerusalem, tian gơs 
ală cau lơbơn rlau jơh tòm gùl bol khai rơp gơlik gơs kung be Dabit, mơ hìu Dabit 
rơp gơlik gơs kung be Yàng Tom Trồ, kung be cau gơnrơh Yàng Jehôwa dê ơm 
di đap bol khai. 

9“Tòm ngai hơ̆, Añ rơp lik lòt tơnroh jơh ală làng bol brồ lơh Jerusalem.” 

Ñìm rac bơh Bơtau mơ bol khai neh srơp bluh 
10 “Mơ Añ rơp tuh tơlik Hwềng bơta nđàc mơ bơta rac dan hơđang hìu Dabit mơ 
hơđang làng bol Jerusalem. Bol khai rơp sền gŏ Bơtau mơ bol khai neh srơp, mơ 
bol khai rơp ñìm rac bơh Kơnràñ kung be cau ñìm rac bơh dô nă kòn dùl, mơ 
ñìm rac sràt bơtang bơh Kơnràñ, kung be cau moat jrùng jê sồt bơh dô nă kòn 
klau tơnhoa he dê. 

11Tòm ngai hơ̆, rơp gơs bơta ñìm ngkè dờng tòm Jerusalem, kung be bơta ñìm 
ngkè Hadat Rimmôn dê tòm ƀlàng ring Megidô. 

12Lơgar rơp ñìm rac, kòp mpồl hìu nhă is gơ dê, bal mơ ală bau ùr ơm is bol khai 
dê: mpồl hìu nhă Dabit dê bal mơ ală bau ùr bol khai dê, mpồl hìu nhă Nathan dê 
bal mơ ală bau ùr bol khai dê, 

13mpồl hìu nhă Lebi dê bal mơ ală bau ùr bol khai dê, mpồl hìu nhă Simei dê bal 
mơ ală bau ùr bol khai dê, 

14mơ jơh ală mpồl hìu nhă gam wơl bal mơ ală bau ùr bol khai dê.” 

Sacari 13 

Rào goh tồi glài 
1Tòm ngai hơ̆ rơp gơs dô nơm croh dà gơ pò hìu Dabit mơ làng bol Jerusalem in, 
nàng rào goh bol khai bơh tồi glài mơ bơta ƀơ̆ ƀơl. 

Bơta duh khoai rùp ràk kòl tă tơlik 
2Yàng Jehôwa Gơnap Gơnoar Dờng Làm Jơh đơs lah: “Tòm ngai hơ̆, Añ rơp tă 
sang sơnđan ală rùp ràk bơh di lơgar, cau rơp ò tai kah bol gơ. Añ rơp tă tơlik 
ală cau gơnoar hwơr mơ hwềng bơta ƀơ̆ ƀơl bơh di lơgar. 

3Mơ dilah gơs cau lơi gam đơs hwơr, gen mè mơ bèp khai dê la cau neh deh khai, 
rơp đơs mơ khai lah: ‘Mê rơp ò geh kis, tài bơh mê neh ai sơnđan Yàng Jehôwa 
mơ đơs ală jơnau blac.’ Mơ mè bèp tòm khai dê la cau neh deh khai rơp sreh 
tơnchơt khai tòm tŭ khai đơs hwơr. 

4Tòm ngai hơ̆, kòp nă cau gơnoar hwơr rơp ƀàssìl bơh bơta gơtơnggŏ đơs hwơr 
khai dê; khai rơp ò soh ồi ào mơ sơnò be cau gơnoar hwơr nàng pơrlồm cau tai. 

5Khai rơp đơs lah: ‘Añ ò di la dô nă cau gơnoar hwơr. Añ la dô nă cau lơòr sre, ù 
tiah la phan tòm añ jê bơh tŭ añ gam kơnòm.’ 

6Dilah gơs cau lơi lùp khai lah: ‘Ală tềl sồt tòm ntơh mê dê hơ̆ la ñchi taih?’ Gen 
khai rơp ho lah: ‘Hơ̆ la ală tềl sồt añ neh kong tòm hìu ală cau bơyô añ jê.’” 

Cau ê kong kup, belàt nrah nring 
7 Yàng Jehôwa Gơnap Gơnoar Dờng Làm Jơh đơs lah: “Ơ đào, kah rngal tĕ tòmdră 
mơ cau ê belàt Añ jê, tòmdră mơ cau neh lơh jơnau tòmkơt mơ Añ! Pù lơh tĕ cau 
ê belàt, mơ ală belàt rơp nrah nring, mơ Añ rơp tơrwơl tê tòmdră mơ ală kòn 
dềt.” 

8Yàng Jehôwa đơs lah: “Tòm làm jơh lơgar, bàr pơnah pe rơp kong tă sang mơ 
tơnroh; bulah behơ̆, dô pơnah pe rơp gam wơl tòm hơ̆. 

9Añ rơp cèng tơmut dô pơnah pe hơ̆ tòm ồs, Añ rơp tiar bol khai kung be priă, 
mơ lòng bol khai kung be màh. Bol khai rơp hòi di sơnđan Añ, mơ Añ rơp ho wơl 
bol khai; Añ rơp đơs lah: ‘Bol khai la làng bol Añ jê,’ mơ bol khai rơp đơs lah: 
‘Yàng Jehôwa la Yàng Tom Trồ bol hi dê.’” 

Sacari 14 

Yàng Jehôwa tus mơ at bồ 

1Do, ngai Yàng Jehôwa dê rơp tus tòm tŭ ală phan phà kup rơp tòmpà digùl bol 
mê. 

2Añ rơp pơjum tơrgòm jơh ală lơgar tòm Jerusalem nàng tòmlơh mơ gơ, ƀòn 
dờng rơp kong tòmpìt, ală hìu rơp kong phà kơñau, cau ùr rơp kong cau bic 
bơklơn. Nggùl ƀòn dờng rơp kong kup cèng gơs dĭ; mơya làng bol gam wơl rơp 
ò kòl tă tơlik bơh di ƀòn dờng. 

3Gen Yàng Jehôwa rơp lik lòt tòmlơh mơ ală lơgar hơ̆, kung be Kơnràñ tòmlơh 
tòm ngai kơlìn gơtoă. 

4Tòm ngai hơ̆, jơng Kơnràñ dê rơp ntào hơđang mơnơm Ôlibe, đah mattơngai 
lik Jerusalem dê, mơ mơnơm Ôlibe rơp gơblah digùl, bơh đah mattơngai lik tus 
hơ đah mattơngai mut, lơh gơs dô nơm thòng dờng digùl nggùl mơnơm pơrdô 
hơ đah đang mơ nggùl pơrdô hơ đah đơm. 

5Bol mê rơp dô tòm thòng mơnơm Añ jê, bơh thòng digùl ală mơnơm rơp lòt 
ngài tus Ajal. Bol mê rơp dô kung be neh dô bơh bơta gơlơnggơr ù tòm ală ngai 
Ôsia dê la bơtau Juda. Gen Jehôwa Yàng Tom Trồ añ jê rơp tus, mơ jơh ală cau 
sàng goh tus bal mơ Kơnràñ. 

6Tòm ngai hơ̆ rơp ò gơs bơta àng, ò noat hala mrềt. 

7Hơ̆ rơp la dô ngai pơnjat sùm, ò gơs trồ ngai hala trồ mang, dô ngai Yàng Jehôwa 
git. Tòm tŭ tus trồ mang gen rơp gơs bơta àng. 

8 Tòm ngai hơ̆, dà kis rơp hòr lik bơh Jerusalem, nggùl hòr tus hơ dàlềng đah 
mattơngai lik, nggùl hòr tus hơ dàlềng đah mattơngai mut, tòm kơnhai prang 
mơ tòm kơnhai noat mrềt. 

9Yàng Jehôwa rơp lơh gơs bơtau at bồ jơh plai ù. Tòm ngai hơ̆ rơp gơs mìng dô 
Bơtau la Yàng Jehôwa lơm, mơ sơnđan Kơnràñ la sơnđan mìng dô sơnđan lơm. 

10Jơh plai ù, bơh Geba jơl tus hơ Rimmôn, đah đơm Jerusalem, rơp gơlik gơs 
kung be Arabah. Mơya Jerusalem rơp geh tơngguh jơnhoa hơđang tòm tiah gơ 
dê, bơh Mpồng Benjamin tus di tiah Mpồng Sơnròp, tus di Mpồng Mum, mơ bơh 
Theng Hananel tus di tiah pat tơrnòm ño cau bơtau dê. 

11 Rơp gơs cau ơm tềng hơ̆, gơ rơp ò tŭ lơi kong tơnroh tai. Jerusalem rơp geh 
ơm ring lơngai. 

12Do rơp la bơta pluh plàng mơ Yàng Jehôwa rơp ngui nàng lơh glài jơh ală làng 
bol tòmlơh mơ Jerusalem: poac bol khai dê rơp ồm lề tòm tŭ jơng bol khai gam 
ơm ntào, gar mat bol khai dê rơp ồm lề tòm mat bol khai dê, mơ lơmpiat bol khai 
dê rơp ồm lề tòm bơr bol khai dê. 

13Tòm ngai hơ̆, Yàng Jehôwa rơp đùh bơta rngòt rngơt dờng ngan hơđang ală 
cau. Kòp nă rơp at di tê dô nă cau gơp ƀòn he, mơ bol khai rơp brồ lơh cau do 
mơ cau ne. 



1627 

 

 
Sră Goh 

© 2018, United Bible Societies. 
  

 

 

14Juda kung rơp tòmlơh tòm Jerusalem. Phan mơna jơh ală lơgar ơm gùt dar rơp 
pơjum tơrgòm bal, gơs oă ngan màh, priă mơ ồi ào. 

15Kung gơs dô bơta pluh plàng behơ̆ tơnroh ală ơseh, ơseh alàng, làkđa, alàng, 
mơ jơh ală phan poan jơng tòm ală sàl hơ̆. 

16 Gen ală cau gam kis bơh tòm ală lơgar neh brồ lơh Jerusalem rơp guh tus tềng 
hơ̆ kòp sơnam nàng duh khoai Bơtau la Yàng Jehôwa Gơnap Gơnoar Dờng Làm 
Jơh, mơ pơjum sa ngai wèr Sàl ing. 

17Dilah gơs cau lơi tòm ală làng bol hơđang plai ù ò guh hơ Jerusalem nàng duh 
khoai Bơtau la Yàng Jehôwa Gơnap Gơnoar Dờng Làm Jơh gen bol khai rơp ò gơs 
mìu. 

18Dilah làng bol Ejiptơ ò guh nàng gơs dô bă bal tềng hơ̆ gen bol khai kung rơp ò 
gơs mìu. Yàng Jehôwa rơp đùh hơđang bol khai bơta pluh plàng mơ Kơnràñ neh 
ngui nàng lơh glài ală lơgar ò guh nàng pơjum sa ngai wèr Sàl ing. 

19Hơ̆ rơp la bơta lơh glài Ejiptơ mơ bơta lơh glài jơh ală lơgar ò guh nàng pơjum 
sa ngai wèr Sàl ing. 

20Tòm ngai hơ̆, jơnau “SÀNG GOH YÀNG JEHÔWA IN” rơp geh pac hơđang ală 
tiang rlềm ơseh dê, mơ ală glah tòm hìu Yàng Jehôwa dê rơp geh kung be ală 
mơngàn di đap cơnòng ơn phan duh khoai.  

21Kòp nơm glah tòm Jerusalem mơ tòm Juda rơp la sàng goh Yàng Jehôwa Gơnap 
Gơnoar Dờng Làm Jơh in, mơ jơh ală cau tus ơn phan ơn duh khoai rơp ai glah 
mơ gơm. Mơ tòm ngai hơ̆ rơp ò gam tai dô nă cau Kanaan tòm hìu Yàng Jehôwa 
Gơnap Gơnoar Dờng Làm Jơh dê. 

Malaci 

Malaci 1 

Jakôp geh kòñ gơboh, Esau kong gơjrañ kơuềng 
1Dô jơnau gơnoar hwơr. Jơnau Yàng Jehôwa đơs mơ Israel bơh Malaci. 

2 Yàng Jehôwa neh đơs lah: “Añ neh kòñ gơboh di bol mê.” Mơya bol mê lùp lah: 
“Mbe Kơnràñ neh kòñ gơboh di bol hi taih?” Yàng Jehôwa đơs lah: “Esau ò di la 
bi Jakôp ơ? 

3Mơya Añ neh kòñ gơboh dê Jakôp, mơ gơjrañ kơuềng dê Esau, mơ Añ neh lơh 
ală mơnơm khai dê gơlik gơs tiah sang lòi srau gòi, mơ lơh sre brê khai dê gơs 
tiah ơm ală so brê in tòm ƀlàng bràs.” 

4Dilah Edôm đơs lah: “Bulah bol hi neh kong bơcah lề, bol hi rơp bơt bơtào wơl 
ală tiah tơrlah tơrlơm.” Mơya Yàng Jehôwa Gơnap Gơnoar Dờng Làm Jơh đơs 
lah: “Bol khai rgơi bơt bơtào wơl, mơya Añ rơp sòr tơrlơm, jơl tus di tŭ bol khai 
geh sơnđan la lơgar iơh bơsak, la dô nơm làng bol mơ Yàng Jehôwa gơjrañ sùm 
sùm.” 

5Mat bol mê rơp gŏ bơta hơ̆ mơ bol mê rơp đơs lah: “Dờng ngan la Yàng Jehôwa 
làm jơh đah ne ală nhàr Israel dê!” 

Bơta ƀơ̆ iơh ală cau gơnoar ơn phan duh khoai dê 
6“Kòn klau ki ngàm di bèp khai dê, dĭ gơna ki ngàm di cau tòm khai dê. Dilah Añ 
la bèp gen ntềng đah bơta ki ngàm mơ Añ geh gơnoar dòp taih? Dilah Añ la cau 
tòm gen ntềng đah bơta duh rngòt mơ Añ gơs gơnoar dòp taih? Yàng Jehôwa 
Gơnap Gơnoar Dờng Làm Jơh đơs behơ̆. Ơ bol mê la ală cau gơnoar ơn phan duh 
khoai, bol mê la ală cau sền òsơp di sơnđan Añ. Mơya bol mê lùp lah: ‘Mbe bol hi 
sền òsơp di sơnđan Kơnràñ taih?’ 

7Bol mê ơn phan sa ƀơ̆ ƀơl hơđang cơnòng duh khoai Añ jê. Mơya bol mê lùp lah: 
‘Mbe bol hi neh lơh ƀơ̆ ƀơl Kơnràñ taih?’ Hơ̆ la tài bơh bol mê kơlôi lah: ‘Cơnòng 
Yàng Jehôwa di pal sền òsơp.’ 

8 Tòm tŭ bol mê cèng ală phan poan jơng jơngo mat lơh gơs phan ơn duh khoai, 
bơta hơ̆ la ò tìs sơl ơ? Tòm tŭ bol mê ơn ală phan poan jơng kwet gơlte hala kòp 
jê, bơta hơ̆ la ò tìs sơl ơ? Lòng ơn bol gơ cau kwang đơng lơgar mê in! Khai rơp 
niam nùs di mê hala khai rơp dòp phan mê sơl ơ?” Yàng Jehôwa Gơnap Gơnoar 
Dờng Làm Jơh đơs behơ̆. 

9“Tŭ do rac dan tĕ mơ Yàng Tom Trồ, bơh hơ̆ digơlan Kơnràñ rơp kòñ nđàc di 
bol he. Bol mê neh tìs, mơ Kơnràñ rơp yal tơlik bơta kòñ nđàc mơ dô nă cau lơi 
tòm bol mê sơl ơ?” Yàng Jehôwa Gơnap Gơnoar Dờng Làm Jơh đơs behơ̆. 

10“Ơ hơh, gơs cau lơi tòm bol mê pal til ală mpồng hìu duh khoai dê, tồ bol mê ò 
chu ồs di cơnòng duh khoai Añ jê tòm bơta ò kwơ.” Yàng Jehôwa Gơnap Gơnoar 

Dờng Làm Jơh đơs lah: “Añ ò niam nùs di bol mê, mơ Añ ò dòp phan ơn lơi bơh 
di tê bol mê. 

11Bơh đah mattơngai lik jơl tus di đah mattơngai mut sơnđan Añ la dờng digùl 
ală lơgar, mơ kòp bă tiah gơs chu kơlhô ơn sơnđan Añ in, mơ dô nơm phan ơn 
sàng goh; Bơh sơnđan Añ la dờng digùl ală lơgar,” Yàng Jehôwa Gơnap Gơnoar 
Làm Jơh đơs behơ̆. 

12Mơya bol mê neh lơh ngkòr ngkàc di sơnđan Añ tòm tŭ bol mê đơs lah: 
“Cơnòng duh khoai Yàng Jehôwa la ƀơ̆ ƀơl,” mơ đơs bơh phan ơn hơđang cơnòng 
lah: “Hơ̆ la phan pal sền òsơp.” 

13Bol mê đơs lah: “Ñchi gơs dô bơta bòl glar do taih!” Bol mê chềr muh sền òsơp 
di Añ. Yàng Jehôwa Gơnap Gơnoar Dờng Làm Jơh đơs behơ̆. “Bol mê cèng ală 
phan neh tòmpìt sơmbrơt hala kwet gơlte mơ kòp jê, mơ ơn bol gơlơh gơs ală 
phan ơn duh khoai, gen Añ pal dòp bol gơ bơh di tê bol mê sơl ơ?” Yàng Jehôwa 
đơs behơ̆. 

14“Pal srat sơntơm cau lơi in blac pơrlồm, la cau gơs tòm mpồl khai dê dô nơm 
phan poan jơng dam di pal mơ khai ho pơgon ơn gơ Yàng in, mơya khai ơn dô 
nơm phan poan jơng sồt rmàñ Yàng in!” Yàng Jehôwa Gơnap Gơnoar Dờng Làm 
Jơh đơs lah: “Bơh Añ la Bơtau Dờng, mơ sơnđan Añ la pal rngòt digùl ală làng 
bol.” 

Malaci 2 

Jơnau bơto tơngkah ală cau gơnoar ơn phan duh khoai 
1Mơ tŭ do, Ơ ală cau gơnoar ơn phan duh khoai, do la gơnoar sồr bol mê in. 

2Yàng Jehôwa Gơnap Gơnoar Dờng Làm Jơh đơs lah: “Dilah bol mê ò iat, mơ ò ai 
nùs ki ngàm di sơnđan gơklŏ Añ jê, gen Añ rơp tơndùh dô bơta srat sơntơm 
hơđang bol mê, mơ Añ rơp srat sơntơm ală bơta lơngai lơngò bol mê dê. Ngan 
Añ neh srat sơntơm rau, tài bơh bol mê ò ơn nùs duh rngòt di Añ. 

3Añ rơp lah pơrhơng kòn sau bol mê dê, rsìh è phan poan jơng hơđang muh mat 
bol mê dê, è ală phan ơn bol mê dê, mơ Añ rơp bơtrơh tơlik bol mê bơh di bơta 
gơs mat Añ jê. 

4 Git tĕ lah Añ neh ai jơnau gơnoar sồr do bol mê in nàng lơh bơta ho bal Añ jê 
mơ Lebi geh kơ̆ nền, Yàng Jehôwa Gơnap Gơnoar Dờng Làm Jơh đơs behơ̆. 

5 Bơta ho bal Añ jê mơ khai la bơta ho bal kis mơ lơngap lơngai, Añ neh ai khai 
in; bơta hơ̆ geh sơnđan la pal duh rngòt, mơ khai neh duh rngòt di Añ, mơ rngòt 
rơm să di sơnđan Añ. 

6Jơnau bơto sồr song ngan neh ơm tòm bơr khai, ò gơs dô jơnau lơi tìs tòm bơr 
khai dê, mơ ò gơs dô jơnau lơi tìs geh jòi bàn tòm sơndồi khai dê. Khai neh 

cơnđòa lòt bal mơ Añ tòm bơta song ngan mơ song ring, mơ neh lơh oă cau in 
pơrlac sang bơta tồi glài. 

7Bơh bơr sơndồi cau gơnoar ơn phan duh khoai dê pal prap gàr bơta git jak, mơ 
làng bol jòi bơta bơto sồr bơh di bơr khai dê, bơh khai la cau kong sồr Yàng 
Jehôwa Gơnap Gơnoar Dờng Làm Jơh dê. 

8Mơya, bol mê neh pleh lik bơh di gùng, jơnau bơto sồr bol mê dê neh lơh oă cau 
in gơtup pừ; bol mê neh lơh gơltac sang bơta ho bal Lebi dê,” Yàng Jehôwa Gơnap 
Gơnoar Dờng Làm Jơh đơs behơ̆. 

9Behơ̆ gen Añ neh lơh bol mê in kòl sền òsơp mơ kong ƀàssìl di đap jơh ală làng 
bol, tài bơh bol mê ò lòt jat ală gùng dà Añ jê mơya neh yal tơlik bơta ò song ngan 
tòm bơta bơto sồr mê dê. 

Cau Juda ò dòn song 
10Bol he jơh tơl nă ò di gơs dô nă Bèp ơ? Ò di dô nă Yàng Tom Trồ neh crơng gơs 
bol he ơ? Gen ñchi bơh tài bol he ò dòn song bal mơ gơp, lơh gơtup tìs di bơta ho 
bal mơ ală ồng pàng bol he dê taih? 

11Juda neh ò dòn song. Dô bơta ngkòr ngkàc neh gơs tòm Israel mơ tòm 
Jerusalem. Bơh Juda neh lơh ƀơ̆ ƀơl tiah sàng goh Yàng Jehôwa dê, bơta lơi khai 
kòñ gơboh, mơ tòmbau mơ kòn ùr dô nă yàng lơgar bơdìh. 

12Dan Yàng Jehôwa tơnroh khai bơh di ală sàl Jakôp dê, dilah cau lơi neh lơh bơta 
hơ̆, gơs cau lơi lơh cơng hala ho wơl, hala khai cèng phan ơn Yàng Jehôwa Gơnap 
Gơnoar Dờng Làm Jơh in kung behơ̆ sơl. 

13Dô bơta tai bol mê lơh: hơ̆ la bol mê ai dà mat tơnkram cơnòng duh khoai Yàng 
Jehôwa dê. Bol mê ñìm mơ pơt wòl tài bơh Kơnràñ ò tai wèt sền di ală phan ơn 
bol mê dê, hala chò dòp ală phan ơn hơ̆ bơh di tê bol mê dê. 

14Bol mê lùp lah: “Ñchi bơh tài behơ̆ taih?” Hơ̆ la tài bơh Yàng Jehôwa gơs kung 
be cau lơh cơng digùl mê mơ bau ùr mê neh bau bơh tŭ mê gam pơnu, bơh mê ò 
dòn song mơ khai, bulah khai la cau bơyô mê dê, la bau ùr bơta ho bal mê dê. 

15Ò di Yàng Tom Trồ neh lơh bol khai in gơlik gơs mìng dô nă lơm ò ơ? Tòm poac 
să mơ hwềng nùs bol khai gơrê bal mơ Kơnràñ. Mơ ñchi bơh tài lơh gơlik gơs 
mìng dô nă lơm taih? Hơ̆ la tài bơh Kơnràñ jòi dô jơi bơtiàn sàng goh. Behơ̆ 
kơrhia tĕ tòm hwềng nùs bol mê dê; bañ ơm ò dòn song mơ bau ùr mơ mê neh 
bau bơh tŭ mê gam pơnu. 

16Jehôwa Yàng Tom Trồ Israel dê neh đơs lah: “Añ gơjrañ di bơta lòi bau, mơ Añ 
gơjrañ di cau lơi jơm să he bơh bơta iơh bơsak be ồi ào khai dê,” Yàng Jehôwa 
Gơnap Gơnoar Dờng Làm Jơh đơs behơ̆. Behơ̆ gen, să tòm mê ai tồr iat tĕ, mơ 
bañ gơwèt ò dòn song mơ bau mê dê. 

17Bol mê neh lơh pơnjê Yàng Jehôwa bơh ală jơnau đơs bol mê dê. Bol mê lùp 
lah: “Mbe bol hi neh lơh pơnjê Kơnràñ taih?” Hơ̆ la tòm tŭ bol mê đơs lah: “Jơh 

tơl nă cau lơh bơta iơh la niam di đap mat Yàng Jehôwa, mơ Kơnràñ niam nùs di 
bol khai.” Hala “Ntềng đah Yàng Tom Trồ bơta song ngan dê taih?” 

Malaci 3 

Bơta tus cau kong sồr dê 
1 “Do, Añ sồr cau kong sồr Añ jê, khai rơp rcang wàs gùng di đap Añ, mơ Yàng 
Jehôwa mơ bol mê jòi jat rơp nisơna tus tòm hìu duh khoai Kơnràñ dê. Hơ̆ la cau 
kong sồr bơta ho bal dê rơp tus, la cau mơ bol mê niam nùs, ngan Kơnràñ lòt tus, 
Yàng Jehôwa Gơnap Gơnoar Dờng Làm Jơh đơs behơ̆. 

2 Mơya, ñcau rơp kong jai tòm ngai Kơnràñ tus taih? Ñcau rgơi ntào jai tòm tŭ 
Kơnràñ tơlik să taih? Bơh Kơnràñ kung be ồs cau chài tŏ tiar goh, kung be 
‘kơmbuh pìh’ cau chài pìh goh. 

3Bơh Kơnràñ rơp nggui kung be cau chài tŏ tiar goh hala kung be cau chài tŏ priă. 
Kơnràñ rơp lơh goh ală cau Lebi, lơh bol khai in goh kung be màh mơ priă, jơl 
tus di tŭ bol khai ơn Yàng Jehôwa in phan ơn tòm bơta song ring, 

4mơ ală phan ơn Juda mơ Jerusalem dê rơp geh Yàng Jehôwa niam nùs, kung be 
tòm ală ngai lài òr, kung be tòm ală sơnam yau òr. 

5Gen, Añ rơp tus rềp mơ bol mê nàng cahrña. Añ rơp sơrbac sơrbang lơh cơng 
tòmdră mơ ală cau gru jơnang, ală cau rềs àr dri tơlàr mơ ală cau srat să ma blac, 
tòmdră mơ ală cau sa kơñau jền tơngai cau lơh broă ơpah dê, rồn bơklơn ală cau 
ùr bơnrau mơ cau kòn đòi, ò lơh song ring gơwèt mơ cau ơm tòp, mơ ò duh rngòt 
di Añ,” Yàng Jehôwa Gơnap Gơnoar Dờng Làm Jơh đơs behơ̆. 

6“Bơh Añ la Yàng Jehôwa ò tŭ lơi tòmgơl; behơ̆, ơ bol mê la kòn sau Jakôp dê, bol 
mê ò gơkòl roh rui. 

7Bulah bơh di tŭ ală ngai ală ồng pàng bol mê dê tus di tŭ do, bol mê neh wèt 
sang ală bơta sồr lam Añ jê mơ ò prap gàr ală bơta hơ̆. Rê wơl tĕ mơ Añ gen Añ 
rơp rê wơl mơ bol mê,” Yàng Jehôwa Gơnap Gơnoar Dờng Làm Jơh đơs behơ̆. 
Mơya bol mê lùp lah: “Mbe bol hi rơp rê wơl taih?” 

Sa kơñau bơh di Yàng Tom Trồ 
8“Dô nă kòn mơnus rơp sa kơñau bơh di Yàng Tom Trồ sơl ơ? Mơya bol mê 
kơñau bơh di Añ.” Mơya bol mê lùp lah: “Mbe bol hi sa kơñau Kơnràñ taih? Bol 
mê neh sa kơñau tòm ală pơnah jơt mơ tòm ală phan ơn. 

9Bol mê kong srat sơntơm, jơh dô nơm làng bol bol mê dê, tài bơh bol mê neh sa 
kơñau bơh di Añ. 

10 Cèng tĕ jơh ală pơnah jơt tơmut tòm hìu đam, tồ gơs phan sa tòm hìu Añ. Lòng 
tĕ Añ tòm bơta do,” Yàng Jehôwa Gơnap Gơnoar Dờng Làm Jơh đơs behơ̆. “Mơ 
sền dilah Añ ò pò ală mpồng dềt hơđang trồ bol mê in, mơ tuh bơta lơngai lơngò 
oă ngan bol mê in, tian gơs ò tang tiah prap tai! 

11Añ rơp lah pơrhơng srah nting nàng gơ ò sa tơnroh ală plai đo bơh ù bol mê 
dê; mơ ală tòm ño tòm ală suơn bol mê dê rơp ò rung plai gơ dê lài mơ tŭ tus 
kơnhai pic plai,” Yàng Jehôwa Gơnap Gơnoar Dờng Làm Jơh đơs behơ̆. 

12“Gen jơh ală làng bol rơp kòp bol mê la gơs lơngai, bơh bol mê rơp la dô nơm 
lơgar hòn chò hừh hơh,” Yàng Jehôwa Gơnap Gơnoar Dờng Làm Jơh đơs behơ̆. 

13Yàng Jehôwa đơs lah: “Bol mê neh đơs ală bơta ò niam tòmdră mơ Añ. Mơya 
bol mê lùp lah: ‘Ñchi bơta bol hi neh đơs tòmdră mơ Kơnràñ taih?’ 

14Bol mê neh đơs lah: ‘Duh broă Yàng Tom Trồ la ò kwơ. Ñchi bol he neh dòp geh 
tòm tŭ prap gàr ală bơta Kơnràñ sồr mơ cơnđòa lòt tòm bơta jê sồt moat jrùng 
di đap Yàng Jehôwa Gơnap Gơnoar Dờng Làm Jơh taih? 

15Mơya tŭ do bol he kòp cau pơnhừ să la geh lơngai; ală cau lơh broă iơh bơsak 
ò di mìng geh bơtoah bơtoài, mơya tòm tŭ bol khai lòng Yàng Tom Trồ, bol khai 
kung geh klàs sơl.’” 

Phan ƀàn ală cau dòn song in 
16Tòm tŭ ală cau duh rngòt di Yàng Jehôwa tòmbơhbơr bal gen Yàng Jehôwa ơm 
iat mơ kơno. Dô pồt sră cih prap wơl neh geh cih di đap Kơnràñ bơh ală cau duh 
rngòt Yàng Jehôwa mơ duh rngòt di sơnđan Kơnràñ dê. 

17Yàng Jehôwa Gơnap Gơnoar Dờng Làm Jơh đơs lah: “Bol khai rơp gơrê bal mơ 
Añ, tòm ngai tòm tŭ Añ lơh gơlik gơs, hơ̆ la sre brê krơi is Añ jê. Añ rơp pơlai bol 
khai kung be mè bèp pơlai ală kòn bol khai dê la cau duh broă bol khai. 

18Mơ dô dơ̆ tai bol mê rơp gŏ bơta krơi is digùl cau song ring mơ cau iơh bơsak, 
digùl cau duh broă Yàng Tom Trồ mơ cau ò duh broă Kơnràñ.” 

Malaci 4 

Ngai dờng Yàng Jehôwa dê 
1 “Sền tĕ, ngai hơ̆ rơp tus, gơ sa hơng kung be bơnhă ồs. Jơh ală cau pơnhừ să bal 
mơ cau lơh bơta iơh bơsak rơp kung be rhe, mơ ngai hơ̆ rơp tus be ồs sa pơrguc 
bol khai,” Yàng Jehôwa Gơnap Gơnoar Dờng Làm Jơh đơs behơ̆. “Gen tàng rơp ò 
gam dô nơm ryas hala dô nơm ntê lơi lòi wơl bol khai in. 

2Mơya đah pơnah bol mê la cau duh rngòt di sơnđan Añ, mattơngai bơta song 
ring dê rơp guh, mơ bơta sơmbòi kòp jê ơm tòm ală pơnđar gơ dê. Bol mê rơp 
lik lòt mơ sơnđoh kung be kơnrồ me lik bơh wàng gơ dê. 

3Gen bol mê rơp jă trơm ală cau iơh bơsak, bol khai rơp kung be la bùh ơm 
hơđơm kơndòl jơng bol mê dê tòm ngai tòm tŭ Añ lơh ală bơta hơ̆,” Yàng Jehôwa 
Gơnap Gơnoar Dờng Làm Jơh đơs behơ̆. 

4“Kah wơl tĕ bơta bơto sồr dĭ gơna Añ jê la Môise, ală bơta sồr lam mơ boh lam 
mơ Añ neh ai khai in hơđang mơnơm Hôrep, nàng ai jơh làng bol Israel in. 

5 Ne, Añ rơp sồr cau gơnoar hwơr Eli tus mơ bol mê lài mơ tŭ tus ngai dờng mơ 
rngòt rngơt Yàng Jehôwa dê.  

6Khai rơp pơrlac nùs ală mè bèp wèt wơl mơ kòn sau bol khai dê, mơ nùs ală 
kòn sau wèt wơl mơ mè bèp bol khai dê; nàng Añ rơp ò tus ai bơta srat sơntơm 
mơ lơh glài lơgar do.” 

Koho - All Bible 
 

 

Mathiơ 

Mathiơ 1 

Sơnđan ồng pàng mơ bơta lik lìng Yàng Jesu Krist dê 
(1:1 – 2:23) 

Sơnđan ală ồng pàng Yàng Jesu Krist dê 
(Luka 3:23-38) 

1Sơnđan ală ồng pàng Yàng Jesu Krist dê, kòn sau Dabit, kòn sau Abraham dê. 

2Abraham tơnggơs Isak, Isak tơnggơs Jakôp, Jakôp tơnggơs Juda mơ ală oh mi 
khai dê, 

3Juda tơnggơs Pheres mơ Sereh bơh Tamar, Pheres tơnggơs Hesrôn, Hesrôn 
tơnggơs Aram, 

4Aram tơnggơs Aminadap, Aminadap tơnggơs Naasôn, 

5Naasôn tơnggơs Salmôn, Salmôn tơnggơs Bôô bơh Rahap, Bôô tơnggơs Ôbet 
bơh Rutơ, Ôbet tơnggơs Jese, 

6Jese tơnggơs Dabit la bơtau. Dabit tơnggơs Salômôn bơh bau ùr Uria dê, 

7Salômôn tơnggơs Rôbôam, Rôbôam tơnggơs Abija, Abija tơnggơs Asa, 

8Asa tơnggơs Jôsaphat, Jôsaphat tơnggơs Jôram, Jôram tơnggơs Ôsias, 

9Ôsias tơnggơs Jôtham, Jôtham tơnggơs Acas, Acas tơnggơs Ejekia, 

10Ejekia tơnggơs Manase, Manase tơnggơs Amôs, Amôs tơnggơs Jôsia, 

11 Jôsia tơnggơs Jekônia mơ ală oh mi khai, di tŭ gơtìp cau cèng hơ Babilôn. 

12Dơ̆ neh gơtìp cau cèng hơ Babilôn rau, gen Jekônia tơnggơs Salathiel, Salathiel 
tơnggơs Jerubabel, 

13Jerubabel tơnggơs Abiut, Abiut tơnggơs Eliakim, Eliakim tơnggơs Ajôr, 

14Ajôr tơnggơs Jadôk, Jadôk tơnggơs Acim, Acim tơnggơs Eliut, 

15Eliut tơnggơs Eleajar, Eleajar tơnggơs Mathan, Mathan tơnggơs Jakôp, 

16Jakôp tơnggơs Jôsep la bau klau Mari dê, ai Mari la cau deh Jesu sơnđan la 
Krist. 

17Behơ̆, bơh Abraham tus dê Dabit jơh ală la jơt poan rài, bơh Dabit tus dê tŭ 
gơtìp cau cèng hơ Babilôn la jơt poan rài, mơ bơh dê tŭ gơtìp cau cèng hơ 
Babilôn tus dê Bơtau Krist la jơt poan rài sơl. 

Yàng Jesu Krist lik lìng 

(Luka 2:1-7) 

18 Mơ tai, bơta lik lìng Yàng Jesu Krist dê neh gơlik gơs be do. Tòm tŭ Mari mè 
Yàng Jesu neh ho bau mơ Jôsep, mơya lài mơ tŭ bol khai òhềt ơm bal, gen khai 
neh bun bơh Yàng Hwềng Goh. 

19Jôsep bau klau khai dê, la cau song ring, ò bài lơh Mari in ƀàssìl, gen kòñ lòi 
òm. 

20Mơya tòm tŭ Jôsep kơlôi sơnơng bơh bơta hơ̆, gen dô nă cau gơnrơh Yàng dê 
tơnggŏ mơ khai tòm mpau mơ đơs lah: “Ơ Jôsep, kòn sau Dabit, bañ rngòt dòp 
tĕ Mari la bau mê, bơh kòn mơ khai neh bun hơ̆ la bơh Yàng Hwềng Goh. 

21 Khai rơp deh dô nă kòn klau, mê tơmoh sơnđan tĕ Kơnràñ la JESU, bơh 
Kơnràñ rơp dong làng bol Kơnràñ dê klàs bơh tồi glài.” 

22Jơh ală bơta do neh gơlik gơs, tồ gơlik di ngan be jơnau Yàng neh đơs bơh cau 
gơnoar hwơr lah: 

23 “Ne, dô nă cau ơruh rơp bun mơ deh dô nă kòn klau, Mơ cau rơp tơmoh 
sơnđan Kơnràñ la Emmanuel,” Gơtha la: “Yàng Tom Trồ ơm bal mơ bol he.” 

24Dơ̆ Jôsep kah rngal, gen lơh jat be jơnau cau gơnrơh Yàng dê neh sồr, mơ rò 
bau khai dê,  

25 mơ ò bic bal mơ khai jơl tus dê tŭ khai neh deh dô nă kòn klau, mơ Jôsep 
tơmoh sơnđan la JESU. 

Mathiơ 2 

Ală cau jak chài mơ bơtau Herôt 
1Tòm tŭ neh deh Yàng Jesu tòm Betlehem lơgar Jude rau, tòm rài bơtau Herôt, 
gơs ală cau jak chài bơh đah mattơngai lik lòt tus hơ Jerusalem lùp lah: 

2“Ntềng đah Bơtau làng bol Juda pa deh taih? Bơh bol hi neh gŏ sơmañ Kơnràñ 
bơh đah mattơngai lik, gen lòt tus nàng duh khoai Kơnràñ.” 

3Kơno jơnau hơ̆, bơtau Herôt bal mơ jơh Jerusalem ò suk ơm. 

4Gen cau bơtau pơjum jơh ală cau gơnoar lam bồ ơn phan duh khoai mơ ală cau 
bơto bơta boh lam làng bol dê mơ lùp bol khai lah: “Ntềng đah Bơtau Krist pal 
deh?” 

5Bol khai yal lah: “Tòm Betlehem lơgar Jude, bơh cau gơnoar hwơr neh cih be 
do: 

6 ‘Ơ Betlehem, tòm ƀòn Juda dê! Ngan mê ò di dềt rlau jơh mơ ală ƀòn dờng 
lơgar Juda dê ò, Bơh dê mê rơp gơlik dô nă cau kwang dờng, La Bơtau rơp ê gàr 
làng bol Israel Añ jê.’” 

7Gen bơtau Herôt hòi òm ală cau jak chài mơ lùp nền bơh sơmañ neh lik tòm tŭ 
lơi, 

8gen sồr bol khai lòt tus hơ Betlehem mơ đơs lah: “Lòt tĕ mơ jòi nền cê kòn dềt 
hơ̆, mơ tŭ neh bàn rau, gen yal tĕ añ in git, tồ añ in kung tus nàng duh khoai 
Kơnràñ sơl.” 

9Tòm tŭ kơno bơtau đơs rau, gen bol khai lik lòt. Ne, sơmañ mơ bol khai neh gŏ 
bơh đah mattơngai lik, lòt lài mơ bol khai tus dê tiah kòn dềt ơm, gen gơ ơm 
wơl. 

10Tòm tŭ gŏ sơmañ, gen bol khai hòn chò ò git lơh. 

11Bol khai mut tòm hìu, gŏ kòn dềt bal mơ Mari mè Kơnràñ, gen tơmbic să mơ 
duh khoai Kơnràñ. Gen bol khai pò ală phan màng mơ ơn Kơnràñ in la màh, 
kơlhô mơ cài trŭ. 

12Gen Yàng Tom Trồ yal bol khai in tòm mpau bañ rê wơl hơ Herôt, gen tàng 
bol khai lòt gùng ndai mơ rê hơ lơgar bol khai dê. 

Bơta dô pleh tòm lơgar Ejiptơ 
13Tòm tŭ bol hơ̆ neh lòt rau, ne, dô nă cau gơnrơh Yàng dê tơnggŏ mơ Jôsep tòm 
mpau mơ sồr lah: “Guh tĕ, cèng kòn dềt mơ mè Kơnràñ dô pleh tòm lơgar Ejiptơ, 
mơ kư̆ ơm tềng hơ̆ jơl tus dê tŭ añ yal mê in, bơh Herôt rơp jòi kòn dềt hơ̆ nàng 
tơnroh.” 

14Gen Jôsep guh, cèng kòn dềt mơ mè Kơnràñ tòm trồ mang mơ lòt hơ Ejiptơ, 

15 mơ kư̆ ơm tềng hơ̆ tus dê tŭ Herôt chơt, nàng gơlik di ngan be jơnau Yàng 
neh đơs bơh cau gơnoar hwơr lah: “Añ hòi kòn klau Añ jê lik bơh Ejiptơ.” 

Bơta tơnchơt ală kòn dềt 
16Dơ̆ Herôt gŏ ală cau jak chài neh pơrlồm khai, gen gơhào gơjrañ oă ngan, mơ 
sồr tơnchơt jơh ală kòn klau bơh bàr sơnam tus di oh nga tòm Betlehem mơ jơh 
kơnhwàl hơ̆, jat be tŭ tơngai ală cau jak chài neh yal khai in. 

17Behơ̆ gơlik di ngan be jơnau cau gơnoar hwơr Jeremi neh đơs: 

18 “Tòm Rama cau kơno jơnau driau, Ñìm rac mơ rac ròc dờng, Racel ñìm bơh 
ală kòn khai dê, Mơ ò bài cau pơndòm pơniang, bơh ală kòn ò gam tai.” 

Bơta rê wơl bơh Ejiptơ 
19Tòm tŭ Herôt neh chơt rau, gơs dô nă cau gơnrơh Yàng dê tơnggŏ mơ Jôsep 
tòm mpau tòm Ejiptơ mơ sồr lah:  

20“Guh tĕ, cèng kòn dềt mơ mè Kơnràñ rê wơl hơ lơgar Israel, bơh ală cau kòñ 
tơnroh bơta kis kòn dềt hơ̆ neh chơt rau.”  

21Gen khai guh cèng kòn dềt mơ mè Kơnràñ rê wơl hơ lơgar Israel.  

22Mơya tòm tŭ kơno Acelaus at bồ lơgar Jude ala Herôt bèp khai, gen Jôsep 
rngòt rê tềng hơ̆, mơ bơh Yàng Tom Trồ yal tòm mpau, gen tàng khai pleh tòm 
kơnhwàl Galile,  

23 tus ơm tòm dô nơm ƀòn dờng sơnđan la Nasaret, nàng gơlik di ngan be jơnau 
ală cau gơnoar hwơr neh đơs lah: “Cau rơp sơnđan Kơnràñ la Cau Nasaret.” 

Mathiơ 3 

Bơta rcang lài gơnoar broă Yàng Jesu dê 
(3:1 – 4:11) 

Gơnoar broă Jang Ƀaptis dê 
(Mak 1:1-8; Luka 3:1-18; Jang 1:19-28) 

1Tòm ală ngai hơ̆, Jang Ƀaptis tus bơto yal tòm ƀlàng ngềt ngơt Jude lah: 

2 “Gơjrañ sang glài tĕ, bơh lơgar đang trồ neh tus rềp.” 

3 Hơ̆ la bơh Jang Ƀaptis mơ cau gơnoar hwơr Esai neh đơs: “Gơs jơnau cau hòi 
driau tòm ƀlàng bràs lah: ‘Wàs tĕ gùng Yàng in, Bơsong tĕ ală gùng dềt Kơnràñ 
dê.’” 

4 Jang soh ào sơnò làkđa, kơt but mơ che gơltau, sa srah nting mơ dà kròt brê. 

5Tŭ hơ̆ làng bol Jerusalem, jơh Jude mơ làm tiah gùt dar Jordan lik lòt tus hơ 
khai, 

6yal glài he, mơ Jang lơh Ƀaptem bol khai in tòm hiòng Jordan. 

7 Mơya tòm tŭ Jang gŏ oă cau Pharisi mơ cau Saduse tus hơ khai nàng gơs 
Ƀaptem, gen khai đơs mơ bol hơ̆ lah: “Ơ jơi bơtiàn bơs tur ne, ñcau neh yal bol 
mê in pleh klàs dê bơta gơjrañ dờng rơp tus taih? 

8Gơlik tĕ plai di pal mơ bơta gơjrañ sang glài. 

9 Bañ khin đơs is lah: ‘Gơs Abraham la ồng pàng bol he dê.’ Bơh añ đơs mơ bol 
mê, Yàng Tom Trồ rgơi lơh ală lŭ do in gơlik gơs kòn sau Abraham dê. 

10 Tŭ do sùng neh ơn rềp dê tòm chi rau; dilah chi lơi ò gơlik plai niam, gen kơl 
mơ sang tòm ồs. 

11Đah mơ añ, añ lơh ƀaptem bol mê in mơ dà nàng yal tơlik bơta gơjrañ sang 
glài. Mơya Bơtau tus tơnơ̆ añ gơs gơnoar pràn rlau mơ añ, añ ò di pal at gơltau 
jă Kơnràñ dê. Kơnràñ rơp lơh ƀaptem bol mê in mơ Yàng Hwềng Goh mơ ồs. 

12Tê Kơnràñ at đồng, rơp puh làn goh ngan, chŏ kòi mi ơn tòm đam, ai nsiap 
gen chu tòm ồs hơng sùm.” 

Jang lơh ƀaptem Yàng Jesu in 
(Mak 1:9-11; Luka 3:21-22) 

13Tŭ hơ̆ Yàng Jesu bơh Galile lòt tus hơ Jang tòm hiòng Jordan nàng Jang lơh 
ƀaptem Yàng Jesu in.  

14Mơya Jang kư̆ ò bài lơh mơ đơs lah: “Să tòm añ pal dan Kơnràñ lơh ƀaptem 
añ in sồng di, mơ Kơnràñ tus hơ añ wơl ơ?”  

15Yàng Jesu ho lah: “Tŭ do kư̆ lơh tĕ, bơh bol he pal lơh wil tơl jơh ală broă song 
ring behơ̆.” Gen Jang dòn jơnau.  

16Dơ̆ neh ƀaptem rau, Yàng Jesu guh mo bơh dà. Ne, ală tap trồ gơ pò, mơ 
Kơnràñ gŏ Hwềng Yàng Tom Trồ dê be dô nơm sềm ntòp mù rơp hơđang 
Kơnràñ.  

17 Ne, gơs jơnau bơh đang trồ đơs lah: “Do la Kòn kòñ gơboh Añ jê, niam nùs Añ 
jơh ală bơta.” 

Mathiơ 4 

Yàng Jesu kong ơniai 
(Mak 1:12-13; Luka 4:1-13) 

1 Tŭ hơ̆, Yàng Hwềng lam Yàng Jesu tus tòm ƀlàng ngềt ngơt, nàng kong cà ràk 
ơniai. 

2Tòm tŭ neh ơt sa poan jơt ngai mơ poan jơt mơnang, gen Kơnràñ jơgloh. 

3Gen cà ràk la cau ơniai tus đơs mơ Kơnràñ lah: “Dilah Kơnràñ la Kòn Yàng Tom 
Trồ dê, gen sồr tĕ ală lŭ do gơlik gơs piang lă.” 

4 Kơnràñ ho lah: “Gơs jơnau cih lah: ‘Kòn mơnus kis ò di mìng kơnòm di piang 
lă lơm ò, mơya kung kơnòm di ală jơnau đơs lik bơh di bơr Yàng Tom Trồ sơl.’” 

5Gen cà ràk cèng Kơnràñ tus hơ ƀòn dờng sàng goh, ơn Kơnràñ hơđang bồ 
rkàng hìu duh khoai, 

6 mơ đơs lah: “Dilah Kơnràñ la Kòn Yàng Tom Trồ dê, ntruñ tĕ. Bơh gơs jơnau 
cih lah: ‘Bơh mê Yàng rơp ai gơnoar sồr ală cau gơnrơh Kơnràñ dê, Bol khai rơp 
đo mê tòm mpàng tê, Rngòt jơng mê gơtup di lŭ mòn.’” 

7 Yàng Jesu đơs lah: “Kung gơs jơnau cih lah: ‘Mê bañ lòng Yàng la Yàng Tom 
Trồ mê dê.’” 

8Cà ràk cèng tai Kơnràñ guh hơđang mơnơm jơnhoa ngan, sơnio Kơnràñ in jơh 
ală lơgar tòm dunnia, mơ bơta gơklŏ gơ dê, 

9mơ đơs lah: “Dilah Kơnràñ tơmbic să di đap añ mơ duh khoai añ, gen añ rơp ai 
Kơnràñ in jơh ală bơta do.” 

10 Gen Yàng Jesu đơs mơ gơ lah: “Ơ cà Satan, ruc tĕ. Bơh gơs jơnau cih lah: ‘Mê 
duh khoai tĕ Yàng la Yàng Tom Trồ mê dê, mơ duh broă mìng dô nă Kơnràñ 
lơm.’” 

11Gen cà ràk lòi Kơnràñ. Ne, gơs ală cau gơnrơh tus duh broă Kơnràñ. 

Gơnoar broă Yàng Jesu tòm kơnhwàl Galile 



1639 

 

 
Sră Goh 

© 2018, United Bible Societies. 
  

 

 

(4:12 – 18:35) 
Yàng Jesu sơntòm gơnoar broă Kơnràñ dê 

(Mak 1:14-15; Luka 4:14-15) 

12 Mơ tai, tòm tŭ Yàng Jesu kơno Jang neh kòl kup jàm, gen Kơnràñ pleh lòt hơ 
Galile. 

13 Kơnràñ lik bơh Nasaret mơ tus ơm tòm Kapenaum di gah dàlềng, tòm nhàr 
tiah Jebulun mơ Neptali, 

14nàng gơlik di ngan be jơnau cau gơnoar hwơr Esai neh đơs: 

15 “Tiah Jebulun mơ Neptali, Tiah rò gah dàlềng, đah ne Jordan, Hơ̆ la Galile ală 
làng bol Bơdìh dê! 

16Làng bol nggui tòm tiah klam jơngo Neh gŏ bơta àng dờng; Mơ bơta àng neh 
pơnđàng hơđang ală cau nggui hơđơm mƀur bơta chơt.” 

17 Bơh tŭ hơ̆, Yàng Jesu sơntòm bơto yal lah: “Bol mê gơjrañ sang glài tĕ, bơh 
lơgar đang trồ neh tus rềp.” 

Ală cau bơtê sơnròp 
(Mak 1:16-20; Luka 5:1-11) 

18Tòm tŭ lòt rò gah dàlềng Galile, Yàng Jesu gŏ bàr nă oh mi. Dô nă la Simôn 
kung sơnđan la Pier, mơ oh khai la Andre, ơm dang bơtơng tòm dàlềng, bơh bol 
khai la cau kup ka. 

19Kơnràñ đơs mơ bol khai lah: “Jat tĕ Añ; Añ rơp lơh bol mê in gơlik gơs cau 
dang bơtơng cau.” 

20Bol khai lòi bơtơng mo mơ jat Kơnràñ. 

21Bơh tềng hơ̆ lòt tai, Kơnràñ gŏ bàr nă oh mi ndai, la Jakơ kòn Sebede, mơ oh 
khai la Jang, ơm srồt bơtơng tòm ơhò bal mơ Sebede bèp bol khai. Gen Kơnràñ 
hòi bol khai. 

22Tŭ hơ̆ mo bol khai lòi ơhò mơ bèp bol khai dê mơ jat Kơnràñ. 

Yàng Jesu bơto, bơto yal mơ sơmbòi kòp Jê 
(Luka 6:17-19) 

23 Yàng Jesu lòt làm Galile, bơto sồr tòm ală hìu jum, bơto yal Jơnau Niam lơgar 
đang trồ dê, mơ sơmbòi tơl ală bơta kòp jê tòm làng bol.  

24Sơnđan Kơnràñ pơnro làm jơh lơgar Siri. Cau cèng jơh ală cau kòp, gơs tơl ală 
bơta kòp tê jê să, cau kòl cà lơh, cau kroă sơnrang, cau gơlte tus hơ Kơnràñ, mơ 
Kơnràñ sơm bol khai in bòi jơh.  

25Kung gơs mpồl làng bol oă bơh Galile, bơh Dekapôl, Jude, mơ đah ne Jordan 
lòt jat Kơnràñ sơl. 

Mathiơ 5 

Jơnau bơto sồr hơđang mơnơm 
1Yàng Jesu gŏ mpồl làng bol, gen guh hơđang mơnơm. Tòm tŭ Kơnràñ nggui, 
gen ală cau bơtê tus rềp. 

2Kơnràñ pò bơr mơ bơto bol khai lah: 

Bơta lơngai ngan 
(Luka 6:20-23) 

3“Lơngai ală cau gơs nùs rƀah bòl glar in, bơh lơgar đang trồ la bal mơ ală cau 
hơ̆! 

4 Lơngai ală cau moat jrùng in, bơh rơp geh pơndòm pơniang! 

5 Lơngai ală cau gơs nùs niam lơnhơn in, bơh rơp geh pơrdòn ù. 

6 Lơngai ală cau in jơgloh tơhìr bơh bơta song ring, bơh rơp geh hòm! 

7Lơngai ală cau gơs nùs kòñ nđàc in, bơh rơp geh kòñ nđàc! 

8 Lơngai ală cau gơs nùs sàng goh in, bơh rơp gŏ Yàng Tom Trồ! 

9Lơngai ală cau lơh gơtòmsòr in, bơh rơp geh sơnđan la kòn Yàng Tom Trồ! 

10 Lơngai ală cau in kong cau kup kơryan bơh bơta song ring, bơh lơgar đang 
trồ la bal mơ ală cau hơ̆! 

11 Lơngai bol mê in tài bơh Añ mơ gơkòl cau bơtat bơtròh, kup kơryan, mơ yă 
blac jơh ală bơta iơh. 

12 Hòn chò hừh hơh tĕ, bơh phan ƀàn bol mê dê la dờng hơđang trồ; bơh ală cau 
gơnoar hwơr lài mơ bol mê kung neh kong cau kup kơryan behơ̆ sơl.” 

Boh mơ bơta àng 
(Mak 9:50; Luka 14:34,35) 

13 “Bol mê la boh ù dê, mơya dilah roh ƀă, gen ai ñchi nàng lơh gơ in bă wơl taih? 
Gơ ò diơng ngui tai, mìng sang hơ bơdìh mơ cau jă dê gơ. 

14 Bol mê la bơta àng dunnia dê. Dô nơm ƀòn dờng bơt hơđang mơnơm gen ò 
rgơi ndơp. 

15 Kung ò gơs cau lơi chu đèng mơ ơn tòm thùng, mơya ơn hơđang jơng đèng, 
gen gơ sòl pơnđàng kòp nă cau in tòm hìu. 

16 Behơ̆, bơta àng bol mê dê pơnđàng tĕ di đap ală cau, nàng bol khai in gŏ ală 
broă niam bol mê dê, mơ jòng ro Bèp bol mê ơm hơđang trồ.” 

Bơta bơto bơh bơta boh lam 
17“Bañ tồnlah Añ tus nàng lơh roh bơta boh lam hala jơnau gơnoar hwơr; Añ 
tus ò di nàng lơh roh ò, mơya nàng lơh wil tơl. 

18 Bơh di ngan Añ đơs mơ bol mê, trồ tiah rơp roh, mơya dô tềl dềt dô cik tòm 
bơta boh lam kung ò gơs tŭ lơi roh, jơl tus di tŭ jơh ală bơta gơlik wil tơl. 



1641 

 

 
Sră Goh 

© 2018, United Bible Societies. 
  

 

 

19Behơ̆ dilah cau lơi lơh tìs dô bơta dềt rlau jơh tòm ală bơta sồr lam do mơ 
bơto cau lơh behơ̆, gen khai rơp geh sơnđan la dềt rlau jơh tòm lơgar đang trồ. 
Ai dilah cau lơi lơh jat mơ bơto sồr ală bơta sồr lam hơ̆, gen rơp geh sơnđan la 
dờng tòm lơgar đang trồ. 

20Bơh Añ đơs mơ bol mê, dilah bơta song ring bol mê dê ò lin rlau mơ bơta song 
ring ală cau bơto bơta boh lam mơ ală cau Pharisi dê, gen bol mê ò gơs tŭ lơi 
geh mut tòm lơgar đang trồ.” 

Bơta gơjrañ 
21 “Bol mê neh kơno jơnau bơto ală cau rài yau in lah: ‘Bañ tơnchơt cau,’ mơ 
‘cau lơi tơnchơt cau gen ò rgơi pleh dê bơta cahrña.’ 

22Mơya Añ đơs mơ bol mê: Dilah cau lơi gơjrañ dê oh mi he, gen ò rgơi pleh dê 
bơta cahrña; cau lơi wàc oh mi he, gen ò rgơi pleh di Mpồl Kwang Tơrña; ai cau 
lơi lah sơrpah oh mi he, gen ò rgơi pleh di ồs brah tìng. 

23Behơ̆, tòm tŭ mê ơn phan di cơnòng duh khoai, mơ kah wơl oh mi he gơs bơta 
gơtòmsò mơ he, 

24gen lòi tĕ phan ơn di đap cơnòng duh khoai, mơ rê wơl lơh gơtòmsòr mơ oh 
mi he lài, gen sồng tus ơn phan mê dê. 

25Tòm tŭ mê lòt gùng bal mơ cau yă wơn di mê, gen lơh gơtòmsòr mhar tĕ mơ 
khai, rngòt khai jào mê di đap cau kwang cahrña, mơ cau kwang cahrña jào mê 
tòm tê cau ling, mơ mê gơkòl ơm jàm mòn. 

26Di ngan Añ đơs mơ mê, mê gam siơ̆u dô su, kung ò geh lik klàs bơh hơ̆ sơl.” 

Bơta rềs àr bơrnàn 
27 “Bol mê neh kơno bơto lah: ‘Bañ tìs glài rềs àr bơrnàn.’ 

28Mơya Añ đơs mơ bol mê, dilah cau lơi sền cau ùr mơ gơs nùs hàm kòñ di khai, 
gen tòm nùs neh tìs glài rềs àr bơrnàn mơ khai rau. 

29 Behơ̆ dilah mat đah ma mê lơh mê in gơtup tìs, gen kơlwĕ tĕ mơ sang gơ; 
chan dô pơnah să mê kong roh rui la niam rlau mơ jơh să jan mê kong sơrbì 
tòm brah tìng. 

30 Mơ dilah tê ma mê lơh mê in gơtup tìs, gen koh tĕ mơ sơrbì gơ; chan dô pơnah 
să mê kong roh rui la niam rlau mơ jơh să jan mê kong sơrbì tòm brah tìng.” 

Bơta lòi bau 
(Mathiơ 19:9; Mak 10:11-12; Luka 16:18) 

31 “Kung gơs jơnau đơs lah: ‘Dilah cau lơi lòi bau ùr he, gen ai tĕ khai in sră 
tòmlòi.’ 

32 Mơya Añ đơs mơ bol mê, dilah cau lơi lòi bau ùr he, ò di bơh glài rềs àr 
bơrnàn, gen lơh bau he in gơlik gơs cau bơrnàn; ai cau lơi bau mơ cau ùr neh 
cau lòi hơ̆, gen kung tìs glài bơrnàn sơl.” 

Bơta srat să 
33 “Mơ tai, bol mê neh kơno đơs ală cau yau in lah: ‘Bañ sang jơnau srat să, mơya 
lơh sir tĕ jơnau srat să mê dê gơwèt mơ Yàng.’ 

34 Mơya Añ đơs mơ bol mê: Bañ srat să bơh bơta lơi; bañ sơnio trồ, tài bơh gơ 
la sơbàn Yàng Tom Trồ dê; 

35 bañ sơnio tiah, bơh gơ la kơrnòl jơng Yàng Tom Trồ dê; bañ sơnio Jerusalem, 
bơh gơ la ƀòn dờng Bơtau dờng dê. 

36Kung bañ sơnio bồ mê mơ srat să, bơh mê ò rgơi lơh dô dang sŏ in gơlik kò 
hala jù. 

37Mơya bol mê pal đơs: ‘Di, di’ hala ‘Ò, ò’ la tơl rau. Đơs rlau mơ ală jơnau do la 
gơlik bơh cà iơh.” 

Bơta sal tê 
(Luka 6:29, 30) 

38 “Bol mê neh kơno đơs lah: ‘Mat sal mat, sề sal sề.’ 

39Mơya Añ đơs mơ bol mê: Bañ tòmdră mơ cau iơh bơsak. Dilah cau lơi pah 
tơrmồ ma mê, gen ai tơn đah ne tai khai in. 

40Hala cau lơi kòñ yă mê, mơ ai ào dơlam mê dê, gen lòi khai ai tơn ào bơdìh tai. 

41Hala cau lơi kòñ kup mê lòt dô kơsồ, gen lòt tĕ bàr kơsồ bal mơ khai. 

42Cau lơi dan mơ mê, gen ai tĕ; cau lơi kòñ càn mơ mê, gen bañ lơh sềt.” 

Kòñ gơboh cau sò tơm 
(Luka 6:27-28, 32-36) 

43 “Bol mê neh kơno đơs lah: ‘Kòñ gơboh tĕ di cau gơp he, mơ gơjrañ kơuềng tĕ 
di cau sò tơm.’ 

44Mơya Añ đơs mơ bol mê: Kòñ gơboh tĕ di cau sò tơm di bol mê, mơ hòi dan 
tĕ cau lơi in kup kơryan bol mê, 

45nàng bol mê in lơh gơs kòn Bèp bol mê dê ơm hơđang trồ, bơh Kơnràñ sồr 
mattơngai lik pơnđàng cau iơh bơsak in mơ cau lơbơn niam in sơl, ai mìu cau 
song ring in mơ cau ò song ring in sơl. 

46Dilah bol mê kòñ gơboh di ală cau kòñ gơboh di he, gen gơs phan ƀàn lơi taih? 
Ală cau dar dia ò di lơh behơ̆ ò ơ? 

4 

7Mơ dilah bol mê mìng lùp còp să oh mi he lơm, gen gơs ñchi krơi mơ cau ndai 
taih? Ală làng bol bơdìh ò di lơh behơ̆ ò ơ?  

48 Behơ̆ bol mê gơlik gơs tĕ wil tơl, be Bèp bol mê hơđang trồ la wil tơl.” 

Mathiơ 6 

Bơta lơh broă niam 
1 “Kơrhia tĕ, tòm tŭ lơh broă niam, bañ lơh di đap cau nàng bol khai in gŏ. Dilah 
ò behơ̆, gen bol mê ò geh phan ƀàn lơi bơh dê Bèp bol mê ơm hơđang trồ. 

2Behơ̆ tòm tŭ mê pà gòi, bañ uh kơlwòk di đap he, be ală cau ma blac lơh tòm 
ală hìu jum mơ tòm ală gùng me, nàng geh cau jòng ro. Di ngan Añ đơs mơ bol 
mê, bol khai neh geh phan ƀàn bol khai dê rau. 

3Mơya tòm tŭ mê pà gòi, bañ lòi tê kiau mê git broă tê ma mê lơh, 

4tồ bơta pà gòi mê dê geh ndơp ndơr, mơ Bèp mê la Bơtau gŏ tòm tiah ndơp 
ndơr, rơp ai wơl mê in.” 

Bơta hòi dan 
(Luka 11:2-4) 

5 “Tòm tŭ bol mê hòi dan, bañ lơh be ală cau ma blac, bơh bol khai kòñ ntào hòi 
dan tòm ală hìu jum mơ di ală mum gùng, nàng cau in gŏ. Di ngan Añ đơs mơ 
bol mê, bol khai neh geh phan ƀàn bol khai dê rau. 

6Mơya tòm tŭ mê hòi dan, mut tĕ tòm ơdŭ, til mpồng, gen hòi dan mơ Bèp mê 
la Bơtau ơm tòm tiah ndơp ndơr; mơ Bèp mê la Bơtau gŏ tòm tiah ndơp ndơr, 
rơp ai wơl mê in. 

7Tòm tŭ bol mê hòi dan, bañ đơs ală jơnau rsĭ ò kwơ be làng bol bơdìh, bơh bol 
khai tồnlah jơnau đơs oă gen geh dòp. 

8Bañ đòm bol khai, bơh Bèp bol mê git ală bơta bol mê pal càng lài mơ tŭ bol 
mê dan mơ Kơnràñ. 

9Behơ̆ bol mê hòi dan tĕ be do: ‘Khoai Bèp bol hi ơm hơđang trồ; sơnđan Bèp 
gơs sàng goh; 

10Lơgar Bèp gơs tus; Nùs kòñ Bèp gơs di, tòm ù be trồ! 

11Dan ai bol hi in ngai do phan sa tơl ngai. 

12Dan toh glài bol hi in, be bol hi kung toh cau tìs glài mơ bol hi; 

13Dan bañ tơmut bol hi tòm bơta ơniai, mơya dong bol hi klàs bơh bơta iơh. 

[Bơh lơgar, gơnap gơnoar, gơklŏ gơrê bal mơ Bèp sùm sùm. Amen.’] 

14 Bơh dilah bol mê toh bơta tìs glài cau in, gen Bèp bol mê hơđang trồ kung rơp 
toh bol mê in sơl. 

15Mơya dilah bol mê ò toh bơta tìs glài cau in, gen Bèp bol mê kung ò toh bơta 
tìs glài bol mê in sơl.” 

Bơta ơt sa 

16“Tòm tŭ bol mê ơt sa, bañ lơh bơthĭ moat jrùng be cau ma blac, bơh bol khai 
lơh ñòp muh ñòp mat nàng cau in git bol khai ơt sa. Di ngan Añ đơs mơ bol mê, 
bol khai neh geh phan ƀàn bol khai dê rau. 

17Mơya tòm tŭ mê ơt sa, bong tĕ mơñà di bồ mơ tuh muh mat, 

18nàng cau in ò git mê ơt sa, mơya mìng Bèp mê la Bơtau ơm tòm tiah ndơp 
ndơr git. Mơ Bèp mê la Bơtau gŏ tòm tiah ndơp ndơr, rơp ai wơl mê in.” 

Phan màng ngan 
(Luka 12:33, 34) 

19 “Bol mê bañ prap lòi phan màng tòm ù, la tiah gơs mŏ tu mơ è sa siar roh, mơ 
cau blơ̆ tò ƀlong mut kơñau. 

20Mơya pal prap lòi phan màng he in hơđang trồ, la tiah ò gơs mŏ tu mơ ò gơs 
è sa siar roh, kung ò gơs cau blơ̆ tò ƀlong mut kơñau. 

21Bơh phan màng mê dê ơm tiah lơi, gen nùs mê kung ơm tềng hơ̆ sơl.” 

Đèng să jan dê 
(Luka 11:34-36) 

22“Đèng să jan dê la mat. Dilah mat mê niam, gen jơh să jan geh bềng bơta àng. 

23Mơya dilah mat mê ò niam, gen jơh să jan mê gơs klam jơngo. Behơ̆ dilah bơta 
àng tòm mê la klam jơngo, gen bơta klam jơngo do la dờng ò git nđò.” 

Bơta kơlôi rcang 
(Luka 16:13; 12:22-32) 

24“Ò gơs cau lơi rgơi duh broă bàr nă cau tòm, bơh rơp gơjrañ kơuềng di cau do 
mơ kòñ gơboh di cau ne, hala sền dờng màng di cau do mơ sền òsơp di cau ne. 
Ală bol mê ò rgơi duh broă Yàng Tom Trồ ndang mơ duh broă jền priă ndang. 

25Behơ̆ tàng Añ đơs mơ bol mê: Bañ kơlôi rcang bơh bơta kis he dê, ñchi ai sa, 
ñchi ai ñô, hala bơh să jan he dê, ñchi ai soh. Bơta kis ò di la màng rlau mơ phan 
sa, mơ să jan ò di la màng rlau mơ phan soh ò ơ?  

26Sền tĕ ală sềm hơđang trồ; gơ ò sih, ò toès, kung ò prap tòm đam, mơ Bèp bol 
mê hơđang trồ kung ròng siam gơ. Bol mê ò di la màng rlau mơ gơ ò ơ?  

27Gơs cau lơi tòm bol mê bơh kơlôi rcang mơ rgơi bơtơl rài kis he dô êt phuk 
sơl ơ?  

28Ñchi bơh tài bol mê kơlôi rcang bơh phan soh taih? Sền kơlôi tĕ di ală bơkào 
gun tòm ƀlàng hòn be lơi; gơ ò gơs bòl glar, ò rồi brài. 

29 Mơya Añ đơs mơ bol mê, bulah Salômôn tòm jơh bơta gơklŏ khai dê, kung ò 
gơs soh be dô nơm tòm ală bơkào hơ̆.  

30Behơ̆ dilah ñhơt tòm ƀlàng la jơi ngai do gam mơ ngai hìng sơrbì tòm bơnhă, 
mơ Yàng Tom Trồ tơnsoh gơ in behơ̆ sơl, tơ ài lah bol mê, ơ ală cau gơs dô êt 
bơta dòn ne!  

31Behơ̆ gen, bañ kơlôi rcang lah: ‘Ñchi bol he ai sa taih?’ ‘Ñchi ai ñô taih?’ ‘Ñchi 
ai soh taih?’  

32Bơh jơh ală bơta hơ̆ ală làng bol Bơdìh òs jòi jat; mơya Bèp bol mê hơđang trồ 
git bol mê pal ngui sa ală bơta hơ̆ rau.  

33Mơya lài ngan, jòi jat tĕ lơgar Yàng Tom Trồ mơ bơta song ring Kơnràñ dê, 
gen Kơnràñ rơp ai bơtơl jơh ală bơta hơ̆ bol mê in.  

34Behơ̆ gen, bañ kơlôi rcang bơh ngai hìng, bơh ngai hìng rơp kơlôi rcang ngai 
hìng in. Bơta bòl glar ngai lơi la tơl ngai hơ̆ in.” 

Mathiơ 7 

Bơta cahrña 
(Luka 6:37-38,41,42) 

1“Bañ cahrña cau lơi, nàng bol mê ò kòl cahrña. 

2 Bơh bol mê cahrña cau ndai be lơi, gen cau kung rơp cahrña di bol mê behơ̆ 
sơl; mơ bol mê was cau in mơ rnoas lơi, gen cau kung was wơl bol mê in mơ 
rnoas hơ̆. 

3Ñchi bơh tài mê sền gŏ thul tòm mat oh mi he mơ ò gŏ ròc dra tòm mat tòm he 
taih? 

4Mbe mê rgơi đơs mơ oh mi he lah: ‘Ai añ in tă thul bơh di mat bi,’ tòm tŭ mat 
tòm mê gam gơs ròc dra be gen taih? 

5Ơ cau ma blac, lài ngan tă tĕ ròc dra bơh di mat mê, gen sồng gŏ loh làng nàng 
tă thul bơh di mat oh mi mê dê. 

6Bañ ai so in phan sàng goh, kung bañ sơrbì lŭ kràng màng he dê sur in, rngòt 
gơ jă mơ jơng mơ gơ wơl kap crè bol mê mòn.” 

Dan, jòi, teh 
(Luka 11:9-13) 

7“Dan tĕ, rơp ai; jòi tĕ, rơp bàn; teh tĕ, rơp geh pò bol mê in. 

8Bơh dilah cau lơi dan gen geh, cau lơi jòi gen bàn, mơ cau lơi teh gen geh pò 
khai in. 

9Gơs ñcau tòm bol mê, dilah kòn klau dan piang lă mơ ai lŭ ơ? 

10Hala dilah kòn dan ka mơ ai bơs khai in ơ? 

11Behơ̆ dilah bol mê la cau iơh, mơ git ai kòn he in ală phan niam, tơ ài lah Bèp 
bol mê ơm hơđang trồ, ò ai phan niam ală cau in dan mơ Kơnràñ ò ơ? 

12 Behơ̆ bơta lơi mê kòñ cau lơh he in, gen lơh tĕ bơta hơ̆ bol khai in, bơh hơ̆ la 
tơnggume bơta boh lam mơ jơnau gơnoar hwơr dê.” 

Mpồng wềt 

(Luka 13:24) 

13“Mut tĕ mpồng wềt, bơh mpồng ơnàng mơ gùng dờng lam tus hơ bơta roh rui, 
mơ oă cau mut tềng hơ̆. 

14Ai mpồng wềt mơ gùng hat lam tus hơ bơta kis, mơ dô êt cau jòi geh.” 

Sền plai git chi 
(Luka 6:43-44) 

15“Kơrhia tĕ di ală cau gơnoar hwơr ma blac, la ală cau soh gơltau belàt lòt tus 
hơ bol mê, mơya tòm dơlam la so rhau jak kap crè. 

16Bol mê rơp đal git bol khai bơh plai bol khai dê. Gơs cau pic plai ño di tòm lò 
hala plai chi ƀal di rlau lò mrơt sơl? 

17Behơ̆ chi niam gen gơlik plai niam, mơ chi iơh gen gơlik plai iơh. 

18Chi niam ò rgơi gơlik plai iơh, mơ chi iơh kung ò rgơi gơlik plai niam. 

19 Chi lơi ò gơlik plai niam, gen kơl mơ sang tòm ồs. 

20 Behơ̆ bol mê rơp đal git bol khai bơh plai bol khai dê.” 

Añ ò git bol mê 
(Luka 13:25-27) 

21“Ò di kòp nă cau đơs mơ Añ lah: ‘Khoai Yàng, khoai Yàng,’ gen geh mut tòm 
lơgar đang trồ ò, mơya mìng cau lơi lơh jat nùs kòñ Bèp Añ jê ơm hơđang trồ. 

22Tòm ngai hơ̆ rơp gơs oă cau đơs mơ Añ lah: ‘Khoai Yàng, khoai Yàng, bol hi ò 
di neh ai sơnđan Kơnràñ mơ đơs hwơr, ai sơnđan Kơnràñ mơ bơtrơh ală cà, ai 
sơnđan Kơnràñ mơ lơh oă broă gơnap gơnoar ò ơ?’ 

23 Tŭ hơ̆ Añ rơp yal loh bol khai in git lah: ‘Ơ ală cau lơh bơta tồi glài iơh bơsak, 
Añ ò tŭ lơi git bol mê ò, lik lòt tĕ bơh di Añ.’” 

Bàr sèng cau bơt hìu 
(Luka 6:47-49) 

24“Behơ̆ cau lơi kơno ală jơnau Añ bơto do mơ lơh jat, gen kung be dô nă cau 
jak chài bơt hìu khai hơđang lŭ klềr. 

25Dùh mìu, dà tih, càl khồm druh dê hìu hơ̆, mơ hìu ò tơrlah bơh neh bơt hơđang 
lŭ klềr. 

26Ai cau lơi kơno ală jơnau Añ bơto do mơ ò lơh jat, gen kung be dô nă cau 
bơrngơl gơla bơt hìu khai hơđang bràs. 

27Dùh mìu, dà tih, càl khồm druh di hìu hơ̆, gen hìu tơrlah, tơrlơm lề oă ngan.” 

Gơnap gơnoar Yàng Jesu dê 
28 Tòm tŭ Yàng Jesu neh đơs ală jơnau hơ̆ rau, gen mpồl làng bol ai lơh crih crài 
bơh bơta bơto sồr Kơnràñ dê,  

29bơh Kơnràñ bơto bol khai dô bă gơs gơnoar, ò di be ală cau bơto bơta boh lam 
bol khai dê. 

Mathiơ 8 

Yàng Jesu sơmbòi cau dun 
(Mak 1:40-45; Luka 5:12-16) 

1Tòm tŭ Yàng Jesu mù bơh mơnơm, gơs mpồl làng bol oă lòt jat Kơnràñ. 

2Ne, gơs dô nă cau dun tus cùn khoai Kơnràñ mơ đơs lah: “Ơ Yàng, dilah Kơnràñ 
kòñ, gen rgơi lơh añ in gơs goh.” 

3Yàng Jesu ai tê ƀư di khai mơ đơs lah: “Añ kòñ, goh tĕ.” Gen dun khai goh mo. 

4 Yàng Jesu đơs tai mơ khai lah: “Bañ yal mơ cau lơi, mơya lòt tĕ sơnio să mê 
mơ cau gơnoar ơn phan duh khoai, mơ ơn phan be Môise neh sồr nàng lơh cơng 
bol khai in.” 

Yàng Jesu sơmbòi cau dĭ cau at dô rhiang ling dê 
(Luka 7:1-10) 

5Dơ̆ Yàng Jesu mut tòm Kapenaum, gơs dô nă cau at dô rhiang ling tus rac dan 
mơ Kơnràñ lah: 

6“Ơ Yàng, cau dĭ gơna añ kòp gơlte bic tòm hìu, jê bòl glar oă ngan.” 

7Yàng Jesu đơs lah: “Añ rơp tus sơmbòi khai in.” 

8Cau at dô rhiang ling ho lah: “Ơ Yàng, añ ò di pal nàng Kơnràñ in mut tòm hìu 
añ. Dan đơs mìng dô jơnau lơm gen cau dĭ gơna añ jê rơp geh bòi. 

9Bơh añ ơm tòm tiah gơnoar cau dê mơ kung gơs ală cau ling ơm tòm tiah 
gơnoar añ jê. Añ sồr cau do: ‘Lòt tĕ,’ gen khai lòt; sồr cau ne; ‘Tus tĕ,’ gen khai 
tus; mơ sồr cau dĭ añ: ‘Lơh tĕ broă do,’ gen khai lơh.” 

10Yàng Jesu kơno jơnau hơ̆ gen ai lơh krơi, đơs mơ ală cau lòt jat lah: “Di ngan 
Añ đơs mơ bol mê, Añ òhềt gŏ bơta dòn dờng be do tòm làng bol Israel. 

11 Añ đơs mơ bol mê, gơs oă cau bơh đah mattơngai lik mơ đah mattơngai mut 
rơp tus nggui sa bal mơ Abraham, Isak mơ Jakôp tòm lơgar đang trồ. 

12 Mơya ală kòn lơgar hơ̆ dê rơp gơkòl sơrbì hơ bơdìh tòm tiah klam jơngo, tềng 
hơ̆ rơp gơs ñìm rac mơ rkiat sề.” 

13Gen Yàng Jesu đơs mơ cau at dô rhiang ling lah: “Rê tĕ, jat be bơta mê neh dòn 
gen rơp gơs ngan behơ̆.” Cau dĭ gơna geh bòi di di jơ hơ̆. 

Yàng Jesu sơmbòi oă cau kòp jê 
(Mak 1:29-34; Luka 4:38-41) 

14Gen Yàng Jesu mut tòm hìu Pier, gŏ po me khai bic kòp prơm. 

15Chòp Kơnràñ ƀư dê tê mò, gen kòp prơm thit mo, mơ mò guh duh broă 
Kơnràñ. 

16Tòm mho hơ̆, cau cèng Kơnràñ in oă cau cà lơh. Kơnràñ ngui jơnau đơs mơ 
bơtrơh ală cà hơ̆, mơ sơmbòi jơh ală cau kòp jê, 

17 nàng gơlik di ngan be jơnau cau gơnoar hwơr Esai neh đơs lah: “Să tòm 
Kơnràñ neh àñ ơnòng ală bơta lơbơn lơño bol he dê, mơ mă àñ ală bơta kòp jê 
bol he dê.” 

Mbe lơh nàng jat Yàng 
(Luka 9:57-62) 

18Mơ tai, tòm tŭ Yàng Jesu gŏ mpồl làng bol oă ơm gùt dar, gen Kơnràñ sồr tiă 
đah bơtĭ ne tơnau. 

19Gơs dô nă cau bơto bơta boh lam tus đơs mơ Kơnràñ lah: “Ơ Cau Bơto, tiah 
lơi Ồng lòt, añ rơp lòt jat tềng hơ̆.” 

20Yàng Jesu đơs lah: “Pì gơs trồm, sềm gơs rsòn, mơya Kòn mơnus ò gơs tiah 
gòl bồ.” 

21Dô nă cau bơtê ndai đơs mơ Kơnràñ lah: “Ơ Yàng, dan ai añ in rê tơp bèp añ 
lài.” 

22Mơya Yàng Jesu đơs lah: “Jat tĕ Añ, lòi cau chơt tơp cau chơt bol khai dê.” 

Yàng Jesu lơh ring ngềt càl rbut 
(Mak 4:35-41; Luka 8:22-25) 

23Yàng Jesu mut tòm ơhò, ală cau bơtê jat Kơnràñ. 

24Nisơna gơlik rbut dờng tòm gùl dàlềng, tian gơs ryà dà gơ glơm tòm ơhò, 
mơya Yàng Jesu bic lơhă. 

25Ală cau bơtê tus pơrlai Kơnràñ mơ hòi lah: “Ơ Yàng, dan dong klàs bol hi. Bol 
he mòr chơt roh do!” 

26Yàng Jesu đơs lah: “Ơ ală cau gơs dô êt bơta dòn, ñchi bơh tài bol mê rngòt 
taih?” Chòp Kơnràñ ntào, lah pơrhơng càl mơ dàlềng, gen gơs ring drik ngan. 

27Ală cau hơ̆ ai lơh krơi ngan mơ đơs lah: “Cau do la ñcau gen tàng càl mơ dàlềng 
kung dòn bơr khai dê taih?” 

Yàng Jesu sơmbòi bàr nă cau cà lơh 
(Mak 5:1-20; Luka 8:26-39) 

28Tòm tŭ Yàng Jesu neh tiă đah bơtĭ ne rau, tòm kơnhwàl Gadara, gơs bàr nă 
cau cà lơh lik bơh bơtô ƀồc nàng tìp Kơnràñ; bol khai jàñ bơsak ngan, tian gơs 
ò gơs cau lơi khin lòt tòm gùng hơ̆.  

29Chòp bol khai hòi driau lah: “Ơ Kòn Yàng Tom Trồ, gơs ñchi jơnau digùl bol hi 
mơ Kơnràñ taih? Kơnràñ tus nàng lơh bòl glar bol hi lài mơ tŭ tus di tơngai lơh 
nền ơ?”  

30Mơ tai, ngài bơh di tiah hơ̆ gơs dô mpồl sur oă ngan ơm sa.  

31Ală cà rac dan lah: “Dilah Kơnràñ bơtrơh bol hi, dan ai bol hi in mut tòm mpồl 
sur ne.”  

32Kơnràñ sồr lah: “Lòt tĕ.” Ală cà lik, mut tòm mpồl sur; mpồl sur bơh kơh ntruñ 
tòm dàlềng, gen dà bŭ chơt jơh.  

33Ală cau ê sur ntoat dô, rê tòm ƀòn dờng, yal wơl jơh ală bơta, mơ jơnau bơh 
bàr nă cau cà lơh sơl.  

34Gen jơh ală cau tòm ƀòn dờng lik nàng tìp Yàng Jesu. Dơ̆ gŏ Kơnràñ, gen rac 
dan mơ Kơnràñ lik bơh nhàr kơnhwàl lơgar bol khai dê. 

Mathiơ 9 

Yàng Jesu sơmbòi cau gơlte 
(Mak 2:1-12; Luka 5:17-26) 

1Yàng Jesu mut tòm ơhò, tiă dàlềng rê hơ ƀòn Kơnràñ òs ơm. 

2Gơs cau tùng tus hơ Kơnràñ dô nă cau gơlte bic hơđang cơnòng. Yàng Jesu gŏ 
bơta dòn bol khai dê, gen đơs mơ cau gơlte lah: “Ơ kòn, kơ̆ tĕ nùs, tồi glài mê 
neh geh toh.” 

3Tŭ hơ̆ gơs bàr pe nă cau bơto bơta boh lam kơlôi òm lah: “Cau do đơs tràl 
sơrbil.” 

4Yàng Jesu git bơta kơlôi bol khai dê gen đơs lah: “Ñchi bơh tài bol mê kơlôi 
sơnơng iơh tòm nùs behơ̆ taih? 

5Tòm bàr jơnau đơs: ‘Tồi glài mê neh geh toh,’ hala ‘Ñă ntào tĕ mơ lòt,’ jơnau 
lơi la ƀuơn rlau taih? 

6Mơya tồ bol mê in git lah Kòn mơnus gơs gơnoar toh glài hơđang ù,” gen 
Kơnràñ đơs mơ cau gơlte lah: “Ñă ntào tĕ, at cơnòng mơ rê hìu mê.” 

7Cau gơlte ñă ntào mơ rê hìu khai. 

8Mpồl làng bol gŏ bơta hơ̆, gen rngòt rngơt ngan mơ jòng ro Yàng Tom Trồ la 
Bơtau neh ai cau in gơnoar behơ̆. 

Yàng Jesu hòi Mathiơ 
(Mak 2:13-17; Luka 5:27-32) 

9Yàng Jesu lòt bơh tềng hơ̆, gŏ dô nă cau sơnđan la Mathiơ nggui tòm tiah boh 
dia, gen sồr khai lah: “Jat tĕ Añ.” Khai ñă ntào mơ jat Kơnràñ. 

10 Tòm tŭ Yàng Jesu nggui sào tòm hìu, gơs oă cau dar dia mơ cau glài tus nggui 
bal mơ Kơnràñ mơ ală cau bơtê Kơnràñ dê. 

11Cau Pharisi gŏ behơ̆ gen đơs mơ cau bơtê Kơnràñ dê lah: “Ñchi bơh tài Cau 
Bơto bol mê dê sào bal mơ cau dar dia mơ cau glài taih?” 

12Yàng Jesu kơno jơnau hơ̆ gen đơs mơ bol khai lah: “Cau pràn kơldang ò càng 
cau gơnoar sơnơm ò, mơya la cau kòp jê. 

13 Lòt tĕ bơtê git jơnau gơtha sèng do: ‘Añ kòñ bơta kòñ nđàc, ò kòñ phan ơn 
duh khoai ò.’ Bơh Añ tus ò di nàng hòi cau song ring ò, mơya nàng hòi cau glài.” 

Jơnau lùp bơh bơta ơt sa 
(Mak 2:18-22; Luka 5:33-39) 

14Tŭ hơ̆ ală cau bơtê Jang dê tus hơ Yàng Jesu mơ đơs lah: “Ñchi bơh tài bol hi 
mơ ală cau Pharisi òs ơt sa, ai cau bơtê Ồng dê ò ơt sa taih?” 

15Yàng Jesu ho lah: “Tòm tŭ cau bơrtơu gam ơm mơ oh mi bơyô he, gen bol khai 
rgơi moat jrùng sơl? Mơya tus di tŭ cau bơrtơu geh cèng lik bơh bol khai, gen 
sồng bol khai ơt sa. 

16Ò gơs cau lơi ai bài tơrme mơ tơmbồl di ào klar, bơh bài tơrme rơp lơh gơprơt 
sèt ào klar, mơ tiah sèt gơlik iơh rlau tai. 

17Kung ò gơs cau tròc tơrnòm pa tòm nhồng gơltau yau, dilah lơh behơ̆ gen 
bơcah nhồng, tơrnòm hòr lik, mơ nhồng kung roh sơl. Mơya cau tròc tơrnòm 
pa tòm nhồng gơltau pa, gen jơh bàr bơta hơ̆ gam niam lơm.” 

Kòn ùr Jeru dê mơ cau ùr pìng mhàm 
(Mak 5:21-43; Luka 8:40-56) 

18Tòm tŭ Yàng Jesu đơs ală jơnau hơ̆, gơs dô nă cau at bồ hìu jum tus, cùn khoai 
Kơnràñ mơ đơs lah: “Kòn ùr añ pa chơt; dan Kơnràñ tus ơn tê hơđang khai nàng 
khai in kis.” 

19Gen Yàng Jesu ñă ntào lòt jat khai, ală cau bơtê Kơnràñ kung lòt sơl. 

20Tŭ hơ̆, gơs dô nă cau ùr kòp pìng mhàm neh jơt bàr nam rau, tus bơh ngkòi 
Kơnràñ mơ ƀư di tiang ào Kơnràñ dê. 

21Bơh khai kơlôi is lah: “Dilah añ mìng ƀư di ào Kơnràñ, gen añ rơp geh bòi.” 

22Yàng Jesu wơlke, gŏ khai gen đơs lah: “Ơ kòn ùr, kơ̆ tĕ nùs, bơta dòn ai dê neh 
sơmbòi ai.” Gen cau ùr hơ̆ geh bòi mo bơh di jơ hơ̆. 

23Tòm tŭ Yàng Jesu tus hơ hìu cau at bồ hìu jum, gŏ mpồl cau uh kơwào mơ 
mpồl làng bol lơh nggồr nggàc, 

24gen đơs lah: “Lik tĕ, bơh kòn ùr do ò di chơt ò, mơya khai bic lơhă gơ dê.” Bol 
khai dơñŏ tơnhial di Kơnràñ. 

25Dơ̆ neh bơtrơh mpồl làng bol rau, gen Kơnràñ mut, at di tê kòn ùr, gen khai 
guh mo. 

26Jơnau do pơnro làm kơnhwàl hơ̆. 

Yàng Jesu sơmbòi bàr nă cau jơngo 

27Yàng Jesu lòt bơh tềng hơ̆, gơs bàr nă cau jơngo jat Kơnràñ mơ hòi lah: “Ơ Kòn 
Dabit, dan nđàc sơngit di bol hi.” 

28Dơ̆ Kơnràñ mut tòm hìu rau, bàr nă cau jơngo hơ̆ tus hơ Kơnràñ. Yàng Jesu 
đơs mơ bol khai lah: “Bol mê dòn Añ rgơi lơh bơta bol mê dan sơl?” Bol khai ho 
lah: “Ơ Yàng, bol hi dòn.” 

29Gen Kơnràñ ƀư dê mat bol khai mơ đơs lah: “Bơta dòn bol mê dê be lơi gen 
gơs ngan behơ̆.” 

30Mat bol khai gơ pò mo. Yàng Jesu ai jơnau kràñ cê đơs lah: “Bañ ai cau lơi in 
git.” 

31Mơya bol khai lik lòt mơ yal pơnro sơnđan Kơnràñ làm lơgar hơ̆. 

Yàng Jesu sơmbòi cau kloat 
32Tòm tŭ bol khai lik lòt, gơs cau cèng tus di Kơnràñ dô nă cau kloat cà lơh. 

33Dơ̆ neh bơtrơh tơlik cà rau gen cau kloat tus đơs, mơ mpồl làng bol ai lơh krơi 
mơ đơs lah: “Ò tŭ lơi gŏ bơta be do tòm Israel.” 

34 Mơya cau Pharisi đơs lah: “Khai kơnòm di bơtau cà mơ bơtrơh cà gơ dê.” 

Yàng nđàc sơngit làng bol 
35 Yàng Jesu lòt làm ală ƀòn dờng ƀòn dềt, bơto sồr tòm ală hìu jum, bơto yal 
Jơnau Niam lơgar đang trồ dê, mơ sơmbòi ală bơta kòp jê lơbơn lơño.  

36 Dơ̆ Kơnràñ gŏ mpồl làng bol gen gơs nùs nđàc sơngit, bơh bol khai bòl glar, 
mơ nrah nring be belàt ò gơs cau ê.  

37 Gen Kơnràñ đơs mơ ală cau bơtê lah: “Kơnhai toès la dờng ngan, mơya cau 
toès la dô êt lơm.  

38Behơ̆ hòi dan tĕ mơ Yàng kơnhai toès sồr cau toès lòt tus tòm tiah toès Kơnràñ 
dê.” 

Mathiơ 10 

Jơt bàr nă cau gơnoar bơto dờng 
(Mak 3:13-19; Luka 6:12-16) 

1Yàng Jesu hòi jơt bàr nă cau bơtê tus, ai bol khai in gơs gơnoar hơđang ală cà 
nàng bơtrơh bol gơ, mơ sơmbòi ală bơta kòp jê lơbơn lơño. 

2Do la sơnđan jơt bàr nă cau gơnoar bơto dờng: Sơnròp la Simôn, kung sơnđan 
la Pier mơ Andre la oh khai; Jakơ kòn Sebede mơ Jang la oh khai dê; 

3Philip mơ Bathelemi; Thôma mơ Mathiơ la cau dar dia; Jakơ kòn Alphe mơ 
Thade; 

4Simôn cau Kanaan mơ Juda Iskariôt, la cau pơrlơ̆ dră dê Yàng Jesu. 

Gơnoar broă cau gơnoar bơto dờng 

(Mak 6:7-13; Luka 9:1-6) 

5Gen Yàng Jesu sồr jơt bàr nă cau gơnoar bơto dờng do lòt mơ nting lah: “Bañ 
lòt tus hơ làng bol Bơdìh, mơ bañ mut tòm ƀòn dờng lơi cau Samari dê, 

6mơya lòt tus tĕ hơ ală belàt tìs nrah hìu Israel dê. 

7Tòm tŭ lòt, bơto yal lah: ‘Lơgar đang trồ neh tus rềp rau.’ 

8Sơmbòi tĕ cau kòp jê, sồr cau chơt kis wơl, lơh goh cau dun mơ bơtrơh ală cà. 
Bol mê neh dòp gòi, gen pà tĕ gòi. 

9Bañ cèng màh hala priă hala jền mơ kòng tòm che but bol mê dê; 

10 kung bañ cèng kơldung lòt gùng, hala bàr blah ào dơlam, hala gơltau jă, hala 
gai jra, bơh cau lơh broă pal gơs phan sa. 

11Tòm tŭ bol mê mut tòm ƀòn dờng hala ƀòn dềt lơi, gen jòi lùp tĕ tềng hơ̆ gơs 
cau lơi di pal, gen ơm tĕ bal mơ khai tus di tŭ lik lòt. 

12Dơ̆ mut tòm hìu hơ̆, gen ai lơngai tĕ. 

13Dilah hìu hơ̆ di pal, gen bơta lơngap lơngai bol mê dê rơp ơm tòm hìu hơ̆; 
dilah ò, gen bơta lơngap lơngai bol mê dê gơrê wơl hơ bol mê. 

14 Cau lơi ò wă rò bol mê hala ò iat jơnau bol mê, tŭ lik bơh hìu hơ̆ hala bơh ƀòn 
dờng hơ̆, gen rtuh tĕ thul bơh di jơng bol mê dê. 

15 Di ngan Añ đơs mơ bol mê, tòm ngai cahrña, lơgar Sôdôm mơ Gômôrơ rơp 
kong nggòc rlau mơ ƀòn dờng hơ̆.” 

Gơtơntus bơta kup kơryan 
(Mak 13:9-13; Luka 21:12-17) 

16 “Do Añ sồr bol mê lòt kung ò gơkrơi be belàt digùl mpồl so rhau. Behơ̆ chài 
rgơi tĕ be bơs, mơ lơbơn niam tĕ be sềm ntòp. 

17 Kơrhia tĕ dê cau, bơh bol khai rơp bơtào bol mê di đap Mpồl Kwang Tơrña, 
mơ pù lơh bol mê tòm ală hìu jum. 

18Bol mê rơp kòl hwài tus di đap ală cau kwang đơng lơgar mơ ală cau bơtau 
tài bơh Añ, nàng lơh cơng di đap bol khai mơ ală làng bol Bơdìh. 

19Mơya tòm tŭ bol khai bơtào bol mê, gen bañ kơlôi rcang mbe lơi hala jơnau 
lơi bol mê pal đơs. Bơh rơp ai bol mê in ală jơnau pal đơs tòm jơ hơ̆. 

20Bơh ò di bol mê đơs is ò, mơya la Hwềng Yàng Bèp bol mê dê ơm tòm bol mê 
đơs gơ dê. 

21 Oh mơ mi rơp bơtào bal nàng kòl tơnchơt, bèp rơp bơtào kòn, ală kòn rơp 
tòmdră mơ mè bèp mơ tơnchơt bol khai. 

22 Bol mê rơp gơkòl jơh ală cau gơjrañ kơuềng tài bơh sơnđan Añ. Mơya cau lơi 
kơ̆ nùs jơl tus di lồi dut, gen rơp geh dong klàs. 

23Tòm tŭ bol khai kup kơryan bol mê tòm ƀòn dờng do, gen dô tĕ tòm ƀòn dờng 
ne; bơh di ngan Añ đơs mơ bol mê, bol mê òhềt lòt làm ală ƀòn dờng Israel dê, 
gen Kòn mơnus neh tus rau. 

24 Cau bơtê ò lin rlau mơ cau bơto, mơ cau dĭ ò lin rlau mơ cau tòm. 

25 Cau bơtê gơs be cau bơto, cau dĭ gơs be cau tòm, gen tơl rau. Dilah cau tòm 
hìu kung neh kòl cau sơnđan la Beeljebul, tơ ài lah cau ơm tòm hìu.” 

Ñcau he pal rngòt 
(Luka 12:2-7) 

26 “Behơ̆ bañ rngòt di bol khai, bơh ò gơs bơta lơi pồn ndơp mơ ò gơ pò tơlik, ò 
gơs bơta lơi ndơp ndơr mơ ò gơ ràng tơlik. 

27Jơnau Añ đơs mơ bol mê tòm tiah jơngo, sơnio yal tĕ tòm tiah àng; jơnau bol 
mê kơno cau đơs chều, yal tơlik tĕ hơđang rkàng hìu. 

28Bañ rngòt di cau tơnchơt să jan mơ ò rgơi tơnchơt hwềng soàn; mơya chan 
rngòt tĕ di Bơtau rgơi tơnroh hwềng soàn bal mơ să jan tòm brong ồs. 

29Bàr nơm rac ò di òs tac dô su ơ? Bulah behơ̆, ò gơs dô nơm lơi rung tòm ù 
dilah ò bơh nùs kòñ Bèp bol mê dê. 

30Sŏ hơđang bồ bol mê kung neh kòp jơh rau. 

31Behơ̆ bañ rngòt, bơh bol mê la màng rlau mơ oă rac.” 

Dòn dòp hala pơndang sang Bơtau Krist 
(Luka 12:8-9) 

32Cau lơi yal tơlik Añ di đap cau, gen Añ kung rơp yal tơlik khai di đap Bèp Añ 
ơm hơđang trồ. 

33 Ai cau lơi pơndang sang Añ di đap cau, gen Añ kung rơp pơndang sang khai 
di đap Bèp Añ ơm hơđang trồ sơl. 

Ò di ring lơngai mơya la pềs tà 
(Luka 12:51-53; 14:26-27) 

34“Bañ kơlôi lah Añ tus nàng cèng bơta ring lơngai tòm ù; Añ tus ò di nàng cèng 
bơta ring lơngai ò, mơya cèng đào. 

35 Bơh Añ tus nàng lơh gơtòm pơrlơ̆ bal, kòn klau mơ bèp, kòn ùr mơ mè, ƀan 
mơ po me; 

36cau sò tơm bol mê dê hơ̆ la cau tòm hìu nhă he. 

37Cau lơi kòñ gơboh di bèp hala mè rlau mơ Añ, gen ò di pal Añ in; mơ cau lơi 
kòñ gơboh di kòn klau hala kòn ùr rlau mơ Añ, kung ò di pal Añ in. 

38 Cau lơi ò tui chi pơng khai dê mơ jat Añ, gen ò di pal Añ in. 

39 Cau lơi jòi bàn bơta kis he, gen rơp roh; ai cau lơi tài bơh Añ mơ roh bơta kis 
he, gen rơp jòi bàn wơl.” 

Phan ƀàn 
(Mak 9:41) 

40 “Cau lơi wă rò bol mê, hơ̆ la wă rò Añ, mơ cau lơi wă rò Añ, hơ̆ la wă rò Bơtau 
neh sồr Añ lòt tus.  

41Cau lơi bơh sơnđan cau gơnoar hwơr mơ wă rò dô nă cau gơnoar hwơr, gen 
rơp geh phan ƀàn cau gơnoar hwơr dê; ai cau lơi bơh sơnđan cau song ring mơ 
wă rò dô nă cau song ring, gen rơp geh phan ƀàn cau song ring dê.  

42Cau lơi ai dô nă tòm mpồl kơnòm dềt do in mìng hùc dô mơngàn dà ngềt lơm, 
tài bơh kơnòm hơ̆ la cau bơtê Añ jê, di ngan Añ đơs mơ bol mê, cau hơ̆ rơp ò 
gơs tŭ lơi roh phan ƀàn khai dê.” 

Mathiơ 11 

Cau kong sồr bơh Jang Ƀaptis 
(Luka 7:18-35) 

1Tòm tŭ Yàng Jesu neh nting sồr jơt bàr nă cau gơnoar bơto dờng rau, gen lòt 
bơh tiah hơ̆ nàng bơto sồr mơ bơto yal tòm ală ƀòn dờng bol khai dê. 

2Mơ tai, Jang ơm tòm hìu jàm kơno đơs bơh ală broă Bơtau Krist dê, gen sồr ală 
cau bơtê khai dê lòt tus, 

3đơs mơ Kơnràñ lah: “Cau Bơto la Bơtau pal tus, hala bol hi pal gơn bơtau ndai 
taih?” 

4Yàng Jesu ho lah: “Rê tĕ yal Jang in ală bơta bol mê neh kơno mơ gŏ; 

5 cau jơngo geh àng, cau pă geh lòt, cau dun geh goh, cau tĭ geh klo, cau chơt geh 
kis wơl, cau rƀah lơòi geh kơno bơto yal Jơnau Niam. 

6Lơngai cau lơi in ò gơtup tìs tài bơh Añ!” 

7Dơ̆ bol hơ̆ lik rê gen sồng Yàng Jesu đơs mơ mpồl làng bol bơh Jang lah: “Ñchi 
bol mê lik sền tòm ƀlàng bràs taih? Sền tòm proh gơkòl càl tơnwañ ơ? 

8Hala ñchi bol mê lik sền taih? Sền cau soh ào kas màng ơ? Ne, ală cau soh ào 
kas màng gen ơm tòm gơlang bơtau dê. 

9Behơ̆ gen ñchi bol mê lik sền taih? Nàng sền cau gơnoar hwơr ơ? Ngan Añ đơs 
mơ bol mê, kung lin rlau mơ cau gơnoar hwơr tai sơl. 

10 Bơh cau hơ̆ mơ gơs jơnau cih lah: ‘Do, Añ sồr cau kong sồr Añ jê lòt lài di đap 
mê, La cau rơp wàs gùng lài mê in.’ 

11Di ngan Añ đơs mơ bol mê, tòm ală cau deh bơh cau ùr, ò gơs cau lơi dờng 
màng rlau mơ Jang Ƀaptis, mơya cau dềt rlau jơh tòm lơgar đang trồ la dờng 
rlau mơ khai. 

12 Bơh ngai Jang Ƀaptis dê jơl tus tŭ do, lơgar đang trồ neh geh bơtào tơngguh 
pràn kơldang, mơ cau pràn kơldang tòmpìt geh gơ. 

13Bơh jơh ală cau gơnoar hwơr mơ bơta boh lam neh đơs hwơr jơl tus dê rài 
Jang. 

14 Dilah bol mê kòñ dòp, gen hơ̆ la Eli la cau pal tus. 

15Cau lơi gơs tồr gen iat tĕ. 

16Añ rơp pơndròm cau rài do mơ ñcau taih? Bol khai be ală cau kơnòm nggui 
tòm drà, hòi driau mơ oh mi bơyô he lah: 

17‘Bol hi neh uh kơwào bol mê in, mơya bol mê ò tòmya; bol hi neh pơt wòl, 
mơya bol mê ò ñìm rac.’ 

18Bơh Jang neh tus ò sa ò ñô, gen cau đơs lah: ‘Khai gơkòl cà lơh.’ 

19Kòn mơnus tus sa mơ ñô, gen cau đơs lah: ‘Ne, khai la cau jròk sa jròk ñô, oh 
mi bơyô mơ ală cau dar dia mơ cau glài!’ Behơ̆, bơta jak chài geh lơh cơng la 
song ring bơh broă lơh gơ dê.” 

Ƀòn kơldang nùs 
(Luka 10:13-15) 

20Ală ƀòn dờng mơ Yàng Jesu neh lơh broă gơnap gơnoar oă rlau, mơ kư̆ ò bài 
gơjrañ sang glài, gen Kơnràñ lah pơrhơng bol khai lah: 

21 “Bòl glar mê in, ơ Kôrajin! Bòl glar mê in, ơ Betsaida! Bơh ală broă gơnap 
gơnoar neh geh lơh gơs digùl bol mê, dilah geh lơh gơs tòm Tirơ mơ Sidôn, gen 
bol khai neh soh ào bài sơnò kiat, ơm tòm bùh mơ gơjrañ sang glài neh jŏ rau. 

22Mơya Añ đơs mơ bol mê, tòm ngai cahrña, Tirơ mơ Sidôn rơp kong nggòc rlau 
mơ bol mê. 

23 Ai mê, ơ Kapenaum, mê rơp geh yò tơngguh tus hơđang trồ sơl? Ngan mê pal 
kong tơmù tus tòm lơgar làng ƀồc! Bơh ală broă gơnap gơnoar neh lơh digùl 
mê, dilah lơh tòm Sôdôm, gen ƀòn hơ̆ gam wơl tus ngai do. 

24 Mơya Añ đơs mơ bol mê, tòm ngai cahrña, Sôdôm rơp kong nggòc rlau mơ 
mê.” 

Tus hơ Añ nàng rlô bòl 
(Luka 10:21-22) 

25Tòm tŭ hơ̆ Yàng Jesu đơs lah: “Ơ Bèp, Añ ưnngài Bèp la Yàng trồ tiah dê, bơh 
Bèp neh pồn ală bơta do di ală cau jak chài àng loh, mơ yal tơlik ală kơnòm dềt 
in. 

26Ngan behơ̆, ơ Bèp, bơh hơ̆ la nùs kòñ Bèp dê. 

27 Bèp Añ neh jào jơh ală bơta Añ in; rlau mơ Bèp, ò gơs cau lơi git Kòn. Rlau mơ 
Kòn, cau lơi Kòn kòñ yal tơlik, kung ò gơs cau lơi git Bèp. 

28Ơ jơh ală cau kong bòl glar lơh broă mơ àñ kơnjơ̆, tus tĕ hơ Añ; Añ rơp ai bol 
mê in rlô bòl. 

29 Bol mê tui tĕ yô Añ jê mơ bơtê jat Añ, bơh Añ gơs nùs niam lơnhơn mơ 
pơndêt să, gen hwềng soàn bol mê rơp geh rlô bòl. 

30Bơh yô Añ la ƀuơn mơ phan àñ Añ jê la nggòc.” 

Mathiơ 12 

Jơnau lùp bơh ngai Saƀat 
(Mak 2:23-28; Luka 6:1-5) 

1 Tŭ hơ̆ di di ngai Saƀat, Yàng Jesu lòt gan ƀlàng sre kòi mi. Ală cau bơtê Kơnràñ 
dê jơgloh, gen ròs kòi mi mơ sa. 

2Cau Pharisi gŏ behơ̆, gen đơs mơ Kơnràñ lah: “Sền ne, ală cau bơtê Ồng dê lơh 
bơta ò geh gơnoar lơh tòm ngai Saƀat.” 

3 Kơnràñ đơs lah: “Bol mê òhềt sền sră cih bơh broă Dabit lơh tòm tŭ khai mơ 
ală cau lòt jat khai jơgloh ơ? 

4 Khai neh mut tòm hìu Yàng Tom Trồ dê, sa piang lă pơdơng, la piang lă mơ 
khai mơ ală cau lòt jat ò geh gơnoar sa, lòi mìng ală cau gơnoar ơn phan duh 
khoai in lơm. 

5 Hala bol mê òhềt sền tòm bơta boh lam, ală cau gơnoar ơn phan duh khoai lơh 
broă tòm hìu duh khoai tòm ngai Saƀat mơ tìs mơ bơta boh lam mơ ò gơkòl glài 
sơl ơ? 

6Mơya Añ đơs mơ bol mê, tềng do gơs dô nă Cau dờng rlau mơ hìu duh khoai. 

7 Dilah bol mê neh git wă jơnau gơtha sèng do: ‘Añ kòñ bơta kòñ nđàc, ò kòñ 
phan ơn duh khoai ò,’ gen bol mê ò lơh nền glài ală cau ò gơs glài. 

8Bơh Kòn mơnus la Yàng ngai Saƀat dê.” 

Cau siar tê 
(Mak 3:1-6; Luka 6:6-11) 

9Yàng Jesu lik lòt bơh hơ̆ mơ mut tòm hìu jum cau Juda. 

10Tềng hơ̆, gơs dô nă cau siar mpàng tê. Gơs cau lùp Kơnràñ lah: “Tòm ngai 
Saƀat, geh gơnoar sơmbòi hala ò?” Bol khai lùp behơ̆ nàng yă Kơnràñ. 

11 Gen Kơnràñ đơs mơ bol khai lah: “Ñcau tòm bol mê dilah gơs dô nơm belàt 
dùh tòm trồm tòm ngai Saƀat mơ ò at yò tơlik gơ ơ? 

12Tơ ài lah kòn mơnus la màng rlau mơ dô nơm belàt ò git nđò! Behơ̆ tòm ngai 
Saƀat geh gơnoar lơh broă niam.” 

13Chòp Kơnràñ đơs mơ cau hơ̆ lah: “Pò tĕ tê mê dê.” Khai pò tê, mơ gơ gơs bòi 
kung be tê đah ne sơl. 

14Ală cau Pharisi lik hơ bơdìh mơ bơyai mbe lơh nàng tơnroh Kơnràñ. 

Cau dĭ gơna Yàng Tom Trồ sac rwah 
15Yàng Jesu git bơta hơ̆ gen pleh lòt bơh tềng hơ̆. Gơs oă cau lòt jat Kơnràñ, 
Kơnràñ sơmbòi jơh tơl nă, 

16mơ bơkơ̆u bol khai bañ yal cau in bơh Kơnràñ, 

17nàng gơlik di ngan be jơnau cau gơnoar hwơr Esai neh đơs lah: 

18“Ne, Cau Duh Broă Añ, la Cau Añ neh sac rwah, La Cau kòñ gơboh Añ jê, niam 
nùs Añ tòm jơh ală bơta. Añ rơp ai Hwềng Goh Añ ơm hơđang Khai, Mơ Khai 
rơp yal bơta cahrña song ngan làng bol Bơdìh in. 

19Khai rơp ò pơndang, ò driau nggà, Mơ ò gơs cau lơi kơno jơnau Khai tòm gùng. 

20Khai rơp ò dơrkă gai proh neh pă pơnie rau, mơ ò tơnchơt ồs mòr chơt dê 
brài đèng, Jơl tus di tŭ Khai lơh bơta song ngan in geh pha rlau. 

21 Mơ ală làng bol bơdìh rơp gơn kơnòm di sơnđan Khai.” 

Yàng Jesu mơ Beeljebul 
(Mak 3:20-30; Luka 11:14-32; 12:10) 

22Tŭ hơ̆ gơs cau cèng tus hơ Yàng Jesu dô nă cau cà lơh, jơngo mơ kloat. Kơnràñ 
sơmbòi khai in, tian gơs cau kloat tus đơs mơ gơs gŏ. 

23Jơh mpồl làng bol ai lơh crih crài mơ đơs lah: “Do ngan la Kòn Dabit ơ?” 

24 Tòm tŭ ală cau Pharisi kơno jơnau hơ̆ gen đơs lah: “Cau do mìng kơnòm di 
Beeljebul la bơtau cà mơ bơtrơh cà.” 

25Yàng Jesu git bơta kơlôi bol khai dê, gen đơs mơ bol khai lah: “Dilah lơgar lơi 
cah is gơ dê gen rơp roh gơprah; dilah ƀòn dờng hala hìu lơi cah is gơ dê gen 
rơp ò gơs kơ̆ tai. 

26Dilah cà Satan bơtrơh cà Satan gen gơcah is gơ dê, lơgar gơ mbe rgơi gam kơ̆ 
taih? 

27Ai dilah Añ kơnòm dê Beeljebul nàng bơtrơh cà, gen ală cau jat bol mê kơnòm 
dê ñcau nàng bơtrơh cà taih? Behơ̆ gen bol khai la cau rơp lơh nền glài bol mê. 

28Mơya dilah Añ kơnòm dê Hwềng Yàng Tom Trồ dê nàng bơtrơh cà, gen lơgar 
Yàng Tom Trồ dê neh tus hơ bol mê rau. 

29Hala mbe cau lơi rgơi mut tòm hìu cau pràn kơldang mơ phà kơñau phan, 
dilah lài ngan ò cap cau pràn hơ̆ taih? Pal cap cau pràn hơ̆ lài, gen sồng geh phà 
kơñau hìu khai dê. 

30 Cau lơi ò tòmsòr mơ Añ la tòmdră mơ Añ; cau lơi ò tơrgòm pơjum Añ in gen 
lơh gơprah gơpring. 

31Behơ̆ tàng Añ đơs mơ bol mê, kòp bơta tồi glài mơ đơs tràl sơrbil rơp geh toh 
cau in, mơya bơta đơs tràl sơrbil dê Yàng Hwềng Goh gen ò gơs tŭ lơi geh toh. 

32 Dilah cau lơi đơs tòmdră mơ Kòn mơnus gen rơp geh toh, mơya cau lơi đơs 
tòmdră mơ Yàng Hwềng Goh gen ò geh toh bulah tòm rài do hala tòm rài tơnơ̆.” 

Tòm chi mơ plai 
(Luka 6:43-45) 

33 “Dilah chi niam gen plai gơ kung niam, chi iơh gen plai gơ kung iơh, bơh sền 
plai gen git chi. 

34 Ơ jơi bơtiàn bơs tur ne; bol mê la iơh bơsak gen mbe rgơi đơs bơta niam taih? 
Bơh jat bơta bềng lìu tòm nùs gen sồng bơr đơs tơlik. 

35Cau lơbơn niam bơh bơta niam tòm nùs gen tơlik bơta niam, ai cau iơh bơsak 
bơh bơta iơh bơsak tòm nùs gen tơlik bơta bơsak. 

36Añ đơs mơ bol mê, tòm ngai cahrña, cau rơp yal wơl kòp jơnau ò kwơ mơ bol 
khai neh đơs. 

37Bơh jơnau đơs mơ mê geh kòp la song ring, kung bơh jơnau đơs mơ mê kong 
lơh nền glài.” 

Bơta dan tềl krơi 
(Mak 8:11-12; Luka 11:29-32) 

38 Tŭ hơ̆ gơs ală cau bơto bơta boh lam mơ cau Pharisi đơs mơ Yàng Jesu lah: 
“Ơ Cau Bơto, bol hi kòñ sền Ồng lơh dô nơm tềl krơi.” 

39 Kơnràñ ho lah: “Jơi bơtiàn iơh bơsak rềs àr bơrnàn do dan dô nơm tềl krơi, 
mơya rơp ò ai bol khai in tềl krơi lơi rlau mơ tềl krơi cau gơnoar hwơr Jôna dê. 

40 Be Jôna neh ơm tòm kơndul ka dờng tòm pe ngai mơ pe mơnang, Kòn mơnus 
kung rơp ơm tòm kơnàng ù tòm pe ngai mơ pe mơnang behơ̆ sơl. 

41 Tòm ngai cahrña, cau Ninibe rơp ñă ntào mơ jơi bơtiàn do mơ lơh nền glài 
bol khai, bơh cau Ninibe neh gơjrañ sang glài tòm tŭ Jôna bơto yal, mơ do gơs 
dô nă Cau dờng rlau mơ Jôna! 

42 Tòm ngai cahrña, bơtau ùr đah đơm rơp ñă ntào mơ jơi bơtiàn do mơ lơh nền 
glài bol khai, bơh khai bơh kơndòl plai ù lòt tus nàng iat bơta jak chài Salômôn 
dê, mơ do gơs dô nă Cau dờng rlau mơ Salômôn!” 

Cà iơh rê wơl 
(Luka 11:24-26) 

43“Dơ̆ cà lik bơh di cau lơi, gen gơ lòt làm tòm ală tiah rañ rsơh, jòi tiah rlô bòl, 
mơya jòi ò gơs. 

44Gen gơ đơs lah: ‘Añ rơp rê wơl hơ hìu mơ añ pa lik.’ Dơ̆ gơrê wơl, gŏ hìu gòi, 
neh pơs goh mơ rơndap niam, 

45gen gơ lòt tai mơ lam tus poh nơm cà ndai iơh bơsak rlau mơ gơ, mut ơm bal 
tềng hơ̆; behơ̆ rài kis cau hơ̆ gơlik iơh rmơh rlau mơ lài òr. Jơi bơtiàn iơh bơsak 
do kung rơp behơ̆ sơl.” 

Mè mơ oh mi Yàng Jesu dê 
(Mak 3:31-35; Luka 8:19-21) 

46Tòm tŭ Yàng Jesu gam đơs mơ mpồl làng bol, gen mè mơ oh mi Kơnràñ dê 
tus ntào bơdìh, kòñ tòmbơhbơr mơ Kơnràñ. 

47Gơs cau yal mơ Kơnràñ lah: “Ne, mè mơ oh mi Ồng dê ntào bơdìh, kòñ 
tòmbơhbơr mơ Ồng.” 

48Kơnràñ ho khai lah: “Ñcau la mè Añ, ñcau la oh mi Añ taih?” 

49Kơnràñ pò tê sơnio ală cau bơtê mơ đơs lah: “Do la mè Añ mơ oh mi Añ. 

50Bơh cau lơi lơh jat nùs kòñ Bèp Añ jê ơm hơđang trồ, gen cau hơ̆ la oh mi, 
ruh lŏ mơ mè Añ jê.” 

Mathiơ 13 

Pơnyơu bơh cau sih gar 
(Mak 4:1-9; 8:4-8) 

1Kung tòm ngai hơ̆, Yàng Jesu lik bơh hìu mơ nggui di gah dàlềng nàng bơto. 

2 Gơs mpồl làng bol oă pơjum gùt dar Kơnràñ, tian gơs Kơnràñ mut nggui tòm 
ơhò, ai ală làng bol ntào di gah dàlềng. 

3Kơnràñ ngui jơnau pơnyơu mơ bơto oă bơta bol khai in lah: “Ne, gơs dô nă cau 
lik lòt nàng sih gar. 

4Tòm tŭ sih, gơs gar rung di gah gùng, gen sềm tus sa jơh. 

5Kung gơs gar rung di tiah lŭ la tiah ò gơs oă ù; tài bơh gơbồr ò jrô, gen gơhòn 
mo. 

6Dơ̆ mattơngai lik, gen gơ ñòp; tài bơh ò gơs ryas, gen tànggơ ro. 

7Gar ƀà rung di tòm lò; lò hòn sơnru lơh gơrềt jơh. 

8Gar ƀà tai rung di ù niam gen gơlik plai, gơnar ƀà dô rhiang, gơnar ƀà prau jơt, 
gơnar ƀà pe jơt. 

9Cau lơi gơs tồr, iat tĕ!” 

Gơtha jơnau pơnyơu 
(Mak 4:10-12; Luka 8:9-10) 

10Ală cau bơtê tus lùp Yàng Jesu lah: “Ñchi bơh tài Kơnràñ ngui jơnau pơnyơu 
đơs mơ bol khai taih?” 

11Kơnràñ ho lah: “Neh ai bol mê in git ală bơta ndơp ndơr lơgar đang trồ dê, 
mơya ò ai bol khai in. 

12 Bơh cau lơi gơs gen rơp ai bơtơl tai, nàng khai geh tơngkah tơngkañ; mơya 
cau lơi ò gơs, gen rơp tă tơn bơta khai neh gơs. 

13Behơ̆ tàng, Añ đơs pơnyơu mơ bol khai, bơh bol khai sền mơ ò gŏ, iat mơ ò 
kơno, mơ kung ò git wă bơta lơi. 

14Behơ̆ bol khai neh lơh gơlik di ngan jơnau đơs hwơr Esai dê lah: ‘Bol mê rơp 
iat gen kơno, mơya ò git wă dô êt lơi; Rơp sền gen gŏ, mơya ò git đal dô êt lơi. 

15 Bơh nùs làng bol do neh kră kơldang; Tồr bol khai neh tĭ, Mat bol khai neh 
ñềm; Rngòt mat bol khai geh gŏ, Tồr bol khai geh kơno, Nùs bol khai geh git wă, 
bol khai rê wơl, Mơ Añ sơm bol khai in bòi mòn.’ 

16 Mơya lơngai mat bol mi in bơh gơ gŏ; lơngai tồr bol mê in bơh gơ kơno. 

17Di ngan Añ đơs mơ bol mê, gơs oă cau gơnoar hwơr mơ cau song ring neh kòñ 
gŏ ală bơta bol mê gŏ mơ ò geh gŏ, kòñ kơno ală jơnau bol mê kơno mơ ò geh 
kơno.” 

Jơnau gơtha cau sih gar 
(Mak 4:13-20; Luka 8:11-15) 

18“Gen bol mê iat tĕ jơnau pơnyơu bơh cau sih gar. 

19Cau lơi iat jơnau lơgar đang trồ dê mơ ò git wă, gen cà iơh bơsak tus sơmbrơt 
bơta neh sih tòm nùs khai dê. Hơ̆ la gar neh sih di gah gùng. 

20Gar neh sih tòm tiah lŭ, hơ̆ la cau kơno jơnau, gen hòn chò dòp mo. 

21Mơya tòm khai ò gơs ryas, mìng ơm ing dô êt, tus di tŭ gơtìp bơta rung rài 
hala bơta kup kơryan gơlik bơh jơnau hơ̆, gen khai gơtup tìs mo. 

22Gar neh sih di tòm lò, hơ̆ la cau kơno jơnau, mơya bơta kơlôi rcang rài do dê 
mơ bơta pơndòm pơnhòp pas sơm dê lơh gơrềt jơnau hơ̆, gen ò gơlik plai. 

23Ai gar neh sih tòm ù niam, hơ̆ la cau kơno jơnau mơ git wă; khai rơp gơlik plai 
tian gơs gơnar ƀà gơlik dô rhiang, gơnar ƀà prau jơt, gơnar ƀà tai pe jơt.” 

Jơnau pơnyơu bơh ñhơt drung 
24Yàng Jesu đơs pơnyơu ndai mơ bol khai lah: “Lơgar đang trồ la kung be dô nă 
cau sih gar niam tòm sre khai dê. 

25Mơya tòm tŭ jơh tơl nă cau bic lơhă, gen cau sò tơm tus sih gar ñhơt drung 
tòm kòi mi, gen lòt. 

26Tus di tŭ kòi mi hòn mơ gơlik plai, gen ñhơt drung kung hòn lik bal sơl. 

27Gen ală cau dĭ cau tòm hìu dê tus đơs mơ khai lah: ‘Ơ ồng, ồng ò di sih gar 
niam tòm sre ồng ò ơ? Behơ̆ mbơh tus ñhơt drung taih?’ 

28Cau tòmho lah: ‘Hơ̆ la dô nă cau sò tơm neh lơh bơta hơ̆.’ Ală cau dĭ đơs lah: 
‘Behơ̆ ồng kòñ bol hi lòt jì ñhơt drung hơ̆ sơl?’ 

29Khai đơs lah: ‘Ò di, rngòt tòm tŭ bol mê jì ñhơt drung gen di gơrồ kòi mi mòn. 

30Lòi tĕ jơh bàr bơta hòn bal tus di kơnhai toès; tus di kơnhai toès añ rơp sồr 
cau toès lah: Lài ngan tơrgòm tĕ ñhơt drung, cap wơl gơs tơrñap nàng chu, 
mơya tơrgòm prap tĕ kòi mi tòm đam añ jê.’” 

Jơnau pơnyơu bơh gar sơbê 
(Mak 4:30-32; Luka 13:18-19) 

31Kơnràñ ai jơnau pơnyơu ndai đơs mơ bol khai lah: “Lơgar đang trồ kung be 
dô gar sơbê mơ cau ne ai sih tòm sre khai dê. 

32Gar hơ̆ dềt rlau jơh mơ ală gar ndai, mơya tòm tŭ neh hòn rau gen dờng rlau 
mơ ală biap mơ gơlik dô đòm chi, tian gơs ală sềm tus ơm hơđang ntê gơ.” 

Jơnau pơnyơu bơh kañ 
(Luka 13:20-21) 

33Kơnràñ đơs pơnyơu ndai tai mơ bol khai lah: “Lơgar đang trồ kung be kañ 
cau ùr ne ai bơcă bal mơ poan jơt lit kơmbuh phe jơl tus di tŭ gơprồ làm jơh.” 

Ñchi bơh tài Yàng Jesu ngui jơnau pơnyơu 
(Mak 4:33-34) 

34Yàng Jesu ngui jơnau pơnyơu đơs ală bơta hơ̆ mơ mpồl làng bol; Kơnràñ ò 
đơs bơta lơi mơ bol khai, mơ ò ngui jơnau pơnyơu, 

35 nàng gơlik di ngan be jơnau cau gơnoar hwơr đơs lah: “Añ rơp pò bơr mơ 
đơs pơnyơu, Añ rơp yal tơlik ală bơta neh pồn bơh tŭ crơng gơs trồ tiah.” 

Gơtha jơnau pơnyơu bơh ñhơt drung 
36Gen Yàng Jesu lòi mpồl làng bol mơ mut tòm hìu. Ală cau bơtê tus hơ Kơnràñ 
mơ đơs lah: “Dan yal bol hi in jơnau gơtha pơnyơu bơh ñhơt drung tòm sre.” 

37Kơnràñ ho lah: “Cau sih gar niam la Kòn Mơnus; 

38sre la dunnia, gar niam la kòn sau lơgar đang trồ dê, ñhơt drung la kòn sau 
cau iơh bơsak dê 

39Cau sò tơm sih gar hơ̆ la cà ràk, kơnhai toès la ngai lồi dut rài do, cau toès la 
cau gơnrơh. 

40Behơ̆, tơrgòm ñhơt drung mơ chu tòm ồs be lơi, gen ngai lồi dut rài do kung 
rơp behơ̆ sơl. 

41Kòn Mơnus rơp sồr ală cau gơnrơh Kơnràñ lòt, tơrgòm jơh ală bơta lơh gơtup 
tìs mơ ală cau lơh bơta tồi glài iơh bơsak mơ tơlik bơh di lơgar Kơnràñ, 

42gen sơrbì tòm brong ồs, tềng hơ̆ gơs bơta ñìm rac mơ rkiat sề. 

43Tŭ hơ̆ ală cau song ring rơp gơcrà be mattơngai tòm lơgar Bèp bol khai dê. 
Cau lơi gơs tồr, iat tĕ!” 

Jơnau pơnyơu bơh phan màng 

44“Lơgar đang trồ kung be dô nơm phan màng pồn tòm sre; dô nă cau bàn gen 
pồn ndơp, hòn chò mơ lòt tac jơh ală phan khai dê mơ rwat sre hơ̆.” 

Jơnau pơnyơu bơh lŭ màng 
45“Lơgar đang trồ kung be dô nă cau kă bro jòi lŭ kràng màng niam mơnĕ. 

46Tŭ neh bàn dô nơm lŭ kràng màng kas jền ngan, gen lòt tac jơh ală phan khai 
dê mơ rwat gơ.” 

Jơnau pơnyơu bơh bơtơng 
47“Lơgar đang trồ kung be dô nơm bơtơng dang tòm dàlềng, tơrgòm tơl ală jơi 
ka. 

48Dơ̆ bơtơng neh bềng rau, cau hwài di gah dà, gen nggui mơ sac ală ka niam ơn 
tòm nir, ai ală ka iơh gen sang sơrbì. 

49Ngai lồi dut rài do kung behơ̆ sơl. Ală cau gơnrơh rơp lik lòt cah is ală cau iơh 
bơsak bơh ală cau song ring, 

50gen sơrbì bol iơh bơsak hơ̆ tòm brong ồs; tềng hơ̆ gơs bơta ñìm rac mơ rkiat 
sề.” 

Jơnau song pa mơ yau 
51“Bol mê git wă jơh ală bơta hơ̆ sơl?” Ală cau bơtê đơs lah: “Git.” 

52Kơnràñ đơs tai lah: “Tài behơ̆ kòp nă cau bơto bơta boh lam mơ neh gơlik gơs 
cau bơtê lơgar đang trồ dê la kung be dô nă cau tòm hìu cèng tơlik ală phan pa 
mơ phan yau bơh tòm đam khai dê.” 

Yàng Jesu kòl sang lòi tòm Nasaret 
(Mak 6:1-6; Luka 4:16-30) 

53Tòm tŭ Yàng Jesu neh đơs ală jơnau pơnyơu hơ̆ rau, gen Kơnràñ lik lòt bơh 
tềng hơ̆. 

54Kơnràñ tus hơ ƀòn tòm Kơnràñ dê, gen bơto sồr làng bol tòm hìu jum, tian 
gơs bol khai ai lơh crih crài mơ đơs lah: “Mbơh cau do geh bơta jak chài mơ 
ală broă gơnap gơnoar do taih? 

55Cau do ò di la kòn cau chài lơh chi ò ơ? Mè khai ò di sơnđan la Mari, mơ ală 
oh khai ò di la Jakơ, Jôsep, Simôn mơ Jude ò ơ? 

56Ai ală oh ùr khai ò di ơm mơ bol he ò ơ? Behơ̆ mbơh cau do geh jơh ală bơta 
hơ̆ taih?” 

57 Gen bol khai gơtup tìs bơh Kơnràñ. Mơya Yàng Jesu đơs mơ bol khai lah: 
“Cau gơnoar hwơr ò gơs cau ki ngàm mìng tòm ƀòn tòm mơ hìu tòm khai dê 
lơm.” 

58Tềng hơ̆ Kơnràñ ò lơh oă tềl krơi tài bơh bơta ò dòn bol khai dê. 

Mathiơ 14 

Bơta chơt Jang Ƀaptis 
(Mak 6:14-29; Luka 9:7-9) 

1Tòm tŭ hơ̆ Herôt la bơtau oh kơno jơnau pơnro bơh Yàng Jesu, 

2gen đơs mơ ală cau kwang dong broă khai lah: “Do la Jang Ƀaptis, khai neh kis 
wơl bơh bơta chơt, gen tàng rgơi lơh ală broă gơnap gơnoar hơ̆ tòm khai.” 

3 Tài bơh broă Herôdias la bau ùr Philip oh Herôt dê, gen tàng Herôt neh kup 
cap Jang krơ̆ tòm hìu jàm. 

4 Bơh Jang neh ràc bơtau lah: “Bơtau bau mơ cau ùr hơ̆ la tìs mơ bơta boh lam.” 

5Khai kòñ tơnchơt Jang, mơya rngòt di mpồl làng bol tài bơh bol khai sền Jang 
la cau gơnoar hwơr. 

6Tòm bơta pơjum sa kah ngai deh Herôt, kòn ùr Herôdias dê tòmya digùl tiah 
ñô sa, niam nùs Herôt oă ngan, 

7tian gơs Herôt srat să mơ ho ai khai in bơta lơi khai kòñ dan. 

8Tài bơh mè chồl bơtrut gen khai đơs lah: “Dan ai añ in bồ Jang Ƀaptis ơn tòm 
sơlào tềng do.” 

9Bơtau moat jrùng ngan, mơya tài bơh neh rlau srat să mơ tài bơh ală cau ñô sa 
bal mơ khai, gen khai sồr ai kòn ùr hơ̆ in. 

10Bơtau sồr cau lòt koh bồ Jang tòm hìu jàm, 

11ơn bồ tòm sơlào mơ cèng ai kòn ùr in, mơ khai cèng mè khai in. 

12Gen ală cau bơtê Jang dê tus ai ƀồc mơ tơp, mơ lòt yal Yàng Jesu in. 

Yàng Jesu lơh piang lă gơlik gơs oă dơ̆ sơnròp 
(Mak 6:30-44; Luka 9:10-17; Jang 6:1-14) 

13Dơ̆ Yàng Jesu kơno jơnau hơ̆ gen lòt bơh tiah hơ̆ mut tòm ơhò, tus hơ tiah ngềt 
ngơt. Tòm tŭ kơno behơ̆, gen mpồl làng bol bơh ală ƀòn dờng lòt jơng jat 
Kơnràñ. 

14Kơnràñ lik bơh ơhò, gŏ mpồl làng bol oă gen nđàc sơngit di bol khai mơ 
sơmbòi ală cau kòp jê in. 

15Tus di mho, ală cau bơtê tus hơ Kơnràñ mơ đơs lah: “Tiah do ngềt ngơt mơ 
trồ neh mho rau; dan ai mpồl làng bol in lòt mut tòm ală ƀòn nàng rwat phan 
sa.” 

16Mơya Yàng Jesu đơs lah: “Bol khai ò càng lòt; să tòm bol mê ai bol khai in sa.” 

17Cau bơtê đơs mơ Kơnràñ lah: “Tềng do bol hi gơs mìng pram nơm piang lă 
mơ bàr nơm ka lơm.” 

18Kơnràñ đơs lah: “Cèng tĕ Añ in hơ do.” 

19Gen Kơnràñ sồr mpồl làng bol nggui dê ñhơt, ai pram nơm piang lă mơ bàr 
nơm ka hơ̆, pò mat hơ trồ mơ ai lơngai, gen dơrkă piang lă tong ală cau bơtê in, 
ală cau bơtê tòmpà mpồl làng bol in. 

20Jơh tơl nă sa hòm, ai ală pet dơrkă tơngkah gen bol khai dòñ bềng jơt bàr bài. 

21Ntum khà cau sa la pơgap pram rbô nă, ò kòp cau ùr mơ cau kơnòm. 

Yàng Jesu lòt hơđang nha dàlềng 
(Mak 6:45-52; Jang 6:15-21) 

22Tŭ hơ̆ mo Yàng Jesu chồl ală cau bơtê mut tòm ơhò, tiă lài đah bơtĭ ne dàlềng, 
tòm tŭ Kơnràñ ai mpồl làng bol in rê. 

23Neh sir rau, gen Kơnràñ guh is hơđang mơnơm nàng hòi dan. Tus di mang, 
Kơnràñ ơm is dô nă. 

24Tòm tŭ hơ̆ ơhò neh tus digùl dàlềng rau. Bơh càl khồm sơlơ̆u gen tàng ryà dà 
lơnggac ơhò. 

25Tus di jơ drơng poan mang hơ̆, Yàng Jesu lòt hơđang nha dàlềng mơ tus hơ 
bol khai. 

26Dơ̆ ală cau bơtê gŏ Kơnràñ lòt hơđang nha dàlềng, gen gơnsràng rngòt mơ 
đơs lah: “Hơ̆ la dô nơm mu!” Gen bol khai driau dờng mơ rngòt rngơt. 

27Yàng Jesu đơs mo mơ bol khai lah: “Kơ̆ tĕ nùs; Añ do, bañ rngòt.” 

28Chòp Pier ho Kơnràñ lah: “Ơ Yàng, dilah ngan la Kơnràñ, dan sồr Añ lòt 
hơđang nha dà tus hơ Kơnràñ.” 

29Kơnràñ đơs lah: “Tus tĕ.” Pier lik bơh ơhò lòt hơđang nha dà tus hơ Yàng Jesu. 

30Mơya tòm tŭ gŏ càl dờng, gen Pier rngòt ngan mòr gơkram tòm dà, gen hòi 
dờng lah: “Ơ Yàng, dong añ!” 

31Yàng Jesu ai tê sơmbat mo di khai mơ đơs lah: “Ơ cau gơs dô êt bơta dòn, ñchi 
bơh tài mê pin taih?” 

32Tòm tŭ bol khai mut tòm ơhò rau, gen càl thit ngềt. 

33Gen ală cau tòm ơhò tus cùn khoai Kơnràñ mơ đơs lah: “Kơnràñ ngan la Kòn 
Yàng Tom Trồ dê.” 

Yàng Jesu sơmbòi cau kòp tòm Genesaret 
(Mak 6:53-56) 

34Tòm tŭ neh tiă dàlềng rau, gen bol khai tus tòm kơnhwàl Genesaret. 

35Ală cau tòm kơnhwàl hơ̆ đal git Kơnràñ gen sồr cau lòt yal làm tiah hơ̆, mơ 
cèng jơh ală cau kòp jê tus hơ Kơnràñ, 

36rac dan mơ Kơnràñ ai bol khai in mìng ƀư di tiang ào Kơnràñ lơm. Cau lơi 
ƀư di gơ gen geh bòi jơh. 

Mathiơ 15 

Bơta bơto ală ồng pàng dê 
(Mak 7:1-13) 

1Tŭ hơ̆ gơs ală cau Pharisi mơ ală cau bơto bơta boh lam bơh Jerusalem tus hơ 
Yàng Jesu mơ lùp lah: 

2“Ñchi bơh tài ală cau bơtê Ồng dê lơh tìs bơta òs yau ală cau yau dê taih? Bơh 
bol khai ò rào tê lài mơ tŭ sa.” 

3Kơnràñ ho lah: “Ñchi bơh tài bol mê kung bơh jơnau òs yau bol mê dê mơ lơh 
tìs bơta sồr lam Yàng Tom Trồ dê taih? 

4 Bơh Yàng Tom Trồ neh đơs lah: ‘Dòn duh tĕ mè bèp mê,’ mơ tai, ‘Cau lơi wàc 
sơrpah mè bèp, gen ngan pal chơt.’ 

5Mơya bol mê đơs lah: ‘Dilah cau lơi đơs mơ mè bèp lah: Ală bơta lơi añ rgơi 
dong kòl mè bèp, añ neh ơn Yàng Tom Trồ in rau, gen cau hơ̆ ò càng dòn duh 
mè bèp tai.’ 

6Behơ̆ bol mê neh lơh gơnoar sồr Yàng Tom Trồ dê gơlik ò kwơ tài bơh jơnau 
òs yau bol mê dê. 

7Ơ ală cau ma blac! Esai neh đơs hwơr di ngan bơh bol mê lah: 

8‘Làng bol do ai sơndồi mơ dòn duh Añ; Mơya nùs bol khai ngài ngan bơh Añ; 

9 Bol khai duh khoai Añ la ò kwơ, Bơh gùng duh khoai bol khai dê mìng la bơta 
sồr lam kòn mơnus dê lơm.’” 

Bơta lơh cau in ƀơ̆ ƀơl 
(Mak 7:14-23) 

10Chòp Kơnràñ hòi mpồl làng bol tus mơ đơs lah: “Iat mơ wă tĕ! 

11Ò di phan mut tòm bơr lơh ƀơ̆ ƀơl cau in ò, mơya phan lik bơh di bơr cau dê 
sồng lơh ƀơ̆ ƀơl cau in.” 

12Gen ală cau bơtê tus đơs lah: “Kơnràñ git lah ală cau Pharisi kơno jơnau hơ̆ 
gen gơtup tìs sơl ơ?” 

13Kơnràñ ho lah: “Chi lơi mơ Bèp Añ hơđang trồ ò tam gen pal dus. 

14 Lòi tĕ dò bol khai; bol khai la cau jơngo mơ lam gùng. Dilah cau jơngo lam cau 
jơngo, gen jơh bàr nă rơp dùh tòm trồm tơrluh.” 

15Pier đơs mơ Kơnràñ lah: “Dan yal jơnau gơtha pơnyơu hơ̆ bol hi in.” 

16Kơnràñ đơs lah: “Bol mê kung òhềt git wă sơl ơ? 

17Bol mê òhềt wă lah phan lơi mut tòm bơr gen mù tòm kơndul, mơ lik di tiah 
ò ơ? 

18 Mơya ală bơta lik bơh di bơr la gơlik bơh nùs, hơ̆ la bơta lơh ƀơ̆ ƀơl cau in. 

19Bơh tòm nùs mơ gơlik ală bơta kơlôi iơh, tơnchơt cau, rềs àr, bơrnàn, ntung 
kơñau, lơh cơng blac, mơ jơnau tràl sơrbil. 

20Hơ̆ la ală bơta lơh ƀơ̆ ƀơl cau in, mơya sa mơ ò rào tê ò di lơh cau in ƀơ̆ ƀơl ò.” 

Bơta dòn cau ùr Kanaan dê 
(Mak 7:24-30) 

21Bơh tềng hơ̆ Yàng Jesu pleh lòt tòm kơnhwàl Tirơ mơ Sidôn. 

22Ne, gơs dô nă cau ùr bơh lơgar Kanaan lik bơh tiah hơ̆ mơ rac dan lah: “Ơ 
Yàng, Kòn Dabit dê, dan nđàc sơngit di añ! Kòn ùr añ gơkòl cà lơh, bòl glar ngan.” 

23Mơya Kơnràñ ò ho dô jơnau lơi. Gen ală cau bơtê tus dan mơ Kơnràñ lah: “Dan 
sồr khai rê, bơh khai jat tơnơ̆ bol he mơ hòi rac sùm.” 

24Kơnràñ ho lah: “Añ mìng geh sồr lòt tus hơ ală belàt tìs nrah hìu Israel dê 
lơm.” 

25Mơya cau ùr tus cùn khoai Kơnràñ mơ đơs lah: “Ơ Yàng, dan dong kòl añ.” 

26Kơnràñ ho lah: “Ò di ai piang lă ală kòn sau dê mơ sang so in.” 

27Mơya khai đơs lah: “Ơ Yàng, ngan behơ̆, mơya kòn so kung geh sa ală phan 
pìng bơh cơnòng cau tòm gơ dê sơl.” 

28Gen Yàng Jesu đơs lah: “Ơ cau ùr gen, bơta dòn ai la dờng ngan! Gơlik gơs tĕ 
be nùs ai kòñ!” Kòn ùr khai geh bòi bơh di jơ hơ̆. 

Yàng Jesu sơmbòi oă cau 
29Yàng Jesu sang tềng hơ̆ lòt rò gah dàlềng Galile, gen guh hơđang mơnơm mơ 
nggui. 

30Mpồl làng bol oă tus hơ Kơnràñ, cèng bal ală cau gơlte, cau jơngo, cau kloat, 
cau pă le, mơ oă cau kòp jê ndai, ơn di jơng Yàng Jesu, gen Kơnràñ sơmbòi bol 
khai in. 

31Mpồl làng bol ai lơh krơi ngan dơ̆ gŏ ală cau kloat tus đơs, cau pă geh bòi, cau 
gơlte jơng geh lòt, cau jơngo geh gŏ, gen jòng ro Yàng Tom Trồ Israel dê. 

Yàng Jesu lơh piang lă gơlik gơs oă dơ̆ bàr 
(Mak 8:1-10) 

32Yàng Jesu hòi ală cau bơtê tus mơ đơs lah: “Añ nđàc sơngit di mpồl làng bol 
do, tài bơh neh pe ngai rau bol khai kư̆ ơm mơ Añ, mơ ò gơs phan lơi sa. Añ ò 
bài lòi bol khai in rê jơgloh, rngòt bol khai hồi tòm gùng mòn.” 

33Ală cau bơtê ho lah: “Tòm tiah ngềt ngơt do, mbơh bol he jòi tơl piang lă 
nàng ai mpồl làng bol oă behơ̆ in sa hòm taih?” 

34Yàng Jesu lùp lah: “Bol mê gơs nđò nơm piang lă taih?” Bol khai ho lah: “Gơs 
poh nơm piang lă mơ dô êt ka dềt.” 

35Kơnràñ sồr mpồl làng bol nggui di ù. 

36Chòp Kơnràñ ai poh nơm piang lă mơ ka, ưnngài, dơrkă gen tong ală cau 
bơtê in, ală cau bơtê tòmpà mpồl làng bol in. 

37Jơh tơl nă sa hòm, ai ală pet tơngkah gen bol khai dòñ bềng poh bài dờng. 

38Ntum khà cau sa la poan rbô nă, ò kòp cau ùr mơ cau kơnòm. 

39Tơnơ̆ mơ tŭ ai mpồl làng bol in rê, gen Yàng Jesu mut tòm ơhò mơ tiă hơ 
kơnhwàl Magadan. 

Mathiơ 16 

Dan bơta krơi 
(Mak 8:11-13; Luka 12:54-56) 

1 Ală cau Pharisi mơ cau Saduse tus hơ Yàng Jesu, dan lơh bol khai in sền dô 
nơm tềl krơi bơh trồ nàng lòng Kơnràñ. 

2Mơya Kơnràñ ho lah: “Tŭ trồ mho bol mê đơs lah: ‘Gơ rơp prang, bơh trồ 
pơrhê.’ 

3Ai àng drim bol mê đơs lah: ‘Ngai do gơs mìu càl, bơh trồ pơrhê mơ mƀur.’ Bol 
mê git sền đal bơta gơtòmgơl rùp să trồ dê, mơya ò rgơi sền đal ală tềl sơnio tŭ 
tơngai dê. 

4 Jơi bơtiàn iơh bơsak rềs àr bơrnàn do dan dô nơm tềl krơi, mơya rơp ò ai bol 
khai in tềl krơi lơi rlau mơ tềl krơi Jôna dê.” Gen Kơnràñ lòi bol khai mơ lòt. 

Kañ cau Pharisi mơ cau Saduse dê 
(Mak 8:14-21) 

5Tòm tŭ ală cau bơtê tus đah ne, hŭi cèng piang lă. 

6 Yàng Jesu đơs mơ bol khai lah: “Kơrhia tĕ mơ kơrmap gàr să he bơh kañ cau 
Pharisi mơ cau Saduse dê.” 

7Bol khai bơyai bal lah: “Hơ̆ la tài bơh bol he ò cèng piang lă.” 

8Yàng Jesu git bơta hơ̆ gen đơs lah: “Ơ cau gơs dô êt bơta dòn, ñchi bơh tài bol 
mê bơyai bal bơh bơta bol mê ò gơs piang lă taih? 

9 Bol mê gam òhềt git wă ơ? Kung ò kah wơl pram nơm piang lă ai pram rbô nă 
cau in, mơ bol mê neh dòñ nđò bài tơngkah taih? 

10 Mơ poh nơm piang lă ai poan rbô nă cau in, mơ bol mê neh dòñ nđò bài 
tơngkah taih? 

11Mbe bol mê ò git wă lah ò di bơh piang lă mơ Añ đơs hơ̆ ơ? Mơya Añ đơs 
kơrhia tĕ bơh kañ cau Pharisi mơ cau Saduse dê.” 

12Tŭ hơ̆ sồng bol khai git wă lah Kơnràñ ò di sồr kơrhia bơh kañ lơh piang lă ò, 
mơya bơh bơta bơto sồr cau Pharisi mơ cau Saduse dê. 

Pier sơnđan Yàng Jesu la Bơtau Krist 
(Mak 8:27-30; Luka 9:18-21) 

13Tŭ Yàng Jesu mut tòm kơnhwàl Sesare Philip, gen lùp ală cau bơtê lah: “Jat 
jơnau cau đơs gen Kòn Mơnus la ñcau taih?” 

14 Bol khai đơs lah: “Cau ƀà đơs la Jang Ƀaptis, cau ndai đơs la Eli, cau ndai tai 
đơs la Jeremi hala dô nă tòm ală cau gơnoar hwơr.” 

15Kơnràñ đơs lah: “Ai bol mê gen đơs Añ la ñcau taih?” 

16 Simôn Pier ho lah: “Kơnràñ la Bơtau Krist Kòn Yàng Tom Trồ gam kis sùm.” 

17Yàng Jesu đơs mơ khai lah: “Ơ Simôn kòn Jôna, lơngai mê in, bơh ò di poac mơ 
mhàm yal tơlik mê in git bơta do ò, mơya hơ̆ la Bèp Añ ơm hơđang trồ. 

18Mơ Añ kung đơs mơ mê lah: mê la Pier, Añ rơp bơt bơtào Hìu Jum Goh Añ 
hơđang lŭ klềr do, ală mpồng lơgar làng ƀồc ò geh pha rlau mơ Gơ. 

19 Añ rơp jào mê in kai mpồng lơgar đang trồ. Bơta lơi mê kơt tòm ù gen kung 
rơp kơt hơđang trồ sơl, mơ bơta lơi mê hồ tòm ù gen kung rơp geh hồ hơđang 
trồ sơl.” 

20Gen Kơnràñ bơkơ̆u ală cau bơtê bañ yal cau lơi in git Kơnràñ la Bơtau Krist. 

Yàng Jesu yal lài bơh bơta bòl glar mơ bơta chơt 
(Mak 8:31–9:1; Luka 9:22-27) 

21Bơh tŭ hơ̆, Yàng Jesu sơntòm yal ală cau bơtê in git Kơnràñ pal lòt tus hơ 
Jerusalem, pal kong oă bơta jê sồt bòl glar bơh ală cau kwang kra, ală cau gơnoar 
lam bồ ơn phan duh khoai, ală cau bơto bơta boh lam, mơ pal kong tơnchơt, tus 
dê ngai pe gen geh kis wơl. 

22Pier lam Kơnràñ lik is mơ lah pơrhơng lah: “Ơ Yàng, Yàng Tom Trồ ò kòñ behơ̆ 
ò. Bơta hơ̆ ò tŭ lơi tus di Kơnràñ ò.” 

23Mơya Kơnràñ wơlke đơs mơ Pier lah: “Ơ cà Satan, ruc tĕ tơnơ̆ Añ! Mê lơh kai 
gơtup tìs Añ in, bơh nùs kơlôi mê ò gơwèt hơ broă Yàng Tom Trồ, mơya gơwèt 
hơ broă kòn mơnus dê.” 

24 Chòp Yàng Jesu đơs mơ ală cau bơtê lah: “Dilah cau lơi kòñ jat Añ, gen 
pơndang sang tĕ să he, tui chi pơng he mơ jat Añ. 

25 Bơh cau lơi kòñ dong klàs bơta kis he gen gơ rơp roh, ai cau lơi tài bơh Añ 
mơ roh bơta kis he gen rơp bàn wơl. 

26Dilah cau lơi geh jơh dunnia mơ roh hwềng soàn he, gen gơs ñchi kwơ cau 
hơ̆ in taih? Hala ñchi ai nàng tòmgơl mơ hwềng soàn he taih? 

27 Bơh Kòn Mơnus rơp ai bơta gơklŏ Bèp Khai dê mơ tus bal mơ ală cau 
gơnrơh. Gen Khai rơp ai phan ƀàn kòp nă cau in jat be broă bol khai neh lơh. 

28Di ngan Añ đơs mơ bol mê, tòm ală cau ntào tềng do, gơs cau rơp ò chơt lài 
mơ tŭ gŏ Kòn Mơnus tus tòm lơgar Khai dê.” 

Mathiơ 17 

Yàng Jesu srơh să 
(Mak 9:2-13; Luka 9:28-36) 

1 Prau ngai tơnơ̆, Yàng Jesu lam Pier, Jakơ mơ Jang la oh khai dê, guh is hơđang 
mơnơm jòng. 

2Kơnràñ srơh să di dap bol khai, muh mat Kơnràñ àng gơcrà be mattơngai, ào 
Kơnràñ gơlik bò be bơta àng. 

3Ne, gơs Môise mơ Eli tơlik mat mơ tòmbơhbơr mơ Kơnràñ. 

4Gen Pier đơs mơ Yàng Jesu lah: “Ơ Yàng, bol he ơm tềng do niam ngan. Dilah 
Kơnràñ kòñ, gen añ rơp lơh pe nơm sàl tềng do: dô nơm Kơnràñ in, dô nơm 
Môise in mơ dô nơm Eli in.” 

5 Tòm tŭ khai gam đơs, gơs dô puk mhwal àng lơr jơm gòm bol khai, mơ gơs 
jơnau bơh tòm mhwal đơs lah: “Do la Kòn kòñ gơboh Añ jê, niam nùs Añ tòm 
ală bơta; iat tĕ Khai.” 

6Dơ̆ ală cau bơtê kơno jơnau hơ̆ gen gơ blup mat tòm ù mơ rngòt rngơt ngan. 

7Gen Yàng Jesu tus ƀư dê bol khai mơ đơs lah: “Ntào tĕ, bañ rngòt.” 

8Bol khai pò mat gen ò gŏ cau lơi, mìng gŏ dô nă Yàng Jesu. 

9Tòm tŭ mù bơh mơnơm, Yàng Jesu bơkơŭ bol khai lah: “Bañ yal bơta gơtơnggŏ 
hơ̆ cau lơi in, jơl tus di tŭ Kòn Mơnus kis wơl bơh bơta chơt.” 

10 Ală cau bơtê lùp Kơnràñ lah: “Behơ̆ gen ñchi bơh tài ală cau bơto bơta boh 
lam đơs Eli pal tus lài taih?” 

11Kơnràñ ho lah: “Ngan Eli pal tus nàng bơtào wơl jơh ală bơta, 

12 mơya Añ đơs mơ bol mê lah Eli neh tus rau, mơya cau ò git đal khai, mơ lơh 
di khai jat nùs kòñ bol khai dê, Kòn Mơnus kung rơp kong bòl glar jê sồt bơh 
bol khai behơ̆ sơl.” 

13Gen ală cau bơtê git wă Kơnràñ đơs hơ̆ la sơnio bơh Jang Ƀaptis. 

Yàng Jesu sơmbòi dô nă kơnòm klau cà lơh 
(Mak 9:14-29; Luka 9:37-43a) 

14Tòm tŭ Yàng Jesu mơ ală cau bơtê tus wơl hơ mpồl làng bol, gen gơs dô nă 
cau tus cùn gơltang di đap Kơnràñ mơ đơs lah: 

15“Khoai Yàng, dan nđàc sơngit di kòn klau añ, bơh khai kòp kroă sơnrang, jê 
sồt oă ngan; oă dơ̆ khai gơpừ tòm ồs, ƀà dùh tòm dà. 

16Añ neh cèng khai tus hơ ală cau bơtê Kơnràñ dê, mơya bol khai ò rgơi 
sơmbòi.” 

17Yàng Jesu ho lah: “Ơ jơi bơtiàn ò dòn mơ kơldang bồ ne, Añ kong ơt mơ bol 
mê jơl tus di tŭ lơi taih? Cèng tĕ kòn hơ̆ tus tềng do Añ in.” 

18Gen Yàng Jesu lah pơrhơng cà, cà lik mo bơh oh hơ̆, mơ bơh di jơ hơ̆ khai geh 
bòi. 

19Gen ală cau bơtê tus is hơ Yàng Jesu mơ đơs lah: “Ñchi bơh tài bol hi ò rgơi 
bơtrơh cà hơ̆ taih?” 

20 Kơnràñ ho lah: “Tài bơh bol mê gơs dô êt bơta dòn. Bơh di ngan Añ đơs mơ 
bol mê, dilah bol mê gơs bơta dòn be dô nơm gar sơbê, gen rơp đơs mơ mơnơm 
do lah: ‘Ñă lòt tĕ bơh tềng do tus hơ ne,’ gen gơ lòt; mơ ò gơs bơta lơi la bol mê 
ò rgơi lơh.”  

[21Ală jơi cà do dilah ò hòi dan mơ ơt sa gen ò gơs cau lơi rgơi bơtrơh gơ.] 

Yàng Jesu đơs tai bơh bơta chơt mơ kis wơl Kơnràñ dê 
(Mak 9:30-32; Luka 9:43b-45) 

22Tòm tŭ gam ơm tòm Galile, Yàng Jesu đơs mơ ală cau bơtê lah: “Kòn Mơnus 
rơp gơkòl bơtào tòm tê cau. 

23Bol hơ̆ rơp tơnchơt Kơnràñ, tus di ngai pe Kơnràñ rơp kis wơl.” Gen ală cau 
bơtê moat jrùng ngan. 

Yàng Jesu boh dia 
24 Tòm tŭ bol khai neh tus tòm Kapenaum, gen ală cau dar dia hìu duh khoai 
tus lùp Pier lah: “Cau bơto bol mê ò boh dia ơ?” 

25Khai ho lah: “Gơs.” Dơ̆ khai mut tòm hìu gen Yàng Jesu lùp lài khai lah: “Ơ 
Simôn, mbe mê kơlôi taih? Ală cau bơtau tòm ù dar dia phan mơ dar dia să di 
ñcau taih? Dar di kòn klau bol khai dê hala di cau bơdìh taih?” 

26Pier đơs lah: “Di cau bơdìh.” Yàng Jesu đơs lah: “Behơ̆ ală kòn klau ò gơs boh 
dia. 

27Mơya tồ bol he ò lơh kai gơtup tìs bol khai in, gen lòt tĕ đàr ka tòm dàlềng, 
kup ka lơi mê geh lài. Mê tè bơr gơ gen rơp gŏ dô đong priă, ai tĕ mơ boh dia 
Añ mơ mê in.” 

Mathiơ 18 

Bơta dờng ryŭ ngan 

(Mak 9:33-37; Luka 9:46-48) 

1 Tŭ hơ̆ ală cau bơtê tus lùp Yàng Jesu lah: “Ñcau la cau dờng màng rlau tòm 
lơgar đang trồ taih?” 

2Yàng Jesu hòi dô nă kơnòm dềt tus, ơn digùl bol khai, 

3 mơ đơs lah: “Di ngan Añ đơs mơ bol mê, dilah bol mê ò tòmgơl mơ gơlik gơs 
be kơnòm dềt, gen ò tŭ lơi geh mut tòm lơgar đang trồ. 

4Behơ̆ cau lơi pơndêt să be kơnòm dềt do, gen khai la dờng màng rlau tòm lơgar 
đang trồ. 

5Ai cau lơi bơh sơnđan Añ mơ wă rò dô nă kơnòm dềt be do, hơ̆ la wă rò Añ.” 

Ală kai lơh gơtup tìs 
(Mak 9:43-49; Luka 17:1-2) 

6Mơya cau lơi lơh gơtup tìs dô nă tòm ală kơnòm dềt neh dòn Añ do, gen chan 
kơt mpal lŭ dờng di ngko cau hơ̆ mơ tơnkram khai tòm kơnàng dàlềng la niam 
rlau. 

7“Bòl glar dunnia in, bơh ală kai lơh gơtup tìs! Bulah pal gơs ală kai lơh gơtup 
tìs; mơya bòl glar cau lơi in lơh kai hơ̆. 

8 Dilah tê hala jơng mê lơh mê in gơtup tìs, koh tĕ mơ sơrbì gơ, chan mê lut tê 
hala lut jơng mơ geh mut tòm bơta kis la niam rlau mơ gơs bàr nơm tê hala bàr 
nơm jơng mơ gơkòl sơrbì tòm ồs gam sùm sùm. 

9 Dilah mat mê lơh mê in gơtup tìs, gen kơlwĕ tĕ mơ sơrbì gơ, chan mê gơs dô 
đah mat mơ geh mut tòm bơta kis la niam rlau mơ gơs bàr đah mat mơ gơkòl 
sơrbì tòm ồs brah tìng.” 

Pơnyơu bơh belàt tìs nrah 
(Luka 15:3-7) 

10 “Kơrhia tĕ, bañ sền òsơp di dô nă tòm ală cau dềt do, bơh Añ đơs mơ bol mê, 
hơđang trồ ală cau gơnrơh bol khai dê gŏ sùm mat Bèp Añ ơm hơđang trồ.  

[11Bơh kòn mơnus neh tus nàng dong klàs cau gơkòl roh rui.] 

12Mbe bol mê kơlôi taih? Dilah cau lơi gơs dô rhiang nơm belàt mơ dô nơm neh 
lòt tìs nrah, gen ò di lòi sin jơt sin nơm tềng hơ̆, mơ guh hơđang mơnơm nàng 
jòi dô nơm neh lòt tìs nrah ò ơ? 

13Di ngan Añ đơs mơ bol mê, dilah khai jòi bàn gen bơh gơ khai hòn chò rlau 
mơ bơh sin jơt sin nơm ò lòt tìs nrah ne. 

14Kung behơ̆ sơl, Bèp bol mê ơm hơđang trồ ò kòñ dô nă tòm ală cau dềt do roh 
rui.” 

Bơta toh glài 
15 “Dilah oh mi mê tìs glài mơ mê, gen lòt tĕ yal khai in git glài hơ̆ tòm tŭ gơs 
mìng mê mơ khai lơm. Dilah khai iat mê, gen mê gơs oh mi wơl. 

16 Mơ dilah khai ò iat, gen lam tĕ dô nă hala bàr nă cau lòt bal mơ mê, tồ jơnau 
bàr pe nă cau lơh cơng mơ kòp jơnau geh lơh nền. 

17Ai dilah cau hơ̆ ò bài iat bol khai, gen yal tĕ mơ Hìu Jum Goh; dilah khai kung 
ò bài iat Hìu Jum Goh, gen sền tĕ khai kung be cau bơdìh mơ cau dar dia.” 

Bơta geh lơh mơ ò geh lơh 
18 “Di ngan, Añ đơs mơ bol mê, bơta lơi bol mê kơt tòm ù, gen kung rơp kơt 
hơđang trồ, mơ bơta lơi bol mê hồ tòm ù gen kung rơp geh hồ hơđang trồ sơl. 

19Añ đơs tai mơ bol mê, dilah bàr nă tòm bol mê gơs dô nùs bal tòm ù mơ dan 
bơta lơi, gen Bèp Añ ơm hơđang trồ rơp lơh bol khai in bơta hơ̆. 

20Bơh tiah lơi gơs bàr pe nă ai sơnđan Añ mơ pơjum bal, gen Añ ơm digùl bol 
khai.” 

Pơnyơu bơh cau dĭ ò nđàc sơngit 
21 Tŭ hơ̆ Pier tus lùp Kơnràñ lah: “Ơ Yàng, dilah oh mi añ tìs glài mơ añ, gen nđò 
dơ̆ añ toh glài khai in taih? Jơl tus di poh dơ̆ sơl ơ?” 

22 Yàng Jesu ho lah: “Añ ò đơs mơ mê lah mìng poh dơ̆ lơm ò, mơya jơl tus di 
poh jơt dơ̆ poh. 

23Behơ̆ tàng, lơgar đang trồ la kung be cau bơtau ne kòñ ting khà priă mơ ală 
cau dĭ khai dê. 

24Tòm tŭ rơp sơntòm ting khà priă, gen gơs cau cèng dô nă cau kòl dồs dô 
tơlak talơng. 

25Bơh khai ò gơs phan lơi nàng tơm, gen bơtau sồr tac khai mơ bau kòn mơ 
jơh ală phan mơna khai dê nàng tơm dồs. 

26Gen cau dĭ tơmbic să di jơng bơtau mơ cùn khoai lah: ‘Ơ bơtau, dan ơt gơn 
añ, gen añ rơp tơm jơh ồng in.’ 

27Cau bơtau gơs nùs nđàc sơngit, lòi khai rê mơ sang tơn dồs. 

28Mơya cau dĭ hơ̆ lik lòt, tìp dô nă cau bơyô lơh broă bal, kòl dồs mơ khai dô 
rhiang dơnie, gen khai kup cau hơ̆, sơmbat klèn di ngko mơ đơs lah: ‘Tơm tĕ 
dồs añ in!’ 

29Cau bơyô lơh broă hơ̆ tơmbic să rac dan lah: ‘Dan ơt gơn añ, gen añ rơp tơm 
bi in.’ 

30Mơya khai ò bài, mơ kư̆ kup jàm cau hơ̆ jơl tus di tŭ tơm jơh dồs. 

31Ală cau bơyô ndai lơh broă bal gŏ behơ̆ gen moat jrùng ngan, lòt yal mơ cau 
bơtau ală bơta neh gơlik hơ̆. 

32Gen cau bơtau hòi cau dĭ hơ̆ tus mơ đơs lah: ‘Ơ cau dĭ iơh bơsak ne! Añ neh 
sang tơn jơh dồs mê dê tài bơh mê neh rac dan mơ añ. 

33Ai mê ò nđàc sơngit di gơp bơyô lơh broă bal mơ mê be añ neh nđàc sơngit 
di mê taih?’ 

34Cau bơtau gơhào gơjrañ ngan, mơ jào khai cau at bồ hìu jàm in, jơl tus di tŭ 
tơm jơh dồs. 

35Dilah kòp nă tòm bol mê ò jơh nùs toh glài oh mi he in, gen Bèp Añ hơđang 
trồ kung rơp lơh bol mê in behơ̆ sơl.” 

Mathiơ 19 

Gơnoar broă Yàng Jesu tòm Jude mơ Jerusalem 
(19:1 – 25:46) 

Yàng Jesu bơto bơh bơta lòi bau 
(Mak 10:1-12) 

1Tòm tŭ Yàng Jesu neh bơto ală jơnau hơ̆ rau, gen bơh Galile lòt tus hơ kơnhwàl 
Jude đah ne hiòng Jordan. 

2Gơs mpồl làng bol oă jat Kơnràñ, tềng hơ̆ Kơnràñ sơmbòi bol khai in. 

3Gơs cau Pharisi tus lòng Kơnràñ mơ đơs lah: “Bulah bơh bơta lơi cau klau kung 
gơs gơnoar lòi bau ùr khai dê sơl?” 

4 Kơnràñ ho lah: “Bol mê òhềt sền jơnau neh cih lah, bơh sơnròp Yàng Tom Trồ 
neh lơh gơs cau klau mơ cau ùr, 

5 mơ đơs lah: ‘Tài bơh hơ̆, cau klau rơp lik bơh mè bèp mơ đềt mềr mơ bau ùr 
khai dê, mơ bàr nă rơp gơlik gơs dô nơm poac bal ò ơ?’ 

6Behơ̆ gen bol khai ò di la bàr tai, mơya dô nơm poac lơm. Behơ̆ cau bañ cah is 
ală cau mơ Yàng Tom Trồ neh bơrkoat bal!” 

7 Bol khai lùp tai Kơnràñ lah: “Behơ̆ ñchi bơh tài Môise neh sồr ai sră tòmlòi 
nàng lòi bau ùr taih?” 

8Kơnràñ đơs lah: “Bơh nùs bol mê kră kơldang gen tàng Môise ai gơnoar bol mê 
in lòi bau ùr, mơya bơh sơnròp ò gơs behơ̆ ò. 

9 Mơ Añ đơs mơ bol mê, cau lơi lòi bau ùr khai dê, ò di bơh glài rềs àr bơrnàn, 
mơ bau mơ cau ndai gen cau hơ̆ tìs glài bơrnàn; ai cau lơi bau mơ ùr cau lòi hơ̆ 
gen kung tìs glài bơrnàn sơl.” 

10Ală cau bơtê đơs mơ Kơnràñ lah: “Dilah tòm rài cau klau, gơs mìng bơta behơ̆ 
lơm mơ lòi bau ùr, gen chan ò bau la niam rlau.” 

11Mơya Kơnràñ đơs tai lah: “Ò di jơh tơl nă cau rgơi dòp jơnau hơ̆, mìng ală cau 
geh ai lơm. 

12Bơh gơs cau kơndời bơh tòm kơndul mè, gơs cau kơndời bơh cau ndai, mơ 
gơs cau kơndời la bơh să tòm khai lơh is tài bơh lơgar đang trồ. Cau lơi rgơi dòp 
jơnau hơ̆ gen dòp tĕ.” 

Yàng Jesu ai lơngai ală kơnòm dềt in 
(Mak 10:13-16; Luka 18:15-17) 

13Tŭ hơ̆ cau cèng ală kơnòm dềt tus hơ Yàng Jesu, nàng Kơnràñ ơn tê hơđang 
bol khai mơ hòi dan bol khai in, mơya ală cau bơtê lah pơrhơng ală cau cèng hơ̆. 

14Yàng Jesu đơs lah: “Lòi tĕ ală kơnòm dềt tus hơ Añ, bañ bơkơŭ bol khai; bơh 
lơgar đang trồ gơrê mơ ală cau be bol khai.” 

15Kơnràñ ơn tê hơđang bol khai, gen lik lòt bơh tềng hơ̆. 

Cau kwang pas sơm 
(Mak 10:17-31; Luka 18:18-30) 

16Ne, gơs dô nă cau tus lùp Yàng Jesu lah: “Ơ Cau Bơto, añ pal lơh broă niam lơi 
nàng geh bơta kis gam sùm sùm taih?” 

17Yàng Jesu ho lah: “Ñchi bơh tài mê lùp Añ bơh broă niam taih? Mìng gơs dô 
Bơtau niam lơm. Dilah mê kòñ mut tòm bơta kis, gen pal prap gàr ală bơta sồr 
lam.” 

18 Cau hơ̆ lùp lah: “Bơta sồr lam lơi taih?” Yàng Jesu ho lah: “Mê bañ tơnchơt 
cau, bañ tìs glài rềs àr bơrnàn, bañ ntung kơñau, bañ lơh cơng blac, 

19 dòn duh tĕ mè bèp mê, mơ kòñ gơboh tĕ di cau gơp ƀòn he be he.” 

20Cau pơnu hơ̆ đơs lah: “Añ neh prap gàr ală bơta hơ̆ rau, bơta lơi añ gam siơ̆u 
taih?” 

21Yàng Jesu đơs mơ khai lah: “Dilah mê kòñ gơs wil tơl, gen lòt tĕ tac jơh ală 
phan mơna mê dê mơ tòmpà cau rƀah lơòi in, gen mê rơp geh phan màng 
hơđang trồ; lồc behơ̆ tus tĕ jat Añ.” 

22Mơya dơ̆ kơno jơnau hơ̆, gen cau pơnu moat jrùng mơ lòt, bơh khai gơs oă 
ngan phan mơna. 

23Gen Yàng Jesu đơs mơ ală cau bơtê lah: “Di ngan Añ đơs mơ bol mê, cau pas 
sơm mut tòm lơgar đang trồ la kalke ngan. 

24Añ đơs tai mơ bol mê, làkđa mut tòm trồm jrum la ƀuơn rlau mơ cau pas sơm 
mut tòm lơgar Yàng Tom Trồ.” 

25Ală cau bơtê kơno jơnau hơ̆ gen ai lơh crih crài oă ngan mơ đơs lah: “Behơ̆ 
gen ñcau rgơi geh dong klàs taih?” 

26Yàng Jesu sền di bol khai mơ đơs lah: “Bơta hơ̆ jơi kòn mơnus ò rgơi lơh, mơya 
Yàng Tom Trồ rgơi lơh jơh ală bơta.” 

27Tŭ hơ̆ Pier đơs mơ Kơnràñ lah: “Ơ Yàng, bol hi neh sang jơh ală bơta mơ jat 
Kơnràñ. Behơ̆ gen ñchi bol hi rơp geh taih?” 

28 Yàng Jesu ho lah: “Di ngan Añ đơs mơ bol mê, tus di tŭ jơh ală bơta gơs wơl 
pa, la tŭ Kòn Mơnus rơp nggui hơđang sơbàn gơklŏ Kơnràñ dê, gen bol mê la 
cau neh jat Añ kung rơp nggui hơđang jơt bàr nơm sơbàn mơ cahrña jơt bàr 
jơi bơtiàn làng bol Israel. 

29Dilah cau lơi bơh sơnđan Añ mơ sang hìu đam, oh mi, ruh lŏ, mè bèp, oh kòn, 
hala sre brê, gen cau hơ̆ rơp dòp leng dô rhiang dơ̆ rlau mơ hơ̆, mơ pơrdòn 
bơta kis gam sùm sùm. 

30 Mơya gơs oă cau sơnròp rơp gơs lồi dut mơ cau lồi dut rơp gơs sơnròp.” 

Mathiơ 20 

Cau lơh ơpah tòm suơn ño 
1“Bơh lơgar đang trồ kung be cau tòm suơn ne, rìng àng lik lòt nàng ơpah cau 
lơh broă tòm suơn ño khai dê. 

2Tŭ neh lơh nền tơm cau lơh broă in dô ngai dô dơnie, gen cau tòm sồr bol khai 
mut tòm suơn ño. 

3Pơgap sin jơ drim, cau tòm lik lòt gŏ ală cau ndai ntào gòi tòm drà, 

4gen đơs mơ bol khai lah: ‘Bol mê kung mut tĕ tòm suơn ño, mơ añ rơp ai jền 
tơngai di pal bol mê in.’ Bol khai lòt mo. 

5Khai lik tai pơgap jơt bàr jơ gùl ngai mơ pe jơ mho kung lơh behơ̆ sơl. 

6Pơgap pram jơ mho cau tòm lik gŏ ală cau ndai tai ntào tềng hơ̆, gen lùp bol 
khai lah: ‘Ñchi bơh tài bol mê ntào gòi tềng do dô ngai mho taih?’ 

7Bol khai ho lah: ‘Tài bơh ò gơs cau ơpah bol hi.’ Cau tòm đơs mơ bol khai lah: 
‘Bol mê kung mut tĕ tòm suơn ño añ jê.’ 

8 Tus di mho cau tòm suơn ño đơs mơ cau at bồ hìu lah: ‘Hòi tĕ ală cau lơh ơpah 
tus mơ ai jền tơngai bol khai in, rơp sơntòm bơh cau lồi dut tus di cau sơnròp.’ 

9Ală cau lơh ơpah bơh pram jơ mho, kòp nă dòp leng dô dơnie. 

10Tòm tŭ ală cau sơnròp tus; gen tồnlah rơp dòp leng oă rlau, mơya kòp nă bol 
khai kung dòp leng dô dơnie sơl. 

11Dơ̆ neh dòp jền tơngai rau, gen bol khai yoam cau tòm suơn, 

12mơ đơs lah: ‘Ală cau lồi dut do neh lơh broă dô jơ, mơ ồng gơwèt mơ bol khai 
ndròm mơ bol hi, la cau neh kong kơnjơ̆ mơ duh trơàl dô ngai mho.’ 

13Mơya cau tòmho mơ dô nă tòm mpồl bol khai lah: ‘Ơ bi, añ ò lơh tìs mơ bi ò. 
Bi ò di neh lơh nền mơ añ dô dơnie ò ơ? 

14Ai tĕ jền tơngai bi dê mơ lòt. Añ kòñ ai cau lồi dut do in kung be neh ai bi in 
sơl. 

15Ò di, añ ò gơs gơnoar ngui phan mơna añ jê jat nùs kòñ añ ò ơ? Hala bi gơs 
nùs ƀoah gơjrañ tài bơh añ sơrmah sơrmài ơ?’ 

16 Behơ̆ cau lồi dut rơp gơs sơnròp, mơ cau sơnròp rơp gơs lồi dut.” 

Yàng Jesu yàl lài dơ̆ pe bơh bơta chơt mơ kis wơl Kơnràñ dê 
(Mak 10:32-34; Luka 18:31-34) 

17Tòm tŭ Yàng Jesu guh hơ Jerusalem, rò gùng Kơnràñ lam is jơt bàr nă cau bơtê 
mơ đơs mơ bol khai lah: 

18“Do, bol he guh hơ Jerusalem, Kòn Mơnus rơp gơkòl bơtào tòm tê ală cau 
gơnoar lam bồ ơn phan duh khoai mơ ală cau bơto bơta boh lam, mơ bol khai 
rơp lơh nền glài tơnchơt Kơnràñ, 

19bơtào Kơnràñ cau làng bol bơdìh in dơñŏ tơnhial, pù lơh mơ pơng hơđang chi 
pơng. Tus di ngai pe Kơnràñ rơp geh kis wơl.” 

Mè bàr nă kòn klau Sebede dê 
(Mak 10:35-45) 

20Tŭ hơ̆ mè ală kòn klau Sebede dê mơ ală kòn khai tus hơ Yàng Jesu, cùn khoai 
mơ dan dô bơta. 

21Kơnràñ lùp lah: “Ñchi ai kòñ taih?” Khai ho lah: “Dan ai bàr nă kòn klau añ jê 
geh nggui dô nă đah ma mơ dô nă đah kiau Kơnràñ tòm lơgar Kơnràñ dê.” 

22Mơya Yàng Jesu ho lah: “Bol mê ò git bơta bol mê dan hơ̆. Bol mê rgơi hùc 
mơngàn mơ Añ rơp hùc sơl ơ?” Bol khai ho lah: “Bol hi rgơi.” 

23Kơnràñ đơs lah: “Ngan bol mê rơp hùc mơngàn Añ, mơ dô nă nggui đah ma, 
dô nă nggui đah kiau Añ, gen ò di la Añ gơs gơnoar ai, mơya tiah hơ̆ ală cau lơi 
mơ bơta hơ̆ neh geh Bèp Añ rcang lài bol khai in.” 

24Dơ̆ kơno jơnau hơ̆, gen jơt nă cau bơtê gơjrañ di bàr nă oh mi ne. 

25 Gen Yàng Jesu hòi bol khai tus mơ đơs lah: “Bol mê git lah ală cau kwang làng 
bol Bơdìh at bồ làng bol bol khai dê; mơ ală cau kwang dờng, gen ngui gơnoar 
pràn mơ at bồ bol khai. 

26 Mơya tòm bol mê gen ò di behơ̆ ò; gơpơrlơ̆ wơl, cau lơi kòñ gơs dờng, gen pal 
lơh gơs cau duh broă. 

27Ai cau lơi kòñ gơs cau lam bồ, gen pal lơh gơs dĭ gơna. 

28Kung be Kòn Mơnus neh tus ò di nàng cau duh broă Khai in, mơya nàng duh 
broă cau in, mơ phi bơta kis Khai lơh gơs phan tơwài oă cau.” 

Yàng Jesu sơmbòi bàr nă cau jơngo 
(Mak 10:46-50; Luka 18:35-43) 

29Tòm tŭ Yàng Jesu mơ ală cau bơtê lik bơh Jerikô, gen gơs mpồl làng bol oă 
jat Kơnràñ. 

30Ne, gơs bàr nă cau jơngo nggui di gah gùng, kơno Yàng Jesu lòt gan tềng hơ̆, 
gen driau lah: “Ơ Yàng, Kòn Dabit, dan nđàc sơngit di bol hi” 

31Mpồl làng bol lah pơrhơng bol khai, sồr ơm mŏ mŏ, mơya bol khai sơlo 
driau dờng rlau tai lah: “Ơ Yàng, Kòn Dabit, dan nđàc sơngit di bol hi.” 

32Gen Yàng Jesu dơh wơl, hòi bol khai mơ lùp lah: “Ñchi bol mê kòñ Añ lơh bol 
mê in taih?” 

33Bol khai ho lah: “Ơ Yàng, dan pò mat bol hi in.” 

34Yàng Jesu gơs nùs nđàc sơngit mơ ƀư di mat bol khai, gen bol khai gŏ mo mơ 
lòt jat Kơnràñ. 

Mathiơ 21 

Yàng Jesu mut tòm Jerusalem 
(Mak 11:1-11; Luka 19:28-38; Jang 12:12-19) 

1Tòm tŭ mòr tus hơ Jerusalem, tŭ pa mut tòm Betphage di gah mơnơm Ôlibe, 
gen Yàng Jesu sồr bàr nă cau bơtê lòt, 

2mơ nting lah: “Lòt tus tĕ hơ ƀòn tòm toh di đap, bol mê bàn mo dô nơm alàng 
me cau kơt bal mơ dô nơm alàng kòn. Hồ tĕ gơ mơ tề cèng Añ in. 

3Dilah gơs cau đơs jơnau lơi mơ bol mê, gen ho tĕ lah: ‘Yàng kòñ ngui bàr nơm 
gơ.’ Gen khai rơp ai tề alàng mo.” 

4Mơ tai, broă do gơlik gơs nàng gơlik di ngan be jơnau cau gơnoar hwơr đơs 
lah: 

5 “Yal tĕ mơ làng bol Siôn lah: Ne, Bơtau ai dê tus hơ ai, Nùs niam lơnhơn mơ 
hào alàng, Alàng kòn, la kòn alàng me dê.” 

6Bàr nă cau bơtê hơ̆ lòt mơ lơh jat be jơnau Yàng Jesu neh sồr, 

7tề alàng me mơ alàng kòn tus, dă ào bol khai hơđang gơ, gen Kơnràñ hào gơ. 

8Tòm mpồl làng bol gơs oă cau dă ào khai tòm gùng, cau ndai sreh ntê chi mơ 
rsìh tòm gùng. 

9 Mpồl làng bol cau ƀà lòt lài, cau ƀà jat tơnơ̆ driau dờng lah: “Hôsana, Kòn Dabit. 
Lơngai Bơtau ai sơnđan Yàng mơ tus. Hôsana hơđang jòng rlau jơh.” 

10Tŭ Kơnràñ mut tòm Jerusalem, gen jơh làng bol tòm ƀòn dờng tòm lùp bal mơ 
đơs lah: “Hơ̆ la ñcau taih?” 

11Mpồl hơ̆ ho lah: “Hơ̆ la cau gơnoar hwơr Jesu Cau Nasaret tòm Galile.” 

Yàng Jesu lơh goh hìu duh khoai 

(Mak 11:15-19; Luka 19:45-48; Jang 2:13-22) 

12Yàng Jesu mut tòm hìu duh khoai Yàng Tom Trồ dê, bơtrơh tơlik jơh ală cau 
kă bro tòm hơ̆, tơlo cơnòng cau gơl priă mơ cơnòng nggui cau tac sềm ntòp, 

13 Kơnràñ đơs mơ bol khai lah: “Gơs jơnau cih lah: ‘Hìu Añ pal sơnđan la hìu hòi 
dan,’ mơya bol mê lơh hìu hơ̆ gơlik gơs trồm ală cau ntung kơñau.” 

14Ală cau jơngo mơ cau kwet kơlte tus hơ Kơnràñ tòm hìu duh khoai, gen 
Kơnràñ sơmbòi bol khai. 

15Mơya tòm tŭ ală cau gơnoar lam bồ ơn phan duh khoai mơ ală cau bơto bơta 
boh lam gŏ ală bơta crih crài Kơnràñ neh lơh, mơ kơno ală cau kơnòm driau 
tòm hìu duh khoai lah: “Hôsana Kòn Dabit!” Gen gơhào gơjrañ; 

16 mơ đơs mơ Kơnràñ lah: “Ồng kơno jơnau mpồl kơnòm do đơs sơl?” Yàng Jesu 
ho lah: “Kơno, behơ̆ bol mê òhềt sền jơnau: ‘Yàng neh geh jòng ro bơh bơr ală 
kơnòm dềt mơ ală kòn gam pô,’ ò ơ?” 

17Chòp Kơnràñ lòi bol khai, mơ lik bơh ƀòn dờng tus tòm Bethani, bic mang 
tềng hơ̆. 

Chi bal ro 
(Mak 11:12-14, 20-24) 

18Àng drim hìng tòm tŭ rê wơl hơ ƀòn dờng gen Kơnràñ jơgloh. 

19Kơnràñ gŏ dô tòm chi ƀal di gah gùng, lòt tus rềp mơya ò gŏ plai lơi, mìng nha 
lơm, gen Kơnràñ đơs mơ gơ lah: “Bơh do jơl hìng nau mê ò gơs tŭ lơi gơlik plai 
tai ò!” Tŭ hơ̆ chi ƀal ro mo. 

20Gŏ behơ̆ ală cau bơtê ai lơh krơi mơ đơs lah: “Mbe gơlơh chi ƀal gơs ro mo 
behơ̆ taih?” 

21 Yàng Jesu ho lah: “Di ngan Añ đơs mơ bol mê, dilah bol mê gơs bơta dòn mơ 
ò pin wil wơl dô êt lơi, gen bol mê ò di mìng rơp lơh bơta Añ neh lơh di chi ƀal 
lơm ò, mơ bulah bol mê đơs mơ mơnơm do lah: ‘Yò tĕ să mơ ntruñ tòm dàlềng,’ 
gen bơta hơ̆ kung rơp gơlik gơs ngan. 

22Tòm tŭ hòi dan, dilah dòn gen ngan rơp dòp geh jơh ală bơta bol mê dan.” 

Jơnau lùp bơh gơnoar Kơnràñ dê 
(Mak 11:27-33; Luka 20:1-8) 

23Dơ̆ Yàng Jesu mut tòm hìu duh khoai, tòm tŭ Kơnràñ bơto sồr gen gơs ală cau 
gơnoar lam bồ ơn phan duh khoai mơ ală cau kwang kra tòm làng bol tus lùp 
lah: “Bơh gơnoar lơi mơ ồng lơh ală bơta do, mơ ñcau neh ai ồng in gơnoar hơ̆ 
taih?” 

24Yàng Jesu ho lah: “Añ kung lùp bol mê dô jơnau. Dilah bol mê rgơi ho, gen Añ 
kung rơp yal bol mê in bơh gơnoar lơi mơ Añ lơh ală bơta do. 

25Bơta ƀaptem Jang dê la bơh lơi bơh trồ hala bơh cau taih?” Bol khai tòmbơyai 
bal lah: “Dilah bol he đơs: ‘Bơh trồ,’ gen khai rơp đơs mơ bol he lah: ‘Behơ̆ ñchi 
bơh tài bol mê ò dòn Jang taih?’ 

26Ai dilah đơs: ‘Bơh cau,’ gen bol he rngòt di làng bol, bơh jơh tơl nă sơnđan 
Jang la cau gơnoar hwơr.” 

27Gen bol khai ho Yàng Jesu lah: “Bol hi ò git.” Gen Kơnràñ đơs mơ bol khai lah: 
“Añ kung ò yal bol mê in git bơh gơnoar lơi mơ Añ lơh ală bơta do. 

Pơnyơu bơh bàr nă kòn klau 
28Mbe bol mê kơlôi taih? Dô nă cau ne gơs bàr nă kòn klau. Khai tus sồr kòn 
sơnròp lah: ‘Ơ kòn, ngai do lòt tĕ lơh broă tòm suơn ño.’ 

29Kòn hơ̆ ho lah: ‘Kòn ò bài.’ Mơya tơnơ̆ hơ̆ khai kơlôi wơl gen lòt. 

30Chòp bèp lòt tus di kòn dơ̆ bàr mơ kung sồr behơ̆ sơl. Kòn do ho lah: ‘Ơi, ơ 
bèp, kòn lòt,’ mơya ò lòt. 

31Tòm bàr nă kòn hơ̆, kòn lơi lơh jat nùs kòñ bèp dê taih?” Bol khai ho lah: “Kòn 
sơnròp.” Yàng Jesu đơs mơ bol khai lah: “Di ngan Añ đơs mơ bol mê, ală cau dar 
dia mơ ală cau dri tơlàr rơp geh mut tòm lơgar Yàng Tom Trồ lài mơ bol mê. 

32 Bơh Jang neh tus sơnio gùng song ring bol mê in, mơya bol mê ò dòn khai; ai 
ală cau dar dia mơ ală cau dri tơlàr neh dòn khai; bulah bol mê neh gŏ bơta hơ̆, 
mơ kung ò gơjrañ sang glài nàng dòn khai sơl.” 

Pơnyơu bơh cau tòm suơn ño 
(Mak 12:1-12; Luka 20:9-19) 

33 “Iat tĕ dô jơnau pơnyơu ndai. Gơs dô nă cau tòm hìu ne tam dô nơm suơn ño, 
lơh pơnggàr gùt dar. Tòm dơlam suơn khai tò dô nơm trồm pat ño, mơ bơt dô 
nơm theng kơp gàr; gen ai ală cau lơh suơn in ơpah gơ, mơ lòt hơ lơgar ndai. 

34Kơnhai pic plai neh tus, gen cau tòm sồr ală cau dĭ lòt tus hơ ală cau lơh suơn 
nàng tơrgòm cồng nha bơh suơn ño khai dê. 

35Mơya ală cau lơh suơn kup ală cau dĭ, pù lơh cau do, tơnchơt cau ne, mơ cơm 
lŭ di cau dă. 

36Cau tòm sồr ală cau dĭ ndai lòt oă rlau mơ lài, gen bol lơh suơn kung lơh behơ̆ 
sơl. 

37Lồi tơnơ̆ cau tòm sồr kòn klau khai lòt tus hơ bol khai, bơh đơs lah: ‘Ngan bol 
khai rơp ki ngàm di kòn klau añ.’ 

38Mơya dơ̆ bol lơh suơn gŏ kòn klau hơ̆ gen đơs bal lah: ‘Do la cau pơrdòn. Heh, 
tơnchơt tĕ khai mơ tòmpìt ai sre brê khai dê.’ 

39Gen bol khai kup kòn klau hơ̆ sơrbì hơ bơdìh suơn mơ tơnchơt tơn. 

40Behơ̆ tòm tŭ cau tòm suơn ño tus, gen rơp lơh mbe lơi di bol lơh suơn hơ̆ 
taih?” 

41Bol khai ho Kơnràñ lah: “Cau tòm rơp tơnroh bol iơh bơsak hơ̆ dô bă kơnjơ̆ 
ngan, mơ ai cau lơh suơn ndai in ơpah suơn hơ̆, la cau rơp ai khai in plai di 
kơnhai gơ dê.” 

42 Yàng Jesu đơs mơ bol khai lah: “Bol mê òhềt sền tòm Sră Goh lah: ‘Pơnai lŭ 
mơ ală cau bơt hìu neh sang tơlik, Lŭ hơ̆ neh gơlik gơs lŭ mum hìu. Bơta hơ̆ la 
bơh Yàng lơh gơs, Mơ la dô bơta crih crài di đap mat bol he’ ơ? 

43Tài behơ̆ Añ đơs mơ bol mê, lơgar Yàng Tom Trồ rơp tă bơh di bol mê mơ jào 
dô nơm làng bol rơp lơh gơlik plai lơgar hơ̆ in. 

44Cau lơi dùh hơđang pơnai lŭ hơ̆ gen rơp lề trak, ai lŭ hơ̆ dùh di cau lơi, gen 
rơp tơnlề cau hơ̆ be thul.” 

45Ală cau gơnoar lam bồ ơn phan duh khoai mơ ală cau Pharisi kơno ală jơnau 
pơnyơu hơ̆, gen git Kơnràñ đơs bơh bol khai. 

46Bol khai jòi bơta nàng kup Kơnràñ, mơya rngòt di mpồl làng bol, tài bơh 
làng bol sơnđan Kơnràñ la cau gơnoar hwơr. 

Mathiơ 22 

Pơnyơu bơh bơta yò sa tòmbau 
(Luka 14:15-24) 

1Yàng Jesu đơs pơnyơu tai mơ bol khai lah: 

2“Lơgar đang trồ kung be dô nă cau bơtau ne lơh dô bơta yò sa tòmbau kòn klau 
khai in. 

3Bơtau sồr ală cau dĭ lòt hòi ală cau neh geh jà tus sa tòmbau, mơya bol khai ò 
bài tus. 

4Bơtau sồr tai ală cau dĭ ndai mơ nting lah: ‘Đơs tĕ mơ cau neh geh jà lah: Do añ 
neh rcang sir phan sa rau, kơnrồ mơ phan poan jơng lơmă neh lơh poac rau. 
Jơh ală bơta neh sir rau. Tus tĕ sa tòmbau.’ 

5Mơya bol khai sền ò ơn nùs di jơnau hòi jà mơ kư̆ lòt gùng is; cau do lòt tòm 
sre, cau ne lòt kă bro. 

6Ai cau ndai kup cau dĭ cau bơtau dê, bơtat bơtròh mơ tơnchơt. 

7Cau bơtau gơhào gơjrañ, gen sồr ală cau ling lòt tơnroh ală cau tơnchơt cau 
hơ̆, mơ chu ƀòn dờng bol khai dê. 

8Chòp cau bơtau đơs mơ ală cau dĭ khai dê lah: ‘Bơta sa tòmbau neh lơh sir rau, 
mơya ală cau neh geh jà hơ̆ ò gơs cau lơi di pal. 

9Behơ̆ lòt tĕ tus di ală jum gùng, dilah tìp cau lơi gen jà jơh tus sa tòmbau.’ 

10Ală cau dĭ lòt làm ală gùng me pơjum jơh ală cau bol khai tìp, cau iơh bal mơ 
cau niam, behơ̆ ơdŭ sa tòmbau bềng cau nac. 

11Cau bơtau mut sền ală cau nac mơ gŏ dô nă cau ò soh ào pơjum sa tòmbau, 

12gen đơs mơ khai lah: ‘Ơ bi, mbe lơh mê ò soh ào pơjum sa tòmbau mơ rgơi 
mut tềng do taih?’ Cau hơ̆ ò gơ ai đơs. 

13 Gen cau bơtau sồr ală cau duh broă lah: ‘Cap tĕ tê jơng khai mơ sơrbì khai 
tòm tiah klam jơngo hơ bơdìh, la tiah rơp gơs ñìm rac mơ rkiat sề.’ 

14Bơh gơs oă cau geh hòi, mơya dô êt geh sac rwah.” 

Bơta boh dia Sesa in 
(Mak 12:13-17; Luka 20:20-26) 

15Tŭ hơ̆ ală cau Pharisi lik lòt, tòmbơyai bal nàng jòi kup tòm jơnau đơs Yàng 
Jesu dê. 

16Bol khai sồr ală cau bơtê bol khai dê, bal mơ bơnòr cau Herôt tus đơs mơ 
Kơnràñ lah: “Ơ Cau Bơto, bol hi git ồng la cau song mơ bơto gùng Yàng Tom Trồ 
dê dô bă song ngan, ò cah is di cau lơi, bơh ồng ò sền đah bơdìh cau dê. 

17Behơ̆ dan yal bol hi in git, ồng kơlôi mbe lơi: Bơta boh dia Sesa in dimơ bơta 
boh lam hala ò?” 

18Mơya Yàng Jesu git nùs iơh bơsak bol khai dê gen đơs lah: “Ơ ală cau ma blac, 
ñchi bơh tài bol mê lòng Añ taih? 

19Ai tĕ Añ in sền priă boh dia.” Bol khai ai dô dơnie Kơnràñ in. 

20Kơnràñ lùp lah: “Rùp mơ sơnđan do la ñcau dê taih?” 

21Bol khai ho lah: “Sesa dê.” Gen Kơnràñ đơs mơ bol khai lah: “Behơ̆ tơm wơl tĕ 
Sesa in phan lơi Sesa dê, mơ tơm wơl tĕ Yàng Tom Trồ in phan lơi Yàng Tom 
Trồ dê.” 

22Bol khai kơno jơnau hơ̆ gen ai lơh krơi, lòi Kơnràñ mơ lik lòt. 

Jơnau lùp bơh bơta kis wơl 
(Mak 12:18-27; Luka 20:27-40) 

23 Tòm ngai hơ̆, gơs ală cau Saduse la cau đơs ò gơs bơta kis wơl, lòt tus lùp 
Kơnràñ lah: 

24 “Ơ Cau Bơto, Môise neh đơs: ‘Dilah cau lơi chơt mơ ò gơs kòn, gen cau oh rơp 
bau mơ cau ùr bơnrau hơ̆, nàng tơrbŏ jơi bi khai in.’ 

25Mơ tai, tòm bol hi neh gơs poh nă oh mi. Cau bi tơnhoa bau gen chơt, bơh ò 
gơs kòn gen lòi bau ùr khai oh klau khai in. 

26Cau bàr, cau pe, tus di cau poh kung behơ̆ sơl. 

27Lồi tơnơ̆, cau ùr hơ̆ kung chơt sơl. 

28Behơ̆ gen, tòm tŭ gơs bơta kis wơl, cau ùr hơ̆ rơp la bau ñcau dê tòm poh nă 
oh mi hơ̆ taih? Bơh jơh tơl nă neh bau mơ khai.” 

29Yàng Jesu ho lah: “Bol mê kơlôi tìs rau, bơh ò git Sră Goh, kung ò git gơnap 
gơnoar Yàng Tom Trồ dê. 

30Bơh tòm bơta kis wơl kòn mơnus ò lap klau tòmbau ùr, mơya la be ală cau 
gơnrơh ơm hơđang trồ. 

31Bol mê òhềt sền jơnau Yàng Tom Trồ đơs bơh bơta kis wơl cau chơt dê lah: 

32 ‘Añ la Yàng Tom Trồ Abraham dê, Yàng Tom Trồ Isak dê, Yàng Tom Trồ Jakôp 
dê,’ ò ơ? Kơnràñ ò di la Yàng Tom Trồ cau chơt dê ò, mơya la Yàng cau kis dê.” 

33Mpồl làng bol kơno jơnau hơ̆ gen ai lơh crih crài bơh bơta bơto sồr Kơnràñ 
dê. 

Bơta sồr lam dờng rlau jơh 
(Mak 12:28-34; Luka 10:25-28) 

34Tòm tŭ cau Pharisi kơno Yàng Jesu neh lơh cau Saduse in ò gơ ai đơs, gen bol 
khai pơjum bal. 

35Gơs dô nă cau bơto bơta boh lam tòm mpồl hơ̆ lùp nàng lòng Kơnràñ lah: 

36“Ơ Cau Bơto, tòm bơta boh lam, bơta sồr lam lơi la dờng rlau jơh taih?” 

37 Yàng Jesu ho lah: “‘Mê jơh tĕ nùs, jơh hwềng soàn, jơh dơngoh jak mơ kòñ 
gơboh di Yàng la Yàng Tom Trồ mê dê.’ 

38Hơ̆ la bơta sồr lam sơnròp ngan mơ dờng rlau jơh. 

39 Ai bơta sồr lam bàr kung behơ̆ sơl: ‘Mê kòñ gơboh tĕ di cau gơp ƀòn he be he.’ 

40 Jơh ală bơta boh lam mơ jơnau gơnoar hwơr la tơrgòm tòm bàr bơta sồr lam 
hơ̆.” 

Bơtau Krist la kòn Dabit 
(Mak 12:35-37; Luka 20:41-44) 

41Tòm tŭ cau Pharisi pơjum bal, gen Yàng Jesu lùp bol khai lah: 

42“Bol mê kơlôi mbe lơi bơh Bơtau Krist taih? Kơnràñ la kòn ñcau taih?” Bol 
khai ho lah: “Kòn bơtau Dabit.” 

43“Kơnràñ đơs mơ bol khai lah: Behơ̆ gen mbe Dabit geh Yàng Hwềng chồl, 
sơnđan Bơtau Krist la Yàng, mơ đơs lah: 

44 ‘Yàng neh đơs mơ Yàng añ lah: Nggui tĕ đah ma Añ, Jơl tus di tŭ Añ ơn ală cau 
sò tơm mê hơđơm mpàng jơng mê dê.’ 

45Behơ̆ dilah Dabit sơnđan Kơnràñ la ‘Yàng,’ gen mbe Kơnràñ la kòn Dabit dê 
taih?” 

46Ò gơs cau lơi rgơi ho dô jơnau lơi, mơ bơh ngai hơ̆ kung ò gơs cau lơi khin 
lùp Kơnràñ tai. 

Mathiơ 23 

Yàng Jesu lah pơrhơng cau Pharisi 
(Mak 12:28-34; Luka 10:25-28) 

1Tŭ hơ̆ Yàng Jesu đơs mơ mpồl làng bol mơ ală cau bơtê lah: 

2“Ală cau bơto bơta boh lam mơ cau Pharisi nggui hơđang cơnòng Môise dê. 

3Behơ̆ prap gàr mơ lơh jat tĕ jơh ală bơta bol khai sồr, mơya bañ đòm broă bol 
khai lơh, bơh bol khai đơs mơ ò lơh. 

4Bol khai kơt mơ dap ală phan àñ kơnjơ̆ hơđang pơnì cau; mơya să tòm bol khai 
ò bài ƀư mơ ràs tê. 

5 Jơh ală broă bol khai lơh la nàng cau in sền gŏ, bơh bol khai wan gơltau bơta 
boh lam ơnàng mơ pơnhwài jòng tiang ào, 

6kòñ nggui tiah màng ryŭ tòm bơta ñô sa, mơ nggui cơnòng hơđap tòm hìu jum, 

7kòñ gơs cau lùp còp să tòm gùl drà, mơ kòñ gơs cau sơnđan he la Rabi. 

8Mơya bol mê bañ lòi cau sơnđan bol mê la Rabi, bơh bol mê gơs mìng dô Bơtau 
la Cau Bơto, ai jơh ală bol mê la oh mi. 

9Kung bañ sơnđan cau lơi tòm ù la bèp, bơh bol mê gơs mìng dô nă Bèp la Bơtau 
ơm hơđang trồ. 

10Kung bañ lòi cau sơnđan bol mê la cau tòm, bơh bol mê gơs mìng dô nă Cau 
tòm hơ̆ la Bơtau Krist. 

11 Mơya cau dờng rlau tòm bol mê rơp lơh gơs cau duh broă bol mê. 

12 Dilah cau lơi yò tơngguh is să he gen rơp gơtơmù, ai cau tơnliah is să he gen 
rơp geh yò tơngguh.” 

Yàng Jesu lơh nền glài bơta ma blac 
(Mak 12:40; Luka 11:39-42, 44, 52; 20:47) 

13“Bòl glar bol mê in, cau bơto bơta boh lam mơ cau Pharisi, la cau ma blac! Tài 
bơh bol mê til mpồng lơgar đang trồ di đap cau; să tòm bol mê ò bài mut mơ 
cau lơi kòñ mut gen bol mê kung ò ai.  

[14Bòl glar bol mê in, cau bơto bơta boh lam mơ cau Pharisi, la cau ma blac! Bơh 
bol mê lơh bơthĭ hòi dan jòng jơnau mơ sa loan hìu ală cau ùr bơnrau dê; tài 
bơh hơ̆ bol mê rơp gơkòl lơh nền glài kơnjơ̆ rlau.] 



1684 

 

 
Sră Goh 

© 2018, United Bible Societies. 
  

 

 

15Bòl glar bol mê in, cau bơto bơta boh lam mơ cau Pharisi, la cau ma blac! Bơh 
bol mê lòt làm dàlềng làm ù nàng lam dô nă cau mut tòm gùng duh khoai; dơ̆ 
khai mut rau, gen bol mê lơh khai in gơlik kòn sau brah tìng bàr dơ̆ rlau mơ bol 
mê. 

16Bòl glar bol mê in, ală cau jơngo lam gùng mơ đơs lah: ‘Dilah cau lơi sơnio hìu 
duh khoai mơ srat să, gen ò gơs bơta lơi, mơ dilah cau lơi sơnio màh hìu duh 
khoai dê mơ srat să, gen khai gơkòl kơt.’ 

17Ơ cau bơrngơl gơla mơ jơngo! Phan lơi la màng rlau, màh hala hìu duh khoai 
lơh màh in gơlik gơs sàng goh taih? 

18Mơ bol mê đơs lah: ‘Dilah cau lơi sơnio cơnòng duh khoai mơ srat să, gen ò 
gơs bơta lơi, mơ dilah cau lơi sơnio phan ơn hơđang hơ̆ mơ srat să, gen khai 
gơkòl kơt.’ 

19Ơ cau jơngo ne! Phan lơi la màng rlau, phan ơn hala cơnòng duh khoai lơh 
phan ơn in gơlik gơs sàng goh taih? 

20Behơ̆ cau lơi sơnio cơnòng duh khoai mơ srat să, hơ̆ la sơnio cơnòng duh 
khoai mơ ală phan hơđang hơ̆ mơ srat să. 

21Cau lơi sơnio hìu duh khoai mơ srat să, hơ̆ la sơnio hìu duh khoai mơ Bơtau 
ơm tòm hơ̆ mơ srat să. 

22 Ai cau lơi sơnio trồ mơ srat să, hơ̆ la sơnio sơbàn Yàng Tom Trồ mơ Bơtau 
nggui hơđang hơ̆ mơ srat să. 

23 Bòl glar bol mê in, cau bơto bơta boh lam mơ cau Pharisi, la cau ma blac! Bơh 
bol mê ơn pơnah jơt tòm biap trau, biap ƀô mơ biap krồng, mơ sang lòi bơta 
dờng màng rlau tòm bơta boh lam, la bơta song ring bơta kòñ nđàc, mơ bơta 
dòn. Ală bơta do bol mê pal lơh, mơ kung ò di lơh ñhòt ală bơta ne sơl. 

24Ơ cau jơngo mơ lam gùng, bol mê kơnềng sơmềt mơ loan làkđa! 

25Bòl glar bol mê in, cau bơto bơta boh lam mơ cau Pharisi, la cau ma blac! Bơh 
bol mê rào đah bơdìh mơngàn mơ prềng, mơya tòm dơlam gen bềng bơta sa 
kwà mơ bơta pròng preh. 

26Ơ cau Pharisi jơngo ne! Lài ngan rào tĕ tòm dơlam mơngàn mơ prềng, gen 
đah bơdìh kung goh sơl. 

27 Bòl glar bol mê in, cau bơto bơta boh lam mơ cau Pharisi, la cau ma blac! Bơh 
bol mê be bơtô ƀồc pih cùr bò, đah bơdìh hàng mơnĕ, mơya tòm dơlam bềng 
ntìng cau chơt mơ jơh ală bơta ƀơ̆ ƀơl. 

28Kung behơ̆ sơl cau sền đah bơdìh bol mê be song ring, mơya tòm dơlam bềng 
bơta ma blac mơ bơta tồi glài iơh bơsak.” 

Yàng Jesu yal lài bơta lơh glài 
(Luka 1:47-51) 

29“Bòl glar bol mê in, cau bơto bơta boh lam mơ cau Pharisi, la cau ma blac! Bơh 
bol mê bơt bơtào bơtô ƀồc ală cau gơnoar hwơr dê, lơh hàng mơnĕ bơtô ƀồc 
ală cau song ring dê, 

30mơ đơs lah: ‘Dilah bol he neh kis tòm rài ồng pàng, gen bol he ò gơs pơnah 
mơ bol khai lơh gơhòr mhàm ală cau gơnoar hwơr dê.’ 

31Behơ̆ bol mê lơh cơng is să tòm he in lah bol mê la kòn sau ală cau neh tơnchơt 
ală cau gơnoar hwơr. 

32Gen lơh tĕ bềng lìu rnoas tồi glài ồng pàng bol mê dê. 

33 Ơ jơi bơs, jơi bơtiàn bơs tur ne, mbe bol mê geh klàs di bơta lơh glài brah tìng 
dê taih? 

34Gen tàng, Añ sồr ală cau gơnoar hwơr, ală cau jak chài, mơ ală cau bơto bơta 
boh lam tus hơ bol mê; gen cau ƀà bol mê rơp tơnchơt mơ pơng hơđang chi 
pơng, cau ndai bol mê rơp pù lơh tòm hìu jum, mơ kup kơryan bol khai bơh ƀòn 
dờng do tus ƀòn dờng ne. 

35 Tồ jơh ală mhàm cau song ring neh gơhòr hơđang ù gơtuh hơđang bol mê, 
bơh mhàm Abel la cau song ring, tus dê mhàm Sacari kòn Baraci dê mơ bol mê 
neh tơnchơt digùl Tiah Sàng Goh mơ cơnòng duh khoai. 

36Di ngan Añ đơs mơ bol mê, jơh ală bơta hơ̆ rơp gơlik tus hơđang jơi bơtiàn 
do.” 

Jơnau pơt wòl Jerusalem in 
(Luka 13:34-35) 

37“Ơ Jerusalem, Jerusalem, mê tơnchơt ală cau gơnoar hwơr mơ cơm lŭ di ală 
cau kong sồr lòt tus hơ mê! Oă dơ̆ Añ kòñ pơjum tơrgòm ală kòn sau mê, be iar 
me ngkrok ală kòn gơ, tus ơm hơđơm đar gơ dê, mơya bol mê ò bài! 

38 Do, hìu bol mê rơp gơkòl lòi srau gòi. 

39 Bơh Añ đơs mơ bol mê, bơh do jơl hìng nau bol mê rơp ò gŏ Añ tai jơl tus di 
tŭ bol mê rơp đơs lah: ‘Lơngai Bơtau ai sơnđan Yàng mơ tus.’” 

Mathiơ 24 

Yàng Jesu yal lài bơta tơrlah tơrlơm Jerusalem 
(Mak 13:1-2; Luka 21:5-6) 

1Tòm tŭ Yàng Jesu lik bơh hìu duh khoai, ală cau bơtê tus rềp sơnio Kơnràñ in 
ală broă bơt bơtào hìu duh khoai dê. 

2Kơnràñ đơs lah: “Bol mê gŏ jơh ală bơta hơ̆ sơl? Di ngan Añ đơs mơ bol mê, 
rơp ò gơs pơnai lŭ lơi ơm hơđang pơnai lŭ ndai tòm tiah do mơ ò gơtìp tơrlơm.” 

Kalke mơ kup kơryan 
(Mak 13:3-13; Luka 21:7-19) 

3Tòm tŭ Kơnràñ nggui hơđang mơnơm Ôlibe, ală cau bơtê tus lùp is Kơnràñ 
lah: “Dan yal bol hi in git tŭ lơi rơp gơs ală bơta hơ̆, mơ rơp gơs tềl sơnio lơi 
bơh bơta tus wơl Kơnràñ dê mơ ngai lồi dut rài do dê taih?” 

4Yàng Jesu ho lah: “Kơrhia tĕ, bañ lòi cau pơrlồm bol mê. 

5Bơh gơs oă cau rơp ai sơnđan Añ tus mơ đơs lah: ‘Añ la Bơtau Krist,’ mơ rơp 
pơrlồm lơh oă cau in tìs nrah. 

6Bol mê rơp kơno bơh kơlìn mơ jơnau pơnro bơh kơlìn. Kơrmap gàr tĕ, bañ 
dơrcul, bơh ală bơta hơ̆ pal gơlik tus mơya hơ̆ òhềt la lồi dut ò. 

7Bơh làng bol do rơp bơtào tòmsò mơ làng bol ne, lơgar do tòmlơh mơ lơgar 
ndai. Oă tiah rơp gơs jơgloh rung mơ tơrlơm ù. 

8Mơya jơh ală bơta hơ̆ mìng la bồ dà bơta jê sồt be cau jê deh. 

9 Tŭ hơ̆ cau rơp tơmut bol mê tòm bơta rung rài mơ tơnchơt; bol mê rơp kong 
jơh ală làng bol gơjrañ kơuềng bơh sơnđan Añ. 

10Tŭ hơ̆ gơs oă cau rơp gơtup tìs, pơrlơ̆ dră bal mơ gơp, mơ gơjrañ kơuềng bal. 

11Oă cau gơnoar hwơr ma blac rơp tơlik să mơ pơrlồm oă cau. 

12Mơ tài bơh bơta tồi glài iơh bơsak rơp gơbơtơl oă, gen bơta kòñ gơboh oă cau 
dê rơp huc ngềt. 

13 Mơya cau lơi kơ̆ nùs jơl tus di lồi dut gen rơp geh dong klàs. 

14Jơnau Niam bơh lơgar Yàng Tom Trồ rơp geh bơto yal làm jơh dunnia, tồ lơh 
cơng jơh ală làng bol in; tŭ hơ̆ bơta lồi dut rơp tus.” 

Bơta rngòt rngơt dờng 
(Mak 13:14-23; Luka 21:20-24) 

15 “Behơ̆ tòm tŭ bol mê gŏ bơta ngkòr ngkàc lơh gơprah gơpring Tiah Sàng Goh 
in, be cau gơnoar hwơr Daniel neh đơs, (cau lơi sền, wă tĕ), 

16tŭ hơ̆ cau lơi ơm tòm Jude dô tĕ hơđang mơnơm; 

17 cau lơi ơm hơđang rkàng hìu bañ mù pơrdô phan lơi bơh tòm hìu, 

18ai cau lơi ơm tòm ƀlàng sre bañ rê ai ào bơdìh. 

19Tòm ală ngai hơ̆ bòl glar cau bun in mơ cau gơs kòn pô in! 

20Hòi dan tĕ nàng bơta dô bol mê dê ò di di kơnhai mrềt hala ngai Saƀat. 

21 Bơh tŭ hơ̆ rơp gơs bơta rung rài dờng, tian gơs bơh tŭ crơng gơs jơl tus di tŭ 
do òhềt gơs, mơ kung rơp ò tŭ lơi gơs behơ̆. 

22Dilah ală ngai hơ̆ ò gơtơnhuc, gen ò gơs kòn mơnus lơi geh dong klàs; mơya 
tài bơh ală cau geh sac rwah gen ală ngai hơ̆ rơp gơtơnhuc. 

23Tŭ hơ̆ dilah gơs cau lơi đơs mơ bol mê lah: ‘Do, Bơtau Krist ơm tềng do,’ hala, 
‘Tềng hơ̆,’ gen bañ dòn. 

24Bơh rơp gơs ală krist ma blac mơ ală cau gơnoar hwơr ma blac tơlik să mơ 
lơh gơlik oă bơta tềl krơi is dờng, tian gơs dilah rgơi gen kung pơrlồm ală cau 
geh sac rwah sơl. 

25Do Añ neh yal lài bol mê in rau. 

26 Behơ̆ dilah gơs cau đơs mơ bol mê lah: ‘Ne, Kơnràñ ơm tòm ƀlàng bràs,’ gen 
bañ lik; ‘Ne, Kơnràñ ơm tòm ơdŭ hìu,’ gen bañ dòn. 

27Tài bơh kung be puhlèp bơh đah mattơngai lik àng gơcrà tus hơ đah 
mattơngai mut be lơi, gen Kòn Mơnus tus wơl kung rơp behơ̆ sơl. 

28 Ƀồc chơt tiah lơi, gen ală klàng rơp ơñùm tềng hơ̆.” 

Bơta tus wơl Kòn Mơnus dê 
(Mak 13:24-27; Luka 21:25-28) 

29 “Tơnơ̆ mơ ală ngai rung rài, gen tŭ hơ̆ mo mattơngai gơlik klam jơngo, kơnhai 
ò àng tai, ală sơmañ bơh đang trồ dùh, mơ ală gơnoar trồ gơlơnggơr. 

30 Tŭ hơ̆ tềl sơnio Kòn Mơnus dê rơp gơtơlik hơđang trồ, jơh ală jơi bơtiàn tòm 
ù rơp tur ntơh ñìm rac, mơ gŏ Kòn Mơnus ai gơnap gơnoar mơ bơta gơklŏ dờng 
ơm hơđang mhwal trồ mơ tus. 

31Kơnràñ rơp sồr ală cau gơnrơh Kơnràñ dê lòt uh kơlwòk ntas dờng ngan mơ 
pơjum ală cau geh sac rwah Kơnràñ dê bơh tòm poan đah, bơh jơng trồ do tus 
hơ jơng trồ ne.” 

Bơta bơtê bơh chi ƀal 
(Mak 13:28-31; Luka 21:29-33) 

32“Do, bơtê tĕ bơh chi ƀal. Tòm tŭ ntê sơmbut nha gơcat, gen bol mê git kơnhai 
duh mòr tus. 

33Kung behơ̆ sơl, tòm tŭ bol mê gŏ jơh ală broă hơ̆, git tĕ lah Kòn Mơnus mòr 
tus, gam ơm di đap mpồng. 

34Di ngan Añ đơs mơ bol mê, jơi bơtiàn do ò lòt rlau jơl tus di tŭ jơh ală bơta hơ̆ 
gơlik gơs rau. 

35Trồ tiah rơp roh mơya jơnau đơs Añ jê ò gơs tŭ lơi roh ò.” 

Ngai Yàng rê wơl ò gơs cau lơi git 
(Mak 13:31-37; Luka 17:26-30, 34-36) 

36“Bơh ngai mơ jơ hơ̆ gen ò gơs cau lơi git, bulah cau gơnrơh hơđang trồ hala 
Kòn kung ò git sơl, mơya mìng Bèp lơm git. 

37 Tòm rài Nôe be lơi, gen Kòn Mơnus tus wơl kung rơp behơ̆ sơl. 

38Be tòm ală ngai lài mơ dà kŏ, cau kư̆ ñô sa, lap klau tòmbau ùr tus di ngai Nôe 
mut tòm ơhò, 

39 mơ ò git bơta lơi jơl tus di tŭ dà kŏ tus pơrdô jơh tơl nă; tòm tŭ Kòn Mơnus 
tus wơl kung rơp behơ̆ sơl. 

40Tŭ hơ̆ gơs bàr nă cau klau ơm tòm ƀlàng sre; dô nă geh cèng lòt, ai dô nă gơkòl 
lòi wơl; 

41Gơs bàr nă cau ùr piah di mpal; dô nă geh cèng lòt, ai dô nă gơkòl lòi wơl. 

42Behơ̆ drơng kơp tĕ, bơh bol mê ò git ngai lơi Yàng he tus. 

43 Mơya git tĕ bơta do, dilah cau tòm hìu neh git jơ drơng lơi cau kơñau tus, gen 
drơng kơp ò lòi khai tò ƀlong hìu he. 

44Behơ̆ gen bol mê kung pal rcang kơp tĕ, bơh Kòn mơnus tus tòm jơ bol mê ò 
kơlôi.” 

Cau dĭ dòn song hala ò dòn song 
(Luka 12:41-48) 

45“Ñcau la dĭ dòn song mơ jak chài, mơ cau tòm bơtào khai sền gàr ală cau tòm 
hìu, nàng tòmpà phan sa bol khai in di di jơ taih? 

46Lơngai cau dĭ hơ̆ in, tòm tŭ cau tòm tus gŏ khai lơh behơ̆. 

47Di ngan Añ đơs mơ bol mê, cau tòm rơp bơtào cau hơ̆ sền gàr jơh ală phan 
mơna khai dê. 

48Mơya dilah cau dĭ iơh bơsak ne đơs òm tòm nùs lah: ‘Cau tòm añ jê òbat tus,’ 

49gen pù lơh ală cau bơyô lơh broă bal, ñô sa mơ ală cau bơñul lơmbè, 

50gen cau tòm khai rơp tus tòm ngai khai ò kơlôi mơ tòm jơ khai ò git. 

51Cau tòm rơp pù tac poac khai mơ tơmut khai bal mơ cau ma blac. Tềng hơ̆ 
rơp gơs ñìm rac mơ rkiat sề.” 

Mathiơ 25 

Pơnyơu bơh jơt nă cau ơruh 
1 “Tŭ hơ̆ lơgar đang trồ rơp tòm toh be jơt nă cau ơruh at đèng lòt wă rò bơrtơu. 

2Tòm bol khai, gơs pram nă bơrngơl mơ pram nă jak. 

3Ală cau ơruh bơrngơl at đèng mơ ò cèng mơñà ồs bal, 

4ai ală cau ơruh jak at đèng mơ cèng mơñà ồs bal. 

5Tài bơh bơrtơu òbat tus, gen bol khai gơdan bic yồp yồi mơ bic lơhă. 

6Tus digùl mơnang gơs jơnau hòi lah: ‘Ne, bơrtơu tus! Lik lòt tĕ wă rò khai.’ 

7Gen ală cau ơruh hơ̆ kah rngal jơh, rcang đèng bol khai dê. 

8Ală cau ơruh bơrngơl đơs mơ ală cau ơruh jak lah: ‘Dan tòmpà mơñà ồs ală bi 
dê bol hi in ƀà, bơh đèng hi mòr chơt.’ 

9Mơya ală cau ơruh jak ho lah: ‘Rngòt ò tơl bol hi mơ ală bi in sơl. Chan ală bi 
lòt tus hơ cau tac nàng rwat.’ 

10Mơ tòm tŭ bol khai lòt rwat, gen bơrtơu tus; ală cau neh rcang sir lòt bal mơ 
bơrtơu mut tòm tiah sa tòmbau, mơ til mpồng. 

11 Lồc behơ̆, ală cau ơruh ne kung tus mơ đơs lah: ‘Ơ Yàng, ơ Yàng, dan pò 
mpồng bol hi in!’ 

12Mơya cau tòmho lah: ‘Di ngan añ đơs mơ bol ai, añ ò git bol ai ò.’ 

13Behơ̆, drơng kơp tĕ bơh bol mê ò git ngai mơ kung ò git jơ Añ rê wơl.” 

Pơnyơu bơh ală talơng 
(Luka 19:11-27) 

14 “Mơ tai, lơgar đang trồ rơp tòm toh be dô nă cau ne mòr lòt ngài, gen hòi ală 
cau dĭ nàng jào phan mơna bol khai in. 

15Cau tòm jào cau do in pram talơng, cau ne bàr talơng, cau ndai dô talơng, jat 
be bơta chài rgơi kòp nă cau dê; gen cau tòm lik lòt. 

16Cau neh dòp pram talơng lòt kă bro mo mơ lơh gơlik cồng pram talơng tai. 

17Cau neh dòp bàr talơng kung lơh gơlik cồng bàr talơng sơl. 

18Ai cau dòp dô talơng, gen lòt tò trồm tòm ù mơ pồn priă cau tòm dê. 

19Tòm jŏ tơngai, cau tòm ală cau dĭ hơ̆ rê wơl ting khà priă mơ bol khai. 

20Cau neh dòp pram talơng tus cèng pram talơng tai mơ yal lah: ‘Ơ ồng, ồng neh 
jào añ in pram talơng, do añ neh lơh gơlik cồng pram talơng tai.’ 

21Cau tòm đơs mơ khai lah: ‘Ơ cau dĭ lơbơn niam mơ dòn song ne, niam ngan; 
mê neh dòn song tòm broă dềt, añ rơp bơtào mê tòm oă broă. Mut tĕ tòm bơta 
hòn chò cau tòm mê dê.’ 

22Cau neh dòp bàr talơng kung tus mơ yal lah: ‘Ơ ồng, ồng neh jào añ in bàr 
talơng; do añ neh lơh gơlik cồng bàr talơng tai.’ 

23Cau tòm đơs mơ khai lah: ‘Ơ cau dĭ lơbơn niam mơ dòn song ne, niam ngan; 
mê neh dòn song tòm broă dềt, añ rơp bơtào mê tòm oă broă. Mut tĕ tòm bơta 
hòn chò cau tòm mê dê.’ 

24Cau neh dòp dô talơng kung tus mơ yal lah: ‘Ơ ồng, añ git ồng la cau kràñ cê, 
toès tòm tiah ồng ò sih, dòñ tòm tiah ồng ò rsìh, 

25gen tàng añ rngòt mơ lòt pồn talơng ồng dê tòm ù. Do phan ồng dê gam tềng 
do.’ 

26Mơya cau tòmho lah: ‘Ơ cau dĭ iơh bơsak mơ alah ne! Mê git añ toès tòm tiah 
añ ò sih, mơ dòñ tòm tiah añ ò rsìh; 

27behơ̆ mê pal ai priă añ jê cau kă bro priă in, nàng tòm tŭ añ rê wơl gen rơp ai 
wơl phan añ mơ cồng gơ dê sơl. 

28Behơ̆ tă tĕ talơng bơh khai mơ ai cau gơs jơt talơng in. 

29 Bơh cau lơi gơs rơp ai bơtơl tai, tồ khai geh tơngkah tơngkañ; mơya cau lơi ò 
gơs, bulah phan khai neh gơs kung rơp tă tơlik tơn. 

30 Ai cau dĭ ò kwơ do, sơrbì tĕ khai hơ bơdìh tòm tiah klam jơngo, tềng hơ̆ rơp 
gơs ñìm rac mơ rkiat sề.’” 

Bơta cahrña tòm ngai lồi dut 
31 “Tòm tŭ Kòn Mơnus ơm tòm bơta gơklŏ Kơnràñ dê tus bal mơ jơh ală cau 
gơnrơh, gen Kơnràñ rơp nggui hơđang sơbàn gơklŏ. 

32Jơh ală làng bol pơjum bal di đap Kơnràñ, gen Kơnràñ cah is làng bol do mơ 
làng bol ndai, kung be cau ê cah belàt mơ be, 

33ơn belàt đah ma mơ be đah kiau. 

34Tŭ hơ̆ Bơtau rơp đơs mơ ală cau ơm đah ma lah: ‘Ơ ală cau geh lơngai bơh di 
Bèp añ jê, tus tĕ pơrdòn lơgar neh rcang sir bol mê in bơh tŭ crơng gơs trồ tiah. 

35Bơh Añ jơgloh, bol mê ai Añ in sa; Añ tơhìr, bol mê ai Añ in hùc; Añ la cau nac 
crih, bol mê wă rò Añ; 

36Añ ơm kuh, bol mê tơnsoh Añ in, Añ kòp jê, bol mê lòt còp Añ; Añ kòl jàm, bol 
mê tus còp Añ.’ 

37Tŭ hơ̆ cau song ring ho lah: ‘Ơ Yàng, tŭ lơi bol hi neh gŏ Yàng jơgloh mơ ai 
Yàng in sa, hala tơhìr mơ ai Yàng in hùc taih? 

38Tŭ lơi bol hi neh gŏ Yàng la cau nac crih mơ wă rò, hala ơm kuh mơ tơnsoh 
Yàng in taih? 

39Tŭ lơi bol hi neh gŏ Yàng kòp jê hala kòl jàm, mơ lòt còp Yàng taih?’ 

40Cau Bơtau rơp ho lah: ‘Di ngan Añ đơs mơ bol mê, tòm tŭ bol mê neh lơh broă 
hơ̆ mơ dô nă cau dềt rhền rlau jơh tòm ală oh mi Añ, hơ̆ la lơh să tòm Añ in.’ 

41Gen Kơnràñ rơp đơs mơ ală cau ơm đah kiau lah: ‘Ơ ală cau gơkòl srat rma, 
lik tĕ bơh di Añ mơ mut tòm ồs gam sùm sùm, la tiah neh rcang sir cà ràk in 
mơ ală cau gơnrơh gơ dê. 

42Bơh Añ jơgloh, bol mê ò ai Añ in sa; Añ tơhìr, bol mê ò ai Añ in hùc; 

43Añ la cau nac crih, bol mê ò wă rò Añ; Añ ơm kuh, bol mê ò tơnsoh Añ in; Añ 
kòp jê mơ kòl jàm, bol mi ò lòt còp Añ.’ 

44Tŭ hơ̆ bol khai kung rơp ho lah: ‘Ơ Yàng, tŭ lơi bol hi neh gŏ Yàng jơgloh, 
hala tơhìr, hala cau nac crih, hala ơm kuh, hala kòl jàm, mơ ò duh broă Kơnràñ 
in ơ?’ 

45Kơnràñ rơp ho lah: ‘Di ngan Añ đơs mơ bol mê, tòm tŭ bol mê ò lơh broă hơ̆ 
mơ dô nă cau dềt rhền rlau jơh do, hơ̆ la bol mê ò lơh să tòm Añ in.’ 

46 Gen ală cau do rơp mut tòm bơta lơh glài gam sùm sùm, ai ală cau song ring 
gen rơp mut tòm bơta kis gam sùm sùm.” 

Mathiơ 26 

Bơta jê sồt, bơta chơt mơ kis wơl Yàng Jesu dê 
(26:1 – 28:20) 

Kai gơrmơ̆i sòdră di Yàng Jesu 
(Mak 14:1-2; Luka 22:1-2; Jang 11:45-53) 

1Tơnơ̆ tŭ Yàng Jesu neh bơto ală jơnau hơ̆ rau, gen đơs mơ ală cau bơtê lah: 

2 “Bol mê git lah gam bàr ngai tai, gen tus di bơta pơjum sa Lòt Gan, mơ Kòn 
Mơnus rơp gơkòl bơtào nàng pơng di chi pơng.” 

3Tŭ hơ̆ ală cau gơnoar lam bồ ơn phan duh khoai mơ ală cau kwang kra làng bol 
dê pơjum tòm gơlang cau gơnoar dờng lam bồ ơn phan duh khoai sơnđan la 
Kaiphe, 

4Tòmbơyai jòi kai gơrmơ̆i lac lèo mơ tơnchơt Yàng Jesu. 

5Mơya bol khai đơs lah: “Ò di lơh bơta hơ̆ tòm bơta pơjum sa ò, rngòt gơlik bơta 
nggồr nggàc digùl làng bol mòn.” 

Yàng Jesu geh bong mơñà tòm Bethani 
(Mak 14:3-9; Jang 12:1-8) 

6Tòm tŭ Yàng Jesu ơm tòm Bethani, tòm hìu Simôn la cau dun, 

7 Gơs dô nă cau ùr at dô nơm gri mơ lŭ màng gơs mơñà ƀô bơlhu kas ngan tus 
hơ Kơnràñ mơ tuh hơđang bồ Kơnràñ tòm tŭ Kơnràñ nggui sa. 

8Ală cau bơtê gŏ behơ̆ gen gơjrañ mơ đơs lah: “Ñchi bơh tài lơh roh ò kwơ be 
gen taih? 

9Bơh mơñà ƀô bơlhu do rgơi tac geh oă jền nàng pà cau rƀah lơòi in.” 

10Yàng Jesu git bơta hơ̆ gen đơs mơ bol khai lah: “Ñchi bơh tài bol mê lơh kalke 
cau ùr do in taih? Bơh khai neh lơh broă niam Añ in. 

11 Bơh bol mê gơs cau rƀah lơòi ơm sùm mơ bol mê, mơya bol mê ò gơs Añ ơm 
sùm mơ bol mê. 

12Khai tuh mơñà ƀô bơlhu hơđang să jan Añ hơ̆ la nàng rcang tơp Añ. 

13Di ngan Añ đơs mơ bol mê, làm jơh dunnia tòm tiah lơi gơs bơto yal Jơnau 
Niam do, gen kung yal wơl broă khai neh lơh hơ̆ nàng kah bơh khai.” 

Cau pơrlơ̆ dră di Yàng Jesu 
(Mak 14:10, 11; Luka 22:3-6) 

14Tŭ hơ̆ gơs dô nă cau tòm jơt bàr nă cau bơtê sơnđan la Juda Iskariôt, lòt tus 
hơ ală cau gơnoar lam bồ ơn phan duh khoai, 

15 Mơ đơs lah: “Ală ồng kòñ ai añ in nđò nàng añ bơtào Khai ală ồng in?” Gen bol 
khai ai Juda in pe jơt pet priă. 

16Bơh tŭ hơ̆ Juda jòi tŭ lơmpah nàng bơtào Kơnràñ bol khai in. 

Bơta pơjum sa Lòt Gan 
(Mak 14:12-21; Luka 22:7-13; Jang 13:21-30) 

17Mơ tai, tòm ngai sơnròp pơjum sa piang lă ò gơs kañ dê, ală cau bơtê tus hơ 
Yàng Jesu mơ đơs lah: “Ntềng đah Kơnàñ kòñ bol hi rcang yò sa bơta pơjum sa 
Lòt Gan taih?” 

18Kơnràñ sồr lah: “Lòt tĕ tòm ƀòn dờng, tus hơ hìu dô nă cau ne, mơ đơs lah: 
‘Cau Bơto đơs lah: Jơ Añ mòr di; Añ rơp pơjum sa Lòt gan tòm hìu mê dê bal mơ 
ală cau bơtê Añ jê.’” 

19Ală cau bơtê lơh jat be jơnau Yàng Jesu neh sồr mơ rcang bơta pơjum sa Lòt 
Gan. 

20Trồ mho rau Kơnràñ nggui sa bal mơ jơt bàr nă cau bơtê. 

21Tòm tŭ sa Kơnràñ đơs lah: “Di ngan Añ đơs mơ bol mê, dô nă tòm bol mê rơp 
pơrlơ̆ dră di Añ.” 

22Bol khai moat jrùng ngan mơ kòp nă lùp Kơnràñ lah: “Ơ Yàng, hơ̆ la añ ơ?” 

23 Kơnràñ ho lah: “Cau neh iurŭ tê di prềng bal mơ Añ hơ̆ la cau rơp pơrlơ̆ dră 
di Añ. 

24Kòn Mơnus lòt, jat be jơnau neh cih bơh Khai, mơya bòl glar cau do in la cau 
pơrlơ̆ dră di Kòn Mơnus! Chan ò deh khai la niam rlau.” 

25Juda la cau pơrlơ̆ dră di Kơnràñ lùp lah: “Ơ Rabi, hơ̆ la añ ơ?” Kơnràñ ho lah: 
“Ngan be mê neh đơs.” 

Bơta sa kah Yàng 
(Mak 14:22-26; Luka 22:14-20; I Kôrintô 11:23-25) 

26Tòm tŭ sa, Yàng Jesu ai piang lă, ưnngài, dơrkă, gen tong ală cau bơtê in mơ 
đơs lah: “Ai tĕ mơ sa, do la să jan añ.” 

27Kơnràñ ai mơngàn, ưnngài, gen tong bol khai in mơ đơs lah: “Jơh tơl nă hùc 
tĕ, 

28 bơh do la mhàm Añ, hơ̆ la mhàm bơta ho bal dê, neh tuh nàng kòp nă cau in 
geh toh glài. 

29Mơya Añ đơs mơ bol mê, bơh do jơl hìng nau Añ ò hùc dà plai ño tai, jơl tus di 
ngai Añ rơp hùc dà plai ño pa bal mơ bol mê tòm lơgar Bèp Añ jê. 

30Tòm tŭ neh đơs chò rau, Yàng Jesu mơ ală cau bơtê lik lòt tus hơ mơnơm 
Ôlibe.” 

Jơnau yal lài Pier in 
(Mak 14:27-31; Luka 22:31-34; Jang 13:36-38) 

31 Tŭ hơ̆ Kơnràñ đơs mơ bol khai lah: “Mang do jơh ală bol mê rơp gơtup tìs tài 
bơh Añ, bơh neh cih lah: ‘Añ rơp pù lơh cau ê belàt, Gen mpồl belàt rơp gơprah 
gơpring.’ 

32 Mơya tơnơ̆ mơ tŭ Añ geh kis wơl rau, gen Añ rơp lòt tus hơ Galile lài mơ bol 
mê.” 

33Pier đơs lah: “Bulah jơh tơl nă gơtup tìs tài bơh Kơnràñ, mơya añ ò tŭ lơi 
gơtup tìs ò.” 

34Yàng Jesu đơs lah: “Di ngan Añ đơs mơ mê, tòm mang do lài mơ tŭ iar nrau, 
gen mê rơp pơndang sang Añ pe dơ̆.” 

35Pier đơs mơ Kơnràñ lah: “Bulah añ pal chơt bal mơ Kơnràñ, añ kung ò 
pơndang sang Kơnràñ ò.” Jơh tơl nă cau bơtê kung đơs behơ̆ sơl. 

Yàng Jesu hòi dan tòm suơn Getsemane 
(Mak 14:32-42; Luka 22:39-46) 

36Gen Yàng Jesu mơ ală cau bơtê lòt tus hơ dô bă tiah sơnđan la Getsemane. 
Kơnràñ sồr ală cau bơtê lah: “Nggui tĕ tềng do, tòm tŭ Añ lòt hòi dan đah ne.” 

37Kơnràñ lam Pier mơ bàr nă kòn Sebede dê lòt bal, Kơnràñ moat jrùng mơ 
dơrcul ngan. 

38Kơnràñ đơs mơ bol khai lah: “Hwềng soàn Añ moat jrùng jơl chơt; ơm tĕ tềng 
do mơ drơng kơp bal mơ Añ.” 

39Gen Kơnràñ lòt dô êt cơnđòa tai, blup mat tòm ù mơ hòi dan lah: “Ơ Bèp, dilah 
rgơi, dan lòi mơngàn do klàs bơh di Kòn; bulah behơ̆, ò di jat nùs kòñ Kòn dê, 
mơya jat nùs kòñ Bèp dê.” 

40Gen Kơnràñ rê wơl hơ ală cau bơtê, gŏ bol khai lơhă bic, gen đơs mơ Pier lah: 
“Behơ̆ gen bol mê ò rgơi drơng kơp bal mơ Añ dô jơ ơ? 

41Drơng kơp tĕ mơ hòi dan, nàng bol mê ò gơtơmut tòm bơta ơniai; Hwềng nùs 
kòñ ngan mơya poac să lơbơn lơño.” 

42Kơnràñ lòt dơ̆ bàr tai mơ hòi dan lah: “Ơ Bèp, dilah mơngàn do ò rgơi klàs 
bơh di Kòn, mơ Kòn pal hùc, gen dan nùs kòñ Bèp gơs di.” 

43Kơnràñ rê wơl tai, gŏ bol khai gam lơhă bic, bơh mat bol khai yồp yồi ngan. 

44Kơnràñ lòi bol khai mơ lòt hòi dan dơ̆ pe, đơs tai be jơnau dan lài sơl. 

45Gen Kơnràñ rê wơl mơ ală cau bơtê mơ đơs lah: “Tŭ do gam bic lơhă mơ rlô 
ơ? Do, jơ neh tus rềp, Kòn Mơnus rơp gơkòl bơtào tòm tê ală cau glài. 

46Guh tĕ, lòt ih; ne, cau pơrlơ̆ dră di Añ neh tus rềp.” 

Yàng Jesu kong cau kup 
(Mak 14:43-50; Luka 22:47-53; Jang 18:3-12) 

47Tòm tŭ Kơnràñ gam đơs, gen Juda la dô nă cau tòm jơt bàr nă cau bơtê, tus 
bal mơ dô mpồl cau oă at đào mơ gai, tus bơh ală cau gơnoar lam bồ ơn phan 
duh khoai mơ ală cau kwang kra làng bol dê. 

48Mơ tai, cau pơrlơ̆ dră di Kơnràñ neh ai bol hơ̆ in dô nơm tềl mơ đơs lah: “Cau 
lơi añ cum, hơ̆ la cau hơ̆; kup tĕ khai.” 

49Juda tus rềp mo di Yàng Jesu mơ đơs lah: “Rabi, niam să sơl?” Gen cum 
Kơnràñ. 

50Gen Yàng Jesu đơs mơ khai lah: “Ơ bơyô, ñchi bơta mê kòñ lơh gen lơh tĕ?” 
Gen bol khai tus ai tê sơmbat kup Yàng Jesu. 

51Ne, gơs dô nă tòm ală cau ơm bal mơ Yàng Jesu tă đào, lơh cau dĭ cau gơnoar 
dờng lam bồ ơn phan duh khoai dê, sreh tac dô đah tồr khai. 

52Gen Yàng Jesu đơs lah: “Srồm tĕ đào tòm sơmprồm, bơh kòp nă cau lơi at đào 
gen rơp chơt bơh đào. 

53Mê kơlôi lah Añ ò rgơi dan mơ Bèp Añ, gen Kơnràñ sồr mo rlau jơt bàr mpồl 
cau gơnrơh tus mơ Añ ò ơ? 

54Mơya dilah behơ̆, gen mbe lơi Sră Goh gơlik di ngan nàng broă do pal gơlik 
gơs taih?” 

55 Tòm jơ hơ̆ Yàng Jesu đơs mơ mpồl làng bol lah: “Bol mê at đào mơ gai tus kup 
Añ be kup cau phà ơ? Kòp ngai Añ neh nggui bơto sồr tòm hìu duh khoai mơ 
bol mê ò kup Añ. 

56Mơya jơh ală bơta do neh gơlik tus nàng jơnau ală cau gơnoar hwơr dê gơlik 
di ngan.” Tŭ hơ̆ jơh ală cau bơtê sang lòi Kơnràñ mơ dô. 

Yàng Jesu ơm di đap mpồl kwang tơrña 
(Mak 14:53-65; Luka 22:54-55, 63, 71; Jang 18:13-14,19-24) 

57Ală cau kup Yàng Jesu lam Kơnràñ tus hơ Kaiphe la cau gơnoar dờng lam bồ 
ơn phan duh khoai; tềng hơ̆ ală cau bơto bơta boh lam mơ ală cau kwang kra 
ơm pơjum bal. 

58Pier jat Kơnràñ ngài ngài tus di gơlang cau gơnoar dờng lam bồ ơn phan duh 
khoai dê, mut nggui bal mơ ală cau ling nàng sền bơta lồi dut broă hơ̆ la mbe 
lơi. 

59Mơ tai, ală cau gơnoar lam bồ ơn phan duh khoai mơ jơh Mpồl Kwang Tơrña 
jòi jơnau lơh cơng blac di Yàng Jesu, nàng tơnchơt Kơnràñ. 

60Bulah gơs oă cau tus lơh cơng blac, mơya bol khai jòi ò gơs cơng tàng lơi. Lồi 
tơnơ̆ gơs bàr nă cau tus, 

61 Mơ đơs lah: “Cau do neh đơs: ‘Añ rgơi sòr tơrlah hìu duh khoai Yàng Tom Trồ 
dê gen bơtào gơs wơl tòm pe ngai.’” 

62Cau gơnoar dờng lam bồ ơn phan duh khoai ntào đơs mơ Kơnràñ lah: “Mê ò 
ho wơl jơnau ală cau do lơh cơng yă mê ơ?” 

63Mơya Yàng Jesu ơm mŏ mŏ. Cau gơnoar dờng lam bồ ơn phan duh khoai đơs 
mơ Kơnràñ lah: “Añ sồr mê sơnio Yàng Tom Trồ gam kis sùm, srat să mơ yal tĕ 
bol hi in, mê ngan la Bơtau Krist, Kòn Yàng Tom Trồ dê ơ?” 

64 Yàng Jesu ho lah: “Ngan be ồng neh đơs. Mơya Añ đơs mơ bol mê, bơh do jơl 
hìng nau bol mê rơp gŏ Kòn Mơnus nggui đah ma Bơtau Gơnap Gơnoar dê, ơm 
hơđang mhwal trồ mơ tus.” 

65 Gen cau gơnoar dờng lam bồ ơn phan duh khoai crè ào khai mơ đơs lah: “Khai 
neh đơs tràl sơrbil. Ñchi bơh tài bol he gam jòi cau ndai lơh cơng taih? Do, bol 
mê pa kơno jơnau tràl sơrbil hơ̆. 

66Mbe bol mê kơlôi taih?” Bol khai ho lah: “Khai pal chơt.” 

67 Gen bol khai choh di mat Kơnràñ mơ pòng lơh di Kơnràñ; cau ƀà pah Kơnràñ, 

68Mơ đơs lah: “Ơ Bơtau Krist, đơs hwơr tĕ bol hi in! Ñcau neh pù lơh mê taih?” 

Pier pơndang sang Yàng Jesu 
(Mak 14:66-72; Luka 22:56-62; Jang 18:15-18, 25-27) 

69Tŭ hơ̆ Pier ơm nggui đah bơdìh tòm ƀlàng. Gơs dô nă cau dĭ ùr tus đơs mơ 
khai lah: “Mê kung ơm bal mơ Jesu cau Galile.” 

70Mơya Pier pơndang mo di đap bol khai lah: “Añ ò git ñchi ai đơs.” 

71Tòm tŭ khai tus hơ rơng hìu dờng, gơs dô nă cau dĭ ùr ndai gŏ khai, gen đơs 
mơ ală cau ơm tềng hơ̆ lah: “Cau do kung ơm bal mơ Jesu cau Nasaret sơl.” 

72Mơ Pier srat să pơndang tai lah: “Añ ò git cau hơ̆ ò.” 

73Dô ơthoa tai, ală cau ntào tềng hơ̆ tus đơs mơ Pier lah: “Ngan mê kung bal 
mơ mpồl hơ̆, bơh sap đơs mê yal tơlik mê.” 

74Gen khai srat rma mơ srat să lah: “Añ ò git cau hơ̆ ò.” Tŭ hơ̆ iar nrau mo. 

75Pier kah wơl jơnau Yàng Jesu neh đơs lah: “Lài mơ tŭ iar nrau, mê rơp 
pơndang sang Añ pe dơ̆.” Gen khai lik lòt, ñìm rac ròc pơt wòl. 

Mathiơ 27 

Yàng Jesu kong cèng di đap Pilat 
(Mak 15:1; Luka 23:1-2; Jang 18:28-38) 

1Tòm tŭ rìng àng, ală cau gơnoar dờng lam bồ ơn phan duh khoai mơ ală cau 
kwang kra làng bol dê bơyai nàng tơnchơt Yàng Jesu. 

2Bol khai cap Kơnràñ, mơ cèng jào di đap Pilat, la kwang đơng lơgar. 

Juda Chơt 
(Broă 1:18-19) 

3 Tŭ hơ̆ Juda la cau neh pơrlơ̆ dră di Kơnràñ, gŏ Kơnràñ kòl lơh nền glài, gen 
khai kah kơlôi wơl mơ cèng pe jơt pet priă jào wơl ală cau gơnoar dờng lam bồ 
ơn phan duh khoai mơ ală cau kwang kra in, 

4mơ đơs lah: “Añ neh tìs glài bơh neh bơtào mhàm ò gơs glài.” Mơya bol khai 
đơs lah: “Broă hơ̆ gơs ñchi gơkwă mơ bol hi taih? Kong mê dê!” 

5Gen Juda sơrbì ală pet priă tòm hìu duh khoai, mơ lik lòt yồng ngko. 

6Ală cau gơnoar dờng lam bồ ơn phan duh khoai dòñ ală priă hơ̆ mơ đơs lah: “Ò 
geh gơnoar ơn priă do tòm đam sàng goh, bơh hơ̆ la khà priă mhàm dê.” 

7Gen bol khai bơyai, ngui priă hơ̆ rwat ƀlàng sre cau lơh glah dê nàng lơh tiah 
tơp ƀồc ală cau nac crih. 

8Behơ̆ ƀlàng sre hơ̆ sơnđan la Sre Mhàm jơl tus di ngai do. 

9Tŭ hơ̆, jơnau cau gơnoar hwơr Jeremi neh đơs geh gơlik di ngan: “Bol khai ai 
pe jơt pet priă, la khà priă mơ kòn sau Israel neh lơh nền Kơnràñ in, 

10 mơ ai priă hơ̆ rwat ƀlàng sre cau lơh glah dê, jat be Yàng neh sồr añ.” 

Yàng Jesu di đap Pilat 
(Mak 15:2-5; Luka 23:3-5; Jang 18:33-38) 

11Yàng Jesu ntào di đap cau kwang đơng lơgar. Cau kwang lùp lah: “Mê ngan la 
Bơtau làng bol Juda dê sơl?” Yàng Jesu ho lah: “Ngan be ồng đơs.” 

12Tòm tŭ ală cau gơnoar dờng lam bồ ơn phan duh khoai mơ ală cau kwang kra 
yă Kơnràñ, Kơnràñ ò ho dô êt lơi. 

13Gen Pilat đơs mơ Kơnràñ lah: “Mê ò kơno ală bơta bol khai lơh cơng yă mê ò 
ơ?” 

14Mơya Kơnràñ ò ho dô jơnau lơi, tian gơs cau kwang đơng lơgar ai lơh krơi 
ngan. 

Yàng Jesu kòl lơh nền glài chơt 
(Mak 15:6-15; Luka 23:13-25; Jang 18:39–19:16) 

15Mơ tai, tus di bơta pơjum sa, cau kwang đơng lơgar òs hồ dô nă cau glài jàm, 
jat nùs làng bol kòñ. 

16Tŭ hơ̆, gơs dô nă cau glài tơnchơt cau sơnđan la Baraba. 

17Tòm tŭ bol khai pơjum bal, gen Pilat lùp bol khai lah: “Bol mê kòñ añ hồ ñcau 
lơi, Baraba hala Jesu sơnđan la Krist taih?” 

18Bơh Pilat git loh bol hơ̆ bơtào Kơnràñ bơh nùs ƀoah gơjrañ. 

19Tòm tŭ cau kwang đơng lơgar gam nggui hơđang cơnòng cahrña, bau ùr Pilat 
sồr cau lòt đơs mơ khai lah: “Mê bañ ƀư di cau song ring hơ̆, bơh khai mơ tòm 
ngai do añ neh kong bòl glar ngan tòm bơta mpau.” 

20Mơya ală cau gơnoar dờng lam bồ ơn phan duh khoai mơ ală cau kwang kra 
bơchồt mpồl làng bol dan tĕ hồ Baraba mơ tơnchơt Yàng Jesu. 

21Cau kwang đơng lơgar lùp tai lah: “Tòm bàr nă cau do, bol mê kòñ añ hồ 
ñcau?” Bol khai ho lah: “Baraba.” 

22Pilat đơs lah: “Behơ̆ ñchi añ rơp lơh di Jesu sơnđan la Krist taih?” Jơh ală bol 
khai ho lah: “Pơng tĕ Khai di chi pơng.” 

23Cau kwang lùp lah: “Ñchi broă iơh bơsak Cau do lơh taih?” Mơya bol khai sơlo 
driau dờng ngan lah: “Pơng tĕ Khai di chi pơng!” 

24 Tòm tŭ Pilat gŏ he ò rgơi lơh bơta lơi, mơ tai bơta nggồr nggàc sơlo gơbơtơl, 
gen khai ai dà rào tê di đap mpồl làng bol mơ đơs lah: “Añ ò gơs glài bơh mhàm 
cau song ring do; kong bol mê dê.” 

25Jơh làng bol ho lah: “Dan mhàm Khai tuh hơđang bol hi mơ kòn sau bol hi dê!” 

26Gen Pilat hồ Baraba bol khai in, sồr pù lơh Yàng Jesu, mơ jào Kơnràñ nàng 
pơng di chi pơng. 

Cau ling dơñŏ tơnhial Yàng Jesu 
(Mak 15:16-20; Jang 19:2, 3) 

27Tŭ hơ̆ cau ling kwang đơng lơgar dê cèng Yàng Jesu mut tòm gơlang Pilat mơ 
pơjum jơh mpồl ling gùt dar Kơnràñ. 

28Bol khai hồ ào Kơnràñ mơ tơnsoh Kơnràñ in ào pơrhê. 

29Bol khai tàñ dô nơm sơgơn mơ lò tơndau di bồ Kơnràñ, mơ ơn dô nơm gai 
proh tòm tê ma Kơnràñ. Bol khai cùn gơltang di đap Kơnràñ mơ dơñŏ tơnhial 
lah: “Khoai Bơtau làng bol Juda dê!” 

30Bol khai choh hơđang Kơnràñ, ai gai proh pù di bồ Kơnràñ. 

31Dơ̆ bol khai neh dơñŏ tơnhial Kơnràñ rau, bol khai hồ ào pơrhê, tơnsoh wơl 
ào Kơnràñ dê, mơ lam Kơnràñ nàng pơng di chi pơng. 

Yàng Jesu kong pơng di chi pơng 

(Mak 15:21-32; Luka 23:26-43; Jang 19:17-27) 

32Tòm tŭ lik lòt, bol khai tìp dô nă cau Siren sơnđan la Simôn, mơ kup bơklơn 
khai tui chi pơng Kơnràñ dê. 

33Tŭ tus hơ dô bă tiah sơnđan la Gôgôtha, gơtha la Tiah Ntìng Bồ, 

34 bol khai ai Kơnràñ in ñô tơrnòm bơcă bal mơ plai mat bơtang, mơya tòm tŭ 
liap gen Kơnràñ ò bài ñô. 

35 Tŭ neh pơng Kơnràñ di chi pơng rau, bol khai tă khà mơ tòmpà ào Kơnràñ 
dê; 

36gen bol khai nggui tềng hơ̆ drơng kơp Kơnràñ. 

37Hơđang chi pơng Kơnràñ geh cih tơnggume bơta lơh nền glài lah: “DO LA 
JESU, BƠTAU LÀNG BOL ISRAEL DÊ.” 

38Tŭ hơ̆ bàr nă cau blơ̆ kung kong pơng di chi pơng bal mơ Kơnràñ, dô nă đah 
ma, dô nă đah kiau. 

39 Ală cau lòt gan dơñŏ tơnhial, rtơs bồ, 

40 mơ đơs lah: “Mê la cau sòr tơrlah hìu duh khoai mơ bơtào gơs wơl tòm pe 
ngai, dong klàs tĕ să tòm mê! Dilah mê la Kòn Yàng Tom Trồ, mù tĕ bơh chi 
pơng.” 

41Ală cau gơnoar lam bồ ơn phan duh khoai, ală cau bơto bơta boh lam mơ ală 
cau kwang kra kung dơñŏ tơnhial Kơnràñ lah: 

42“Khai neh dong klàs cau ndai, mơ ò rgơi dong să tòm he. Khai la Bơtau Israel 
dê; tŭ do lòi tĕ khai mù bơh chi pơng, gen bol he rơp dòn mo. 

43 Khai dòn kơnòm di Yàng Tom Trồ; dilah Yàng Tom Trồ kòñ gơboh Khai, gen 
tŭ do lòi tĕ Kơnràñ dong klàs Khai, bơh Khai neh đơs lah: ‘Añ la Kòn Yàng Tom 
Trồ.’” 

44Cau blơ̆ gơkòl pơng bal mơ Kơnràñ kung đơs jroh jram Kơnràñ behơ̆ sơl. 

Bơta chơt Yàng Jesu dê 
(Mak 15:33-41; Luka 23:44-49; Jang 1:28-30) 

45Bơh jơt bàr jơ gùl ngai gơlik klam jơngo làm ù jơl tus di pe jơ mho 

46 Pơgap pe jơ mho, Yàng Jesu hòi dờng jơnau lah: “Eli, Eli, lama sabaktani;” hơ̆ 
la, “Ơ Yàng Tom Trồ Kòn dê, ơ Yàng Tom Trồ Kòn dê, ñchi bơh tài Kơnràñ sang 
lòi Kòn?” 

47Kơno behơ̆, gen cau ƀà tòm mpồl ơm rềp tềng hơ̆ đơs lah: “Khai hòi Eli.” 

48 Gơs dô nă cau tòm bol khai ntoat mơ, ai dô nơm phan nsồp iurŭ bềng dà sràt, 
ơn di cồng gai proh mơ tong Kơnràñ in ñô. 

49Ai ală cau ndai đơs lah: “Gơn tĕ, sền nề Eli tus nàng dong tă khai hala ò.” 

50Yàng Jesu hòi tai dô jơnau dờng, gen tac nhơm. 

51 Mơ ne, bài kơrnìng tòm hìu duh khoai gơcrè bàr pơnah bơh đang tus hơđơm; 
ù gơlơnggơr, mơ lŭ klềr bơcah. 

52Ală bơtô ƀồc kung pò tơlik, oă ƀồc cau sàng goh neh bic lơhă geh kis wơl mơ 
lik bơh bơtô ƀồc. 

53Tơnơ̆ tŭ Yàng Jesu kis wơl, gen bol hơ̆ mut tòm ƀòn dờng sàng goh mơ tơlik 
mat oă cau in gŏ. 

54Cau at dô rhiang ling bal mơ ală cau ling kơp gàr Yàng Jesu, gŏ ù gơlơnggơr 
mơ ală bơta neh gơlik gơs, gen rngòt rngơt oă ngan mơ đơs lah: “Ngan, Cau do 
la Kòn Yàng Tom Trồ.” 

55 Tềng hơ̆ gơs oă cau ùr ơm sền bơh ngài, bol khai la ală cau neh jat Yàng Jesu 
bơh Galile nàng duh broă Kơnràñ. 

56Tòm bol khai gơs Mari Madơlen, Mari mè Jakơ mơ Jôsep, bal mơ mè bàr nă 
kòn klau Sebede dê. 

Jôsep tơp Yàng Jesu 
(Mak 15:42-47; Luka 23:50-56; Jang 19:38-42) 

57Tus trồ mho, gơs dô nă cau pas sơm tus bơh Arimathe, sơnđan la Jôsep, kung 
la cau bơtê Yàng Jesu dê. 

58Khai tus hơ Pilat mơ dan ƀồc Yàng Jesu. Gen Pilat sồr ai khai in. 

59Jôsep ai ƀồc Kơnràñ pò mơ bài che dơmài lơbơn goh, 

60mơ ơn tòm bơtô pa khai dê neh phàt tòm pơnai lŭ klềr, khai pơrlă dô nơm 
pơnai lŭ dờng kơrdơl mpồng bơtô, gen lòt. 

61Mari Madơlen mơ Mari ndai ơm tềng hơ̆, nggui tòm toh mơ bơtô. 

Cau ling kơp gàr bơtô ƀồc 
62Àng drim hìng, tơnơ̆ mơ ngai Rcang Lài, ală cau gơnoar lam bồ ơn phan duh 
khoai mơ ală cau Pharisi tus pơjum di dap Pilat, 

63 mơ đơs lah: “Ơ ồng, bol hi kah cau blac pơrlồm do tòm tŭ gam kis đơs lah: 
‘Tơnơ̆ mơ pe ngai gen Añ rơp kis wơl.’ 

64Behơ̆ dan sồr cau kơp gàr bơtô ƀồc nền cê jơl tus di ngai pe, rngòt ală cau 
bơtê Khai dê tus kơñau ƀồc mòn, gen đơs mơ làng bol lah: ‘Khai neh kis wơl 
bơh bơta chơt.’ Mơ bơta blac pơrlồm tơnơ̆ rơp iơh rlau mơ bơta lài sơl.” 

65Pilat đơs mơ bol khai lah: “Bol mê gơs cau ling drơng kơp, lòt tĕ kơp gàr nền 
cê jat be bơta rgơi bol mê dê.” 

66Gen bol khai lòt tap ƀang kì di pơnai lŭ, mơ sồr cau ling kơp gàr bơtô ƀồc 
nền cê. 

Mathiơ 28 

Bơta kis wơl Yàng Jesu dê 
(Mak 16:1-10; Luka 14:1-12; Jang 20:1-10) 

1Tơnơ̆ mơ ngai Saƀat, tòm tŭ rìng àng ngai sơnròp tòm dô poh, Mari Madơlen 
mơ Mari ndai tus còp ƀồc. 

2Ne, gơs ù gơlơnggơr pràn ngan, bơh cau gơnrơh Yàng dê mù bơh đang trồ, tus 
pơrlă pơnai lŭ mơ nggui hơđang gơ. 

3Rùp să cau gơnrơh àng be puhlèp, mơ ào bò be piar. 

4Ală cau ling drơng kơp rngòt rngơt, rơm să mơ gơlik be cau chơt. 

5Gen cau gơnrơh đơs mơ ală cau ùr hơ̆ lah: “Bañ rngòt, bơh añ git bol ai jòi Yàng 
Jesu, Bơtau neh kong pơng di chi pơng. 

6Kơnràñ ò ơm tềng do, Kơnràñ neh kis wơl rau, be jơnau Kơnràñ neh đơs. Tus 
tĕ sền tiah Kơnràñ neh bic. 

7Lòt tĕ mhar yal ală cau bơtê Kơnràñ in lah: Kơnràñ neh kis wơl bơh bơta chơt 
rau. Mơ do, Kơnràñ lòt hơ Galile lài mơ bol mê. Tềng hơ̆ bol mê rơp tìp Kơnràñ. 
Hơ̆ la bơta añ neh yal bol ai in.” 

8Bàr nă cau ùr sơrbac sơrbang lik bơh bơtô rngòt ndang hòn chò ndang, ntoat 
yal ală cau bơtê Kơnràñ in. 

9Nisơna, Yàng Jesu tìp bol khai mơ đơs lah: “Lơngap lơngai bol ai in!” Bol khai 
tus rềp, kwar jơng Kơnràñ mơ cùn khoai Kơnràñ. 

10Yàng Jesu đơs mơ bol khai lah: “Bañ rngòt, lòt tĕ yal ală oh mi Añ in tus hơ 
Galile; tềng hơ̆ bol khai rơp tìp Añ.” 

Jơnau pơnro tòm làng bol 
11Tòm tŭ bàr nă cau ùr hơ̆ lòt, gen gơs cau bơh ală cau ling drơng kơp ƀồc mut 
tòm ƀòn dờng, yal ală cau gơnoar lam bồ ơn phan duh khoai in jơh ală bơta neh 
gơlik gơs. 

12Tơnơ̆ mơ tŭ neh pơjum bơyai lơh nền mơ ală cau kwang kra, gen bol khai ai 
oă khà priă ală cau ling in, 

13mơ nting lah: “Đơs tĕ lah: ‘Ală cau bơtê khai dê neh tus tòm trồ mang, mơ 
kơñau ƀồc tòm tŭ bol hi lơhă bic.’ 

14Dilah kwang đơng lơgar kơno bơta hơ̆, gen bol hi rơp bơto pơndòm khai, mơ 
lơh bol mê in klàs bơh bơta kơlôi rngòt.” 

15Behơ̆ ală cau ling dòp priă mơ lơh jat be jơnau neh nting. Jơnau hơ̆ pơnro tòm 
làng bol Israel jơl tus di ngai do. 

Yàng Jesu tơlik mat tòm lơgar Galile 

(Mak 16:14-18; Luka 24:36-49; Jang 20:19-23; Broă 1:6-8) 

16 Jơt dùl nă cau bơtê lòt tus hơ kơnhwàl Galile, tus hơ mơnơm mơ Yàng Jesu 
neh sơnio bol khai in. 

17Dơ̆ gŏ Kơnràñ, gen bol khai cùn khoai Kơnràñ, mơya gơs cau ƀà pin wil wơl. 

18Yàng Jesu tus, đơs mơ bol khai lah: “Jơh gơnoar hơđang trồ mơ tòm ù neh 
jào Añ in. 

19 Behơ̆, lòt tĕ lơh jơh ală làng bol in gơlik gơs cau bơtê Añ jê, ai sơnđan tĕ 
Yàng Bèp, Yàng Kòn mơ Yàng Hwềng Goh, lơh ƀaptem bol khai in. 

20Mơ bơto bol khai lơh jat jơh ală bơta Añ neh sồr bol mê. Mơ do, Añ ơm sùm 
mơ bol mê jơl tus di lồi dut rài.” 

Mak 

Mak 1 

Bơta rcang lài gơnoar broă Yàng Jesu dê 
(1:1-13) 

Gơnoar broă Jang Ƀaptis dê 
(Mathiơ 3:1-12; Luka 3:1-18; Jang 1:19-28) 

1Bơta rơp sơntòm Jơnau Niam Yàng Jesu Krist dê, la Kòn Yàng Tom Trồ. 

2 Be neh cih tòm sră cau gơnoar hwơr Esai lah: “Do, Añ sồr cau kong sồr Añ jê 
lòt tus di đap mê, La cau rơp wàs gùng lài mê in. 

3 Gơs jơnau cau hòi driau tòm ƀlàng bràs lah: Wàs tĕ gùng Yàng, Bơsong tĕ ală 
gùng dềt Kơnràñ in.” 

4Jang neh tus, lơh ƀaptem tòm ƀlàng bràs mơ bơto yal bơta ƀaptem bơh bơta 
gơjrañ sang glài nàng geh toh glài. 

5Làm lơgar Jude mơ jơh làng bol tòm Jerusalem lòt tus hơ khai, yal glài he, mơ 
khai lơh ƀaptem bol hơ̆ in tòm hiòng Jordan. 

6 Jang soh ào sơnò làkđa, kơt che but mơ gơltau, sa srah nting mơ dà kròt brê. 

7Khai bơto yal lah: “Bơtau tus tơnơ̆ añ gơs gơnoar dờng rlau mơ añ. Añ ò pal 
kun hồ che gơltau jă Kơnràñ dê. 

8Añ lơh ƀaptem bol mê in mơ dà, mơya Kơnràñ rơp lơh ƀaptem bol mê in mơ 
Yàng Hwềng Goh.” 

Yàng Jesu gơs ƀaptem mơ kong cà ràk ơniai 
(Mathiơ 3:13 – 4:11; Luka 3:21-22; 4:1-13) 

9Mơ tai, tòm ală ngai hơ̆ Yàng Jesu tus bơh Nasaret lơgar Galile, mơ Jang lơh 
ƀaptem Kơnràñ in tòm hiòng Jordan. 

10Dơ̆ pa guh bơh dà, Kơnràñ gŏ ală tap trồ pò tơlik, mơ Yàng Hwềng Goh mù 
hơđang Kơnràñ be dô nơm sềm ntòp. 

11 Mơ gơs jơnau bơh đang trồ đơs lah: “Mê la Kòn kòñ gơboh Añ jê, niam nùs 
Añ tòm jơh ală bơta.” 

12Tŭ hơ̆ mo, Yàng Hwềng chồl Kơnràñ lòt tus tòm ƀlàng ngềt ngơt. 

13Kơnràñ ơm tòm ƀlàng ngềt ngơt hơ̆ poan jơt ngai, kong cà Satan ơniai, ơm bal 
mơ ală phan poan jơng tòm brê, mơ gơs ală cau gơnrơh duh broă Kơnràñ. 

Gơnoar broă Yàng Jesu tòm kơnhwàl Galile 
(1:14 – 9:50) 

Yàng Jesu rơp sơntòm gơnoar broă Kơnràñ dê. Ală cau bơtê sơnròp 
(Mathiơ 4:12-22; Luka 4:14,15; 5:1-11) 

14Tơnơ̆ mơ tŭ Jang gơkòl ơm jàm, Yàng Jesu lòt tus hơ Galile, bơto yal Jơnau 
Niam Yàng Tom Trồ dê, 

15 mơ đơs lah: “Tơngai neh tơl, lơgar Yàng Tom Trồ neh tus rềp, ală bol mê 
gơjrañ sang glài tĕ mơ dòn Jơnau Niam.” 

16Kơnràñ lòt rò gah dàlềng Galile, gŏ Simôn mơ Andre, oh khai, ơm dang bơtơng 
tòm dàlềng, bơh bol khai la cau kup ka. 

17Yàng Jesu đơs mơ bol khai lah: “Jat tĕ Añ, Añ rơp lơh bol mê in gơlik gơs cau 
dang bơtơng cau.” 

18Tŭ hơ̆ mo bol khai lòi bơtơng mơ jat Kơnràñ. 

19Lòt ngài dô êt tai, Kơnràñ gŏ Jakơ kòn Sebede mơ oh khai la Jang, ơm srồt 
bơtơng tòm ơhò. 

20Chòp Kơnràñ hòi bol khai, gen bol khai lòi bèp bol khai la Sebede ơm wơl tòm 
ơhò bal mơ ală cau lơh ơpah, mơ bol khai lòt jat Kơnràñ. 

Yàng Jesu sơmbòi cau gơkòl cà lơh 
(Luka 4:31-37) 

21Yàng Jesu mơ ală cau bơtê lòt tus hơ Kapenaum; di di ngai Saƀat, Kơnràñ mut 
mo tòm hìu jum mơ bơto sồr tềng hơ̆. 

22 Bol khai ai lơh crih crài bơh bơta bơto sồr Kơnràñ dê, bơh Kơnràñ bơto bol 
khai dô bă gơs gơnoar, ò di be ală cau bơto bơta boh lam. 

23Kung tòm tŭ hơ̆, tòm hìu jum gơs dô nă cau kòl cà lơh, 

24hòi driau lah: “Ơ Jesu Cau Nasaret, bol hi mơ Kơnràñ gơs ñchi jơnau taih? 
Kơnràñ lòt tus nàng tơnroh bol hi ơ? Añ git Kơnràñ la ñcau, la Bơtau sàng goh 
Yàng Tom Trồ dê.” 

25Mơya Yàng Jesu lah pơrhơng gơ lah: “Ơm mŏ mŏ tĕ! Mơ lik bơh di cau do!” 

26Chòp cà sơrglơm cau hơ̆ pràn ngan, ai jơnau hòi driau dờng mơ lik bơh di 
khai. 

27Cau lơi gŏ kung ai lơh crih crài ngan, tian gơs lùp bal lah: “Ñchi jơnau behơ̆ 
taih? Bơta bơto sồr pa ơ? Cau do ai gơnoar sồr ală cà mơ bol gơ kung dòn jơnau 
sơl!” 

28Tŭ hơ̆ mo tiơng pơnro Yàng Jesu làm jơh gùt dar kơnhwàl Galile. 

Yàng Jesu sơmbòi po me Pier 
(Mathiơ 8:14-17; Luka 4:38,39) 

29Pa lik bơh hìu jum cau Juda, gen Yàng Jesu mơ ală cau bơtê lòt bal mơ Jakơ 
mơ Jang mut mo tòm hìu Simôn mơ Andre. 

30Mơ tai, po me Simôn ơm bic kòp prơm; tŭ hơ̆ mo cau yal mơ Kơnràñ bơh khai. 

31Chòp Kơnràñ tus rềp, at di tê khai mơ yò tơngguh; phòt bòi kòp prơm, gen mò 
sơntòm duh broă bol khai in. 

Yàng Jesu sơmbòi oă cau 
(Luka 4:40, 41) 

32Trồ mho tòm tŭ mattơngai ñơp, cau cèng jơh ală cau kòp jê mơ cau gơkòl cà 
lơh lòt tus hơ Yàng Jesu. 

33Jơh ƀòn dờng pơjum di đap mpồng hìu. 

34Kơnràñ sơmbòi oă cau bơh tơl ală bơta kòp jê, mơ bơtrơh oă cà, ò ai gơnoar 
ală cà in đơs, bơh bol gơ git Kơnràñ. 

35Rìng àng ngai tơnơ̆, trồ gam jơngo, Kơnràñ guh, lik lòt tòm tiah ngềt ngơt mơ 
hòi dan tềng hơ̆. 

36Simôn mơ ală cau ơm bal mơ khai lòt jòi Kơnràñ. 

37Dơ̆ neh bàn rau, gen bol khai đơs lah: “Jơh ală cau jòi Kơnràñ.” 

38Kơnràñ đơs mơ bol khai lah: “Bol he lòt tĕ hơ tiah ndai tòm ală ƀòn gùt dar 
do, nàng Añ in kung bơto yal tềng hơ̆ sơl, tài bơh broă hơ̆ tàng Añ neh lòt tus.” 

39 Kơnràñ lòt làm jơh kơnhwàl Galile, bơto yal tòm ală hìu jum mơ bơtrơh cà. 

Yàng Jesu sơmbòi cau dun 
(Mathiơ 8:1-4; Luka 5:12-16) 

40Gơs dô nă cau dun lòt tus hơ Yàng Jesu, cùn gơltang rac dan lah: “Dilah 
Kơnràñ kòñ, gen rgơi lơh Añ in gơs goh.” 

41Yàng Jesu rngoh rngac nđàc sơngit, ai tê ƀư di khai mơ đơs lah: “Añ kòñ, goh 
tĕ.” 

42Tŭ hơ̆ mo dun roh thit mơ khai gơs goh. 

43Yàng Jesu sồr khai lik lòt mo, mơ ai jơnau kràñ cê nting lah: 

44 “Bañ yal jơnau hơ̆ mơ cau lơi, mơya lòt tĕ sơnio să mê mơ cau gơnoar ơn 
phan duh khoai; mơ bơh mê neh geh goh, gen ơn tĕ phan be Môise neh sồr 
nàng lơh cơng bol khai in.” 

45Mơya cau hơ̆ lòt mơ yal pơnro broă hơ̆ làm jơh, tian gơs Yàng Jesu ò rgơi 
mut tòm ƀòn dờng dô bă loh làng tai; gen tàng Kơnràñ ơm đah bơdìh tòm ală 
tiah ngềt ngơt, mơ cau bơh ală đah lòt tus hơ Kơnràñ. 

Mak 2 

Yàng Jesu sơmbòi cau gơlte 
(Mathiơ 9:1-8; Luka 5:17-26) 

1Dô êt ngai tơnơ̆, Yàng Jesu rê wơl hơ Kapenaum, mơ cau kơno yal lah Kơnràñ 
ơm tòm hìu. 

2Bol khai pơjum tềng hơ̆ gal ngan tian gơs di bơr mpồng kung ò tai ha sơl. 
Kơnràñ bơto yal jơnau Yàng bol khai in. 

3Tŭ hơ̆ gơs poan nă cau tùng dô nă cau gơlte tus hơ Yàng Jesu. 

4Tài bơh gơs cau oă ir, bol khai ò rgơi tus rềp mơ Kơnràñ, gen pò rkàng hìu tòm 
toh di tiah Yàng Jesu ơm, mơ tơmù cơnòng cau gơlte bic bơh di trồm hơ̆. 

5Yàng Jesu gŏ bơta dòn bol khai dê gen đơs mơ cau gơlte lah: “Ơ kòn, tồi glài mê 
neh geh toh.” 

6Gơs bàr pe nă cau bơto bơta boh lam nggui tềng hơ̆, kơlôi is tòm nùs lah: 

7“Ñchi bơh tài cau do đơs behơ̆ taih? Khai đơs tràl sơrbil ngan! Rlau mơ dô 
Bơtau la Yàng Tom Trồ, ñcau rgơi toh glài taih?” 

8Tòm hwềng nùs Yàng Jesu git bol khai bơyai bal behơ̆, gen đơs mo lah: “Ñchi 
bơh tài bol mê kơlôi is tòm nùs behơ̆ taih? 

9Jat bol mê gen đơs mơ cau gơlte lah: ‘Tồi glài mê neh geh toh,’ hala đơs: ‘Ñă 
ntào tĕ, at cơnòng mê mơ lòt;’ jơnau lơi la ƀuơn rlau taih? 

10Mơya nàng bol mê in git lah Kòn Mơnus gơs gơnoar toh glài hơđang ù,” gen 
Kơnràñ đơs mơ cau gơlte lah: 

11“Añ sồr mê, ñă ntào tĕ, at cơnòng mơ rê hìu mê.” 

12Tŭ hơ̆ mo cau gơlte ñă ntào, at cơnòng mơ lik lòt tian gơs cau lơi kung ai lơh 
crih crài, jòng ro Yàng Tom Trồ mơ đơs lah: “Bol hi òhềt gŏ broă be do ò.” 

Yàng Jesu hòi Lebi - Bơta ơt sa 
(Mathiơ 9:9-17; Luka 5:27-39) 

13Tŭ hơ̆ Yàng Jesu rê wơl hơ gah dàlềng Galile, jơh mpồl làng bol lòt tus hơ 
Kơnràñ, mơ Kơnràñ bơto sồr bol khai. 

14Tòm tŭ lòt gan, Kơnràñ gŏ Lebi kòn Alphe nggui tòm tiah boh dia, gen đơs mơ 
khai lah: “Jat tĕ Añ.” Khai ñă ntào mơ jat Kơnràñ. 

15Mơ tai, tòm tŭ Yàng Jesu nggui sào tòm hìu Lebi, gơs oă cau dar dia mơ cau 
glài lòt jat Yàng Jesu mơ oă cau tòm bol khai nggui bal mơ Kơnràñ mơ ală cau 
bơtê Kơnràñ dê. 

16Ală cau bơto bơta boh lam đah jơi cau Pharisi gŏ Kơnràñ sào bal mơ cau dar 
dia mơ cau glài, gen đơs mơ ală cau bơtê Kơnràñ dê lah: “Ñchi bơh tài khai ñô 
sa bal mơ cau dar dia mơ cau glài taih?” 

17Yàng Jesu kơno behơ̆ gen đơs mơ bol khai lah: “Cau pràn kơldang ò càng cau 
gơnoar sơnơm ò, mơya la cau kòp jê; Añ tus ò di nàng hòi cau song ring ò, mơya 
nàng hòi cau glài.” 

Jơnau lùp bơh bơta ơt sa 
(Mathiơ 9:14-17; Luka 5:33-39) 

18Mơ tai, cau bơtê Jang dê mơ cau Pharisi ơt sa. Gơs cau lòt tus lùp Yàng Jesu 
lah: “Ñchi bơh tài cau bơtê Jang dê mơ cau bơtê cau Pharisi dê ơt sa, ai cau bơtê 
ồng dê ò ơt sa taih?” 

19Yàng Jesu đơs lah: “Tòm tŭ cau bơrtơu gam ơm mơ oh mi bơyô he, gen bol 
khai rgơi ơt sa sơl ơ? Cau bơrtơu gam ơm mơ bol khai kàr lơi gen bol khai ò 
rgơi ơt sa jơl tus kàr hơ̆. 

20Mơya tus di tŭ cau bơrtơu pal lik bơh di bol khai, gen tòm ngai hơ̆ sồng bol 
khai rơp ơt sa. 

21Ò gơs cau lơi ai bài pa mơ jing tơmbồl di ào yau; dilah lơh behơ̆ gen pet bài pa 
rơp lơh gơprơt sèt ào yau, mơ tiah sèt gơlik iơh rlau tai. 

22Kung ò gơs cau lơi tròc tơrnòm pa tòm nhồng gơltau yau, dilah lơh behơ̆ gen 
tơrnòm lơh bơcah nhồng, tơrnòm roh mơ nhồng kung ò gam sơl; mơya cau tròc 
tơrnòm pa tòm nhồng gơltau pa.” 

Jơnau lùp bơh ngai Saƀat 
(Mathiơ 12:1-8; Luka 6:1-5) 

23 Di di ngai Saƀat, Yàng Jesu lòt gan sre kòi mi; tòm tŭ lòt gùng, cau bơtê 
Kơnràñ ròs kòi mi. 

24Chòp ală cau Pharisi đơs mơ Kơnràñ lah: “Sền ne, ñchi bơh tài ală cau bơtê 
ồng dê lơh bơta ò geh gơnoar lơh tòm ngai Saƀat?” 

25Yàng Jesu ho lah: “Bol mê òhềt tŭ lơi sền sră cih bơh broă Dabit lơh tòm tŭ 
khai mơ ală cau lòt jat khai gơtìp ò tơl phan sa mơ jơgloh ò ơ? 

26 Tòm rài Abiatha la cau gơnoar dờng lam bồ ơn phan duh khoai, Dabit mut 
tòm hìu Yàng Tom Trồ dê, sa piang lă ơn pơdơng mơ kung ai ală cau jat khai in 
sa sơl, la piang lă mơ ò gơs cau lơi geh gơnoar sa, lòi mìng ală cau gơnoar ơn 
phan duh khoai in lơm.” 

27Yàng Jesu đơs tai lah: “Ngai Saƀat neh geh bơtào gơs tài bơh niam kòn 
mơnus in, ò di kòn mơnus neh geh crơng gơs tài bơh ngai Saƀat. 

28Behơ̆ gen Kòn Mơnus kung la Yàng ngai Saƀat dê sơl.” 

Mak 3 

Yàng Jesu sơmbòi cau siar tê 
(Mathiơ 12:9-14; Luka 6:6-11) 

1Yàng Jesu mut wơl tòm hìu jum cau Juda, tềng hơ̆ gơs dô nă cau klau siar mpàng 
tê. 

2Bol khai kơp sền Kơnràñ sơmbòi cau hơ̆ tòm ngai Saƀat hala ò, nàng yă 
Kơnràñ. 

3Yàng Jesu đơs mơ cau siar mpàng tê lah: “Ñă tĕ, ntào digùl do.” 

4Lồc behơ̆ Kơnràñ lùp bol khai lah: “Tòm ngai Saƀat geh gơnoar lơh broă niam 
hala broă iơh, dong klàs bơta kis hala tơnroh gơ taih?” Mơya bol khai ơm mŏ 
mŏ. 

5Tŭ hơ̆ Kơnràñ sền làm di bol khai, gơjrañ mơ moat tài bơh nùs bol khai kră 
kơldang mơ tìs nrah, lồc behơ̆ Kơnràñ đơs mơ cau klau lah: “Pò tĕ tê mê dê.” 
Gen khai pò tê mơ gơ bòi. 

6Tŭ hơ̆ mo ală cau Pharisi lik hơ bơdìh mơ bơyai bal mơ bơnòr cau Herôt dê 
nàng mbe lơh tồ tơnchơt Kơnràñ. 

Mpồl làng bol di gah dàlềng Galile 
7Yàng Jesu mơ ală cau bơtê Kơnràñ pleh lòt hơ gah dàlềng; gơs mpồl làng bol 
oă ngan bơh lơgar Galile lòt tus jat Kơnràñ. Bơh lơgar Jude. 

8Jerusalem, lơgar Idume, lơgar đah ne hiòng Jordan, gùt dar Tirơ mơ Sidôn, 
kung gơs làng bol gal ngan kơno yal ală broă Kơnràñ lơh gen lòt tus hơ Kơnràñ. 

9 Tài bơh làng bol oă ngan gen tàng Kơnràñ sồr cau bơtê rcang Kơnràñ in dô 
nơm ơhò dềt nàng Kơnràñ geh klàs bơh làng bol ntềt. 

10Bơh Kơnràñ neh sơmbòi oă cau kòp jê gen tàng cau lơi gơs bơta kòp jê lơi 
kung ntềt sơrlèt nàng ƀư di Kơnràñ. 

11Kòp dơ̆ ală cà gŏ Kơnràñ gen tơmbic să dê jơng Kơnràñ mơ hòi driau lah: 
“Kơnràñ la Kòn Yàng Tom Trồ!” 

12Mơya Kơnràñ bơkơŭ bol gơ, ò ai yal cau lơi in git Kơnràñ. 

Yàng Jesu sac rwah jơt bàr nă cau bơtê 
(Mathiơ 10:1-4; Luka 9:12-16) 

13Chòp Yàng Jesu guh hơđang mơnơm, hòi ală cau jat nùs Kơnràñ kòñ, gen ală 
cau hơ̆ lòt tus hơ Kơnràñ. 

14Kơnràñ sac rwah jơt bàr nă sơnđan la cau gơnoar bơto dờng. Kơnràñ đơs mơ 
bol khai lah: “Añ sac rwah bol mê nàng ơm bal mơ Añ, mơ sồr lòt bơto yal, 

15mơ ai gơnap gơnoar bol mê in bơtrơh cà.” 

16Do la jơt bàr nă cau gơnoar bơto dờng mơ Kơnràñ neh sac: Simôn Kơnràñ 
sơnđan wơl la Pier, 

17Jakơ kòn Sebede, mơ Jang la oh Jakơ dê, Kơnràñ sơnđan wơl bàr nă bol khai 
la Bôanerges, cih tơlik hơ̆ la ală kòn klau ntơr kơnàs dê; 

18Andre, Philip, Bathelemi, Mathiơ, Thôma, Jakơ kòn Alphe, Thade, Simôn cau 
Kanaan, 

19mơ Juda Iskariôt, la cau pơrlơ̆ dră dê Kơnràñ. 

Yàng Jesu mơ Beeljebul 
(Mathiơ 12:22-32; Luka 11:14-23) 

20Yàng Jesu mut tòm dô nơm hìu. Mpồl làng bol pơjum tai, tian gơs Kơnràñ mơ 
ală cau bơtê ò rgơi sào. 

21Ală cau tòm hìu nhă Kơnràñ dê kơno behơ̆ gen tus nàng kup gàr Kơnràñ, bơh 
bol khai đơs lah: “Kơnràñ neh roh dơngoh jak rau.” 

22 Ai ală cau bơto bơta boh lam mù bơh Jerusalem đơs lah: “Cau do kòl Beeljebul 
lơh, khai kơnòm di bơtau cà mơ bơtrơh cà.” 

23Mơya Yàng Jesu hòi bol khai lòt tus, ai jơnau pơnyơu mơ đơs lah: “Mbe cà 
Satan rgơi bơtrơh Satan taih? 

24Dilah lơgar lơi tòmcah is gen lơgar hơ̆ ò rgơi kơ̆ tai, 

25mơ dilah hìu lơi tòmcah is gen hìu hơ̆ kung ò rgơi kơ̆ tai. 

26Behơ̆ dilah lơgar cà Satan bơtào tòmsò is mơ tòmcah is gen ò gơs kơ̆ tai ò, 
mơya neh tus di lồi dut rài gơ rau. 

27Ò gơs cau lơi rgơi mut tòm hìu cau pràn kơldang mơ phà kơñau phan, dilah 
lài ngan ò cap cau pràn hơ̆, gen sồng geh phà kơñau hìu khai dê. 

28Añ đơs ngan mơ bol mê, jơh ală tồi glài rơp geh toh kòn sau jơi kòn mơnus in, 
mơ jơh ală jơnau tràl sơrbil bol khai đơs kung behơ̆ sơl; 

29 mơya cau lơi đơs tràl sơrbil di Yàng Hwềng Goh gen ò gơs tŭ lơi geh toh glài 
ò, mơya gơkòl glài gam sùm sùm.” 

30Yàng Jesu đơs behơ̆ tài bơh bol hơ̆ đơs lah: “Khai kòl cà lơh.” 

Mè mơ oh mi Yàng Jesu dê 
(Mathiơ 12:46-50; Luka 8:19-21) 

31Mè mơ oh mi Yàng Jesu lòt tus, ntào hơ bơdìh mơ sồr cau hòi Kơnràñ. 

32Mpồl làng bol nggui gùt dar Yàng Jesu, đơs mơ Kơnràñ lah: “Ne, mè mơ oh 
mi ồng dê ntào bơdìh jòi ồng.” 

33Mơya Yàng Jesu ho lah: “Ñcau la mè mơ oh mi Añ taih?” 

34Kơnràñ sền làm ală cau nggui gùt dar mơ đơs lah: “Do la mè Añ mơ oh mi 
Añ! 

35Bơh cau lơi lơh jat nùs kòñ Yàng Tom Trồ dê, cau hơ̆ la oh mi, ruh lŏ mơ mè 
Añ jê.” 

Mak 4 

Pơnyơu bơh cau sih gar 
(Mathiơ 13:1-9; Luka 8:4-8) 

1 Yàng Jesu rơp sơntòm bơto sồr tai di gah dàlềng Galile. Gơs mpồl làng bol oă 
ngan pơjum gùt dar Kơnràñ, tian gơs Kơnràñ mut nggui tòm dô nơm ơhò tòm 
dàlềng, ai jơh mpồl làng bol gen ơm di gah dàlềng. 

2Kơnràñ ngui jơnau pơnyơu bơto sồr bol khai oă bơta, mơ đơs lah: 

3“Iat tĕ. Ne, cau sih gar lik lòt nàng sih. 

4Tòm tŭ sih, gơs gar rung di gah gùng, gen sềm tus sa jơh. 

5Gar ƀà rung di tiah lŭ, la tiah ò gơs oă ù, gen gơhòn mo tài bơh gơbồr ò jrô. 

6Dơ̆ mattơngai lik gen gơ ñòp, tài bơh ò gơs ryas gen tànggơ ro. 

7Gar ƀà tai rung di tòm lò; lò hòn sơnru lơh gơrềt jơh mơ ò gơlik plai. 

8Gar ƀà tai rung di ù niam, gen gơhòn, gơlik dờng mơ gơlik plai; gơnar ƀà pe 
jơt, gơnar ƀà prau jơt, gơnar ƀà dô rhiang.” 

9Yàng Jesu đơs tai lah: “Cau lơi gơs tồr nàng iat, gen iat tĕ!” 

Tơnggume bơta pơnyơu 
(Mathiơ 13:10-17; Luka 8:9-10) 

10Tòm tŭ Yàng Jesu ơm is dô nă, gen ală cau ơm gùt dar Kơnràñ bal mơ jơt bàr 
nă cau bơtê lùp Kơnràñ bơh jơnau pơnyơu hơ̆. 

11Yàng Jesu ho lah: “Neh ai bol mê in bơta ndơp ndơr lơgar Yàng Tom Trồ dê, 
mơya gơwèt mơ cau ndai la ală cau bơdìh gen ngui jơnau pơnyơu nàng bơto 
sồr ală bơta. 

12 Tồ bol khai in: sền gen gŏ mơya ò git đal, iat gen kơno mơya ò git wă. Behơ̆ 
gen bol khai rê wơl mơ geh toh glài mòn.” 

Gơtha bơta pơnyơu 
(Mathiơ 13:18-23; Luka 8:11-15) 

13Gen Yàng Jesu đơs lah: “Bol mê ò git wă jơnau pơnyơu hơ̆ ơ? Behơ̆ gen mbe 
rgơi nàng git wă jơh ală jơnau pơnyơu ndai taih? 

14Cau sih gar la sih jơnau Yàng. 

15Ală gar di gah gùng la cau neh kơno jơnau Yàng, mơya dơ̆ kơno gen cà Satan 
lòt tus kơñau mo jơnau neh sih tòm nùs bol khai dê. 

16Kung behơ̆ sơl, ală gar sih di tiah lŭ la ală cau kơno jơnau Yàng gen hòn chò 
dòp mo, 

17mơya tòm bol khai ò gơs ryas, mìng ơm ing dô êt, tus di tŭ tìp bơta rung rài 
hala kup kơryan tài bơh jơnau hơ̆, gen gơtup tìs mo. 

18Ai ală gar geh sih di tòm lò la cau neh kơno jơnau, 

19mơya bơta kơlôi rcang rài do dê, bơta pơrlồm bơta pas sơm dê, mơ ală bơta 
hàm kòñ ndai gơtơmut tòm nùs bol khai, lơh gơrềt jơnau hơ̆ gen ò gơlik plai. 

20Ai ală gar geh sih di ù niam la cau kơno jơnau gen dòp mơ gơlik plai, gơnar ƀà 
pe jơt, gơnar ƀà prau jơt, gơnar ƀà dô rhiang.” 

Pơnyơu bơh đèng 
(Luka 8:16-18) 

21 Yàng Jesu đơs tai mơ bol khai lah: “Gơs cau lơi ơn đèng tòm thùng hala ơn 
hơđơm cơnòng bic sơl? Ò di ơn gơ hơđang jơng đèng ò ơ? 

22 Bơh ò gơs bơta lơi pồn mơ ò gơ pò tơlik, kung ò gơs broă lơi ndơp mơ ò gơlik 
loh làng. 

23Dilah cau lơi gơs tồr, gen iat tĕ!” 

24 Kơnràñ đơs tai lah: “Kơrhia tĕ bơh bơta bol mê kơno. Bol mê was cau in mơ 
rnoas lơi, gen cau kung was wơl bol mê in rnoas hơ̆, mơ bơtơl tai sơl. 

25 Bơh cau lơi gơs gen rơp ai bơtơl tai, mơ cau lơi ò gơs, gen rơp tă tơn bơta 
khai neh gơs.” 

Pơnyơu bơh gar sơntìl 
26Yàng Jesu đơs tai lah: “Lơgar Yàng Tom Trồ la kung be dô nă cau neh sih gar 
tòm ù. 

27Khai bic hala guh, mang mơ ngai, gar cat nha hòn dờng, mơya khai ò git mbe 
lơi. 

28Bơh ù tơnggơs plai is gơ dê, sơnròp gơs tòm, gen gơs sơnyùr, gen gơs gar 
bềng tòm sơnyùr. 

29 Tòm tŭ kòi neh dum rau, gen cau ơn mo mơ̆ di gơ bơh kơnhai toès neh di.” 

Pơnyơu bơh gar sơbê 
(Mathiơ 13:31-32; Luka 13:18-19) 

30Yàng Jesu lùp lah: “Bol he pơndròm lơgar Yàng Tom Trồ dê mơ bơta lơi hala 
ai jơnau pơnyơu lơi nàng yal tơlik taih? 

31Lơgar hơ̆ la kung be dô gar sơbê cau sih tòm ù, gơ dềt rlau jơh mơ ală gar ndai 
hơđang ù do, 

32mơya dơ̆ neh sih rau, gơhòn mơ gơlik dờng rlau jơh mơ ală biap, mơ gơcah 
gơs ntê dờng tian gơs sềm rgơi lơh rsòn di gơ.” 

33Yàng Jesu ngui oă jơnau pơnyơu ndròm behơ̆ mơ bơto jơnau Yàng bol khai 
in, jat be bơta chài rgơi bol khai wă. 

34Kơnràñ ò bơto bol khai dilah ò ngui jơnau pơnyơu, mơya tòm tŭ ơm is mơ ală 
cau bơtê, gen Kơnràñ yal tơlik loh làng jơh ală bơta bol khai in. 

Yàng Jesu sồr càl rbut ơm mŏ mŏ 

(Mathiơ 8:23-27; Luka 8:22-25) 

35Tòm mho ngai hơ̆ Yàng Jesu đơs mơ ală cau bơtê lah: “Bol he tiă lă đah bơtĭ 
ne dà.” 

36Tòm tŭ neh lòi mpồl làng bol, Yàng Jesu kư̆ ơm tòm ơhò mơ ală cau bơtê lam 
Kơnràñ lòt, kung gơs ơhò ndai lòt bal sơl. 

37Nisơna, gơlik càl rbut dờng gơrơndul tơngguh, ryà dà mut tòm ơhò tian gơs 
mòr bềng dà. 

38Mơya Kơnràñ ơm tơnơ̆ di tiah tơrwơl ơhò sơnđìng bồ di kơrnòl mơ bic. Ală 
cau bơtê pơrlai Kơnràñ mơ đơs lah: “Ơ cau Bơto, ồng ò kơlôi bol he mòr chơt 
roh ơ?” 

39Phul Yàng Jesu guh mo, lah pơrhơng càl mơ đơs mơ dàlềng lah: “Thit tĕ, ơm 
tĕ mŏ mŏ!” Càl thit mo mơ ơm mŏ mŏ gen gơs ring drik ngan. 

40Chòp Yàng Jesu đơs mơ ală cau bơtê lah: “Ñchi bơh tài bol mê rngòt taih? 
Òhềt gơs bơta dòn ơ?” 

41Ală cau bơtê rngòt rngơt ngan mơ đơs bal lah: “Cau do la ñcau, tian gơs càl 
mơ dàlềng kung dòn bơr khai dê taih?” 

Mak 5 

Yàng Jesu bơtrơh cà bơh di dô nă cau Jerase 
(Mathiơ 8:28-34; Luka 8:26-39) 

1Yàng Jesu bal mơ ală cau bơtê tus đah bơtĭ ne dàlềng Galile, tòm kơnhwàl làng 
bol Jerase. 

2Yàng Jesu lik bơh ơhò, gen tŭ hơ̆ mo gơs dô nă cau kòl cà lơh lik bơh tiah bơtô 
ƀồc nàng tìp Kơnràñ. 

3Khai òs ơm di tiah bơtô ƀồc, ò gơs cau lơi rgơi cap khai bulah ai sreng lòs; 

4bơh neh oă dơ̆ khai kòl cau tơndò gơsàng hala cap mơ che sreng sơl, gen khai 
gơltac sreng mơ dơrkă gơsàng hơ̆, ò gơs cau lơi gơs tơl pràn nàng geh at bồ 
khai. 

5Khai òs ơm sùm di tiah bơtô ƀồc mơ hơđang mơnơm, ngai mơ mang hòi driau 
mơ ai lŭ còr să tòm. 

6Khai gŏ Yàng Jesu bơh ngài, gen ntoat tus cùn khoai Kơnràñ, 

7mơ hòi driau dờng lah: “Ơ Yàng Jesu, Kòn Yàng Tom Trồ Hơđang Rlau Jơh, gơs 
ñchi jơnau digùl añ mơ Kơnràñ taih? Añ ai sơnđan Yàng Tom Trồ nàng rac dan 
mơ Kơnràñ dan bañ lơh bòl glar di añ.” 

8Bơh Yàng Jesu pa đơs mơ khai lah: “Ơ cà, lik tĕ bơh di cau do.” 

9Kơnràñ lùp lah: “Ñchi sơnđan mê taih?” Khai ho lah: “Sơnđan añ la mpồl ling, 
bơh bol hi gal ngan.” 

10Gơ rac dan tai mơ Kơnràñ bañ bơtrơh bol gơlik bơh kơnhwàl hơ̆. 

11Tŭ hơ̆ gơs dô mpồl sur oă ngan ơm sa rềp hơđang dòr. 

12Ală cà rac dan mơ Kơnràñ lah: “Dan ai bol hi in mut tòm ală sur hơ̆.” 

13Yàng Jesu ai gơnoar bol gơ in. Ală cà lik bơh di cau hơ̆, gen mut tòm mpồl sur; 
mpồl sur hơ̆ pơgap di bàr rbô nơm, bơh kơh ntruñ tòm dàlềng, dà bŭ chơt jơh. 

14Ală cau ê sur ntoat dô, yal wơl jơnau do tòm ƀòn dờng mơ tòm ƀòn dềt. Ƀòn 
lơgar lik lòt nàng sền bơta neh gơlik gơs hơ̆. 

15Tòm tŭ bol khai tus hơ Yàng Jesu, gŏ cau neh gơkòl mpồl cà lơh hơ̆ ơm nggui, 
soh ồi ào, dơngoh jak niam be òs, gen bol khai rngòt rngơt ngan. 

16Ală cau neh gŏ broă hơ̆ yal wơl bol khai in git jơnau neh gơlik gơs di cau neh 
gơkòl ală cà lơh mơ di mpồl sur hơ̆. 

17Chòp bol khai rac dan mơ Kơnràñ lik bơh nhàr kơnhwàl lơgar bol khai dê. 

18Tòm tŭ Kơnràñ rơp mut tòm ơhò, gen cau neh gơkòl ală cà lơh hơ̆ dan lòt jat 
Kơnràñ. 

19Mơya Yàng Jesu ò ai, mơ đơs lah: “Rê tĕ hơ hìu mê, tòm tiah gơp bơtiàn mê, 
mơ yal wơl bol khai in bơta dờng màng ò git nđò mơ Yàng neh lơh mê in, mơ 
mbe lơi Kơnràñ neh kòñ nđàc di mê.” 

20Behơ̆ khai lòt yal tơlik tòm kơnhwàl Dekapôl ală bơta dờng màng ò git nđò 
mơ Yàng Jesu neh lơh khai in. Jơh ală cau ai lơh krơi ngan. 

Kòn ùr Jeru dê mơ cau ùr kòp pìng mhàm 
(Mathiơ 9:18-26; Luka 8:40-56) 

21Tòm tŭ Yàng Jesu mut tòm ơhò mơ neh tiă wơl tus đah bơtĭ ne dà, gơs mpồl 
làng bol oă pơjum gùt dar Kơnràñ; Kơnràñ ntào di gah dàlềng. 

22Jeru la dô nă cau at bồ hìu jum Juda lòt tus, gŏ Yàng Jesu, gen tơmbic să di jơng 
Kơnràñ, 

23rac dan lah: “Kòn ùr dềt añ neh mòr chơt rau; dan Kơnràñ tus ơn tê hơđang 
khai nàng khai in gơs bòi mơ kis.” 

24Yàng Jesu lòt bal mơ khai. Mpồl làng bol oă lòt jat bal mơ ntềt Kơnràñ. 

25Mơ tai, gơs dô nă cau ùr kòp pìng mhàm neh jơt bàr nam rau, 

26kong bòl glar ngan tòm tê oă cau gơnoar sơnơm, roh jơh jền priă phan mơna, 
mơya ò bòi dô êt lơi, ai kòp sơlo kơnjơ̆ rlau tai. 

27Khai neh kơno yal bơh Yàng Jesu, gen khai ntềt mut bơh tơnơ̆ tòm gùl mpồl 
làng bol mơ ƀư di ào Kơnràñ. 

28Bơh khai đơs is lah: “Dilah añ mìng ƀư di ào Kơnràñ gen añ rơp geh bòi.” 

29Tŭ hơ̆ mo mhàm ò pìng tai. Khai git tòm să khai neh geh bòi rau. 

30Tŭ hơ̆ mo Yàng Jesu git gơs gơnap gơnoar neh lik bơh Kơnràñ, gen wơlke hơ 
mpồl làng bol mơ lùp lah: “Ñcau neh ƀư di ào Añ taih?” 

31Ală cau bơtê ho lah: “Kơnràñ gŏ mpồl làng bol ntềt Kơnràñ mơ Kơnràñ gam 
lùp wơl lah: ‘Ñcau neh ƀư di Añ taih?’” 

32Mơya Yàng Jesu sền gùt dar nàng jòi ñcau neh lơh bơta hơ̆. 

33Cau ùr git bơta neh gơlik gơs di khai gen rngòt rơm să, lòt tus tơmbic să di 
jơng Kơnràñ mơ yal song jơh ală bơta. 

34Yàng Jesu đơs mơ khai lah: “Ơ kòn ùr, bơta dòn ai neh sơmbòi ai. Rê tĕ lơngap 
lơngai, mơ geh bòi tĕ kòp ai dê.” 

35Tòm tŭ Yàng Jesu gam đơs jơnau do, gơs cau bơh hìu jum Jeru tus đơs mơ 
khai lah: “Kòn ùr ồng neh chơt rau, ñchi kòñ lơh tơmbòl tai Cau Bơto taih?” 

36Mơya Yàng Jesu ò gơjal bơh jơnau hơ̆ gen đơs mơ khai lah: “Bañ rngòt, mìng 
dòn lơm.” 

37Gen Kơnràñ ò ai cau lơi in jat Kơnràñ, mìng Pier, Jakơ mơ Jang la oh Jakơ dê 
lơm. 

38Dơ̆ neh tus hơ hìu cau at bồ hìu jum Jeru, Kơnràñ gŏ dô mpồl cau lơh nggồr 
nggàc, cau ƀà ñìm, cau ƀà hòi driau pơt wòl. 

39Neh mut tòm hìu rau, Kơnràñ đơs mơ bol khai lah: “Ñchi bơh tài bol mê lơh 
nggồr nggàc mơ ñìm rac behơ̆ taih? Oh dềt do ò chơt ò, mơya khai bic lơhă gơ 
dê.” 

40Bol hơ̆ dơñŏ tơnhial di Kơnràñ. Behơ̆, Kơnràñ bơtrơh tơlik jơh ală bol khai, 
mơ cèng mè bèp oh dềt hơ̆ bal mơ pe nă cau bơtê Kơnràñ dê mut tòm ơdŭ tiah 
oh dềt bic. 

41Kơnràñ at di tê khai mơ đơs lah: “Talitha koumi!” Gơtha la: “Ơ kòn ùr, Añ sồr ai 
guh tĕ!” 

42Tŭ hơ̆ mo oh ùr hơ̆ guh mơ cơnđòa lòt, bơh khai neh tơl jơt bàr nam. Ală bol 
hơ̆ ai lơh crih crài oă ngan. 

43Mơya Yàng Jesu bơkơŭ kràñ cê ală bol hơ̆ bañ yal cau lơi in git bơta hơ̆, mơ 
sồr ai oh ùr hơ̆ in sào. 

Mak 6 

Yàng Jesu tòm Nasaret 
(Mathiơ 13:53-58; Luka 4:16-30) 

1Yàng Jesu ñă lòt bơh tềng hơ̆ mơ rê hơ ƀòn tòm Kơnràñ dê; gơs ală cau bơtê 
lòt jat bal sơl. 

2Tus dê ngai Saƀat, Kơnràñ rơp sơntòm bơto sồr tòm hìu jum cau Juda. Oă cau 
gơs mat tềng hơ̆, kơno Kơnràñ bơto gen ai lơh crih crài mơ đơs lah: “Mbơh cau 
do geh ală bơta do taih? Bơta jak chài mơ khai dòp geh hơ̆ la ñchi, mơ mbe lơi 
tê khai lơh gơs ală broă gơnap gơnoar behơ̆ taih? 

3Cau do ò di la cau chài lơh chi, kòn klau Mari dê, oh mi mơ Jakơ, Jôsep, Jude mơ 
Simôn dê ò ơ? Ò di ală oh ùr khai dê ơm digùl bol he ò ơ?” Gen bol khai ò dòp 
Kơnràñ. 

4 Mơ Yàng Jesu đơs mơ bol khai lah: “Cau gơnoar hwơr geh cau ki ngàm tòm ală 
tiah ndai, mơya mìng tòm ƀòn tòm khai, gơp bơtiàn khai, mơ tòm hìu nhă sền 
òsơp di khai.” 

5Tềng hơ̆ Kơnràñ ò rgơi lơh broă gơnap gơnoar lơi ò, mìng ơn tê sơmbòi bàr pe 
nă cau kòp jê. 

6Kơnràñ ai lơh krơi bơh bơta ò dòn bol khai dê. Lồc behơ̆ Kơnràñ lòt làm jơh 
ală ƀòn gùt dar mơ bơto sồr. 

Jơt bàr nă cau bơtê geh sồr lòt 
(Mathiơ 10:5-15; Luka 9:1-6) 

7Gen Yàng Jesu hòi jơt bàr nă cau bơtê tus, sơntòm sồr lòt dô yô dô yô, ai bol 
khai in gơs gơnoar hơđang ală cà. 

8 Kơnràñ sồr bol khai tòm tŭ lòt gùng bañ cèng phan lơi, piang lă hala kơldung 
hala jền priă tòm che but, cèng mìng dô nơm gai jra lơm, 

9jă mìng gơltau jă, bañ soh bàr blah ào. 

10Kơnràñ kung đơs lah: “Hìu lơi bol mê rơp mut gen kư̆ ơm tĕ tềng hơ̆ jơl tus di 
tŭ ñă lòt. 

11 Tiah lơi cau ò bài wă rò bol mê mơ ò bài iat jơnau bol mê dê, tòm tŭ lik bơh 
hơ̆, gen rtuh tĕ thul bơh di jơng bol mê dê nàng lơh cơng tơrwơl di bol khai.” 

12Behơ̆ ală cau bơtê lik lòt bơto yal lah, jơh tơl nă pal gơjrañ sang glài. 

13 Bol khai bơtrơh oă cà, bong mơñà oă cau kòp jê in mơ sơm bol khai in geh 
bòi. 

Jang Ƀaptis chơt 
(Mathiơ 14:1-12; Luka 9:7-9) 

14 Mơ tai, bơtau Herôt kơno đơs bơh Yàng Jesu, tài bơh sơnđan Kơnràñ neh 
tiơng pơnro làm jơh. Gơs cau đơs lah: “Jang Ƀaptis neh kis wơl bơh bơta chơt, 
gen tàng khai rgơi lơh ală broă gơnap gơnoar hơ̆.” 

15Cau ƀà đơs lah: “Hơ̆ la Eli;” cau ƀà tai đơs lah: “Hơ̆ la cau gơnoar hwơr kung 
be dô nă tòm ală cau gơnoar hwơr rài yau.” 

16Mơya dơ̆ Herôt kơno behơ̆ gen đơs lah: “Hơ̆ la Jang cau mơ añ neh sồr koh bồ, 
khai neh kis wơl.” 

17 Bơh să tòm Herôt neh sồr cau kup cap Jang krơ̆ tòm hìu jàm, tài bơh Herôdias 
la bau ùr Philip, oh Herôt dê, mơ Herôt neh bau mơ khai. 

18Bơh Jang neh ràc Herôt lah: “Bơtau ò geh gơnoar bau mơ bau ùr oh bơtau dê.” 

19Herôdias gơjrañ di Jang, kòñ tơnchơt khai, mơya ò rgơi, 

20bơh Herôt rngòt di Jang, mơ git khai la dô nă cau song ring mơ sàng goh, gen 
bơtau sền gàr khai. Herôt kòñ iat Jang đơs, mơya dơ̆ kơno jơnau khai dê rau, 
gen bơtau ò suk ơm ngan. 

21Di tŭ lơmpah gơtìp di ngai pơjum sa kah ngai deh Herôt dê, khai yò bơta ñô 
sa mho jà ală cau kwang dờng, ală cau at bồ ling, bal mơ ală cau dờng màng tòm 
Galile. 

22Să tòm kòn ùr Herôdias dê mut tòmya, lơh Herôt bal mơ ală cau ơm ñô sa in 
niam nùs. Cau bơtau đơs mơ kòn ùr hơ̆ lah: “Dan tĕ mơ añ bơta lơi ai kòñ gen 
añ rơp ai.” 

23Bơtau Herôt srat să ho mơ khai lah: “Phan lơi ai dan gen añ kung rơp ai lơm, 
bulah dan nggùl lơgar añ jê añ kung ai sơl.” 

24Khai lik bơh hơ̆, lùp mè lah: “Ñchi kòn kòñ dan taih?” Mè ho lah: “Bồ Jang 
Ƀaptis dê.” 

25Tŭ hơ̆ mo khai sơrbac sơrbang mut wơl mơ cau bơtau mơ dan lah: “Tŭ do añ 
kòñ bơtau ai mo añ in bồ Jang Ƀaptis ơn tòm sơlào.” 

26Cau bơtau moat jrùng ngan, mơya tài bơh ală jơnau srat să khai dê mơ tài bơh 
di đap ală cau nac ñô sa, gen ò rgơi ò ai khai in. 

27Bơtau sồr dô nă cau ling kơp gàr lòt, mơ cèng brê bồ Jang dê. Cau hơ̆ lòt koh 
bồ Jang tòm hìu jàm, 

28ơn bồ tòm sơlào, cèng ai kòn ùr in, mơ kòn ùr cèng ai mè khai in. 

29Tòm tŭ cau bơtê Jang dê kơno jơnau hơ̆ gen lòt tus ai ƀồc mơ tơp tòm bơtô. 

Yàng Jesu lơh piang lă gơlik gơs oă dơ̆ sơnròp 
(Mathiơ 14:13-21; Luka 9:10-17; Jang 6:1-14) 

30Ală cau gơnoar bơto dờng rê wơl mơ pơjum gùt dar Yàng Jesu, mơ yal Kơnràñ 
in jơh ală bơta bol khai neh lơh mơ bơto. 

31Bơh gơs cau lòt rê oă ngan tian gơs Yàng Jesu mơ ală cau bơtê ò gơs tŭ nàng 
sào. Gen Kơnràñ đơs mơ bol khai lah: “Lik lòt tĕ pleh tòm tiah ngềt ngơt nàng 
rlô bòl dô êt.” 

32Behơ̆ Kơnràñ mơ ală cau bơtê mut tòm ơhò nàng lòt pleh tòm tiah ngềt ngơt. 

33Mơya gơs oă cau gŏ bol khai lòt gen git đal, mơ ntoat lòt jơng bơh di jơh ală 
ƀòn dờng tus lài di tiah Yàng Jesu mơ cau bơtê rơp lòt. 

34 Tŭ Yàng Jesu lik bơh ơhò, gŏ mpồl làng bol oă gen nđàc sơngit di bol khai, bơh 
bol khai gơlơh be belàt ò gơs cau ê. Gen Kơnràñ sơntòm bơto sồr bol khai oă 
bơta. 

35Trồ neh mho, ală cau bơtê lòt tus hơ Kơnràñ mơ đơs lah: “Tiah do ngềt ngơt 
mơ trồ neh mho rau. 

36Dan ai mpồl làng bol in lòt tòm ală ƀòn dềt mơ tòm ală ƀòn gùt dar do nàng 
rwat phan sa.” 

37Yàng Jesu ho lah: “Să tòm bol mê ai tĕ bol khai in sa.” Cau bơtê đơs lah: “Bol 
hi rơp lòt rwat piang lă tus di bàr rhiang dơnie ai bol khai in sa ơ?” 

38Yàng Jesu lùp bol khai lah: “Bol mê gơs nđò nơm piang lă taih? Lòt tĕ sền.” Dơ̆ 
cau bơtê neh sền rau, gen ho lah: “Pram nơm piang lă mơ bàr nơm ka.” 

39Gen Kơnràñ sồr cau bơtê rơndap làng bol nggui jat sèng hơđang ñhơt tơlir. 

40Ală cau hơ̆ nggui mơ sèng, sèng ƀà dô rhiang, sèng ƀà pram jơt. 

41Gen Yàng Jesu ai pram nơm piang lă mơ bàr nơm ka hơ̆, pò mat hơ trồ mơ 
ưnngài Yàng Tom Trồ, gen dơrkă piang lă tong ală cau bơtê in, nàng tòmpà mpồl 
làng bol in, mơ tai, kung tòmpà bàr nơm ka jơh ală bol khai in sơl. 

42Jơh tơl nă sa hòm lơm. 

43Cau dòñ bềng jơt bàr bài ală pet piang lă mơ ka tơngkah. 

44Ntum khà cau klau sa piang lă hơ̆ pơgap pram rbô nă. 

Yàng Jesu lòt hơđang nha dàlềng 
(Mathiơ 14:22-23; Jang 6:15-21) 

45Tŭ hơ̆ mo Yàng Jesu chồl ală cau bơtê mut tòm ơhò, tiă lài đah bơtĭ ne dàlềng 
tus hơ Betsaida tòm tŭ Kơnràñ ai mpồl làng bol in rê. 

46Dơ̆ Kơnràñ neh tơngac làng bol rau gen guh hơđang mơnơm nàng hòi dan. 

47Tus di mang, ơhò neh tus digùl dàlềng, ai Yàng Jesu gen ơm is dô nă hơđang 
ù. 

48Kơnràñ gŏ cau bơtê wàs bòl glar ngan, tài bơh càl khồm sơlơ̆u. Pơgap di di pe 
jơ mơ prau jơ drim, Kơnràñ lòt hơđang nha dàlềng mơ tus hơ bol khai, mơ kòñ 
lòt sơrlèt lài sơl. 

49Dơ̆ ală cau bơtê gŏ Kơnràñ lòt hơđang nha dàlềng gen tồnlah dô nơm cà mu, 
gen driau dờng, 

50bơh jơh tơl nă rngòt rngơt tòm tŭ gŏ Kơnràñ. Kơnràñ đơs mo mơ bol khai lah: 
“Kơ̆ tĕ nùs, Añ do; bañ rngòt.” 

51Chòp Kơnràñ mut tòm ơhò bal mơ bol khai, gen càl thit ngềt. Bol khai sơlo ai 
lơh crih crài oă ngan, 

52bơh ò git wă loh làng bơta krơi bơh ală piang lă, ai pram rbô nă cau sa, tài bơh 
nùs bol khai gam kră kơldang. 

Yàng sơmbòi cau kòp jê tòm Genesaret 
(Mathiơ 14:34-36) 

53Tŭ neh tiă dàlềng rau, gen bol khai tus tòm ù tiah Genesaret mơ dơh ơhò di 
gah. 

54Dơ̆ bol khai lik bơh ơhò, làng bol đal git Yàng Jesu mo, 

55behơ̆ bol khai ntoat làm gùt dar kơnhwàl hơ̆, tùng ală cau kòp bic hơđang 
cơnòng cèng tus hơ tiah lơi bol khai kơno Kơnràñ ơm. 

56Tiah lơi Yàng Jesu lòt tòm ală ƀòn, ƀòn dờng hala ƀòn dềt, gen cau cèng cau 
kòp jê ơn tòm ală drà, mơ rac dan mơ Kơnràñ ai khai in mìng ƀư di tiang ào 
Kơnràñ lơm. Cau lơi ƀư gen geh bòi jơh. 

Mak 7 

Bơta rào tê 
(Mathiơ 15:1-9) 

1Tŭ hơ̆ ală cau Pharisi mơ bàr pe nă cau bơto bơta boh lam tus bơh Jerusalem, 
pơjum gùt dar Yàng Jesu, 

2gŏ bàr pe nă cau bơtê Kơnràñ dê sa mơ tê ò goh, hơ̆ la tê òhềt rào. 

3Mơ tai, cau Pharisi mơ làng bol Israel òs kơrmap gàr jơnau òs yau ală cau yau 
dê, dilah ò rào tê nền gen ò sa. 

4Tòm tŭ bol khai cèng phan lơi bơh drà, dilah ò rào lài gen kung ò sa sơl. Bol 
khai gam mơ kơrmap gàr oă bơta ndai tai, be rào mơngàn mơ gri mơ gri kòng. 

5Behơ̆ ală cau Pharisi bal mơ cau bơto bơta boh lam lùp Yàng Jesu lah: “Ñchi 
bơh tài ală cau bơtê ồng dê ò kơrmap gàr jơnau òs yau ală cau yau dê, ai tê ò 
goh nàng sa behơ̆ taih?” 

6Yàng Jesu ho lah: “Ơ cau ma blac, Esai neh đơs hwơr di ngan bơh bol mê, be 
neh cih lah, Yàng Tom Trồ đơs lah: ‘Làng bol do dòn duh Añ mơ bơr sơndồi gòi, 
Mơya nùs bol khai ngài ngan bơh Añ. 

7 Bơta bol khai duh khoai Añ la ò kwơ, Bơh gùng duh khoai bol khai bơto mìng 
la bơta òs yau kòn mơnus dê, be la bơta boh lam Yàng Tom Trồ dê.’ 

8Bol mê sang lòi bơta sồr lam Yàng Tom Trồ dê, mơ kơrmap gàr jơnau òs yau 
kòn mơnus dê!” 

9Yàng Jesu đơs tai lah: “Ală bol mê chài rgơi ngan sang lòi bơta sồr lam Yàng 
Tom Trồ dê, nàng prap gàr jơnau òs yau bol mê dê. 

10 Bơh Môise neh đơs lah: ‘Dòn duh tĕ mè bèp mê’ mơ tai: ‘Cau lơi wàc sơrpah 
di mè bèp, gen ngan pal chơt.’ 

11Mơya bol mê đơs lah: ‘Dilah cau lơi đơs mơ mè hala bèp lah: Ală bơta lơi mơ 
añ rgơi ai mè bèp in gen neh la Korban’ (hơ̆ la phan neh ơn Yàng Tom Trồ in 
rau). 

12Behơ̆ gen bol mê ò ai gơnoar cau hơ̆ dong kòl bơta lơi mè bèp khai in. 

13Behơ̆ bol mê lơh jơnau Yàng Tom Trồ in gơlik ò kwơ tài bơh jơnau òs yau bol 
mê dê. Bol mê lơh oă broă ndai tai tòm toh behơ̆ sơl.” 

Ală bơta lơh cau in ò goh 
(Mathiơ 15:10-20) 

14Chòp Yàng Jesu hòi wơl mpồl làng bol tus mơ đơs lah: “Jơh ală bol mê iat tĕ 
Añ mơ wă tĕ lah: 

15Ò gơs phan lơi bơh đah bơdìh mut tòm dơlam cau mơ rgơi lơh ƀơ̆ ƀơl cau hơ̆ 
in ò, mơya ală phan lơi lik bơh tòm dơlam cau dê, sồng lơh ƀơ̆ ƀơl cau hơ̆ in.  

[16Cau lơi gơs tồr gen iat tĕ.”] 

17Tòm tŭ Kơnràñ neh lòi mpồl làng bol mơ mut tòm hìu rau, gen ală cau bơtê 
lùp Kơnràñ bơh jơnau pơnyơu hơ̆. 

18Yàng Jesu đơs lah: “Bol mê kung ò gơs bơta git wă rlau sơl ơ? Bol mê òhềt wă 
lah phan lơi bơh bơdìh mơ mut tòm cau ò rgơi lơh ƀơ̆ ƀơl cau hơ̆ in sơl ơ? 

19Tài bơh phan hơ̆ ò mut tòm nùs cau ò, mơya mut tòm kơndul gơ dê, gen tơlik 
sang di tiah.” Behơ̆ Yàng Jesu kòñ đơs lah, jơh ală phan sa la goh lơm. 

20Kơnràñ đơs tai lah: “Bơta lơi lik bơh tòm dơlam cau, sồng lơh ƀơ̆ ƀơl cau hơ̆ 
in. 

21Ngan la bơh tòm dơlam, hơ̆ la bơh tòm nùs cau, sồng gơlik ală bơta kơlôi iơh, 
rềs àr, ntung kơñau, tơnchơt cau, bơrnàn. 

22Hàm hà, rhung rhang, lac lèo, bung jang, gar mat iơh, tràl sơrbil, pơnhừ să, 
sơnrang sơnrồng. 

23Jơh ală bơta iơh bơsak hơ̆ gơlik bơh tòm nùs mơ lơh cau in ƀơ̆ ƀơl.” 

Bơta dòn cau ùr Kanaan dê 

(Mathiơ 15:21-28) 

24Chòp Yàng Jesu ñă bơh hơ̆, lòt tus hơ kơnhwàl lơgar Tirơ mơ Sidôn. Kơnràñ 
mut tòm dô nơm hìu, mơ ò bài ai cau in git, mơya ò rgơi pồn ndơp. 

25Tŭ hơ̆ mo gơs dô nă cau ùr gơs kòn ùr dềt kòl cà lơh. Khai neh kơno yal bơh 
Yàng Jesu gen mut tơmbic să di jơng Kơnràñ. 

26Cau ùr hơ̆ la cau Grek, tòm jơi cau Sirô Phenisi. Khai rac dan mơ Yàng Jesu 
bơtrơh tơlik cà bơh di kòn ùr khai dê. 

27Yàng Jesu đơs mơ khai lah: “Lài ngan lòi tĕ kòn sau in sa hòm jơh, bơh ò di ai 
piang lă ală kòn sau dê mơ sang so in.” 

28Cau ùr ho tai lah: “Ơ Yàng, ngan behơ̆, so ơm tòm tiah cơnòng kung geh sa ală 
phan pìng kòn sau dê.” 

29Chòp Yàng Jesu đơs mơ cau ùr lah: “Tài bơh jơnau hơ̆, rê tĕ; cà neh lik bơh di 
kòn ùr ai dê rau.” 

30Dơ̆ khai rê hìu, gŏ oh dềt hơ̆ bic di cơnòng mơ cà neh lik bơh di oh hơ̆ rau. 

Yàng Jesu sơmbòi cau tĭ 
31Yàng Jesu lik bơh kơnhwàl Tirơ, lòt gan Sidôn mơ tus hơ dàlềng Galile, tòm 
gùng lòt hơ kơnhwàl Dekapôl. 

32Cau cèng dô nă cau tĭ mơ đơs ò loh làng tus hơ Kơnràñ, rac dan mơ Yàng 
Jesu ơn tê hơđang khai. 

33Yàng Jesu cèng tơlik is khai ngài bơh mpồl làng bol, lồc behơ̆ ơn ràs tê di 
trồm tồr khai mơ choh dà diau bong di lơmpiat khai. 

34Chòp Yàng Jesu pò mat hơ trồ, tă nhơm dờng mơ đơs mơ khai lah: “Ephata!” 
Hơ̆ la: “Pò tơlik tĕ!” 

35Gen tồr khai rgơi kơno mo, lơmpiat gơs lơbơn, khai đơs loh làng. 

36Yàng Jesu bơkơŭ bol khai bañ yal jơnau hơ̆ cau lơi in, mơya Kơnràñ sơlo 
bơkơŭ gen cau sơlo yal tai jơnau hơ̆. 

37Ală bol khai ai lơh crih crài oă ngan mơ đơs lah: “Kơnràñ lơh jơh ală broă 
gơs niam lơm: Lơh cau tĭ gơs kơno, cau kloat kơmlo gơs đơs!” 

Mak 8 

Yàng Jesu lơh piang lă gơlik gơs oă dơ̆ bàr 
(Mathiơ 15:32-39) 

1Tòm ală ngai hơ̆ gơs mpồl làng bol oă pơjum bal tai, mơ ò gơs phan lơi sa. Gen 
Yàng Jesu hòi ală cau bơtê tus mơ đơs lah: 

2“Añ nđàc sơngit di mpồl làng bol do, tài bơh neh pe ngai rau bol khai kư̆ ơm 
mơ Añ, mơ ò gơs phan lơi sa. 

3Dilah Añ lòi bol khai in rê jơgloh gen bol khai rơp hồi tòm gùng, bơh gơs cau 
ƀà neh tus bơh tiah ngài.” 

4Ală cau bơtê ho lah: “Mbe kòñ lơh tồ geh piang lă nàng bol khai in sa hòm tòm 
tiah ngềt ngơt do taih?” 

5Kơnràñ lùp lah: “Bol mê gơs nđò nơm piang lă taih?” Bol khai đơs lah: “Gơs 
poh nơm.” 

6Kơnràñ sồr mpồl làng bol nggui di ù. Chòp Kơnràñ ai poh nơm piang lă, ưnngài, 
gen dơrkă tong ală cau bơtê in, nàng tòmpà ală làng bol in. Gen cau bơtê tòmpà 
làng bol in. 

7Ală cau bơtê kung gơs dô êt ka dềt sơl; Yàng Jesu ai lơngai rau, gen kung sồr 
pà bol khai in sơl. 

8Jơh tơl nă kung sa hòm lơm, lồc behơ̆ cau dòñ ală pet tơngkah gơs bềng poh 
bài dờng. 

9Mơ tai, ntum khà cau sa pơgap poan rbô nă. Yàng Jesu ai mpồl làng bol in rê; 

10lồc behơ̆ mut mo tòm ơhò bal mơ ală cau bơtê, tiă hơ kơnhwàl Dalmanutha. 

Cau Pharisi dan dô nơm tềl krơi 
(Mathiơ 12:38-42; 16:1-4) 

11 Gơs ală cau Pharisi lòt tus, sơntòm pơndang mơ Kơnràñ, dan dô nơm tềl krơi 
bơh trồ nàng lòng Kơnràñ. 

12 Yàng Jesu tă nhơm dờng mơ đơs lah: “Ñchi bơh tài jơi bơtiàn do dan dô nơm 
tềl krơi taih? Di ngan Añ đơs mơ bol mê, rơp ò ai jơi bơtiàn do in dô nơm tềl 
krơi lơi ò.” 

13Chòp Kơnràñ lòi bol khai, mut wơl tòm ơhò nàng tiă đah bơtĭ ne. 

Kañ cau Pharisi mơ Herôt dê 
(Mathiơ 16:5-12) 

14Mơ tai, cau bơtê hŭi cèng piang lă, tòm ơhò gơs mìng dô nơm lơm. 

15 Kơnràñ bơto tơngkah bol khai lah: “Kơrhia tĕ, kơrmap gàr să he bơh kañ cau 
Pharisi mơ kañ Herôt dê.” 

16Bol khai bơyai bal lah: “Hơ̆ la bơh bol he ò gơs piang lă.” 

17Yàng Jesu git bơta hơ̆ gen đơs lah: “Ñchi bơh tài bol mê bơyai bal hơ̆ la tài bơh 
bol mê ò gơs piang lă taih? Bol mê gam òhềt git mơ kung ò wă sơl ơ? Bol mê gơs 
nùs kră kơldang ơ? 

18 Bol mê gơs mat mơ ò gŏ? Gơs tồr mơ ò kơno? Bol mê ò kah wơl ơ? 

19Tòm tŭ Añ dơrkă pram nơm piang lă ai pram rbô nă cau in, bol mê dòñ pet 
tơngkah bềng nđò bài taih?” Bol khai ho lah: “Jơt bàr bài.” 

20“Ai tòm tŭ Añ dơrkă poh nơm piang lă ai poan rbô nă cau in, bol mê dòñ pet 
tơngkah bềng nđò bài dờng taih?” Bol khai ho lah: “Poh bài.” 

21Kơnràñ đơs tai lah: “Bol mê gam òhềt git wă sơl?” 

Yàng Jesu sơmbòi cau jơngo tòm Betsaida 
22Yàng Jesu mơ ală cau bơtê lòt hơ Betsaida. Cau cèng tus hơ Yàng Jesu dô nă 
cau jơngo, rac dan mơ Kơnràñ ƀư di khai. 

23Yàng Jesu at di tê cau jơngo tề tơlik hơ bơdìh ƀòn, bong dà diau di mat khai, 
ơn tê hơđang khai mơ lùp lah: “Mê gŏ bơta lơi sơl?” 

24Cau jơngo tơnggòr sền mơ ho lah: “Añ gŏ cau, mơ gŏ bol khai lòt gơlơh be chi.” 

25Gen Kơnràñ ơn tai tê di mat khai; khai tơnggòr sền, geh àng mat, gŏ loh làng 
jơh ală bơta. 

26Yàng Jesu sồr khai rê hìu, mơ nting lah: “Bañ mut wơl tòm ƀòn.” 

Pier yal tơlik Yàng Jesu la Bơtau Krist 
(Mathiơ 16:13-20; Luka 9:18-21) 

27Yàng Jesu bal mơ ală cau bơtê lik bơh hơ̆, lòt tus hơ ală ƀòn gơrê bal mơ 
kơnhwàl Sesare Philip. Lòt rò gùng, Kơnràñ lùp cau bơtê lah: “Cau đơs Añ la 
ñcau taih?” 

28 Bol khai đơs lah: “Cau ƀà đơs la Jang Ƀaptis; cau ƀà đơs la Eli; cau ƀà tai đơs 
la dô nă tòm ală cau gơnoar hwơr.” 

29 Kơnràñ lùp lah: “Ai bol mê gen đơs Añ la ñcau taih?” Pier ho lah: “Kơnràñ la 
Bơtau Krist.” 

30Gen Kơnràñ bơkơŭ ală cau bơtê bañ yal cau lơi in bơh Kơnràñ. 

Yàng Jesu yal lài bơh bơta bòl glar mơ bơta chơt 
(Mathiơ 16:21-28; Luka 9:22-27) 

31Tŭ hơ̆ Yàng Jesu sơntòm bơto bol khai lah: Kòn Mơnus pal kong oă bơta bòl 
glar, pal kong ală cau kwang kra, ală cau gơnoar lam bồ ơn phan duh khoai mơ 
ală cau gơnoar cih sang tơlik, mơ kong cau tơnchơt, tơnơ̆ mơ pe ngai gen kis 
wơl. 

32Kơnràñ đơs loh làng bơta hơ̆. Behơ̆ Pier lam Kơnràñ lik mơ lah pơrhơng 
Kơnràñ. 

33Mơya Yàng Jesu wơlke sền ală cau bơtê mơ lah pơrhơng Pier lah: “Ơ cà Satan, 
ruc tĕ tơnơ̆ Añ, bơh nùs kơlôi mê ò gơwèt hơ broă Yàng Tom Trồ, mơya gơwèt 
hơ broă kòn mơnus dê.” 

34 Chòp Kơnràñ hòi mpồl làng bol bal mơ cau bơtê tus mơ đơs lah: “Dilah cau 
lơi jat Añ, gen pơndang sang tĕ să he, tui chi pơng he mơ jat Añ. 



1722 

 

 
Sră Goh 

© 2018, United Bible Societies. 
  

 

 

35 Bơh dilah cau lơi kòñ dong klàs bơta kis he gen gơ rơp roh, ai cau lơi tài bơh 
Añ mơ Jơnau Niam mơ roh bơta kis he gen rơp geh dong klàs. 

36Dilah cau lơi geh jơh dunnia mơ roh hwềng soàn he, gen gơs ñchi kwơ cau 
hơ̆ in taih? 

37Hala ñchi cau ai nàng tòmgơl ala hwềng soàn he taih? 

38Dilah cau lơi ƀàssìl bơh Añ mơ jơnau Añ jê digùl jơi bơtiàn rềs àr bơrnàn do, 
gen Kòn Mơnus kung rơp ƀàssìl bơh cau hơ̆ tòm tŭ Kơnràñ tus wơl tòm bơta 
gơklŏ Bèp Kơnràñ dê bal mơ ală cau gơnrơh sàng goh.” 

Mak 9 

1Kơnràñ đơs tai mơ ală cau bơtê lah: “Di ngan Añ đơs mơ bol mê, tòm ală cau 
ntào tềng do, ngan gơs cau rơp ò chơt lài mơ tŭ gŏ lơgar Yàng Tom Trồ ai gơnap 
gơnoar mơ tus.” 

Yàng Jesu srơh să 
(Mathiơ 17:1-13; Luka 9:28-36) 

2 Prau ngai tơnơ̆, Yàng Jesu lam Pier, Jakơ mơ Jang guh is hơđang mơnơm jòng, 
mơ Kơnràñ srơh să di đap bol khai. 

3Ồi ào Kơnràñ dê gơlik àng lơr mơ bò gơcrà lul, tian gơs ò gơs cau chài pìh lơi 
ơm tòm ù rgơi pìh gơs bò behơ̆. 

4Eli mơ Môise tơlik mat mơ bol khai mơ tòmbơhbơr mơ Yàng Jesu. 

5Chòp Pier đơs mơ Yàng Jesu lah: “Ơ Cau Bơto, bol he ơm tềng do niam ngan. 
Lòi bol hi lơh pe nơm sàl: Dô nơm Kơnràñ in, dô nơm Môise in mơ dô nơm Eli 
in.” 

6Bơh Pier ò git ñchi jơnau khai đơs, tài bơh pe nă bol khai rngòt rngơt ngan. 

7 Tŭ hơ̆, gơs dô puk mhwal jơm gòm bol khai, mơ bơh tòm mhwal hơ̆ gơs jơnau 
đơs lah: “Do la Kòn kòñ gơboh Añ jê iat tĕ khai.” 

8Nisơna cau bơtê tơnggòr sền gùt dar ò gŏ cau lơi tai, gam mìng dô nă Yàng Jesu 
lơm ơm bal mơ bol khai. 

9Tòm tŭ mù bơh mơnơm, Kơnràñ bơkơŭ bol khai bañ yal cau lơi in ală bơta bol 
khai neh gŏ, jơl tus di tŭ Kòn Mơnus kis wơl bơh bơta chơt. 

10Behơ̆ ală cau bơtê prap jơnau hơ̆ tòm nùs mơ lùp bal bơh bơta chơt kis wơl 
hơ̆ la ñchi. 

11 Bol khai lùp Kơnràñ lah: “Ñchi bơh tài ală cau bơto bơta boh lam đơs Eli pal 
tus lài taih?” 

12Kơnràñ ho lah: “Ngan Eli pal tus lài bơtào wơl jơh ală bơta. Ai jơnau neh cih 
bơh Kòn Mơnus lah Kơnràñ pal kong oă bơta bòl glar mơ gơkòl sền òsơp gen 
mbe lơi taih? 

13Mơya Añ đơs mơ bol mê lah: Eli neh tus rau mơ cau lơh di khai jat nùs kòñ 
bol khai dê, tòm toh be jơnau neh cih bơh khai.” 

Yàng Jesu sơmbòi cau kơnòm klau kòl cà lơh 
(Mathiơ 17:14-21; Luka 9:37-43a) 

14Tŭ Yàng Jesu bal mơ pe nă cau bơtê hơ̆ tus hơ ală cau bơtê ndai, gen gŏ mpồl 
làng bol oă gòm gùt dar, mơ ală cau bơto bơta boh lam tòm pơndang bal mơ ală 
cau bơtê hơ̆. 

15Jơh mpồl làng bol gŏ Kơnràñ gen tŭ hơ̆ mo bol khai ai lơh crih crài ngan mơ 
ntoat tus lùp còp să wă rò Kơnràñ. 

16Chòp Yàng Jesu lùp lah: “Ñchi broă bol mê tòm pơndang mơ cau bơtê behơ̆ 
taih?” 

17Gơs dô nă cau tòm mpồl làng bol ho lah: “Ơ Cau Bơto, añ neh cèng kòn klau 
añ jê lòt tus hơ Kơnràñ. Khai kòl cà kloat lơh, 

18Kòp dơ̆ cà lơh khai, gen gơ sơrglơm khai, lơh khai gơlik kơmbuh bơr, rkiat sề, 
mơ khai gơlik be cau chơt kơng. Añ neh dan mơ cau bơtê Kơnràñ dê bơtrơh cà 
hơ̆, mơya bol khai ò rgơi bơtrơh.” 

19Yàng Jesu ho lah: “Ơ jơi bơtiàn ò dòn ne, Añ pal ơm mơ bol mê jơl tus di tŭ lơi 
taih? Añ kong ơt mơ bol mê jơl tus di tŭ lơi taih? Cèng tĕ kòn hơ̆ Añ in hơ do.” 

20Chòp bol khai cèng oh dềt hơ̆ Yàng Jesu in. Dơ̆ oh dềt gŏ Kơnràñ gen tŭ hơ̆ mo 
cà sơntơt rơnggô khai pràn ngan, gen khai gơplơ̆ tòm ù, gơpơrlă mơ gơlik 
kơmbuh bơr. 

21Yàng Jesu lùp bèp khai lah: “Khai gơlik be do neh nđò jŏ taih?” Bèp khai ho 
lah: “Bơh di tŭ gam dềt. 

22Neh oă dơ̆ cà sơrbì khai tòm ồs mơ tòm dà nàng tơnroh khai, mơya dilah 
Kơnràñ rgơi lơh bơta lơi, gen dan nđàc sơngit mơ dong kòl bol hi!” 

23Yàng Jesu ho lah: “Mbe mê đơs: ‘Dilah Kơnràñ rgơi lơh taih?’ Cau lơi dòn gen 
jơh ală broă rgơi geh lơm.” 

24Tŭ hơ̆ mo bèp oh dềt hơ̆ đơs dờng lah: “Añ dòn, dan Yàng dong kòl tòm bơta 
ò dòn añ jê!” 

25Dơ̆ Yàng Jesu gŏ mpồl làng bol ntoat tus gen Kơnràñ lah pơrhơng cà mơ đơs 
lah: “Ơ cà kloat mơ tĭ, Añ sồr mê lik tĕ bơh di oh dềt do, bañ tŭ lơh tai khai.” 

26Chòp cà driau dờng, sơntơt rơnggô oh dềt pràn ngan mơ lik bơh di khai. Oh 
dềt hơ̆ gơlik gơs be neh chơt, tian gơs oă cau đơs lah: “Khai neh chơt rau.” 

27Mơya Yàng Jesu at di tê yò tơngguh khai, gen khai ñă ntào. 

28Tòm tŭ Yàng Jesu neh mut tòm hìu rau, gen ală cau bơtê lùp is Kơnràñ lah: 
“Ñchi bơh tài bol hi ò rgơi bơtrơh cà hơ̆ taih?” 

29Yàng Jesu ho lah: “Mìng cau lơi hòi dan, gen sồng rgơi bơtrơh jơi cà do.” 

Yàng Jesu đơs tai bơh bơta chơt mơ kis wơl Kơnràñ dê 
(Mathiơ 17:22-23; Luka 9:43b-45) 

30Chòp Yàng Jesu mơ ală cau bơtê lik bơh hơ̆ lòt gan Galile, mơya Kơnràñ ò kòñ 
ai cau in git. 

31Bơh Kơnràñ bơto sồr ală cau bơtê lah: “Kòn Mơnus rơp gơkòl bơtào tòm tê 
cau, mơ bol hơ̆ rơp tơnchơt Khai. Neh sir tơnchơt Khai, gen tơnơ̆ mơ pe ngai 
Khai rơp kis wơl.” 

32Mơya ală cau bơtê ò git wă jơnau hơ̆, mơ rngòt sơl, ò khin lùp Kơnràñ. 

Ñcau dờng màng rlau? 
(Mathiơ 18:1-5; Luka 9:46-48) 

33Bol khai lòt tus hơ Kapenaum; tòm tŭ ơm tòm hìu, Kơnràñ lùp ală cau bơtê 
lah: “Tòm tŭ lòt gùng nti, ñchi jơnau bol mê bơyai bal taih?” 

34 Mơya bol khai ơm mŏ mŏ, bơh rò gùng nti bol khai neh tòm pơndang bơh 
ñcau la dờng rlau. 

35 Chòp Kơnràñ nggui, hòi jơt bàr nă cau bơtê mơ đơs lah: “Dilah cau lơi kòñ lơh 
gơs cau lam bồ, gen pal lơh gơs cau lồi dut mơ lơh gơs cau duh broă tơl nă cau 
in.” 

36Gen Kơnràñ ai dô nă kơnòm dềt ơn digùl ală cau bơtê, lồc behơ̆ kơnđu khai 
tòm tê mơ đơs lah: 

37 “Cau lơi bơh sơnđan Añ mơ wă rò dô nă cau be kơnòm dềt do, hơ̆ la wă rò Añ. 
Ai cau lơi wă rò Añ gen ò di la wă rò Añ, mơya la wă rò Bơtau neh sồr Añ lòt 
tus.” 

Cau lơi tòmdră la ò tòmsòr 
(Luka 9:49-50) 

38Jang yal mơ Kơnràñ lah: “Ơ Cau Bơto, bol hi neh gŏ dô nă cau ai sơnđan 
Kơnràñ nàng bơtrơh cà, gen bol hi neh bơkơŭ khai bơh khai ò jat bol he.” 

39Mơya Yàng Jesu đơs lah: “Bañ bơkơŭ khai, bơh ò gơs cau lơi ai sơnđan Añ 
nàng lơh broă gơnap gơnoar mơ rgơi mhar đơs iơh bơh Añ. 

40 Dilah cau lơi ò tòmdră mơ bol he hơ̆ la tòmsòr mơ bol he. 

41 Behơ̆ dilah cau lơi ai bol mê in hùc dô mơngàn dà bơh bol mê la bal mơ Bơtau 
Krist, di ngan Añ đơs mơ bol mê, cau hơ̆ rơp ò gơs tŭ lơi roh phan ƀàn khai dê 
ò.” 

Ală kai lơh gơtup tìs 

(Mathiơ 18:6-9; Luka 17:1-2) 

42“Mơya cau lơi lơh gơtup tìs dô nă tòm ală kơnòm dềt neh dòn Añ do, gen chan 
kơt mpal lŭ dờng di ngko cau hơ̆ mơ sơrbì khai tòm dàlềng la niam rlau. 

43 Dilah tê mê lơh mê in gơtup tìs, koh tĕ gơ. Chan mê lut tê mơ geh mut tòm 
bơta kis la niam rlau mơ gơs tơl bàr nơm tê mơ mù tòm brah tìng gơs ồs hơng 
sùm.  

[44Hơ̆ la tiah gơs tu rhài ò chơt, mơ ồs hơng sùm.] 

45Dilah jơng mê lơh mê in gơtup tìs, koh tĕ gơ. Chan mê lut jơng mơ geh mut 
tòm bơta kis la niam rlau mơ gơs tơl bàr nơm jơng mơ kong sơrbì tòm brah 
tìng.  

[46Hơ̆ la tiah tu rhài ò chơt, mơ ồs hơng sùm.] 

47 Dilah mat mê lơh mê in gơtup tìs, kơlwĕ tĕ gơ. Chan mê gơs dô đah mat mơ 
geh mut tòm lơgar Yàng Tom Trồ la niam rlau mơ gơs tơl bàr đah mat mơ kong 
sơrbì tòm brah tìng, 

48 hơ̆ la tiah tu rhài ò chơt, mơ ồs hơng sùm. 

49Bơh kòp nă cau rơp kong pơră mơ ồs be phan ơn pơdơng pơră mơ boh. 

50 Boh la phan niam, mơya dilah boh roh ƀă gen ñchi ai nàng lơh gơ in ƀă wơl 
taih? Bol mê gơs tĕ boh tòm he, mơ gơtòmsòr tĕ bal mơ gơp.” 

Mak 10 

Gơnoar broă Yàng Jesu tòm Galile mơ Jerusalem 
(10:1 – 13:37) 
Bơta lòi bau 

(Mathiơ 19:1-12; Luka 16:18) 

1Yàng Jesu ñă bơh hơ̆ lòt tus hơ kơnhwàl Jude mơ tiă đah ne hiòng Jordan. Mpồl 
làng bol oă pơjum tai gùt dar Kơnràñ. Kơnràñ bơto sồr bol khai kung be òs. 

2Gơs cau Pharisi tus lùp nàng lòng Kơnràñ lah: “Cau klau gơs gơnoar lòi bau ùr 
khai dê sơl?” 

3Kơnràñ lùp lah: “Ñchi jơnau Môise sồr bol mê taih?” 

4 Bol khai ho lah: “Môise neh ai gơnoar cih sră tòmlòi nàng lòi bau ùr.” 

5Yàng Jesu đơs lah: “Tài bơh nùs bol mê kră kơldang gen tàng khai neh ai 
gơnoar do. 

6 Mơya bơh sơnròp crơng gơs trồ tiah, ‘Yàng Tom Trồ neh lơh gơs mìng dô nă 
cau klau mơ dô nă cau ùr lơm.’ 

7‘Tài bơh hơ̆ tàng cau klau rơp lik bơh mè bèp mơ đềt mềr mơ bau ùr khai dê, 



1726 

 

 
Sră Goh 

© 2018, United Bible Societies. 
  

 

 

8 mơ bàr nă rơp gơlik gơs dô nơm poac bal.’ Behơ̆ gen bol khai ò di la bàr tai, 
mơya la dô nơm poac lơm. 

9Behơ̆ kòn mơnus bañ cah is ală cau mơ Yàng Tom Trồ neh bơrkoat bal.” 

10Tòm tŭ ơm tòm hìu, ală cau bơtê lùp Kơnràñ tai bơh broă hơ̆. 

11 Kơnràñ ho lah: “Cau lơi lòi bau ùr khai dê mơ bau mơ cau ùr ndai, gen cau hơ̆ 
tìs glài bơrnàn mơ bau ùr khai, 

12ai dilah cau ùr hơ̆ lòi bau klau khai dê mơ bau mơ cau klau ndai, gen kung tìs 
glài bơrnàn behơ̆ sơl.” 

Yàng Jesu ai lơngai ală kơnòm dềt in 
(Mathiơ 19:13-15; Luka 18:15-17) 

13Cau cèng ală kơnòm dềt tus hơ Yàng Jesu, nàng Kơnràñ in ơn tê hơđang bol 
khai. Ală cau bơtê lah pơrhơng ală cau cèng hơ̆. 

14Dơ̆ Yàng Jesu gŏ behơ̆ gen gơjrañ mơ đơs mơ ală cau bơtê lah: “Lòi tĕ ală 
kơnòm dềt tus hơ Añ, bañ bơkơŭ bol khai; bơh lơgar Yàng Tom Trồ gơrê mơ 
ală cau be bol khai. 

15 Di ngan Añ đơs mơ bol mê, cau lơi ò dòp lơgar Yàng Tom Trồ be dô nă kơnòm 
dềt, gen ò geh mut tòm hơ̆ ò.” 

16Chòp Kơnràñ kơnđu bol khai, ơn tê hơđang bol khai mơ ai lơngai lơngò bol 
khai in. 

Cau kwang pas sơm 
(Mathiơ 19:16-30; Luka 18:18-30) 

17Dơ̆ Yàng Jesu sơntòm lik lòt, gơs dô nă cau ntoat tus, cùn gơltang di đap 
Kơnràñ mơ đơs lah: “Ơ Cau Bơto lơbơn niam, ñchi bơta añ pal lơh nàng geh 
pơrdòn bơta kis gam sùm sùm taih?” 

18Yàng Jesu ho lah: “Ñchi bơh tài mê sơnđan Añ la lơbơn niam taih? Rlau mơ 
Yàng Tom Trồ ò gơs cau lơi lơbơn niam. 

19 Mê git ală bơta sồr lam: ‘Bañ tơnchơt cau, bañ tìs glài rềs àr bơrnàn, bañ ntung 
kơñau, bañ lơh cơng blac, bañ pơrlồm, dòn duh tĕ mè bèp mê.’” 

20Khai ho lah: “Ơ Cau Bơto, añ neh prap gàr ală bơta hơ̆ bơh tŭ gam kơnòm.” 

21Yàng Jesu sền di khai mơ kòñ gơboh, gen đơs lah: “Mê gam siơ̆u dô bơta lơm. 
Lòt tĕ tac jơh ală phan mơna mê dê mơ tòmpà cau rƀah lơòi in, gen mê rơp geh 
phan màng hơđang trồ; lồc behơ̆ tus tĕ jat Añ.” 

22Dơ̆ kơno jơnau hơ̆, cau do gơlơh kơnjơ̆ muh mat, gen moat jrùng mơ lòt, bơh 
khai gơs oă ngan phan mơna. 

23Tŭ hơ̆ Yàng Jesu sền gùt dar Kơnràñ mơ đơs mơ ală cau bơtê lah: “Cau pas 
sơm mut tòm lơgar Yàng Tom Trồ la kalke ngan!” 

24Ală cau bơtê ai lơh krơi ngan bơh ală jơnau hơ̆. Mơya Yàng Jesu đơs tai lah: 
“Ơ ală kòn, ală cau kơnòm di bơta pas sơm nàng mut tòm lơgar Yàng Tom Trồ 
la kalke ò git lơh! 

25Làkđa mut tòm trồm jrum la ƀuơn rlau mơ cau pas sơm mut tòm lơgar Yàng 
Tom Trồ.” 

26Ală cau bơtê ai lơh crih crài oă ngan mơ đơs mơ Kơnràñ lah: “Behơ̆ gen ñcau 
rgơi geh dong klàs taih?” 

27Yàng Jesu sền di bol khai mơ đơs lah: “Bơta hơ̆ jơi kòn mơnus ò rgơi lơh, mơya 
Yàng Tom Trồ ò di behơ̆, bơh Yàng Tom Trồ rgơi lơh jơh ală bơta.” 

28Chòp Pier đơs mơ Kơnràñ lah: “Do, bol hi neh sang jơh ală bơta mơ jat 
Kơnràñ.” 

29Yàng Jesu ho lah: “Di ngan Añ đơs mơ bol mê, cau lơi bơh Añ mơ bơh Jơnau 
Niam mơ sang hìu đam, oh mi, ruh lŏ, mè bèp, oh kòn hala sre brê, 

30gen rơp dòp leng tòm tŭ do mơ tòm rài do, dô rhiang dơ̆ rlau mơ ală hìu đam, 
oh mi, ruh lŏ, mè bèp, oh kòn, sre brê, bal mơ bơta kup kơryan, mơ bơta kis gam 
sùm sùm tòm rài tơnơ̆. 

31 Mơya gơs oă cau sơnròp rơp gơlik gơs lồi dut, mơ cau lồi dut rơp gơlik gơs 
sơnròp.” 

Yàng Jesu yal lài dơ̆ pe bơh bơta chơt Kơnràñ dê 
(Mathiơ 20:17-19; Luka 18:31-34) 

32Yàng Jesu mơ ală cau bơtê lòt gùng guh hơ Jerusalem, Kơnràñ lòt lài mơ bol 
khai. Ală cau bơtê ai lơh crih crài mơ ală cau lòt jat rngòt rngơt ngan. Kơnràñ 
cèng is jơt bàr nă cau bơtê, mơ rơp sơntòm đơs bơh ală broă pal gơlik tus di 
Kơnràñ lah: 

33“Do, bol he guh hơ Jerusalem. Kòn mơnus rơp gơkòl bơtào tòm tê ală cau 
gơnoar lam bồ ơn phan duh khoai mơ ală cau bơto bơta boh lam; bol khai rơp 
lơh nền glài chơt Khai in, mơ jào Khai tòm tê làng bol bơdìh. 

34Bol khai rơp dơñŏ tơnhial di Khai, choh di Khai, pù lơh Khai mơ tơnchơt tơn. 
Mơya tơnơ̆ mơ pe ngai Khai rơp kis wơl.” 

Jơnau dan Jakơ mơ Jang dê 
(Mathiơ 20:20-28) 

35Tŭ hơ̆ Jakơ mơ Jang la bàr nă kòn klau Sebede dê tus rềp hơ Kơnràñ mơ đơs 
lah: “Ơ Cau Bơto, bol hi kòñ Kơnràñ lơh gơs bơta bol hi rơp dan do.” 

36Yàng Jesu lùp bol khai lah: “Ñchi bol mê kòñ Añ lơh bol mê in taih?” 

37Bol khai ho lah: “Tòm tŭ Kơnràñ geh gơklŏ, dan ai bol hi in geh nggui dô nă 
đah ma, dô nă đah kiau Kơnràñ.” 

38 Mơya Yàng Jesu ho lah: “Bol mê ò git bơta bol mê dan hơ̆. Bol mê rgơi hùc 
mơngàn mơ Añ hùc, mơ rgơi gơs ƀaptem mơ bơta ƀaptem Añ gơs sơl?” 

39Bol khai ho lah: “Bol hi rgơi.” Yàng Jesu đơs lah: “Bol mê rơp hùc mơngàn Añ 
hùc mơ rơp gơs ƀaptem mơ bơta ƀaptem Añ gơs, 

40mơya dô nă nggui đah ma mơ dô nă nggui đah kiau Añ, gen ò di la Añ gơs 
gơnoar ai; tiah hơ̆ Yàng Tom Trồ neh prap lòi ală cau neh geh lơh nền lài in.” 

41Dơ̆ jơt nă cau bơtê ne kơno jơnau hơ̆ gen gơjrañ di Jakơ mơ Jang. 

42 Gen Yàng Jesu hòi bol khai tus mơ đơs lah: “Bol mê git lah ală cau neh geh pồ 
bơtào at bồ làng bol bơdìh gen at bồ kràñ cê làng bol bol khai dê, mơ ală cau 
kwang dờng gen ngui gơnoar pràn nàng at bồ hơđang làng bol. 

43 Mơya tòm bol mê gen ò di behơ̆ ò. Gơpơrlơ̆ wơl, cau lơi tòm bol mê kòñ gơs 
dờng gen pal lơh gơs cau duh broă. 

44Ai cau lơi tòm bol mê kòñ gơs cau lam bồ gen pal lơh gơs dĭ gơna kòp nă cau 
in. 

45Bơh Kòn mơnus neh tus ò di nàng Cau duh broă khai in, mơya nàng duh broă 
cau in mơ phi bơta kis Khai lơh gơs phan tơwài oă cau.” 

Yàng Jesu sơmbòi cau jơngo tòm Jerikô 
(Mathiơ 20:29-34; Luka 18:35-43) 

46Yàng Jesu mơ ală cau bơtê lòt tus hơ Jerikô. Tòm tŭ Kơnràñ bal mơ cau bơtê 
mơ mpồl làng bol oă lik bơh Jerikô, gen gơs dô nă cau jơngo mat, sơnđan la 
Batime, kòn klau Time dê, nggui kanadàn di gah gùng. 

47Dơ̆ khai neh kơno đơs hơ̆ la Yàng Jesu Cau Nasaret, gen khai hòi driau lah: 
“Ơ Yàng Jesu, Kòn bơtau Dabit, dan nđàc sơngit di añ ƀà!” 

48Gơs oă cau lah pơrhơng khai, sồr ơm mŏ mŏ, mơya khai sơlo hòi driau dờng 
rlau tai lah: “Ơ Kòn bơtau Dabit, dan nđàc sơngit di añ ƀà!” 

49Yàng Jesu dơh wơl mơ đơs lah: “Hòi tĕ khai.” Bol hơ̆ hòi cau jơngo mơ đơs 
lah: “Kơ̆ tĕ nùs, ntào, Kơnràñ hòi mê.” 

50Cau jơngo sang ào bơdìh, ñă mo mơ tus hơ Yàng Jesu. 

51Yàng Jesu lùp lah: “Ñchi mê kòñ Añ lơh mê in taih?” Cau jơngo ho lah: “Ơ Cau 
Bơto, añ kòñ geh àng mat.” 

52Yàng Jesu đơs lah: “Lòt tĕ, bơta dòn mê neh sơmbòi mê.” Gen khai gŏ mo, 
mơ lòt jat Kơnràñ tơn tòm gùng. 

Mak 11 

Yàng Jesu mut tòm ƀòn dờng Jerusalem 
(Mathiơ 21:1-11; Luka 19:28-40; Jang 12:12-19) 

1Tòm tŭ mòr tus hơ Jerusalem, rềp di ƀòn Betphage mơ Bethani, di gah mơnơm 
Ôlibe, gen Yàng Jesu sồr bàr nă cau bơtê lòt lài, 

2mơ đơs lah: “Lòt tus tĕ hơ ƀòn tòm toh di đap bol mê. Tòm tŭ mut tềng hơ̆, rơp 
bàn mo dô nơm alàng kòn cau kơt, òhềt gơs cau lơi hào gơ ò. Hồ tĕ gơ, mơ tề 
cèng hơ do, 

3Dilah gơs cau lơi lùp bol mê lah: ‘Ñchi bơh tài bol mê lơh bơta hơ̆ taih?’ Gen ho 
tĕ lah: ‘Yàng kòñ ngui gơ, mơ rơp brê wơl mo.’” 

4Bàr nă bol khai lòt, gŏ alàng kòn cau kơt đah bơdìh mpồng di gah gùng me, gen 
hồ gơ. 

5Gơs bàr pe nă cau tòm mpồl ơm tềng hơ̆ lùp lah: “Ñchi bol mê lơh hồ alàng kòn 
hơ̆ taih?” 

6Bàr nă bol khai ho jat be jơnau Yàng Jesu neh nting sồr, gen bol hơ̆ lòi bol khai 
in lòt. 

7Bàr nă bol khai tề alàng kòn hơ̆ Yàng Jesu in, dă ào bol khai hơđang gơ, gen 
Kơnràñ hào gơ. 

8Gơs oă cau dă ào bol khai tòm gùng, mơ gơs cau ndai rsìh ntê chi sreh bơh tòm 
ƀlàng. 

9 Cau ƀà lòt lài cau ƀà jat tơnơ̆, mơ driau dờng lah: “Hôsana! Jòng ro Bơtau ai 
sơnđan Yàng mơ tus. 

10 Lơngai lơgar rơp tus, la lơgar Bơtau Dabit, ồng pàng bol he dê! Hôsana jòng 
ro Yàng Tom Trồ!” 

11Yàng Jesu tus tòm Jerusalem, mut tòm hìu duh khoai. Tòm tŭ Kơnràñ neh sền 
làm ală bơta gùt dar, gen Kơnràñ lik wơl nàng lòt hơ Bethani bal mơ jơt bàr nă 
cau bơtê tài bơh trồ jơngo rau. 

Yàng Jesu srat sơntơm chi ƀal 
(Mathiơ 21:18-19) 

12Àng drim ngai tơnơ̆, tòm tŭ bol khai neh lik bơh Bethani rau, gen Yàng Jesu 
jơgloh. 

13Kơnràñ gŏ bơh ngài dô đòm chi ƀal gơs nha, gen tus lòng jòi sền gơs plai lơi 
sơl, mơ dơ̆ neh tus rềp rau gen gŏ gơs mìng nha lơm, bơh tŭ hơ̆ ò di la kơnhai 
plai ƀal. 

14Gen Yàng Jesu ai jơnau đơs mơ gơ lah: “Bơh do jơl hìng nau ò gơs tŭ lơi cau 
sa plai mê dê tai ò!” Ală Cau bơtê kơno jơnau hơ̆. 

Yàng Jesu lơh goh hìu duh khoai 
(Mathiơ 21:12-17; Luka 19:45-48; Jang 2:13-22) 

15Yàng Jesu mơ ală cau bơtê lòt tus hơ Jerusalem. Kơnràñ mut tòm hìu duh 
khoai, bơtrơh tơlik jơh ală cau kă bro tòm hơ̆, tơlup cơnòng cau gơl priă mơ 
tơlo cơnòng nggui cau tac sềm ntòp. 

16Kơnràñ bơkơŭ ò ai cau lơi in cèng phan lơi lòt gan hìu duh khoai. 

17 Lồc behơ̆ Kơnràñ bơto sồr lah: “Neh gơs jơnau cih lah: ‘Hìu Añ pal sơnđan la 
hìu hòi dan jơh ală làng bol in,’? Mơya bol mê neh lơh hìu hơ̆ in gơs trồm ală cau 
ntung kơñau dê.” 

18Ală cau gơnoar lam bồ ơn phan duh khoai mơ ală cau bơto bơta boh lam kơno 
ală jơnau hơ̆, gen jòi bơta nàng tơnroh Yàng Jesu; bol khai rngòt di Kơnràñ la 
tài bơh jơh mpồl làng bol ai lơh crih crài bơh bơta bơto sồr Kơnràñ dê. 

19Tòm tŭ trồ neh mang, Kơnràñ lik bơh ƀòn dờng. 

Bơta bơtê bơh chi ƀal 
(Mathiơ 21:20-22) 

20Àng drim tơnơ̆, tòm tŭ Yàng Jesu mơ ală cau bơtê lòt gan, gŏ chi ƀal neh ro tus 
tòm ryas. 

21Tŭ hơ̆ Pier kah wơl jơnau Yàng Jesu neh đơs mơ chi, gen đơs mơ Kơnràñ lah: 
“Ơ Rabi, sền ne! Chi ƀal mơ Kơnràñ srat gơ neh ro rau.” 

22Chòp Yàng Jesu đơs lah: “Gơs tĕ bơta dòn di Yàng Tom Trồ. 

23 Di ngan Añ đơs mơ bol mê, cau lơi đơs mơ mơnơm do lah: ‘Yò tĕ să mơ ntruñ 
tòm dàlềng,’ dilah khai ò pin wil wơl tòm nùs mơya dòn nền cê jơnau he đơs 
rơp gơlik gơs ngan, gen ngan bơta hơ̆ rơp gơlik gơs. 

24Tài bơh hơ̆ tàng Añ đơs mơ bol mê, jơh ală bơta lơi bol mê dan tòm tŭ hòi dan, 
dòn tĕ la neh geh gen ngan bol mê rơp geh bơta hơ̆. 

25 Tòm tŭ bol mê ntào hòi dan, dilah gơs bơta lơi gơtòmkal mơ cau lơi, gen toh 
glài tĕ nàng Bèp bol mê ơm hơđang trồ kung rơp toh glài bol mê in sơl.”  

[26Mơya dilah bol mê ò toh glài gen Bèp bol mê ơm hơđang trồ kung rơp ò toh 
glài bol mê in sơl.] 

Jơnau lùp bơh gơnoar Kơnràñ dê 
(Mathiơ 21:23-27; Luka 20:1-8) 

27Yàng Jesu mơ ală cau bơtê rê wơl hơ Jerusalem. Tòm tŭ Kơnràñ lòt yơng 
tòm hìu duh khoai, gen ală cau gơnoar lam bồ ơn phan duh khoai, ală cau bơto 
bơta boh lam mơ ală cau kwang kra lòt tus hơ Kơnràñ, 

28mơ lùp lah: “Bơh gơnoar lơi mơ ồng lơh ală bơta do hala ñcau neh ai ồng in 
gơnoar nàng lơh ală bơta do taih?” 

29Yàng Jesu ho lah: “Añ kung lùp bol mê dô jơnau. Ho tĕ Añ in gen Añ rơp yal 
bol mê in bơh gơnoar lơi mơ Añ lơh ală bơta do. 

30Bơta ƀaptem Jang dê la bơh trồ hala bơh kòn mơnus taih? Ho tĕ Añ in.” 

31Bol khai bơyai bal mơ gơp lah: “Dilah bol he đơs: ‘Bơh trồ,’ gen khai rơp đơs 
lah: ‘Behơ̆ ñchi bơh tài bol mê ò dòn Jang taih?’ 

32Ai dilah bol he đơs: ‘Bơh kòn mơnus’” gen bol khai rngòt di làng bol, bơh jơh 
tơl nă neh dòp Jang ngan la cau gơnoar hwơr. 

33Gen bol khai ho Yàng Jesu lah: “Bol hi ò git.” Chòp Yàng Jesu đơs mơ bol khai 
lah: “Añ kung ò yal bol mê in git bơh gơnoar lơi mơ Añ lơh ală bơta do.” 

Mak 12 

Pơnyơu bơh ală cau tòm suơn ño 
(Mathiơ 21:33-46; Luka 20:9-19) 

1 Yàng Jesu sơntòm ngui jơnau pơnyơu mơ đơs mơ bol khai lah: “Gơs dô nă cau 
ne tam dô nơm suơn ño, lơh pơnggàr gùt dar, tò dô nơm trồm nàng pat ño, bơt 
dô nơm theng kơp gàr, mơ ai ală cau lơh suơn in ơpah gơ, gen khai lòt hơ lơgar 
ndai. 

2Tus di kơnhai pic plai, gen cau tòm sồr dô nă cau dĭ lòt tus hơ ală cau lơh suơn 
nàng ai dô pơnah cồng nha suơn ño bơh di bol khai. 

3Mơya bol khai kup cau dĭ hơ̆ pù lơh, lồc behơ̆ bơtrơh rê tê gòi. 

4Cau tòm sồr tai dô nă cau dĭ ndai lòt tus, gen bol hơ̆ pòng sồt bồ khai mơ bơtat 
bơtròh tai sơl. 

5Cau tòm sồr dô nă cau ndai tai lòt tus, gen bol hơ̆ tơnchơt tơn. Lồc behơ̆ cau 
tòm sồr oă cau dĭ ndai lòt tus, gen cau ƀà kong bol khai pù lơh, cau ƀà tai bol 
khai tơnchơt. 

6Cau tòm suơn gam gơs mìng dô nă, hơ̆ la kòn klau kòñ gơboh. Lồi dut, khai sồr 
kòn hơ̆ lòt tus hơ bol khai, mơ đơs lah: ‘Ngan bol khai rơp ki ngàm di kòn klau 
añ!’ 

7Mơya bol lơh suơn đơs bal lah: ‘Do la cau pơrdòn. Heh, tơnchơt tĕ khai gen sre 
brê khai rơp gơrê mơ bol he.’ 

8Gen bol khai kup kòn klau hơ̆ tơnchơt tơn, sơrbì hơ bơdìh suơn ño. 

9Yàng Jesu lùp lah: Behơ̆ cau tòm suơn ño hơ̆ rơp lơh mbe lơi taih? Khai rơp tus 
tơnroh ală cau lơh suơn hơ̆, gen jào suơn ño hơ̆ ală cau ndai in. 

10Bol mê òhềt sền jơnau Sră Goh do: ‘Pơnai lŭ gơkòl ală cau bơt hìu sang tơlik. 
Neh gơlik gơs lŭ mum hìu dờng màng rlau jơh. 

11 Do la broă neh gơlik gơs bơh Yàng, Mơ la dô bơta crih crài di mat bol he,’ ò 
ơ?” 

12Ală cau hơ̆ jòi bơta nàng kup Yàng Jesu bơh git Kơnràñ đơs pơnyơu hơ̆ la 
sơnio bơh bol khai; mơya bol khai rngòt di mpồl làng bol, gen lòi Kơnràñ mơ 
lik lòt. 

Jơnau lùp bơh bơta boh dia 
(Mathiơ 22:15-22; Luka 20:20-26) 

13Bol khai sồr bàr pe nă cau Pharisi mơ cau bal mơ bơnòr Herôt dê lòt tus lơh 
gơtup tìs tòm jơnau đơs Yàng Jesu nàng jòi kai kup Kơnràñ. 

14Behơ̆ ală cau hơ̆ lòt tus, đơs mơ Kơnràñ lah: “Ơ Cau Bơto, bol hi git ồng la cau 
đơs jơnau song, ò ơn nùs gơwèt hơ bơta kơlôi cau ndai dê. Bơh ồng ò sền đah 
bơdìh cau dê mơya bơto gùng Yàng Tom Trồ dê dô bă song ngan; behơ̆ boh dia 
bơtau in la tòm toh mơ bơta boh lam sơl? Bol hi pal boh dia hala ò taih?” 

15Mơya Yàng Jesu git bơta ma blac bol khai dê, gen đơs lah: “Ñchi bơh tài bol 
mê lòng Añ taih? Cèng tĕ dô dơnie Añ in sền.” 

16Bol khai cèng gơ Kơnràñ in, gen Kơnràñ lùp lah: “Rùp mơ sơnđan do la ñcau 
dê taih?” Bol khai ho lah: “Bơtau dê.” 

17Yàng Jesu đơs lah: “Tơm wơl tĕ bơtau in phan lơi bơtau dê, mơ tơm wơl tĕ 
Yàng Tom Trồ in phan lơi Yàng Tom Trồ dê.” Bol khai ai lơh krơi ngan bơh Yàng 
Jesu. 

Jơnau lùp bơh bơta kis wơl 
(Mathiơ 22:23-33; Luka 20:27-40) 

18 Ală cau Saduse, la cau đơs ò dòn gơs bơta kis wơl, lòt tus lùp Yàng Jesu lah: 

19 “Ơ Cau Bơto, Môise neh cih bol hi in bơta boh lam do lah: ‘Dilah dô nă cau gơs 
bi khai dê chơt, lòi wơl bau mơ ò gơs kòn, gen oh khai pal bau mơ cau ùr bơnrau 
hơ̆ nàng tơrbŏ jơi bi khai in.’ 

20Mơ tai, gơs poh nă oh mi. Cau bi tơnhoa bau, mơ khai chơt ò gơs kòn. 

21Cau bàr bau mơ cau ùr hơ̆, mơ khai kung chơt ò gơs kòn; cau pe kung behơ̆ 
sơl. 

22Jơh poh nă cau hơ̆ ò gơs kòn lòi wơl. Lồi tơnơ̆, cau ùr hơ̆ kung chơt sơl. 

23Tòm tŭ gơs bơta kis wơl, cau ùr hơ̆ rơp la bau ñcau dê tòm bol hơ̆ taih? Bơh 
poh nă cau hơ̆ neh bau mơ khai.” 

24Yàng Jesu ho lah: “Mbe lơi bol mê neh tìs! Mơ ñchi bơh tài ò git taih? Hơ̆ la tài 
bơh bol mê ò git Sră Goh mơ kung ò git gơnap gơnoar Yàng Tom Trồ dê taih? 

25Bơh tòm tŭ cau kis wơl bơh bơta chơt, gen ò lap klau tòmbau ùr, mơya rơp be 
ală cau gơnrơh ơm hơđang trồ. 

26 Ai bơh ală cau chơt geh kis wơl, gen bol mê òhềt sền tòm sră Môise tòm tiah 
neh cih bơh jơnau Yàng Tom Trồ đơs mơ khai tòm rlau lò lah: ‘Añ la Yàng Tom 
Trồ Abraham dê, Yàng Tom Trồ Isak dê, Yàng Tom Trồ Jakôp dê,’ ò ơ? 

27Kơnràñ ò di la Yàng Tom Trồ cau chơt dê ò, mơya la Yàng cau kis dê! Ngan bol 
mê tìs lơm.” 

Bơta Sồr Lam Dờng Rlau Jơh 
(Mathiơ 22:34-40; Luka 10:25-28) 

28 Gơs dô nă cau bơto bơta boh lam iat Yàng Jesu mơ cau Saduse tòm pơndang 
bal, git Kơnràñ ho wơl chài rgơi, gen lùp Kơnràñ lah: “Tòm ală bơta sồr lam, 
bơta lơi la dờng màng rlau jơh?” 

29 Yàng Jesu ho lah: “Do la bơta dờng màng rlau jơh: ‘Ơ Israel, iat tĕ, Yàng la 
Yàng Tom Trồ bol he dê la Yàng mìng gơs dùl lơm. 

30Mê jơh tĕ nùs, jơh hwềng soàn, jơh dơngoh jak, jơh pràn mơ kòñ gơboh di 
Yàng Tom Trồ mê dê’ 

31 Bơta sồr lam bàr: ‘Mê kòñ gơboh tĕ di cau gơp ƀòn he be să tòm he.’ Ò gơs 
bơta sồr lam lơi dờng rlau mơ bàr bơta sồr lam hơ̆.” 

32 Cau bơto bơta boh lam ho lah: “Ơ Cau Bơto, ngan behơ̆, ồng đơs di ngan Yàng 
Tom Trồ mìng gơs dùl lơm. Rlau mơ Kơnràñ ò gơs Yàng lơi ndai tai. 

33 Mơ kòñ gơboh di Yàng jơh nùs, jơh dơngoh jak, jơh pràn, mơ kòñ gơboh di 
cau gơp ƀòn he be să tòm he, hơ̆ la bơta dờng màng rlau mơ jơh ală phan ơn 
mơ ală phan ơn duh khoai ndai tai sơl.” 

34Yàng Jesu gŏ khai ho dô bă jak chài, gen đơs lah: “Mê ò ngài bơh lơgar Yàng 
Tom Trồ ò. Lồc behơ̆ ò gơs cau lơi khin lùp Kơnràñ tai.” 

Jơnau lùp bơh Bơtau Mesia 
(Mathiơ 22:41-46; Luka 20:41-44) 

35Yàng Jesu ơm bơto sồr tòm hìu duh khoai, Kơnràñ lùp lah: “Mbe ală cau bơto 
bơta boh lam rgơi đơs lah Bơtau Krist la Kòn Dabit taih? 

36 Să tòm Dabit neh geh rngoh rngac bơh Yàng Hwềng Goh mơ đơs lah: ‘Yàng 
neh đơs mơ Yàng añ lah: Nggui tĕ đah ma Añ Jơl tus di tŭ Añ ơn ală cau sò tơm 
di mê hơđơm mpàng jơng mê dê.’ 

37Bơh să tòm Dabit neh sơnđan Kơnràñ la Yàng gen mbe rgơi Kơnràñ la kòn 
khai dê taih?” Làng bol chò nùs kòñ iat Kơnràñ. 

Jơnau lah pơrhơng ală cau bơto bơta boh lam 
(Mathiơ 23:1-36; Luka 20:45-47) 

38Tòm tŭ bơto sồr, Kơnràñ đơs lah: “Kơrhia tĕ di ală cau bơto bơta boh lam la 
cau kòñ soh ào jrùh mơ lòt yơng, kòñ gơs cau lùp còp să tòm gùl drà, 

39kòñ nggui cơnòng hơđap tòm hìu jum cau Juda mơ nggui tiah màng ryŭ tòm 
bơta ñô sa, 

40pìt mơ sa loan hìu ală cau ùr bơnrau dê, mơ lơh bơthĭ hòi dan jòng jơnau. Bol 
khai rơp gơkòl lơh nền glài kơnjơ̆ rlau tai.” 

Cau ùr bơnrau ơn jền 
(Luka 21:1-4) 

41Yàng Jesu nggui tòm toh mơ tiah prap jền hìu duh khoai nàng sền mpồl làng 
bol ơn jền. Gơs gal ngan cau pas ơn oă jền. 

42Kung gơs dô nă cau ùr bơnrau rƀah lòt tus ơn bàr pet priă kòng, hơ̆ la pơgap 
dô su. 

43Chòp Kơnràñ hòi ală cau bơtê tus mơ đơs lah: “Di ngan Añ đơs mơ bol mê, 
cau ùr bơnrau rƀah do neh ơn tòm hồp ơn priă oă rlau mơ jơh ală cau ndai. 

44Bơh jơh ală cau ne ai jền tơngkah bol khai dê mơ ơn, ai cau ùr bơnrau rƀah 
do siơ̆u siar ngan, mơya neh ơn jơh phan khai gơs, la jơh phan ròng siam să 
khai dê.” 

Mak 13 

Yàng Jesu yal lài bơh bơta tơrlah tơrlơm Jerusalem mơ bơta Yàng rê wơl 
(Mathiơ 23:1-36; Luka 20:45-47) 

1Tòm tŭ Yàng Jesu lik bơh hìu duh khoai, gơs dô nă cau bơtê đơs mơ Kơnràñ 
lah: “Ơ Cau Bơto, sền tĕ lŭ mơ ală hìu do hàng mơnĕ mbe lơi!” 

2Yàng Jesu ho lah: “Mê gŏ ală hìu dờng do ơ? Rơp ò gơs pơnai lŭ lơi ơm hơđang 
pơnai lŭ ndai mơ ò gơtơrlơm.” 

Bơta bòl glar mơ kup kơryan 
(Mathiơ 24:3-14; Luka 21:7-19) 

3Kơnràñ nggui hơđang mơnơm Ôlibe, tòm toh mơ hìu duh khoai, gen Pier, Jakơ, 
Jang mơ Andre lùp is Kơnràñ lah: 

4“Dan yal bol hi in git tŭ lơi rơp gơlik gơs ală bơta hơ̆, mơ rơp gơs tềl sơnio lơi 
nàng git tŭ tơngai lồi dut jơh ală bơta hơ̆ taih?” 

5Gen Yàng Jesu đơs lah: “Kơrhia tĕ, rngòt gơs cau pơrlồm bol mê tìs nrah mòn. 

6Gơs oă cau rơp ai sơnđan Añ tus mơ đơs lah: ‘Añ la Bơtau Krist!’ Mơ rơp 
pơrlồm lơh oă cau in tìs nrah. 

7Tòm tŭ bol mê kơno đơs bơh kơlìn mơ jơnau pơnro bơh kơlìn, gen bañ dơrcul. 
Ală bơta hơ̆ pal gơlik tus mơya hơ̆ òhềt la lồi dut ò. 

8Bơh làng bol do rơp bơtào tòmsò mơ làng bol ne, lơgar do tòmlơh mơ lơgar 
ndai. Oă tiah rơp gơs lơnggơr ù mơ jơgloh rung. Ală bơta hơ̆ mìng la bồ dà bơta 
jê sồt bòl glar dê. 

9 Ai bol mê gen kơrhia tĕ să he, bơh bol khai rơp bơtào bol mê tòm Mpồl Kwang 
Tơrña, pù lơh bol mê tòm ală hìu jum; mơ tài bơh Añ tàng bol mê rơp ntào di 
đap ală cau kwang đơng lơgar mơ ală cau bơtau nàng lơh cơng bol khai in. 

10Mơya lài ngan Jơnau Niam pal geh bơto yal làm jơh ală làng bol in. 

11Tòm tŭ bol khai hwài cèng bol mê nàng bơtào, gen bañ kơlôi rcang lài jơnau 
lơi bol mê rơp đơs, mơya đơs tĕ jơnau rơp ai bol mê in tòm jơ hơ̆, bơh ò di bol 
mê đơs ò, mơya la Yàng Hwềng Goh gơ dê. 

12Oh mơ mi rơp bơtào bal nàng tơnchơt bal mơ gơp, bèp rơp bơtào kòn, ală kòn 
rơp tòmdră mơ mè bèp mơ tơnchơt bol khai. 

13 Bol mê rơp gơkòl jơh ală cau gơjrañ kơuềng tài bơh sơnđan Añ, mơya cau lơi 
kơ̆ nùs jơl tus di lồi dut gen rơp geh dong klàs.” 

Bơta rngòt rngơt dờng 
(Mathiơ 24:15-28; Luka 21:20-24) 

14 “Mơya tòm tŭ bol mê gŏ bơta rngòt rngơt dờng geh bơtào tòm tiah ò di pal 
bơtào (cau lơi sền wă tĕ) Gen cau lơi ơm tòm Jude, dô tĕ hơđang mơnơm, 

15 cau lơi ơm hơđang rkàng hìu bañ mù, mơ bañ mut nàng pơrdô phan lơi bơh 
tòm hìu, 

16ai cau lơi ơm tòm ƀlàng sre bañ rê ai ào khai dê. 

17Tòm ală ngai hơ̆, bòl glar cau bun in mơ cau gơs kòn pô in! 

18Hòi dan tĕ tồ bơta hơ̆ ò gơlik gơs tòm kơnhai mrềt. 

19 Bơh tòm ală ngai hơ̆ rơp gơs bơta rung rài, tian gơs bơh sơnròp Yàng Tom 
Trồ crơng gơs trồ tiah jơl tus di tŭ do òhềt gơs behơ̆, mơ kung rơp ò tŭ lơi gơs 
behơ̆ sơl. 

20Dilah Yàng ò tơnhuc ală ngai hơ̆ gen ò gơs cau lơi geh dong klàs, mơya tài bơh 
ală cau geh sac rwah, gen tàng Kơnràñ tơnliah ală ngai hơ̆. 

21Tòm tŭ hơ̆ dilah gơs cau lơi đơs mơ bol mê lah: ‘Do, Bơtau Krist ơm tềng do,’ 
hala ‘Tềng hơ̆, gen bañ dòn.’ 

22Bơh rơp gơs ală krist ma blac mơ ală cau gơnoar hwơr ma blac gơtơngguh 
mơ lơh oă bơta krơi, tềl is tian gơs dilah rgơi gen kung pơrlồm ală cau geh sac 
rwah sơl. 

23Kơrhia tĕ, do Añ neh yal lài jơh ală bơta bol mê in rau.” 

Bơta rê wơl Kòn Mơnus dê 
(Mathiơ 24:29-31; Luka 21:25-28) 

24 “Tòm ală ngai hơ̆, tơnơ̆ mơ ală bơta rung rài, mattơngai rơp gơlik klam jơngo, 
kơnhai ò àng tai, 

25 ală sơmañ dùh bơh đang trồ, mơ ală gơnoar tap trồ dê gơlơnggơr. 

26 Tòm tŭ hơ̆ cau rơp gŏ Kòn Mơnus ai gơnap gơnoar dờng mơ bơta gơklŏ, ơm 
tòm mhwal mơ tus. 

27Kơnràñ rơp sồr ală cau gơnrơh pơjum ală cau sac rwah Yàng Tom Trồ dê bơh 
tòm poan đah jơng trồ, bơh tiah lồi dut ù tus di tiah lồi dut trồ.” 

Bơta bơtê bơh chi ƀal 
(Mathiơ 24:32-35; Luka 21:29-33) 

28“Bơtê tĕ bơh chi ƀal. Tòm tŭ ntê sơmbut nha gơcat, gen bol mê git kơnhai duh 
mòr tus. 

29Kung behơ̆ sơl, tòm tŭ bol mê gŏ ală bơta hơ̆ gơlik gơs, git tĕ lah tŭ tơngai mòr 
tus, rơp sơntòm. 

30Jơh ală bơta rơp gơlik tus lài mơ tŭ jơi kòn mơnus kis tòm rài do chơt jơh. 

31Trồ tiah rơp roh mơya jơnau đơs Añ jê ò gơs tŭ lơi roh.” 

Ò gơs cau lơi git ngai mơ jơ 
(Mathiơ 24:36-44) 

32 “Bơh ngai mơ jơ hơ̆ gen ò gơs cau lơi git, bulah cau gơnrơh hơđang trồ hala 
Kòn kung ò git sơl, mìng Bèp git lơm. 

33Kơrhia, mơ drơng kơp tĕ, bơh bol mê ò git tŭ tơngai hơ̆ la tŭ lơi. 

34 Kung be dô nă cau ne lòt ngài, sang hìu, jào gơnoar ală cau dĭ in kòp nă at bồ 
dô nơm broă mơ kung sồr cau kơp mpồng ơm drơng kơp. 

35Behơ̆ drơng kơp tĕ, bơh bol mê ò git cau tòm hìu rê tŭ lơi, mho hala gùl 
mơnang, tŭ iar nrau hala àng drim, 

36rngòt khai rê nisơna mơ gŏ bol mê gam lơhă bic mòn. 

37Ală bơta Añ đơs mơ bol mê Añ kung đơs mơ tơl nă cau sơl: Drơng kơp tĕ!” 

Mak 14 

Bơta jê sồt, bòl glar, chơt mơ kis wơl Yàng Jesu Krist dê 
(14:1 – 16:20) 

Bơtào kai gơrmơ̆i tòmdră mơ Yàng Jesu 
(Mathiơ 26:1-5; Luka 22:1-2; Jang 11:45-53) 

1 Bàr ngai lài mơ bơta pơjum sa Lòt gan mơ bơta pơjum sa piang lă ò gơs kañ, 
ală cau gơnoar lam bồ ơn phan duh khoai bal mơ ală cau bơto bơta boh lam jòi 
kai gơrmơ̆i nàng kup mơ tơnchơt Yàng Jesu. 

2Bol khai đơs lah: “Ò di lơh bơta hơ̆ tòm bơta pơjum sa, rngòt gơlik bơta nggồr 
nggàc tòm làng bol.” 

Yàng Jesu geh bong mơñà tòm Bethani 
(Mathiơ 26:6-13; Jang 12:1-8) 

3 Yàng Jesu ơm tòm Bethani tòm hìu Simôn la cau dun. Tòm tŭ Kơnràñ nggui sa 
gen gơs dô nă cau ùr mut, at dô nơm gri mơ lŭ màng gơs mơñà ƀô bơlhu kas 
ngan, khai jan bơcah gri tuh mơñà hơđang bồ Yàng Jesu. 

4Gơs bàr pe nă cau gơjrañ mơ đơs bal lah: “Ñchi bơh tài lơh pròng preh mơñà 
ƀô bơlhu behơ̆ taih? 

5Bơh mơñà do rgơi tac geh rlau pe rhiang dơnie nàng pà cau rƀah lơòi in.” Mơ 
bol hơ̆ yoam lah khai. 

6Mơya Yàng Jesu đơs lah: “Lòi tĕ dò khai dê. Ñchi bơh tài bol mê lơh kalke khai 
in taih? Khai neh lơh broă niam Añ in. 

7 Bơh bol mê gơs cau rƀah lơòi ơm sùm mơ bol mê, tŭ lơi kòñ dong pà gòi bol 
khai in kung di lơm; mơya bol mê ò gơs Añ ơm sùm mơ bol mê. 

8Khai neh lơh bơta khai rgơi lơh, neh bong mơñà lài nàng rcang tơp să Añ. 

9Di ngan Añ đơs mơ bol mê, làm jơh dunnia tòm tiah lơi Jơnau Niam geh bơto 
yal, gen kung yal wơl broă khai neh lơh hơ̆ nàng kah bơh khai.” 

Cau pơrlơ̆ dră di Yàng Jesu 
(Mathiơ 26:14-16; Luka 22:3-6) 

10Tŭ hơ̆ Juda Iskariôt la dô nă tòm jơt bàr nă cau bơtê, tus hơ ală cau gơnoar 
lam bồ ơn phan duh khoai nàng bơtào Yàng Jesu bol khai in. 

11Behơ̆ bol hơ̆ chò hòp tòm tŭ kơno, mơ ho ai khai in jền priă. Lồc behơ̆ Juda jòi 
tŭ lơmpah nàng jào Yàng Jesu bol khai in. 

Yàng Jesu pơjum sa lòt gan bal mơ ală cau bơtê 
(Mathiơ 26:17-25; Luka 22:7-14; Jang 13:21-30) 

12Tòm ngai sơnròp bơta pơjum sa piang lă ò gơs kañ la ngai hàl belàt pơjum sa 
Lòt gan dê, ală cau bơtê đơs mơ Yàng Jesu lah: “Ntềng đah Kơnràñ kòñ bol hi 
lòt rcang yò Kơnràñ in sa bơta pơjum sa Lòt gan taih?” 

13Gen Yàng Jesu sồr bàr nă cau bơtê lòt mơ nting lah: “Lòt tĕ tòm ƀòn dờng, rơp 
tìp dô nă cau klau đoa yang dà, gen jat tĕ khai. 

14Tòm tŭ khai mut tòm hìu lơi, gen bol mi đơs tĕ mơ cau tòm hìu hơ̆ lah: ‘Cau 
Bơto đơs lah: Ntềng đah ơdŭ nac la tiah Añ rơp sa bơta pơjum sa Lòt gan bal 
mơ ală cau bơtê Añ jê taih?’ 

15Mơ să tòm khai rơp sơnio bol mê in dô nơm ơdŭ dờng tap hơđang, neh rcang 
rơndap sir rau. Rcang yò sa tĕ tềng hơ̆ bol he in.” 

16Behơ̆ bàr nă cau bơtê lik lòt mut tòm ƀòn dờng, tìp ală bơta be jơnau Yàng 
Jesu neh đơs, mơ bol khai rcang yò sa bơta pơjum sa Lòt gan. 

17Tòm tŭ trồ mho rau Yàng Jesu tus bal mơ jơt bàr nă cau bơtê. 

18 Tòm tŭ nggui sa, Yàng Jesu đơs lah: “Di ngan Añ đơs mơ bol mê, dô nă tòm 
bol mê nggui sa bal mơ Añ do rơp pơrlơ̆ dră di Añ.” 

19Bol khai moat jrùng ngan, gen tòm pơnjat mơ gơp mơ lùp Kơnràñ lah: “Hơ̆ la 
añ ơ?” 

20Yàng Jesu ho lah: “Hơ̆ la dô nă tòm jơt bàr nă bol mê la cau iurŭ tê di prềng 
bal mơ Añ. 

21Mơya bòl glar cau do in la cau pơrlơ̆ dră dê Kòn Mơnus! Bơh Kòn Mơnus rơp 
chơt jat be jơnau neh cih bơh Khai, chan ò deh khai la niam rlau.” 

Sa kah Yàng 
(Mathiơ 26:26-30; Luka 22:14-20; I Kôrintô 11:23-25) 

22Tòm tŭ sa, Yàng Jesu ai piang lă, hòi dan ưnngài, gen dơrkă mơ tong bol khai 
in mơ đơs lah: “Ai tĕ, do la să jan Añ jê.” 

23Kơnràñ ai mơngàn, ưnngài Yàng Tom Trồ, mơ tong bol khai in, gen jơh tơl nă 
hùc. 

24 Yàng Jesu đơs lah: “Do la mhàm Añ, hơ̆ la mhàm bơta ho bal dê, neh tuh oă 
cau in. 

25Di ngan Añ đơs mơ bol mê, Añ ò hùc dà plai ño do tai, jơl tus di ngai Añ rơp 
hùc dà plai ño pa tòm lơgar Yàng Tom Trồ.” 

26Tòm tŭ neh đơs chò rau, Yàng Jesu mơ ală cau bơtê lik lòt tus hơ mơnơm 
Ôlibe. 

Jơnau yal lài Pier in 
(Mathiơ 26:31-35; Luka 22:31-34; Jang 13:36-38) 

27 Yàng Jesu đơs mơ bol khai lah: “Jơh ală bol mê rơp dô mơ sang lòi Añ bơh gơs 
jơnau cih lah: ‘Yàng Tom Trồ rơp tơnchơt cau ê belàt, Gen ală belàt rơp gơprah 
gơpring.’ 

28 Mơya tơnơ̆ mơ tŭ Añ geh kis wơl rau, gen Añ rơp lòt tus hơ Galile lài mơ bol 
mê.” 

29Pier đơs lah: “Bulah jơh tơl nă gơtup tìs, mơya Añ gen ò!” 

30Yàng Jesu ho lah: “Di ngan Añ đơs mơ mê, ngai do, tòm mang do tơn, lài mơ 
tŭ iar òhềt nrau bàr dơ̆, gen mê rơp pơndang sang Añ pe dơ̆.” 

31Mơya Pier đơs tai dô bă nền cê ngan lah: “Bulah añ pal chơt bal mơ Kơnràñ, 
añ kung ò pơndang sang Kơnràñ sơl.” Jơh tơl nă cau bơtê kung đơs behơ̆ sơl. 

Yàng Jesu hòi dan tòm suơn Getsemane 
(Mathiơ 26:36-46; Luka 22:39-46) 

32Yàng Jesu mơ ală cau bơtê lòt tus hơ dô bă tiah sơnđan la Getsemane. Kơnràñ 
đơs mơ bol khai lah: “Nggui tĕ tềng do, tòm tŭ Añ hòi dan.” 

33Kơnràñ lam Pier, Jakơ mơ Jang lòt bal, gen gơlik moat jrùng mơ dơrcul oă 
ngan. 

34Kơnràñ đơs mơ bol khai lah: “Hwềng soàn Añ moat jrùng ngan jơl chơt. Ơm 
tĕ tềng do mơ drơng kơp.” 

35Gen Kơnràñ lòt dô êt cơnđòa tai, tơmbic să tòm ù mơ hòi dan lah dilah rgơi 
gen dan lòi jơ do klàs bơh di Kơnràñ. 

36Kơnràñ đơs lah: “Aba, ơ Bèp, jơh ală bơta Bèp rgơi lơh gơs lơm, dan Bèp tă 
mơngàn jê sồt do bơh di kòn; bulah behơ̆ ò di jat nùs kòñ kòn dê mơya jat nùs 
kòñ Bèp dê.” 

37Gen Kơnràñ rê wơl, gŏ pe nă bol khai lơhă bic, gen đơs mơ Pier lah: “Ơ Simôn, 
mê bic ơ? Mê ò rgơi drơng kơp dô jơ ơ? 

38Drơng kơp tĕ mơ hòi dan, nàng bol mê ò gơtơmut tòm bơta ơniai; hwềng nùs 
kòñ ngan mơya poac să lơbơn lơño.” 

39Kơnràñ lòt tai mơ hòi dan be jơnau dan lài sơl. 

40Kơnràñ rê wơl tai, gŏ bol khai gam lơhă bic, bơh mat bol khai yồp yồi ngan, 
mơ bol khai ò git ho wơl mbe lơi mơ Kơnràñ. 

41Kơnràñ rê wơl dơ̆ pe, đơs mơ bol khai lah: “Tŭ do gam bic lơhă mơ rlô ơ? Tơl 
rau, jơ neh tus, do Kòn Mơnus rơp gơkòl bơtào tòm tê ală cau glài. 

42Guh tĕ! Lòt ih! Ne cau pơrlơ̆ dră di Añ neh tus rau.” 

Yàng Jesu kong cau kup 
(Mathiơ 26:47-56; Luka 22:47-53; Jang 18:3-12) 

43Tòm tŭ Yàng Jesu gam đơs, gen tŭ hơ̆ mo, Juda la dô nă tòm jơt bàr nă cau 
bơtê, tus bal mơ dô mpồl cau at đào mơ gai, tus bơh ală cau gơnoar lam bồ ơn 
phan duh khoai, mơ ală cau bơto bơta boh lam bal mơ ală cau kwang kra. 

44Mơ tai, cau pơrlơ̆ dră di Kơnràñ neh ai bol hơ̆ in dô nơm tềl mơ đơs lah: “Cau 
lơi añ cum, la cau hơ̆. Kup tĕ khai mơ lam lòt kràñ cê.” 

45Tòm tŭ neh tus rau, Juda tus mo hơ Yàng Jesu mơ đơs lah: “Ơ Cau Bơto!” gen 
cum Kơnràñ. 

46Gen bol hơ̆ ai tê sơmbat kup Yàng Jesu. 

47Gơs dô nă tòm ală cau ơm tềng hơ̆ tă đào, lơh cau dĭ cau gơnoar dờng lam bồ 
ơn phan duh khoai dê, sreh tac dô đah tồr khai dê. 

48Gen Yàng Jesu ai jơnau đơs mơ bol khai lah: “Bol mê at đào mơ gai tus kup Añ 
be kup cau phà ơ? 

49 Kòp ngai Añ neh ơm digùl bol mê mơ bơto sồr tòm hìu duh khoai mơ bol mê 
ò kup Añ, mơya ală bơta do pal gơs nàng jơnau Sră Goh gơlik di ngan.” 

50Jơh tơl nă sang lòi Kơnràñ mơ dô. 

51Gơs dô nă cau pơnu ne lòt jat Kơnràñ, nggòc mìng dô pang ồi mơ bài che 
dơmài lơbơn di să. Ală cau hơ̆ kup khai, 

52mơya khai sang lòi ồi hơ̆, ơm kuh mơ ntoat dô. 

Yàng Jesu di đap kwang tơrña 
(Mathiơ 26:57-68; Luka 22:54-55, 63-71; Jang 18:13-14, 19-24) 

53Ală cau hơ̆ lam Yàng Jesu tus hơ hìu cau gơnoar dờng lam bồ ơn phan duh 
khoai. Gơs jơh ală cau gơnoar lam bồ ơn phan duh khoai, ală cau kwang kra bal 
mơ ală cau bơto bơta boh lam pơjum bal tềng hơ̆. 

54Pier neh jat Kơnràñ ngài ngài tus di hìu dờng cau gơnoar dờng lam bồ ơn phan 
duh khoai dê, mut nggui bal mơ ală cau ling kơp gàr di ồs nàng ñjơr. 

55Mơ tai, ală cau gơnoar lam bồ ơn phan duh khoai mơ jơh Mpồl Kwang Tơrña 
jòi cơng tàng yă Yàng Jesu nàng tơnchơt Kơnràñ, mơya jòi ò bàn. 

56Bơh gơs oă cau lơh cơng blac tòmdră di Yàng Jesu, mơya jơnau lơh cơng bol 
khai dê ò tòm toh bal. 

57Tŭ hơ̆ gơs bàr pe nă cau ntào lơh cơng blac bơh Yàng Jesu lah: 

58 “Bol hi neh kơno khai đơs lah: ‘Añ rơp sòr tơrlah hìu duh khoai bơh tê cau 
bơt do; tòm pe ngai Añ rơp bơtào gơs wơl dô nơm hìu duh khoai ndai ò di bơh 
tê cau bơt.’” 

59Mơya jơnau lơh cơng do bol khai dê kung ò tòm toh bal sơl. 

60Cau gơnoar dờng lam bồ ơn phan duh khoai ntào digùl mpồl jơnum mơ lùp 
Yàng Jesu lah: “Mê ò ho jơnau lơi ơ? Bơta ală cau do lơh cơng yă mê la ñchi 
taih?” 

61Mơya Yàng Jesu ơm mŏ mŏ, ò ho dô jơnau lơi. Cau gơnoar dờng lam bồ ơn 
phan duh khoai lùp tai lah: “Mê ngan la Bơtau Krist, Kòn Bơtau pal jòng ro sơl?” 

62 Yàng Jesu ho lah: “Añ la cau hơ̆. Ală ồng rơp gŏ Kòn Mơnus nggui đah ma 
Bơtau Gơnap Gơnoar dê, ơm tòm mhwal trồ mơ tus.” 

63Cau gơnoar dờng lam bồ ơn phan duh khoai crè ào khai dê mơ đơs lah: “Ñchi 
bơh tài bol he gam jòi cơng tàng ndai tai taih? 

64 Bol mê pa kơno jơnau tràl sơrbil hơ̆. Mbe bol mê kơlôi taih?” Jơh tơl nă lơh 
nền lah Kơnràñ pal chơt. 

65Gơs cau choh di Kơnràñ, lềt mat Kơnràñ, tap di Kơnràñ mơ đơs mơ Kơnràñ 
lah: “Đơs hwơr tĕ ih!” Ală cau ling sơmbat di Kơnràñ mơ pah Kơnràñ. 

Pier pơndang sang Yàng Jesu 
(Mathiơ 26:69-75; Luka 22:56-62; Jang 18:15-18, 25-27) 

66Pier ơm di tiah tòm ƀlàng jơng hìu dờng. Gơs dô nă cau dĭ ùr cau gơnoar 
dờng lam bồ ơn phan duh khoai dê tus, 

67gŏ Pier ơm ñjơr ồs, gen sền di mat khai mơ đơs lah: “Mê kung ơm bal mơ 
Jesu Cau Nasaret!” 

68Mơya Pier pơndang lah: “Añ ò git, kung ò wă ñchi ai đơs.” Chòp Pier lòt tus 
hơ ƀlàng di gah mpồng hìu dờng, gen iar nrau. 

69Cau ùr dĭ hơ̆ gŏ khai gen đơs tai mơ ală cau ơm tềng hơ̆ lah: “Khai do kung 
bal mơ mpồl hơ̆.” 

70Mơya khai pơndang dô dơ̆ tai. Dô ơthoa tai, ală cau ơm ntào tềng hơ̆ đơs mơ 
Pier lah: “Ngan mê kung bal mơ mpồl hơ̆, bơh mê la cau Galile.” 

71Mơya khai srat rma mơ srat să lah: “Añ ò git cau mơ bol mê đơs hơ̆.” 

72Tŭ hơ̆ mo iar nrau dơ̆ bàr. Gen Pier kah wơl jơnau Yàng Jesu neh đơs mơ 
khai lah: “Lài mơ tŭ iar òhềt nrau bàr dơ̆, mê rơp pơndang sang Añ pe dơ̆.” Dơ̆ 
khai kơlôi sơnơng bơh bơta hơ̆ gen khai ñìm rac. 

Mak 15 

Yàng Jesu di đap Pilat 
(Mathiơ 27:1-2, 11-14; Luka 23:1-5; Jang 18:28-38) 

1Tòm tŭ rìng àng, ală cau gơnoar lam bồ ơn phan duh khoai, bơyai bal mơ ală 
cau kwang kra, ală cau bơto bơta boh lam mơ jơh Mpồl Kwang Tơrña, bol khai 
cap Yàng Jesu mơ cèng jào Pilat in. 

2Pilat lùp Kơnràñ lah: “Mê ngan la Bơtau làng bol Juda dê sơl?” Yàng Jesu ho lah: 
“Ngan be ồng đơs.” 

3Ală cau gơnoar lam bồ ơn phan duh khoai yă Yàng Jesu oă bơta. 

4Pilat lùp Kơnràñ tai mơ lah: “Mê ò ho jơnau lơi ơ? Sền tĕ bol khai yă mê oă ò 
git lơh!” 

5Mơya Yàng Jesu ò ho dô jơnau lơi, tian gơs Pilat ai lơh krơi ngan. 

Yàng Jesu di đap bơta chơt 
(Mathiơ 27:15-26; Luka 23:13-25; Jang 18:39–19:16) 

6Mơ tai, di di bơta pơjum sa, cau kwang đơng lơgar òs hồ dô nă cau glài jàm 
mpồl làng bol in jat be jơnau bol khai dan. 

7Tŭ hơ̆ gơs dô nă cau sơnđan la Baraba neh kòl jàm bal mơ cau phà kơñau, la 
cau neh tơnchơt cau tòm tŭ tòmdră. 

8Mpồl làng bol pơjum bal nàng dan mơ Pilat ai bol khai in jat be bơta òs lơh. 

9Pilat lùp lah: “Bol mê kòñ añ hồ Bơtau làng bol Juda bol mê in sơl?” 

10Bơh khai git loh ală cau gơnoar lam bồ ơn phan duh khoai bơtào Yàng Jesu 
bơh nùs ƀoah gơjrañ. 

11Mơya ală cau gơnoar lam bồ ơn phan duh khoai chồl mpồl làng bol dan mơ 
Pilat hồ Baraba bol khai in wơl. 

12Pilat lùp tai lah: “Behơ̆ ñchi añ rơp lơh di cau bol mê sơnđan la Bơtau làng bol 
Juda dê taih?” 

13Bol khai hòi driau tai lah: “Pơng tĕ khai di chi pơng!” 

14Pilat đơs mơ bol khai lah: “Ñchi broă iơh bơsak khai neh lơh taih?” Mơya bol 
khai sơlo driau dờng rlau tai lah: “Pơng tĕ khai di chi pơng!” 

15Pilat kòñ lơh niam nùs mpồl làng bol, gen hồ Baraba bol khai in sồr pù lơh 
Yàng Jesu, jào Kơnràñ nàng pơng di chi pơng. 

Ală cau ling dơñŏ tơnhial di Yàng Jesu 
(Mathiơ 27:27-31; Jang 19:2-3) 

16Cau ling lam Yàng Jesu tòm ƀlàng hìu dờng cau kwang đơng lơgar dê, mơ 
pơjum jơh mpồl ling tềng hơ̆. 

17Bol khai tơnggòc Yàng Jesu in dô nơm ào gur, mơ tơndau di bồ Kơnràñ dô 
nơm sơgơn mơ lò bol khai neh tàñ, 

18lồc behơ̆, bol khai khoai Kơnràñ lah: “Bơtau làng bol Juda, kis jŏ jòng!” 

19Bol khai ai gai proh pù di bồ Kơnràñ, choh di Kơnràñ, mơ cùn khoai di đap 
Kơnràñ. 

20Dơ̆ bol khai neh dơñŏ tơnhial di Kơnràñ rau, gen hồ ào gur hơ̆, tơnsoh wơl ào 
Kơnràñ dê, mơ cèng tơlik Kơnràñ nàng pơng di chi pơng. 

Yàng Jesu kong pơng dê chi pơng 
(Mathiơ 27:32-44; Luka 23:26-43; Jang 19:17-27) 

21 Gơs dô nă cau sơnđan la Simôn cau Siren, la bèp Aleksandria mơ Ruphus, bơh 
ƀòn dềt guh hơ ƀòn dờng, lòt gan tềng hơ̆; cau ling kup bơklơn khai tui chi pơng 
Yàng Jesu dê. 

22Bol khai cèng Yàng Jesu lòt tus hơ tiah ne sơnđan la Gôgôtha, gơtha la Tiah 
Ntìng Bồ. 

23Bol khai ai Kơnràñ in ñô tơrnòm bơcă bal mơ cài trŭ, mơya Yàng Jesu ò bài 
ñô. 

24 Bol khai pơng Kơnràñ di chi pơng, gen tă khà nàng tòmpà bal ồi ào Kơnràñ 
dê, tồ git cau lơi geh pơnah lơi. 

25Tŭ bol khai pơng Kơnràñ la di di sin jơ àng drim, 

26Bơta lơh nền glài Kơnràñ dê geh cih đah hơđang Kơnràñ lah: “BƠTAU LÀNG 
BOL JUDA DÊ.” 

27 Tŭ hơ̆ bol khai kung pơng bàr nă cau phà di chi pơng bal mơ Yàng Jesu, dô nă 
đah ma, dô nă đah kiau Kơnràñ dê.  

[28Behơ̆ gơlik di ngan be jơnau Sră Goh lah: Kơnràñ gơkòl kòp bal tòm sèng cau 
glài.] 

29 Ală cau lòt gan tềng hơ̆ dơñŏ tơnhial di Yàng Jesu, rtơs bồ mơ đơs lah: “Hơi! 
Mê la cau sòr tơrlah hìu duh khoai mơ bơtào gơs wơl tòm pe ngai, 

30dong klàs tĕ să mê mơ mù bơh di chi pơng ih!” 

31Kung behơ̆ sơl ală cau gơnoar lam bồ ơn phan duh khoai mơ ală cau gơnoar 
cih đơs bal mơ gơp, mơ dơñŏ tơnhial di Kơnràñ lah: “Khai neh dong klàs cau 
ndai mơ ò rgơi dong klàs să tòm khai. 

32Tŭ do, ơ Bơtau Krist la Bơtau Israel dê mù tĕ bơh di chi pơng tồ bol he in gŏ 
mơ dòn!” Ală cau gơkòl pơng bal mơ Kơnràñ kung đơs jroh jram di Kơnràñ sơl. 

Bơta chơt Yàng Jesu dê 
(Mathiơ 27:45-56; Luka 23:44-49; Jang 19:28-30) 

33Bơh di jơt bàr jơ gùl ngai gơlik klam jơngo làm ù jơl tus di pe jơ mho. 

34 Di di pe jơ mho Yàng Jesu hòi dờng lah: “Elôi, Elôi, lama sabaktani?” Gơtha la: 
“Ơ Yàng Tom Trồ Añ, ơ Yàng Tom Trồ Añ, ñchi bơh tài Kơnràñ sang lòi Añ taih?” 

35Gơs cau ƀà tòm mpồl cau ntào tềng hơ̆ kơno gen đơs lah: “Ne, khai hòi Eli.” 

36 Gơs dô nă cau tòm bol hơ̆ ntoat ai dô nơm phan nsồp iurŭ bềng dà sràt, ơn di 
cồng gai proh tong Yàng Jesu in ñô, mơ đơs lah: “Gơn tĕ, lòng sền gơs Eli tus 
nàng tă tơmù khai bơh chi pơng hala ò.” 

37Yàng Jesu hòi dô jơnau dờng, gen chơt. 

38 Bài kơrnìng tòm hìu duh khoai gơcrè gơs bàr bơh hơđang tus hơđơm. 

39Cau at dô rhiang ling ntào tòm toh di chi pơnggŏ Yàng Jesu chơt behơ̆, gen đơs 
lah: “Cau do ngan la Kòn Yàng Tom Trồ dê.” 

40 Gơs ală cau ùr kung ơm sền bơh ngài. Tòm bol khai gơs Mari Madơlen, Mari 
mè Jakơ dềt mơ Jôse dê, mơ Salôme, 

41la ală cau neh lòt jat mơ duh broă Yàng Jesu tòm tŭ Kơnràñ ơm tòm Galile. 
Kung gơs oă cau ùr ndai tai sơl, la ală cau neh lòt jat Kơnràñ guh hơ Jerusalem. 

Bơta tơp Yàng Jesu 
(Mathiơ 27:57-61; Luka 23:50-56; Jang 19:38-42) 

42Tŭ hơ̆ la ngai Rcang Lài, mơ ngai Saƀat. Tus di trồ mho, 

43gơs dô nă cau sơnđan la Jôsep, ơm tòm Arimathe, la cau gơnoar bơyai broă 
neh tiơng pơnro ngan, să tòm khai kung kơp gơn lơgar Yàng Tom Trồ. Khai 
khin cha ngan lòt tus hơ Pilat mơ dan ƀồc Yàng Jesu. 

44Pilat ai lơh krơi bơh Yàng Jesu mhar chơt behơ̆, gen hòi cau at bồ dô rhiang 
ling nàng lùp tồ git Yàng Jesu neh chơt hala òhềt. 

45Dơ̆ kơno cau at bồ dô rhiang ling yal, gen khai jào ƀồc Jôsep in. 

46Jôsep rwat bài che dơmài lơbơn, tă tơmù ƀồc Yàng Jesu bơh di chi pơng, ai 
bài pò ƀồc Kơnràñ, ơn tòm bơtô neh phàt tòm pơnai lŭ klềr, mơ pơrlă dô nơm 
pơnai lŭ kơrdơl mpồng bơtô. 

47Mari Madơlen mơ Mari mè Jôsep gŏ tiah tơp ƀồc Yàng Jesu. 

Mak 16 

Bơta kis wơl Yàng Jesu dê 
(Mathiơ 28:1-8; Luka 24:1-12; Jang 20:1-10) 

1Ngai Saƀat neh rlau rau, Mari Madơlen, Mari mè Jakơ dê, mơ Salôme rwat 
sơnơm ƀô bơlhu nàng lòt bong ƀồc Yàng Jesu. 

2Tòm tŭ rìng àng ngai sơnròp tòm dô poh, mattơngai rơp lik, bol khai lòt tus hơ 
bơtô ƀồc. 

3Bol khai đơs bal mơ gơp lah: “Ñcau rơp pơrlă lŭ kơrdơl mpồng bơtô bol he in 
taih?” 

4Mơ tai, pơnai lŭ hơ̆ dờng ngan. Dơ̆ tơnggòr sền, bol khai gŏ pơnai lŭ neh 
gơpơrlă rau. 

5Behơ̆ bol khai mut tòm bơtô ƀồc, gŏ dô nă cau pơnu ơm nggui đah ma, soh ào 
jrùh bò gen bol khai rngòt ngan. 

6Cau hơ̆ đơs mơ bol khai lah: “Bañ rngòt, bol ai jòi Yàng Jesu Cau Nasaret, la 
Bơtau neh kong pơng di chi pơng. Kơnràñ neh kis wơl rau, ò ơm tềng do tai. Sền 
tĕ tiah neh tơp Kơnràñ. 

7 Lòt tĕ yal ală cau bơtê Kơnràñ in mơ yal Pier in lah: Kơnràñ lòt lài mơ bol mê 
hơ Galile. Tềng hơ̆ bol mê rơp gŏ Kơnràñ, be Kơnràñ neh đơs mơ bol mê.” 

8Gen bol khai lik bơh bơtô ƀồc, ntoat dô, tài bơh rơm să rngòt hur hìr ngan, ò 
đơs mơ cau lơi dô jơnau lơi tài bơh rngòt rngơt ngan. 

Yàng Jesu tơlik să mơ Mari Madơlen 
(Mathiơ 28:9-10; Jang 20:11-18) 

[9Mơ tai, Yàng Jesu neh kis wơl tòm àng drim ngai sơnròp tòm dô poh, gen 
sơnròp ngan tơlik să mơ Mari Madơlen, la cau mơ Kơnràñ neh bơtrơh tơlik poh 
nơm cà bơh di khai. 

10Khai lòt yal mơ ală cau jat Kơnràñ lài òr, bol khai ơm moat jrùng mơ ñìm rac. 

11Mơya dơ̆ ală cau hơ̆ kơno jơnau yal bơh Yàng Jesu neh kis wơl, mơ să tòm 
khai neh gŏ Kơnràñ, gen bol khai ò dòn. 

Yàng Jesu tơlik să mơ bàr nă cau bơtê 
(Luka 24:13-35) 

12Tơnơ̆ mơ ală bơta hơ̆, Yàng Jesu ai să ndai tơlik mơ bàr nă cau tòm mpồl cau 
bơtê tòm tŭ bol khai lòt gùng rê hơ ƀòn dềt. 

13Bàr nă cau hơ̆ lòt yal mơ ală cau bơtê ndai, mơya bol khai kung ò dòn sơl. 

Yàng Jesu tơlik să mơ jơt dùl nă cau bơtê 
(Mathiơ 28:16-20; Luka 24:36-49; Jang 20:19-23; Broă 1:6-8) 

14Tơnơ̆ tai, Yàng Jesu tơlik să mơ jơt dùl nă cau bơtê tòm tŭ bol khai nggui sào, 
Kơnràñ lah pơrhơng bol khai bơh bơta ò dòn mơ nùs kră kơldang, tài bơh bol 
khai ò dòn ală cau neh gŏ Kơnràñ tơnơ̆ mơ tŭ Kơnràñ kis wơl. 

15 Kơnràñ đơs mơ bol khai lah: “Lòt tĕ làm jơh dunnia, bơto yal Jơnau Niam jơh 
ală làng bol in. 

16Cau lơi dòn mơ gơs ƀaptem gen rơp geh dong klàs, mơya cau lơi ò dòn gen 
rơp gơkòl lơh nền glài. 

17Ală cau dòn rơp geh ală tềl krơi do: Bol khai rơp ai sơnđan Añ mơ bơtrơh cà, 
ngui jơnau đơs pa nàng đơs, 

18kup bơs tòm tê, dilah hùc phan lơi bih khih kung ò gơs tŭ lơi gơlik iơh, mơ 
dilah ơn tê hơđang cau kòp gen cau kòp hơ̆ rơp geh bòi.” 

Yàng Jesu guh rê hơđang trồ 
(Luka 24:50-53; Broă 1:9-11) 

19 Neh sir Yàng Jesu đơs mơ bol khai behơ̆ rau, gen geh guh rê hơđang trồ, mơ 
nggui đah ma Yàng Tom Trồ. 

20Ai ală cau bơtê lik lòt bơto yal Jơnau Niam làm bă tiah. Yàng lơh broă bal mơ 
bol khai, mơ ai ală tềl krơi jat bal nàng lơh kơ̆ cê Jơnau Yàng.] 

Luka 

Luka 1 

Jơnau wàs gùng 
1Ơ Theôphil màng ryŭ, bơh neh gơs oă cau jơh nùs kòñ cih dô jơnau yal bơh ală 
broă neh gơlik gơs wil tơl digùl bol he, 

2jat be ală cau bơh sơnròp neh gŏ nền mơ lơh cơng bal mơ ală cau duh broă 
jơnau Yàng dê yal wơl bol he in; 

3gen tàng tơnơ̆ mơ tŭ sơwì nền cê jơh ală bơta bơh sơnròp, añ kơlôi la rơndap 
tap sèng mơ cih ồng in, 

4nàng ồng git ală bơta ồng neh kơno yal la song ngan. 

Bơta lik lìng mơ tŭ gam kơnòm Yàng Jesu dê 
(1:5 – 2:52) 

Yal lài bơh bơta deh Jang Ƀaptis 
5 Tòm rài Herôt, bơtau Jude, gơs dô nă cau gơnoar ơn phan duh khoai, mpồl 
Abija dê, sơnđan la Sacari; bau ùr khai la Elisabet, kòn sau Arôn. 

6Bàr nă bol khai la song ring di đap Yàng Tom Trồ, lơh jat ală bơta sồr lam mơ 
jơnau gơnoar sồr Yàng dê ò gơs tiah geh lah pơrhơng. 

7Bol khai ò gơs kòn, bơh Elisabet kơnền, mơ bàr nă neh jòng sơnam. 

8Mơ tai, tòm tŭ Sacari duh broă jat be cau gơnoar ơn phan duh khoai di đap 
Yàng Tom Trồ mơ di di wềr broă tòm khai dê, 

9jat bơta òs mòng ală cau gơnoar ơn phan duh khoai khai dê geh sac rwah bơh 
bơta tĕ khà, gen khai geh mut tòm tiah sàng goh tòm hìu duh khoai Yàng nàng 
chu kơlhô. 

10Tòm tŭ chu kơlhô, gen jơh mpồl làng bol ơm hòi dan đah bơdìh. 

11Tŭ hơ̆ gơs dô nă cau gơnrơh Yàng dê tơlik mat mơ khai, ntào đah ma cơnòng 
chu kơlhô. 

12Sacari gŏ, gen ai lơh krơi mơ rngòt rngơt. 

13Mơya cau gơnrơh đơs mơ khai lah: “Ơ Sacari, bañ rngòt, bơh bơta hòi dan mê 
dê neh geh dòp; bau mê la Elisabet rơp deh mê in dô nă kòn klau, mê tơmoh 
sơnđan tĕ khai la Jang. 

14Mê rơp geh hòn chò hừh hơh, mơ oă cau rơp hòn chò tòm tŭ deh khai. 

15 Bơh khai rơp la dờng màng di đap Yàng, ò gơs ñô tơrnòm hala alak, mơ geh 
bềng lìu Yàng Hwềng Goh bơh tòm kơndul mè. 

16Khai rơp lam oă kòn sau Israel rê wơl hơ Yàng la Yàng Tom Trồ bol khai dê; 

17 Khai rơp ai hwềng nùs mơ gơnap gơnoar Eli dê mơ lòt di đap Yàng, lơh nùs 
mè bèp rê wơl mơ kòn sau, cau ò dòn jơnau jat wơl bơta jak chài cau song ring 
dê, nàng rcang Yàng in dô làng bol rcang sir.” 

18Sacari đơs mơ cau gơnrơh lah: “Mbe añ rgơi git bơta hơ̆ taih? Bơh añ neh kra, 
mơ bau añ kung neh jòng sơnam rau.” 

19 Cau gơnrơh đơs lah: “Añ la Gabriel ntào di đap Yàng Tom Trồ; añ geh sồr lòt 
tus nàng đơs mơ yal jơnau niam do mê in. 

20Do, mê rơp kloat, ò tus đơs, jơl tus di ngai ală bơta hơ̆ rơp gơlik gơs, bơh mê 
ò dòn jơnau añ, la jơnau rơp gơlik di ngan tòm toh di di tơngai.” 

21Làng bol kơp gơn Sacari, mơ ai lơh krơi bơh khai ơm jŏ ir tòm tiah sàng goh. 

22Dơ̆ khai lik, ò tus đơs mơ bol khai, gen bol khai đal git lah khai neh gŏ bơta 
gơtơnggŏ tòm hìu duh khoai, khai lơh tềl bol hơ̆ in mơ kư̆ gam kloat. 

23Dơ̆ ală tơngai duh broă neh sir rau, gen khai rê hìu. 

24Tơnơ̆ mơ ală ngai hơ̆, Elisabet bau khai gơs bun, mơ pồn să tòm pram kơnhai, 
mò đơs lah: 

25“Yàng neh ai añ in be do tòm ală ngai Kơnràñ nđàc sền di añ, nàng tă tơlik 
bơta ƀàssìl añ jê digùl ală cau.” 

Cau gơnrơh yal bơta Yàng Jesu rơp lik lìng 
26Tòm kơnhai dơ̆ prau, Yàng Tom Trồ sồr cau gơnrơh Gabriel lòt tus hơ dô nơm 
ƀòn dờng tòm Galile sơnđan la Nasaret, 

27 tus hơ dô nă cau ơruh sơnđan la Mari, neh ho bau mơ dô nă cau sơnđan la 
Jôsep, tòm jơi bơtiàn Dabit. 

28Cau gơnrơh mut đơs mơ khai lah: “Ơ cau geh bơta nđàc dờng, lơngai ai in. 
Yàng ơm bal mơ ai.” 

29Khai kơno jơnau hơ̆ gen ò suk ơm ngan, mơ kơlôi sơnơng bơh jơnau còp să 
hơ̆ la ñchi. 

30Gen cau gơnrơh đơs lah: “Ơ Mari, bañ rngòt, bơh ai neh geh nđàc di đap Yàng 
Tom Trồ. 

31 Do, ai rơp bun, deh dô nă kòn klau, tơmoh sơnđan la Jesu. 

32 Kòn klau hơ̆ rơp la dờng ryŭ, geh sơnđan la Kòn Bơtau Hơđang Rlau Jơh dê, 
Yàng la Yàng Tom Trồ rơp ai Kơnràñ in sơbàn Dabit la ồng pàng Kơnràñ dê. 

33Kơnràñ rơp at bồ hìu nhă Jakôp dê jơl sùm sùm, lơgar Kơnràñ ò gơs lồi.” 

34Mari đơs mơ cau gơnrơh lah: “Añ ò git cau klau lơi, gen mbe kòñ gơs bơta hơ̆ 
taih?” 

35Cau gơnrơh ho lah: “Yàng Hwềng Goh rơp tus hơđang ai, gơnap gơnoar Bơtau 
Hơđang Rlau Jơh rơp jơm gòm ai, gen tàng Kòn sàng goh lik lìng pal sơnđan la 
Kòn Yàng Tom Trồ dê. 

36Ne Elisabet, jơi bơtiàn ai, kung neh bun dô nă kòn klau tòm tŭ kra; khai la cau 
pơnro la kơnền mơ do neh bun prau kơnhai rau. 

37 Bơh ò gơs bơta lơi la Yàng Tom Trồ ò rgơi lơh.” 

38Mari đơs lah: “Añ do la dĭ ùr Yàng dê; dan bơta hơ̆ gơlik gơs añ in jat be jơnau 
ồng dê.” Chòp cau gơnrơh lòi khai mơ lòt. 

Mari lòt còp Elisabet bơta jòng ro Mari dê 
39Tòm ală ngai hơ̆ Mari ñă ntào, sơrbac sơrbang lòt hơ tiah mơnơm, tus hơ dô 
nơm ƀòn dờng tòm Jude, 

40mut tòm hìu Sacari mơ còp să Elisabet. 

41Dơ̆ Elisabet kơno jơnau còp să Mari dê, gen kòn sơnđoh tòm kơndul. Elisabet 
geh bềng lìu Yàng Hwềng Goh, 

42ai jơnau driau dờng lah: “Ai geh lơngai digùl ală cau ùr, kòn tòm kơndul ai 
kung geh lơngai sơl. 

43Ñchi bơh tài añ geh bơta nđàc dờng do, hơ̆ la mè Yàng añ jê tus còp añ taih? 

44Bơh tồr añ pa kơno jơnau còp să ai dê, gen kòn tòm kơndul añ hòn chò 
sơnđoh. 

45Lơngai ai in cau neh dòn, bơh ală bơta Yàng neh yal ai in rơp gơlik di ngan!” 

Bơta đơs chò Mari dê 
46 Gen Mari đơs lah: “Hwềng soàn añ jòng ro Yàng, 

47Hwềng nùs añ hòn chò tòm Yàng Tom Trồ la Yàng Dong klàs añ jê. 

48 Bơh Kơnràñ neh nđàc sền bơta ò diă ò diơng dĭ gơna Kơnràñ dê; Bơh do jơl 
hìng nau, jơh ală rài rơp sơnđan añ la cau geh lơngai. 

49Bơh Bơtau Gơnap Gơnoar Làm Jơh neh lơh gơs ală broă dờng añ in; Sơnđan 
Kơnràñ la sàng goh. 

50Bơta kòñ nđàc Kơnràñ dê gam bơh rài do jơl rài ne hơđang ală cau duh rngòt 
dê Kơnràñ. 

51Kơnràñ neh ai tê Kơnràñ mơ lơh gơs bơta pràn kơldang, lơh gơprah gơpring 
cau gơs nùs kơlôi pơnhừ să, 

52 Tă tơlik cau gơnoar pràn bơh di sơbàn, Yò tơngguh cau ò diă ò diơng, 

53Ai cau jơgloh in bềng phan bơkah, Mơ cau pas rê gòi. 

54Kơnràñ neh dong kòl Israel la dĭ gơna Kơnràñ dê, Nàng kah wơl bơta kòñ nđàc 
Yàng dê 

55 Gơwèt hơ Abraham mơ jơi bơtiàn Kơnràñ dê jơl sùm sùm, Be Kơnràñ neh ho 
mơ ồng pàng bol he.” 

56Mari ơm mơ Elisabet pơgap pe kơnhai, gen rê wơl hìu khai. 

Bơta deh Jang Ƀaptis 
57Mơ tai, tus di ngai deh, Elisabet deh dô nă kòn klau. 

58Gơp ƀòn jơi bơtiàn kơno Yàng neh gơs nùs kòñ nđàc dờng di mò, gen hòn chò 
bal mơ khai. 

59 Tus di ngai phàm, bol khai tus nàng siat gơltau kòn dềt in, mơ kòñ tơmoh 
sơnđan la Sacari jat be sơnđan bèp khai dê. 

60Mơya mè khai đơs lah: “Ò di, pal tơmoh sơnđan khai la Jang.” 

61Bol khai đơs: “Tòm jơi bơtiàn ai ò gơs cau lơi gơs sơnđan behơ̆.” 

62Gen bol khai lơh tềl lùp bèp khai kòñ tơmoh sơnđan khai la ñchi. 

63Sacari dan ai mpàn nàng cih, gen cih lah: “Sơnđan khai la Jang.” Cau lơi kung 
ai lơh krơi. 

64Tŭ hơ̆ mo bơr khai gơ pò, lơmpiat ò tai gơkal, gen khai sơntòm đơs mơ jòng 
ro Yàng Tom Trồ. 

65Jơh ală cau gơp ƀòn rngòt rngơt mơ tòmbơhbơr bơh jơh ală bơta hơ̆ làm tiah 
mơnơm Jude. 

66Cau lơi kơno jơnau hơ̆ gen prap tòm nùs, mơ đơs lah: “Behơ̆ kòn hơ̆ rơp gơlik 
mbe lơi taih?” Bơh tê Yàng ơm mơ khai. 

Bơta jòng ro Sacari dê 
67Chòp Sacari, bèp kòn hơ̆, geh bềng lìu Yàng Hwềng Goh mơ đơs hwơr lah: 

68“Jòng ro Yàng la Yàng Tom Trồ Israel dê, Bơh Kơnràñ neh nđàc sền mơ lơh 
gơs bơta tơwài glài làng bol Kơnràñ dê, 

69Bơtào tơngguh dô nơm ngke dong klàs bol he in tòm hìu Dabit la cau dĭ gơna 
Kơnràñ dê, 

70Be Kơnràñ neh ngui bơr ală cau gơnoar hwơr sàng goh mơ đơs bơh rài yau 
òr, 

71Dong tă bol he lik klàs bơh di ală cau sò tơm mơ bơh dê tê ală cau gơjrañ 
kơuềng dê bol he; 

72Nàng yal tơlik bơta kòñ nđàc gơwèt mơ ồng pàng bol he, Mơ kah wơl bơta ho 
bal sàng goh Kơnràñ dê. 

73Kơnràñ kung kah wơl jơnau mơ Kơnràñ neh ho nền mơ Abraham ồng pàng 
bol he dê lah, 

74Tơnơ̆ mơ tŭ neh geh dong klàs bơh di tê ală cau sò tơm rau, Ai bol he in geh 
duh broă Kơnràñ dô bă ò rngòt, 

75Tòm bơta sàng goh mơ song ring di đap Kơnràñ jơl jơh rài bol he. 

76 Behơ̆, ơ kòn, mê rơp geh sơnđan la cau gơnoar hwơr Bơtau Hơđang Rlau Jơh 
dê; Bơh mê rơp lòt di đap Yàng, wàs ală gùng dà Kơnràñ in, 

77Nàng ai làng bol Kơnàñ in git bơta dong klàs bơh bơta geh toh glài bol khai 
dê. 

78Bơh nùs kòñ nđàc Yàng Tom Trồ bol he dê, Mơ Kơnràñ neh ai mattơngai àng 
drim bơh đang jòng wèt còp bol he, 

79 Nàng pơnđàng bơta àng hơđang ală cau nggui tòm tiah klam jơngo mơ 
hơđơm mƀur bơta chơt, Mơ tề lam jơng bol he mut tòm gùng lơngap lơngai.” 

80Mơ tai, kòn hơ̆ rhòi dờng, hwềng nùs sơlo pràn kơldang ơm tòm ƀlàng bràs 
jơl tus dê ngai tơlik mat mơ Israel. 

Luka 2 

Yàng Jesu lik lìng 
(Mathiơ 1:18-25) 

1Tŭ hơ̆, bơtau Ôgustơ tơlik dô jơnau gơnoar sồr, sồr jơh ală lơgar dunnia pal 
cih sơnđan mat tòm sră. 

2Bơta cih sơnđan mat do la dơ̆ sơnròp tòm rài Kirinius la cau kwang đơng lơgar 
Siri. 

3Jơh tơl nă lik lòt, kòp nă rê hơ ƀòn tòm, nàng cih sơnđan mat tòm sră. 

4Bơh Jôsep la bal mơ hìu nhă jơi bơtiàn Dabit dê, gen kung bơh Nasaret tòm 
Galile guh hơ Jude, tus hơ ƀòn dờng Dabit, sơnđan la Betlehem, 

5nàng cih sơnđan khai mơ sơnđan Mari, la cau neh ho bau mơ khai, cau hơ̆ gam 
bun. 

6Tòm tŭ bol khai ơm tềng hơ̆ gen ngai Mari deh neh tus. 

7Khai deh kòn klau tơnhoa, ai ồi klơm, mơ tơmbic tòm bòng ñhơt, bơh hìu ơpah 
bic ò gơs tiah bol khai in ơm. 

8Mơ tai, tòm kơnhwàl hơ̆ gơs ală cau ê belàt ơm tòm ƀlàng, drơng mang kơp 
gàr mpồl belàt. 

9Nisơna gơs cau gơnrơh Yàng dê tơlik mat mơ bol khai, mơ bơta gơklŏ Yàng dê 
gơcrà gùt dar, bol khai rngòt rngơt ngan. 

10Gen cau gơnrơh đơs mơ bol khai lah: “Bañ rngòt, do, añ yal bol mê in dô nơm 
jơnau niam hòn chò dờng, gơ rơp dờng màng ală làng bol in; 

11hơ̆ la ngai do tòm ƀòn dờng Dabit dê neh deh bol mê in dô Bơtau Dong klàs, 
la Krist, la Yàng. 

12Do la tềl sơnio bol mê in: Bol mê rơp gŏ dô nă oh nga klơm mơ ồi, bic tòm 
bòng ñhơt.” 

13Nisơna gơs rbô rhiang cau ling bơh trồ bal mơ cau gơnrơh hơ̆ jòng ro Yàng 
Tom Trồ lah: 

14“Gơklŏ ngan Yàng Tom Trồ ơm hơđang tap trồ jòng rlau jơh, Ring lơngai tòm 
ù ai cau geh nđàc in niam nùs Kơnràñ.” 

15Tŭ ală cau gơnrơh neh lòi bol khai mơ guh rê hơ lơgar trồ rau, ală cau ê belàt 
đơs bal lah: “Heh! Bol he lòt lă tus hơ Betlehem nàng sền broă neh gơlik gơs mơ 
Yàng ai bol he in git.” 

16Chòp bol khai sơrbac sơrbang lòt tus tềng hơ̆, gŏ Mari, Jôsep, mơ oh nga bic 
tòm bòng ñhơt. 

17Neh gŏ behơ̆, gen bol khai yal wơl ală jơnau neh yal bol khai in bơh kòn dềt 
hơ̆. 

18Jơh ală cau lơi kơno jơnau cau ê belàt yal wơl, gen ai lơh krơi ngan. 

19Ai Mari gen prap ală jơnau hơ̆ mơ kơlôi sơnơng tòm nùs. 

20Ală cau ê belàt rê wơl, lơh àng sơnđan mơ jòng ro Yàng Tom Trồ bơh ală bơta 
bol khai neh kơno mơ gŏ, tòm toh be jơnau neh yal bol khai in. 

21 Tơl phàm ngai rau, gen pal siat gơltau kòn dềt in, mơ tơmoh sơnđan la Jesu, 
hơ̆ la sơnđan cau gơnrơh neh tơmoh lài mơ tŭ bun Kơnràñ tòm kơndul mè. 

Bơta ơn Yàng Jesu tòm hìu duh khoai 
22Tòm tŭ ală ngai lơh bơta sàng goh jat be bơta boh lam Môise neh sir rau, gen 
bol khai cèng Kòn Dềt tus hơ Jerusalem nàng ơn Yàng in, 

23 (be neh cih tòm bơta boh lam Yàng dê lah: “Jơi dam lơi ƀlong sò lài pal ơn is 
Yàng in”), 

24 mơ ơn phan duh khoai jat be bơta boh lam Yàng neh sồr, la dô yô ntòp hala 
bàr nơm kòn ntòp hui. 

Bơta jòng ro Simeôn dê 
25Mơ tai, tòm Jerusalem gơs dô nă cau klau sơnđan la Simeôn, la cau song ring 
mơ duh rngòt, kơp gơn bơta pơndòm pơniang Israel dê, mơ Yàng Hwềng Goh 
ơm hơđang khai. 

26Khai neh gơs Yàng Hwềng Goh yal tơlik is lah, khai rơp ò chơt lài mơ tŭ gŏ 
Bơtau Krist Yàng dê. 

27Khai gơs Yàng Hwềng chồl mut tòm hìu duh khoai; tòm tŭ mè bèp cèng kòn 
dềt la Jesu tus, nàng lơh Kơnràñ in jat bơta òs mòng bơta boh lam dê, 

28gen khai kơnđu kòn dềt mơ jòng ro Yàng Tom Trồ lah: 

29“Khoai Yàng, tŭ do dan Yàng ai dĭ gơna Yàng dê chơt lơngap lơngai, jat be 
jơnau Yàng; 

30Bơh mat añ neh gŏ bơta dong klàs Yàng dê, 

31Mơ Kơnràñ neh rcang sir di đap jơh ală làng bol, 

32 hơ̆ la bơta àng yal tơlik làng bol bơdìh in, mơ la bơta gơklŏ làng bol Israel 
Kơnràñ dê.” 

33Mè bèp Kơnràñ ai lơh krơi bơh ală jơnau ồng Simeôn neh đơs bơh Kơnràñ. 

34Gen Simeôn ai lơngai bol khai in, mơ đơs mơ Mari mè Kơnràñ lah: “Do, kòn 
do neh geh bơtào gơs nàng lơh oă cau tòm Israel in gơtup pừ hala tơngguh wơl, 
kung lơh dô nơm tềl gơkòl tòmdră wơl. 

35Ai ai, gơs dô nơm đào rơp srơp bluh hwềng soàn ai, nàng bơta kơlôi tòm nùs 
oă cau dê geh ràng tơlik.” 

Cau gơnoar hwơr ùr Anne jòng ro Yàng 
36Gơs cau gơnoar hwơr ùr Anne, kòn ùr Phanuel dê, jơi bơtiàn Aser, neh jòng 
sơnam ngan; bơh di tŭ neh bau ơm bal mơ bau klau tòm poh nam, 

37mơ do neh ơm bơnrau phàm jơt poan nam rau. Mò ò gơs tŭ lơi lik bơh di hìu 
duh khoai, ngai mơ mang kư̆ duh broă Yàng, ơt sào mơ hòi dan. 

38Di di tŭ hơ̆, mò kung guh tềng hơ̆, jòng ro ưnngài Yàng Tom Trồ, mơ 
tòmbơhbơr bơh Kơnràñ mơ ală cau kơp gơn bơta dong tă Jerusalem. 

39 Dơ̆ Jôsep mơ Mari neh lơh tơl ală broă jat bơta boh lam Yàng dê rau, gen rê 
wơl hơ Galile, hơ ƀòn dờng tòm bol khai dê la Nasaret. 

40Kòn dềt rhòi dờng, sơlo pràn kơldang, bềng lìu bơta jak chài, mơ bơta nđàc 
Yàng Tom Trồ dê ơm hơđang Kơnràñ. 

Yàng Jesu tòm tŭ jơt bàr nam 
41 Mơ tai, kòp nam tus di bơta pơjum sa Lòt gan, mè bèp Kơnràñ lòt tus hơ 
Jerusalem. 

42Tòm tŭ Yàng Jesu gơs jơt bàr nam, jat òs mòng Kơnràñ lòt tus tòm bơta pơjum 
sa. 

43Tŭ bơta pơjum sa jơh rau, bol khai sơntòm rê hìu. Kơnòm Jesu ơm wơl tòm 
Jerusalem, mơ mè bèp ò git, 

44tồnlah Kơnràñ gơs bal tòm mpồl cau rê. Neh lòt dô ngai sồng jòi lùp digùl ală 
cau jơi bơtiàn mơ gơp ƀòn, 

45mơya ò gŏ Kơnràñ, gen rê wơl hơ Jerusalem nàng jòi. 

46Tơnơ̆ mơ pe ngai bol khai bàn Kơnràñ tòm hìu duh khoai, ơm nggui digùl ală 
cau bơto, iat ndang lùp ndang. 

47Cau lơi kơno gen ai lơh crih crài bơh bơta jak chài mơ bơta ho Kơnràñ dê. 

48Dơ̆ mè bèp gŏ Kơnràñ gen ai lơh crih crài ngan, mơ mè Kơnràñ lùp lah: “Ơ 
kòn, ñchi bơh tài mê lơh bàr nă bol hi in be do taih? Do, bèp kòn mơ mè neh 
kơlôi moat ngan mơ jòi kòn.” 

49Yàng Jesu ho lah: “Ñchi bơh tài mè bèp jòi Añ taih? Mè bèp ò git Añ pal duh 
broă Bèp Añ ò ơ?” 

50Mơya bol khai ò wă jơnau Kơnràñ đơs hơ̆. 

51Lồc behơ̆ Kơnràñ mơ bol khai mù rê hơ Nasaret, mơ Kơnràñ dòn duh bol khai. 
Mè Kơnàñ prap ală jơnau hơ̆ tòm nùs. 

52 Yàng Jesu sơlo jak chài, să jan sơlo dờng, sơlo niam nùs Yàng Tom Trồ mơ 
cau sơl. 

Luka 3 

Bơta Rcang Lài Gơnoar Broă Yàng Jesu 
(3:1 – 4:13) 

Jang Ƀaptis bơto yal 
(Mathiơ 3:1-12; Mak 1:1-8; Jang 1:19-28) 

1Nam dơ̆ jơt pram rài bơtau Tiberius, tòm tŭ Pontius Pilat lơh gơs kwang at bồ 
Jude, Herôt at bồ tòm kơnhwàl Galile, Philip oh khai at bồ tòm kơnhwàl Iture 
mơ Trakônit, Lisanias at bồ tòm kơnhwàl Abilen, 

2Anne mơ Kaiphe lơh gơs cau gơnoar dờng lam bồ ơn phan duh khoai; gen tŭ 
hơ̆ jơnau Yàng Tom Trồ đơs mơ Jang kòn Sacari ơm tòm ƀlàng bràs. 

3Khai lòt làm tiah gùt dar Jordan, bơto yal bơta ƀaptem bơh bơta gơjrañ sang 
glài nàng geh toh glài, 

4be neh cih tòm sră cau gơnoar hwơr Esai lah: “Gơs jơnau cau hòi driau tòm 
ƀlàng ngềt ngơt lah: Wàs tĕ gùng Yàng in, bơsong tĕ ală gùng dềt Kơnràñ dê, 

5Kòp nơm thòng pal bồr bềng, Kòp nơm mơnơm kòp nơm dòr pal pơnring, mơ 
tiah rkwet rkwe pal bơsong, Gùng rguc rgul pal lơh ring wơl. 

6 Mơ kòp jơi kòn mơnus rơp gŏ bơta dong klàs Yàng Tom Trồ dê.” 

7 Behơ̆ Jang đơs mơ mpồl cau lòt tus nàng khai lơh ƀaptem lah: “Ơ jơi bơtiàn 
bơs tur ne, ñcau neh yal bol mê in dô pleh klàs bơh bơta gơjrañ dờng rơp tus 
taih? 

8 Behơ̆ gơlik tĕ plai di pal mơ bơta gơjrañ sang glài; bañ đơs is lah: ‘Bol he gơs 
Abraham la ồng pàng bol he dê,’ bơh añ đơs mơ bol mê, Yàng Tom Trồ rgơi ai 
bơh ală lŭ do bơtào gơs kòn sau Abraham in. 

9 Tŭ do sùng neh ơn rềp di tòm chi rau; dilah chi lơi ò gơlik plai niam gen kơl 
mơ sang tòm ồs.” 

10Gen mpồl làng bol lùp Jang lah: “Behơ̆ ñchi bol hi pal lơh taih?” 

11Khai ho lah: “Cau lơi gơs bàr blah ào, tòmpà tĕ cau ò gơs in; mơ cau lơi gơs 
phan sa, kung lơh tĕ behơ̆ sơl.” 

12 Kung gơs ală cau dar dia lòt tus nàng gơs ƀaptem, lùp lah: “Ơ Cau Bơto, ñchi 
bol hi pal lơh taih?” 

13Khai sồr lah: “Bañ rì bơta lơi rlau mơ ntum khà neh lơh nền.” 

14Ală cau ling kung lùp lah: “Ai bol hi ñchi bơta pal lơh taih?” Khai ho lah: “Bañ 
lơh rhung rhang mơ cau lơi, kung bañ yă wì cau lơi, mơya hừh nùs tĕ bơh jền 
tơngai bol mê dê.” 

15Bơh làng bol kơp gơn, mơ cau lơi kung lùp is tòm nùs bơh Jang la Bơtau Krist 
hala ò, 

16gen Jang ho mơ tơl nă cau lah: “Añ lơh ƀaptem bol mê in mơ dà, mơya gơs dô 
Bơtau rơp tus gơs gơnoar pràn rlau mơ añ, añ ò pal hồ che gơltau jă Kơnràñ dê; 
Kơnàñ rơp lơh ƀaptem bol mê in mơ Yàng Hwềng Goh mơ ồs. 

17Tê Kơnràñ at đồng, rơp puh làn goh ngan, chŏ kòi mi ơn tòm đam, ai nsiap 
gen chu tòm ồs hơng sùm.” 

18Jang kung ngui oă jơnau bơto pơndòm ndai nàng bơto yal Jơnau Niam làng 
bol in. 

19 Mơya Herôt la cau at bồ, kòl Jang lah pơrhơng bơh broă Herôdias la bau ùr 
oh bơtau dê, mơ bơh jơh ală bơta iơh bơsak Herôt neh lơh, 

20gen bơtơl bơta do tai, la jàm Jang tòm hìu jàm. 

Jang lơh ƀaptem Yàng Jesu in 
(Mathiơ 3:13-17; Mak 1:9-11) 

21Mơ tai, dơ̆ ală làng bol neh jơh gơs ƀaptem rau, Yàng Jesu kung gơs ƀaptem. 
Tòm tŭ hòi dan, gen tap trồ gơ pò. 

22 Yàng Hwềng Goh ai rùp să be sềm ntòp rơp hơđang Kơnràñ, gơs jơnau bơh 
đang trồ đơs lah: “Mê la Kòn kòñ gơboh Añ jê, niam nùs Añ tòm jơh ală bơta.” 

Jơi bơtiàn Yàng Jesu Krist dê 

(Mathiơ 1:1-17) 

23Tŭ Yàng Jesu sơntòm gơnoar broă, gen neh gơs pơgap pe jơt sơnam. Kơnràñ 
la kòn Jôsep (jat be cau kơlôi) Jôsep kòn Heli, 

24Heli kòn Mattat, Mattat kòn Lebi, Lebi kòn Melci, Melci kòn Jannai, Jannai 
kòn Jôsep, 

25Jôsep kòn Matathias, Matathias kòn Amôs, Amôs kòn Nahum, Nahum kòn 
Etli, Etli kòn Nage, 

26Nage kòn Maat, Maat kòn Matathias, Matathias kòn Semein, Semein kòn 
Jôsek, Jôsek kòn Jôda, 

27Jôda kòn Jôanan, Jôanan kòn Resa, Resa kòn Jerubabel, Jerubabel kòn 
Salathiel, Salathiel kòn Neri, 

28Neri kòn Melci, Melci kòn Adi, Adi kòn Kôsam, Kôsam kòn Elmadam, 
Elmadam kòn Er, 

29Er kòn Jôsue, Jôsue kòn Eliese, Eliese kòn Jôrim, Jôrim kòn Matthat, Matthat 
kòn Lebi, 

30Lebi kòn Simeôn, Simeôn kòn Juda, Juda kòn Jôsep, Jôsep kòn Jônam, Jônam 
kòn Eliakim, Eliakim kòn Melea, 

31Melea kòn Menna, Menna kòn Mattatha, Mattatha kòn Nathan, Nathan kòn 
Dabit, 

32Dabit kòn Jese, Jese kòn Ôbet, Ôbet kòn Bôô, Bôô kòn Salmôn, Salmôn kòn 
Naasôn, 

33Naasôn kòn Aminadap, Aminadap kòn Atmin, Atmin kòn Arni, Arni kòn 
Hesrôn, Hesrôn kòn Pheres, Pheres kòn Juda, 

34Juda kòn Jakôp, Jakôp kòn Isak, Isak kòn Abraham, Abraham kòn Thare, 
Thare kòn Nakôr, 

35Nakôr kòn Seruk, Seruk kòn Rehu, Rehu kòn Pelek, Pelek kòn Heber, Heber 
kòn Sala, 

36Sala kòn Kainam, Kainam kòn Arpaksat, Arpaksat kòn Sem, Sem kòn Nôe, 
Nôe kòn Lemek, 

37Lemek kòn Metusela, Metusela kòn Henok, Henok kòn Jeret, Jeret kòn 
Mahalalel, Mahalalel kòn Kenan, 

38Kenan kòn Enôs, Enôs kòn Set, Set kòn Adam, Adam kòn Yàng Tom Trồ. 

Luka 4 

Yàng Jesu kong ơniai 
(Mathiơ 4:1-11; Mak 1:12, 13) 

1Yàng Jesu bềng lìu Yàng Hwềng Goh, bơh hiòng Jordan rê wơl, gen geh Yàng 
Hwềng lam tus hơ ƀlàng ngềt ngơt, 

2Tềng hơ̆, Kơnràñ kong cà ràk ơniai tòm poan jơt ngai. Tòm ală ngai hơ̆, Kơnràñ 
ò sa phan lơi; tơngai neh tơl rau gen Kơnràñ jơgloh. 

3Cà ràk đơs mơ Kơnràñ lah: “Dilah Kơnràñ la Kòn Yàng Tom Trồ dê, gen sồr tĕ 
lŭ do gơlik gơs piang lă.” 

4 Yàng Jesu ho: “Gơs jơnau cih tòm sră Goh lah: ‘Jơi kòn mơnus kis ò di mìng 
kơnòm dê piang lă lơm ò.’” 

5Cà ràk cèng Kơnràñ guh hơđang, sơnio Kơnràñ in jơh ală lơgar tòm dunnia 
tòm dô êt jŏ, 

6mơ đơs lah: “Añ rơp ai Kơnràñ in jơh ală gơnoar mơ bơta gơklŏ ală lơgar hơ̆ 
dê, bơh neh jào añ in rau, añ kòñ ai cau lơi in jat nùs kòñ añ jê. 

7Behơ̆ dilah Kơnràñ cùn khoai añ, gen ală bơta hơ̆ rơp gơrê jơh mơ Kơnràñ.” 

8 Yàng Jesu đơs mơ gơ lah: “Gơs jơnau cih tòm Sră Goh lah: ‘Mê duh khoai tĕ 
Yàng la Yàng Tom Trồ mê dê, mơ duh broă mìng dô nă Kơnràñ lơm.’” 

9Lồc behơ̆ cà ràk lam Kơnràñ tus hơ Jerusalem, ơn Kơnràñ hơđang bồ rkàng 
hìu duh khoai mơ đơs lah: “Dilah Kơnràñ la Kòn Yàng Tom Trồ dê, ntruñ tĕ di 
tiah; 

10bơh gơs jơnau cih tòm Sră Goh lah: ‘Yàng rơp ai gơnoar sồr ală cau gơnrơh 
Kơnràñ dê sền gàr mê, 

11 Bol khai rơp đo mê tòm mpàng tê, rngòt mê gơtup jơng di lŭ mòn.’” 

12 Yàng Jesu ho: “Neh đơs tòm Sră Goh lah: ‘Mê bañ lòng Yàng la Yàng Tom Trồ 
mê dê.’” 

13Dơ̆ cà ràk neh jơh gùng ơniai rau, gen lòi ing Kơnràñ. 

Gơnoar Broă Yàng Jesu tòm kơnhwàl Galile 
(4:14 – 9:50) 

Yàng Jesu bơto tòm Nasaret 
(Mathiơ 13:53-58; Mak 6:1-6) 

14Yàng Jesu rê hơ Galile tòm gơnap gơnoar Yàng Hwềng mơ rê hơ Galile; tiơng 
pơnro Kơnràñ làm ală tiah gùt dar. 

15Kơnràñ bơto sồr tòm ală hìu jum cau Juda, jơh tơl nă jòng ro Kơnràñ. 

16Kơnràñ lòt tus hơ Nasaret, la tiah Kơnràñ ơm bơh dềt tus di dờng. Jat bơta òs 
mòng, tòm ngai Saƀat Kơnràñ mut tòm hìu jum cau Juda dê, ñă ntào mơ sền sră. 

17Gơs cau tong Sră cau gơnoar hwơr Esai Kơnràñ in. Kơnràñ pò Sră di di tiah 
gơs cih lah: 

18“Hwềng Yàng dê rơp hơđang Añ, Bơh Kơnràñ neh bong mơñà Añ in nàng bơto 
yal Jơnau Niam ală cau rƀah lơòi in, Sồr Añ lòt yal ală cau gơkòl kup in geh hồ 
toh, Cau jơngo geh àng, Cau gơkòl rồn bơklơn geh khat gơboh, 

19 Mơ bơto yal nam ai bơta nđàc Yàng dê.” 

20Gen Kơnràñ til Sră, tong wơl cau dong broă in, lồc behơ̆ nggui; ală mat cau 
tòm hìu jum sền trol di Kơnràñ. 

21Kơnràñ sơntòm đơs mơ bol khai lah: “Ngai do jơnau tòm Sră Goh do neh gơlik 
di ngan di tồr bol mê rau.” 

22Cau lơi kung lơh cơng niam bơh Kơnràñ, ai lơh krơi bơh ală jơnau bềng bơta 
nđàc lik bơh di bơr Kơnràñ, mơ đơs lah: “Hơ̆ ò di la kòn Jôsep ơ?” 

23Kơnràñ đơs mơ bol khai lah: “Ngan bol mê ai jơnau pơnrĕ pơnring do đơs mơ 
Añ lah: ‘Ơ cau gơnoar sơnơm, sơmbòi tĕ is să he; ală bơta bol hi kơno ồng neh 
lơh tòm Kapenaum, gen kung lơh tĕ tòm ƀòn tòm ồng dê sơl.’” 

24 Gen Kơnràñ đơs lah: “Di ngan Añ đơs mơ bol mê, ò gơs cau gơnoar hwơr lơi 
geh dòp rò tòm ƀòn tòm khai dê. 

25 Añ đơs song mơ bol mê, tòm rài Eli tòm trồ gơkòl til kơ̆ tòm pe nam prau 
kơnhai, jơh lơgar gơs jơgloh rung dờng; tŭ hơ̆ tòm Israel gơs oă cau ùr bơnrau, 

26 mơ Eli ò geh sồr lòt tus hơ dô nă cau lơi tòm mpồl bol khai, mìng sồr lòt tus 
hơ dô nă cau ùr bơnrau tòm Jarepta lơgar Sidôn lơm. 

27 Tòm rài cau gơnoar hwơr Elise, tòm Israel gơs oă cau dun; mơya ò gơs cau 
lơi geh sơmbòi, mìng Naaman cau Siri lơm.” 

28Ală cau tòm hìu jum cau Juda kơno jơnau hơ̆ gen gơhào gơjrañ ngan, 

29ñă ntào mơ bơtrơh tơlik Kơnràñ bơh di ƀòn dờng, hwài Kơnràñ tus di tiah cìr 
bồ mơnơm mơ bol khai neh bơt ƀòn dờng, nàng sơrbì Kơnràñ pơrlă rkồn rkài. 

30Mơya Kơnràñ sơrlèt bơh digùl bol khai mơ lòt tiah ndai. 

Yàng Jesu sơmbòi cau cà lơh 
(Mak 1:21-28) 

31Kơnràñ mù tòm ƀòn dờng Kapenaum la dô nơm ƀòn dờng tòm Galile, bơto 
sồr bol khai tòm ngai Saƀat. 

32 Bol khai ai lơh crih crài bơh bơta bơto sồr Kơnràñ dê, bơh jơnau bơto Kơnràñ 
dê gơs gơnoar. 

33Tòm hìu jum gơs dô nă cau gơkòl cà iơh lơh, ai jơnau hòi driau dờng lah: 

34“Ơ Jesu Cau Nasaret, digùl bol hi mơ Kơnràñ gơs ñchi jơnau taih? Kơnràñ lòt 
tus nàng tơnroh bol hi ơ? Añ git Kơnràñ la ñcau, la Bơtau Sàng goh Yàng Tom 
Trồ dê.” 

35Mơya Yàng Jesu lah pơrhơng gơ lah: “Thit tĕ mơ lik bơh di cau do.” Chòp cà 
sơrglơm cau hơ̆ digùl mpồl oă cau mơ lik, ò lơh bơta lơi iơh di khai. 

36Jơh tơl nă cau ai lơh krơi ngan mơ đơs bal lah: “Hơ̆ la Yàng lơi taih? Cau do ai 
gơnap gơnoar mơ gơnoar pràn sồr ală cà mơ bol gơlik sơl!” 

37Sơnđan Kơnràñ geh tiơng pơnro làm bă tiah gùt dar. 

Yàng Jesu sơmbòi po me Pier dê 
(Mathiơ 8:14-17; Mak 1:29-34) 

38Yàng Jesu lik bơh hìu jum, mut tòm hìu Simôn. Po me Simôn kòp prơm kơnjơ̆ 
ngan, gen cau dan mơ Kơnràñ sơmbòi mò in. 

39Kơnràñ kun wèt hơ mò, pơrhơng bơta kòp prơm gen kòp prơm roh thit. Mò 
ñă ntào mo mơ duh broă bol khai. 

Yàng Jesu sơmbòi ală bơta kòp jê ndai 
(Mak 1:35-39) 

40Tòm tŭ mattơngai rơp mut, cau lơi gơs cau kòp, bulah bơta kòp jê lơi, gen 
cèng tus hơ Kơnràñ; Kơnràñ ơn tê hơđang kòp nă cau mơ sơmbòi bol khai in. 

41Kung gơs ală cà lik bơh di oă cau, mơ hòi driau lah: “Kơnràñ la Kòn Yàng Tom 
Trồ.” Mơya Kơnràñ lah pơrhơng bol gơ, ò ai đơs, bơh bol gơ git Kơnràñ la Bơtau 
Krist. 

42Gơ rơp rìng àng, Kơnràñ lik lòt tus hơ tiah ngềt ngơt. Gơs mpồl làng bol lòt 
jòi Kơnràñ, neh bàn rau, bol khai kòñ kup Kơnràñ ơm wơl, ò ai Kơnràñ lòt bơh 
di bol khai. 

43Mơya Kơnràñ đơs mơ bol khai lah: “Añ pal bơto yal Jơnau Niam lơgar Yàng 
Tom Trồ dê tòm ală ƀòn dờng ndai sơl, tài bơh broă hơ̆ tàng Añ geh sồr lòt 
tus.” 

44Gen Kơnràñ kư̆ bơto yal tòm ală hìu jum cau Juda tòm Jude. 

Luka 5 

Bơta dang bơtơng ka crih crài 
(Mathiơ 4:18-22; Mak 1:16-20) 

1 Tòm tŭ Yàng Jesu ơm ntào di gah tơnau dờng Genesaret, mpồl làng bol ntềt di 
Kơnràñ nàng iat jơnau Yàng Tom Trồ. 

2Kơnràñ gŏ bàr nơm ơhò dơh di gah tơnau dờng, cau dang bơtơng ka neh lik 
bơh di ơhò, ơm rào bơtơng. 

3Kơnràñ mut dô nơm tòm bàr nơm ơhò hơ̆, la ơhò Simôn dê, dan khai wàs ngài 
dô êt bơh di gah, gen Kơnràñ nggui tòm ơhò nàng bơto sồr mpồl làng bol. 

4Dơ̆ neh sir bơto sồr rau, gen Kơnràñ sồr Simôn lah: “Wàs tĕ hơ tiah jrô, dang 
bơtơng nàng kup ka.” 

5 Simôn đơs lah: “Ơ Kơnràñ, bol hi neh lơh broă bòl glar mang àng tơn, mơya ò 
geh dô nơm ka lơi! Bulah behơ̆, jat jơnau Kơnràñ añ rơp dang bơtơng tai.” 

6 Dang bơtơng rau, bol khai tơrgòm geh ka oă ngan, tian gơs gơrŭi bơtơng. 

7Gen bol khai kwài tê hòi oh mi bơyô lơh broă bal tòm ơhò ne lòt tus nàng dong 
kòl. Bol hơ̆ tus, pơdiang ka bềng bàr nơm ơhò, tian gơs ơhò mòr gơkram. 

8Simôn Pier gŏ behơ̆, gen cùn gơltang di đap Yàng Jesu mơ đơs lah: “Ơ Yàng, 
dan lik tĕ bơh di añ, bơh añ la cau glài.” 

9Bơh khai mơ jơh ală cau ơm mơ khai ai lơh crih crài oă ngan bơh bơta kup ka 
do, 

10Jakơ mơ Jang, bàr nă kòn Sebede la oh mi bơyô lơh broă bal mơ Simôn kung 
behơ̆ sơl. Yàng Jesu đơs mơ Simôn lah: “Bañ rngòt, bơh do mê rơp dang bơtơng 
cau.” 

11Bol khai cèng ơhò tus di gah, gen lòi jơh ală bơta mơ jat Kơnràñ. 

Yàng Jesu sơmbòi cau dun 
(Mathiơ 8:1-4; Mak 1:40-45) 

12Tòm tŭ Yàng Jesu ơm tòm ƀòn dờng ne, gơs dô nă cau dun làm să, gŏ Kơnràñ 
gen tơmbic să mơ rac dan lah: “Ơ Yàng, dilah Kơnràñ kòñ, gen rgơi lơh añ in 
gơs goh.” 

13Gen Kơnràñ ai tê ƀư di khai mơ đơs lah: “Añ kòñ, goh tĕ. Gen dun roh thit mo.” 

14 Kơnràñ sồr khai lah: “Bañ yal mơ cau lơi, mơya lòt tĕ sơnio să mơ cau gơnoar 
ơn phan duh khoai; bơh mê neh geh goh, gen ơn tĕ phan be Môise neh sồr, nàng 
lơh cơng bol khai in.” 

15Sơnđan Kơnràñ sơlo ngai sơlo tiơng pơnro, gơs mpồl làng bol oă pơjum nàng 
iat mơ geh sơmbòi ală bơta kòp jê bol khai dê. 

16Mơya Kơnràñ pleh is hơ tiah ngềt ngơt nàng hòi dan. 

Yàng Jesu sơmbòi cau gơlte 
(Mathiơ 9:1-8; Mak 2:1-12) 

17Dô ngai ne, Yàng Jesu ơm bơto sồr, gơs ală cau Pharisi mơ cau bơto bơta boh 
lam bơh kòp nơm ƀòn tòm Galile, Jude mơ Jerusalem lòt tus nggui di gah hơ̆, 
gơnap gơnoar Yàng dê ơm bal mơ Kơnràñ nàng sơmbòi kòp jê. 

18Do gơs cau tùng dô nă cau gơlte bic hơđang cơnòng, jòi gùng nàng cèng tơmut 
ơn di đap Kơnràñ. 

19Tài bơh mpồl làng bol gal ir jòi ò gơs gùng nàng cèng tơmut khai, gen bol khai 
hào hơđang rkàng hìu, pò rkàng mơ kiă mơ tơmù khai bal mơ cơnòng digùl ală 
cau, song di đap Yàng Jesu. 

20Kơnràñ gŏ bơta dòn bol khai dê, gen đơs lah: “Ơ kòn, tồi glài kòn dê neh geh 
toh.” 

21Ală cau bơto bơta boh lam mơ ală cau Pharisi bơyai bal lah: “Cau do la ñcau 
mơ khin đơs tràl sơrbil behơ̆ taih? Rlau mơ Yàng Tom Trồ, ñcau rgơi toh glài 
taih?” 

22Mơya Yàng Jesu git bơta bơyai bal bol khai dê, gen lùp lah: “Ñchi bơta bol mê 
bơyai bal tòm nùs taih? 

23Tòm bàr jơnau đơs: ‘Tồi glài mê neh geh toh,’ hala ‘Ñă ntào tĕ mơ lòt,’ jơnau 
lơi la ƀuơn rlau taih? 

24Mơya tồ bol mê in git lah Kòn Mơnus gơs gơnoar toh glài hơđang ù”, gen 
Kơnràñ đơs mơ cau gơlte lah: “Añ sồr mê, ñă ntào tĕ, at cơnòng mơ rê hìu mê.” 

25Khai ñă ntào mo di đap bol hơ̆, at cơnòng mơ rê hìu, jòng ro Yàng Tom Trồ. 

26Jơh tơl nă cau ai lơh crih crài mơ jòng ro Yàng Tom Trồ, bềng bơta rngòt rngơt 
mơ đơs lah: “Ngai do bol he gŏ ală bơta krơi is ngan.” 

Yàng Jesu hòi Lebi 
(Mathiơ 9:9-13; Mak 2:13-17) 

27Tơnơ̆ mơ hơ̆, Yàng Jesu lik lòt, gŏ dô nă cau dar dia sơnđan la Lebi nggui tòm 
tiah boh dia, gen sồr khai lah: “Jat tĕ Añ.” 

28Khai sang jơh ală bơta, ñă ntào mơ jat Kơnràñ. 

29Lebi yò sa dờng Kơnràñ in tòm hìu khai, gơs oă cau dar dia mơ cau ndai nggui 
sa bal mơ bol khai. 

30 Ală cau Pharisi mơ ală cau bơto bơta boh lam yoam ală cau bơtê Kơnràñ lah: 
“Ñchi bơh tài bol mê ñô sa bal mơ ală cau dar dia mơ cau glài taih?” 

31Yàng Jesu đơs mơ bol khai lah: “Cau pràn kơldang ò càng cau gơnoar sơnơm 
ò, mơya la cau kòp jê. 

32Añ tus ò di nàng hòi cau song ring, mơya nàng hòi cau glài gơjrañ sang glài.” 

Bơta ơt sa 
(Mathiơ 9:14-17; Mak 2:18-22) 

33Bol khai đơs mơ Kơnràñ lah: “Ală cau bơtê Jang dê òs ơt sa mơ hòi dan, ală 
cau bơtê cau Pharisi kung behơ̆ sơl, ai ală cau bơtê ồng dê mìng git sa mơ ñô 
lơm.” 

34Kơnràñ ho mơ bol khai lah: “Bol mê rgơi bơklơn ală cau nac tus ñô sa tòmbau 
ơt sa tòm tŭ cau bơrtơu gam ơm bal mơ bol khai ơ? 

35Mơya ală ngai tơnơ̆ hơ̆ la tŭ cau tă bơrtơu lik bơh di bol khai, gen tŭ hơ̆ sồng 
bol khai ơt sa.” 

36Kơnràñ đơs tai mơ bol khai dô jơnau pơnyơu lah: “Ò gơs cau lơi crè dô pet 
ào pa mơ tơmbồl di ào klar; dilah lơh behơ̆ gen sèt ào pa, mơ pet pa kung ò 
gơròm bal mơ ào yau. 

37Kung ò gơs cau tròc tơrnòm pa tòm nhồng gơltau yau; dilah lơh behơ̆ gen 
tơrnòm pa lơh bơcah nhồng, tơrnòm hòr jơh mơ nhồng kung roh sơl. 

38Mơya tơrnòm pa pal tròc tòm nhồng gơltau pa. 

39Kung ò gơs cau lơi ñô tơrnòm yau mơ gam kòñ tơrnòm pa, bơh khai đơs lah: 
‘Tơrnòm yau bơkah rlau.’” 

Luka 6 

Ală cau bơtê ròs kòi mi tòm ngai Saƀat 
(Mathiơ 12:1-8; Mak 2:23-28) 

1 Di di ngai Saƀat, tòm tŭ Yàng Jesu lòt gan di ƀlàng sre kòi mi, ală cau bơtê ròs 
kòi mi, ai tê rpau mơ sa. 

2Gơs dô êt cau Pharisi đơs lah: “Ñchi bơh tài bol mê lơh bơta ò geh gơnoar lơh 
tòm ngai Saƀat taih?” 

3 Yàng Jesu ho lah: “Bol mê òhềt sền sră cih bơh broă Dabit lơh tòm tŭ khai mơ 
ală cau lòt jat khai jơgloh ơ? 

4 Mbe lơi khai mut tòm hìu Yàng Tom Trồ dê, ai piang lă pơdơng mơ sa, kung ai 
ală cau jat khai in sa sơl, la piang lă mơ ò gơs cau lơi geh gơnoar sa, mìng lòi ală 
cau gơnoar ơn phan duh khoai in lơm.” 

5Kơnràñ đơs lah: “Kòn Mơnus la Yàng ngai Saƀat dê.” 

Yàng Jesu sơmbòi cau siar tê 
(Mathiơ 12:9-14; Mak 3:1-6) 

6Dô ngai Saƀat ndai, Yàng Jesu mut tòm hìu jum cau Juda nàng bơto sồr. Tềng 
hơ̆ gơs dô nă cau klau siar mpàng tê ma. 

7Ală cau bơto bơta boh lam mơ ală cau Pharisi kơp sền Yàng Jesu sơmbòi kòp 
jê tòm ngai Saƀat hala ò, nàng jòi kai tồ yă Kơnràñ. 

8Mơya Yàng Jesu git ală bơta kơlôi sơnơng bol khai dê, gen đơs mơ cau siar 
mpàng tê hơ̆ lah: “Ñă tĕ, ntào digùl do.” Gen khai ñă ntào. 

9Yàng Jesu đơs mơ bol khai lah: “Añ lùp bol mê, tòm ngai Saƀat geh gơnoar lơh 
broă niam hala broă iơh, dong klàs bơta kis hala tơnroh bơta kis taih?” 

10Kơnràñ sền làm tơl nă bol khai, gen đơs mơ cau hơ̆ lah: “Pò tĕ tê mê dê.” Khai 
pò tê gen tê gơs bòi. 

11Mơya bol khai gơhào nùs bềng bơta gơjrañ mañ, gen bơyai bal mbe pal lơh di 
Yàng Jesu. 

Yàng Jesu sac jơt bàr nă cau gơnoar bơto 
(Mathiơ 10:1-4; Mak 3:13-19) 

12Tòm tŭ hơ̆ Yàng Jesu guh hơđang mơnơm nàng hòi dan, mơ kư̆ hòi dan mơ 
Yàng Tom Trồ mang àng tơn. 

13Tus àng drim, Kơnràñ hòi ală cau bơtê lòt tus, sac rwah jơt bàr nă tòm bol 
khai, sơnđan la cau gơnoar bơto dờng: 

14Simôn, Yàng Jesu kung tơmoh sơnđan la Pier, Andre oh khai, Jakơ mơ Jang, 
Philip mơ Bathelemi, 

15Mathiơ mơ Thôma, Jakơ kòn Alphe dê, Simôn kung gơs sơnđan la Selôt, 

16Jude kòn Jakơ, mơ Juda Iskariôt, la cau rơp gơlik gơs cau pơrlơ̆ dră. 

17Lồc behơ̆ Kơnràñ mù bal mơ bol khai, ntào di tiah ring bal mơ oă cau bơtê. 
Làng bol gal ngan bơh làm Jude, Jerusalem, mơ di gah dàlềng Tirơ mơ Sidôn dê 
lòt tus nàng iat Kơnràñ mơ geh sơmbòi bơta kòp jê. 

18Ală cau gơs cà lơh bòl glar kung geh sơmbòi sơl. 

19Jơh mpồl làng bol oă jòi bơta nàng ƀư di Kơnràñ, bơh gơs gơnap gơnoar lik 
bơh Kơnràñ mơ sơmbòi jơh tơl nă cau. 

Bơta lơngai mơ bơta bòl glar 
(Mathiơ 5:1-12, 38-48; 7:12a) 

20Yàng Jesu tơnggòr sền ală cau bơtê mơ đơs lah: “Lơngai bol mê in la cau rƀah 
lơòi, bơh lơgar Yàng Tom Trồ la bal mơ bol mê! 

21Lơngai bol mê in ơm jơgloh, Bơh rơp geh hòm! Lơngai bol mê in ơm ñìm, bơh 
rơp ñŏ! 

22 Lơngai bol mê in tòm tŭ bơh Kòn Mơnus mơ cau gơjrañ kơuềng di bol mê, ò 
dòp rò bol mê, bơtat bơtròh di bol mê, sang sơnđan bol mê be phan ƀơ̆! 

23 Tòm ngai hơ̆ hòn chò sơnđoh ñchừn tĕ, bơh phan ƀàn bol mê hơđang trồ la 
dờng; bơh ồng pàng bol khai kung lơh behơ̆ sơl gơwèt mơ ală cau gơnoar hwơr. 

24Mơya bòl glar ngan bol mê in la cau pas sơm, bơh neh geh bơta pơndòm 
pơniang he dê rau! 

25Bòl glar ngan bol mê in la cau hòm, bơh rơp jơgloh! Bòl glar ngan bol mê in la 
cau ơm ñŏ, bơh rơp moat jrùng mơ ñìm rac! 

26Bòl glar ngan bol mê in, tòm tŭ tơl nă cau đơs niam bơh bol mê! Bơh ồng pàng 
bol khai kung lơh behơ̆ sơl gơwèt mơ ală cau gơnoar hwơr ma blac.” 

Ală bơta bơto sồr ndai 
27“Mơya Añ đơs mơ bol mê la cau iat Añ: Kòñ gơboh tĕ di ală cau sò tơm bol mê, 
lơh niam tĕ mơ ală cau gơjrañ kơuềng di bol mê, 

28ai lơngai tĕ ală cau in srat rma bol mê, cau bơtat bơtròh di bol mê gen hòi dan 
tĕ bol khai in. 

29Cau lơi pah mê đah tơrmồ do, ai tĕ tơn đah tơrmồ ne; ai cau lơi tòmpìt ào 
bơdìh mê dê, kung lòi tĕ khai ai tơn ào dơlam sơl. 

30Cau lơi dan mơ mê, ai tĕ; cau lơi tòmpìt phan mê dê, gen bañ lùp wơl. 

31 Bol mê kòñ cau lơh bol mê in be lơi, gen kung lơh tĕ bol khai in behơ̆ sơl. 

32Dilah bol mê kòñ gơboh di cau kòñ gơboh di bol mê, gen gơs bơta lơngai lơi 
taih? Bơh cau glài kung kòñ gơboh di cau kòñ gơboh he sơl. 

33Dilah bol mê lơh bơta niam di cau lơh bơta niam bol mê in, gen gơs bơta niam 
lơi taih? Bơh cau glài kung lơh behơ̆ sơl. 

34Dilah bol mê ai cau in càn mơ kơp kòñ ai wơl, gen gơs bơta nđàc lơi taih? Cau 
glài kung ai cau glài in càn, tồ ai wơl kàr hơ̆ sơl. 

35Mơya kòñ gơboh tĕ di ală cau sò tơm, lơh niam tĕ, ai càn tĕ mơ bañ kơp kòñ 
tơm wơl, gen phan ƀàn bol mê dê rơp la dờng mơ bol mê rơp lơh gơs kòn Bơtau 
Hơđang Rlau Jơh dê; bơh Kơnràñ la kơ̆ dơn gơwèt mơ ală cau ò kah bơta nđàc 
mơ ală cau iơh bơsak. 

36Kòñ nđàc tĕ be Bèp bol mê òs kòñ nđàc. 

37Bañ cahrña di cau lơi, gen bol mê rơp klàs bơta cahrña; bañ lơh nền glài cau 
lơi, gen bol mê rơp klàs bơta lơh nền glài; toh glài tĕ gen bol mê rơp geh toh 
glài. 

38Pà gòi tĕ, gen bol mê rơp geh cau pà wơl; bol khai rơp ai rnoas dờng, jeh, jơlềt 
rơnggô, bềng lìu, mơ tuh tòm ào jrùh bol mê dê. Bơh bol mê was cau in mơ rnoas 
lơi, gen cau kung rơp was wơl bol mê in mơ rnoas hơ̆ sơl.” 

39 Kơnràñ kung đơs mơ bol khai dô jơnau pơnyơu lah: “Cau jơngo rgơi tề lam 
cau jơngo sơl? Jơh bàr nă ò di dùh bal tòm trồm tơrluh ơ? 

40 Cau bơtê ò lin rlau mơ cau bơto, mơya dilah cau bơtê geh bơto wil tơl gen 
rơp be cau bơto. 

41Ñchi bơh tài mê sền gŏ thul tòm mat oh mi mê dê, mơ ò gŏ ròc dra tòm mat 
mê taih? 

42Mbe mê rgơi đơs mơ oh mi mê dê lah: ‘Ơ bi, ai añ in tă thul bơh di mat bi,’ mơ 
să tòm mê ò gŏ ròc dra tòm mat mê ơ? Ơ cau ma blac, lài ngan tă tĕ ròc dra bơh 
di mat mê, gen sồng gŏ loh làng nàng tă thul bơh di mat oh mi mê dê. 

43Ò gơs chi niam mơ gơlik plai iơh, kung ò gơs chi iơh mơ gơlik plai niam. 

44 Bơh sền plai gen git chi. Cau ò di pic plai chi ƀal di tòm lò, kung ò pic plai ño 
di tòm lò kuh sơl. 

45 Cau lơbơn niam bơh bơta niam tòm nùs mơ tơlik bơta niam, cau iơh bơsak 
bơh bơta iơh bơsak tòm nùs mơ tơlik bơta iơh bơsak, bơh jat bơta bềng lìu tòm 
nùs gen sồng bơr đơs tơlik. 

46Ñchi bơh tài bol mê hòi sơnđan Añ la ‘Yàng, Yàng!’ mơ ò lơh jat jơnau Añ sồr 
taih? 

47Añ rơp sơnio bol mê in git cau lơi lòt tus hơ Añ, iat jơnau Añ mơ lơh jat, la 
tòm toh be ñcau. 

48Cau hơ̆ ndròm be cau ne bơt hìu, tò jrô, bơt mơnàng hơđang lŭ klềr; tòm tŭ 
dà tih ngơr, gơhòr jroh tus di hìu hơ̆, kung ò geh wañ lơnggơh, bơh neh bơt 
bơtào kơ̆ cê. 

49Mơya cau lơi iat jơnau Añ mơ ò lơh jat, gen ndròm be cau ne bơt hìu hơđang 
tiah ò gơs mơnàng; dà hòr jroh tus di hìu hơ̆, gen tơrlah mo, bơta roh rui la 
dờng ngan.” 

Luka 7 

Bơta dòn cau at dô rhiang ling tòm Kapenaum 
(Mathiơ 8:5-13) 

1Dơ̆ Yàng Jesu đơs jơh ală jơnau hơ̆ làng bol in iat rau, gen Kơnràñ mut tòm 
Kapenaum. 

2Gơs dô nă cau dĭ gơna kòñ gơboh cau at dô rhiang ling dê kòp mòr chơt. 

3Dơ̆ khai kơno pơnro bơh Yàng Jesu, gen sồr ală cau kwang kra làng bol Juda dê 
lòt dan mơ Kơnràñ tus sơmbòi cau dĭ gơna khai in. 

4Tŭ bol khai tus hơ Yàng Jesu, gen dan rac ròc lah: “Cau kwang hơ̆ la di pal nàng 
ồng in dong kòl, 

5bơh khai kòñ gơboh di làng bol he dê, mơ să tòm khai neh bơt bơtào hìu jum 
bol he in.” 

6Gen Yàng Jesu lòt bal mơ bol khai. Tòm tŭ ò ngài bơh hìu, cau at dô rhiang ling 
sồr oh mi bơyô lòt kơp Kơnràñ mơ đơs lah: “Ơ Yàng, añ ò khin lơh pơnjê 
Kơnràñ, bơh añ ò di pal nàng Kơnràñ mut tòm hìu añ, 

7gen tàng añ kung kơlôi lah să tòm añ ò di pal nàng tus hơ Kơnràñ. Mơya dan 
Kơnràñ đơs dô jơnau, gen cau dĭ gơna añ jê rơp geh bòi. 

8Bơh añ kung ơm hơđơm gơnoar cau ndai dê, kung gơs ală cau ling ơm hơđơm 
gơnoar añ jê. Añ sồr cau do: ‘Lòt tĕ,’ gen khai lòt; sồr cau ne: ‘Tus tĕ,’ gen khai 
tus; mơ sồr cau dĭ gơna añ: ‘Lơh tĕ broă do,’ gen khai lơh.” 

9Yàng Jesu kơno ală jơnau hơ̆, gen ai lơh krơi bơh khai, mơ wơlke đơs mơ mpồl 
làng bol lòt jat Kơnràñ lah: “Añ đơs mơ bol mê, bulah tòm làng bol Israel Añ 
kung òhềt gŏ bơta dòn dờng be do.” 

10Ală cau neh geh sồr lòt rê hìu, gŏ cau dĭ gơna neh bòi rau. 

Yàng Jesu hòi cau pơnu ƀòn Nain kis Wơl 
11Tơnơ̆ mơ hơ̆ dô êt jŏ, tòm tŭ Yàng Jesu lòt tus hơ ƀòn dờng ne sơnđan la Nain, 
gơs ală cau bơtê mơ mpồl làng bol oă lòt bal mơ Kơnràñ. 

12Dơ̆ neh tus rềp di mpồng ƀòn dờng, ne, cau tùng tơlik dô nă cau chơt, la kòn 
klau dô nă mè khai dê, la ùr bơnrau; gơs oă cau tòm ƀòn dờng lòt bal mơ khai. 

13Yàng gŏ cau ùr hơ̆ gen gơs nùs nđàc sơngit mơ đơs lah: “Bañ ñìm.” 

14Gen Kơnràñ tus rềp, ƀư di bòng ƀồc, gen ală cau tùng dơh wơl. Mơ Kơnràñ 
đơs lah: “Ơ cau pơnu, Añ sồr mê guh tĕ.” 

15Chòp cau chơt guh mo mơ sơntòm đơs. Gen Kơnràñ jào khai mè khai in. 

16Jơh tơl nă gơlơh rngòt rngơt, jòng ro Yàng Tom Trồ mơ đơs lah: “Gơs cau 
gơnoar hwơr dờng tơngguh digùl bol he, mơ Yàng Tom Trồ neh tus còp làng 
bol Kơnràñ dê.” 

17Jơnau do pơnro làm Jude mơ jơh tiah gùt dar. 

Jang Ƀaptis sồr cau lùp Yàng Jesu 
(Mathiơ 11:2-19) 

18Ală cau bơtê Jang dê yal jơh ală jơnau hơ̆ khai in. 

19Gen Jang hòi bàr nă cau bơtê khai dê sồr lòt tus hơ Yàng mơ đơs lah: “Ồng la 
Bơtau pal tus, hala bol hi pal gơn Bơtau ndai taih?” 

20Tòm tŭ bàr nă cau bơtê tus hơ Yàng Jesu, gen đơs lah: “Jang Ƀaptis sồr bol hi 
tus lùp ồng: ‘Ồng la Bơtau pal tus, hala bol hi pal gơn Bơtau ndai taih?’” 

21Mơ tai, tòm tŭ hơ̆ Yàng Jesu sơmbòi oă cau kòp jê pluh plàng, gơkòl cà lơh, mơ 
oă cau jơngo geh àng. 

22 Kơnràñ ho lah: “Rê tĕ yal Jang in ală bơta bol mê neh gŏ mơ kơno: cau jơngo 
gơs àng, cau kwet gơlte gơs lòt, cau dun gơs goh, cau tĭ gơs klo, cau chơt gơs kis 
wơl, mơ cau rƀah lơòi gơs kơno bơto yal Jơnau Niam. 

23Lơngai cau lơi in ò gơtup tìs tài bơh Añ!” 

24Dơ̆ ală cau kong sồr Jang dê neh lik lòt rau, Yàng Jesu đơs mơ mpồl làng bol 
bơh Jang lah: “Ñchi bol mê neh lik sền tòm ƀlàng bràs taih? Sền tòm proh gơs 
càl tơnwañ ơ? 

25Hala ñchi bol mê lik sền taih? Sền cau soh ào bài lơbơn ơ? Ne, ală cau soh ào 
hàng mơnĕ ryŭ ryơm mơ ngui sa pròng preh gen ơm lơngap lơngai tòm gơlang 
bơtau. 

26Behơ̆ gen ñchi bol mê lik sền taih? Sền cau gơnoar hwơr ơ? Ngan Añ đơs mơ 
bol mê, kung lin rlau mơ cau gơnoar hwơr tai sơl. 

27 Bơh cau hơ̆ mơ gơs cih lah: ‘Do, Añ sồr cau kong sồr Añ jê lòt tus di đap mê, 
La cau rơp wàs gùng lài mê in.’ 

28Añ đơs mơ bol mê, tòm ală cau deh bơh cau ùr, ò gơs cau lơi dờng rlau mơ 
Jang; mơya cau dềt rlau jơh tòm lơgar Yàng Tom Trồ la dờng rlau mơ khai.” 

29 Jơh làng bol bal mơ ală cau dar dia neh gơs ƀaptem Jang dê kơno Kơnràñ đơs 
gen kòp Yàng Tom Trồ la song ring. 

30Mơya ală cau Pharisi mơ ală cau bơto bơta boh lam ò kòñ Jang lơh ƀaptem, 
gen ò dòp bơta lơh nền Yàng Tom Trồ dê ơn is bol khai in. 

31“Behơ̆ Añ pơndròm cau rài do mơ ñchi, bol khai dròm be ñcau taih? 

32Bol khai be ală cau kơnòm nggui tòm drà, hòi driau bal lah: ‘Bol hi neh uh 
kơwào bol mê in, mơya bol mê ò tòmya; bol hi neh pơt wòl mơya bol mê ò ñìm 
rac.’ 

33Bơh Jang Ƀaptis neh tus ò sa piang lă, ò ñô tơrnòm, gen bol mê đơs lah: ‘Khai 
gơkòl cà lơh.’ 

34Kòn Mơnus tus sa mơ ñô, gen bol mê đơs lah: ‘Ne khai la cau jròk sa jròk ñô, 
oh mi bơyô mơ ală cau dar dia mơ ală cau glài!’ 

35Behơ̆ bơta jak chài geh kòp la song ring kơnòm di kòn sau bơta jak chài dê.” 

Cau ùr tìs glài geh toh 
36Gơs dô nă cau Pharisi jà Yàng Jesu sào bal mơ khai. Gen Kơnràñ mut tòm hìu 
cau Pharisi hơ̆ mơ nggui sào. 

37 Ne, gơs dô nă cau ùr tìs glài ơm tòm ƀòn dờng hơ̆, git Kơnràñ ơm nggui sào 
tòm hìu cau Pharisi, gen cèng dô nơm gri mơ lŭ màng gơs ƀô bơlhu, 

38ơm ntào đah ngkòi di jơng Kơnràñ mơ ñìm, dà mat hòr sùh jơng Kơnràñ, gen 
khai ai sŏ mơ jùt, cum jơng Kơnràñ, mơ bong mơñà ƀô sơl. 

39Cau Pharisi neh jà Kơnràñ gŏ behơ̆ gen kơlôi òm lah: “Dilah cau do la cau 
gơnoar hwơr gen git cau ùr ƀư dê să khai la ñcau mơ la cau mbe lơi, bơh khai 
la cau glài.” 

40Yàng Jesu ai jơnau đơs mơ cau Pharisi lah: “Ơ Simôn, Añ gơs jơnau đơs mơ 
mê.” Khai đơs lah: “Ơ cau Bơto, dan kư̆ đơs.” 

41“Cau tòm ne gơs bàr nă cau kòl dồs; cau do dồs pram rhiang dơnie, cau ne 
dồs pram jơt. 

42Bơh bol khai ò gơs phan lơi nàng tơm dồs, gen cau tòmlòi tơn dồs jơh bàr nă 
bol khai in. Tòm bàr nă cau hơ̆, ñcau kòñ gơboh di cau tòm rlau taih?” 

43Simôn ho lah: “Añ kơlôi la cau geh sang dồs oă rlau.” Kơnràñ đơs lah: “Mê 
kơlôi hơ̆ la di.” 

44Gen Kơnràñ wơlke hơ cau ùr, đơs mơ Simôn lah: “Mê gŏ cau ùr do sơl? Añ 
mut tòm hìu mê, mê ò ai dà rào jơng, mơya khai ai dà mat lơh sùh jơng Añ mơ 
ai sŏ jùt sơl. 

45Mê ò cum Añ, mơya bơh di tŭ Añ mut tòm hìu mê gen khai cum jơng Añ ò 
dơh. 

46Mê ò bong mơñà di bồ Añ, mơya khai ngui mơñà ƀô bơlhu bong di jơng Añ. 

47Behơ̆ gen, Añ đơs mơ mê, tồi glài khai gơs oă kung geh toh jơh, bơh khai kòñ 
gơboh oă; mơya cau geh toh dô êt, gen kòñ gơboh dô êt.” 

48Kơnràñ đơs mơ cau ùr lah: “Tồi glài ai dê neh geh toh rau.” 

49Ală cau nggui sào bal mơ Kơnràñ đơs is lah: “Cau do la ñcau mơ gơs gơnoar 
toh glài taih?” 

50Mơya Kơnràñ đơs mơ cau ùr lah: “Bơta dòn ai neh dong klàs ai; rê tĕ lơngap 
lơngai.” 

Luka 8 

Ală cau ùr la cau bơtê 
1Tơnơ̆ mơ hơ̆ dô êt jŏ, Yàng Jesu lòt làm bơh ƀòn dờng do tus hơ ƀòn dờng ne, 
ƀòn do tus hơ ƀòn dă, bơto tơnggit mơ bơto yal Jơnau Niam lơgar Yàng Tom 
Trồ dê. Gơs jơt bàr nă cau bơtê lòt bal mơ Kơnràñ, 

2 bal mơ ală cau ùr neh geh sơmbòi klàs bơh cà mơ bơta kòp jê, hơ̆ la Mari 
sơnđan la Madơlen gơs poh nơm cà neh lik bơh di khai. 

3Jana bau ùr Cusa, la cau at bồ hìu Herôt dê, Susan, mơ oă cau ndai, la ală cau 
neh ngui phan mơna bol khai dê nàng duh broă Kơnràñ. 

Pơnyơu bơh cau sih gar 
(Mathiơ 13:1-23; Mak 4:1-20) 

4Tòm tŭ gơs mpồl làng bol oă pơjum bal mơ ală cau bơh ală ƀòn dờng lòt tus hơ 
Kơnràñ, gen Kơnràñ ngui jơnau pơnyơu mơ đơs lah: 

5“Cau sih gar lik lòt nàng sih gar sơntìl khai dê. Tòm tŭ sih, gơs gar rung di gah 
gùng, gơtìp cau jă, mơ gơs sềm trồ sa jơh. 

6Gar ƀà rung dê lŭ, gơ rơp hòn gen ro mo tài bơh ù ò tơl sùh. 

7Gar ƀà tai rung di tòm lò, lò hòn bal mơ gơ, lơh gơrềt jơh. 

8Gar tai rung di ù niam gen gơhòn, gơlik plai dô rhiang.” Dơ̆ Yàng Jesu đơs ală 
jơnau hơ̆ rau, gen Kơnràñ hòi dờng lah: “Cau lơi gơs tồr nàng iat, gen iat tĕ!” 

Yal gơtha jơnau pơnyơu 
(Mathiơ 13:10-17; Mak 4:10-12) 

9Ală cau bơtê lùp Kơnràñ bơh jơnau pơnyơu hơ̆ la ñchi. 

10 Kơnràñ đơs lah: “Neh ai bol mê in git ală bơta ndơp ndơr lơgar Yàng Tom Trồ 
dê, mơya gơwèt mơ ală cau ndai gen ngui jơnau pơnyơu, nàng bol khai in sền 
mơ ò gŏ, kơno mơ ò git wă. 

11Mơ tai, pơnyơu hơ̆ la be do: Gar sơntìl la jơnau Yàng Tom Trồ dê. 

12Ală gar rung di gah gùng la ală cau neh kơno jơnau Yàng, gen cà ràk tus tòmpìt 
jơnau hơ̆ bơh di nùs bol khai, rngòt bol khai dòn mơ geh dong klàs mòn. 

13Ală gar rung di lŭ la ală cau kơno jơnau Yàng, gen hòn chò dòp mo; mơya bol 
khai ò gơs ryas, mìng dòn ing lơm, dơ̆ gơtìp bơta gơlòng bòl glar ơniai gen 
gơtơnruc mo. 

14Gar sơntìl rung di tòm lò la ală cau neh kơno jơnau, gen lòi bơta kơlôi rcang, 
pas sơm, chò hòp rài do lơh gơrềt, gen ò dờng. 

15Ai gar sơntìl ơm di ù niam la ală cau kơno jơnau Yàng, gen ai nùs song mơ 
lơbơn niam nàng prap gàr, ơt ơl mơ gơlik plai. 

16 Ò gơs cau lơi chu đèng mơ ai phan drup wơl, hala ơn hơđơm cơnòng bic, 
mơya ơn hơđang jơng đèng, tồ ală cau lơi mut gen gŏ bơta àng. 

17 Bơh ò gơs bơta lơi pồn mơ ò gơ pò tơlik, kung ò gơs broă lơi ndơp mơ ò geh 
git mơ ò gơtơlik loh làng. 

18 Behơ̆ kơrhia tĕ tòm bơta iat bol mê dê, bơh cau lơi gơs, rơp geh bơtơl tai; ai 
cau lơi ò gơs, bulah bơta khai tồnlah khai neh gơs, kung rơp gơkòl tă tơlik tơn.” 

Mè mơ oh mi Yàng Jesu dê 
(Mathiơ 12:46-50; Mak 3:31-35) 

19Mè mơ oh mi Yàng Jesu dê lòt tus, mơya tài bơh mpồl làng bol gen ò rgơi tus 
rềp hơ Kơnràñ. 

20Gơs cau yal mơ Kơnràñ lah: “Mè mơ oh mi ồng dê ơm ntào đah bơdìh, kòñ tìp 
ồng.” 

21Mơya Kơnràñ ho mơ bol khai lah: “Mè Añ mơ oh mi Añ jê hơ̆ la ală cau kơno 
jơnau Yàng Tom Trồ dê mơ lơh jat.” 

Yàng Jesu sồr càl rbut ơm mŏ mŏ 
(Mathiơ 8:23-27; Mak 4:35-41) 

22Dô ngai ne Kơnràñ mut tòm ơhò bal mơ ală cau bơtê mơ sồr lah: “Bol he tiă lă 
đah ne tơnau dờng.” Gen bol khai wàs ơhò lòt. 

23Tòm tŭ ơhò gam tiă dà gen Kơnràñ bic lơhă. Nisơna gơs càl rbut khồm druh 
tòm tơnau dờng, dà mut mòr bềng ơhò, sơbơng rơng ngan. 

24Ală cau bơtê tus pơrlai Kơnràñ mơ đơs lah: “Ơ Kơnràñ, ơ Kơnràñ do bol he 
mòr chơt roh!” Kơnràñ kah rngal, lah pơrhơng càl mơ ryà lơnggac dàlềng, gen 
gơ thit mo, ring drik. 

25Gen Kơnràñ đơs mơ bol khai lah: “Ntềng đah bơta dòn bol mê dê taih?” Bol 
khai rngòt rngơt ngan, ai lơh krơi đơs bal mơ gơp lah: “Behơ̆ cau do la ñcau, mơ 
kung rgơi lơh càl mơ ryà dà in dòn bơr khai dê taih?” 

Yàng Jesu sơmbòi cau Jerase klàs cà lơh 
(Mathiơ 8:28-34; Mak 5:1-20) 

26Gen Yàng Jesu mơ ală cau bơtê dah tòm lơgar làng bol Jerase dê, tòm toh mơ 
Galile. 

27Dơ̆ Kơnràñ guh di gah dà, gơs dô nă cau cà lơh tòm ƀòn dờng hơ̆ lik kơp 
Kơnràñ; neh jŏ rau khai ò soh ồi ào, ò ơm tòm hìu, mơya ơm di tiah bơtô ƀồc. 

28Dơ̆ cau hơ̆ gŏ Yàng Jesu, gen hòi driau, tơmbic să di đap Kơnràñ mơ đơs lah: 
“Ơ Yàng Jesu, Kòn Yàng Tom Trồ Hơđang Rlau Jơh, digùl añ mơ Kơnràñ gơs ñchi 
jơnau taih? Añ rac dan mơ Kơnràñ bañ lơh bòl glar di añ.” 

29Bơh Kơnràñ neh sồr cà hơ̆ pal lik bơh di khai. Tài bơh oă dơ̆ cà hơ̆ neh mut 
mơ rồn bơklơn khai, gen khai kòl cau cap mơ che sreng mơ tơndò gơsàng nàng 
sền gàr, mơ khai gơltac sreng mơ dơrpă gơsàng, mơ cà bơtrơh tơlik khai tòm 
ƀlàng bràs. 

30Gen Yàng Jesu lùp khai lah: “Ñchi sơnđan mat mê taih?” Khai ho lah: “Mpồl 
ling,” bơh gơs oă cà mut tòm khai. 

31Ală cà hơ̆ rac dan mơ Kơnràñ bañ bơtrơh bol gơ mù tòm brong jrô hùt hung. 

32Mơ tai, tềng hơ̆ gơs dô mpồl sur oă ngan ơm sa hơđang mơnơm. Ală cà rac 
dan mơ Kơnràñ ai bol gơ in mut tòm mpồl sur hơ̆. Gen Kơnràñ ai gơnoar bol gơ 
in. 

33Gen ală cà lik bơh di cau hơ̆, mơ mut tòm mpồl sur; mpồl sur bơh kơh ntoat 
ntruñ tòm tơnau dờng, dà bŭ chơt jơh. 

34Ală cau ê sur gŏ bơta hơ̆, gen ntoat dô jơh, mơ yal wơl jơnau hơ̆ tòm ƀòn dờng 
mơ ƀòn dềt. 

35Làng bol lik lòt nàng sền bơta pa gơlik gơs hơ̆. Dơ̆ bol khai lòt tus hơ Yàng 
Jesu, gŏ cau gơs ală cà pa lik hơ̆, ơm nggui di jơng Yàng Jesu, soh ồi ào, dơngoh 
jak niam be òs, gen rngòt rngơt ngan. 

36Ală cau neh gŏ broă hơ̆ yal wơl jơh tơl nă cau in mbe gơlơh cau cà lơh geh 
sơmbòi. 

37Jơh làng bol làm gùt lơgar Jerase dan Kơnràñ lik bơh di bol khai, bơh bol khai 
rngòt rngơt oă ngan. Kơnràñ mut tòm ơhò mơ rê. 

38Cau gơs ală cà pa lik hơ̆ dan lòt bal mơ Kơnràñ, mơya Kơnràñ sồr khai rê, mơ 
lah: 

39“Rê tĕ hơ hìu mê, yal wơl bơta dờng ò git nđò mơ Yàng Tom Trồ neh lơh mê 
in.” Gen khai rê, yal làm jơh ƀòn dờng bơta dờng ò git nđò mơ Yàng Jesu neh 
lơh khai in. 

Yàng Jesu hòi kòn ùr Jeru kis wơl mơ cau ùr pìng mhàm 
(Mathiơ 9:18-26; Mak 5:21-43) 

40Tòm tŭ Yàng Jesu rê wơl, mpồl làng bol wă rò Kơnràñ, tài bơh cau lơi kung 
kơp gơn Kơnràñ. 

41Ne, gơs dô nă cau sơnđan la Jeru, cau at bồ hìu jum, lòt tus tơmbic să di jơng 
Yàng Jesu, rac dan Kơnràñ mut tòm hìu khai, 

42bơh khai gơs mìng dô nă kòn ùr pơgap jơt bàr sơnam, mòr chơt. Tòm tŭ 
Kơnràñ lòt gen làng bol ntềt di Kơnràñ. 

43Mơ tai, gơs dô nă cau ùr kòp pìng mhàm neh jơt bàr nam rau, neh roh jơh 
phan mơna ai cau gơnoar sơnơm in, mơya ò gơs cau lơi rgơi sơmbòi. 

44Khai tus bơh ngkòi ƀư di tiang ào Kơnràñ, tŭ hơ̆ mo mhàm ò pìng tai. 

45Gen Yàng Jesu lùp lah: “Ñcau neh ƀư di Añ taih?” Cau lơi kung đơs ò git, gen 
Pier mơ oh mi lòt bal đơs lah: “Ơ Kơnràñ, mpồl làng bol oă gơrwàng mơ ntềt di 
Kơnràñ.” 

46Mơya Yàng Jesu đơs lah: “Ngan gơs cau neh ƀư di Añ, bơh Añ git gơs gơnap 
gơnoar neh lik bơh Añ.” 

47Cau ùr hơ̆ git khai ò rgơi pồn să tai, gen rơm să, tus tơmbic să di đap Kơnràñ, 
yal tơlik tài bơh ñchi khai neh ƀư di Kơnràñ mơ mbe lơi khai geh bòi mo; gơs 
jơh làng bol kơno lơm. 

48Gen Kơnràñ đơs mơ khai lah: “Ơ kòn ùr, bơta dòn ai dê neh sơmbòi ai; rê tĕ 
lơngap lơngai.” 

49Tòm tŭ Kơnràñ gam đơs, gen gơs cau tus bơh hìu cau at bồ hìu jum đơs lah: 
“Kòn ùr ồng neh chơt rau, bañ lơh tơmbòl Cau Bơto tai.” 

50Mơya Yàng Jesu kơno behơ̆ gen đơs mơ khai lah: “Bañ rngòt, mìng dòn lơm, 
gen kòn ùr mê dê rơp geh sơmbòi.” 

51Dơ̆ neh tus di hìu, gen Kơnràñ ò ai cau lơi in mut bal, mìng Pier, Jang, Jakơ 
mơ mè bèp kòn ùr hơ̆. 

52Cau lơi kung ñìm rac tur ntơh bơh kòn hơ̆. Mơya Kơnràñ sồr lah: “Bañ ñìm, 
kòn ùr do ò chơt ò, mơya khai bic lơhă gơ dê.” 

53Bol hơ̆ git khai neh chơt ngan rau, gen dơñŏ tơnhial di Kơnràñ. 

54Mơya Kơnràñ at di tê kòn ùr mơ hòi lah: “Ơ kòn ùr, guh tĕ.” 

55Hwềng khai mut wơl, khai ñă ntào mo, gen Kơnràñ sồr ai khai in sa. 

56Mè bèp khai ai lơh crih crài ngan, mơya Kơnràñ sồr bol khai bañ yal cau lơi 
in bơta neh gơlik gơs. 

Luka 9 

Yàng Jesu sồr jơt bàr nă cau bơtê 
(Mathiơ 10:5-15; Mak 6:7-13) 

1Yàng Jesu hòi jơt bàr nă cau bơtê pơjum bal, ai bol khai in gơnap gơnoar mơ 
gơnoar pràn nàng bơtrơh ală cà mơ sơmbòi ală bơta kòp jê, 

2mơ sồr bol khai lik lòt bơto yal bơh lơgar Yàng Tom Trồ, mơ sơmbòi ală cau 
kòp jê. 

3 Kơnràñ sồr bol khai lah: “Tòm tŭ lòt gùng bañ cèng phan lơi, gai jra hala 
kơldung hala piang lă, hala jền priă; kung bañ cèng bàr blah ào sơl. 

4Tòm tŭ bol mê mut tòm hìu lơi, kư̆ ơm tĕ tềng hơ̆, jơl tus di tŭ lik bơh ƀòn hơ̆. 

5Dilah cau lơi ò wă rò bol mê, gen tòm tŭ lik bơh ƀòn dờng hơ̆, rtuh tĕ thul bơh 
di jơng bol mê nàng lơh cơng pơrlơ̆ di bol khai.” 

6Gen ală cau bơtê lik lòt làm ală ƀòn, bơto yal Jơnau Niam mơ sơmbòi kòp jê 
tòm làm bă tiah. 

Bơta rngòt bơtau Herôt dê 
7 Mơ tai, bơtau Herôt at bồ kơnhwàl Galile kơno ală broă neh gơlik gơs gen ò 
suk ơm ngan, bơh cau ƀà đơs lah: Hơ̆ la Jang neh kis wơl bơh bơta chơt; 

8cau ƀà tai yal lah: Eli neh tơlik să; cau ndai đơs lah: Hơ̆ la dô nă tòm ală cau 
gơnoar hwơr yau òr neh kis wơl. 

9Ai Herôt đơs lah: “Añ neh koh ngko Jang rau; mơya cau do la ñcau mơ añ neh 
kơno ală broă behơ̆ taih?” Gen khai jòi gùng nàng tìp Kơnràñ. 

Yàng Jesu lơh piang lă gơlik gơs oă 
(Mathiơ 14:13-21; Mak 6:30-44; Jang 6:1-14) 

10Ală cau gơnoar bơto dờng rê wơl yal mơ Yàng Jesu ală broă bol khai neh lơh. 
Gen Kơnràñ lam bol khai lòt is bal mơ Kơnràñ tus hơ ƀòn dờng ne sơnđan la 
Betsaida. 

11Mơya mpồl làng bol git behơ̆ gen lòt jat. Kơnràñ wă rò bol khai, tòmbơhbơr, 
mơ bơto bol khai in bơh lơgar Yàng Tom Trồ, mơ sơmbòi ală cau pal càng geh 
sơmbòi. 

12Dơ̆ trồ mòr mang, jơt bàr nă cau bơtê tus đơs mơ Kơnràñ lah: “Dan ai mpồl 
làng bol in rê, nàng bol khai mut tòm ală ƀòn mơ ƀòn dềt gùt dar tồ ơm mơ jòi 
phan sa; bơh bol he ơm tềng do la tiah ngềt ngơt.” 

13Mơya Kơnràñ đơs lah: “Să tòm bol mê ai tĕ bol khai in sa.” Ală cau bơtê ho lah: 
“bol he gơs mìng pram nơm piang lă mơ bàr nơm ka lơm. Kơnràñ kòñ bol he lòt 
rwat phan sa jơh làng bol do in sơl?” 

14Bơh bol khai gơs pơgap pram rbô nă cau klau. Gen Kơnràñ đơs mơ ală cau 
bơtê lah: “Sồr tĕ bol khai nggui jat sèng, dô sèng pơgap pram jơt.” 

15Bol khai lơh jat jơnau, sồr jơh tơl nă nggui. 

16Gen Kơnràñ ai pram nơm piang lă mơ bàr nơm ka hơ̆, tơnggòr hơ trồ, ai 
lơngai, dơrkă, mơ tong ală cau bơtê in nàng tòmpà mpồl làng bol in sa. 

17Bol khai sa, cau lơi kung hòm lơm. Bol khai dòñ ală pet piang lă tơngkah geh 
bềng jơt bàr bài. 

Pier yal tơlik Yàng Jesu la Bơtau Krist 
(Mathiơ 16:13-19; Mak 8:27-29) 

18Tòm tŭ Yàng Jesu hòi dan is, ală cau bơtê tus ơm gùt dar Kơnràñ, gen Kơnràñ 
lùp bol khai lah: “Làng bol đơs Añ la ñcau taih?” 

19 Bol khai ho lah: “Cau do đơs la Jang Ƀaptis, mơya cau ƀà đơs la Eli; ai cau ndai 
tai đơs la dô nă tòm ală cau gơnoar hwơr yau òr kis wơl.” 

20 Kơnràñ lùp tai: “Ai bol mê gen đơs Añ la ñcau taih?” Pier ho lah: “Kơnràñ la 
Bơtau Krist Yàng Tom Trồ dê.” 

21Gen Kơnràñ bơkơŭ bol khai, sồr bañ yal bơta hơ̆ mơ cau lơi, 

22mơ lah: “Kòn Mơnus pal kong oă bơta bòl glar, kong ală cau kwang kra, ală 
cau gơnoar lam bồ ơn phan duh khoai, mơ ală cau bơto bơta boh lam sang lòi, 
mơ kong cau tơnchơt, gen tus di ngai pe geh kis wơl.” 

23 Chòp Kơnràñ đơs mơ tơl nă cau lah: “Dilah cau lơi kòñ jat Añ, gen pơndang 
sang tĕ să he, kòp ngai tui chi pơng he dê mơ jat Añ. 

24 Bơh cau lơi kòñ dong klàs bơta kis he dê gen gơ rơp roh, ai cau lơi tài bơh Añ 
mơ roh bơta kis he gen rơp geh dong klàs. 

25Bơh dilah cau lơi geh jơh dunnia mơ să tòm he gơkòl roh rui hala roh gơcoh, 
gen gơs ñchi kwơ cau hơ̆ in taih? 

26Bơh cau lơi ƀàssìl bơh Añ mơ jơnau Añ jê, gen Kòn Mơnus kung rơp ƀàssìl 
bơh cau hơ̆ tòm tŭ Kơnràñ tus tòm bơta gơklŏ Kơnràñ dê, Bèp dê, mơ ală cau 
gơnrơh sàng goh dê. 

27Añ đơs song mơ bol mê, tòm ală cau ntào tềng do ngan gơs cau rơp ò mut tòm 
bơta chơt lài mơ tŭ gŏ lơgar Yàng Tom Trồ.” 

Yàng Jesu srơh să 
(Mathiơ 17:1-8; Mak 9:2-8) 

28 Pơgap phàm ngai tơnơ̆ mơ tŭ đơs ală jơnau hơ̆, Yàng Jesu lam Pier, Jang mơ 
Jakơ guh bal mơ Kơnràñ hơđang mơnơm nàng hòi dan. 

29Tòm tŭ Kơnràñ hòi dan, muh mat Kơnràñ gơtòmgơl, ào Kơnràñ gơlik bò àng 
gơcrà lul. 

30Ne, gơs bàr nă cau tòmbơhbơr mơ Kơnràñ, hơ̆ la Môise mơ Eli. 

31Bol khai tơlik să tòm bơta gơklŏ, đơs bơh bơta chơt Kơnràñ dê mơ Kơnràñ 
rơp lơh wil tơl tòm Jerusalem. 

32Pier bal mơ oh mi bơyô khai dê gơdan bic siup siup ngan, mơya tòm tŭ kah 
rngal, gŏ bơta gơklŏ Kơnràñ dê mơ bàr nă cau ntào bal mơ Kơnràñ. 

33Dơ̆ bàr nă cau hơ̆ guh rê bơh di Yàng Jesu, gen Pier đơs mơ Kơnràñ lah: “Ơ 
Kơnràñ, bol he ơm tềng do la niam ngan. Lòi bol hi lơh pe nơm sàl, dô nơm 
Kơnràñ in, dô nơm Môise in, mơ dô nơm Eli in.” Mơya khai ò git khai đơs jơnau 
lơi. 

34Tòm tŭ khai gam đơs, gơs dô puk mhwal jơm gòm bol khai; mơ tòm tŭ mut 
tòm puk mhwal hơ̆ gen bol khai rngòt rngơt. 

35 Gơs jơnau bơh tòm mhwal đơs lah: “Do la Kòn kòñ gơboh Añ jê, cau geh sac 
rwah Añ jê iat tĕ Khai.” 

36Dơ̆ neh kơno ntas jơnau hơ̆, gen mìng gŏ Yàng Jesu ơm is dô nă. Tòm ală ngai 
hơ̆ ală cau bơtê ơm mŏ mŏ, bol khai ò yal wơl cau lơi in bơh bơta bol khai neh 
gŏ. 

Yàng Jesu sơmbòi cau kroă sơnrang 
(Mathiơ 17:14-18; Mak 9:14-27) 

37Ngai tơnơ̆, dơ̆ Yàng Jesu mơ ală cau bơtê mù bơh hơđang mơnơm, gơs mpồl 
làng bol oă tus tìp Kơnràñ. 

38Ne, gơs dô nă cau tòm mpồl làng bol hòi driau lah: “Ơ Cau Bơto, dan wèt sền 
di kòn klau añ jê, bơh la kòn dô nă añ jê. 

39Tŭ gơkòl cà lơh, nisơna khai hòi driau, cà sơntơt rơnggô khai, lơh gơlik 
kơmbuh bơr, sồt brơp gơklò làm să, gen gơ lòi ing khai, ò bài lòi tơn. 

40Añ neh dan ală cau bơtê Kơnràñ bơtrơh tơlik cà hơ̆, mơya bol khai ò rgơi 
bơtrơh.” 

41Yàng Jesu đơs lah: “Ơ jơi bơtiàn ò dòn mơ kơldang nùs ne, Añ ơm bal mơ bol 
mê mơ kong ơt di bol mê jơl tus di tŭ lơi taih? Lam tĕ kòn klau mê tus hơ do.” 

42Dơ̆ kòn klau lòt tus, cà sơrglơm khai, sơntơt rơnggô khai pràn ngan. Mơya 
Yàng Jesu lah pơrhơng cà, sơmbòi cau kơnòm hơ̆ mơ jào wơl bèp khai in. 

43Jơh tơl nă cau ai lơh crih crài ngan bơh gơnap gơnoar ryŭ ryơm Yàng Tom 
Trồ dê. 

Yàng Jesu yal lài bơh bơta chơt Kơnràñ dê 
(Mathiơ 17:22, 23; Mak 9:30-32) 

Tòm tŭ tơl nă cau ai lơh krơi bơh ală broă Kơnràñ neh lơh, gen Kơnràñ đơs mơ 
ală cau bơtê lah: 

44“Ai tĕ ală jơnau do mut tòm tồr bol mê: Kòn mơnus rơp gơkòl bơtào tòm tê 
cau sò tơm.” 

45Mơya bol khai ò git wă jơnau hơ̆, bơh gơ gam gơkòl pồn ndơp gen tàng bol 
khai ò git wă, mơ rngòt ò khin lùp Kơnràñ bơh jơnau đơs hơ̆. 

Bơta dờng màng ngan 
(Mathiơ 18:1-5; Mak 9:33-40) 

46 Digùl ală cau bơtê gơlik dô bơta tòm pơndang bal bơh ñcau tòm bol khai la 
dờng màng rlau. 

47Mơya Yàng Jesu git bơta kơlôi tòm nùs bol khai dê, gen cèng dô nă kòn dềt ơn 
di gah Kơnràñ, 

48 mơ đơs mơ bol khai lah: “Dilah cau lơi bơh sơnđan Añ mơ wă rò kòn dềt do, 
hơ̆ la wă rò Añ; ai cau lơi wă rò Añ hơ̆ la wă rò Bơtau neh sồr Añ lòt tus. Bơh 
cau lơi dềt rhền rlau jơh digùl bol mê, hơ̆ la cau dờng rlau jơh.” 

49Jang đơs lah: “Ơ Kơnràñ, bol hi neh gŏ dô nă cau ai sơnđan Kơnràñ nàng 
bơtrơh cà, gen bol hi bơkơŭ khai tài bơh khai ò lòt bal mơ bol he.” 

50Mơya Yàng Jesu đơs lah: “Bañ bơkơŭ khai, bơh cau lơi ò tòmdră mơ bol mê 
hơ̆ la tòmsòr mơ bol mê.” 

Yàng Jesu guh hơ Jerusalem 
(9:51 – 19:28) 

Yàng Jesu tòm lơgar Samari 
51Tòm tŭ neh mòr tus di tơngai Yàng Jesu geh rò guh rê hơđang trồ, gen Kơnràñ 
lơh nền lòt hơ Jerusalem, 

52mơ sồr ală cau kong sồr lòt lài mơ Kơnràñ. Bol khai mut tòm dô nơm ƀòn cau 
Samari dê nàng rcang ală bơta Kơnràñ in; 

53mơya làng bol Samari ò wă rò Kơnràñ, bơh Kơnràñ neh lơh nền lòt hơ 
Jerusalem. 

54 Cau bơtê Kơnràñ dê la Jakơ mơ Jang gŏ behơ̆ gen đơs lah: “Ơ Yàng, Kơnràñ 
kòñ bol hi sồr ồs mù bơh đang trồ tơnroh bol khai sơl?” 

55Mơya Yàng Jesu wơlke lah pơrhơng bol khai; [lah: “Bol mê ò git hwềng lơi 
gơchồl bol mê đơs behơ̆.”] 

56Bơh Kòn Mơnus ò di lòt tus nàng tơnroh bơta kis cau, mơya nàng dong klàs. 
Lồc behơ̆ bol khai lòt tus hơ ƀòn ndai. 

Bơyai bơh bơta jat Yàng 
(Mathiơ 8:19-22) 

57Tòm tŭ lòt gùng, gơs cau đơs mơ Kơnràñ lah: “Kơnràñ lòt tiah lơi añ rơp lòt 
jat tềng hơ̆.” 

58Yàng Jesu đơs lah: “Pì gơs trồm, sềm gơs rsòn, mơya Kòn Mơnus ò gơs tiah 
gòl bồ.” 

59Kơnràñ đơs mơ cau ndai lah: “Lòt tĕ jat Añ.” Cau hơ̆ ho lah: “Ơ Yàng, dan ai Añ 
in rê tơp bèp añ lài.” 

60Mơya Kơnràñ đơs lah: “Lòi tĕ cau chơt tơp cau chơt bol khai dê; ai mê lòt tĕ 
bơto yal bơh lơgar Yàng Tom Trồ.” 

61 Cau ndai tai đơs lah: “Ơ Yàng, añ rơp jat Kơnràñ, mơya dan ai añ in rê 
tơngac cau tòm hìu lài.” 

62Mơya Yàng Jesu đơs lah: “Cau lơi neh ai tê at ngal mơ gam wơlke tơnơ̆ la ò di 
pal mơ lơgar Yàng Tom Trồ.” 

Luka 10 

Yàng Jesu sồr poh jơt nă cau bơtê 
1Tơnơ̆ mơ ală broă hơ̆ Yàng sac rwah poh jơt nă cau bơtê ndai, sồr lòt dô yô dô 
yô lài mơ Kơnràñ, mut tòm ală ƀòn dờng mơ ală tiah mơ să tòm Kơnràñ rơp lòt 
tus. 

2 Kơnràñ đơs mơ bol khai lah: “Kơnhai toès la dờng, mơya cau toès la dô êt. 
Behơ̆ hòi dan tĕ mơ Yàng kơnhai toès sồr ală cau toès lòt tus hơ kơnhai toès 
Kơnràñ dê. 

3 Lik lòt tĕ; do, Añ sồr bol mê lòt ò gơkrơi be ală belàt kòn ơm digùl ală so rhau. 

4 Bañ cèng kơldung priă, kơldung phan, gơltau jă, mơ kung bañ lùp còp să cau 
rò gùng. 

5Tòm tŭ bol mê mut tòm hìu lơi, sơnròp ngan đơs tĕ: ‘Lơngap lơngai hìu do in!’ 

6Dilah tềng hơ̆ gơs cau di pal dòp bơta lơngap lơngai, gen bơta lơngap lơngai 
bol mê neh ai rơp ơm mơ cau; dilah ò behơ̆, gơ rơp rê wơl hơ bol mê. 

7 Kư̆ ơm tĕ tòm hìu hơ̆, sa mơ hùc phan lơi bol khai ai, bơh cau kong bòl glar lơh 
broă gen di pal geh jền tơngai khai dê; bañ lòt bơh hìu do tus hơ hìu ne. 

8Dilah bol mê mut tòm ƀòn dờng lơi mơ gơs cau wă rò bol mê, sa tĕ phan lơi bol 
khai yò bol mê in. 

9Kung sơmbòi tĕ cau kòp jê tềng hơ̆, mơ đơs mơ bol khai lah: ‘Lơgar Yàng Tom 
Trồ neh tus rềp mơ bol mê.’ 

10 Mơya tòm tŭ bol mê mut tòm ƀòn dờng lơi mơ bol khai ò wă rò bol mê, lik tĕ 
tòm gùng mơ đơs lah: 

11‘Tus di thul ƀòn dờng bol mê dê gơđềt di jơng bol hi, gen bol hi kung rtuh sơl 
nàng lơh cơng tơrwơl di bol mê; bulah behơ̆, pal git bơta do: lơgar Yàng Tom 
Trồ neh tus rềp mơ bol mê.’ 

12 Añ đơs mơ bol mê, tòm ngai cahrña Yàng Tom Trồ dê, Sôdôm rơp kong lơh 
glài nggòc rlau mơ ƀòn dờng hơ̆.” 

Bơta ò dòn ală ƀòn dờng dê 
(Mathiơ 11:20-24) 

13 “Bòl glar mê in, ơ Kôrajin! Bòl glar mê in, ơ Betsaida! Bơh ală broă gơnap 
gơnoar neh lơh gơs digùl bol mê, dilah geh lơh gơs tòm Tirơ mơ Sidôn, gen bol 
khai neh soh ào bài sơnò kiat, nggui tòm bùh mơ gơjrañ sang glài neh jŏ rau. 

14Behơ̆ tòm ngai cahrña, Tirơ mơ Sidôn rơp kong nggòc rlau mơ bol mê. 

15 Ai mê, ơ Kapenaum, mê rơp geh yò tơngguh tus hơđang trồ sơl? Ngan mê pal 
kong tơmù tus tòm lơgar Làng Ƀồc. 

16 Cau lơi iat bol mê, hơ̆ la iat Añ; cau lơi sang bol mê, hơ̆ la sang Añ; ai cau lơi 
sang Añ, hơ̆ la sang Bơtau neh sồr Añ lòt tus.” 

17Poh jơt nă cau bơtê hòn chò rê wơl, đơs lah: “Ơ Yàng, bơh ai sơnđan Yàng tian 
gơs ală cà kung dòn duh bol hi!” 

18Kơnràñ đơs mơ bol khai lah: “Añ neh gŏ cà Satan bơh đang trồ dùh be puhlèp. 

19 Do, Añ neh ai gơnap gơnoar bol mê in jă hơđang bơs mơ diang, mơ hơđang 
jơh ală gơnoar pràn ală cau sò tơm dê; ò gơs bơta lơi rgơi lơh iơh di bol mê ò. 

20Bulah behơ̆, bañ hòn chò bơh ală cà dòn duh bol mê, mơya hòn chò tĕ bơh 
sơnđan mat bol mê dê neh geh cih hơđang trồ.” 

Jơnau Niam yal tơlik ală kơnòm dềt in 
(Mathiơ 11:25-27; 13:16-17) 

21Kung tòm jơ hơ̆, Yàng Jesu geh hòn chò tòm Yàng Hwềng Goh mơ đơs lah: “Ơ 
Bèp la Yàng trồ tiah dê, Añ ưnngài Bèp, bơh Bèp neh pồn ală bơta do bơh di ală 

cau jak chài àng loh, mơ yal tơlik ală kơnòm dềt in. Ngan, ơ Bèp, bơh bơta hơ̆ 
niam nùs Bèp. 

22 Bèp Añ jào jơh ală bơta Añ in; rlau mơ Bèp ò gơs cau lơi git Kòn la ñcau; rlau 
mơ Kòn mơ cau lơi Kòn kòñ yal tơlik gen kung ò gơs cau lơi git Bèp la ñcau sơl.” 

23Chòp Kơnràñ wơlke hơ ală cau bơtê mơ đơs is mơ bol khai lah: “Lơngai mat 
lơi in geh gŏ ală bơta bol mê gŏ! 

24Bơh Añ đơs mơ bol mê, neh gơs oă cau gơnoar hwơr mơ cau bơtau kòñ gŏ ală 
bơta bol mê gŏ, mơ ò geh gŏ; kòñ kơno ală jơnau bol mê kơno mơ ò geh kơno.” 

Pơnyơu bơh cau Samari lơbơn niam 
25 Ne, gơs dô nă cau bơto bơta boh lam ñă ntào nàng lòng Yàng Jesu lah: “Ơ Cau 
Bơto, ñchi bơta añ pal lơh nàng geh pơrdòn bơta kis gam sùm sùm taih?” 

26Kơnràñ lùp khai lah: “Ñchi bơta neh cih tòm bơta boh lam taih? Mê sền mơ 
wă mbe lơi?” 

27 Khai ho lah: “Mê jơh tĕ nùs, jơh hwềng soàn, jơh pràn kơldang, jơh dơngoh 
jak mơ kòñ gơboh di Yàng la Yàng Tom Trồ mê dê mơ kòñ gơboh di cau gơp 
ƀòn he be he.” 

28 Kơnràñ đơs lah: “Mê đơs di; lơh tĕ bơta hơ̆ gen rơp geh kis.” 

29Mơya khai kòñ sơnđan is să he la song ring, gen đơs mơ Yàng Jesu lah: “Ñcau 
la cau gơp ƀòn añ taih?” 

30Yàng Jesu ho lah: “Gơs dô nă cau ne bơh Jerusalem mù hơ Jerikô, gơtìp mpồl 
cau phà kơñau; bol hơ̆ hồ sơmbrơt jơh ồi ào khai, pù lơh khai, gen lòt, lòi khai 
mòr chơt. 

31Gơs dô nă cau gơnoar ơn phan duh khoai kung lòt tòm gùng hơ̆, gŏ cau hơ̆ gen 
pleh đah ne mơ lòt gan. 

32Kung behơ̆ sơl, gơs dô nă cau Lebi lòt tus, gŏ cau hơ̆, gen pleh đah ne mơ lòt 
gan. 

33 Mơya gơs dô nă cau Samari kung lòt gùng hơ̆, tus di tiah khai bic, gŏ khai gen 
gơs nùs nđàc sơngit. 

34Gen khai lòt tus rềp ai mơñà mơ alak bong di tiah jê sồt, pùt, gen tơnhào cau 
hơ̆ hơđang phan poan jơng khai dê, pơdiang tus hơ hìu ơpah bic mơ dong gàr 
khai. 

35Àng drim hìng, khai ai bàr dơnie tong cau tòm hìu ơpah bic in mơ nting lah: 
‘Dong gàr tĕ cau do; dilah ngui lin rlau, tòm tŭ añ rê wơl gen añ rơp tơm wơl.’ 

36Tòm pe nă cau hơ̆, mê kơlôi ñcau la cau gơp ƀòn mơ cau gơtìp mpồl cau phà 
kơñau taih?” 



1778 

 

 
Sră Goh 

© 2018, United Bible Societies. 
  

 

 

37Khai ho lah: “Hơ̆ la cau neh yal tơlik nùs kòñ nđàc di khai.” Yàng Jesu đơs lah: 
“Lòt tĕ lơh jat behơ̆.” 

Mathe mơ Mari wă rò Yàng Jesu 
38 Tòm tŭ Yàng Jesu bal mơ ală cau bơtê lòt gùng tus hơ ƀòn ne, gơs dô nă cau 
ùr sơnđan la Mathe wă rò Kơnràñ mut tòm hìu khai. 

39Khai gơs dô nă oh ùr sơnđan la Mari nggui di jơng Yàng Jesu nàng iat jơnau 
Kơnràñ. 

40Mơya Mathe giga bơh oă broă, lòt tus đơs mơ Kơnràñ lah: “Ơ Yàng, oh añ lòi 
dô nă añ duh broă, Kơnràñ ò kơlôi ơ? Dan sồr khai dong bal añ.” 

41Yàng đơs lah: “Ơ Mathe, Mathe, ai kơlôi rcang mơ ò suk ơm bơh oă broă, 

42mơya gơs mìng dô nơm broă pal càng lơm. Mari neh sac rwah pơnah niam 
rlau, la pơnah ò gơs cau lơi rgơi tòmpìt bơh di khai.” 

Luka 11 

Bơta hòi dan 
(Mathiơ 6:9-13; 7:7-11) 

1Tòm tŭ Yàng Jesu neh sir hòi dan tòm tiah ne rau. Gen gơs dô nă cau bơtê đơs 
mơ Kơnràñ lah: “Dan Yàng bơto bol hi hòi dan, kung be Jang neh bơto ală cau 
bơtê khai dê sơl.” 

2Yàng Jesu đơs lah: “Tòm tŭ bol mê hòi dan, đơs tĕ: ‘Khoai Bèp, sơnđan Bèp gơs 
sàng goh, lơgar Bèp gơs tus. 

3Dan ai bol hi in phan sa ngai lơi tơl ngai hơ̆. 

4Dan toh glài bol hi in, bơh să tòm bol hi kung toh glài kòp nă cau kòl dồs mơ 
bol hi; bañ lòi bol hi gơkòl tòm bơta ơniai.’” 

5Yàng Jesu đơs tai mơ bol khai lah: “Gơs cau lơi tòm bol mê lòt tus hơ oh mi 
bơyô tòm gùl mơnang mơ đơs lah: ‘Ơ bi, ai añ in càn pe nơm piang lă. 

6Bơh oh mi bơyô añ jê lòt gùng ngài pa tus, añ ò gơs phan lơi yò khai in sa.’ 

7Mơ dilah cau ơm tòm dơlam ho lah: ‘Bañ lơh pơnjê añ, mpồng neh kal rau, ală 
kòn añ mơ añ neh bic rau, añ ò rgơi guh nàng ai phan lơi bi in ò.’ 

8Añ đơs mơ bol mê, bulah cau ơm tòm hìu hơ̆ ò bài guh ai, tài bơh cau ne la bơyô 
khai dê, mơya tài bơh bơta ntềt pơrjal bơyô khai dê, ngan khai rơp guh, ai bơyô 
in tơl phan ngui sa. 

9Añ đơs tai mơ bol mê, dan tĕ, rơp ai; jòi tĕ, rơp bàn; teh tĕ, rơp geh pò bol mê 
in. 

10Bơh dilah cau lơi dan gen geh, cau lơi jòi gen bàn, mơ cau lơi teh gen geh pò 
khai in. 

11Tòm bol mê cau lơi la bèp, mơ kòn dan piang lă, gen ai lŭ ơ? Hala dan ka, mơ 
ai bơs ala ka sơl ơ? 

12Hala dan tap, mơ ai diang sơl ơ? 

13Dilah bol mê la cau iơh, mơ git ai kòn he in ală phan niam, tơ ài lah Bèp bol 
mê ơm hơđang trồ ò ai Yàng Hwềng Goh ală cau lơi in dan mơ Kơnràñ ò ơ?” 

Yàng Jesu mơ Beeljebul 
(Mathiơ 12:22-30; Mak 3:20-27) 

14Yàng Jesu bơtrơh tơlik dô nơm cà kloat; dơ̆ cà neh lik, gen cau kloat tus đơs. 
Mpồl làng bol ai lơh krơi. 

15 Mơya tòm bol khai gơs cau đơs lah: “Khai kơnòm di Beeljebul la bơtau cà mơ 
bơtrơh cà.” 

16 Cau ndai tai kòñ lòng Kơnràñ mơ dan dô nơm tềl krơi bơh trồ. 

17Mơya Kơnràñ git bơta kơlôi sơnơng bol khai dê, gen đơs mơ bol khai lah: 
“Dilah lơgar lơi tòmcah is gen rơp roh gơprah gơpring, dilah hìu lơi cah is gơ dê 
gen rơp tơrlah tơrling. 

18Behơ̆ dilah cà Satan kung cah is gơ dê, gen lơgar gơ mbe rgơi gam kơ̆ taih? 
Behơ̆ mơ bol mê đơs lah Añ kơnòm di Beeljebul nàng bơtrơh cà. 

19Dilah Añ kơnòm di Beeljebul nàng bơtrơh cà gen ală kòn klau bol mê kơnòm 
di ñcau nàng bơtrơh cà taih? Behơ̆ gen, bol khai la cau rơp lơh nền glài bơta tìs 
bol mê dê. 

20Mơya dilah Añ kơnòm di ràs tê Yàng Tom Trồ dê nàng bơtrơh cà, gen lơgar 
Yàng Tom Trồ neh tus hơ bol mê rau. 

21Tòm tŭ dô nă cau pràn kơldang soh phan tòmlơh wil tơl nàng sền gàr gơlang 
khai dê, gen phan mơna khai dê geh sròng lơngap lơngai. 

22Mơya tòm tŭ gơs cau pràn kơldang rlau tus brồ lơh, pha lin rlau mơ khai, gen 
tòmpìt sơmbrơt jơh ală phan tòmlơh mơ khai neh kơnòm, mơ tòmpà ală phan 
mơna neh tòmpìt. 

23 Cau lơi ò ơm đah mơ Añ la tòmdră mơ Añ; cau lơi ò gơtòmklac mơ Añ gen lơh 
gơprah gơpring. 

24Dơ̆ cà lik bơh di dô cau lơi, gen gơ lòt làm tòm ală tiah ro rañ nàng jòi tiah rlô 
bòl, mơya jòi ò gơs, gen đơs lah: ‘Añ rơp rê wơl hơ hìu mơ añ pa lik.’ 

25Dơ̆ rê wơl, gơ gŏ hìu hơ̆ neh pơs goh mơ rơndap niam. 

26Gơ lòt tai mơ lam tus poh nơm cà ndai iơh bơsak rlau mơ gơ, mut ơm bal tềng 
hơ̆; behơ̆ rài kis cau hơ̆ gơlik iơh rmơh rlau mơ lài òr.” 

27Tòm tŭ Yàng Jesu gam đơs ală jơnau hơ̆, gơs dô nă cau ùr tòm mpồl làng bol 
đơs lah: “Lơngai hìu kòn neh đung Kơnràñ, mơ toh Kơnràñ neh pô.” 

28Mơya Kơnràñ đơs lah: “Di, bulah behơ̆, cau iat jơnau Yàng Tom Trồ mơ prap 
gàr gơs lơngai rlau!” 

29 Tòm tŭ mpồl làng bol tơrgòm pơjum gùt dar Kơnràñ oă rlau gen Kơnràñ 
sơntòm đơs lah: “Cau do la jơi bơtiàn iơh bơsak; bol khai dan dô nơm tềl krơi, 
mơya rơp ò ai bol khai in tềl krơi lơi rlau mơ tềl krơi Jôna dê. 

30 Be Jôna la tềl krơi cau Ninibe in, gen Kòn Mơnus la tềl krơi jơi bơtiàn do in. 

31 Tòm ngai cahrña, bơtau ùr đah đơm rơp ñă ntào mơ cau rài do mơ lơh nền 
glài bol khai, bơh mò lòt tus bơh kơndòl plai ù nàng iat bơta jak chài Salômôn 
dê, mơ do gơs dô nă cau dờng rlau mơ Salômôn! 

32 Tòm ngai cahrña, cau Ninibe rơp ñă ntào mơ cau rài do mơ lơh nền glài bol 
khai, bơh cau Ninibe neh gơjrañ sang glài tòm tŭ Jôna bơto yal, mơ do gơs dô 
nă cau dờng rlau mơ Jôna!” 

Đèng să jan dê 
(Mathiơ 6:22, 23) 

33 “Ò gơs cau lơi chu đèng mơ ơn tòm tiah ndơp hơđơm hìu, hala ơm hơđơm 
thùng, mơya ơn hơđang jơng đèng nàng cau lơi mut gen gŏ bơta àng. 

34Mat mê la đèng să jan dê; tŭ mat mê niam, gen jơh să jan mê gơs àng loh, mơya 
tòm tŭ mat mê ò niam gen jơh să jan mê gơs klam jơngo. 

35Behơ̆ kơrmap gàr tĕ, rngòt bơta àng tòm mê gơlik bơta klam jơngo mòn. 

36Gen behơ̆ dilah jơh să jan mê la àng loh, ò gơs pơnah lơi klam jơngo, gen rơp 
àng làm jơh, kung be bơta àng đèng pơnđàng mê in sơl.” 

Yàng Jesu lah pơrhơng cau Pharisi mơ cau bơto bơta boh lam 
(Mathiơ 23:1-36; Mak 12:38-40; Luka 20:45-47) 

37Tòm tŭ Yàng Jesu đơs sir rau, gơs dô nă cau Pharisi jà Kơnràñ sào mho tòm 
hìu khai. Gen Kơnràñ mut nggui sa. 

38Cau Pharisi gŏ Kơnràñ ò rào tê lài mơ tŭ sa gen ai lơh krơi. 

39Mơya Yàng Jesu đơs mơ khai lah: “Do bol mê la ală cau Pharisi rào goh đah 
bơdìh mơngàn mơ prềng, mơya đah dơlam bol mê bềng lìu bơta sa kwà mơ iơh 
bơsak. 

40Ơ ală cau bơrngơl gơla ne! Bơtau neh crơng gơs đah bơdìh, ò di neh crơng 
gơs đah dơlam tai sơl ơ? 

41Mơya bol mê ai tĕ bơta gơs tòm dơlam mơ pà gòi dờng ơnàng cau rƀah lơòi 
in, gen ală bơta la goh bol mê in. 

42 Mơya bòl glar bol mê in la cau Pharisi! Bơh bol mê neh ơn dô pơnah jơt biap 
trau, biap krồng mơ ală biap ndai, mơ sang lòi bơta song ring mơ nùs kòñ gơboh 
di Yàng Tom Trồ. Ală bơta do bol mê pal lơh mơ kung ò di lơi hŭi ală bơta ne 
sơl. 

43Bòl glar bol mê in la cau Pharisi! Bơh bol mê kòñ nggui cơnòng hơđap tòm hìu 
jum, kòñ gơs cau lùp còp să tòm gùl drà. 

44Bòl glar bol mê in, bơh bol mê kung be ală bơtô ƀồc roh tềl, cau lòt jă hơđang 
gơ mơ ò git.” 

45Digùl ală cau bơto bơta boh lam, gơs dô nă cau đơs mơ Kơnràñ lah: “Ơ Cau 
Bơto, ồng đơs behơ̆ kung gơlơh ƀàssìl di bol hi sơl.” 

46Kơnràñ đơs lah: “Kung bòl glar bol mê in la cau bơto bơta boh lam! Bơh bol 
mê neh tơnàñ kơnjơ̆ cau ò jai kong, ai să tòm bol mê gen ò ƀư mơ cồng tê. 

47Bòl glar bol mê in! Bơh bol mê bơt bơtô ƀồc ală cau gơnoar hwơr dê mơ ồng 
pàng bol mê neh tơnchơt. 

48Behơ̆ bol mê lơh cơng lah bol mê dô nùs bal mơ broă ồng pàng bol mê neh 
lơh; bơh bol khai neh tơnchơt ală cau gơnoar hwơr, ai bol mê gen bơt bơtô ală 
ƀồc hơ̆ in. 

49Gen tàng bơta jak chài Yàng Tom Trồ dê kung neh đơs lah: ‘Añ rơp sồr ală cau 
gơnoar hwơr mơ ală cau gơnoar bơto dờng lòt tus hơ bol khai; bol khai rơp 
tơnchơt cau do, kup kơryan cau ne.’ 

50Behơ̆ jơi bơtiàn do rơp kong lơh glài bơh mhàm jơh ală cau gơnoar hwơr tồ 
mhàm jơh ală cau gơnoar hwơr neh hòr lik bơh ngai crơng gơs trồ tiah, 

51 bơh mhàm Abel jơl tus di mhàm Sacari, la cau neh gơkòl tơnchơt digùl 
cơnòng duh khoai mơ hìu duh khoai. Di ngan Añ đơs mơ bol mê, rơp kư̆ lùp wơl 
mhàm hơ̆ di jơi bơtiàn do, 

52Bòl glar bol mê in la cau bơto bơta boh lam! Bơh bol mê prap kai mpồng bơta 
git jak dê; să tòm bol mê ò bài mut, mơ ală cau ndai kòñ mut gen bol mê kơryan 
kơrdơl.” 

53Dơ̆ Yàng Jesu lik bơh tềng hơ̆ rau, ală cau bơto bơta boh lam mơ ală cau 
Pharisi ntềt di Kơnràñ, chồl bơrcek Kơnràñ đơs oă bơta tai, 

54mơ kơp nàng kup jơnau đơs lik bơh di bơr Kơnràñ. 

Luka 12 

Yàng Jesu bơto sồr ală cau bơtê 

1 Tòm tŭ hơ̆ mpồl làng bol pơjum bal oă, rbô rhiang nă cau, tian gơs bol khai jă 
jơlềt bal mơ gơp, gen sơnròp ngan Yàng Jesu sơntòm đơs mơ ală cau bơtê lah: 
“Kơrhia tĕ bơh kañ cau Pharisi dê, la bơta ma blac. 

2 Ò gơs bơta lơi pồn ndơp mơ ò gơ pò tơlik, ò gơs bơta lơi ndơp ndơr mơ ò rgơi 
git. 

3Behơ̆ tàng, jơnau lơi mơ bol mê neh đơs tòm tiah jơngo gen rơp geh kơno tòm 
tiah àng, ai jơnau mơ bol mê neh đơs òm tòm ơdŭ ndơp, gen rơp yal tơlik 
hơđang rkàng hìu. 

4Añ đơs mơ bol mê la oh mi bơyô Añ jê, bañ rngòt di cau tơnchơt să jan, gen 
tơnơ̆ ò rgơi lơh bơta lơi tai. 

5Mơya Añ sơnio bol mê in git pal rngòt di ñcau: pal rngòt di Bơtau tơnơ̆ mơ tŭ 
neh tơnchơt să jan rau, kung gơs gơnoar sơrbì tòm brah tìng tai; ngan Añ đơs 
mơ bol mê, pal rngòt tĕ di Bơtau hơ̆! 

6Pram nơm rac òs tac ò di la bàr su ơ? Mơya Yàng Tom Trồ ò gơs hŭi dô nơm 
lơi. 

7Sŏ hơđang bồ bol mê kung neh kòp jơh rau. Bañ rngòt, bơh bol mê la màng rlau 
mơ oă rac. 

8Añ kung đơs mơ bol mê, dilah cau lơi yal tơlik Añ di đap cau, gen Kòn mơnus 
kung rơp yal tơlik khai di đap cau gơnrơh Yàng Tom Trồ dê sơl; 

9ai cau lơi pơndang sang Añ di đap cau, gen kung rơp kòl pơndang sang di đap 
cau gơnrơh Yàng Tom Trồ dê. 

10 Dilah cau lơi đơs tòmdră di Kòn Mơnus gen rơp geh toh, mơya cau lơi đơs 
tràl sơrbil di Yàng Hwềng Goh gen ò geh toh ò. 

11 Tòm tŭ cau hwài bol mê lòt tus hơ hìu jum, di đap cau kwang at bồ mơ cau 
gơs gơnoar, gen bañ kơlôi rcang pal mbe lơi hala jơnau lơi nàng tò să he, mơ 
pal đơs; 

12tài bơh di di jơ hơ̆ Yàng Hwềng Goh rơp bơto bol mê jơnau bol mê pal đơs.” 

Bơta hàm hà 
13Gơs dô nă cau tòm mpồl làng bol đơs mơ Yàng Jesu lah: “Ơ Cau Bơto, dan sồr 
bi añ tòmpà phan jơtài añ in, mơ mè bèp neh lòi wơl bol he in.” 

14Mơya Kơnràñ đơs mơ khai: “Ơ cau ne, ñcau neh bơtào Añ lơh gơs cau kwang 
cahrña hala cau tòm pà phan bol mê in taih?” 

15Gen Kơnràñ đơs mơ bol khai lah: “Kơrhia tĕ, mơ kơrmap gàr tĕ să he bơh jơh 
ală bơta hàm hà, bơh bơta kis cau dê ò di bơh gơs phan mơna tơngkah tơngkañ 
ò.” 

16Kơnràñ đơs mơ bol khai dô jơnau pơnyơu lah: “Mìr sre cau pas sơm ne gơs 
oă ngan kòi. 

17Khai kơlôi is lah: ‘Mbe añ kòñ lơh, bơh ò tơl tiah nàng prap ală kòi mbo añ jê 
taih?’ 

18Gen khai đơs lah: ‘Do la broă añ rơp lơh: añ sòr ală hìu đam mơ lơh wơl dờng 
rlau, nàng prap jơh ală kòi mơ phan mơna añ jê tềng hơ̆. 

19Añ rơp đơs mơ hwềng soàn añ lah: Ơ hwềng, mê neh gơs oă phan mơna prap 
lòi oă sơnam in; rlô bòl tĕ, sa, ñô, mơ chò hòp lă.’ 

20Mơya Yàng Tom Trồ đơs mơ cau pas sơm hơ̆ lah: ‘Ơ cau bơrngơl gơla! Tòm 
mang do Añ rơp tă wơl hwềng soàn mê, gen ală phan mơna mơ mê neh rcang 
prap lòi rơp gơrê mơ ñcau taih?’ 

21Cau lơi prap lòi phan mơna he in mơ ò pas gơs jat nùs kòñ Yàng Tom Trồ gen 
kung behơ̆ sơl.” 

Bơta kơlôi rcang 
(Mathiơ 6:24-34) 

22Yàng Jesu đơs mơ ală cau bơtê lah: “Behơ̆ tàng Añ đơs mơ bol mê, bañ bơh 
bơta kis he dê mơ kơlôi rcang bơh phan sa, kung bañ bơh să jan he dê mơ kơlôi 
rcang bơh phan soh. 

23Bơh bơta kis la màng rlau mơ phan sa, să jan la màng rlau mơ phan soh. 

24Sền tĕ di ală kơnđà: Bol gơ ò sih ò toès, kung ò gơs bung drong hala đam jàr, 
mơ Yàng Tom Trồ ròng siam bol gơ; tơ ài lah bol mê màng rlau mơ ală sềm ò 
git nđò! 

25Gơs cau lơi tòm bol mê bơh kơlôi rcang mơ bơtơl rài kis he in jòng rlau sơl ơ? 

26Behơ̆ dilah broă dềt rhền rlau jơh mơ bol mê ò rgơi lơh, mbe bol mê rgơi kơlôi 
rcang bơh ală broă ndai taih? 

27 Sền tĕ di ală bơkào hòn tòm ƀlàng be lơi: gơ ò bòl glar, ò rồi brài; mơya Añ 
đơs mơ bol mê, bulah Salômôn pas sơm kàr lơi, kung ò gơs soh be dô nơm tòm 
ală bơkào hơ̆. 

28Behơ̆ dilah bơkào ñhơt tòm ƀlàng la jơi ngai do gam mơ ngai hìng sơrbì tòm 
bơnhă, mơ Yàng Tom Trồ tơnsoh bol gơ in behơ̆ sơl, tơ ài lah bol mê, ơ ală cau 
gơs dô êt bơta dòn ne! 

29Behơ̆ gen bol mê bañ kơlôi rcang phan sa, phan ñô, kung bañ gơs nùs kơlôi 
rcang ir. 

30Bơh jơh ală bơta hơ̆ ală làng bol tòm dunnia òs jòi jat, mơya Bèp bol mê git 
bol mê pal càng ală bơta hơ̆ rau. 

31Mơya, jòi jat tĕ lơgar Yàng Tom Trồ dê, gen Kơnràñ rơp ai bơtơl ală bơta hơ̆ 
bol mê in. 

32Ơ mpồl dềt, bañ rngòt, bơh Bèp bol mê niam nùs ai bol mê in lơgar. 

33Tac tĕ phan bol mê nàng pà gòi; rcang tĕ he in kơldung priă ò klar siar, phan 
màng ò roh hơđang trồ, la tiah cau kơñau ò rgơi tus rềp, mŏ tu ò lơh ồm lề. 

34Bơh phan mơna bol mê ơm tiah lơi, gen nùs bol mê kung ơm tềng hơ̆ sơl.” 

Drơng kơp gơn Yàng 
35 “But bol mê pal kơt tĕ, đèng bol mê pal chu tĕ. 

36 Lơh tĕ be cau kơp gơn cau tòm he rê bơh bơta ñô sa tòmbau, nàng tòm tŭ cau 
tòm tus, teh mpồng gen pò mo. 

37Lơngai ală cau dĭ gơna hơ̆ in, dơ̆ cau tòm rê, gŏ bol khai ơm drơng kơp! Di 
ngan Añ đơs mơ bol mê, cau tòm rơp kơt but he, ai bol khai in nggui, mơ tus 
duh broă bol khai in. 

38Dilah cau tòm hìu rê di di jơ drơng bàr hala jơ drơng pe mơ gŏ behơ̆, gen 
lơngai ală cau dĭ gơna hơ̆ in! 

39 Git tĕ bơta do: dilah cau tòm hìu neh git tŭ lơi cau kơñau tus, gen drơng kơp 
ò lòi khai tò ƀlong hìu he. 

40Bol mê kung pal rcang kơp tĕ, bơh Kòn Mơnus tus tòm jơ bol mê ò kah kơlôi.” 

41Pier lùp lah: “Ơ Yàng, Yàng đơs pơnyơu do bol hi in, hala kung đơs tơl nă cau 
in sơl?” 

42Yàng đơs lah: “Ñcau la cau at bồ hìu dòn song mơ jak chài, mơ cau tòm bơtào 
khai sền gàr ală cau tòm hìu, nàng tòmpà bol khai in phan sa di di jơ taih? 

43Lơngai cau dĭ hơ̆ in tòm tŭ cau tòm tus gŏ khai lơh behơ̆! 

44Añ đơs ngan mơ bol mê, cau tòm rơp bơtào cau hơ̆ sền gàr jơh ală phan mơna 
khai dê. 

45Mơya, dilah cau dĭ hơ̆ đơs òm tòm nùs lah: ‘Cau tòm añ jê òbat tus,’ gen khai 
pù lơh ală dĭ klau dĭ ùr, mơ ñô sa bơñul lơmbè. 

46Cau tòm khai rơp tus tòm ngai khai ò kơlôi mơ tòm jơ khai ò git, pù tac poac 
khai, mơ tơmut khai bal mơ cau ò dòn song. 

47Cau dĭ lơi neh git nùs kòñ cau tòm, mơ ò rcang, kung ò lơh jat nùs kòñ cau tòm 
dê, gen rơp kong pù lơh oă ngan. 

48Ai cau ò git nùs kòñ cau tòm, mơ lơh broă ò pal lơh, gen kong pù dô êt. Bơh 
cau lơi geh ai oă, gen kong lùp wơl oă; mơ cau lơi geh jào oă, gen kong lùp wơl 
oă rlau.” 

Ală bơta bơto sồr ndai 
49“Añ neh tus tơndùh ồs tòm ù; ñchi bơta Añ kơp kòñ rlau tai dilah gơ neh hìt 
rau! 

50 Mơya gơs dô bơta ƀaptem Añ pal kong, nùs Añ jê sồt oă ngan jơl tus di tŭ broă 
hơ̆ gơlik gơs wil tơl. 

51Bol mê kơlôi Añ tus nàng cèng bơta ring lơngai hơđang ù ơ? Añ đơs mơ bol 
mê, ò di, mơya cèng bơta cah is. 

52Bơh do jơl hìng nau, pram nă cau tòm dô nơm hìu rơp tòmcah is, pe nă tòmdră 
mơ bàr, bàr nă tòmdră mơ pe. 

53 Bol khai rơp tòmcah is, bèp tòmdră mơ kòn klau, kòn klau tòmdră mơ bèp, 
mè tòmdră mơ kòn ùr, kòn ùr tòmdră mơ mè, po me tòmdră mơ ƀan, ƀan 
tòmdră mơ po me.” 

54Kơnràñ đơs tai mơ mpồl làng bol lah: “Dơ̆ bol mê gŏ puk mhwal guh bơh đah 
mattơngai mut, gen đơs mo lah: ‘Rơp gơs mìu,’ gen gơs ngan behơ̆. 

55Dơ̆ tus càl bơh đah đơm, gen bol mê đơs lah: ‘Rơp duh trơàl,’ gen gơs ngan 
behơ̆. 

56Ơ ală cau ma blac, bol mê git sền đal bơta gơtòmgơl trồ tiah dê; mbe gơlơh ò 
git sền đal tŭ tơngai do taih? 

57Ñchi bơh tài bol mê kung ò git sơwì is nền bơta lơi la song taih? 

58Tòm tŭ mê lòt bal mơ cau yă mê tus hơ cau kwang cahrña, rò gùng pơnđơl tĕ 
lơh gơtòmsòr niam mơ khai, rngòt khai hwài mê tus hơ cau kwang cahrña, cau 
kwang cahrña jào mê tòm tê cau at bồ hìu jàm, mơ cau at bồ hìu jàm tơmut mê 
tòm hìu jàm. 

59Añ đơs mơ mê: Mê ò geh lik klàs bơh tềng hơ̆ jơl tus dê tŭ tơm jơh, ò siơ̆u dô 
su lơi.” 

Luka 13 

Kơno bơta rung rài, gơjrañ sang glài tĕ, chi ƀal ò gơlik plai 
1Tòm tŭ hơ̆ gơs ală cau ơm tềng hơ̆ yal wơl Yàng Jesu in bơh broă Pilat neh 
tơnchơt ală cau Galile, ai mhàm ală cau hơ̆ bơcă bal mơ phan ơn duh khoai bol 
khai dê. 

2Kơnràñ ho lah: “Bol mê kơlôi lah ală cau Galile hơ̆ gơs glài rlau mơ ală cau 
Galile ndai sơl, gen tàng pal kong jê sồt behơ̆ ơ? 

3Añ đơs mơ bol mê, ò di; mơya dilah bol mê ò gơjrañ sang glài, gen jơh tơl nă 
bol mê kung rơp roh rui behơ̆ sơl. 

4Hala jơt phàm nă cau kòl gơlang jòng Silôe tơrlah gơklơn chơt ne, bol mê kơlôi 
bol khai gơs glài rlau mơ ală cau ndai ơm tòm Jerusalem ơ? 

5Añ đơs mơ bol mê, ò di; mơya dilah bol mê ò gơjrañ sang glài, gen jơh tơl nă 
bol mê kung rơp roh rui behơ̆ sơl.” 

6Kơnràñ đơs pơnyơu do: “Dô nă cau ne gơs dô nơm chi ƀal tam tòm suơn khai 
dê, tus jòi plai mơ ò gŏ, 

7gen đơs mơ cau sền gàr suơn lah: ‘Ne, neh pe nam do, añ lòt tus jòi plai di chi 
ƀal do mơ ò gŏ. Kơl tĕ gơ; ñchi bơh tài lòi gơ tìm gòi ù behơ̆ taih?’ 

8Cau sền gàr suơn ho lah: ‘Ơ ồng, dan lòi wơl dô nam do tai, gơn añ tò gùt dar 
mơ ơn phan pơnđồm ù, 

9lòng sền tơnơ̆ gơlik plai sơl; dilah ò, gen ồng rơp kơl.’” 

Yàng Jesu sơmbòi cau kòp jê tòm ngai Saƀat 
10Gơs dô ngai Saƀat, Yàng Jesu bơto sồr tòm dô nơm hìu jum. 

11Ne, gơs dô nă cau ùr gơkòl cà lơh, kòp jê tòm jơt phàm nam, khun but ò rgơi 
ntào song. 

12Dơ̆ Yàng Jesu gŏ khai, gen hòi mơ đơs lah: “Ơ kòn ùr, ai geh lik klàs bơh di 
bơta kòp jê rau.” 

13Kơnràñ ơn tê di să khai, chòp khai ntào song mo mơ jòng ro Yàng Tom Trồ. 

14 Tài bơh Yàng Jesu neh sơmbòi tòm ngai Saƀat, gen cau dong gàr hìu jum 
gơjrañ, đơs mơ làng bol lah: “Gơs prau ngai cau pal lơh broă; behơ̆ tus tĕ tòm 
ală ngai hơ̆ nàng geh sơmbòi, bañ tus tòm ngai Saƀat.” 

15Mơya Yàng ho mơ khai lah: “Ơ cau ma blac! Kòp nă tòm bol mê tòm ngai Saƀat 
ò di hồ kơnrồ hala alàng he dê lik bơh bòng ñhơt mơ tề gơ lòt hùc dà ò ơ? 

16Tơ ài lah cau ùr do la kòn sau Abraham dê, mơ cà Satan neh kơt cap tòm jơt 
phàm nam do, ò di la ò hồ toh khai bơh di che cap hơ̆ tòm ngai Saƀat ò ơ?” 

17Kơnràñ đơs ală jơnau hơ̆ gen ală cau sò tơm di Kơnràñ ƀàssìl jơh, ai jơh mpồl 
làng bol hòn chò bơh jơh ală broă crih crài Kơnràñ neh lơh. 

Pơnyơu bơh gar sơbê mơ kañ 
(Mathiơ 13:31-33; Mak 4:30-32) 

18Behơ̆ Kơnràñ đơs lah: “Lơgar Yàng Tom Trồ tòm toh be bơta lơi taih? Añ pal 
pơndròm mơ bơta lơi taih? 

19Lơgar hơ̆ pơndròm be dô gar sơbê mơ cau ne ai sih tòm suơn khai dê: gơhòn, 
gơlik dô đòm chi dờng, ală sềm ơm hơđang ntê gơ.” 

20Kơnràñ đơs tai lah: “Añ pal pơndròm lơgar Yàng Tom Trồ mơ ñchi lơi taih? 

21Lơgar hơ̆ pơndròm be kañ mơ cau ùr ne ai bơcă tòm poan jơt lit jơl tus di tŭ 
kơmbuh phe gơprồ làm jơh.” 

Mpồng wềt 
(Mathiơ 7:13,14, 21-23) 

22Kơnràñ lòt làm ală ƀòn dờng ală ƀòn dềt, bơto ndang lòt ndang hơ Jerusalem. 

23Gơs cau đơs mơ Kơnràñ lah: “Ơ Yàng, gơs mìng dô êt cau geh dong klàs ơ?” 
Kơnràñ ho mơ bol khai lah: 

24“Pơnđơl tĕ jơh pràn mut tòm mpồng wềt, bơh Añ đơs mơ bol mê, oă cau rơp 
jòi gùng kòñ mut mơ ò rgơi. 

25Dơ̆ cau tòm hìu guh mơ til mpồng rau, bol mê ntào đah bơdìh, teh mơ hòi lah: 
‘Ơ Yàng, dan pò bol hi in.’ Kơnràñ rơp ho lah: ‘Añ ò git bol mê bơh ntềng đah 
tus.’ 

26Tŭ hơ̆ bol mê rơp đơs lah: ‘Bol hi neh sa ñô di đap Kơnràñ, mơ Kơnràñ neh 
bơto sồr tòm ală gùng ƀòn dờng bol hi dê.’ 

27 Kơnràñ rơp ho tai lah: ‘Ơ jơh ală bol mê la cau lơh bơta iơh bơsak, Añ đơs mơ 
bol mê, Añ ò git bol mê bơh ntềng đah tus; lik lòt tĕ bơh di añ!’ 

28 Tŭ hơ̆, bol mê gŏ Abraham, Isak mơ Jakôp bal mơ jơh ală cau gơnoar hwơr 
ơm tòm lơgar Yàng Tom Trồ, ai bol mê gen kong sang sơrbì hơ bơdìh; gen bol 
mê rơp ñìm rac mơ rkiat sề. 

29Bơh đah mattơngai lik, đah mattơngai mut, đah đơm, đah đang bol khai rơp 
tus nàng nggui sa tòm lơgar Yàng Tom Trồ. 

30 Ngan behơ̆, gơs cau lồi dut rơp gơlik gơs cau sơnròp, cau sơnròp rơp gơlik 
gơs cau lồi dut.” 

Yàng Jesu yal lài bơh Kơnràñ mơ Jerusalem 
(Mathiơ 23:37-39) 

31Di di jơ hơ̆ gơs dô êt cau Pharisi lòt tus yal mơ Kơnràñ lah: “Lik tĕ bơh tềng 
do, bơh Herôt kòñ tơnchơt Kơnràñ.” 

32Kơnràñ sồr bol khai lah: “Lòt tĕ yal mơ pì òng hơ̆ lah: ‘Do, Añ bơtrơh tơlik cà, 
sơmbòi bơta kòp jê ngai do, ngai hìng, tus di ngai pe gen Añ geh wil tơl. 

33Bulah behơ̆, ngai do, ngai hìng mơ ngai hìng nau Añ kư̆ pal lòt, bơh ò gơs tŭ 
lơi dô nă cau gơnoar hwơr kong tơnchơt di bơdìh Jerusalem.’ 

34Ơ Jerusalem, Jerusalem, mê tơnchơt ală cau gơnoar hwơr, cơm lŭ di ală cau 
kong sồr lòt tus hơ mê! Oă dơ̆ Añ kòñ pơjum tơrgòm ală kòn sau mê be iar me 
ngkrok ală kòn gơ tus hơđơm đar gơ dê, mơya bol mê ò bài! 

35 Do, hìu bol mê dê rơp lòi srau gòi. Añ đơs mơ bol mê, bol mê rơp ò gŏ Añ tai, 
jơl tus di tŭ bol mê rơp đơs lah: ‘Lơngai Bơtau ai sơnđan Yàng mơ tus!’” 

Luka 14 

Yàng sa bal tòm hìu cau Pharisi bơto bơh bơta pơndêt să 
1Tòm ngai Saƀat, Yàng Jesu mut tòm hìu dô nă cau at bồ jơi cau Pharisi dê nàng 
sa, gen ală cau ơm tềng hơ̆ kơrhia kơp sền Kơnràñ. 

2Tŭ hơ̆ gơs dô nă cau kòp pŭ ntào di đap Kơnràñ. 

3Yàng Jesu lùp cau bơto bơta boh lam mơ cau Pharisi lah: “Tòm ngai Saƀat geh 
gơnoar sơmbòi cau hala ò?” 

4Mơya bol khai ơm mŏ mŏ. Gen Kơnràñ at di khai, sơmbòi mơ ai khai in rê. 

5 Kơnràñ đơs mơ bol khai lah: “Cau lơi tòm bol mê gơs kòn hala kơnrồ alàng 
dùh tòm tơrlung tòm ngai Saƀat mơ ò hwài tơngguh tơlik gơ mo ơ?” 

6Bol khai ò rgơi ho dô jơnau lơi bơh bơta hơ̆. 

7Tòm tŭ Kơnràñ gŏ ală cau geh jà, cau lơi kung sac rwah nggui tòm tiah niam 
rlau jơh, gen đơs mơ bol khai dô jơnau pơnyơu: 

8 “Tòm tŭ cau lơi jà mê pơjum sa tòmbau, bañ nggui tòm tiah niam rlau jơh, 
rngòt tòm ală cau geh jà gơs cau dờng màng rlau mơ mê. 

9Gen cau neh jà mê tus đơs mơ mê lah: ‘Dan lòi tĕ tiah do cau do in,’ mơ tŭ hơ̆ 
mê rơp ƀàssìl mơ ruc hơ tiah tơnơ̆. 

10Mơya tòm tŭ mê geh cau jà, nggui tĕ di tiah tơnơ̆ rlau jơh, gen cau tòmjà rơp 
tus đơs mơ mê lah: ‘Ơ bi, dan nggui hơđap.’ Gen tŭ hơ̆, mê rơp geh màng ryŭ di 
đap ală cau nggui sa bal mơ mê. 

11 Bơh cau lơi yò tơngguh is să he gen rơp gơtơmù, ai cau lơi tơnliah is să he 
gen rơp geh yò tơngguh.” 

12Kơnràñ kung đơs mơ cau tòmjà Kơnràñ lah: “Tòm tŭ mê yò sa ngai hala sa 
mho, bañ jà ală oh mi bơyô, oh mi tòm, jơi bơtiàn mơ cau gơp ƀòn pas gơs, rngòt 
bol khai kung jà mê sào nàng tơm wơl mòn. 

13Mơya tòm tŭ mê yò sa dờng, jà tĕ ală cau rƀah lơòi, cau sồt rmàñ, cau kwet 
gơlte, cau jơngo, 

14gen mê rơp geh lơngai, bơh bol khai ò rgơi tơm wơl mê in. Yàng Tom Trồ rơp 
tơm wơl mê in tòm ngai ală cau song ring kis wơl bơh bơta chơt.” 

Đơs pơnyơu bơh bơta yò sa dờng 
(Mathiơ 22:1-10) 

15Gơs dô nă cau nggui sa bal mơ Kơnràñ kơno jơnau hơ̆, gen đơs mơ Kơnràñ 
lah: “Lơngai cau lơi in geh sa piang lă tòm lơgar Yàng Tom Trồ!” 

16Mơya Yàng Jesu ho mơ khai lah: “Gơs dô nă cau yò sa dờng, jà oă cau. 

17Tus di jơ sa, khai sồr cau dĭ khai dê lòt đơs mơ ală cau neh geh jà sào lah: ‘Jà 
tus, jơh ală bơta neh sir rau.’ 

18Mơya jơh tơl nă jòi jơnau pơrwài lơm. Cau sơnròp đơs mơ cau dĭ lah: ‘Añ neh 
rwat dô bă sre, pal lòt sền; dan lòi añ in ơm.’ 

19Cau ndai đơs lah: ‘Añ neh rwat pram yô kơnrồ, pal lòt lòng sền gơ; dan lòi añ 
in ơm.’ 

20Cau ndai đơs lah: ‘Añ pa tòmbau, gen ò rgơi lòt tus.’ 

21Cau dĭ rê wơl, yal bơta hơ̆ mơ cau tòm khai dê. Cau tòm gơjrañ mơ sồr cau dĭ 
khai lah: ‘Lik lòt tĕ mhar tus tòm ală gùng me mơ ală gùng dềt tòm ƀòn dờng, 
lam ală cau rƀah lơòi, cau sồt rmàñ, cau jơngo mat, cau kwet gơlte tus hơ do.’ 

22Tŭ hơ̆ mo cau dĭ yal lah: ‘Ơ cau tòm, bơta ồng neh sồr, añ neh lơh sir rau, mơya 
gam gơs tiah.’ 

23Cau tòm sồr cau dĭ tai lah: ‘Lik tĕ tòm gùng me mơ đah rò pơnggàr, mơ bơklơn 
cau mut tồ geh bềng hìu añ jê. 

24Bơh añ đơs mơ bol mê, tòm ală cau neh geh jà lài, ò gơs dô nă cau lơi geh liap 
bơta yò sa dờng añ jê.’” 

Khà pal tơm nàng lơh gơs cau bơtê Yàng Jesu dê 
(Mathiơ 10:37, 38) 

25Gơs mpồl làng bol oă lòt bal mơ Yàng Jesu; gen Kơnràñ wơlke đơs mơ bol khai 
lah: 

26 “Dilah cau lơi lòt tus hơ Añ mơ ò kòñ gơboh di Añ rlau mơ mè bèp, kòn bau, 
oh mi, ruh lŏ he dê, mơ bơta kis să tòm he dê sơl, gen ò rgơi lơh gơs cau bơtê 
Añ jê. 

27 Cau lơi ò tui chi pơng he dê mơ lòt jat Añ, gen ò rgơi lơh gơs cau bơtê Añ jê. 

28Dilah tòm bol mê gơs cau lơi kòñ bơt bơtào dô nơm gơlang jòng, mơya lài 
ngan pal nggui nàng kòp khà jền priă, sền mê gơs tơl nàng lơh sir gơ. 

29Dilah ò, dơ̆ neh bơt mơnàng rau mơ ò rgơi lơh sir, gen ală cau gŏ rơp dơñŏ 
tơnhial di mê, 

30mơ đơs lah: ‘Cau do neh sơntòm bơt, mơ ò rgơi lơh sir!’ 

31Dilah gơs dô nă cau bơtau lơi lik lòt tòmlơh mơ dô bơtau ndai, mơ lài ngan, 
khai pal nggui kơlôi bơyai lơh nền dilah khai cèng jơt rbô nă tơl pràn rgơi 
tòmdră jai mơ cau bơtau cèng bàr jơt rbô nă. 

32Dilah tòmdră ò jai, tòm tŭ cau bơtau ne gam ơm ngài, gen pal sồr dô nă cau 
kong sồr lòt nàng dan lơh gơtòmsòr wơl. 

33Kung behơ̆ sơl, dilah cau lơi tòm bol mê ò sang lòi jơh ală bơta he gơs, gen ò 
rgơi lơh gơs cau bơtê Añ jê. 

34Boh la phan niam; mơya dilah boh roh ƀă, gen ñchi ai nàng lơh gơ in ƀă wơl 
taih? 

35Boh hơ̆ ò rgơi ngui tòm sre hala tòm phan pơnđồm ù, mìng cau sang gơ hơ 
bơdìh. Cau lơi gơs tồr nàng iat, gen iat tĕ!” 

Luka 15 

Pơnyơu bơh belàt tìs nrah, dô pet priă roh, kòn klau lòt lềng 
(Mathiơ 18:12-14) 

1 Tŭ hơ̆, jơh ală cau dar dia mơ ală cau glài lòt tus rềp hơ Yàng Jesu nàng iat 
jơnau Kơnràñ bơto. 

2Ală cau Pharisi mơ ală cau bơto bơta boh lam yoam lah: “Cau do wă rò ală cau 
glài mơ sa bal mơ bol khai!” 

3Gen tàng, Kơnràñ đơs mơ bol khai jơnau pơnyơu do: 

4“Gơs cau lơi tòm bol mê gơs dô rhiang nơm belàt, dilah roh dô nơm, mơ khai 
ò lòi sin jơt sin nơm tòm ƀlàng, nàng lòt jòi nền belàt neh roh jơl tus di tŭ bàn 
gơ ơ? 

5Dơ̆ neh jòi bàn rau, gen hòn chò tui gơ hơđang pơnì, 

6rê tus tòm hìu rau gen hòi ală oh mi bơyô mơ cau gơp ƀòn tus mơ đơs lah: ‘Hòn 
chò tĕ bal mơ añ bơh añ neh jòi bàn belàt roh.’ 

7Kung behơ̆ sơl, Añ đơs mơ bol mê, hơđang trồ rơp hòn chò bơh dô nă cau glài 
gơjrañ sang glài rlau mơ sin jơt sin nă cau song ring ò càng gơjrañ sang glài. 

8Hala gơs cau ùr lơi gơs jơt pet priă, dilah khai roh dô pet, mơ ò chu ồs đèng, 
pơs hìu, jòi nền cê jơl tus di tŭ bàn ò ơ? 

9Dơ̆ khai neh jòi bàn rau, gen khai hòi ală oh mi bơyô mơ cau gơp ƀòn tus mơ 
đơs lah: ‘Hòn chò tĕ bal mơ añ, bơh añ neh jòi bàn pet priă neh roh.’ 

10Kung behơ̆ sơl, Añ đơs mơ bol mê, ală cau gơnrơh Yàng Tom Trồ dê rơp hòn 
chò bơh dô nă cau glài gơjrañ sang glài.” 

11Yàng Jesu đơs tai lah: “Gơs dô nă cau ne gơs bàr nă kòn klau. 

12Kòn oh đơs mơ bèp lah: ‘Ơ bèp, dan tòmpà añ in phan jơtài mơ añ rơp gơs.’ 
Gen cau bèp tòmpà phan jơtài bol khai in. 

13Dô êt ngai tơnơ̆, kòn oh khòm jơh ală phan mơna mơ lik lòt tiah ngài; tềng hơ̆ 
khai kơnhơl gơlềng gơlàng pròng preh jơh phan mơna khai dê. 

14Dơ̆ neh ngui sa jơh hir phan jơtài rau, tòm lơgar hơ̆ gơtìp bơta jơgloh rung 
dờng, gen khai ò gam dô nơm phan lơi tai. 

15Khai pal lơh ơpah mơ dô nă cau tòm lơgar hơ̆, mơ cau hơ̆ sồr khai lòt ê sur 
tòm ƀlàng. 

16Khai kòñ ngan ai ngkàr khoah cau siam sur nàng sa tồ bềng kơndul, mơya cau 
ò ai khai in sa. 

17Tŭ hơ̆ khai kah kơlôi wơl mơ đơs is tòm nùs lah: ‘Gơs oă cau lơh ơpah bèp añ 
in gơs piang lă lìu làc, mơya añ do pal kong chơt jơgloh! 

18Añ rơp ntào rê wơl hơ hìu bèp, mơ đơs lah: Ơ bèp, añ neh tìs glài mơ Yàng 
Tom Trồ mơ bèp, 

19ò di pal sơnđan la kòn bèp dê tai; dan bèp kòp añ be dô nă cau lơh ơpah bèp 
dê.’ 

20Chòp khai ñă ntào mơ rê wơl hơ bèp khai dê. Tòm tŭ gam ơm ngài, bèp gŏ 
khai gen gơs nùs nđàc sơngit, ntoat tus koar di ngko mơ cum. 

21Kòn đơs mơ bèp lah: ‘Ơ bèp, añ neh tìs glài mơ Yàng Tom Trồ mơ bèp, ò di pal 
sơnđan la kòn bèp dê tai.’ 

22Mơya cau bèp đơs mơ ală cau dĭ lah: ‘Cèng tĕ mhar ào jrùh niam rlau jơh 
tơnsoh khai in, tơndò sơmbiat di ràs tê, ai khŏ tơnjă di jơng. 

23Kup tĕ kơnrồ kòn lơmă nàng lơh poac. Bol he sa chò hòp lă! 

24Bơh kòn añ do neh chơt mơ kis wơl, neh roh mơ geh bàn wơl.’ Chòp bol khai 
sơntòm sa chò hòp. 

25Tŭ hơ̆ kòn tơnhoa ơm tòm ƀlàng rê mòr tus hìu, gen kơno ntas kơñi mơ cau 
tòmya, 

26gen hòi dô nă cau dĭ mơ lùp hơ̆ la ñchi bơta taih? 

27Cau dĭ ho lah: ‘Oh bi dê neh rê, gen bèp bi neh lơh poac kơnrồ kòn lơmă, bơh 
bèp gŏ oh bi dê neh rê lơngap lơngai.’ 

28Mơya kòn klau tơnhoa gơhào gơjrañ ò bài mut tòm hìu; bèp lik mơ bơto 
pơndòm khai. 

29Mơya khai đơs mơ bèp lah: ‘Do, añ duh broă bèp in neh oă nam rau, ò gơs tŭ 
lơi lơh tìs mơ gơnoar sồr bèp dê, mơya bèp ò gơs tŭ lơi ai añ in dô nơm be kòn 
nàng sa chò hòp bal mơ oh mi bơyô añ jê. 

30Mơya dơ̆ kòn bèp dê ne, la cau neh sa loan phan mơna bèp dê bal mơ ală cau 
ùr dri tơlàr mơ rê wơl, gen bèp bơh khai mơ lơh poac kơnrồ kòn lơmă!’ 



1792 

 

 
Sră Goh 

© 2018, United Bible Societies. 
  

 

 

31Cau bèp ho lah: ‘Ơ kòn, mê òs ơm mơ añ sùm, jơh ală phan añ jê la phan mê 
dê sơl. 

32Mơya di pal ngan sa chò hòp mơ hòn chò, bơh oh mê do neh chơt mơ kis 
wơl, neh roh mơ geh bàn wơl.’” 

Luka 16 

Pơnyơu bơh cau at bồ hìu ò song ring 
1Yàng Jesu đơs tai mơ ală cau bơtê lah: “Cau pas ne gơs dô nă cau at bồ hìu gơkòl 
cau yă mơ cau tòmlah: khai neh ngui pròng preh phan mơna cau tòm dê. 

2Gen cau tòm hòi cau hơ̆ mơ lùp lah: ‘Ñchi bơta cau yă mê mơ añ taih? Yal tĕ 
broă lơh mê dê, bơh mê ò rgơi lơh gơs cau at bồ hìu tai.’ 

3Cau at bồ hìu đơs is lah: ‘Cau tòm tă gơnoar broă añ jê, ñchi broă añ rơp lơh 
taih? Pŏ ù gen ò jai, kanadàn gen ƀàssìl. 

4Tŭ do añ git bơta añ pal lơh nàng tòm tŭ añ roh gơnoar broă, gen gơs cau wă 
rò añ tòm hìu bol khai dê.’ 

5Behơ̆, khai hòi is kòp nă cau kòl dồs mơ cau tòm khai dê tus, mơ lùp cau sơnròp 
lah: ‘Nđò mê kòl dồs mơ cau tòm añ jê taih?’ 

6Khai ho lah: ‘Dô rhiang thùng mơñà.’ Cau at bồ hìu đơs lah: ‘Ai tĕ sră cih dồs, 
nggui mơ mhar cih wơl pram jơt.’ 

7Lồc behơ̆ lùp cau dơ̆ bàr lah: ‘Ai mê kòl dồs nđò taih?’ Khai ho lah: ‘Dô rhiang 
drong kòi mi.’ Cau at bồ hìu đơs lah: ‘Ai tĕ sră cih dồs, mơ cih wơl phàm jơt.’ 

8Cau tòm jòng ro cau at bồ hìu ò song ring hơ̆, bơh khai neh lơh chài rgơi. Bơh 
ală kòn rài do dê chài rgơi rlau mơ ală kòn bơta àng dê gơwèt hơ cau tòm pah 
rài bal mơ bol khai. 

9Añ đơs mơ bol mê, ngui tĕ priă jền ò song ring nàng jòi lơh oh mi bơyô, tồ tŭ 
gơ neh jơh gen bol khai wă rò bol mê mut tòm hìu gam sùm sùm. 

10Cau lơi dòn song tòm broă dềt rhền, gen kung dòn song tòm broă dờng; cau 
lơi ò song ring tòm broă dềt rhền, gen kung ò song ring tòm broă dờng sơl. 

11Behơ̆ dilah bol mê ò dòn song bơh phan mơna ò song ring, gen ñcau khin jào 
bol mê in phan mơna ngan taih? 

12Dilah bol mê ò dòn song bơh phan mơna cau ndai dê, gen ñcau rơp jào bol mê 
in phan mơna rơp gơrê is mơ bol mê taih? 

13 Ò gơs cau dĭ lơi rgơi duh broă bàr nă cau tòm, bơh rơp gơjrañ kơuềng di cau 
do mơ kòñ gơboh di cau ne, hala sền dờng màng di cau do mơ sền òsơp di cau 
ne. Ală bol mê ò rgơi duh broă Yàng Tom Trồ ndang mơ duh broă jền priă 
ndang.” 

14Ală cau Pharisi la cau hàm kòñ jền priă, kơno ală jơnau hơ̆ gen dơñŏ tơnhial 
di Kơnràñ. 

15Kơnràñ đơs mơ bol khai lah: “Bol mê kòp is să he la song ring di đap ală cau, 
mơya Yàng Tom Trồ git nùs bol mê; bơh bơta lơi la ryŭ ryơm digùl kòn mơnus 
la ngkòr ngkàc di đap Yàng Tom Trồ. 

16 Gơs bơta boh lam mơ ală jơnau cau gơnoar hwơr jơl tus di Jang; gen bơh tŭ 
hơ̆ Jơnau Niam lơgar Yàng Tom Trồ dê geh bơto yal, mơ kòp nă cau pơnđơl jơh 
pràn mut tòm hơ̆. 

17 Trồ tiah roh la ƀuơn rlau mơ roh dô cik tòm bơta boh lam. 

18 Cau lơi sang lòi bau ùr khai dê mơ bau mơ cau ùr ndai, gen tìs glài bơrnàn; ai 
cau lơi bau mơ cau ùr neh bau klau sang lòi, gen kung tìs glài bơrnàn sơl.” 

Cau pas gơs mơ Lasarơ 
19“Gơs dô nă cau pas sơm ne soh ào gur mơ bài che dơmài lơbơn, kòp ngai ngui 
sa pròng preh sih sàc. 

20Mơ gơs dô nă cau rƀah lơòi ne sơnđan la Lasarơ, bic bơdìh mpồng cau pas 
sơm hơ̆, să jan bềng toh kiat. 

21Khai kơp kòñ gơs ală phan pìng bơh di cơnòng sào cau pas sơm dê nàng geh 
hòm đau, mơ kung gơs so lòt tus liap toh kiat khai dê. 

22Cau rƀah lơòi hơ̆ chơt, geh cau gơnrơh cèng ơn di gah Abraham. Cau pas 
sơm kung chơt mơ cau cèng tơp. 

23Ơm tòm lơgar làng ƀồc, cau pas sơm gơkòl pơnjê pơngkồr, tơnggòr sền, gŏ 
Abraham bơh ngài mơ Lasarơ ơm di gah khai. 

24Cau pas sơm hòi driau lah: ‘Abraham ơ bèp, dan nđàc sơngit di añ, sồr ƀà 
Lasarơ iurŭ ràs tê tòm dà nàng lơh mrềt lơmpiat añ in, bơh añ kòl pơnjê 
pơngkồr oă ir tòm ồs do.’ 

25Mơya Abraham đơs lah: ‘Ơ kòn, kah tĕ tòm tŭ gam kis, mê neh dòp geh ală 
bơta niam mê dê rau, ai Lasarơ neh kong ală bơta iơh; tŭ do khai ơm tềng do 
geh pơndòm pơniang, ai mê gen kong pơnjê pơngkồr. 

26Rlau mơ hơ̆ tai, gơs dô nơm brong jrô dờng neh gơs nền digùl bol hi mơ bol 
mê, tian gơs cau lơi kòñ bơh do tus hơ bol mê kung ò rgơi, hala cau bơh tềng 
hơ̆ lòt tus hơ bol hi kung ò rgơi sơl.’ 

27Cau pas sơm đơs lah: ‘Behơ̆, ơ bèp, añ dan bèp sồr Lasarơ lòt tus hơ hìu bèp 
añ jê, 

28bơh añ gam gơs pram nă oh mi; nàng Lasarơ lơh cơng bol khai in, rngòt bol 
khai kung gơdùh tòm tiah pơnjê pơngkồr do mòn.’ 

29Mơya Abraham đơs lah: ‘Bol khai neh gơs Môise mơ ală cau gơnoar hwơr 
rau; bol khai pal iat bol hơ̆.’ 

30Cau pas sơm ho lah: ‘Abraham ơ bèp, ò di behơ̆ ò; dilah gơs cau bơh cau chơt 
kis wơl lòt tus hơ bol khai, gen ngan bol khai rơp gơjrañ sang glài.’ 

31Abraham đơs lah: ‘Dilah bol khai ò bài iat Môise mơ ală cau gơnoar hwơr, 
gen bulah gơs cau kis wơl bơh bơta chơt, bol khai kung ò bài iat sơl.’” 

Luka 17 

Ală jơnau bơto sồr ndai Yàng Jesu dê 
(Mathiơ 18:6-7, 21-22; Mak 9:42) 

1Yàng Jesu đơs mơ ală cau bơtê lah: “Ò rgơi ò gơs kai lơh gơtup tìs, mơya bòl 
glar cau lơi in lơh gơs bơta hơ̆! 

2Chan kơt mpal lŭ di ngko khai mơ sơrbì tòm dàlềng la niam rlau mơ lòi khai in 
lơh gơtup tìs dô nă tòm ală kòn dềt do. 

3 Ală bol mê kơrmap gàr tĕ să he. Dilah oh mi mê dê tìs glài gen lah pơrhơng tĕ 
khai, mơ dilah khai gơjrañ sang glài gen toh glài tĕ khai in. 

4Bulah tòm dô ngai oh mi mê tìs glài mơ mê poh dơ̆, mơ poh dơ̆ khai rê wơl mơ 
mê mơ đơs lah: ‘Añ gơjrañ sang glài,’ gen mê toh glài tĕ khai in.” 

5Ală cau gơnoar bơto dờng đơs mơ Yàng Jesu lah: “Dan ai bơtơl bơta dòn bol hi 
in.” 

6Yàng đơs mơ bol khai lah: “Dilah bol mê gơs bơta dòn be dô gar sơbê, mơ sồr 
chi sơr do lah: ‘Dus tĕ să mê mơ tam tòm dàlềng,’ gen ngan gơ rơp dòn bơr bol 
mê. 

7Cau lơi tòm bol mê gơs cau dĭ lòt lơòr hala ê belàt, rê bơh tòm ƀlàng, mơ sồr 
khai lah: ‘Tus tĕ nggui mơ sa mo, sơl ơ?’ 

8Sơlơ̆u wơl, ò di sồr khai lah: ‘Yò tĕ añ in sa mho, kơt but mơ duh broă añ, jơl 
tus di tŭ lơi añ ñô sa sir rau, lồc behơ̆ mê rơp ñô sa,’ sơl ơ? 

9Cau tòm ưnngài cau dĭ bơh neh lơh ală broă khai neh sồr sơl? 

10Kung behơ̆ sơl, dơ̆ bol mê neh lơh sir jơh ală broă neh sồr lơh, gen đơs tĕ lah: 
‘Bol hi la cau dĭ ò kwơ, broă bol hi neh lơh mìng la broă bol hi pal lơh lơm.’” 

Yàng Jesu sơmbòi jơt nă cau dun 
11Tòm gùng lòt hơ Jerusalem, Yàng Jesu lòt gan nhàr Samari mơ Galile. 

12Dơ̆ Kơnràñ neh mut tòm ƀòn ne, gơs jơt nă cau dun lòt kơp rò Kơnràñ. Bol 
khai ntào ngài ngài, 

13ai jơnau đơs lah: “Ơ Jesu, Cau Bơto, dan nđàc sơngit di bol hi.” 

14 Dơ̆ Kơnràñ gŏ bol khai gen đơs lah: “Lòt tĕ, sơnio să bol mê mơ ală cau gơnoar 
ơn phan duh khoai.” Tòm tŭ bol khai gam lòt gùng gen bol khai gơs goh. 

15Gơs dô nă cau tòm mpồl bol khai gŏ he neh geh bòi, gen rê wơl, ai jơnau driau 
dờng jòng ro Yàng Tom Trồ, 

16tơmbic să di jơng Yàng Jesu mơ ưnngài Kơnràñ. Cau hơ̆ la cau Samari. 

17Yàng Jesu đơs lah: “Ò di jơt nă cau neh gơs goh ơ? Ntềng đah sin nă tai taih? 

18Rlau mơ cau làng bơdìh do, gen ò gơs cau ndai tai rê wơl nàng jòng ro Yàng 
Tom Trồ ơ?” 

19Gen Kơnràñ đơs mơ khai lah: “Ntào tĕ mơ lòt, bơta dòn mê dê neh sơmbòi 
mê.” 

Lơgar Yàng Tom Trồ ơm tòm nùs cau 
(Mathiơ 24:23-28, 36-41) 

20Cau Pharisi lùp Yàng Jesu lơgar Yàng Tom Trồ tŭ lơi tus, gen Kơnràñ ho lah: 
“Lơgar Yàng Tom Trồ tus ò rgơi gŏ mơ mat. 

21Cau kung rơp ò rgơi đơs lah: ‘Tềng do,’ hala ‘Tềng hơ̆!’ Bơh lơgar Yàng Tom 
Trồ ơm tòm bol mê.” 

22Gen Kơnràñ đơs mơ ală cau bơtê lah: “Rơp gơs ală ngai ală bol mê kơp kòñ 
gŏ dô ngai Kòn Mơnus dê, mơya ò gŏ. 

23Cau rơp đơs mơ bol mê lah: ‘Kơnràñ ơm tềng do’ hala ‘Kơnràñ ơm tềng ne’ 
gen bañ lòt, kung bañ jat bol khai. 

24Be puhlèp bơh đah trồ do àng gơcrà tus hơ đah trồ ne, gen Kòn Mơnus tòm 
ngai Kơnràñ dê kung behơ̆ sơl. 

25Mơya lài ngan Kơnràñ pal kong oă bơta bòl glar mơ gơkòl cau rài do sang 
lòi. 

26 Tòm ngai Nôe neh gơlik gơs be lơi, gen tòm ngai Kòn Mơnus kung rơp gơlik 
behơ̆ sơl. 

27 Bol khai sa ñô, lap klau tòmbau ùr, jơl tus di ngai Nôe mut tòm ơhò mơ dà 
kŏ tus tơnroh jơh. 

28 Mơ kung be neh gơlik gơs tòm rài Lot dê: Bol khai sa ñô, rwat tac, tùc tam, 
bơt bơtào, 

29mơya tòm ngai Lot lik bơh Sôdôm, gen gơs mìu ồs mơ siau bơh trồ tơnroh 
jơh bol khai. 

30Ngai Kòn Mơnus tus kung behơ̆ sơl. 

31 Tòm ngai hơ̆, cau lơi ơm hơđang rkàng hìu mơ gơs phan mơna tòm hìu, gen 
bañ mù nàng cèng pơrdô; cau lơi ơm tòm ƀlàng, kung bañ rê wơl ai phan lơi. 

32 Kah tĕ bau ùr Lot dê. 

33 Cau lơi jòi bơta nàng gàr bơta kis he gen rơp roh, ai cau lơi roh bơta kis he 
gen rơp geh wơl. 

34Añ đơs mơ bol mê, tòm mang hơ̆, rơp gơs bàr nă cau tòm dô nơm cơnòng 
bic, dô nă geh cèng lòt, ai dô nă gơkòl lòi wơl. 

35Rơp gơs bàr nă cau ùr piah bal, dô nă geh cèng lòt, ai dô nă gơkòl lòi wơl.  

[36Rơp gơs bàr nă cau ơm tòm ƀlàng sre, dô nă geh cèng lòt, ai dô nă gơkòl lòi 
wơl.”] 

37Gen ală cau bơtê lùp Kơnràñ lah: “Ơ Yàng, ntềng đah bơta hơ̆ gơlik gơs 
taih?” Kơnràñ ho lah: “Ƀồc gơs tiah lơi, gen ală grơt tơrgòm tềng hơ̆.” 

Luka 18 

Pơnyơu bơh cau ùr bơnrau mơ kwang cahrña 
1Yàng Jesu yal cau bơtê in dô jơnau pơnyơu, nàng bơto bol khai pal hòi dan sùm, 
bañ tŭ lơi gơplơ̆ nùs. 

2Kơnràñ đơs lah: “Tòm dô nơm ƀòn dờng ne, gơs dô nă cau kwang cahrña ò duh 
rngòt di Yàng Tom Trồ, kung ò sền dờng màng di cau lơi sơl. 

3Kung tòm ƀòn dờng hơ̆, gơs dô nă cau ùr bơnrau òs tus đơs mơ cau kwang 
cahrña hơ̆ lah: ‘Dan cahrña song ring añ in nàng tòmdră mơ cau sò tơm di añ.’ 

4Cau kwang hơ̆ ò bài cahrña tòm dô pah tơngai. Mơya tơnơ̆ hơ̆ khai đơs is lah: 
‘Bulah añ la cau ò duh rngòt di Yàng Tom Trồ, kung ò ki ngàm di cau sơl, 

5mơya bơh cau ùr bơnrau do ntềt pơrjal di añ, añ rơp cahrña song ring khai in, 
rngòt khai lòt tus sùm mơ lơh tơmbòl añ mòn.’” 

6Yàng Jesu đơs tai lah: “Iat tĕ jơnau cau kwang cahrña ò song ring hơ̆ đơs. 

7Behơ̆, Yàng Tom Trồ ò di ò cahrña song ring ală cau geh sac rwah Kơnràñ in, 
la ală cau ngai mơ mang hòi dan mơ Kơnràñ, mơ òbat ho mơ bol khai ơ? 

8Añ đơs mơ bol mê, Kơnràñ rơp mhar cahrña song ring bol khai in. Bulah behơ̆, 
tòm tŭ Kòn Mơnus tus, rơp jòi bàn bơta dòn hơđang ù sơl ơ?” 

Pơnyơu bơh cau Pharisi mơ cau dar dia 
9Kơnràñ đơs tai jơnau pơnyơu do mơ ală cau sơnđan is să he la song ring mơ 
sền òsơp di cau ndai. 

10“Gơs bàr nă cau guh hơ hìu duh khoai nàng hòi dan, dô nă cau Pharisi mơ dô 
nă cau dar dia. 

11Cau Pharisi ntào hòi dan òm be do: ‘Khoai Yàng Tom Trồ, añ ưnngài Kơnràñ 
bơh añ ò di be cau ndai, sa kwà, ò song ring, rềs àr bơrnàn, kung ò di be cau dar 
dia ne. 

12Añ ơt sa bàr dơ̆ tòm dô poh, añ ơn dô pơnah jơt bơh jơh ală phan añ dòp geh.’ 

13Ai cau dar dia ơm ngài ngài, ò khin tơnggòr mat hơđang trồ, tur ntơh he mơ 
đơs lah: ‘Khoai Yàng Tom Trồ, dan nđàc sơngit di añ la cau glài.’ 

14 Añ đơs mơ bol mê, cau dar dia rê hơ hìu he geh kòp la song ring, ò di cau 
Pharisi ò; bơh cau lơi yò tơngguh is să he gen rơp gơtơmù, ai cau lơi tơnliah is 
să he gen rơp geh yò tơngguh.” 

Yàng Jesu ai lơngai ală kơnòm dềt in 
(Mathiơ 19:13-15; Mak 10:13-16) 

15Cau kung cèng ală kơnòm dềt tus hơ Kơnràñ nàng Kơnràñ ƀư di bol khai. Ală 
cau bơtê gŏ, gen lah pơrhơng ală cau cèng hơ̆. 

16Mơya Yàng Jesu hòi ală cau bơtê mơ đơs lah: “Lòi tĕ ală kơnòm dềt lòt tus hơ 
Añ, bañ kơryan bol khai; bơh lơgar Yàng Tom Trồ gơrê mơ ală cau be bol khai. 

17Kah tĕ jơnau Añ đơs mơ bol mê do, cau lơi ò dòp lơgar Yàng Tom Trồ be dô 
nă kơnòm dềt, gen ò geh mut tòm hơ̆ ò.” 

Cau kwang pas sơm 
(Mathiơ 19:16-30; Mak 10:17-31) 

18Gơs dô nă cau kwang ne lùp Yàng Jesu lah: “Ơ Cau Bơto lơbơn niam, ñchi bơta 
añ pal lơh nàng geh bơta kis gam sùm sùm taih?” 

19Yàng Jesu đơs lah: “Ñchi bơh tài mê sơnđan Añ la lơbơn niam taih? Ò gơs cau 
lơi lơbơn niam, mìng Yàng Tom Trồ la Bơtau lơbơn niam lơm. 

20 Mê git ală bơta sồr lam: ‘Bañ tìs glài rềs àr bơrnàn, bañ tơnchơt cau, bañ ntung 
kơñau, bañ lơh cơng blac, dòn duh tĕ mè bèp mê.’” 

21Khai ho lah: “Ală bơta hơ̆ añ neh prap gàr bơh tŭ gam kơnòm.” 

22Yàng Jesu kơno bơta hơ̆ gen đơs mơ khai lah: “Mê gam siơ̆u dô bơta: Tac tĕ 
jơh ală phan mơna mê dê mơ tòmpà cau rƀah lơòi in, gen mê rơp geh phan 
màng hơđang trồ; lồc behơ̆ tus tĕ jat Añ.” 

23Mơya dơ̆ khai kơno jơnau hơ̆ gen moat jrùng ngan, bơh khai pas sơm ngan. 

24Yàng Jesu gŏ khai behơ̆ gen đơs lah: “Cau pas sơm mut tòm lơgar Yàng Tom 
Trồ la kalke ngan! 

25Bơh làkđa mut tòm trồm jrum la ƀuơn rlau mơ cau pas sơm mut tòm lơgar 
Yàng Tom Trồ.” 

26Ală cau kơno jơnau hơ̆ đơs lah: “Behơ̆ gen ñcau rgơi geh dong klàs taih?” 

27Kơnràñ đơs lah: “Bơta lơi kòn mơnus ò rgơi lơh, gen Yàng Tom Trồ rgơi lơh 
lơm.” 

28Chòp Pier đơs lah: “Do, bol hi neh sang jơh ală bơta mơ jat Kơnràñ.” 

29Kơnràñ đơs lah: “Di ngan Añ đơs mơ bol mê, ò gơs cau lơi bơh lơgar Yàng 
Tom Trồ mơ sang hìu đam, bau ùr, oh mi, mè bèp, kòn sau, 

30mơ ò dòp leng oă dơ̆ rlau tòm rài do, bal mơ bơta kis gam sùm sùm tòm rài 
tơnơ̆ tai.” 

Yàng Jesu yal lài dơ̆ pe bơh bơta chơt mơ kis wơl Kơnràñ dê 
31Chòp Yàng Jesu lam is jơt bàr nă cau bơtê mơ đơs mơ bol khai lah: “Do, bol he 
guh hơ Jerusalem, ală bơta mơ ală cau gơnoar hwơr neh cih bơh Kòn Mơnus 
pal gơlik gơs di ngan. 

32Bơh Khai rơp gơkòl bơtào tòm tê cau làng bol Bơdìh, kong dơñŏ tơnhial, bơtat 
bơtròh mơ choh druh; 

33tơnơ̆ hơ̆, cau pù lơh mơ tơnchơt Khai; tus di ngai dơ̆ pe, Khai rơp kis wơl.” 

34Mơya ală cau bơtê ò wă jơnau lơi; bơh jơnau hơ̆ gơkòl pồn ndơp bol khai in, 
gen tàng bol khai ò git wă ală jơnau Yàng Jesu kòñ đơs. 

Yàng Jesu sơmbòi cau jơngo tòm Jerikô 
(Mathiơ 20:29-34; Mak 10:46-52) 

35Tòm tŭ Yàng Jesu tus rềp hơ Jerikô, gơs dô nă cau jơngo nggui kanadàn di 
gah gùng. 

36Khai kơno mpồl làng bol lòt gan, gen lùp: “Ñchi bơta hơ̆ taih?” 

37Bol khai yal khai in git lah Yàng Jesu Cau Nasaret lòt gan. 

38Chòp khai hòi driau lah: “Ơ Jesu, Kòn Dabit, dan nđàc sơngit di añ.” 

39Ală cau lòt lài lah pơrhơng khai, sồr ơm mŏ mŏ, mơya khai sơlo driau dờng 
rlau lah: “Ơ Kòn Dabit, dan nđàc sơngit di añ.” 

40Yàng Jesu dơh wơl, sồr cau lam khai tus. Dơ̆ khai tus rềp, gen Kơnràñ lùp 
khai lah: 

41“Ñchi mê kòñ Añ lơh mê in taih?” Khai ho lah: “Ơ Yàng, añ kòñ geh gŏ.” 

42Yàng Jesu đơs mơ khai lah: “Gŏ tĕ, bơta dòn mê neh sơmbòi mê.” 

43Khai gŏ mo mơ lòt jat Kơnràñ mơ jòng ro Yàng Tom Trồ. Jơh làng bol gŏ 
behơ̆ gen jòng ro Yàng Tom Trồ. 

Luka 19 

Yàng Jesu mut tòm hìu Sace 
1Yàng Jesu mut tòm Jerikô, mơ lòt gan. 

2Ne, gơs dô nă cau sơnđan la Sace, la cau at bồ ală cau dar dia, mơ la cau pas 
sơm. 

3Khai jòi gùng sền Yàng Jesu la ñcau, mơya ò rgơi gŏ tài bơh mpồl làng bol oă, 
mơ să khai la liah. 

4Gen khai ntoat lài, hào hơđang chi sơr nàng sền Kơnràñ, bơh Kơnràñ rơp lòt 
gan tềng hơ̆. 

5Tòm tŭ tus tềng hơ̆, Yàng Jesu tơnggòr mơ đơs lah: “Ơ Sace, mù tĕ mhar, bơh 
ngai do Añ pal ơm tòm hìu mê.” 

6Khai mù sơrbac sơrbang mơ hòn chò wă rò Kơnràñ. 

7Làng bol gŏ behơ̆ gen đơs òm lah: “Cau do neh mut tòm hìu cau glài mơ ơm.” 

8Mơya Sace ntào đơs mơ Yàng lah: “Ơ Yàng, do, añ ai nggùl phan mơna añ jê mơ 
tòmpà cau rƀah lơòi in, mơ dilah añ neh sa kwì sa kwà phan cau lơi dê, gen añ 
rơp tòm wơl poan dơ̆ rlau.” 

9Yàng Jesu đơs mơ khai lah: “Ngai do bơta dong klàs neh tus tòm hìu do, bơh 
cau do kung la kòn sau Abraham dê. 

10Bơh Kòn Mơnus neh tus nàng jòi mơ dong klàs cau neh roh.” 

Pơnyơu bơh jơt pơnai priă 
(Mathiơ 25:14-30) 

11Tòm tŭ bol khai kơno ală jơnau hơ̆, gen Yàng Jesu đơs bơtơl dô jơnau pơnyơu 
tai, tài bơh Kơnràñ mòr tus rềp hơ Jerusalem, mơ bol khai tồnlah lơgar Yàng 
Tom Trồ rơp tơlik gơs mo. 

12Gen Kơnràñ đơs lah: “Gơs dô nă cau ryŭ ryơm ne lòt tus hơ tiah ngài nàng dòp 
gơnoar at bồ lơgar, mơ rơp rê wơl. 

13Lài mơ tŭ khai lik lòt. Chòp khai hòi jơt nă cau dĭ khai dê, jào bol khai in jơt 
pơnai priă mơ sồr lah: ‘Lòt kă bro tĕ, lơh gơlik cồng nha jơl tus di tŭ añ rê.’ 

14Mơya làng bol khai dê gơjrañ kơuềng di khai, sồr cau kong sồr lòt jat mơ đơs 
lah: ‘Bol hi ò kòñ cau do at bồ bol hi.’ 

15Tòm tŭ khai neh dòp gơnoar at bồ lơgar mơ rê wơl, gen sồr hòi ală cau dĭ mơ 
khai neh jào priă lòt tus, nàng git kòp nă neh lơh gơlik cồng nha la nđò. 

16Cau sơnròp lòt tus yal lah: ‘Ơ ồng, pơnai priă ồng dê añ neh lơh gơlik gơs jơt 
pơnai priă.’ 

17Cau tòm đơs lah: ‘Ơ cau dĭ lơbơn niam ne, niam ngan, bơh mê neh dòn song 
tòm broă dềt rhền, gen mê gơs gơnoar at bồ hơđang jơt nơm ƀòn dờng.’ 

18Cau dĭ dơ̆ bàr lòt tus yal lah: ‘Ơ ồng, pơnai priă ồng dê añ neh lơh gơlik gơs 
pram pơnai priă.’ 

19Cau tòm đơs lah: ‘Mê kung gơs gơnoar at bồ pram nơm ƀòn dờng.’ 

20Cau dĭ dơ̆ pe lòt tus mơ đơs lah: ‘Ơ ồng, do do, pơnai priă ồng do, añ neh klơm 
pồn tòm chèo, 

21bơh añ rngòt di ồng, tài bơh ồng la cau kràñ cê, dòñ phan ồng ò prap, toès 
phan ồng ò sih.’ 

22Cau tòm đơs lah: ‘Ơ cau dĭ iơh bơsak ne, añ jat jơnau mê đơs mơ lơh nền glài 
mê. Mê neh git añ la cau kràñ cê, dòñ phan ò prap, toès phan ò sih. 

23Ñchi bơh tài mê ò ơn priă añ jê tòm hìu prap priă tồ tŭ añ rê wơl, gen rơp lùp 
wơl jền tòm mơ jền cồng taih?’ 

24Gen cau tòm đơs mơ cau ơm rềp tềng hơ̆ lah: ‘Tă tĕ pơnai priă bơh di khai mơ 
ai cau gơs jơt pơnai priă in.’ 

25Bol khai đơs lah: ‘Ơ ồng, khai neh gơs jơt pơnai priă rau.’ 

26 ‘Añ đơs mơ bol mê, cau lơi gơs, rơp ai bơtơl tai. Mơya cau lơi ò gơs, bulah 
phan khai neh gơs kung rơp tă tơlik tơn. 

27Ai ală cau sò tơm di añ, la ală cau ò kòñ añ at bồ hơđang bol khai, hwài tĕ bol 
khai tus hơ do mơ tơnchơt di đap añ.’” 

28Dơ̆ Kơnràñ neh đơs jơnau hơ̆ rau, gen lòt lài guh hơ Jerusalem. 

Gơnoar broă Yàng Jesu tòm Jerusalem 
(19:29 – 21:38) 

Yàng Jesu mut tòm Jerusalem 
(Mathiơ 21:1-11; Mak 11:1-11; Jang 12:12-19) 

29Tòm tŭ mòr tus hơ Betphage mơ Bethani, di gah mơnơm sơnđan la Ôlibe, gen 
Yàng Jesu sồr bàr nă cau bơtê, 

30mơ đơs lah: “Lòt tĕ mut tòm ƀòn tòm toh di đap bol mê. Dơ̆ neh tus rau, gen 
rơp gŏ dô nơm alàng kòn gam kơt diàng, òhềt gơs cau lơi hào; hồ tĕ gơ mơ tề 
tus hơ do. 

31Dilah gơs cau lơi lùp: ‘Ñchi bơh tài bol mê hồ gơ taih?’ gen đơs tĕ be do: ‘Yàng 
kòñ ngui gơ.’” 

32Gen cau kong sồr lik lòt, mơ tìp ală bơta tòm toh ngan be Kơnràñ neh đơs. 

33Tòm tŭ bol khai ơm hồ alàng kòn, cau tòm gơ lùp lah: “Ñchi bơh tài bol mê hồ 
alàng kòn do taih?” 

34Bol khai ho lah: “Yàng kòñ ngui gơ.” 

35Gen bol khai tề gơ Yàng Jesu in, dă ào bol khai hơđang alàng kòn, gen tơnhào 
Kơnràñ. 

36Tòm tŭ Kơnràñ lòt, làng bol dă ào tòm gùng. 

37Kơnràñ mòr tus rềp di ƀòn dờng Jerusalem tiah mù mơnơm Ôlibe rau, gen 
jơh mpồl cau bơtê hòn chò, driau dờng jòng ro Yàng Tom Trồ bơh ală broă 
gơnap gơnoar mơ bol khai neh gŏ, 

38 mơ đơs lah: “Lơngai Bơtau ai sơnđan Yàng mơ tus! Ring lơngai hơđang trồ 
mơ gơklŏ Yàng Tom Trồ in!” 

39Gơs dô êt nă cau Pharisi ơm tòm mpồl làng bol đơs mơ Kơnràñ lah: “Ơ Cau 
Bơto, dan lah pơrhơng tĕ ală cau bơtê ồng dê.” 

40Kơnràñ ho lah: “Añ đơs mơ bol mê, dilah bol khai ơm mŏ mŏ, gen lŭ rơp driau 
dờng.” 

41Tòm tŭ Kơnràñ tus rềp, gŏ ƀòn dờng Jerusalem gen ñìm bơh gơ, 

42mơ đơs lah: “Kơp kòñ tòm ngai do mê rgơi git ală bơta lơh mê in ring lơngai. 
Mơya tŭ do mê ò rgơi sền gŏ gơ. 

43Bơh ală ngai rơp gơlik tus mê in, la tŭ ală cau sò tơm lơh dơrñang gơrwàng 
gùt dar mê, mơ rềt kơ̆ mê bơh kòp đah. 

44Bol khai rơp tơnlề mê mơ ală kòn sau ơm tòm mê, ò lòi wơl tòm mê pơnai lŭ 
lơi hơđang pơnai lŭ ndai, bơh mê ò git tơngai mê neh geh còp.” 

Yàng Jesu lơh goh hìu duh khoai 
(Mathiơ 21:12-17; Mak 11:15-19; Jang 2:13-22) 

45Kơnràñ mut tòm hìu duh khoai, bơtrơh tơlik ală cau kă bro, 

46 mơ đơs mơ bol khai lah: “Gơs jơnau cih lah: ‘Hìu Añ pal la hìu hòi dan,’ mơya 
bol mê neh lơh hìu hơ̆ in gơlik gơs trồm ală cau ntung kơñau.” 

47 Kòp ngai Kơnràñ bơto sồr tòm hìu duh khoai. Ală cau gơnoar lam bồ ơn 
phan duh khoai, ală cau bơto bơta boh lam, mơ ală cau kwang kra tòm làng 
bol jòi bơta nàng tơnchơt Kơnràñ, 

48mơya ò rgơi jòi bơta lơi, bơh jơh làng bol kòñ ngan jat iat Kơnràñ. 

Luka 20 

Bơta lùp bơh gơnoar Kơnràñ dê 
(Mathiơ 21:23-27; Mak 11:27-33) 

1Gơs dô ngai ne, Yàng Jesu ơm bơto sồr làng bol tòm hìu duh khoai mơ bơto yal 
Jơnau Niam, nisơna ală cau gơnoar lam bồ ơn phan duh khoai, ală cau bơto bơta 
boh lam, mơ ală cau kwang kra lòt tus bal, 

2đơs mơ Kơnràñ lah: “Yal tĕ bol hi in git, bơh gơnoar lơi mơ ồng lơh ală bơta do 
taih? Ñcau neh ai ồng in gơnoar hơ̆ taih?” 

3Kơnràñ ho lah: “Añ kung lùp bol mê dô jơnau, ho tĕ Añ in: 

4Bơta ƀaptem Jang dê la bơh trồ hala bơh cau mơ tus taih?” 

5Bol khai tòmbơyai bal lah: “Dilah bol he đơs: ‘Bơh trồ,’ gen khai rơp đơs lah: 
‘Behơ̆ mbe bol mê ò dòn Jang taih?’ 

6Ai dilah đơs: ‘Bơh cau,’ gen jơh làng bol rơp cơm lŭ dê bol he, bơh bol khai dòn 
nền ngan Jang la cau gơnoar hwơr.” 

7Gen tàng bol khai ho lah ò git ƀaptem hơ̆ tus bơh lơi. 

8Yàng Jesu đơs mơ bol hơ̆ lah: “Añ kung ò yal bol mê in git bơh gơnoar lơi mơ 
Añ lơh ală bơta do.” 

Pơnyơu bơh cau tam ño 
(Mathiơ 21:33-46; Mak 12:1-12) 

9 Gen Yàng Jesu yal mơ làng bol jơnau pơnyơu do: “Gơs dô nă cau neh tam dô 
nơm suơn ño, mơ ai ală cau lơh suơn in ơpah gơ, gen khai lòt hơ lơgar ndai jŏ 
ngai. 

10Tus di kơnhai pic plai, cau tòm sồr dô nă dĭ lòt tus hơ ală cau lơh suơn nàng 
dòp cồng nha suơn ño dê, mơya ală cau lơh suơn pù lơh cau dĭ mơ bơtrơh rê 
gòi. 

11Cau tòm sồr tai dô nă cau dĭ ndai lòt tus, mơya cau ơpah suơn pù lơh khai, 
bơtat bơtròh mơ bơtrơh rê gòi. 

12Cau tòm sồr tai dô nă cau dĭ dơ̆ pe, mơya cau ơpah suơn kung lơh cau hơ̆ jê 
sồt mơ bơtrơh tơlik. 

13Chòp cau tòm suơn ño đơs lah: ‘Ñchi añ pal lơh taih? Añ rơp sồr kòn klau kòñ 
gơboh añ jê; digơlan bol khai rơp ki ngàm di khai.’ 

14Mơya dơ̆ bol lơh suơn gŏ khai, gen tòmbơyai bal lah: ‘Do la cau pơrdòn; heh, 
tơnchơt tĕ khai nàng sre brê khai gơrê mơ bol he.’ 

15Gen bol hơ̆ sơrbì khai hơ bơdìh suơn mơ tơnchơt tơn. Behơ̆ cau tòm suơn ño 
hơ̆ rơp lơh mbe lơi di bol hơ̆ taih? 

16Khai rơp tus tơnroh ală cau lơh suơn hơ̆, mơ jào suơn ño hơ̆ ală cau ndai in.” 
Làng bol kơno behơ̆ gen đơs lah: “Ò gơs broă behơ̆ ò.” 

17 Yàng Jesu sền di bol khai mơ đơs lah: “Behơ̆ gen jơnau neh cih: ‘Pơnai lŭ mơ 
ală cau bơt hìu neh sang tơlik, Lŭ hơ̆ neh gơlik gơs lŭ mum hìu,’ la ñchi taih? 

18Cau lơi dùh hơđang pơnai lŭ hơ̆ gen rơp lề lac; ai lŭ hơ̆ dùh di cau lơi, gen rơp 
lơh cau hơ̆ lề trak.” 

19Ală cau bơto bơta boh lam mơ ală cau gơnoar lam bồ ơn phan duh khoai git 
Kơnràñ đơs pơnyơu hơ̆ la sơnio bơh bol khai, gen tòm jơ hơ̆ bol khai jòi bơta 
nàng kup Kơnràñ, mơya bol khai rngòt di làng bol. 

Bơta boh dia Sesa in 
(Mathiơ 22:15-22; Mak 12:13-17) 

20Bol khai kơp sền Kơnràñ, loă sồr cau sền òm lơh blac be cau song, tồ kup 
Kơnràñ tòm jơnau đơs, nàng bơtào Kơnràñ tòm tê kwang bàng mơ cau kwang 
đơng lơgar. 

21Bol hơ̆ lùp Kơnràñ lah: “Ơ Cau Bơto, bol hi git ồng đơs mơ bơto song lơm, ò 
rngòt di cau lơi, mơya bơto gùng Yàng Tom Trồ dê dô bă song ngan. 

22Behơ̆, bol he pal boh dia Sesa in hala ò?” 

23Git loh kai lac lèo bol hơ̆ dê, gen Kơnràñ đơs lah: 

24“Ai tĕ dô dơnie Añ in sền. Rùp mơ sơnđan do la ñcau dê taih?” Bol hơ̆ ho lah: 
“Sesa dê.” 

25Chòp Kơnràñ đơs mơ bol khai lah: “Behơ̆ tơm wơl tĕ Sesa in phan lơi Sesa dê, 
mơ tơm wơl tĕ Yàng Tom Trồ in phan lơi Yàng Tom Trồ dê.” 

26Di đap làng bol, bol khai ò rgơi kup Kơnràñ tòm dô jơnau đơs lơi. Bol khai ai 
lơh krơi bơh jơnau ho Kơnràñ dê, gen ơm mŏ mŏ be cau kloat. 

Jơnau lùp bơh bơta kis wơl 
(Mathiơ 22:23-33; Mak 12:18-27) 

27 Gơs dô êt nă cau Saduse, la cau đơs ò gơs bơta kis wơl, lòt tus lùp Kơnràñ lah: 

28 “Ơ Cau Bơto, Môise neh cih bol hi in lah: ‘Dilah cau bi lơi chơt lòi wơl bau ùr 
mơ ò gơs kòn, gen oh khai pal bau mơ cau ùr bơnrau hơ̆ nàng tơrbŏ jơi bi khai 
in.’ 

29Do, gơs poh nă oh mi; cau bi tơnhoa bau, mơ khai chơt ò gơs kòn. 

30Lồc behơ̆ cau dơ̆ bàr, 

31gen cau dơ̆ pe bau mơ ùr hơ̆, mơ jơh poh nă kung bau mơ khai, poh nă chơt 
jơh mơ ò gơs kòn. 

32Lồi tơnơ̆, cau ùr hơ̆ kung chơt. 

33Behơ̆ gen, tŭ kis wơl, cau ùr hơ̆ rơp la bau ñcau dê tòm bol hơ̆ taih? Bơh poh 
nă cau hơ̆ neh bau mơ khai.” 

34Yàng Jesu đơs mơ bol khai lah: “Cau rài do lap klau tòmbau ùr, 

35ai ală cau geh kòp la di pal dòp rài tơnơ̆ mơ geh kis wơl bơh bơta chơt, gen ò 
lap klau tòmbau ùr. 

36Bol khai rơp ò chơt tai, bơh bol khai tòm toh be ală cau gơnrơh mơ la kòn 
Yàng Tom Trồ dê, hơ̆ la kòn bơta kis wơl dê. 

37 Tòm tiah cih bơh rlau lò ồs sa, Môise neh yal tơlik lah ală cau chơt geh kis 
wơl, tài bơh khai neh hòi Yàng la Yàng Tom Trồ Abraham dê, Yàng Tom Trồ Isak 
dê, Yàng Tom Trồ Jakôp dê. 

38Behơ̆ Kơnràñ ò di la Yàng Tom Trồ cau chơt dê ò, mơya la Yàng cau kis dê, 
bơh gơwèt mơ Kơnràñ, jơh tơl nă cau la kis.” 

39Gơs dô êt nă cau bơto bơta boh lam ho lah: “Ơ Cau Bơto, ồng đơs di ngan.” 

40Bol hơ̆ ò khin lùp Kơnràñ jơnau lơi tai. 

Bơtau Krist la kòn Dabit dê 
(Mathiơ 22:41-46; Mak 12:35-37) 

41Yàng Jesu lùp bol khai lah: “Ñchi bơh tài cau đơs Bơtau Krist la kòn Dabit taih? 

42Bơh să tòm Dabit neh đơs tòm Sră Đơs crih lah: ‘Yàng neh đơs mơ Yàng añ: 
Nggui tĕ đah ma Añ, 

43 Jơl tus di tŭ Añ ơn ală cau sò tơm mê dê lơh gơs kơrnòl jơng mê dê.’ 

44Behơ̆ Dabit neh sơnđan Kơnràñ la Yàng, gen mbe Kơnràñ la kòn khai dê taih?” 

Yàng Jesu lah pơrhơng ală cau gơnoar cih 
(Mathiơ 23:1-36; Mak 12:38-40) 

45Tòm tŭ jơh làng bol ơm iat, gen Kơnràñ đơs mơ ală cau bơtê lah: 

46“Kơrhia tĕ di ală cau bơto bơta boh lam, la cau kòñ soh ào jrùh mơ lòt yơng, 
kòñ gơs cau lùp niam să tòm gùl drà, kòñ nggui cơnòng hơđap tòm hìu jum 
mơ nggui tiah bồ tòm bơta ñô sa. 

47Bol khai lơh bơthĭ hòi dan jòng jơnau, mơya sa loan hìu ală cau ùr bơnrau 
dê. Bol khai rơp kong cahrña mơ lơh nền glài kơnjơ̆ rlau tai.” 

Luka 21 

Ơn phan Yàng in 
(Mak 12:41-44) 

1Yàng Jesu pò mat, gŏ ală cau pas ơn phan tòm đam jàr, 

2kung gŏ dô nă cau ùr bơnrau rƀah ne ơn bàr su trà. 

3Kơnràñ đơs lah: “Añ đơs ngan mơ bol mê, cau ùr bơnrau rƀah do neh ơn oă 
rlau mơ jơh ală cau ne. 

4Bơh jơh ală cau ne ai phan tơngkah tơngkañ bol khai dê mơ ơn tòm hơ̆, ai cau 
ùr rƀah siơ̆u siar do neh ơn jơh phan khai gơs, la phan ròng siam să khai.” 

Yàng Jesu yal lài bơh hìu duh khoai rơp tơrlah tơrlơm mơ bơta rê wơl Kơnràñ dê 
(Mathiơ 24:1-51; Mak 13:1-37) 

5Tòm tŭ gơs cau đơs bơh hìu duh khoai geh bơka mơ lŭ niam mơ ală phan ơn, 
gen Yàng Jesu đơs lah: 

6“Ală bơta bol mê gŏ tŭ do, tòm ală ngai rơp tus rơp ò gơs pơnai lŭ lơi ơm 
hơđang pơnai lŭ ndai mơ ò gơtơrlơm.” 

7Bol khai lùp Kơnràñ lah: “Ơ Cau Bơto, tŭ lơi rơp gơlik gơs ală bơta hơ̆, mơ dơ̆ 
ală bơta hơ̆ mòr gơlik tus gen gơs tềl krơi lơi taih?” 

8Kơnràñ đơs lah: “Kơrhia tĕ, rngòt bol mê gơkòl pơrlồm tìs nrah mòn, bơh gơs 
oă cau rơp ai sơnđan Añ lòt tus mơ đơs lah: ‘Añ la Krist!’ mơ lah: ‘Tŭ tơngai neh 
tus rềp.’ Bol mê bañ lòt jat bol khai. 

9Tòm tŭ bol mê rơp kơno đơs bơh kơlìn gơtoă mơ nggồr nggàc, bañ rngòt rngơt; 
bơh ală bơta hơ̆ pal gơlik tus lài, mơya òhềt la tŭ lồi dut.” 

10Kơnràñ đơs tai mơ bol khai lah: “Làng bol do rơp bơtào tòmsò mơ làng bol 
ne, lơgar do tòmlơh mơ lơgar ndai, 

11rơp gơs lơnggơr ù dờng, oă tiah gơs jơgloh rung mơ pluh plàng; kung gơs ală 
broă rngòt cù kìr mơ tềl krơi dờng bơh trồ. 

12Mơya lài mơ tŭ gơs ală bơta hơ̆, cau rơp ai tê kup bol mê mơ kup kơryan bol 
mê, bơtào tòm hìu jum, tơmut tòm hìu jàm, hwài bol mê tus di đap ală cau bơtau 
mơ ală cau kwang đơng lơgar tài bơh sơnđan Añ. 

13Hơ̆ la tŭ lơmpah nàng bol mê in lơh cơng. 

14 Behơ̆ bol mê lơh nền tĕ tòm nùs, bañ kơlôi lài mbe rơp tò să he. 

15Bơh Añ rơp ai bol mê in jơnau đơs mơ bơta jak chài mơ ală cau sò tơm di bol 
mê ò rgơi tòmdră hala đơs tơrwơl. 

16Bol mê kung rơp gơkòl mè bèp, oh mi, jơi bơtiàn, gơp bơyô pơrlơ̆ dră; bol khai 
rơp tơnchơt cau ƀà tòm mpồl bol mê. 

17Bol mê rơp gơkòl jơh ală cau gơjrañ kơuềng tài bơh sơnđan Añ. 

18Mơya dô dang che sŏ di bồ bol mê dê kung ò roh sơl. 

19Kơnòm di bơta kơ̆ nùs bol mê dê mơ bol mê geh sròng hwềng soàn he dê. 

20Tòm tŭ bol mê gŏ Jerusalem gơkòl mpồl ling gơrwàng, gen git tĕ lah bơta 
tơrlah tơrling gơ mòr tus. 

21Tŭ hơ̆ cau lơi ơm tòm Jude dô tĕ hơđang mơnơm, cau lơi ơm tòm Jerusalem 
lik tĕ, cau lơi ơm tòm ƀlàng bañ mut tòm Jerusalem. 

22 Bơh hơ̆ la ală ngai lơh glài, tồ jơh ală bơta neh cih gơlik gơs di ngan. 

23Tòm ală ngai hơ̆, bòl glar cau bun in mơ cau gơs kòn pô in! Bơh rơp gơs bơta 
rung rài dờng gơdùh tòm ù mơ bơta lơh glài Yàng Tom Trồ rơp tus hơđang làng 
bol do. 

24Bol khai rơp gơplơ̆ hơđơm mat đào, gơkòl cau kup lơh dĭ digùl jơh ală làng 
bol, Jerusalem rơp gơkòl ală làng bol bơdìh jă trơm jơl tus di ală tŭ tơngai làng 
bol bơdìh dê geh wil tơl. 

25 Rơp gơs ală tềl krơi tòm mattơngai, kơnhai mơ ală sơmañ; ai tòm ù gen ală 
làng bol jê sồt bòl glar, ò git mbe kòñ lơh bơh dàlềng mơ ryà gơ nggồr ur ur. 

26Cau gơdô nùs tài bơh rngòt rngơt tòm tŭ gơn sền ală bơta rơp gơlik gơs tòm 
làm jơh dunnia, bơh gơnap gơnoar ală tap trồ dê gơlơnggơr. 

27 Tòm tŭ hơ̆, cau rơp gŏ Kòn Mơnus ai gơnap gơnoar dờng mơ bơta gơklŏ ryŭ 
ryơm ơm tòm mhwal mơ tus. 

28Tŭ lơi ală bơta hơ̆ rơp gơlik tus, gen ntào tĕ song mơ tơnggòr hơđang, bơh 
bơta dong tă bol mê dê tus rềp.” 

29Chòp Kơnràñ đơs mơ bol khai dô jơnau pơnyơu lah: “Sền tĕ chi ƀal mơ ală chi 
ndai; 

30tòm tŭ gơcat nha, gen bol mê gŏ mơ git lah kơnhai duh mòr tus. 

31Kung behơ̆ sơl, tòm tŭ bol mê gŏ ală bơta hơ̆ gơlik gơs, gen git tĕ lah lơgar 
Yàng Tom Trồ mòr tus rau. 

32Di ngan Añ đơs mơ bol mê, cau pah rài do ò sơrlèt rlau jơl tus di tŭ jơh ală 
bơta hơ̆ gơlik gơs rau. 

33Trồ tiah rơp roh, mơya jơnau đơs Añ jê ò gơs tŭ lơi roh. 

34Behơ̆ bol mê kơrmap gàr tĕ să he, rngòt bơta ñô sa oă ir, bơta bơñul lơmbè 
mơ bơta kơlôi rcang rài do dê lơh giga nùs bol mê dê, mơ ngai hơ̆ tus nisơna 
hơđang bol mê be tras jàl mòn; 

35bơh ngai hơ̆ rơp tus hơđang kòp nă cau ơm làm gùt plai ù kung behơ̆ sơl. 

36Behơ̆ bol mê pal drơng kơp tĕ mơ hòi dan sùm, tồ bol mê in gơs tơl pràn nàng 
lik klàs bơh di ală bơta pal tus hơ̆ mơ ntào di đap Kòn Mơnus.” 

37 Mơ tai, kòp ngai Yàng Jesu bơto sồr tòm hìu duh khoai, ai kòp mang Kơnràñ 
lik lòt mơ ơm hơđang mơnơm sơnđan la Ôlibe. 

38Gơ rơp rìng àng, jơh làng bol lòt tus hơ Kơnràñ tòm hìu duh khoai nàng iat 
Kơnràñ. 

Luka 22 

Bơta bòl glar, bơta chơt mơ kis wơl Yàng Jesu Krist dê 
(22:1 – 24:53) 

Ală cau gơnoar lam bồ ơn phan duh khoai jòi kai lơh iơh di Yàng Jesu 
(Mathiơ 26:1-5; Mak 14:1,2; Jang 11:45-53) 

1 Bơta pơjum sa piang lă ò gơs kañ, hơ̆ la bơta pơjum sa Lòt Gan, mòr tus. 

2Ală cau gơnoar lam bồ ơn phan duh khoai bal mơ ală cau bơto bơta boh lam 
jòi bơta nàng tơnchơt Yàng Jesu, bơh bol khai rngòt di làng bol. 

Cau pơrlơ̆ dră di Yàng Jesu 

(Mathiơ 26:14-16; Mak 14:10,11) 

3Tŭ hơ̆, cà Satan neh mut tòm nùs Juda sơnđan la Iskariôt, la dô nă tòm jơt bàr 
nă cau bơtê. 

4Khai lòt bơyai mơ ală cau gơnoar lam bồ ơn phan duh khoai mơ ală cau kwang 
ling sền gàr hìu duh khoai mbe kòñ lơh nàng bơtào Kơnràñ bol khai in. 

5Bol hơ̆ chò hòp, ho ai jền priă khai in. 

6Neh dô nùs bal rau, gen khai jòi tŭ lơmpah nàng bơtào Kơnràñ bol khai in tòm 
tŭ ò gơs làng bol. 

Yàng Jesu bơtào gơs bơta Sa Kah Yàng 
(Mathiơ 26:17-25; Mak 14:12-21; Jang 13:21-30) 

7Tus di ngai pơjum sa piang lă ò gơs kañ, la ngai pal tơnchơt belàt kòn bơta 
pơjum sa Lòt Gan dê, 

8Yàng Jesu sồr Pier mơ Jang lah: “Lòt tĕ rcang yò sa bơta pơjum sa Lòt Gan bol 
he in.” 

9Bol khai đơs lah: “Ntềng đah Kơnràñ kòñ bol he rcang yò sa taih?” 

10Kơnràñ ho lah: “Dơ̆ bol mê mut tòm ƀòn dờng, rơp tìp dô nă cau klau đoa dô 
nơm yang dà; jat tĕ khai tòm hìu lơi khai mut, 

11mơ đơs mơ cau tòm hìu hơ̆ lah: ‘Cau Bơto đơs mơ mê lah: Ntềng đah ơdŭ nac 
la tiah Añ rơp sa bơta pơjum sa Lòt gan bal mơ ală cau bơtê Añ jê taih?’ 

12Cau tòm rơp sơnio bol mê in dô nơm ơdŭ dờng tap hơđang, neh rcang rơndap 
sir; rcang yò sa tĕ tềng hơ̆.” 

13Bol khai lòt, tìp ală bơta tòm toh be jơnau Kơnràñ neh đơs, mơ bol khai rcang 
yò sa bơta pơjum sa Lòt Gan. 

14Tus di jơ sa, Kơnràñ nggui di cơnòng, ală cau gơnoar bơto dờng nggui bal mơ 
Kơnràñ. 

15Kơnràñ đơs mơ bol khai lah: “Añ neh kòñ ngan sa bơta pơjum sa Lòt Gan do 
bal mơ bol mê lài mơ tŭ Añ kong jê sồt. 

16Bơh Añ đơs mơ bol mê, Añ rơp ò sa bơta pơjum sa do tai jơl tus di tŭ ngai hơ̆ 
gơlik wil tơl tòm lơgar Yàng Tom Trồ.” 

17Chòp Kơnràñ ai mơngàn, ưnngài gen đơs lah: “Ai tĕ mơngàn do tòmpà bal mơ 
gơp. 

18Bơh Añ đơs mơ bol mê, bơh do jơl hìng nau, Añ ò hùc dà plai ño do tai jơl tus 
di tŭ lơgar Yàng Tom Trồ tus rau.” 

19Chòp Kơnràñ ai piang lă, ưnngài, gen dơrkă, tong bol khai in mơ đơs lah: “Do 
la să jan Añ, bơh bol mê mơ ai phi. Lơh tĕ bơta do nàng kah wơl Añ.” 

20 Kung behơ̆ sơl, tơnơ̆ mơ tŭ sa mho, Kơnràñ ai mơngàn mơ đơs lah: “Mơngàn 
do la bơta ho bal pa tòm mhàm Añ, hơ̆ la mhàm tài bơh bol mê mơ hòr lik. 

21 Mơya ne, cau pơrlơ̆ dră di Añ ơm di cơnòng bal mơ Añ. 

22Kòn Mơnus rơp chơt be Yàng Tom Trồ neh lơh nền, mơya bòl glar cau do in 
la cau pơrlơ̆ dră di Kơnràñ.” 

23Ală cau bơtê lùp bal mơ gơp ñcau rơp lơh bơta hơ̆. 

Bơta tòm pơndang kòñ dờng rlau ală cau bơtê dê 
(Mathiơ 18:1; Mak 9:34; Luka 9:46) 

24 Gơs bơta tòm pơndang bal digùl ală cau bơtê lòng sền ñcau tòm bol khai la 
dờng rlau jơh. 

25 Mơya Kơnràñ đơs mơ bol khai lah: “Ală cau bơtau làng bol bơdìh dê ai gơnoar 
nàng at bồ, ală cau kwang bàng geh sơnđan la cau bơyô làng bol dê. 

26 Ai đah mơ bol mê, ò di behơ̆ ò; mơya cau lơi dờng rlau tòm bol mê pal gơlik 
gơs be cau dềt rlau jơh, mơ cau lơi lam bồ pal gơlik gơs be cau duh broă. 

27 Bơh cau nggui di cơnòng mơ cau duh broă, ñcau la dờng rlau taih? Ò di la cau 
nggui di cơnòng ò ơ? Mơya Añ ơm digùl bol mê be cau duh broă. 

28Bol mê la cau kư̆ ơm bal mơ Añ tòm bơta gơlòng bòl glar Añ jê. 

29Gen tàng Añ ai bơta song ring bol mê in, kung be Bèp neh ai Añ in sơl, 

30 bol mê geh ñô sa di cơnòng Añ jê tòm lơgar Añ; bol mê kung rơp nggui hơđang 
sơbàn mơ cahrña jơt bàr jơi bơtiàn làng bol Israel.” 

Yàng yal lài Pier in 
(Mathiơ 26:31-35; Mak 14:27-31; Jang 13:36-38) 

31Yàng đơs lah: “Ơ Simôn, Simôn, do cà Satan kòñ nggum ngkhiang bol mê be 
kòi mi. 

32Mơya Añ neh hòi dan mê in, tồ bơta dòn mê dê ò gơhuc. Behơ̆ tus di tŭ mê rê 
wơl hơ Añ, gen lơh tĕ oh mi mê in kơ̆ nùs.” 

33Chòp Pier đơs lah: “Ơ Yàng, añ neh rcang sir nàng kong jàm kong chơt bal mơ 
Yàng.” 

34Kơnràñ đơs lah: “Ơ Pier, Añ đơs mơ mê, ngai do tŭ iar òhềt nrau, gen mê rơp 
pơndang pe dơ̆ lah ò git Añ.” 

35 Chòp Kơnràñ đơs mơ bol khai lah: “Dơ̆ Añ neh sồr bol mê lòt ò cèng kơldung 
priă, kơldung phan, hala gơltau jă, bol mê siơ̆u phan lơi sơl?” Bol khai ho lah: “Ò 
siơ̆u.” 

36Kơnràñ đơs lah: “Mơya tŭ do cau lơi gơs kơldung priă gen ai tĕ, cau lơi gơs 
kơldung phan kung behơ̆ sơl; cau lơi ò gơs đào pal tac ào bơdìh nàng rwat. 

37 Bơh Añ đơs mơ bol mê, jơnau Sră Goh neh cih lah: ‘Cau kòp Kơnràñ tòm sèng 
cau glài,’ pal gơlik di ngan di Añ. Bơh ală bơta neh cih bơh Añ pal gơlik gơs di 
ngan.” 

38Bol khai đơs lah: “Ơ Yàng, gơs bàr nơm đào do.” Kơnràñ đơs lah: “Neh tơl 
rau!” 

Yàng Jesu hòi dan tòm suơn Getsemane 
(Mathiơ 26:36-46; Mak 14:32-42) 

39Tŭ hơ̆ Kơnràñ lik lòt, guh hơđang mơnơm Ôlibe jat be òs; ală cau bơtê kung 
lòt jat Kơnràñ. 

40Dơ̆ neh tus tềng hơ̆ rau, Kơnràñ đơs mơ bol khai lah: “Hòi dan tĕ, tồ bol mê in 
ò gơtơmut tòm bơta ơniai.” 

41Gen Kơnràñ lòt bơh bol khai pơgap dô bồng sơrbì lŭ, cùn gơltang hòi dan lah: 

42“Ơ Bèp, dilah Bèp kòñ, dan tă mơngàn do bơh di Añ! Bulah behơ̆, ò di jat nùs 
kòñ Añ, mơya jat nùs kòñ Bèp dê.”  

[43Gơs dô nă cau gơnrơh bơh trồ tơlik mat mơ bơtơl pràn Kơnràñ in. 

44Tòm bơta jê sồt bòl glar ngan Kơnràñ hòi dan sơlo rac ròc, kơlhề gơlik gơs be 
ntòc mhàm dờng rung di tiah.] 

45Neh sir hòi dan, Kơnràñ ñă ntào, lòt tus hơ ală cau bơtê, gŏ bol khai lơhă bic 
bơh moat jrùng, 

46gen đơs lah: “Ñchi bơh tài bol mê lơhă bic taih? Guh tĕ hòi dan, tồ bol mê ò 
gơtơmut tòm bơta ơniai.” 

Yàng Jesu kong cau kup 
(Mathiơ 26:47-56; Mak 14:43-50; Jang 18:3-11) 

47Tòm tŭ Kơnràñ gam đơs, ne, dô mpồl cau lòt tus, bơh Juda, la dô nă cau tòm 
jơt bàr nă cau bơtê, lòt lài tus rềp di Yàng Jesu nàng cum Kơnràñ. 

48Yàng Jesu lùp khai lah: “Ơ Juda, mê ngui bơta cum nàng pơrlơ̆ dră di Kòn 
Mơnus ơ?” 

49Ală cau bơtê ơm bal mơ Kơnràñ gŏ bơta neh gơlik gơs, gen đơs lah: “Ơ Yàng, 
bol he pal ngui đào nàng tòmlơh sơl?” 

50Mơ gơs dô nă cau tòm mpồl bol khai pòng cau dĭ cau gơnoar dờng lam bồ ơn 
phan duh khoai dê, sreh tac tồr đah ma khai dê. 

51Mơya Yàng Jesu đơs lah: “Neh gơs behơ̆, gen kong tĕ.” Gen Kơnràñ ƀư tồr khai 
mơ sơmbòi khai in. 

52Chòp Kơnràñ đơs mơ ală cau gơnoar lam bồ ơn phan duh khoai, ală cau kwang 
ling sền gàr hìu duh khoai mơ ală cau kwang kra neh lòt tus nàng kup Kơnràñ 
lah: “Bol mê at đào mơ gai tus kup Añ be kup cau phà kơñau ơ? 

53 Kòp ngai Añ ơm mơ bol mê tòm hìu duh khoai, mơ bol mê ò ai tê nàng kup 
Añ. Mơya do la jơ bol mê dê mơ gơnoar bơta klam jơngo dê.” 

Yàng Jesu ơm di đap ală cau gơnoar lam bồ ơn phan duh khoai. – Pier pơndang sang Yàng 
(Mathiơ 26:57,58, 69-75; Mak 14:53,54, 66-72; Jang 18:12-18, 25-27) 

54Bol khai kup Kơnràñ, lam tus hơ hìu cau gơnoar dờng lam bồ ơn phan duh 
khoai. Pier lòt jat Kơnràñ ngài ngài. 

55Bol khai sing ồs digùl ƀlàng mơ nggui bal; Pier kung nggui bal mơ bol khai sơl. 

56Dô nă cau dĭ ùr ne gŏ Pier nggui di gah, gen sền đal di khai mơ đơs lah: “Cau 
do kung ơm bal mơ cau hơ̆ sơl.” 

57Mơya Pier pơndang lah: “Ơ cau ùr gen, añ ò git cau hơ̆.” 

58Dô êt tơnơ̆ gơs cau ndai gŏ Pier, gen đơs lah: “Mê kung bal mơ mpồl hơ̆.” Pier 
đơs lah: “Ơ cau gen, ò di behơ̆ ò.” 

59Pơgap dô jơ tơnơ̆ gen gơs cau ndai đơs nền lah: “Ngan, cau do kung ơm bal 
mơ cau hơ̆, bơh khai la cau Galile.” 

60Mơya Pier đơs lah: “Ơ cau gen, añ ò git ñchi mê đơs.” Tòm tŭ Pier gam đơs gen 
iar nrau mo. 

61Yàng wơlke sền Pier. Pier kah wơl jơnau đơs Yàng dê, mbe Kơnràñ neh đơs 
mơ khai lah: “Ngai do lài mơ tŭ iar òhềt nrau, gen mê rơp pơndang pe dơ̆ lah 
mê ò git Añ.” 

62Gen khai lik lòt, ñìm rac ròc pơt wòl. 

63Ală cau sền gàr Yàng Jesu dơñŏ tơnhial, pù lơh Kơnràñ, 

64Pùt dơp mat Yàng, gen lùp lah: “Đơs hwơr tĕ! Ñcau neh pù lơh mê taih?” 

65Bol hơ̆ ai oă jơnau ndai nàng dơñŏ tơnhial di Kơnràñ. 

Yàng Jesu ơm di đap Mpồl Kwang Tơrña 
(Mathiơ 26:59-66; Mak 14:55-64; Jang 18:19-24) 

66Rìng àng, ală cau kwang kra tòm làng bol, ală cau gơnoar lam bồ ơn phan 
duh khoai mơ ală cau bơto bơta boh lam pơjum bal, cèng Yàng Jesu mut tòm 
Mpồl Kwang Tơrña bol khai dê, 

67Bol khai lùp lah: “Dilah mê la Bơtau Krist, yal tĕ bol hi in.” Kơnràñ ho lah: 
“Dilah Añ yal, gen ngan ală ồng ò dòn; 

68Mơ dilah Añ lùp, gen ală ồng ò ho. 

69Mơya bơh do jơl hìng nau Kòn mơnus rơp nggui đah ma gơnap gơnoar Yàng 
Tom Trồ dê.” 

70Tơl nă cau lùp lah: “Behơ̆ mê la Kòn Yàng Tom Trồ ơ?” Kơnràñ ho lah: “Să 
tòm ală ồng neh đơs behơ̆.” 

71Gen bol khai đơs lah: “Bol he pal gơs cơng tàng lơi tai ơ? Bol he ò càng cơng 
tàng lơi tai ò, bơh bol he neh kơno bơh di bơr khai rau.” 

Luka 23 

Yàng Jesu di đap Pilat mơ Herôt 
(Mathiơ 27:1, 2, 11-14; Mak 15:1-5; Jang 18:28-38) 

1Chòp bol hơ̆ ntào, cèng Kơnràñ tus di đap Pilat. 

2Bol khai yă Kơnràñ lah: “Bol hi neh gŏ cau chồl bơtrut làng bol hi dê, bơkơŭ 
boh dia Sesa in, mơ khai sơnđan is să khai la Krist la Bơtau.” 

3Pilat lùp Kơnràñ lah: “Mê ngan la Bơtau làng bol Juda dê sơl?” Yàng Jesu ho lah: 
“Să tòm ồng đơs behơ̆.” 

4Gen Pilat đơs mơ ală cau gơnoar dờng lam bồ ơn phan duh khoai mơ mpồl làng 
bol lah: “Añ ò gŏ cau do gơs glài lơi ò.” 

5Mơya bol khai đơs nền cê lah: “Cau do chồl bơtrut làng bol, bơto sồr làm Jude, 
sơntòm bơh Galile tus tềng do.” 

6Pilat kơno jơnau hơ̆, gen lùp cau do la cau Galile hala ò. 

7Dơ̆ neh git Kơnràñ ơm hơđơm gơnoar at bồ Herôt dê, gen Pilat sồr lam Kơnràñ 
tus hơ Herôt, bơh Herôt kung ơm tòm Jerusalem tòm ală ngai hơ̆. 

8Dơ̆ Herôt gŏ Yàng Jesu gen chò hòp ngan, bơh neh jŏ rau khai kòñ tìp Kơnràñ 
tài bơh neh kơno bơh Kơnràñ, mơ kơp kòñ sền gŏ Kơnràñ lơh tềl krơi lơi. 

9Khai lùp Kơnràñ oă jơnau, mơya Kơnràñ ò ho dô jơnau lơi. 

10Ală cau gơnoar lam bồ ơn phan duh khoai mơ ală cau bơto bơta boh lam ntào 
mơ yă Kơnràñ oă ngan. 

11Herôt mơ mpồl ling khai dê sền òsơp mơ dơñŏ tơnhial di Kơnràñ, tơnsoh ào 
bơnga gơcrà Kơnràñ in, gen sồr cèng wơl Kơnràñ hơ Pilat. 

12Bơh lài Pilat mơ Herôt gơtòmsò bal, mơya tòm ngai hơ̆ bol khai gơlik gơs 
gơtòmsòr bal. 

13Pilat hòi tơrgòm ală cau gơnoar lam bồ ơn phan duh khoai, ală kwang bàng 
mơ làng bol pơjum wơl, 

14mơ đơs lah: “Bol mê neh cèng jào cau do añ in, yă khai chồl bơtrut làng bol do, 
añ neh sền sơwì khai di đap bol mê, mơya ò gŏ khai gơs glài lơi tòm ală bơta bol 
mê neh yă. 

15Herôt kung sền gŏ behơ̆ sơl, gen neh sồr cèng khai hơ bol he. Ngan khai ò lơh 
bơta lơi di pal chơt ò. 

16Behơ̆ gen añ rơp pù tơmàl mơ hồ khai lòt.”  

[17Bơh tus di bơta pơjum sa gen cau kwang pal hồ dô nă cau ơm jàm làng bol 
in.] 

18Mơya bol khai hòi driau dờng lah: “Tơnchơt tĕ cau do, mơ hồ Baraba bol hi 
in.” 

19Baraba do kòl jàm tài bơh phà kơñau tòm ƀòn dờng mơ tơnchơt cau. 

20Pilat kòñ hồ Yàng Jesu gen đơs tai mơ làng bol. 

21Mơya bol khai hòi driau dờng lah: “Pơng tĕ khai di chi pơng! Pơng tĕ khai di 
chi pơng!” 

22Pilat đơs tai tòm dơ̆ pe lah: “Ñchi bơta iơh cau do neh lơh taih? Añ ò gŏ kai lơi 
cau do pal chơt. Añ rơp pù tơmàl mơ hồ khai lòt.” 

23Mơya bol khai sơlo hòi driau dờng dan pơng Kơnràñ di chi pơng, mơ jơnau 
driau dờng bol khai geh pha. 

24Behơ̆ Pilat lơh nền jat be bol khai dan. 

25Khai hồ cau ơm jàm bơh neh lơh nggồr nggàc mơ tơnchơt cau, la cau mơ bol 
khai neh dan, gen jào Yàng Jesu bol khai in jat nùs bol khai kòñ. 

Yàng Jesu kong pơng di chi pơng 
(Mathiơ 27:32-44; Mak 15:21-32; Jang 19:17-27) 

26Tòm tŭ bol khai cèng Yàng Jesu lòt, gen kup dô nă cau Siren sơnđan la Simôn, 
rê mut tòm ƀòn dờng, tơntui chi pơng hơđang khai, sồr lòt jat tơnơ̆ Kơnràñ. 

27Gơs mpồl làng bol oă lòt jat Kơnràñ; tòm hơ̆ gơs ală cau ùr tur ntơh ñìm rac 
bơh Kơnràñ. 

28Mơya Yàng Jesu wơlke mơ đơs mơ bol khai lah: “Ơ ală kòn ùr Jerusalem dê, 
bañ ñìm bơh Añ, mơya ñìm tĕ bơh să tòm bol ai mơ bơh ală kòn sau bol ai dê. 

29Bơh ală ngai rơp tus tòm tŭ cau đơs lah: ‘Lơngai ală cau ùr kơnền in, hìu kòn 
ò deh mơ toh ò tơmpô!’ 

30 Tŭ hơ̆ cau rơp đơs mơ mơnơm lah: ‘Rlơm tĕ hơđang bol hi,’ đơs mơ dòr lah: 
‘Bồr tĕ bol hi!’ 

31Bơh dilah cau neh lơh bơta hơ̆ di chi ris, gen di chi ro mbe gơlơh taih?” 

32Kung gơs bàr nă cau ndai la cau glài, kòl cèng bal mơ Kơnràñ nàng kong 
tơnchơt. 

33Dơ̆ neh tus hơ dô bă tiah sơnđan la Dòr Ntìng Bồ, gen bol khai pơng Kơnràñ 
di chi pơng, bal mơ bàr nă cau glài hơ̆, dô nă đah ma, dô nă đah kiau. 

34 Yàng Jesu đơs lah: “Ơ Bèp, dan toh glài bol khai in, bơh bol khai ò git bơta bol 
khai lơh.” Chòp bol khai tă khà nàng tòmpà ồi ào Kơnràñ dê. 

35 Làng bol ntào sền, ai ală cau kwang dơñŏ tơnhial di Kơnràñ lah: “Khai neh 
dong klàs cau ndai; dilah khai la Bơtau Krist Yàng Tom Trồ neh sac rwah, gen 
dong klàs tĕ să he!” 

36 Mpồl ling kung dơñŏ tơnhial lòt tus ai dà sràt Kơnràñ in hùc, 

37Mơ đơs lah: “Dilah mê la Bơtau làng bol Juda, gen dong is tĕ să mê.” 

38Hơđang Kơnràñ gơs jơnau cih lah: DO LA BƠTAU LÀNG BOL JUDA. 

39Tòm bàr nă cau glài kong yồng, dô nă dơñŏ tơnhial di Kơnràñ lah: “Mê ò di la 
Bơtau Krist ơ? Dong klàs tĕ să tòm mê mơ bol hi sơl.” 

40Mơya cau ne lah pơrhơng khai lah: “Mê kung kong bal dô bơta lơh glài mơ mê 
ò rngòt di Yàng Tom Trồ ơ? 

41Bol he kong be do la song ngan, bơh he kong sal wơl tòm toh be broă he lơh, 
mơya cau do ò lơh dô bơta lơi tìs ò.” 

42Gen khai đơs lah: “Ơ Yàng Jesu, tŭ Kơnràñ tus tòm lơgar Kơnràñ, dan kah tĕ 
añ.” 

43Kơnràñ đơs mơ khai lah: “Di ngan Añ đơs mơ mê, ngai do mê rơp ơm bal mơ 
Añ tòm lơgar Paradis.” 

44Tŭ hơ̆ pơgap di jơt bàr jơ ngai, làm lơgar gơs klam jơngo cik jơl tus di pe jơ 
mho, 

45 Mattơngai klam jơngo, bài kơrnìng tòm hìu duh khoai gơcrè digùl. 

46 Gen Yàng Jesu hòi driau dờng mơ lah: “Ơ Bèp, Añ jào hwềng tòm tê Bèp.” 
Kơnràñ đơs sir rau gen tac nhơm. 

47Cau at dô rhiang ling gŏ bơta neh gơlik gơs, gen jòng ro Yàng Tom Trồ mơ đơs 
lah: “Do ngan la cau song ring.” 

48Jơh mpồl làng bol pơjum nàng sền bơta hơ̆, gŏ bơta neh gơlik gơs rau, gen tur 
ntơh he mơ rê hìu. 

49 Jơh ală cau mòng git Yàng Jesu mơ ală cau ùr jat Kơnràñ bơh Galile, ơm ngài 
ngài mơ sền gŏ ală bơta hơ̆. 

Bơta tơp Yàng Jesu 
(Mathiơ 27:57-61; Mak 15:42-47; Jang 19:38-42) 

50Gơs dô nă cau sơnđan la Jôsep, la cau tòm mpồl kwang tơrña, la cau lơbơn 
niam mơ song ring, 

51khai ơm tòm Arimathe, ƀòn dờng gơrê bal mơ làng bol Juda. Khai kơp gơn 
lơgar Yàng Tom Trồ, ò dô nùs bal tòm bơta lơh nền mơ broă lơh bol hơ̆ dê. 

52Khai lòt tus hơ Pilat mơ dan ƀồc Yàng Jesu dê. 

53Khai tă tơmù ƀồc, ai bài che dơmài lơbơn nàng pò, gen ơn Kơnràñ tòm bơtô 
neh phàt tòm lŭ, la bơtô òhềt tơp cau lơi. 

54Tŭ hơ̆ la ngai Rcang Lài, mơ mòr tus di ngai Saƀat. 

55Ală cau ùr neh tus bal mơ Kơnràñ bơh Galile lòt jat bơh tơnơ̆, nàng sền bơtô 
mơ ƀồc Kơnràñ dê ơn mbe lơi, 

56 Gen rê wơl, rcang ală sơnơm ƀô mơ mơñà ƀô bơlhu. Di di ngai Saƀat bol 
khai ơm rlô jat be bơta sồr lam. 

Luka 24 

Yàng Jesu kis wơl 
(Mathiơ 28:1-10; Mak 16:1-8; Jang 20:1-10) 

1Ngai sơnròp tòm dô poh tŭ trồ rìng àng, ală cau ùr hơ̆ cèng sơnơm ƀô bơlhu 
neh rcang sir mơ lòt tus hơ bơtô ƀồc. 

2Bol khai gŏ pơnai lŭ neh gơpơrlă bơh di mpồng bơtô, 

3gen mut, mơya ò gŏ ƀồc Yàng Jesu dê. 

4Tòm tŭ bol khai ơm pin wil wơl bơh bơta hơ̆, nisơna gơs bàr nă cau klau ntào 
di gah bol khai, soh ào àng gơcrà. 

5Bol khai nrơt rngòt ngan, drup mat di ù, gen bàr nă cau hơ̆ đơs mơ bol khai lah: 
“Ñchi bơh tài bol ai jòi cau kis digùl cau chơt taih? 

6 Kơnràñ ò ơm tềng do ò, mơya neh kis wơl rau. Kah wơl tĕ mbe Kơnràñ neh 
đơs mơ bol ai tòm tŭ gam ơm tòm Galile, 

7mơ lah: ‘Kòn Mơnus pal kong jào tòm tê cau glài, kong pơng di chi pơng, tus di 
ngai pe gen kis wơl.’” 

8Gen bol khai kah wơl jơnau Kơnràñ neh đơs. 

9Lồc behơ̆, bol khai rê bơh bơtô ƀồc, yal ală bơta hơ̆ mơ jơt dùl nă cau bơtê mơ 
ală cau ndai. 

10Cau neh yal ală bơta hơ̆ ală cau gơnoar bơto dờng in la Mari Madơlen, Jannơ, 
Mari mè Jakơ, bal mơ ală cau ùr ndai lòt bal mơ bol khai. 

11Mơya ală jơnau hơ̆ gơlơh be jơnau đơs kơnhơl bol khai in, gen tàng bol khai 
ò dòn. 

12Bulah behơ̆, Pier ñă ntào, ntoat tus hơ bơtô ƀồc, kun tơmềt sền tòm dơlam, gŏ 
mìng bài che dơmài lơbơn ơm is dô bă, gen rê hìu, ai lơh krơi bơh broă neh 
gơlik gơs. 

Yàng Jesu tơlik mat mơ bàr nă cau bơtê tòm gùng rê hơ Emmaus 
(Mak 16:12, 13) 

13Kung tòm ngai hơ̆, gơs bàr nă cau bơtê lòt tus hơ ƀòn ne sơnđan la Emmaus, 
ngài bơh Jerusalem jơt dùl kơsồ. 

14Bol khai tòmbơhbơr bal bơh ală bơta neh gơlik gơs. 

15Tòm tŭ bol khai tòmbơhbơr mơ bơyai bal, gen să tòm Yàng Jesu tus rềp, lòt 
bal mơ bol khai. 

16Mơya mat bol khai gơkìng ò đal git Kơnràñ. 

17Kơnràñ đơs mơ bol khai lah: “Bol mê tòmbơhbơr bal bơh bơta lơi tòm tŭ lòt 
gùng taih?” Bol khai dơh wơl, muh mat moat jrùng ngan. 

18Tòm bàr nă bol khai, dô nă sơnđan la Kleôpa đơs mơ Kơnràñ lah: “Ngan mìng 
dô nă ồng la cau nac crih tòm Jerusalem mơ ò git broă neh gơlik gơs tềng hơ̆ 
tòm ală ngai do ơ?” 

19Kơnràñ lùp lah: “Ñchi broă taih?” Bol khai ho lah: “Broă gơtơntus di Yàng Jesu 
Cau Nasaret, la dô nă cau gơnoar hwơr gơs gơnoar pràn tòm broă lơh mơ jơnau 
đơs di đap Yàng Tom Trồ mơ làng bol sơl; 

20mbe lơi ală cau gơnoar lam bồ ơn phan duh khoai mơ ală cau kwang bàng bol 
he dê neh jào Kơnràñ nàng lơh nền glài tơnchơt mơ neh pơng di chi pơng. 

21Mơya bol hi neh kơp kòñ să tòm Kơnràñ rơp dong tă làng bol Israel. Bulah 
behơ̆, mơya broă hơ̆ neh gơlik gơs pe ngai do rau. 

22Mơ tai, gơs ală cau ùr tòm mpồl bol hi neh lơh bol hi in nrơt nrơl, bơh tòm 
rìng àng bol khai lòt tus hơ bơtô ƀồc, 

23mơya ò gŏ ƀồc Kơnràñ, gen rê yal lah bol khai kung neh gŏ cau gơnrơh tơlik 
mat, đơs lah Kơnràñ neh kis wơl. 

24Gơs dô êt nă tòm mpồl bol hi tus hơ bơtô ƀồc, gŏ ngan be ală cau ùr hơ̆ neh 
đơs, ai Kơnràñ gen bol khai ò gŏ.” 

25Tŭ hơ̆ Yàng Jesu đơs lah: “Ơ cau bơrngơl gơla, gơs nùs òbat dòn jơh ală jơnau 
cau gơnoar hwơr neh đơs. 

26Ò di Bơtau Krist pal kong ală bơta bòl glar behơ̆, gen sồng mut tòm bơta gơklŏ 
Kơnràñ dê ò ơ?” 

27Chòp Kơnràñ sơntòm bơh Môise tus di ală cau gơnoar hwơr mơ yal tơlik loh 
bol khai in ală bơta sơnio bơh Kơnràñ tòm làm jơh Sră Goh. 

28Dơ̆ mòr tus hơ ƀòn bol khai kòñ lòt, gen Kơnràñ lơh be kòñ lòt tai, 

29mơya bol khai jà bơklơn Kơnràñ lah: “Dan ơm wơl mơ bol hi, bơh trồ neh 
mho, mòr mang rau.” Gen Kơnràñ mut ơm bal mơ bol khai. 

30Tòm tŭ Kơnràñ nggui di cơnòng sa bal mơ bol khai, gen Kơnràñ ai piang lă, ai 
lơngai, dơrkă mơ tong bol khai in. 

31Tŭ hơ̆ mat bol khai gơ pò loh mơ đal git Kơnràñ, mơya Kơnràñ nisơna roh thit 
bơh di bol khai. 

32Bol khai đơs bal lah: “Tòm tŭ lòt rò gùng nti, Kơnràñ tòmbơhbơr mơ bol he 
mơ yal tơlik loh Sră Goh bol he in, nùs bol he ò duh hul ơ?” 

33Tòm jơ hơ̆ mo, chòp bol khai ñă ntào, rê wơl hơ Jerusalem, tìp jơt dùl nă cau 
gơnoar bơto dờng ơm pơjum bal mơ ală cau ơm bal mơ bol khai, 

34gen đơs lah: “Ngan Yàng neh kis wơl, mơ neh tơlik mat mơ Simôn.” 

35Gen bàr nă bol khai yal wơl bơta neh gơlik gơs tòm tŭ lòt gùng, mơ mbe lơi 
bol khai neh đal git Kơnràñ tòm tŭ Kơnràñ dơrkă piang lă. 

Yàng Jesu tơlik mat mơ jơt dùl nă cau gơnoar bơto dờng 
(Mathiơ 28:16-20; Mak 16:14-18; Jang 20:19-23; Broă 1:6-8) 

36Tòm tŭ bol khai gam đơs ală bơta hơ̆, să tòm Yàng Jesu ntào digùl bol khai mơ 
đơs lah: “Lơngap lơngai bol mê in.” 

37Mơya bol khai nrơt să mơ rngòt rngơt bơh tồnlah gŏ hwềng. 

38Kơnràñ đơs lah: “Ñchi bơh tài bol mê dơrcul, mơ ñchi bơh tài tòm nùs bol mê 
pin wil wơl behơ̆ taih? 

39Sền tĕ tê Añ mơ jơng Añ, ngan la să tòm Añ. Ƀư tĕ di Añ mơ sền, bơh hwềng 
gen ò gơs poac mơ ntìng be bol mê gŏ Añ gơs do.” 

40Neh đơs rau, gen Kơnràñ sơnio bol khai in sền tê mơ jơng Kơnràñ dê. 

41Tòm tŭ bol khai òhềt dòn tài bơh hòn chò ngan, mơ ai lơh krơi, gen Kơnràñ 
đơs lah: “Tềng do bol mê gơs phan sa sơl?” 

42Bol khai ai Kơnràñ in dô gơl ka buh. 

43Kơnràñ dòp mơ sa di đap bol khai. 

44Mơ Kơnràñ đơs mơ bol khai lah: “Do la jơnau Añ neh đơs mơ bol mê tòm tŭ 
Añ gam ơm bal mơ bol mê, mbe lơi ală bơta neh cih bơh Añ tòm sră boh lam 
Môise dê, tòm sră ală cau gơnoar hwơr mơ tòm Sră Đơs crih pal gơlik gơs di 
ngan.” 

45Gen Kơnràñ pò dơngoh kơlôi bol khai dê nàng git wă Sră Goh, 

46mơ đơs mơ bol khai lah: “Gơs jơnau cih lah Bơtau Krist pal kong bòl glar, mơ 
tòm ngai pe kis wơl bơh bơta chơt, 

47mơ cau pal ai sơnđan Kơnràñ mơ bơto yal bơta gơjrañ sang glài mơ bơta toh 
glài jơh ală làng bol in, rơp sơntòm bơh Jerusalem. 

48Bol mê la ală cau lơh cơng bơh ală bơta hơ̆. 

49 Mơ do, Añ sồr Bơtau mơ Bèp neh ho mù hơđang bol mê; ai bol mê kư̆ ơm tĕ 
tòm Jerusalem jơl tus di tŭ neh dòp soh gơnap gơnoar bơh đang jòng.” 

Yàng Jesu guh rê hơ trồ 
(Mak 16:19,20; Broă 1:9-11) 

50 Gen Kơnràñ lam bol khai lòt tus di ƀòn Bethani, pò tê ai lơngai bol khai in. 

51Tòm tŭ Kơnràñ gam ai lơngai, gen Kơnràñ lòi bol khai mơ geh cèng guh rê 
hơ trồ. 

52Bol khai duh khoai Kơnràñ, gen rê hơ Jerusalem hòn chò ò git lơh, 

53kư̆ ơm sùm tòm hìu duh khoai jòng ro Yàng Tom Trồ. 

Jang 

Jang 1 

Jơnau wàs gùng 
(1:1-18) 

Bơtau Jơnau gơlik gơs poac să 
1Bơh sơnròp gơs Bơtau Jơnau, Bơtau Jơnau ơm mơ Yàng Tom Trồ, mơ Bơtau 
Jơnau la Yàng Tom Trồ. 

2Bơh sơnròp Bơtau Jơnau ơm mơ Yàng Tom Trồ. 

3Jơh ală phan la bơh Kơnràñ crơng gơs, ò gơs phan lơi neh geh crơng gơs la ò 
bơh Kơnràñ. 

4Tòm Kơnràñ gơs bơta kis, bơta kis la bơta àng kòn mơnus in. 

5Bơta àng pơnđàng tòm bơta jơngo, mơ bơta jơngo ò pha rlau mơ bơta àng. 

6 Gơs dô nă cau Yàng Tom Trồ sồr lòt tus, sơnđan la Jang. 

7Khai lòt tus nàng lơh cơng bơh bơta àng, tồ bơh khai gen jơh ală cau rgơi dòn. 

8Khai ò di la bơta àng, mơya khai lòt tus nàng lơh cơng bơh bơta àng. 

9Hơ̆ la bơta àng ngan, neh tus tòm dunnia nàng pơnđàng tơl nă cau in. 

10Bơtau Jơnau neh ơm tòm dunnia, mơ dunnia neh geh crơng gơs bơh Kơnràñ, 
mơya dunnia ò git đal Kơnràñ. 

11Kơnràñ neh tus tòm tiah Kơnràñ, mơya làng bol Kơnràñ ò dòp Kơnràñ. 

12Mơya dilah cau lơi neh dòp Kơnràñ, hơ̆ la dòn di sơnđan Kơnràñ; gen Kơnràñ 
ai khai in gơnoar gơlik gơs kòn sau Yàng Tom Trồ dê. 

13Cau hơ̆ ò di deh bơh mhàm, ò di bơh nùs kòñ poac să, kung ò di bơh nùs kòñ 
cau dê, mơya deh bơh Yàng Tom Trồ. 

14Bơtau Jơnau neh gơlik gơs poac să, ơm digùl bol he, bềng bơta nđàc mơ jơnau 
song. Bol he neh sền gŏ bơta gơklŏ Kơnràñ dê, kung be bơta gơklŏ Kòn Dùl dê 
tus bơh Bèp. 

15Jang lơh cơng bơh Kơnràñ mơ yal dờng lah: “Bơh Bơtau hơ̆ mơ añ neh đơs: 
‘Bơtau tus tơnơ̆ añ lin rlau mơ añ, bơh Kơnràñ neh gơs lài mơ añ.’” 

16Bơh tòm bơta lìu làc Kơnràñ dê, jơh ală bol he neh dòp geh bơta nđàc bơtơl 
hơđang bơta nđàc. 

17Bơh bơta boh lam geh ai bơh Môise, ai bơta nđàc mơ jơnau song tus bơh Yàng 
Jesu Krist. 

18Ò gơs cau lơi neh gŏ Yàng Tom Trồ, mìng Kòn Dùl ơm tòm nùs Bèp, la Bơtau 
sơnio bơh Bèp bol he in. 

Bơta rcang lài gơnoar broă Yàng Jesu dê 
(1:19-51) 

Jơnau lơh cơng Jang Ƀaptis dê 
(Mathiơ 3:1-12; Mak 1:1-12; Luka 3:1-18) 

19Do la jơnau lơh cơng Jang dê tòm tŭ làng bol Juda sồr ală cau gơnoar ơn phan 
duh khoai mơ cau Lebi bơh Jerusalem lòt tus lùp khai lah: “Ồng la ñcau?” 

20Khai yal tơlik, ò pồn bơta lơi lah: “Añ ò di la Bơtau Krist.” 

21 Bol hơ̆ lùp tai lah: “Behơ̆ ồng la ñcau taih? La Eli ơ?” Khai ho lah: “Ò di.” “Behơ̆ 
ồng la cau gơnoar hwơr ơ?” Khai ho lah: “Ò di.” 

22Gen bol hơ̆ đơs lah: “Behơ̆ ồng la ñcau tồ bol hi in ho wơl mơ ală cau neh sồr 
bol hi lòt tus. Ồng đơs is să he la ñcau taih?” 

23 Khai ho lah: “Añ la jơnau cau hòi driau tòm ƀlàng bràs lah: ‘Bơsong tĕ gùng 
Yàng dê,’” be gơnoar hwơr Esai neh đơs. 

24Ală cau geh sồr lòt tus, la tòm mpồl cau Pharisi. 

25Bol hơ̆ lùp tai lah: “Dilah ồng ò di la Bơtau Krist, ò di la Eli, ò di la cau gơnoar 
hwơr, gen ñchi bơh tài ồng lơh ƀaptem taih?” 

26Jang ho lah: “Añ lơh ƀaptem mơ dà, mơya gơs dô Bơtau ơm digùl bol mê mơ 
bol mê ò git. 

27Bơtau hơ̆ tus tơnơ̆ añ, añ ò pal hồ che khŏ Kơnràñ.” 

28Ală broă hơ̆ neh gơlik tòm Bethani, đah mattơngai lik hiòng Jordan, la tiah 
Jang lơh ƀaptem. 

29Ngai tơnơ̆, Jang gŏ Yàng Jesu lòt tus hơ khai gen đơs lah: “Ne, Belàt Kòn Yàng 
Tom Trồ dê, la Bơtau tă sang tồi glài dunnia dê. 

30Hơ̆ la Bơtau mơ añ neh đơs: ‘Bơtau tus tơnơ̆ añ la lin rlau mơ añ, bơh Kơnràñ 
neh gơs lài mơ añ.’ 

31Añ ò git Kơnràñ, mơya añ neh lòt tus lơh ƀaptem mơ dà, nàng Kơnràñ in geh 
yal tơlik làng bol Israel in.” 

32Jang lơh cơng tai lah: “Añ neh gŏ Yàng Hwềng bơh đang trồ mù be sềm ntòp 
rơp hơđang Kơnràñ. 

33Añ ò git Kơnràñ, mơya Bơtau sồr añ lòt tus lơh ƀaptem mơ dà neh đơs mơ añ 
lah: ‘Bơtau mơ mê rơp gŏ Yàng Hwềng mù ơm hơđang, hơ̆ la Bơtau lơh ƀaptem 
mơ Yàng Hwềng Goh.’ 

34Añ neh gŏ mơ lơh cơng lah, hơ̆ la Kòn Yàng Tom Trồ dê.” 

Ală cau bơtê sơnròp Yàng Jesu dê 
35Ngai tơnơ̆, Jang ntào bal mơ bàr nă cau bơtê khai dê, 

36gŏ Yàng Jesu lòt gan, gen khai đơs lah: “Ne, Belàt Kòn Yàng Tom Trồ dê!” 

37Bàr nă cau bơtê kơno jơnau hơ̆ gen lòt jat Yàng Jesu. 

38Yàng Jesu wơlke, gŏ bol khai lòt jat gen lùp lah: “Ñcau bol mê jòi taih?” Bol 
khai ho lah: “Rabi, (gơtha la cau bơto), ntềng đah Cau Bơto ơm?” 

39Kơnràñ đơs lah: “Tus tĕ sền.” Gen bol khai tus sền tiah Kơnràñ ơm, mơ ơm 
wơl mơ Kơnràñ tòm ngai hơ̆; tŭ hơ̆ di di poan jơ mho. 

40Dùl tòm bàr nă cau neh kơno jơnau Jang đơs mơ lòt jat Yàng Jesu, hơ̆ la Andre 
oh Simôn Pier dê. 

41Sơnròp ngan khai bàn bi khai dê la Simôn gen đơs lah: “Bol hi neh tìp Bơtau 
Mesi,” (gơtha la Bơtau Krist). 

42Gen khai lam Simôn lòt tus hơ Yàng Jesu. Yàng Jesu sền gŏ Simôn gen đơs lah: 
“Mê la Simôn, kòn Jôna dê, mê rơp geh sơnđan la Sepha,” (gơtha la Pier). 

43Ngai tơnơ̆, Yàng Jesu kòñ lòt hơ Galile. Kơnràñ bàn Philip mơ đơs lah: “Jat tĕ 
Añ.” 

44Philip la cau Betsaida, dô ƀòn bal mơ Andre mơ Pier. 

45Philip bàn Nathanael gen đơs lah: “Bol hi neh tìp Bơtau mơ Môise neh cih 
tòm bơta boh lam, mơ ală cau gơnoar hwơr kung neh cih sơl, hơ̆ la Jesu, kòn 
Jôsep dê, cau Nasaret.” 

46Gen Nathanael đơs lah: “Gơs ñchi lơi niam gơlik bơh Nasaret sơl ơ?” Philip 
đơs lah: “Tus tĕ sền.” 

47Yàng Jesu gŏ Nathanael lòt tus hơ Kơnràñ gen đơs bơh khai lah: “Do la dô nă 
cau Israel ngan, tòm khai ò gơs bơta lac lèo lơi.” 

48Nathanael đơs mơ Kơnràñ lah: “Mbe lơh ồng git añ taih?” Yàng Jesu ho khai 
lah: “Lài mơ tŭ Philip hòi mê, Añ neh gŏ mê ơm di tòm chi ƀal.” 

49Nathanael ho lah: “Rabi, Cau Bơto la Kòn Yàng Tom Trồ, Kơnràñ la Bơtau 
làng bol Israel dê!” 

50Yàng Jesu ho khai lah: “Bơh Añ neh đơs, Añ gŏ mê ơm di tòm chi ƀal, gen 
tàng mê dòn ơ? Mê rơp gŏ ală broă dờng rlau mơ bơta hơ̆ tai.” 

51 Kơnràñ đơs tai lah: “Di ngan, Añ đơs mơ bol mê, bol mê rơp gŏ trồ gơ pò, 
mơ ală cau gơnrơh Yàng Tom Trồ dê guh mơ mù hơđang Kòn Mơnus.” 

Jang 2 

Gơnoar broă Yàng Jesu dê tòm Galile mơ Jude 

(2:1 – 12:50) 
Tòmbau tòm Kana 

1Tòm ngai dơ̆ pe, gơs bơta tòmbau tòm Kana kơnhwàl Galile, mơ mè Yàng Jesu 
gơs tềng hơ̆. 

2Yàng Jesu mơ ală cau bơtê Kơnràñ dê kung geh jà tus pơjum sa tòmbau sơl. 

3Tòm tŭ jơh tơrnòm, mè Yàng Jesu đơs mơ Kơnràñ lah: “Cau ò gơs tơrnòm tai.” 

4Yàng Jesu ho lah: “Ơ cau ùr, ñchi bơta gơkwă ai mơ Añ taih? Jơ Añ òhềt tus.” 

5Mè Kơnràñ đơs mơ ală cau dong broă lah: “Broă lơi Kơnràñ sồr gen lơh jat tĕ.” 

6Tềng hơ̆ gơs prau nơm yang lŭ dờng nàng ngui tòm bơta lơh sàng goh cau Juda 
dê, kòp nơm ơn pơgap dô rhiang lit dà. 

7Yàng Jesu sồr bol khai lah: “Tuh tĕ bềng dà tòm ală yang do.” Bol khai tuh bềng 
tus di bơr. 

8Kơnràñ đơs mơ bol khai lah: “Tŭ do bơ̆ tĕ, cèng cau sền nac in.” Bol khai bơ̆ 
cèng. 

9Dơ̆ cau sền nac liap dà neh gơlik gơs tơrnòm rau, mơ khai ò git tơrnòm do tus 
bơh lơi, (ai ală cau dong broă neh bơ̆ dà gen git loh), gen khai hòi cau bơrtơu, 

10mơ đơs lah: “Tơl nă cau òs yò tơrnòm bơkah lài, tŭ cau neh ñô oă rau, gen yò 
tơrnòm dimơ; ai mê, gen prap tơrnòm bơkah jơl tus di tŭ do.” 

11Hơ̆ la tòm Kana kơnhwàl Galile, Yàng Jesu lơh tềl krơi dơ̆ sơnròp mơ yal tơlik 
bơta gơklŏ Kơnràñ dê; gen ală cau bơtê dòn Kơnràñ. 

12 Tơnơ̆ mơ hơ̆, Kơnràñ bal mơ mè, oh mi mơ ală cau bơtê Kơnràñ dê mù hơ 
Kapenaum, ơm tềng hơ̆ dô êt ngai. 

Yàng Jesu mut tòm hìu duh khoai 
(Mathiơ 21:12,13; Mak 11:15-17; Luka 19:45,46) 

13 Bơta pơjum sa Lòt gan làng bol Juda mòr di, Yàng Jesu guh hơ Jerusalem. 

14Kơnràñ gŏ tòm hìu duh khoai, gơs cau tac kơnrồ, belàt, sềm ntòp, mơ cau gơl 
priă nggui di cơnòng. 

15Kơnràñ wac dô nơm gai mơ che, bơtrơh tơlik jơh bơh di hìu duh khoai, belàt 
mơ kơnrồ sơl, sơmbrih jền cau gơl priă mơ tơlo cơnòng bol khai dê. 

16Kơnràñ đơs mơ cau tac sềm ntòp lah: “Cèng tơlik tĕ ală phan do bơh tềng do, 
bañ lơh hìu Bèp Añ jê gơlik gơs hìu kă bro.” 

17 Cau bơtê Kơnràñ dê kah wơl jơnau neh cih lah: “Bơta duh hul bơh hìu mê dê 
chu pơrguc Añ.” 

18Behơ̆ ală cau Juda đơs mơ Kơnràñ lah: “Ồng lơh tềl krơi lơi nàng sơnio bol hi 
in, Ồng gơs gơnoar lơh broă hơ̆ taih?” 

19 Yàng Jesu ho lah: “Sòr tĕ hìu duh khoai do, tòm pe ngai Añ rơp bơtào gơs 
wơl!” 

20Cau Juda đơs tai lah: “Cau bơt hìu duh khoai do tòm poan jơt prau nam mơ 
ồng rơp bơtào gơs wơl tòm pe ngai ơ?” 

21Mơya Kơnràñ đơs bơh hìu duh khoai să jan Kơnràñ dê. 

22Behơ̆ tŭ Kơnràñ neh kis wơl bơh bơta chơt, ală cau bơtê kah wơl jơnau 
Kơnràñ neh đơs, gen dòn Sră Goh mơ jơnau Yàng Jesu neh đơs. 

23Kơnràñ ơm tòm Jerusalem tòm tŭ pơjum sa Lòt Gan, gơs oă cau gŏ ală tềl 
krơi Kơnràñ neh lơh, gen dòn di sơnđan Kơnràñ. 

24Mơya Yàng Jesu, să tòm Kơnràñ ò dòn kơnòm di bol khai in, bơh Kơnràñ git 
loh tơl nă cau, 

25mơ ò càng cau lơh cơng bơh cau lơi, bơh să tòm Kơnràñ git loh jơh ală bơta 
tòm nùs cau. 

Jang 3 

Yàng Jesu mơ Nikôđem 
1Tòm jơi cau Pharisi, gơs dô nă cau sơnđan la Nikôđem, la cau kwang làng bol 
Juda dê. 

2Tòm trồ mang, khai lòt tus hơ Yàng Jesu mơ đơs lah: “Ơ Rabi, bol hi git Kơnràñ 
la cau bơto tus bơh Yàng Tom Trồ, dilah Yàng Tom Trồ ò ơm bal, gen ò gơs cau 
lơi rgơi lơh gơs ală tềl krơi Kơnràñ neh lơh hơ̆.” 

3Yàng Jesu ho lah: “Di ngan, Añ đơs ngan mơ mê, dilah cau lơi ò deh wơl pa, gen 
ò rgơi gŏ lơgar Yàng Tom Trồ dê ò.” 

4Nikôđem đơs lah: “Cau neh kra gen mbe rgơi deh wơl taih? Khai rgơi mut wơl 
tòm kơndul mè nàng deh dô dơ̆ tai sơl ơ?” 

5Yàng Jesu ho lah: “Di ngan, di ngan, Añ đơs mơ mê, dilah cau lơi ò bơh dà mơ 
Yàng Hwềng mơ deh, gen ò rgơi mut tòm lơgar Yàng Tom Trồ dê ò. 

6Bơta lơi deh bơh poac să la poac să, mơ bơta lơi deh bơh Yàng Hwềng la hwềng. 

7Bañ ai lơh krơi bơh bơta Añ neh đơs mơ mê: ‘Ală bol mê pal deh wơl pa.’ 

8Càl kòñ khồm tiah lơi gen khồm, mê kơno jơnau ntas gơ, mơya ò git gơ tus bơh 
lơi mơ gơ lòt tiah lơi. Cau lơi deh bơh Yàng Hwềng, gen kung behơ̆ sơl.” 

9Nikôđem lùp tai lah: “Bơta hơ̆ mbe rgơi gơlik gơs taih?” 

10Yàng Jesu ho lah: “Mê la cau bơto làng bol Israel dê mơ ò git bơta hơ̆ ơ? 

11Di ngan, di ngan, Añ đơs mơ mê, bol hi đơs bơta hi git, lơh cơng bơta hi neh 
gŏ; ai bol mê ò dòp jơnau lơh cơng bol hi dê. 

12Dilah Añ đơs mơ bol mê ală broă bal mơ ù mơ bol mê ò dòn, tơ ài lah Añ đơs 
ală broă bal mơ trồ, gen mbe lơi bol mê dòn taih? 

13Ò gơs cau lơi neh guh hơđang trồ, mìng gơs Bơtau bơh đang trồ mù, hơ̆ la Kòn 
Mơnus. 

14 Be Môise yồng bơs tòm ƀlàng bràs be lơi, gen Kòn Mơnus kung pal kong yồng 
behơ̆ sơl, 

15tồ cau lơi dòn Kơnràñ gen geh bơta kis gam sùm sùm. 

16Bơh Yàng Tom Trồ kòñ gơboh dunnia, tian gơs neh ai Kòn Dùl Kơnràñ dê, tồ 
cau lơi in dòn Kơnràñ, gen ò kòl roh rui, mơya geh bơta kis gam sùm sùm. 

17Bơh Yàng Tom Trồ sồr Kòn Kơnràñ tus tòm dunnia ò di nàng cahrña dunnia 
ò, mơya tồ dunnia in geh dong klàs. 

18Cau lơi dòn Kòn gen ò kòl cahrña ò; cau lơi ò dòn gen neh kòl cahrña rau, tài 
bơh ò dòn di sơnđan Kòn Dùl Yàng Tom Trồ dê. 

19Bơta cahrña hơ̆ la be do: Bơta àng neh tus tòm dunnia mơ cau kòñ gơboh bơta 
jơngo rlau mơ bơta àng, tài bơh ală broă bol khai dê la iơh bơsak. 

20Bơh cau lơi lơh iơh bơsak gen gơjrañ kơuềng di bơta àng, mơ ò lòt tus hơ bơta 
àng, rngòt ală broă khai dê gơkòl yal tơlik. 

21Mơya cau lơi lơh jat jơnau song, gen lòt tus hơ bơta àng, nàng ală broă khai 
neh lơh tòm Yàng Tom Trồ geh yal tơlik.” 

Jơnau lơh cơng Jang Ƀaptis dê 
22Tơnơ̆ hơ̆ Yàng Jesu mơ ală cau bơtê lòt tus hơ kơnhwàl Jude, Kơnràñ ơm mơ 
bol khai tềng hơ̆ mơ lơh ƀaptem. 

23Jang kung lơh ƀaptem tòm Enôn, rềp Salim, tài bơh tềng hơ̆ gơs oă dà, mơ cau 
lòt tus nàng gơs ƀaptem. 

24 Tŭ hơ̆ Jang òhềt kòl kup jàm. 

25Mơ tai, gơs jơnau tòm pơndang bal digùl ală cau bơtê Jang dê mơ dô nă cau 
Juda bơh bơta lơh sàng goh. 

26Bol khai lòt tus hơ Jang mơ đơs lah: “Ơ Rabi, cau neh ơm mơ ồng đah 
mattơngai lik hiòng Jordan, mơ geh ồng lơh cơng niam, tŭ do khai ơm lơh 
ƀaptem mơ jơh tơl nă cau lòt tus hơ khai.” 

27Jang ho lah: “Dilah ò di bơh đang trồ ai gen ò gơs cau lơi dòp geh bơta lơi. 

28 Să tòm bol mê lơh cơng añ in lah añ neh đơs: Añ ò di la Bơtau Krist, mơya añ 
neh geh sồr lòt tus lài mơ Kơnràñ. 

29Cau lơi pa tòmbau hơ̆ la bơrtơu, mơya oh mi bơyô bơrtơu dê ơm ntào mơ iat 
jơnau khai, dơ̆ kơno jơnau đơs bơrtơu dê gen hòn chò oă ngan; hơ̆ la bơta hòn 
chò añ jê geh wil tơl behơ̆. 

30Kơnràñ pal tơngguh, añ pal tơmù. 

31Cau bơh đang tus la hơđang rlau jơh. Cau bơh ù lik la bal mơ ù, đơs kung la 
bal mơ ù; ai Cau bơh đang trồ tus la hơđang rlau jơh. 

32Kơnràñ lơh cơng bơh bơta Kơnràñ neh gŏ mơ kơno, mơ ò gơs cau lơi dòp 
jơnau lơh cơng Kơnràñ dê. 

33Cau lơi neh dòp jơnau lơh cơng Kơnràñ dê, gen neh dòp nền lah, Yàng Tom 
Trồ la song ngan. 

34Bơh Bơtau mơ Yàng Tom Trồ neh sồr lòt tus, gen bơto yal jơnau Yàng Tom 
Trồ dê, bơh Yàng Tom Trồ ai Yàng Hwềng Kơnràñ in ò git jơh. 

35 Bèp kòñ gơboh di Kòn mơ neh jào jơh ală bơta tòm tê Kơnràñ. 

36Cau lơi dòn Kòn gen geh bơta kis gam sùm sùm, cau lơi ò bài dòn Kòn gen ò 
gŏ bơta kis ò, mơya bơta gơjrañ dờng Yàng Tom Trồ dê ơm sùm hơđang cau 
hơ̆.” 

Jang 4 

Cau ùr Samari 
1Dơ̆ Yàng Jesu git cau Pharisi neh kơno Kơnràñ dòp rò mơ lơh ƀaptem oă cau 
bơtê rlau mơ Jang. 

2(Ò di să tòm Yàng Jesu lơh ƀaptem mơya mìng cau bơtê Kơnràñ dê lơm), 

3Gen Kơnràñ lik bơh kơnhwàl Jude mơ rê wơl hơ kơnhwàl Galile. 

4Mơ Kơnràñ pal lòt gan di kơnhwàl Samari. 

5 Behơ̆, Kơnràñ lòt tus hơ dô nơm ƀòn bal mơ Samari sơnđan la Sikha, rềp ƀlàng 
sre mơ Jakôp ai Jôsep kòn khai in. 

6Tềng hơ̆ gơs tơrlung Jakôp dê. Tài bơh lòt gùng bòl glar, gen tàng Yàng Jesu 
nggui rềp di gah tơrlung. Tŭ hơ̆ la jơt bàr jơ, gùl ngai. 

7Dô nă cau ùr Samari tus bơ̆ dà. Yàng Jesu đơs mơ mò lah: “Ai Añ in ƀà hùc.” 

8Tŭ hơ̆, ală cau bơtê Kơnràñ dê neh lòt tòm ƀòn nàng rwat phan sa. 

9 Cau ùr Samari đơs lah: “Mbe Ồng la cau Juda mơ dan hùc dà mơ añ la dô nă 
cau ùr Samari taih?” (Bơh làng bol Juda ò gơtòmsòr bal mơ làng bol Samari.) 

10Yàng Jesu ho lah: “Dilah ai git bơta pà gòi Yàng Tom Trồ dê, mơ git cau đơs 
mơ ai lah: ‘Ai Añ in ƀà hùc’ la ñcau, gen ngan ai rơp dan mơ Khai, mơ Khai rơp 
pà ai in dà kis.” 

11Cau ùr đơs lah: “Ơ Ồng, Ồng ò gơs phan nàng bơ̆, mơ tơrlung gen jrô, behơ̆ 
mbơh geh dà kis hơ̆ taih? 

12Ồng pàng bol hi la Jakôp neh lòi wơl tơrlung do bol hi in, să tòm khai bal mơ 
kòn sau mơ mpồl phan poan jơng khai dê hùc tơrlung do: behơ̆ Ồng dờng rlau 
mơ Jakôp ơ?” 

13Yàng Jesu ho lah: “Cau lơi hùc dà do gen gam tơhìr tai; 

14mơya cau lơi hùc dà Añ rơp ai gen ò gơs tŭ lơi tơhìr tai. Dà Añ ai rơp gơlik gơs 
dô nơm dà cat tòm cau hơ̆, gơđat tus di bơta kis gam sùm sùm.” 

15Cau ùr đơs: “Ơ Ồng, dan ai añ in dà hơ̆, nàng añ ò gam tơhìr mơ ò càng lòt tus 
tềng do nàng bơ̆ dà tai.” 

16Yàng Jesu sồr lah: “Lòt tĕ hòi bau klau ai dê, lồc behơ̆ rê wơl hơ do.” 

17Cau ùr ho lah: “Añ ò gơs bau.” Yàng Jesu đơs lah: “Ai đơs lah, añ ò gơs bau la 
di ngan, 

18bơh ai neh gơs pram rnàng bau rau, ai cau mơ ai gơs tŭ do hơ̆ ò di la bau ai: 
Bơta ai neh đơs la song ngan.” 

19Cau ùr đơs lah: “Ơ Ồng, añ đal Ồng la dô nă cau gơnoar hwơr. 

20Ồng pàng bol hi neh duh khoai hơđang mơnơm do, ai ală Ồng gen đơs lah tiah 
pal duh khoai la tòm Jerusalem.” 

21Yàng Jesu ho lah: “Ơ cau ùr, dòn tĕ Añ, jơ rơp tus gen ală bol ai duh khoai Bèp 
ò di hơđang mơnơm do, kung ò di tòm Jerusalem. 

22Bol ai duh khoai bơtau bol ai ò git, bol hi duh khoai Bơtau bol hi git, tài bơh 
bơta dong klàs tus bơh cau Juda. 

23Mơya jơ rơp tus mơ tŭ do neh tus rau, tŭ ală cau duh khoai song ngan rơp ai 
hwềng nùs mơ jơnau song nàng duh khoai Bèp, bơh Bèp jòi ală cau behơ̆ nàng 
duh khoai Kơnràñ. 

24Yàng Tom Trồ la hwềng, gen tàng cau lơi duh khoai Kơnràñ pal ai tĕ hwềng 
nùs mơ jơnau song nàng duh khoai.” 

25Cau ùr đơs lah: “Añ git lah Bơtau Mesi (sơnđan la Bơtau Krist) rơp tus; tŭ 
Kơnràñ neh tus, Kơnràñ rơp yal jơh ală bơta bol he in.” 

26Yàng Jesu đơs lah: “Añ, cau ơm đơs mơ ai do, la Bơtau hơ̆.” 

27Tŭ hơ̆, ală cau bơtê tus, ai lơh krơi bơh Kơnràñ ơm tòmbơhbơr mơ dô nă cau 
ùr, mơya ò gơs cau lơi lùp lah: “Ñchi Kơnràñ kòñ?” hala “Ñchi bơh tài Kơnràñ 
tòmbơhbơr mơ cau ùr do taih?” 

28Cau ùr hơ̆ sang lềng dà khai dê mơ mut tòm ƀòn dờng, đơs mơ ală cau lah: 

29“Tus tĕ sền dô nă cau neh yal añ in jơh ală bơta añ neh lơh; hơ̆ ò di la Bơtau 
Krist ngan sơl?” 

30Behơ̆, bol khai lik bơh ƀòn dờng mơ lòt tus hơ Yàng Jesu. 

31Kung tòm tŭ hơ̆, ală cau bơtê dan Kơnràñ lah: “Ơ Rabi, dan jà sào.” 

32Mơya Kơnràñ đơs lah: “Añ gơs phan sa nàng sa mơ bol mê ò git.” 

33Tài behơ̆, ală cau bơtê đơs bal lah: “Gơs cau lơi neh cèng phan lơi Kơnràñ in 
sa sơl?” 

34Yàng Jesu đơs lah: “Phan sa Añ jê hơ̆ la lơh jat nùs kòñ Bơtau neh sồr Añ lòt 
tus, mơ lơh sir broă Kơnràñ dê. 

35Bol mê ò di đơs lah: ‘Gam poan kơnhai tai gen tus di kơnhai toès ơ?’ Do, Añ 
đơs mơ bol mê: ‘Pò tĕ mat mơ tơnggòr sền ƀlàng sre neh dum, di di kơnhai toès 
rau. 

36Cau toès leng jền tơngai, mơ tơrgòm plai prap bơta kis gam sùm sùm in, tồ 
cau sih gar mơ cau toès in gơs hòn chò bal mơ gơp.’ 

37Tềng do, jơnau đơs lah: ‘Cau do sih, cau ne toès, la di ngan.’ 

38Añ neh sồr bol mê toès tòm tiah bol mê ò kong bòl glar lơh broă; cau ndai neh 
kong bòl glar lơh broă, ai bol mê neh mut tòmpà cồng nha broă bòl glar bol khai 
dê.” 

39Gơs oă cau Samari ơm tòm ƀòn dờng hơ̆ dòn Kơnràñ, bơh cau ùr hơ̆ neh lơh 
cơng lah: “Kơnràñ neh yal añ in jơh ală bơta añ neh lơh.” 

40Behơ̆, tòm tŭ ală cau Samari neh lòt tus hơ Kơnràñ, gen dan Kơnràñ ơm mơ 
bol khai mơ Kơnràñ ơm tềng hơ̆ bàr ngai. 

41Tài bơh jơnau Kơnràñ dê, gen khà cau dòn Kơnràñ sơlo oă tai. 

42Bol khai đơs mơ cau ùr hơ̆ lah: “Tŭ do bol hi dòn, ò di gam bơh jơnau ai neh 
đơs mơ bol hi ò, mơya bơh să tòm bol hi neh kơno mơ git lah Kơnràñ ngan la 
Yàng Dong Klàs dunnia dê.” 

Yàng Jesu sơmbòi kòn klau cau kwang dê 
43Bàr ngai tơnơ̆, Yàng Jesu bơh hơ̆ lòt tus tòm Galile, 

44 bơh să tòm Kơnràñ neh đơs nền lah dô nă cau gơnoar hwơr ò gơs cau sền 
dờng màng tòm lơgar tòm khai dê. 

45 Behơ̆ tòm tŭ tus tòm Galile, gen làng bol Galile wă rò Kơnràñ, tài bơh neh gŏ 
ală bơta Kơnràñ lơh tòm Jerusalem tòm bơta pơjum sa, bơh bol khai kung neh 
lòt pơjum sa sơl. 

46 Behơ̆, Kơnràñ tus wơl tòm Kana kơnhwàl Galile, la tiah Kơnràñ neh lơh dà 
gơlik gơs tơrnòm. Dô nă cau kwang dờng bơtau dê tòm Kapenaum gơs kòn 
klau kòp jê. 

47Cau kwang hơ̆ kơno Yàng Jesu neh bơh Jude lòt tus hơ Galile, gen lòt jòi mơ 
dan Kơnràñ mù nàng sơmbòi kòn khai in, bơh kòn hơ̆ mòr chơt. 

48Yàng Jesu đơs mơ cau kwang hơ̆ lah: “Dilah bol mê ò gŏ tềl is mơ bơta krơi 
gen bol mê ò dòn ò!” 

49Cau kwang hơ̆ đơs lah: “Ơ Ồng, dan tus lài mơ tŭ kòn añ òhềt chơt!” 

50Yàng Jesu đơs lah: “Lòt tĕ, kòn mê rơp kis.” Cau kwang dòn jơnau Yàng Jesu 
đơs mơ khai gen lòt. 

51Tòm tŭ khai gam lòt gùng, ală cau dĭ khai tus tìp mơ đơs lah: “Kòn klau ồng 
dê kis.” 

52Cau kwang lùp bol hơ̆ bơh kòn klau khai neh bòi di di jơ lơi. Bol khai ho lah: 
“Ngai òr di di dùl jơ mho jơh duh să.” 

53Behơ̆ bèp khai git lah, tòm toh di jơ hơ̆ Yàng Jesu neh đơs mơ khai lah: “Kòn 
mê dê kis,” gen khai mơ jơh hìu nhă khai dòn Yàng. 

54Hơ̆ la tềl krơi dơ̆ bàr mơ Yàng Jesu neh lơh, tơnơ̆ mơ tŭ Kơnràñ bơh Jude rê 
hơ Galile. 

Jang 5 

Yàng Jesu tòm Jerusalem sơmbòi cau gơlte di tơnau Betesda 
1Tơnơ̆ mơ hơ̆, tòm dô bơta pơjum sa làng bol Juda dê, Yàng Jesu guh hơ 
Jerusalem. 

2Tòm Jerusalem rềp di Mpồng Belàt, gơs dô nơm tơnau, jơnau Hebrơ sơnđan la 
Betesda, gơ gơs pram nơm mpồng rơng. 

3Gơs oă ngan cau kòp jê, jơngo lè, pă kwe, kwet gơlte bic tềng hơ̆, 

5tềng hơ̆ gơs dô nă cau klau kòp neh pe jơt phàm nam. 

6Yàng Jesu gŏ khai bic mơ git lah khai kòp neh jŏ rau, gen lùp khai lah: “Mê kòñ 
bòi sơl?” 

7Cau kòp ho lah: “Ơ ồng ò gơs cau nàng tơmù añ tòm tơnau tòm tŭ dà wañ; dơ̆ 
añ tus gen cau ndai neh mù lài mơ añ rau.” 

8Yàng Jesu đơs lah: “Ntào tĕ, at bềl mê mơ lòt.” 

9Tŭ hơ̆ mo cau hơ̆ geh bòi, at bềl mơ lòt. Ngai hơ̆ la ngai Saƀat. 

Ală cau Juda yă Yàng Jesu tìs ngai Saƀat 
10 Behơ̆ ală cau Juda đơs mơ cau neh geh sơmbòi lah: “Do la ngai Saƀat, mê ò 
geh gơnoar at bềl mê dê.” 

11Khai ho lah: “Cau neh sơm añ sồr añ lah: ‘At tĕ bềl mê mơ lòt,’” 

12Bol hơ̆ lùp khai lah: “Ñcau la cau neh sồr mê: ‘At tĕ bềl mơ lòt’?” 

13Mơya cau neh geh sơmbòi hơ̆ ò git la ñcau, bơh Yàng Jesu neh sơrlèt tòm mpồl 
làng bol tềng hơ̆. 

14Tơnơ̆ wơl Yàng Jesu bàn cau hơ̆ tòm hìu duh khoai gen đơs lah: “Do, mê neh 
bòi rau, bañ tìs glài tai yơ, rngòt gơs bơta lơi iơh rlau tai gơlik mê in mòn.” 

15Cau hơ̆ lòt yal mơ ală cau Juda lah Yàng Jesu la cau neh sơmbòi khai in. 

16Bơh hơ̆ ală cau Juda kup kơryan Yàng Jesu, tài bơh Kơnràñ lơh ală bơta hơ̆ 
tòm ngai Saƀat. 

17Mơya Yàng Jesu ho bol khai lah: “Bèp Añ lơh broă tus di tŭ do, mơ Añ kung 
lơh broă behơ̆ sơl.” 

18Tài bơh hơ̆, ală cau Juda sơlo jòi bơta nàng tơnchơt Kơnràñ, bơh Kơnràñ ò di 
mìng tìs ngai Saƀat lơm, mơya kung sơnđan Yàng Tom Trồ la Bèp, lơh is să he 
ndròm bal mơ Yàng Tom Trồ. 

Yàng Jesu yal tơlik Kơnràñ mơ Bèp la dô bă bal 
19Behơ̆, Yàng Jesu đơs mơ bol khai lah: “Di ngan, di ngan, Añ đơs mơ bol mê, 
Kòn ò rgơi lơh is bơta lơi, mìng lơh bơta Kòn gŏ Bèp lơh; bơh bơta lơi Bèp lơh 
gen Kòn kung lơh behơ̆ sơl. 

20Bèp kòñ gơboh dê Kòn mơ yal Kòn in jơh ală bơta Bèp lơh, mơ rơp yal Kòn in 
ală broă dờng rlau tai mơ ală broă do, nàng bol mê pal ai lơh krơi. 

21Bơh Bèp lơh ală cau chơt in kis wơl be lơi, gen Kòn kung ai bơta kis cau lơi in, 
jat be Kòn kòñ behơ̆ sơl. 

22Bèp ò cahrña cau lơi ò, mơya neh jào ală bơta cahrña Kòn in, 

23nàng jơh tơl nă cau sền màng ryŭ di Kòn kung be sền màng ryŭ di Bèp sơl. Cau 
lơi ò sền màng ryŭ di Kòn, hơ̆ la ò sền màng ryŭ di Bèp, la Bơtau neh sồr Kòn lòt 
tus. 

24Di ngan, Añ đơs ngan mơ bol mê, cau lơi iat jơnau Añ mơ dòn Bơtau neh sồr 
Añ lòt tus, gen geh bơta kis gam sùm sùm, ò kòl tòm bơta cahrña mơya neh tiă 
rlau di bơta chơt mơ tus hơ bơta kis. 

25Di ngan, Añ đơs ngan mơ bol mê, jơ rơp tus mơ tŭ do neh tus rau, dơ̆ ală cau 
chơt rơp kơno jơnau đơs Kòn Yàng Tom Trồ dê, mơ ală cau kơno hơ̆ rơp kis. 

26Bơh Bèp gơs bơta kis tòm să tòm Bèp be lơi, gen Kơnràñ kung neh ai Kòn in 
gơs bơta kis tòm să tòm Kòn behơ̆ sơl; 

27Mơ Kơnràñ neh jào Kòn in gơnoar cahrña, bơh Kòn la Kòn Mơnus. 

28Bañ ai lơh krơi bơh bơta hơ̆, tài bơh jơ tus, dơ̆ ală cau ơm tòm bơtô ƀồc rơp 
kơno jơnau đơs Kơnràñ, 

29 mơ lik jơh; cau lơi neh lơh bơta lơbơn niam gen kis wơl nàng dòp geh bơta 
kis, cau lơi neh lơh bơta iơh bơsak gen kis wơl nàng kong cahrña. 

30Añ ò rgơi lơh is bơta lơi; Añ cahrña jat bơta Añ kơno, mơ bơta cahrña Añ jê la 
song ring, bơh Añ ò jòi jat nùs is Añ jê, mơya jòi jat nùs kòñ Bơtau neh sồr Añ 
lòt tus. 

31Dilah Añ lơh cơng is bơh să tòm Añ, gen jơnau lơh cơng hơ̆ la ò ngan. 

32Gơs Bơtau ndai lơh cơng bơh Añ, mơ Añ git lah jơnau Bơtau hơ̆ lơh cơng bơh 
Añ la ngan. 

33 Bol mê neh sồr cau lòt tus hơ Jang, gen khai neh lơh cơng bơh jơnau song. 

34Añ ò càng kơnòm bơta lơh cơng bơh cau, bulah behơ̆ Añ đơs ală bơta hơ̆ nàng 
bol mê in geh dong klàs. 

35Jang la be ồs đèng neh chu mơ pơnđàng, ai bol mê gen kòñ hòn chò ing tòm 
bơta àng khai dê. 

36Mơya Añ gơs bơta lơh cơng dờng rlau mơ bơta lơh cơng Jang dê, bơh ală broă 
Bèp neh jào Añ in lơh wil tơl, ală broă Añ lơh hơ̆ lơh cơng bơh Añ lah Bèp neh 
sồr Añ lòt tus. 

37 Să tòm Bèp la Bơtau neh sồr Añ lòt tus kung lơh cơng bơh Añ. Bol mê òhềt tŭ 
lơi kơno jơnau đơs Kơnràñ, kung òhềt tŭ lơi gŏ rùp să Kơnràñ dê. 

38Mơ jơnau Kơnràñ dê ò ơm tòm bol mê, bơh bol mê ò dòn Bơtau mơ Kơnràñ 
neh sồr lòt tus. 

39Bol mê sền sơwì Sră Goh, bơh kơlôi tòm hơ̆ gơs bơta kis gam sùm sùm; hơ̆ la 
Sră Goh lơh cơng bơh Añ; 

40Bulah behơ̆ bol mê ò bài lòt tus hơ Añ nàng geh bơta kis! 

41Añ ò jòi bơta gơklŏ bơh di cau ò; 

42Mơya Añ git bol mê ò gơs bơta kòñ gơboh Yàng Tom Trồ ơm tòm bol mê. 

43Añ neh ai sơnđan Bèp Añ mơ lòt tus, mơ bol mê ò dòp Añ. Dilah gơs cau ndai 
ai sơnđan is he dê mơ lòt tus, gen bol mê rơp dòp khai. 

44Bol mê dòp bơta gơklŏ bal mơ gơp, ò jòi jat bơta gơklŏ tus bơh Yàng Tom 
Trồ mìng dùl lơm, gen mbe rgơi bol mê dòn taih? 

45Bañ kơlôi lah Añ rơp yă bol mê di đap Bèp; cau rơp yă bol mê la Môise, la 
cau mơ bol mê gơn kơnòm. 

46Bơh dilah bol mê dòn Môise, gen kung dòn Añ sơl, bơh khai neh cih bơh Añ. 

47Mơya dilah bol mê ò dòn ală jơnau Môise neh cih, gen mbe rgơi bol mê dòn 
jơnau Añ taih?” 

Jang 6 

Yàng Jesu tòm Galile lơh piang lă gơlik gơs oă 
(Mathiơ 14:13-21; Mak 6:30-44; Luka 9:10-17) 

1Tơnơ̆ mơ hơ̆, Yàng Jesu tiă đah ne dàlềng Galile, hơ̆ la dàlềng Tiberias. 

2Gơs dô mpồl làng bol oă jat Kơnràñ, bơh neh gŏ ală tềl krơi Kơnràñ lơh ală cau 
kòp jê in. 

3Yàng Jesu guh hơđang mơnơm, nggui tềng hơ̆ bal mơ ală cau bơtê Kơnràñ dê. 

4Tŭ hơ̆, bơta pơjum sa Lòt Gan la dô bơta pơjum sa làng bol Juda dê mòr di. 

5Yàng Jesu pò mat tơnggòr, gŏ dô mpồl làng bol oă tus hơ Kơnràñ, gen đơs mơ 
Philip lah: “Ntềng đah bol he rwat piang lă tồ bol do in sa taih?” 

6Kơnràñ đơs behơ̆ nàng lòng khai, bơh Kơnràñ neh git bơta Kơnràñ rơp lơh. 

7Philip ho lah: “Bàr rhiang dơnie rwat piang lă pà kòp nă in dô êt kung ò tơl sơl.” 

8Gơs dô nă cau bơtê la Andre, oh Simôn Pier dê, đơs lah: 

9“Do gơs dô nă kơnòm klau gơs pram nơm piang lă kòi mi mơ bàr nơm ka, mơya 
cau oă kàr do gen kàr hơ̆ ò tơl dô êt lơi.” 

10Yàng Jesu đơs lah: “Sồr tĕ bol khai nggui.” Mơ tai, tiah hơ̆ gơs oă ñhơt. Behơ̆ 
làng bol nggui, gơs pơgap pram rbô nă cau klau. 

11Yàng Jesu ai piang lă kòi mi, ưnngài, lồc behơ̆ pà ală cau neh nggui in; ka kung 
behơ̆ sơl, bol khai kòñ kàr lơi di lơm. 

12Tŭ bol khai neh sa hòm rau, gen Kơnràñ đơs mơ ală cau bơtê lah: “Dòñ tĕ ală 
pet piang lă tơngkah, tồ gơ in ò roh dô pet lơi.” 

13Behơ̆ bol khai dòñ ală pet tơngkah bơh pram nơm piang lă, tơnơ̆ mơ tŭ ală 
cau neh sa rau, gen ơn bềng jơt bàr bài. 

14Behơ̆ ală cau gŏ tềl krơi Yàng Jesu neh lơh, gen đơs lah: “Cau do ngan la cau 
gơnoar hwơr pal tus tòm dunnia.” 

15Yàng Jesu git bol hơ̆ rơp tus bơtào bơklơn Kơnràñ lơh gơs bơtau, gen pleh 
hơđang mơnơm ơm is dô nă. 

Yàng Jesu lòt hơđang nha dàlềng 
(Mathiơ 14:22-33; Mak 6:45-52) 

16Tòm tŭ mho mang, ală cau bơtê mù di gah dàlềng, 

17mut tòm dô nơm ơhò mơ tiă đah ne dàlềng nàng tus hơ Kapenaum. Trồ neh 
mang, mơya Yàng Jesu òhềt tus hơ bol khai. 

18Càl dờng khồm tian gơs dàlềng lơnggac ngan. 

19Tòm tŭ neh wàs pram hala prau kơsồ, bol khai gŏ Yàng Jesu lòt hơđang nha 
dàlềng, mòr tus rềp di ơhò, gen bol khai rngòt ngan. 

20Mơya Kơnràñ đơs lah: “Añ do, bañ rngòt.” 

21Bol khai kòñ rò Kơnràñ mut tòm ơhò, gen tŭ hơ̆ mo ơhò ơm di gah dàlềng la 
tiah bol khai kòñ lòt. 

Piang lă bơta kis dê 
22Ngai tơnơ̆, mpồl làng bol ơm di gah đah ne dàlềng gŏ mìng dô nơm ơhò dềt 
lơm, mơ git Yàng Jesu ò hào ơhò hơ̆ bal mơ ală cau bơtê, gơs mìng cau bơtê lòt 
lơm. 

23Mơya gơs ală ơhò ndai bơh Tiberias lòt tus rềp di tiah bol khai neh sa piang 
lă tòm tŭ Yàng Jesu neh ưnngài rau. 

24Behơ̆ tòm tŭ mpồl làng bol gŏ Yàng Jesu ò ơm tềng hơ̆, ală cau bơtê kung ò sơl, 
gen bol khai hào ală ơhò ne mơ tiă hơ Kapenaum nàng jòi Yàng Jesu. 

25Tòm tŭ bol khai bàn Kơnràñ di gah đah ne dàlềng, gen đơs lah: “Ơ Rabi, tŭ lơi 
ồng lòt tus tềng do taih?” 

26Yàng Jesu ho lah: “Di ngan, Añ đơs ngan mơ bol mê, bol mê jòi Añ ò di bơh neh 
gŏ ală tềl krơi, mơya bơh bol mê neh sa hòm piang lă jat be nùs kòñ. 

27Bañ lơh broă bơh phan sa roh rui, mơya bơh phan sa gam wơl tus di bơta kis 
gam sùm sùm, la bơta Kòn Mơnus rơp ai bol mê in, bơh hơ̆ la Bơtau mơ Yàng 
Tom Trồ la Bèp neh tap ƀang kì cơng tàng.” 

28Bol hơ̆ đơs lah: “Ñchi bol hi pal lơh nàng geh lơh broă Yàng Tom Trồ dê taih?” 

29Yàng Jesu ho lah: “Broă Yàng Tom Trồ dê hơ̆ la bol mê dòn Bơtau mơ Kơnràñ 
neh sồr lòt tus.” 

30Bol khai đơs lah: “Behơ̆ gen, ồng lơh tềl krơi lơi nàng bol hi in gŏ mơ dòn taih? 
Ñchi ồng lơh taih? 

31 Ồng pàng bol hi dê neh sa mana tòm ƀlàng ngềt ngơt jat be jơnau neh cih lah: 
‘Kơnràñ neh ai bol khai in sa piang lă bơh đang trồ.’” 

32Yàng Jesu đơs lah: “Di ngan, Añ đơs ngan mơ bol mê, ò di Môise neh ai bol mê 
in piang lă bơh đang trồ ò, mơya Bèp Añ ai bol mê in piang lă ngan bơh đang 
trồ. 

33Bơh piang lă Yàng Tom Trồ dê la piang lă bơh đang trồ mù mơ ai bơta kis 
dunnia in.” 

34Behơ̆ bol hơ̆ đơs lah: “Ơ ồng, dan ai piang lă hơ̆ bol hi in sùm sùm.” 

35Yàng Jesu đơs lah: “Añ la piang lă bơta kis dê, cau lơi lòt tus hơ Añ gen ò gơs 
tŭ lơi jơgloh, mơ cau lơi dòn Añ gen ò gơs tŭ lơi tơhìr. 

36Mơya Añ neh đơs mơ bol mê lah: bulah bol mê neh gŏ Añ, mơya gam ò dòn. 

37Jơh ală cau Bèp ai Añ in, gen rơp lòt tus hơ Añ; cau lơi lòt tus hơ Añ, gen Añ ò 
gơs tŭ lơi sang khai hơ bơdìh ò. 

38Tài bơh Añ bơh đang trồ mù, ò di nàng lơh jat nùs kòñ Añ, mơya lơh jat nùs 
kòñ Bơtau neh sồr Añ lòt tus. 

39Do la nùs kòñ Bơtau neh sồr Añ lòt tus: Hơ̆ la jơh ală cau Kơnràñ neh ai Añ in, 
gen Añ ò lòi roh dô nă lơi, mơya Añ pal lơh bol khai in kis wơl tòm ngai lồi dut. 

40Do la nùs kòñ Bèp Añ jê: Hơ̆ la kòp nă cau lơi sền đal Kòn mơ dòn Kơnràñ gen 
geh bơta kis gam sùm sùm, mơ Añ rơp lơh cau hơ̆ in kis wơl tòm ngai lồi dut.” 

41Tài bơh Kơnràñ neh đơs lah: “Añ la piang lă bơh đang trồ mù,” gen tàng ală 
cau Juda yoam Kơnràñ, 

42lah: “Hơ̆ ò di la Jesu kòn Jôsep dê, bol he git mè bèp khai ò ơ? Behơ̆ mbe khai 
đơs lah: ‘Añ bơh đang trồ mù, taih’?” 

43Yàng Jesu ho lah: “Bol mê bañ yoam tai. 

44Dilah Bèp, la Bơtau sồr Añ lòt tus, ò hwài tus, gen ò gơs cau lơi rgơi lòt tus hơ 
Añ, mơ Añ rơp lơh cau hơ̆ in kis wơl tòm ngai lồi dut. 

45 Tòm ală sră gơnoar hwơr neh cih lah: ‘Jơh tơl nă cau rơp geh Yàng Tom Trồ 
bơto sồr.’ Kòp nă cau lơi neh iat mơ bơtê bơh di Bèp, gen lòt tus hơ Añ. 

46Òhềt gơs cau lơi neh gŏ Bèp ò, mìng Bơtau bơh Yàng Tom Trồ mơ tus, Bơtau 
hơ̆ neh gŏ Bèp. 

47Di ngan, Añ đơs ngan mơ bol mê, cau lơi dòn Añ gen geh bơta kis gam sùm 
sùm. 

48Añ la piang lă bơta kis dê. 

49Ồng pàng bol mê dê neh sa mana tòm ƀlàng ngềt ngơt, gen kung chơt. 

50Do la piang lă bơh đang trồ mù, tồ cau lơi in sa gen ò chơt ò. 

51Añ la piang lă kis bơh đang trồ mù, dilah cau lơi sa piang lă hơ̆, gen rơp kis 
gam sùm sùm, mơ piang lă Añ rơp ai, tài bơh bơta kis dunnia dê, hơ̆ la poac Añ.” 

52Tài bơh hơ̆, ală cau Juda tòm pơndang bal mơ đơs lah: “Mbe rgơi cau do ai 
poac khai dê bol he in sa taih?” 

53Yàng Jesu đơs mơ bol khai lah: “Di ngan, Añ đơs ngan mơ bol mê, dilah bol mê 
ò sa poac mơ ò hùc mhàm Kòn Mơnus dê, gen ò gơs bơta kis gam sùm sùm. 

54Cau lơi sa poac Añ mơ hùc mhàm Añ, gen geh bơta kis gam sùm sùm; Añ rơp 
lơh cau hơ̆ in kis wơl tòm ngai lồi dut. 

55Bơh poac Añ jê ngan la phan sa, mhàm Añ jê ngan la phan hùc. 

56Cau lơi sa poac Añ mơ hùc mhàm Añ, gen ơm tòm Añ mơ Añ ơm tòm cau hơ̆. 

57Be Bèp la Bơtau kis neh sồr Añ lòt tus, mơ Añ kis bơh Bèp be lơi, gen cau lơi 
sa Añ kung rơp kis bơh Añ behơ̆ sơl. 

58Do la piang lă bơh đang trồ mù, ò di be mana mơ ồng pàng bol mê neh sa gen 
kung chơt; cau lơi sa piang lă do gen kis gam sùm sùm.” 

59Yàng Jesu đơs ală bơta hơ̆ tòm tŭ bơto sồr tòm hìu jum tòm Kapenaum. 

60Gơs oă cau bơtê Kơnràñ dê kơno bơta do gen đơs lah: “Jơnau do kalke ngan, 
ñcau rgơi git wă taih?” 

61Mơya Yàng Jesu git is ală cau bơtê Kơnràñ dê yoam bơh jơnau hơ̆, gen đơs 
lah: “Jơnau do lơh bol mê in gơtup tìs ơ? 

62Behơ̆ dilah bol mê gŏ Kòn Mơnus guh hơ tiah Kơnràñ neh ơm lài òr, gen mbe 
bol mê rơp lơh taih? 

63Hơ̆ la hwềng ai bơta kis, poac să ò kwơ dô êt lơi. Ală jơnau Añ neh đơs mơ bol 
mê hơ̆ la hwềng mơ bơta kis. 

64Mơya dô êt nă tòm bol mê gơs cau ò dòn.” Bơh Yàng Jesu neh git bơh sơnròp 
ñcau la cau ò dòn, ñcau la cau rơp pơrlơ̆ dră di Kơnràñ. 

65Kơnràñ đơs lah: “Tài bơh hơ̆ tàng Añ neh đơs mơ bol mê lah dilah Bèp ò ai, 
gen ò gơs cau lơi rgơi lòt tus hơ Añ.” 

Pier yal tơlik Yàng Jesu la Bơtau Sàng Goh Yàng Tom Trồ dê 
66Bơh tŭ hơ̆, gơs oă cau bơtê Kơnràñ dê ruc wơl, ò lòt jat Kơnràñ tai. 

67Behơ̆ Yàng Jesu đơs mơ jơt bàr nă cau bơtê lah: “Ai bol mê kung kòñ ruc wơl 
sơl ơ?” 

68 Simôn Pier ho Kơnràñ lah: “Ơ Kơnràñ, bol hi rơp lòt jat ñcau taih? Kơnràñ 
gơs ală jơnau bơta kis gam sùm sùm dê. 

69Bol hi neh dòn mơ git lah, Kơnràñ la Bơtau sàng goh Yàng Tom Trồ dê.” 

70Yàng Jesu ho lah: “Añ ò di neh sac bol mê la jơt bàr nă cau bơtê ơ? Mơ gơs dô 
nă cau tòm bol mê la cà.” 

71Kơnràñ đơs bơh Juda kòn Simôn Iskariôt, la dô nă tòm jơt bàr nă cau bơtê, 
bơh să tòm khai tơnơ̆ wơl rơp pơrlơ̆ dră di Kơnràñ. 

Jang 7 

Yàng Jesu ơm tòm Jerusalem ngai pơjum sa Sàl Ing 
1Tơnơ̆ mơ broă hơ̆, Yàng Jesu lòt làm jơh Galile. Kơnràñ ò bài lòt tòm Jude, tài 
bơh cau Juda jòi nàng tơnchơt Kơnràñ. 

2 Bơta pơjum Sa Sàl Ing làng bol Juda dê neh mòr di. 

3Behơ̆, ală oh mi Yàng Jesu đơs mơ Kơnràñ lah: “Lik lòt tĕ bơh do, tus tòm Jude 
nàng ală cau bơtê bi dê kung geh sền gŏ broă bi lơh. 

4Bơh ò gơs cau lơi kòñ geh tiơng pơnro mơ lơh broă dô bă ndơp ndơr. Dilah bi 
lơh ală bơta hơ̆, gen yal loh tĕ să he dunnia in.” 

5Bơh să tòm ală oh mi Kơnràñ dê kung ò dòn Kơnràñ. 

6Yàng Jesu đơs mơ bol khai lah: “Tŭ tơngai Añ òhềt di, mơya tŭ tơngai bol mê 
neh gơs sùm rau. 

7Dunnia ò rgơi gơjrañ kơuềng di bol mê, mơya gơjrañ kơuềng di Añ, tài bơh Añ 
lơh cơng dunnia in git lah ală broă bol khai dê la iơh bơsak. 

8Bol mê guh tĕ pơjum tòm bơta pơjum sa hơ̆, ai Añ ò guh tềng hơ̆ bơh tŭ tơngai 
Añ òhềt tơl.” 

9Neh sir Kơnràñ đơs, gen kư̆ ơm wơl tòm Galile. 

10Mơya tòm tŭ oh mi Kơnràñ neh guh lòt pơjum tòm bơta pơjum sa rau, gen 
Kơnràñ kung guh sơl, mơya lòt dô bă ndơp ndơr, ò tơlik mat. 

11Behơ̆ ală cau Juda jòi Kơnràñ tòm bơta pơjum sa mơ đơs lah: “Ntềng đah khai 
ơm taih?” 

12Tòm mpồl làng bol gơs oă jơnau đơs òm bơh Kơnràñ. Cau ƀà đơs lah: “Hơ̆ la 
cau lơbơn niam.” Ai cau ƀà tai đơs lah: “Ò di. Khai la cau pơrlồm mpồl làng bol.” 

13Mơya ò gơs cau lơi khin đơs loh làng bơh Kơnràñ tài bơh rngòt di cau Juda. 

Yàng Jesu bơto sồr tòm hìu duh khoai 
14Tòm gùl bơta pơjum sa, Yàng Jesu guh hơ hìu duh khoai mơ bơto sồr. 

15Ală cau Juda ai lơh krơi mơ đơs lah: “Cau do òhềt bơtê, mbe rgơi git oă ngan 
taih?” 

16Yàng Jesu ho lah: “Gùng jơnau song Añ bơto ò di bơh Añ, mơya bơh Bơtau neh 
sồr Añ lòt tus. 

17Dilah cau lơi kòñ lơh jat nùs kòñ Kơnràñ dê, gen rơp git gùng jơnau song hơ̆ 
la bơh Yàng Tom Trồ hala bơh Añ đơs is Añ jê. 

18Cau lơi đơs is jat nùs he, gen jòi jat bơta gơklŏ is he in, mơya cau lơi jòi jat 
bơta gơklŏ Bơtau neh sồr he lòt tus, gen la Cau song ngan, mơ tòm khai ò gơs 
bơta ma blac. 

19Ò di Môise neh ai bơta boh lam bol mê in ò ơ? Mơya tòm bol mê ò gơs dô nă 
cau lơi prap gàr bơta boh lam hơ̆. Ñchi bơh tài bol mê jòi nàng tơnchơt Añ taih?” 

20Mpồl làng bol ho lah: “Mê kòl cà lơh rau, ñcau jòi tơnchơt mê taih?” 

21Yàng Jesu ho lah: “Añ neh lơh dô nơm broă mơ jơh ală bol mê ai lơh krơi. 

22 Môise neh ai bơta siat gơltau bol mê in, (bơta boh lam hơ̆ ò di bơh Môise, 
mơya bơh ồng pàng gơ dê), mơ bol mê siat gơltau cau klau in tòm ngai Saƀat. 

23 Dilah cau klau kong siat gơltau tòm ngai Saƀat tồ ò tìs mơ bơta boh lam Môise 
dê, gen ñchi bơh tài bol mê gơjrañ di Añ, bơh Añ sơmbòi wil tơl dô nă cau tòm 
ngai Saƀat taih? 

24Bañ cahrña jat đah bơdìh, mơya cahrña tĕ jat bơta di ngan.” 

Jơnau pơnro tòm làng bol Juda bơh Yàng Jesu 
25Gơs dô êt làng bol tòm Jerusalem đơs lah: “Hơ̆ ò di la cau mơ cau jòi nàng 
tơnchơt ơ? 

26Ne, Khai ơm đơs khat gơboh, mơ cau ò đơs bơta lơi bơh Khai. Ngan sơl ală 
cau kwang neh git Khai ngan la Bơtau Krist ơ? 

27Bulah behơ̆ bol he git cau do bơh lơi mơ tus, mơya tŭ Bơtau Krist tus gen ò 
gơs cau lơi git Kơnràñ bơh lơi mơ tus.” 

28Tòm tŭ Yàng Jesu bơto tòm hìu duh khoai, gen đơs loh làng lah: “Bol mê git 
Añ mơ kung git Añ tus bơh lơi. Añ ò tus is Añ jê, mơya Bơtau neh sồr Añ lòt tus 
la song ngan mơ bol mê ò git Kơnràñ. 

29Ai Añ gen git Kơnràñ, tài bơh Añ bơh Kơnràñ mơ tus, mơ Kơnràñ la Bơtau 
neh sồr Añ lòt tus.” 

30Behơ̆ bol khai jòi bơta nàng kup Kơnràñ, mơya ò gơs cau lơi ai tê sơmbat di 
Kơnràñ, tài bơh jơ Kơnràñ òhềt tus. 

31Mơya tòm làng bol gơs oă cau dòn Kơnràñ, mơ đơs lah: “Tŭ Bơtau Krist tus, 
rơp lơh oă tềl krơi rlau mơ cau do neh lơh sơl ơ?” 

32Cau Pharisi kơno mpồl làng bol đơs òm ală bơta hơ̆ bơh Yàng Jesu, gen bol 
khai mơ ală cau gơnoar lam bồ ơn phan duh khoai sồr cau ling sền gàr lòt kup 
Kơnràñ. 

33Behơ̆, Yàng Jesu đơs lah: “Añ gam ơm mơ bol mê dô êt jŏ tai; lồc behơ̆ Añ rê 
wơl hơ Bơtau neh sồr Añ lòt tus. 

34Bol mê rơp jòi Añ mơya ò bàn, tiah Añ ơm bol mê ò rgơi lòt tus.” 

35Behơ̆ ală cau Juda đơs bal lah: “Ntềng đah Khai rơp lòt mơ he jòi ò bàn taih? 
Khai rơp lòt tus hơ ală cau Juda nrah nring tòm ƀòn cau Grek mơ bơto làng bol 
Grek sơl ơ? 

36Ñchi jơnau Khai kòñ đơs tòm tŭ đơs lah: ‘Bol mê rơp jòi Añ mơya ò bàn,’ mơ 
‘tiah Añ ơm bol mê ò rgơi lòt tus’?” 

37 Ngai lồi dut, la ngai dờng màng tòm ală ngai pơjum sa, Yàng Jesu ntào, hòi 
dờng lah: “Dilah cau lơi tơhìr, tus tĕ hơ Añ mơ hùc. 

38 Cau lơi dòn Añ, gen ‘ală hiòng dà bơta kis rơp hòr lìu bơh tòm nùs khai dê,’ 
be Sră Goh neh đơs.” 

39Kơnràñ đơs bơta hơ̆ la sơnio bơh Yàng Hwềng mơ ală cau dòn Kơnràñ rơp 
dòp geh; bơh Yàng Hwềng òhềt mù, tài bơh Yàng Jesu òhềt geh gơklŏ. 

40Tòm tŭ mpồl làng bol kơno ală jơnau hơ̆, gơs cau ƀà đơs lah: “Cau do ngan la 
cau gơnoar hwơr.” 

41Cau ƀà đơs: “Hơ̆ la Bơtau Krist.” Cau ƀà tai đơs: “Bơtau Krist ò di tus bơh Galile 
ò! 

42 Sră Goh neh đơs lah Bơtau Krist tus bơh jơi bơtiàn Dabit mơ bơh Betlehem, 
la ƀòn Dabit dê.” 

43Behơ̆, tài bơh Kơnràñ mơ mpồl làng bol tòmcah is. 

44Gơs ală cau ƀà tòm mpồl làng bol kòñ kup Kơnràñ, mơya ò gơs cau lơi ai tê 
sơmbat di Kơnràñ. 

45Behơ̆ ală cau ling sền gàr hìu duh khoai rê wơl hơ ală cau gơnoar lam bồ ơn 
phan duh khoai mơ ală cau Pharisi. Ală cau do lùp mơ bol khai lah: “Ñchi bơh 
tài bol mê ò tề khai tus hơ do taih?” 

46Ală cau ling ho lah: “Òhềt tŭ lơi gơs dô nă cau đơs be cau hơ̆!” 

47Ală cau Pharisi đơs mơ bol khai lah: “Bol mê kung kòl pơrlồm sơl ơ? 

48Gơs cau lơi tòm ală cau kwang hala tòm ală cau Pharisi neh dòn Khai sơl ơ? 

49Ai mpồl làng bol do ò git bơta boh lam do, ngan pal kòl srat rma!” 

50 Nikôđem la cau lài neh lòt tus hơ Yàng Jesu mơ la dô nă cau tòm mpồl hơ̆ 
đơs lah: 

51“Bơta boh lam bol he dê cahrña cau lơi, dilah òhềt kơno jơnau khai yal mơ 
òhềt bàn broă khai neh lơh sơl ơ?” 

52Bol khai ho lah: “Mê kung la cau Galile sơl? Mê sơwì tĕ nền, gen rơp git lah ò 
gơs cau gơnoar hwơr lơi lik bơh Galile ò.” 

[53Gen kòp nă cau hơ̆ rê wơl hơ hìu tòm he. 

Jang 8 

Cau ùr bơrnàn 
1Mơya Yàng Jesu guh hơđang mơnơm Ôlibe. 

2Rìng àng drim, Kơnràñ rê wơl hơ hìu duh khoai. Jơh làng bol lòt tus hơ Kơnràñ, 
Kơnràñ nggui bơto sồr bol khai. 

3Ală cau bơto bơta boh lam mơ ală cau Pharisi cèng tus hơ Kơnràñ dô nă cau ùr 
neh cau kup tòm tŭ tìs glài bơrnàn, ơn khai ntào di đap bol khai, 

4mơ đơs mơ Kơnràñ lah: “Ơ Cau Bơto, cau ùr do neh cau kup tòm tŭ tìs glài 
bơrnàn. 

5 Tòm bơta boh lam Môise neh sồr bol he lah cơm lŭ tĕ di ală cau be do. Ai Cau 
Bơto, gen mbe Ồng đơs taih?” 

6Bol khai đơs behơ̆ nàng lòng Kơnràñ, tồ rgơi geh yă Kơnràñ. Yàng Jesu kun, ai 
ràs tê cih di ù. 

7Tài bơh bol khai kư̆ lùp tai, gen Kơnràñ ntào mơ đơs lah: “Cau lơi tòm bol mê 
la cau ò gơs glài, cơm tĕ lŭ lài di khai.” 

8Lồc behơ̆ Kơnràñ kun wơl mơ cih di ù. 

9Dơ̆ bol khai kơno jơnau hơ̆, gen lik lòt dô nă dô nă, lài la cau kra tus cau kơnòm. 
Yàng Jesu ơm is dô nă mơ cau ùr gam ntào di đap Kơnràñ. 

10Yàng Jesu ntào, đơs mơ cau ùr hơ̆ lah: “Ơ cau ùr, ntềng đah bol khai taih? Ò 
gơs cau lơi lơh nền glài ai ơ?” 

11Cau ùr ho lah: “Ơ Yàng, ò gơs dô nă cau lơi.” Yàng Jesu đơs lah: “Añ kung ò lơh 
nền glài ai sơl; lòt tĕ, bañ tìs glài tai yơ.”] 

Yàng Jesu la bơta àng dunnia dê 
12 Yàng Jesu đơs tai mơ bol khai lah: “Añ la bơta àng dunnia dê; cau lơi jat Añ 
rơp ò lòt tòm bơta klam jơngo, mơya gơs bơta àng bơta kis dê.” 

13 Ală cau Pharisi đơs lah: “Cau Bơto lơh cơng is bơh să tòm he, gen jơnau lơh 
cơng Cau Bơto dê la ò ngan.” 

14Yàng Jesu ho lah: “Bulah Añ lơh cơng is bơh să tòm Añ, gen jơnau lơh cơng Añ 
jê la song ngan; bơh Añ git Añ neh tus bơh lơi mơ lòt tiah lơi, mơya bol mê ò git 
Añ tus bơh lơi hala lòt tiah lơi. 

15Bol mê cahrña jat poac să, Añ ò cahrña dô nă cau lơi ò. 

16Dilah Añ cahrña, gen bơta cahrña Añ jê la song ngan; bơh ò di mìng dô nă Añ, 
mơya Añ mơ Bèp la Bơtau neh sồr Añ lòt tus cahrña bal. 

17 Tòm bơta boh lam bol mê dê kung neh cih lah jơnau lơh cơng bàr nă cau dê 
la song ngan. 

18Añ lơh cơng is bơh să tòm Añ, mơ Bèp la Bơtau neh sồr Añ lòt tus kung lơh 
cơng Añ in sơl.” 

19Behơ̆ bol khai lùp Kơnràñ lah: “Ntềng đah Bèp Cau Bơto dê taih?” Yàng Jesu 
ho lah: “Bol mê ò git Añ, mơ kung ò git Bèp Añ sơl. Dilah bol mê git Añ, gen kung 
git Bèp Añ tai sơl.” 

20Yàng Jesu đơs ală jơnau hơ̆ tòm tŭ ơm bơto sồr tòm hìu duh khoai, tiah gơs 
thùng ơn jền, mơya ò gơs cau lơi kup Kơnràñ bơh jơ Kơnràñ òhềt tus. 

21Kơnràñ đơs tai mơ bol khai lah: “Añ lòt, bol mê rơp jòi Añ, mơ bol mê rơp 
chơt tòm tồi glài bol mê dê. Tiah Añ lòt, bol mê ò rgơi lòt tus.” 

22Ală cau Juda đơs lah: “Khai neh đơs: ‘Tiah Añ lòt bol mê ò rgơi lòt tus, behơ̆ 
khai rơp tơnchơt is să khai dê ơ’?” 

23Yàng Jesu ho lah: “Bol mê lik bơh hơđơm, ai Añ bơh hơđang. Bol mê lik bơh 
dunnia do, ai Añ ò di lik bơh dunnia do. 

24Gen tàng, Añ neh đơs mơ bol mê lah bol mê rơp chơt tòm tồi glài bol mê dê; 
bơh dilah bol mê ò dòn Añ la Bơtau neh gơs mơ gam gơs, gen bol mê rơp chơt 
tòm tồi glài he dê.” 

25Bol khai lùp Kơnràñ lah: “Cau Bơto la ñcau taih?” Yàng Jesu ho lah: “Be jơnau 
Añ neh đơs mơ bol mê bơh sơnròp. 

26Añ gơs oă bơta đơs mơ cahrña bol mê; mơya Bơtau neh sồr Añ lòt tus la Bơtau 
song ngan, mơ Añ yal wơl dunnia in ală bơta Añ kơno bơh Kơnràñ.” 

27Bol khai ò git wă lah Kơnràñ đơs bơh Bèp bol khai in. 

28Behơ̆ Yàng Jesu đơs lah: “Tòm tŭ bol mê yồng Kòn Mơnus hơđang, tŭ hơ̆ bol 
mê rơp git Añ la Bơtau neh gơs mơ gam gơs, mơ git Añ ò lơh is bơta lơi, mơya 
Añ mìng yal wơl ală bơta Bèp neh bơto Añ. 

29Bơtau neh sồr Añ lòt tus gam ơm sùm sùm mơ Añ, ò lòi Añ ơm is; tài bơh Añ 
lơh ală bơta niam nùs Kơnràñ sùm.” 

30Tòm tŭ Kơnràñ đơs ală bơta hơ̆, gen gơs oă cau dòn Kơnràñ. 

31Behơ̆ Yàng Jesu đơs mơ ală cau Juda neh dòn Kơnràñ lah: “Dilah bol mê ơm 
sùm tòm jơnau Añ, gen bol mê ngan la cau bơtê Añ jê; 

32Bol mê rơp git jơnau song, mơ jơnau song rơp hồ toh bol mê.” 

33 Bol khai ho lah: “Bol hi la jơi bơtiàn Abraham dê, òhềt tŭ lơi lơh dĭ cau lơi in. 
Behơ̆ ñchi bơh tài Cau Bơto đơs lah: ‘Bol mê rơp geh hồ toh, taih’?” 

34Yàng Jesu ho lah: “Di ngan, Añ đơs ngan mơ bol mê, cau lơi tìs glài la lơh dĭ 
gơna tồi glài in. 

35Dĭ gơna ò ơm sùm tòm hìu nhă, ai kòn gen kư̆ ơm sùm. 

36Behơ̆, dilah Kòn hồ toh bol mê, gen bol mê rơp geh khat gơboh ngan. 

37Añ git lah bol mê la jơi bơtiàn Abraham dê, mơya bol mê jòi nàng tơnchơt Añ, 
tài bơh jơnau Añ jê ò gơs tiah tòm bol mê. 

38Añ đơs bơta Añ neh gŏ bơh di Bèp Añ, ai bol mê lơh bơta bol mê neh kơno 
bơh di bèp bol mê dê.” 

39Bol khai ho lah: “Bèp bol hi dê la Abraham.” Yàng Jesu đơs lah: “Dilah bol mê 
la kòn sau Abraham dê, gen rơp lơh ală broă Abraham dê sơl. 

40Mơya tŭ do bol mê jòi nàng tơnchơt Añ, la cau neh yal bol mê in jơnau song 
neh kơno bơh Yàng Tom Trồ; Abraham ò gơs tŭ lơi lơh bơta hơ̆! 

41Bol mê lơh broă bèp bol mê dê.” Bol khai đơs lah: “Bol hi ò di la kòn tir; bol hi 
gơs mìng dô nă Bèp la Yàng Tom Trồ.” 

42Yàng Jesu đơs lah: “Dilah Yàng Tom Trồ la Bèp bol mê gen bol mê rơp kòñ 
gơboh di Añ, tài bơh Añ lik bơh Yàng Tom Trồ mơ bơh Kơnràñ mơ tus; bơh Añ 
ò di tus is Añ jê ò, mơya să tòm Kơnràñ neh sồr Añ lòt tus. 

43Ñchi bơh tài bol mê ò rgơi git wă bơta Añ đơs taih? Tài bơh bol mê ò rgơi dòp 
jơnau Añ jê. 

44Bol mê lik bơh bèp bol mê dê la cà ràk, mơ kòñ lơh jat bơta hàm kòñ is bèp 
bol mê dê. Bơh sơnròp gơ neh la cau tơnchơt cau, ò ntào tòm jơnau song, bơh 
ò gơs jơnau song tòm gơ ò. Tŭ lơi gơ đơs blac, gen đơs jat nùs is gơ dê, tài bơh 
gơ la cau đơs blac mơ la bèp bơta đơs blac dê. 

45Mơya tài bơh Añ đơs jơnau song, gen tàng bol mê ò dòn Añ. 

46Gơs cau tòm bol mê rgơi kup glài Añ taih? Dilah Añ đơs jơnau song, gen ñchi 
bơh tài bol mê ò dòn Añ? 

47Cau lơi lik bơh Yàng Tom Trồ, gen iat jơnau Yàng Tom Trồ. Bơh bol mê ò iat 
tài bơh bol mê ò gơrê bal mơ Yàng Tom Trồ.” 

48Ală cau Juda ho lah: “Bol hi đơs lah Cau Bơto la cau Samari mơ kòl cà lơh, hơ̆ 
la ngan.” 

49Yàng Jesu ho lah: “Añ ò kòl cà lơh, mơya Añ jòng ro Bèp Añ jê, ai bol mê gen 
sền òsơp di Añ. 

50Añ ò jòi bơta gơklŏ să tòm Añ jê, neh gơs Bơtau jòi bơta hơ̆ mơ cahrña. 

51Di ngan, Añ đơs ngan mơ bol mê, dilah cau lơi prap gàr jơnau Añ, gen rơp ò 
tŭ lơi gŏ bơta chơt ò.” 

52Ală cau Juda đơs lah: “Bol hi git loh Cau Bơto kòl cà lơh; Abraham neh chơt, 
ală cau gơnoar hwơr kung behơ̆ sơl, mơ Cau Bơto đơs lah: ‘Dilah cau lơi prap 
gàr jơnau Añ, gen rơp ò tŭ lơi git làm bơta chơt!’ 

53Ngan sơl Cau Bơto dờng rlau mơ Abraham, ồng pàng bol hi dê, la cau neh 
chơt ơ? Ală cau gơnoar hwơr kung neh chơt! Cau Bơto sơnđan is să he la ñcau 
taih?” 

54Yàng Jesu ho lah: “Dilah Añ lơh gơklŏ is Añ in, gen bơta gơklŏ Añ jê la ò gơlik 
lơ̆; să tòm Bèp lơh gơklŏ Añ in, Kơnràñ la Bơtau bol mê sơnđan la Yàng Tom 
Trồ bol mê dê. 

55Bol mê ò git Kơnràñ, mơya Añ git Kơnràñ. Dilah Añ đơs Añ ò git Kơnràñ, gen 
Añ kung la cau đơs blac be bol mê sơl; mơya Añ git Kơnràñ ngan, mơ prap gàr 
jơnau Kơnràñ dê. 

56Bèp bol mê la Abraham hòn chò kơp kòñ geh gŏ ngai Añ jê; khai neh gŏ mơ 
hòn chò.” 

57Ală cau Juda đơs lah: “Cau Bơto òhềt tơl pram jơt nam mơ neh gŏ Abraham 
ơ?” 

58Yàng Jesu đơs lah: “Di ngan, Añ đơs ngan mơ bol mê, lài mơ tŭ gơs Abraham, 
Añ neh gơs mơ gam gơs sùm sùm.” 

59Gen bol khai dòñ lŭ nàng cơm di Kơnràñ, mơya Yàng Jesu dô pleh mơ lik 
bơh hìu duh khoai. 

Jang 9 

Yàng Jesu sơmbòi cau jơngo. Bơta kơldang nùs ală cau Pharisi dê 
1Tòm tŭ lòt gùng, Yàng Jesu gŏ dô nă cau jơngo bơh tòm tŭ pa deh. 

2Ală cau bơtê lùp Kơnràñ lah: “Ơ Rabi, ñcau neh tìs glài, cau do hala mè bèp 
khai, gen tàng bơh tŭ pa deh khai neh jơngo behơ̆ taih?” 

3Yàng Jesu ho lah: “Hơ̆ ò di tài bơh cau do hala mè bèp khai neh tìs glài ò, mơya 
nàng ală broă Yàng Tom Trồ dê geh yal tơlik tòm khai. 

4Tòm tŭ gam trồ ngai, bol he pal lơh ală broă Bơtau neh sồr Añ lòt tus, mang tus 
gen ò gơs cau lơi rgơi lơh broă ò. 

5 Tòm tŭ Añ gam ơm tòm dunnia, Añ la bơta àng dunnia dê.” 

6Đơs rau, Kơnràñ choh tòm ù, ai dà diau bơcă gơs bŏ, bong di mat cau jơngo, 

7mơ sồr khai lah: “Lòt tĕ mơ rào tòm tơnau Silôe,” (Jơnau do gơtha la “Geh sồr 
lòt.” Behơ̆, khai lòt rào mơ rê wơl gen geh gŏ.) 

8Ală cau ơm rềp mơ ală cau lài òr neh gŏ khai kanadàn, đơs lah: “Do ò di la cau 
neh nggui kanadàn ò ơ?” 

9Cau ƀà đơs lah: “Ngan la khai;” cau ƀà tai đơs lah: “Ò di, mơya dô nă cau ndai 
bơsùt be khai gơ dê.” Ai cau jơngo đơs lah: “Să tòm añ do.” 

10Bol khai lùp cau jơngo lah: “Behơ̆ gen, mbe mat mê geh gơ pò wơl taih?” 

11Khai ho lah: “Dô nă cau sơnđan la Jesu neh bơcă bŏ, bong di mat añ, mơ sồr 
añ lòt tĕ hơ tơnau Silôe mơ rào. Behơ̆ añ neh lòt, rào mơ geh àng mat.” 

12Bol khai lùp lah: “Ntềng đah cau hơ̆ taih?” Khai ho lah: “Añ ò git.” 

13Bol khai lam cau lài neh jơngo tus hơ ală cau Pharisi. 

14Hơ̆ la tòm ngai Saƀat Yàng Jesu neh bơcă bŏ mơ pò mat cau jơngo in. 

15Ală cau Pharisi lùp tai khai mbe lơh gơs àng mat. Khai đơs lah: “Cau hơ̆ bong 
bŏ di mat añ, añ rào gen gơs gŏ.” 

16Gơs cau ƀà tòm mpồl cau Pharisi đơs lah: “Cau hơ̆ ò di tus bơh Yàng Tom Trồ, 
bơh khai ò prap gàr ngai Saƀat.” Cau ndai đơs lah: “Dô nă cau glài mbe rgơi lơh 
ală tềl krơi behơ̆ taih?” Mơ digùl bol khai gơs bơta cah mpồl. 

17Tài behơ̆, bol khai lùp cau jơngo tai lah: “Ai mê, mê đơs mbe lơi bơh cau neh 
lơh mê in àng mat taih?” Khai đơs lah: “Hơ̆ la dô nă cau gơnoar hwơr.” 

18Bulah behơ̆ cau Juda ò dòn lah cau hơ̆ lài neh jơngo mơ tŭ do gơs àng mat, jơl 
tus di tŭ bol khai hòi mè bèp khai tus, 

19mơ lùp lah: “Do ngan la kòn klau bol mê dê mơ bol mê đơs lah khai neh jơngo 
bơh tòm tŭ deh sơl? Behơ̆ mbe tŭ do khai gơs àng mat taih?” 

20Mè bèp khai ho lah: “Bol hi git khai la kòn klau bol hi dê mơ khai neh jơngo 
bơh tòm tŭ deh; 

21mơya tŭ do lơh mbe lơi khai gơs àng mat gen bol hi ò git. Bol hi kung ò git 
ñcau neh pò mat khai in. Lùp tĕ khai, khai neh tơl sơnam rau; să tòm khai rơp 
yal.” 

22Mè bèp cau jơngo đơs behơ̆ tài bơh rngòt di cau Juda: bơh cau Juda neh ho lah 
cau lơi yal tơlik Yàng Jesu la Bơtau Krist, gen pal kong bơtrơh tơlik bơh di hìu 
jơnum. 

23Tài bơh hơ̆ tàng mè bèp cau jơngo đơs lah: “Khai neh tơl sơnam rau, lùp tĕ 
khai.” 

24Dô dơ̆ tai, ală cau Pharisi hòi wơl cau lài neh jơngo mơ đơs lah: “Jòng ro tĕ 
Yàng Tom Trồ, bol he git cau hơ̆ la cau gơs glài.” 

25Khai ho lah: “Añ ò git cau hơ̆ la cau glài hala ò; mơya añ mìng git dô bơta, hơ̆ 
la añ neh jơngo mơ tŭ do añ gơs gŏ.” 

26Bol khai lùp tai lah: “Ñchi bơta khai neh lơh mê in taih? Mbe khai neh pò mat 
mê in taih?” 

27Khai ho lah: “Añ neh đơs mơ ală ồng rau, mơ ală ồng ò iat añ. Ñchi bơh tài ală 
ồng kòñ kơno tai taih? Ngan sơl, ală ồng kung kòñ lơh gơs cau bơtê khai dê ơ?” 

28Gen bol hơ̆ lah sơrpah khai mơ đơs lah: “Mê la cau bơtê ồng hơ̆ dê, ai bol hi la 
cau bơtê Môise dê. 

29Bol hi git Yàng Tom Trồ neh đơs mơ Môise, ai cau do gen bol hi ò git bơh lơi 
mơ tus.” 

30Cau jơngo ho lah: “Hĕ, krơi ngan! Cau neh pò mat añ in, mơ ală ồng ò git khai 
bơh lơi mơ tus! 

31Bol he git lah Yàng Tom Trồ ò dòp jơnau cau glài dê, mơya dilah cau lơi duh 
rngòt di Kơnràñ mơ lơh jat nùs kòñ Kơnràñ dê, gen Kơnràñ iat jơnau khai dê. 

32Bơh rài yau tus rài do òhềt tŭ lơi kơno đơs gơs cau lơi pò mat cau jơngo bơh 
tŭ pa deh. 

33Dilah cau do ò tus bơh Yàng Tom Trồ, gen ò rgơi lơh bơta lơi ò.” 

34Bol khai ho lah: “Jơh să jan mê deh tòm tồi glài, mơ kòñ bơto bol hi ơ?” Gen 
bol khai bơtrơh tơlik khai di tiah. 

35Yàng Jesu kơno bol hơ̆ neh bơtrơh tơlik khai, gen tàng tŭ tìp khai Kơnràñ lùp 
lah: “Mê dòn Kòn Yàng Tom Trồ sơl?” 

36Khai ho lah: “Ơ Yàng, cau hơ̆ la ñcau, tồ añ in dòn khai, taih?” 

37Yàng Jesu ho lah: “Mê neh gŏ khai, mơ hơ̆ la cau ơm đơs mơ mê do.” 

38Khai ho lah: “Ơ Yàng, añ dòn; gen khai cùn khoai Kơnràñ.” 

39Yàng Jesu đơs lah: “Añ neh lòt tus tòm dunnia do nàng cahrña, lơh cau jơngo 
in gơs gŏ; ai cau gŏ, gen gơlik jơngo.” 

40Ală cau Pharisi ơm rềp tềng hơ̆ kơno ală jơnau hơ̆, gen đơs mơ Kơnràñ lah: 
“Bol hi kung la cau jơngo sơl ơ?” 

41Yàng Jesu ho lah: “Dilah bol mê la cau jơngo, gen ò gơs tồi glài ò; mơya tài 
bơh bol mê đơs: ‘Bol hi gŏ,’ gen tàng tồi glài bol mê dê gam wơl.” 

Jang 10 



1843 

 

 
Sră Goh 

© 2018, United Bible Societies. 
  

 

 

Cau ê belàt lơbơn niam 
1“Ngan, Añ đơs ngan mơ bol mê, cau lơi ò bơh mpồng mơ mut tòm wàng belàt, 
mơya hào mut bơh gùng ndai, cau hơ̆ la cau ntung, cau kơñau. 

2Mơya cau lơi mut bơh mpồng, hơ̆ la cau ê belàt. 

3Cau kơp mpồng pò khai in, belàt kơno jơnau đơs cau ê dê; cau ê hòi sơnđan 
belàt khai dê mơ lam gơlik hơ tiah. 

4Tŭ neh tơlik jơh ală belàt khai dê, cau ê lòt lài; belàt jat bơh tơnơ̆, bơh belàt 
mòng di jơnau đơs khai dê. 

5Belàt ò jat cau crih mat, mơya gơ dô bơh di khai, tài bơh belàt ò mòng di jơnau 
đơs cau crih mat dê.” 

6Yàng Jesu yal pơnyơu hơ̆ bol khai in, mơya bol khai ò git wă ñchi jơnau Kơnràñ 
kòñ đơs. 

7Behơ̆, Yàng Jesu đơs tai lah: “Ngan, Añ đơs ngan mơ bol mê, Añ la mpồng belàt 
dê. 

8Jơh ală cau neh lòt tus lài mơ Añ hơ̆ la ală cau ntung, cau kơñau, mơya belàt ò 
iat bol khai. 

9Añ la mpồng: Dilah cau lơi bơh Añ mơ mut, gen rơp geh dong klàs. Bol khai 
rơp mut lik mơ bàn ƀlàng ñhơt. 

10Cau kơñau mìng tus nàng kơñau, hàl mơ tơnroh; ai Añ neh tus tồ belàt in geh 
bơta kis mơ bơta kis tơngkah tơngkañ. 

11Añ la cau ê niam. Cau ê niam bơh mpồl belàt mơ phi bơta kis he. 

12Cau ê ơpah ò di la cau ê; belàt ò bal mơ khai, gen tàng tŭ gŏ so rhau tus, gen 
khai sang belàt mơ dô. So rhau kap belàt mơ lơh gơprah gơpring jơh. 

13Tài bơh khai la cau ê ơpah, gen tàng ò kơlôi bơh belàt dô êt lơi. 

14Añ la cau ê lơbơn niam. Añ git belàt Añ jê mơ belàt Añ git Añ, 

15 kung be Bèp git Añ mơ Añ git Bèp behơ̆ sơl. Añ bơh mpồl belàt mơ phi bơta 
kis Añ. 

16Añ gam gơs ală belàt ndai ò bal mơ wàng do; Añ pal lam gơrê sơl, belàt hơ̆ rơp 
kơno jơnau đơs Añ jê, mơ rơp gơs mìng dô mpồl mơ dô nă cau ê lơm. 

17Tài behơ̆ tàng Bèp kòñ gơboh dê Añ, la bơh Añ phi bơta kis Añ nàng geh dòp 
wơl. 

18Ò gơs cau lơi tă bơta kis Añ, mơya Añ phi is Añ jê; Añ gơs gơnoar phi bơta kis 
mơ gơs gơnoar ai wơl; Añ neh dòp jơnau sồr hơ̆ bơh di Bèp Añ.” 

19Tài bơh ală jơnau hơ̆, ală cau Juda gơs bơta cah mpồl tai. 

20Oă cau tòm bol khai đơs lah: “Khai kòl cà lơh mơ sơnrang; ñchi bol mê gam 
iat khai taih?” 

21Cau ƀà đơs lah: “Hơ̆ ò di la jơnau đơs dô nă cau kòl cà lơh ò. Mbe cà rgơi pò 
mat cau jơngo in tiah?” 

Yàng Jesu kòl pơndang sang 
22Tŭ hơ̆ la kơnhai noat mrềt, tòm ƀòn dờng Jerusalem gơs bơta pơjum ơn Hìu 
Duh Khoai. 

23Yàng Jesu lòt tòm tiah gơrê bal mơ hìu duh khoai, hơđơm ƀlàng rơng Salômôn 
dê. 

24Gen ală cau Juda gơrwàng gùt dar Kơnràñ mơ lùp lah: “Cau Bơto lòi bol hi pal 
kơp gơn jơl tus tŭ lơi taih? Dilah Cau Bơto la Bơtau Krist, gen đơs tĕ loh làng 
bol hi in.” 

25Yàng Jesu ho lah: “Añ neh yal bol mê in, mơya bol mê ò dòn; ală broă Añ neh 
lơh tòm sơnđan Bèp Añ lơh cơng Añ in lơm. 

26Mơya bol mê ò dòn, tài bơh bol mê ò di la belàt Añ jê. 

27Belàt Añ kơno jơnau Añ, Añ git bol gơ mơ bol gơ jat Añ. 

28Añ ai bol gơ in bơta kis gam sùm sùm; bol gơ ò gơs tŭ lơi roh rui ò mơ ò gơs 
cau lơi kơñau bol gơ bơh tê Añ. 

29Bèp Añ, la Bơtau dờng rlau jơh neh ai ală belàt hơ̆ Añ in mơ ò gơs cau lơi rgơi 
kơñau bol gơ bơh di tê Bèp. 

30Añ mơ Bèp la dùl.” 

Ală cau Juda kòñ cơm lŭ di Yàng Jesu 
31Ală cau Juda dòñ tai lŭ nàng cơm di Kơnràñ. 

32Yàng Jesu đơs mơ bol khai lah: “Añ neh ràng tơlik bol mê in oă broă niam bơh 
di Bèp; behơ̆, bơh broă lơi ală bol mê cơm lŭ di Añ taih?” 

33 Ală cau Juda ho lah: “Bol hi ò cơm lŭ di ồng tài bơh broă niam, mơya bơh 
jơnau đơs tràl sơrbil; ồng la kòn mơnus mơ bơtào is să he la Yàng Tom Trồ.” 

34 Yàng Jesu ho lah: “Ò di tòm bơta boh lam bol mê dê gơs cih lah: ‘Añ neh đơs: 
Ală bol mê la yàng,’ ò ơ? 

35Dilah bơta boh lam sơnđan ală cau dòp geh jơnau Yàng Tom Trồ dê la yàng, 
(mơ jơnau Sră Goh ò rgơi sang lòi ò), 

36gen Añ do, la Bơtau Bèp neh ơn is sàng goh mơ sồr lòt tus tòm dunnia, ñchi 
bơh tài bol mê đơs Añ đơs tràl sơrbil tòm tŭ Añ đơs lah: ‘Añ la Kòn Yàng Tom 
Trồ,’ dê taih? 

37Dilah Añ ò lơh ală broă Bèp Añ jê, gen bol mê bañ dòn Añ; 

38Ai dilah Añ lơh ală broă hơ̆, gen bulah bol mê ò dòn Añ, dòn tĕ ală broă Añ jê, 
nàng bol mê in rgơi git mơ wă lah Bèp ơm tòm Añ mơ Añ ơm tòm Bèp.” 

Yàng Jesu tiă đah ne hiòng Jordan 
39Bol khai jòi tai bơta nàng kup Kơnràñ, mơya Kơnràñ pleh klàs bơh di tê bol 
khai. 

40 Yàng Jesu tiă wơl đah mattơngai lik hiòng Jordan, tus di tiah Jang neh lơh 
ƀaptem dơ̆ sơnròp, mơ ơm wơl tềng hơ̆. 

41Gơs oă cau lòt tus hơ Kơnràñ mơ đơs lah: “Jang ò lơh dô nơm tềl krơi lơi ò, 
mơya ală bơta Jang neh đơs bơh cau do la song ngan.” 

42Mơ tềng hơ̆ gơs oă cau dòn Kơnràñ. 

Jang 11 

Bơta kis wơl Lasarơ dê 
1 Gơs dô nă cau kòp jê sơnđan la Lasarơ, ơm tòm Bethani la ƀòn Mari dê, mơ bi 
ùr khai la Mathe. 

2 Mari do la cau neh bong mơñà ƀô bơlhu Yàng in, mơ ai sŏ khai jùt jơng Kơnràñ; 
bi khai la Lasarơ bic kòp. 

3Behơ̆, bàr nă oh mi khai sồr cau lòt tus đơs mơ Yàng Jesu lah: “Ơ Yàng, cau 
Yàng kòñ gơboh gam bic kòp.” 

4Mơya tòm tŭ Yàng Jesu kơno jơnau hơ̆ gen đơs lah: “Bơta kòp jê do ò gơs chơt 
ò, mơya la bơh bơta gơklŏ Yàng Tom Trồ dê, tồ bơh bơta hơ̆ mơ Kòn Yàng Tom 
Trồ in geh gơklŏ.” 

5Yàng Jesu kòñ gơboh di Mathe, bal mơ oh khai mơ Lasarơ. 

6Bulah tòm tŭ kơno Lasarơ kòp, gen Kơnràñ ơm wơl bàr ngai tai tòm tiah 
Kơnràñ ơm. 

7Lồc behơ̆, Kơnràñ đơs mơ ală cau bơtê lah: “Bol he rê wơl lă hơ kơnhwàl Jude.” 

8Ală cau bơtê đơs lah: “Ơ Rabi, cau Juda jòi nàng cơm lŭ dê Cau Bơto, mơ tŭ do 
ñchi bơh tài Cau Bơto kòñ rê wơl tềng hơ̆ taih?” 

9Yàng Jesu ho lah: “Tòm trồ ngai ò di gơs jơt bàr jơ ò ơ? Dilah cau lơi lòt tòm trồ 
ngai, gen ò gơtup jơng tài bơh gŏ bơta àng dunnia do. 

10Mơya dilah cau lơi lòt tòm trồ mang, gen gơtup jơng, tài bơh ò gơs bơta àng.” 

11Tơnơ̆ mơ tŭ đơs bơta hơ̆ rau, Yàng Jesu đơs tai lah: “Lasarơ, bơyô bol he dê, 
neh bic rau, mơya Añ lòt nàng pơrlai khai.” 

12Ală cau bơtê đơs lah: “Ơ Yàng, dilah khai bic, ngan rơp geh bòi.” 

13Yàng Jesu đơs bơh bơta chơt Lasarơ dê, mơya ală cau bơtê tồnlah Kơnràñ đơs 
bơh bơta lơhă bic òs. 

14Tài behơ̆ Yàng Jesu đơs loh làng mơ bol khai lah: “Lasarơ neh chơt rau. 

15Mơya tài bơh bol mê, Añ hòn chò bơh ò gơs Añ tềng hơ̆, nàng bol mê in dòn; 
Tŭ do bol he lòt lă tus hơ khai.” 

16Bơh hơ̆ Thôma, sơnđan la Didim, đơs mơ ală cau bơtê ndai lah: “Bol he lòt lă 
tus tềng hơ̆ chơt bal mơ Kơnràñ!” 

17Tòm tŭ neh tus, Yàng Jesu gŏ Lasarơ neh geh tơp tòm bơtô poan ngai rau. 

18Ƀòn Bethani rềp mơ Jerusalem pơgap pe kơsồ. 

19Gen tàng oă cau Juda tus pơndòm pơniang Mathe mơ Mari bơh bi bol khai dê. 

20Tòm tŭ Mathe kơno Yàng Jesu tus, gen lòt rò Kơnràñ; mơya Mari kư̆ ơm nggui 
tòm hìu. 

21Mathe đơs mơ Yàng Jesu lah: “Ơ Yàng, dilah gơs Yàng tềng do, gen bi añ ò 
chơt; 

22mơya añ git bulah bơta lơi Cau Bơto dan mơ Yàng Tom Trồ, gen Yàng Tom 
Trồ rơp ai Cau Bơto in.” 

23Yàng Jesu đơs lah: “Bi ai dê rơp kis wơl.” 

24Mathe đơs lah: “Añ git lah bi añ rơp kis wơl tòm bơta kis wơl tòm ngai lồi dut.” 

25Yàng Jesu đơs lah: “Añ la bơta kis wơl mơ bơta kis; cau lơi dòn Añ gen rơp kis, 
bulah neh chơt rau. 

26Ai cau lơi kis mơ dòn Añ gen rơp ò tŭ lơi chơt ò. Ai dòn bơta hơ̆ sơl?” 

27Mathe ho lah: “Ơi, ơ Yàng, añ dòn lah Yàng la Bơtau Krist, Kòn Yàng Tom Trồ, 
Bơtau pal tus tòm dunnia.” 

28Đơs sir rau, Mathe rê hòi oh ùr khai la Mari mơ đơs òm lah: “Cau Bơto neh ơm 
tềng do rau mơ hòi ai.” 

29Tòm tŭ kơno jơnau hơ̆, Mari sơrbac sơrbang ntào lòt tus hơ Kơnràñ. 

30Tŭ hơ̆, Yàng Jesu òhềt mut tòm ƀòn, mơya gam ntào di tiah Mathe neh lòt rò 
Kơnràñ. 

31Tòm tŭ ală cau Juda gam ơm tòm hìu bal mơ Mari nàng pơndòm pơniang khai, 
gŏ khai ntào sơrbac sơrbang lik lòt, gen lòt jat, bơh kơlôi lah: Khai lòt tus hơ 
bơtô nàng ñìm. 

32Tòm tŭ tus di tiah Yàng Jesu mơ gŏ Kơnràñ, gen Mari tơmbic să di jơng 
Kơnràñ mơ đơs lah: “Ơ Yàng, dilah gơs Yàng tềng do, gen bi añ ò chơt.” 

33Yàng Jesu gŏ Mari ñìm, mơ ală cau Juda lòt bal mơ khai kung ñìm sơl, gen tòm 
nùs jê sồt mơ rngoh rngac, 

34mơ lùp lah: “Ntềng đah bol ai neh tơp khai taih?” Bol khai ho lah: “Ơ Yàng, dan 
tus sền tĕ.” 

35Yàng Jesu ñìm. 

36Tài behơ̆ ală cau Juda đơs lah: “Sền ne, khai kòñ gơboh di cau hơ̆ ò git lơh!” 

37Mơya cau ƀà tòm bol khai đơs lah: “Khai neh pò mat cau jơngo, mơ ò rgơi lơh 
cau do in klàs chơt ò ơ?” 

38Yàng Jesu rngoh rngac tai, gen tàng lòt tus hơ bơtô ƀồc. Hơ̆ la dô nơm gồp gơs 
dô pơnai lŭ kơrdơl wơl. 

39Yàng Jesu đơs lah: “Pơrlă tĕ pơnai lŭ.” Mathe, oh ùr cau chơt dê, đơs lah: “Ơ 
Yàng, neh ƀô ồm, bơh khai bic tềng do neh poan ngai rau.” 

40Yàng Jesu đơs tai lah: “Añ ò di neh đơs mơ ai lah dilah ai dòn gen rơp gŏ bơta 
gơklŏ Yàng Tom Trồ dê ò ơ?” 

41Behơ̆, bol khai pơrlă pơnai lŭ. Yàng Jesu tơnggòr hơđang mơ đơs lah: “Ơ Bèp, 
Añ ưnngài Bèp, bơh neh dòp jơnau Añ. 

42Añ neh git Bèp dòp jơnau Añ sùm, mơya Añ đơs bơta hơ̆ tài bơh ală cau ơm 
ntào gùt dar do, tồ bol khai in dòn lah Bèp neh sồr Añ lòt tus.” 

43Đơs sir rau, Kơnràñ hòi dờng lah: “Ơ Lasarơ, lik tĕ!” 

44Cau chơt lik, tê jơng gơkơt mơ ồi pò, mơ muh mat gơgòm mơ chèo. Yàng Jesu 
đơs mơ bol khai lah: “Hồ tĕ khai in, mơ lòi khai lòt.” 

45Oă cau Juda neh tus hơ Mari mơ gŏ bơta Yàng Jesu neh lơh, gen dòn Kơnràñ. 

46Mơya gơs cau ƀà tòm bol hơ̆ lòt tus hơ cau Pharisi mơ yal ală bơta Yàng Jesu 
neh lơh. 

Kai gơrmơ̆i tòmdră mơ Yàng Jesu 
47Tài behơ̆, ală cau gơnoar lam bồ ơn phan duh khoai mơ ală cau Pharisi pơjum 
Mpồl Kwang Tơrña mơ đơs lah: “Ñchi bol he pal lơh taih? Cau do lơh oă ngan 
tềl krơi. 

48Dilah bol he kư̆ lòi khai in lơh sùm behơ̆, gen jơh tơl nă rơp dòn khai, gen cau 
Rôma rơp lòt tòmlơh pìt tiah do bal mơ lơgar bol he dê.” 

49Mơya gơs dô nă cau tòm mpồl bol khai, la Kaiphe lơh gơs cau gơnoar dờng 
lam bồ ơn phan duh khoai tòm nam hơ̆, đơs lah: “Bol mê ò git dô êt lơi! 

50Bol mê ò git wă lah chan lòi dô nă cau kong chơt ala làng bol in la niam rlau 
mơ jơh làng bol pal kong roh rui.” 

51Khai ò đơs is bơta hơ̆, mơya tài bơh khai la cau gơnoar dờng lam bồ ơn phan 
duh khoai tòm nam hơ̆, gen tàng khai đơs hwơr bơh Yàng Jesu rơp kong chơt 
bơh làng bol; 

52Ò di mìng bơh làng bol lơm ò, mơya kung nàng pơjum tơrgòm dô bă bal ală 
kòn sau Yàng Tom Trồ dê neh nrah nring. 

53Bơh ngai hơ̆, bol khai bơtào kai gơrmơ̆i nàng tơnchơt Kơnràñ. 

Kơnràñ rê wơl hơ Epraim 
54Tài behơ̆, Yàng Jesu ò lòt dô bă loh làng digùl cau Juda tai, mơya lòt tòm 
kơnhwàl rềp ƀlàng ngềt ngơt, tus tòm dô nơm ƀòn sơnđan la Epraim, mơ ơm 
wơl tềng hơ̆ bal mơ ală cau bơtê. 

55Bơta pơjum sa Lòt Gan làng bol Juda dê mòr di. Gơs oă cau bơh ală ƀòn dềt 
guh hơ ƀòn dờng Jerusalem nàng lơh sàng goh lài mơ bơta pơjum sa. 

56Bol khai jòi Yàng Jesu, mơ tòm tŭ ntào tòm hìu duh khoai bol khai đơs bal 
lah: “Mbe bol mê kơlôi taih? Khai ò tus tòm bơta pơjum sa ơ?” 

57Ai ală cau gơnoar dờng lam bồ ơn phan duh khoai mơ ală cau Pharisi ai 
gơnoar sồr lah dilah cau lơi git Yàng Jesu ơm tiah lơi, gen pal yal bol khai in 
git, nàng bol khai kup Kơnràñ. 

Jang 12 

Yàng Jesu geh bong mơñà tòm Bethani 
(Mathiơ 26:6-13; Mak 14:3-9) 

1Prau ngai lài mơ bơta pơjum sa Lòt Gan, Yàng Jesu lòt tus hơ Bethani la tiah 
Lasarơ ơm, la cau mơ Kơnràñ neh hòi kis wơl bơh bơta chơt. 

2Cau yò sào Kơnràñ in tềng hơ̆, Mathe drơng yò sào; ai Lasarơ la dô nă tòm mpồl 
nggui dô cơnòng bal mơ Kơnràñ. 

3 Mari ai dô kơr mơñà ƀô bơlhu màng ngan, bong dê jơng Yàng Jesu, mơ ai sŏ 
khai jùt jơng Kơnràñ; jơh dô brong hìu ƀô mơñà hơ̆. 

4Mơya dô nă tòm ală cau bơtê Yàng Jesu dê la Juda Iskariôt, cau tơnơ̆ rơp pơrlơ̆ 
dră di Kơnràñ, đơs lah: 

5“Ñchi bơh tài ò tac mơñà ƀô hơ̆ tồ geh pe rhiang dơnie nàng pà cau rƀah lơòi 
in taih?” 

6Khai đơs behơ̆, ò di tài bơh kơlôi bơh cau rƀah lơòi ò, mơya bơh khai la dô nă 
cau ntung kơñau, mơ prap kơldung priă, gen tàng khai òs kơñau priă mơ cau 
neh ơn tòm hơ̆. 

7Yàng Jesu đơs lah: “Lòi tĕ dò khai dê, bơh khai neh prap lòi mơñà ƀô do ngai 
tơp să Añ in. 

8 Bol mê gơs cau rƀah lơòi ơm sùm bal mơ he, mơya bol mê ò gơs Añ sùm sùm.” 

9Dô mpồl oă cau Juda git Yàng Jesu ơm tềng hơ̆, gen lòt tus, ò di mìng bơh 
Kơnràñ lơm ò, mơya kung nàng sền Lasarơ cau mơ Kơnràñ neh hòi kis wơl bơh 
bơta chơt. 

10Gen tàng ală cau gơnoar dờng lam bồ ơn phan duh khoai kung lơh nền 
tơnchơt tơn Lasarơ sơl, 

11tài bơh Lasarơ mơ gơs oă cau Juda neh sang bol khai mơ dòn Yàng Jesu. 

Yàng Jesu mut tòm Jerusalem 
(Mathiơ 21:1-11; Mak 11:1-11; Luka 19:28-40) 

12Ngai tơnơ̆, gơs dô mpồl làng bol oă ngan tus tòm bơta pơjum, tòm tŭ kơno 
Yàng Jesu rơp tus hơ ƀòn dờng Jerusalem, 

13 gen bol khai ai nha gòl, lik lòt rò Kơnràñ mơ driau dờng lah: “Hôsana! Lơngai 
Bơtau in ai sơnđan Yàng mơ tus, la Bơtau Israel dê!” 

14Yàng Jesu bàn dô nơm alàng kòn gen hào, be jơnau neh cih lah: 

15 “Ơ kòn ùr Siôn, bañ rngòt! Ne, Bơtau ai tus, hào alàng kòn!” 

16Bơh sơnròp ală cau bơtê ò git wă ală bơta hơ̆; mơya tòm tŭ Yàng Jesu neh geh 
gơklŏ, tŭ hơ̆ sồng bol khai kah wơl ală bơta hơ̆ neh geh cih bơh Kơnràñ, mơ neh 
lơh bơta hơ̆ Kơnràñ in. 

17Mpồl làng bol neh ơm mơ Yàng Jesu tòm tŭ Kơnràñ hòi Lasarơ lik bơh bơtô 
ƀồc mơ lơh khai in kis wơl bơh bơta chơt, lơh cơng bơh Kơnràñ lơm. 

18Kung bơh bơta hơ̆ tàng mpồl làng bol lòt rò Kơnràñ, la bơh bol khai neh kơno 
Kơnràñ lơh tềl krơi hơ̆. 

19Tài bơh hơ̆, ală cau Pharisi đơs bal lah: “Bol mê gŏ sơl, bol mê ò rgơi lơh dô 
bơta lơi ò. Sền tĕ, jơh dunnia lòt jat khai rau!” 

Ală cau Grek jòi Yàng Jesu 
20Tŭ hơ̆, tòm mpồl ală cau neh guh nàng duh khoai tòm bơta pơjum sa, gơs dô 
êt cau Grek. 

21Ală cau hơ̆ tus hơ Philip, la cau ơm tòm ƀòn Betsaida gơrê bal mơ kơnhwàl 
Galile mơ đơs lah: “Ơ ồng, bol hi kòñ tìp mat mơ Yàng Jesu.” 

22Philip lòt yal mơ Andre, lồc behơ̆ Andre mơ Philip lòt yal Yàng Jesu in. 

23Yàng Jesu ho lah: “Jơ Kòn Mơnus pal geh gơklŏ neh tus rau. 

24Ngan, Añ đơs ngan mơ bol mê, dilah gar kòi ò rung tòm ù mơ chơt, gen gơ 
mìng dô gơnar lơm; mơya dilah gơ chơt, gen gơlik gơs oă plai. 

25 Cau lơi kòñ gơboh bơta kis he gen rơp roh; ai cau lơi gơjrañ kơuềng bơta kis 
he tòm rài do, gen rơp geh prap wơl bơta kis gam sùm sùm in. 

26Dilah cau lơi duh broă Añ, gen pal jat Añ, mơ Añ ơm tiah lơi gen cau duh broă 
Añ kung rơp ơm tềng hơ̆ sơl. Dilah cau lơi duh broă Añ, gen Bèp Añ rơp sền khai 
màng ryŭ.” 

Yàng Jesu yal lài bơh bơta chơt Kơnràñ dê 
27“Tŭ do hwềng soàn Añ moat jrùng. Ñchi Añ rơp đơs taih? ‘Ơ Bèp, dan dong Añ 
klàs bơh di jơ do.’ Mơya kung bơh jơ do tàng Añ neh lòt tus. 

28Ơ Bèp, dan lơh tĕ gơklŏ sơnđan Bèp.” Tŭ hơ̆ gơs jơnau bơh đang trồ đơs lah: 
“Añ neh lơh gơklŏ sơnđan rau, mơ Añ rơp lơh gơklŏ tai.” 

29Mpồl làng bol ntào tềng hơ̆ kơno jơnau hơ̆, gen đơs lah: “Hơ̆ la ntơr.” Cau ƀà 
đơs lah: “Hơ̆ la dô nă cau gơnrơh tòmbơhbơr mơ Kơnràñ.” 

30Yàng Jesu đơs lah: “Ò di tài bơh Añ mơ ntas jơnau đơs hơ̆, mơya tài bơh bol 
mê. 

31Tŭ do la tŭ dunnia kòl cahrña, mơ cau at bồ dunnia do rơp kong bơtrơh tơlik. 

32Ai Añ, tòm tŭ Añ geh yồng hơđang bơh di ù, Añ rơp hwài tơl nă cau tus hơ Añ.” 

33Kơnràñ đơs behơ̆, nàng sơnio bơh Kơnràñ rơp kong chơt be lơi. 

34 Mpồl làng bol đơs lah: “Bol hi neh kơno bơta boh lam đơs Bơtau Krist gam 
gơs sùm sùm, behơ̆ ñchi bơh tài ồng đơs lah Kòn Mơnus pal kong yồng hơđang 
taih? Kòn Mơnus hơ̆ la ñcau taih?” 

35Yàng Jesu ho lah: “Bơta àng gam ơm digùl bol mê dô êt jŏ tai. Lòt tĕ tòm tŭ bol 
mê gam gơs bơta àng, rngòt bơta klam jơngo nisơna jơm gòm bol mê mòn; Cau 
lơi lòt tòm bơta klam jơngo gen ò git he lòt tiah lơi. 

36Tòm tŭ bol mê gam gơs bơta àng, gen dòn tĕ bơta àng, tồ gơlik gơs kòn sau 
bơta àng dê.” Neh sir đơs behơ̆, Yàng Jesu lòt mơ dô pleh bơh di bol khai. 

Bơta ò dòn làng bol Juda dê 
37Bulah Kơnràñ neh lơh oă ngan tềl krơi di đap bol khai, mơya bol khai kung ò 
dòn Kơnràñ, 

38 nàng gơlik di ngan be jơnau cau gơnoar hwơr Esai neh đơs lah: “Ơ Yàng, ñcau 
neh dòn jơnau bol hi bơto yal, mơ tơwòr tê Yàng neh geh yal tơlik ñcau in taih?” 

39Bơh bơta hơ̆ bol khai ò rgơi dòn, tài bơh Esai neh đơs tai lah: 

40 “Yàng neh lơh mat bol khai jơngo, nùs bol khai kră kơldang, Rngòt mat bol 
khai sền gŏ, nùs bol khai git wă, Mơ gơjrañ sang glài, Nàng Añ sơmbòi bol khai 
in.” 

41Esai đơs ală bơta hơ̆, bơh neh gŏ bơta gơklŏ Kơnràñ dê mơ đơs bơh Kơnràñ. 

42Bulah behơ̆, tòm ală cau kwang gơs oă cau dòn Kơnràñ; mơya tài bơh ală cau 
Pharisi gen tàng bol khai ò khin yal tơlik Kơnràñ, rngòt kòl bơtrơh tơlik bơh 
hìu jum, 

43bơh bol khai hàm kòñ bơta gơklŏ kòn mơnus dê rlau mơ bơta gơklŏ Yàng 
Tom Trồ dê. 

44Yàng Jesu đơs dờng lah: “Cau lơi dòn Añ ò di mìng dòn Añ lơm, mơya dòn 
Bơtau neh sồr Añ lòt tus. 

45Ai cau lơi gŏ Añ, hơ̆ la gŏ Bơtau neh sồr Añ lòt tus. 

46Añ la bơta àng neh tus tòm dunnia, nàng cau lơi dòn Añ gen ò gam ơm tòm 
klam jơngo. 

47Dilah cau lơi kơno jơnau Añ mơ ò prap gàr, gen ò di Añ cahrña cau hơ̆; bơh 
Añ tus ò di nàng cahrña dunnia, mơya nàng dong tơwài dunnia. 

48Cau lơi sang Añ mơ ò dòp rò jơnau Añ, gen neh gơs kwang cahrña; jơnau Añ 
neh đơs rơp cahrña bol khai tòm ngai lồi dut. 

49Añ ò đơs jat nùs is Añ jê, mơya să tòm Bèp la Bơtau neh sồr Añ lòt tus, sồr 
Añ pal đơs bơta lơi, mơ yal tơlik bơta lơi. 

50Añ git lah gơnoar sồr Kơnràñ dê la bơta kis gam sùm sùm. Behơ̆, ală jơnau 
Añ đơs, gen Añ đơs tòm toh be Bèp neh nting sồr.” 

Jang 13 

Bơta tòmbơhbơr lồi dut Yàng Jesu dê bal mơ ală cau bơtê jơnau hòi dan ala Yàng Jesu dê 
(13:1 – 17:26) 

Yàng Jesu rào jơng ală cau bơtê in 
1Lài mơ bơta pơjum sa Lòt Gan, Yàng Jesu git jơ Kơnràñ pal sang dunnia do 
nàng rê wơl hơ Bèp neh tus rau; Kơnràñ neh kòñ gơboh di cau gơrê bal mơ 
Kơnràñ tòm dunnia, gen kư̆ kòñ gơboh jơl tus di lồi dut. 

2Tòm tŭ sào mho, cà ràk neh ơn bơta pơrlơ̆ dră di Kơnràñ tòm nùs Juda Iskariôt, 
kòn Simôn dê. 

3Yàng Jesu git lah Bèp neh jào jơh ală bơta tòm tê Kơnràñ, mơ Kơnràñ bơh Yàng 
Tom Trồ mơ tus, kung rơp rê wơl hơ Yàng Tom Trồ, 

4gen Kơnràñ ntào bơh cơnòng sào, hồ ào, ai chèo pùt di but he. 

5Chòp Kơnràñ tuh dà tòm thao bàk, mơ sơntòm rào jơng ală cau bơtê in, mơ ai 
chèo Kơnràñ neh pùt di but nàng jùt jơng bol khai in. 

6Kơnràñ lòt tus hơ Simôn Pier, gen khai đơs lah: “Ơ Yàng, Kơnràñ rào jơng añ 
in ơ?” 

7Yàng Jesu ho lah: “Bơta Añ lơh tŭ do mê ò git wă, mơya tơnơ̆ wơl mê rơp git 
wă.” 

8Pier đơs lah: “Ò di. Ò gơs tŭ lơi Kơnràñ rơp rào jơng añ in ò!” Yàng Jesu ho lah: 
“Dilah Añ ò rào mê in, gen mê ò gơs dô pơnah lơi mơ Añ.” 

9Simôn Pier đơs lah: “Ơ Yàng, ò di mìng jơng lơm ò, mơya tê mơ bồ tai sơl!” 

10Yàng Jesu đơs lah: “Cau lơi neh um rau, pal rào mìng jơng, gen gơs goh jơh să. 
Bol mê neh gơs goh, mơya ò di jơh tơl nă.” 

11Bơh Kơnràñ git cau lơi la cau rơp pơrlơ̆ dră di Kơnràñ; gen tàng Kơnràñ đơs 
lah: “Ò di jơh tơl nă bol mê gơs goh ò.” 

12 Tòm tŭ neh sir rào jơng bol khai in rau, Kơnràñ soh ào, nggui wơl mơ đơs lah: 
“Bol mê git wă bơta Añ neh lơh bol mê in sơl? 

13Bol mê sơnđan Añ la Cau Bơto mơ la Yàng; bol mê đơs di, bơh Añ ngan la 
behơ̆. 

14Behơ̆ dilah Añ la Yàng mơ la Cau Bơto, mơ neh rào jơng bol mê in, gen bol mê 
kung pal rào jơng bal mơ gơp behơ̆ sơl. 

15Bơh Añ neh lơh krơh bol mê in, nàng bol mê in kung lơh be Añ neh lơh bol mê 
in sơl. 

16 Di ngan, di ngan, Añ đơs mơ bol mê, cau dĭ ò di dờng rlau mơ cau tòm, cau 
geh sồr lòt kung ò dờng rlau mơ bơtau sồr khai lòt. 

17Dilah bol mê git ală bơta do mơ lơh jat, gen geh lơngai. 

18 Añ ò đơs bơh jơh tơl nă bol mê ò, Añ git ală cau Añ neh sac; mơya nàng gơlik 
di ngan be Sră Goh cih lah: ‘Cau sa piang lă Añ jê yò kơndòl jơng sò Añ wơl.’ 

19Bơh tŭ do, Añ yal bol mê in lài mơ tŭ broă hơ̆ òhềt gơlik gơs; nàng tòm tŭ broă 
hơ̆ gơlik gơs rau, gen bol mê dòn Añ la Bơtau neh gơs mơ gam gơs sùm sùm. 

20 Di ngan, di ngan, Añ đơs mơ bol mê, cau lơi wă rò cau lơi Añ sồr lòt tus, hơ̆ la 
wă rò Añ; mơ cau lơi wă rò Añ, hơ̆ la wă rò Bơtau neh sồr Añ lòt tus.” 

Yàng Jesu yal lài bơh bơta pơrlơ̆ dră Juda dê 
(Mathiơ 26:20-25; Mak 14:17-21; Luka 22:21-23) 

21Tòm tŭ Yàng Jesu neh đơs behơ̆ rau, gen hwềng nùs Kơnràñ dơrcul, mơ 
Kơnràñ lơh cơng lah: “Di ngan, di ngan, Añ đơs mơ bol mê, dô nă cau tòm bol 
mê rơp pơrlơ̆ dră dê Añ.” 

22Ală cau bơtê tòm rmê bal, ò git Kơnràñ đơs bơh cau lơi. 

23Gơs dô nă cau bơtê sơrkềng să di ntơh Yàng Jesu, hơ̆ la cau Kơnràñ kòñ gơboh. 

24Behơ̆ Simôn Pier lơh tềl, sồr cau hơ̆ lah: Yal tĕ bol hi in git Kơnràñ đơs bơh 
cau lơi. 



1853 

 

 
Sră Goh 

© 2018, United Bible Societies. 
  

 

 

25Behơ̆ cau sơrkềng să di ntơh Yàng Jesu lùp lah: “Ơ Yàng, hơ̆ la ñcau taih?” 

26Yàng Jesu ho lah: “Hơ̆ la cau mơ Añ tong pet piang lă Añ rơp iurŭ do.” Tòm tŭ 
neh iurŭ dô pet piang lă rau, gen Kơnràñ tong Juda in, kòn Simôn Iskariôt dê. 

27Tơnơ̆ mơ tŭ Juda neh dòp pet piang lă rau, gen cà Satan mut tòm nùs khai. 
Behơ̆ Yàng Jesu đơs mơ khai lah: “Bơta mê lơh, lơh tĕ mhar.” 

28Mơya tòm ală cau nggui bal tềng hơ̆ ò gơs cau lơi git wă ñchi bơh tài Kơnràñ 
đơs mơ khai behơ̆. 

29Gơs cau ƀà tồnlah tài bơh Juda gơs kơldung priă, gen tàng Yàng Jesu đơs mơ 
khai lah: Rwat tĕ phan bol he kòñ ngui tòm tŭ pơjum sa, hala pal pà phan lơi 
cau rƀah lơòi in. 

30Ai Juda tŭ neh dòp pet piang lă hơ̆ rau, gen lik lòt mo. Tŭ hơ̆ trồ neh mang rau. 

Bơta sồr lam pa jơnau lùp Pier dê 
31Tòm tŭ Juda neh lik lòt rau, Yàng Jesu đơs lah: “Tòm tŭ do Kòn Mơnus geh 
gơklŏ, mơ Yàng Tom Trồ kung geh gơklŏ di Kòn Mơnus sơl. 

32Dilah Yàng Tom Trồ geh gơklŏ di Kòn mơnus, gen Yàng Tom Trồ rơp lơh Kòn 
Mơnus in geh gơklŏ di să tòm Yàng Tom Trồ, mơ Yàng Tom Trồ rơp lơh Kơnràñ 
in geh gơklŏ mo. 

33 Ơ ală kòn dềt Añ jê, Añ gam ơm mơ bol mê dô êt jŏ tai. Bol mê rơp jòi Añ, mơ 
be Añ neh đơs mơ ală cau Juda lah: ‘Tiah Añ lòt bol mê ò rgơi lòt tus,’ gen tŭ do 
Añ kung đơs mơ bol mê behơ̆ sơl. 

34 Añ ai bol mê in dô bơta sồr lam pa, hơ̆ la bol mê kòñ gơboh tĕ bal mơ gơp; Añ 
neh kòñ gơboh di bol mê be lơi, gen bol mê kung kòñ gơboh tĕ bal mơ gơp behơ̆ 
sơl. 

35Dilah bol mê gơs bơta kòñ gơboh bal mơ gơp, gen bơh bơta hơ̆ jơh tơl nă cau 
rơp git bol mê la cau bơtê Añ jê.” 

36Simôn Pier đơs mơ Kơnràñ lah: “Ơ Yàng, ntềng đah Kơnràñ lòt taih?” Yàng 
Jesu ho lah: “Tiah Añ lòt, tòm tŭ do mê ò rgơi jat Añ ò, mơya tơnơ̆ wơl mê rơp 
jat Añ.” 

37Pier đơs lah: “Ơ Yàng, ñchi bơh tài tòm tŭ do añ ò rgơi jat Kơnràñ taih? Añ 
rơp bơh Kơnràñ mơ phi bơta kis añ!” 

38Yàng Jesu ho lah: “Mê rơp bơh Añ mơ phi bơta kis mê dê ơ? Di ngan, di ngan, 
Añ đơs mơ mê, tŭ iar òhềt nrau, gen mê neh pơndang sang Añ pe dơ̆ rau.” 

Jang 14 

Hìu Bèp dê jơnau lùp Thôma mơ Philip dê 
1“Nùs bol mê bañ dơrcul: Neh dòn Yàng Tom Trồ, kung dòn tĕ Añ sơl. 

2Tòm hìu Bèp Añ gơs oă tiah ơm; dilah ò behơ̆ Añ neh đơs mơ bol mê rau, bơh 
Añ lòt rcang lài bol mê in dô bă tiah. 

3Tŭ Añ lòt mơ rcang lài bol mê in dô bă tiah rau, gen Añ rơp rê wơl nàng rò bol 
mê rê bal mơ Añ, tồ Añ ơm tiah lơi gen bol mê kung ơm bal tềng hơ̆ sơl. 

4Tiah Añ lòt, bol mê git gùng tai sơl.” 

5Thôma đơs lah: “Ơ Yàng, bol hi ò git Yàng lòt tiah lơi, gen mbe rgơi git gùng 
taih?” 

6Yàng Jesu đơs lah: “Añ la gùng lòt, jơnau song, mơ bơta kis; ò bơh Añ gen ò gơs 
cau lơi geh lòt tus hơ Bèp. 

7Dilah bol mê neh git Añ, gen kung neh git Bèp Añ sơl. Bơh di tŭ do bol mê git 
Kơnràñ mơ kung neh gŏ Kơnràñ sơl.” 

8Philip đơs lah: “Ơ Yàng, dan sơnio Bèp bol hi in, gen tơl rau.” 

9Yàng Jesu đơs lah: “Ơ Philip, Añ ơm mơ bol mê neh jŏ rau, mơ mê òhềt git Añ 
ơ? Cau lơi neh gŏ Añ la neh gŏ Bèp rau. Mbe mê đơs lah: ‘Dan sơnio Bèp bol hi 
in, taih’? 

10Mê ò dòn lah Añ ơm tòm Bèp mơ Bèp ơm tòm Añ ò ơ? Ală jơnau Añ đơs mơ 
bol mê, ò di bơh Añ đơs is Añ jê, mơya hơ̆ la Bèp ơm tòm Añ mơ lơh broă Kơnràñ 
dê. 

11Dòn tĕ lah Añ ơm tòm Bèp mơ Bèp ơm tòm Añ, dilah ò gen bơh ală broă hơ̆ 
mơ dòn tĕ Añ. 

12Di ngan, di ngan, Añ đơs mơ bol mê, cau lơi dòn Añ, gen rơp lơh ală broă Añ 
lơh sơl; mơ khai rơp lơh ală broă dờng rlau tai, tài bơh Añ rê wơl hơ Bèp. 

13Bol mê ai sơnđan Añ mơ dan bơta lơi, gen Añ rơp lơh, nàng Bèp in geh gơklŏ 
dê Kòn. 

14Dilah bol mê ai sơnđan Añ nàng dan bơta lơi, gen Añ rơp lơh.” 

Yàng Jesu ho ai Yàng Hwềng Goh 
15“Dilah bol mê kòñ gơboh di Añ, gen rơp prap gàr ală bơta sồr lam Añ jê. 

16Añ rơp dan mơ Bèp, Kơnràñ rơp ai bol mê in dô Bơtau Pơndòm pơniang ndai, 
nàng ơm mơ bol mê sùm sùm. 

17Hơ̆ la hwềng Jơnau song dê mơ dunnia ò rgơi dòp, bơh ò gŏ Kơnràñ, kung ò 
git Kơnràñ sơl; ai bol mê gen git Kơnràñ, bơh Kơnràñ ơm sùm mơ bol mê, mơ 
rơp ơm tòm bol mê sơl. 

18Añ rơp ò lòi bol mê ơm kòn đòi ò, Añ rơp lòt tus hơ bol mê. 

19Gam dô êt jŏ tai gen dunnia ò gŏ Añ tai, mơya bol mê rơp gŏ Añ; tài bơh Añ 
kis, gen bol mê kung rơp kis sơl. 

20Tòm ngai hơ̆ bol mê rơp git lah Añ ơm tòm Bèp Añ, bol mê ơm tòm Añ mơ Añ 
ơm tòm bol mê. 

21Cau lơi gơs ală bơta sồr lam Añ jê mơ prap gàr, hơ̆ la cau kòñ gơboh di Añ; cau 
lơi kòñ gơboh di Añ gen rơp geh Bèp Añ kòñ gơboh wơl, Añ kung rơp kòñ gơboh 
di khai, mơ yal tơlik să tòm Añ khai in.” 

22Juda (ò di la Iskariôt) đơs mơ Kơnràñ lah: “Ơ Yàng, gơs ñchi bơta gơlik gơs 
mơ Kơnràñ rơp yal tơlik să tòm Kơnràñ bol hi in, mơ ò yal tơlik să tòm Kơnràñ 
dunnia in taih?” 

23Yàng Jesu ho lah: “Dilah cau lơi kòñ gơboh di Añ, gen rơp prap gàr jơnau Añ 
jê, Bèp Añ rơp kòñ gơboh di khai, bol hi rơp lòt tus hơ khai mơ ơm sùm mơ 
khai. 

24Ai cau lơi ò kòñ gơboh di Añ gen ò prap gàr ală jơnau Añ jê; mơ jơnau bol mê 
kơno hơ̆, ò di la jơnau Añ jê, mơya la jơnau Bèp dê, la Bơtau neh sồr Añ lòt tus. 

25Añ neh đơs ală bơta hơ̆ mơ bol mê tòm tŭ Añ gam ơm mơ bol mê. 

26Mơya Bơtau Pơndòm pơniang, hơ̆ la Yàng Hwềng Goh mơ Bèp rơp ai 
sơnđan Añ mơ sồr lòt tus, Bơtau hơ̆ rơp bơto sồr bol mê jơh ală bơta, mơ 
tơngkah wơl bol mê in jơh ală bơta Añ neh đơs mơ bol mê. 

27Añ lòi wơl bơta lơngap lơngai bol mê in; Añ ai bơta lơngap lơngai Añ jê bol 
mê in; Añ ai bol mê in ò di be dunnia ai. Nùs bol mê bañ dơrcul mơ bañ rngòt. 

28Bol mê neh kơno Añ đơs mơ bol mê lah: ‘Añ lòt, mơ Añ rê wơl hơ bol mê.’ 
Dilah bol mê kòñ gơboh di Añ, gen rơp hòn chò tài bơh Añ rê wơl hơ Bèp, bơh 
Bèp dờng rlau mơ Añ. 

29Tŭ do Añ neh đơs ală bơta hơ̆ mơ bol mê lài mơ tŭ òhềt gơlik gơs, nàng tòm 
tŭ ală bơta hơ̆ gơlik gơs gen bol mê dòn. 

30Añ rơp ò tai đơs oă mơ bol mê, bơh bơtau dunnia do rơp tus; khai ò gơs 
bơta lơi di Añ. 

31Mơya nàng dunnia in git lah Añ kòñ gơboh di Bèp, mơ Bèp neh sồr Añ be lơi 
gen Añ lơh jat behơ̆. Ntào tĕ, bol he lòt bơh do.” 

Jang 15 

Yàng Jesu la tòm ño ngan 
1“Añ la tòm ño ngan, Bèp Añ la cau tam. 

2Ntê lơi tòm Añ mơ ò gơlik plai gen Kơnràñ koh sang, mơ ntê lơi gơlik plai gen 
Kơnràñ rcang niam, nàng gơlik oă plai tai. 

3Bol mê geh goh rau bơh jơnau Añ neh bơto yal bol mê in. 

4Ơm tĕ sùm tòm Añ gen Añ rơp ơm sùm tòm bol mê. Be ntê, dilah ò gơđềt mơ 
tòm ño, gen ò rgơi gơlik plai is gơ dê ò, dilah bol mê ò ơm sùm tòm Añ gen kung 
behơ̆ sơl. 

5Añ la tòm ño, bol mê la ntê. Cau lơi ơm sùm tòm Añ mơ Añ ơm sùm tòm khai 
gen gơlik oă ngan plai, bơh ơm bơdìh Añ, gen bol mê ò rgơi lơh bơta lơi ò. 

6Dilah cau lơi ò ơm sùm tòm Añ gen kòl sang tơlik di tiah kung be ntê ne, gơ ro 
rañ gen cau dòñ, sang tòm ồs, mơ chu jơh. 

7Dilah bol mê ơm sùm tòm Añ, mơ ală jơnau Añ jê ơm sùm tòm bol mê, dan tĕ 
bơta lơi bol mê kòñ, gen rơp geh bơta hơ̆. 

8Bèp Añ geh gơklŏ, hơ̆ la tài bơh bol mê gơlik oă plai, mơ bol mê rơp lơh gơs 
cau bơtê Añ jê. 

9Bèp neh kòñ gơboh di Añ be lơi, gen Añ kung kòñ gơboh di bol mê behơ̆ sơl; 
ơm tĕ sùm tòm bơta kòñ gơboh Añ jê. 

10Dilah bol mê prap gàr ală bơta sồr lam Añ jê, gen rơp ơm sùm tòm bơta kòñ 
gơboh Añ jê, kung be Añ neh prap gàr ală bơta sồr lam Bèp Añ jê, mơ ơm sùm 
tòm bơta kòñ gơboh Kơnràñ dê. 

11Añ neh yal bol mê in ală bơta hơ̆, tồ bơta hòn chò Añ jê ơm tòm bol mê, mơ 
bơta hòn chò bol mê dê geh wil tơl. 

12 Do la bơta sồr lam Añ jê: Bol mê kòñ gơboh tĕ bal mơ gơp, kung be Añ neh 
kòñ gơboh di bol mê. 

13Ò gơs bơta kòñ gơboh lơi dờng rlau mơ bơta kòñ gơboh bơh bơyô he mơ phi 
bơta kis he. 

14Dilah bol mê lơh jat bơta Añ bơto sồr, gen bol mê la bơyô Añ jê. 

15Añ ò tai sơnđan bol mê la cau dĭ, bơh cau dĭ ò git bơta cau tòm he lơh; mơya 
Añ sơnđan bol mê la bơyô, tài bơh Añ neh yal bol mê in git jơh ală bơta Añ neh 
kơno bơh di Bèp Añ. 

16Ò di bol mê neh sac Añ, mơya Añ neh sac mơ bơtào bol mê, nàng bol mê in lòt 
mơ gơlik plai, mơ plai bol mê gơ ơm sùm; tồ bơta lơi bol mê rơp ai sơnđan Añ 
mơ dan mơ Bèp, gen Kơnràñ ai bol mê in. 

17Añ bơto sồr bol mê ală bơta hơ̆, nàng bol mê kòñ gơboh bal mơ gơp.” 

Nùs gơjrañ kơuềng dunnia dê 
18“Dilah dunnia gơjrañ di bol mê, gen git tĕ lah bol khai neh gơjrañ di Añ lài 
mơ bol mê rau. 



1857 

 

 
Sră Goh 

© 2018, United Bible Societies. 
  

 

 

19Dilah bol mê gơrê bal mơ dunnia, gen dunnia rơp kòñ gơboh di cau bal mơ 
bol khai; mơya tài bơh bol mê ò bal mơ dunnia, mơya Añ neh sac bol mê lik 
bơh dunnia, gen tàng dunnia gơjrañ di bol mê. 

20 Kah tĕ jơnau Añ neh đơs mơ bol mê: ‘Cau dĭ ò dờng rlau mơ cau tòm.’ Dilah 
bol khai neh kup kơryan Añ, gen kung rơp kup kơryan bol mê sơl; dilah bol 
khai neh prap gàr jơnau Añ, gen kung rơp prap gàr jơnau bol mê sơl. 

21Mơya tài bơh sơnđan Añ mơ bol khai rơp lơh jơh ală bơta hơ̆ di bol mê, tài 
bơh bol khai ò git Bơtau neh sồr Añ lòt tus. 

22Dilah Añ ò lòt tus mơ yal bol khai in, gen bol khai ò gơs glài; mơya tòm tŭ do 
bol khai ò rgơi tò să he nàng klàs glài ò. 

23Cau lơi gơjrañ di Añ gen kung gơjrañ di Bèp Añ sơl. 

24Dilah Añ ò lơh ală broă digùl bol khai la broă ò gơs cau lơi rgơi lơh, gen bol 
khai ò gơs glài, mơya tòm tŭ do bol khai neh gŏ, mơ gơjrañ di Añ bal mơ Bèp 
Añ sơl. 

25 Hơ̆ tồ gơlik di ngan be jơnau neh cih tòm bơta boh lam bol khai dê lah: ‘Bol 
khai gơjrañ di Añ la ò bồ.’ 

26Mơya tŭ lơi Bơtau Pơndòm pơniang tus, la Bơtau Añ rơp sồr bơh di Bèp mơ 
lòt tus hơ bol mê, hơ̆ la Hwềng Jơnau song dê lik bơh di Bèp, Bơtau hơ̆ rơp lơh 
cơng bơh Añ. 

27Bol mê kung rơp lơh cơng sơl, tài bơh bol mê neh ơm mơ Añ bơh sơnròp.” 

Jang 16 

Bơtau Pơndòm Pơniang 
1“Añ neh yal bol mê in ală bơta hơ̆ nàng bol mê klàs gơtup tìs. 

2Bol khai rơp bơtrơh tơlik bol mê bơh di hìu jum; mơ rơp tus di tŭ, dơ̆ cau lơi 
tơnchơt bol mê, gen tồnlah duh broă Yàng Tom Trồ. 

3Bol khai rơp lơh ală bơta hơ̆, tài bơh ò git Bèp, kung ò git Añ sơl. 

4Mơya Añ neh yal ală bơta hơ̆ bol mê in, nàng tŭ jơ tus, gen bol mê kah lah Añ 
neh đơs ală bơta hơ̆ mơ bol mê rau. Añ ò đơs ală bơta hơ̆ mơ bol mê bơh tŭ 
sơnròp, bơh Añ gam ơm mơ bol mê. 

5Mơya tŭ do Añ rê wơl hơ Bơtau neh sồr Añ lòt tus, mơ tòm bol mê ò gơs cau 
lơi lùp Añ lah: ‘Ntềng đah Kơnràñ lòt taih?’ 

6Mơya tài bơh Añ neh yal ală bơta hơ̆ bol mê in, gen nùs bol mê bềng bơta moat 
jrùng. 

7Bulah behơ̆, Añ đơs song ngan mơ bol mê: Añ lòt la kwơ ngan bol mê in bơh 
dilah Añ ò lòt gen Bơtau Pơndòm pơniang ò tus hơ bol mê: Mơya dilah Añ lòt, 
gen Añ rơp sồr Kơnràñ tus hơ bol mê. 

8Tŭ Kơnràñ tus gen rơp bơto tơnggit dunnia in bơh tồi glài, bơh bơta song ring 
mơ bơh bơta cahrña: 

9Bơh tồi glài, tài bơh bol khai ò dòn Añ; 

10Bơh bơta song ring, tài bơh Añ rê wơl hơ Bèp, mơ bol mê ò gŏ Añ tai: 

11Bơh bơta cahrña, tài bơh bơtau dunnia do neh kong cahrña rau. 

12Añ gam gơs oă bơta tai kòñ đơs mơ bol mê, mơya tŭ do bol mê ò rgơi git wă. 

13Mơya tòm tŭ Hwềng Jơnau song dê tus, gen Kơnràñ rơp lam bol mê tòm làm 
jơh jơnau song; bơh Kơnràñ ò đơs is he dê, mơya đơs bơta lơi Kơnràñ kơno, 
mơ yal lài bol mê in ală bơta rơp tus. 

14Kơnràñ rơp lơh gơklŏ Añ in, bơh Kơnràñ rơp ai bơta bal mơ Añ mơ yal lài bol 
mê in. 

15Jơh ală bơta lơi Bèp gơs la bal mơ Añ, gen tàng Añ đơs lah Kơnràñ rơp ai bơta 
bal mơ Añ mơ yal lài bol mê in.” 

Yàng Jesu pơndòm pơniang cau bơtê bơh bơta cah is 
16“Gam dô êt jŏ, bol mê ò gŏ tai Añ, gen gam dô êt jŏ tai, bol mê rơp gŏ wơl Añ.” 

17Behơ̆ gơs cau bơtê ƀà tòmbơhbơr bal lah: “Kơnràñ đơs mơ bol he lah: ‘Gam 
dô êt jŏ, bol mê ò gŏ tai Añ, gen gam dô êt jŏ tai, bol mê rơp gŏ wơl Añ,’ mơ ‘Bơh 
Añ rê wơl hơ Bèp,’ hơ̆ la ñchi jơnau taih?” 

18Bol khai đơs lah: “‘Gam dô êt jŏ,’ hơ̆ la ñchi jơnau taih? Bol he ò git wă Kơnràñ 
đơs bơh bơta lơi.” 

19Yàng Jesu git bol khai kòñ lùp, gen đơs lah: “Bol mê lùp bal bơh bơta Añ neh 
đơs lah: ‘Gam dô êt jŏ, bol mê ò gŏ tai Añ, gen gam dô êt jŏ tai, bol mê rơp gŏ 
wơl Añ,’ sơl? 

20Ngan, Añ đơs ngan mơ bol mê, bol mê rơp ñìm mơ rac ròc, ai dunnia rơp hòn 
chò; bol mê rơp moat jrùng, mơya bơta moat jrùng bol mê dê rơp gơlik gơs bơta 
hòn chò. 

21Tòm tŭ cau ùr ơm deh gen gơs bơta moat jrùng, bơh jơ khai dê neh tus rau; 
mơya tòm tŭ kòn dềt neh lik rau, gen khai ò kah tai bơta bòl glar jê sồt hơ̆, mơya 
hòn chò bơh gơs dô nă cau neh deh tòm dunnia. 

22Behơ̆ tŭ do bol mê gơs bơta moat jrùng, mơya Añ rơp gŏ wơl bol mê gen nùs 
bol mê rơp hòn chò, mơ ò gơs cau lơi rgơi kơñau bơta hòn chò bol mê dê. 

23Tòm ngai hơ̆ bol mê rơp ò lùp Añ bơh bơta lơi tai. Ngan, Añ đơs ngan mơ bol 
mê, bơta lơi bol mê rơp dan mơ Bèp, gen Kơnràñ rơp bơh sơnđan Añ mơ ai bol 
mê in. 

24Tus di tŭ do, bol mê òhềt ai sơnđan Añ mơ dan bơta lơi. Dan tĕ, gen bol mê 
rơp geh, tồ bơta hòn chò bol mê dê geh wil tơl. 

25Añ neh ai jơnau pơnyơu nàng đơs ală bơta hơ̆ mơ bol mê. Jơ tus, gen Añ ò tai 
ai jơnau pơnyơu nàng đơs mơ bol mê ò, mơya Añ rơp yal loh làng bơh Bèp bol 
mê in. 

26Tòm ngai hơ̆ bol mê rơp ai sơnđan Añ mơ dan, Añ ò đơs Añ rơp bơh bol mê 
mơ hòi dan mơ Bèp ò; 

27Bơh să tòm Bèp kòñ gơboh di bol mê, tài bơh bol mê neh kòñ gơboh di Añ, mơ 
dòn lah Añ bơh Yàng Tom Trồ mơ tus. 

28Añ lik bơh di Bèp mơ lòt tus tòm dunnia; mơ tai, Añ rơp sang dunnia mơ rê 
wơl hơ Bèp.” 

29Ală cau bơtê đơs lah: “Tŭ do Kơnràñ đơs loh làng, ò ngui jơnau pơnyơu tai. 

30Tŭ do bol hi git lah Kơnràñ git jơh ală bơta, ò càng cau lơi lùp Kơnràñ; bơh 
hơ̆ bol hi dòn lah Kơnràñ lik bơh di Yàng Tom Trồ” 

31Yàng Jesu ho lah: “Tŭ do bol mê dòn sơl? 

32Do jơ tus, mơ neh tus rau, tŭ bol mê rơp gơprah gơpring, kòp nă lòt gùng is, 
mơ lòi is dô nă Añ; mơya Añ ò ơm is dô nă, tài bơh Bèp ơm mơ Añ. 

33Añ neh đơs ală bơta hơ̆ bol mê in, tồ bol mê in gơs bơta lơngap lơngai tòm 
Añ. Bol mê rơp gơs bơta rung rài tòm dunnia, mơya kơ̆ tĕ nùs; Añ neh pha mơ 
dunnia rau.” 

Jang 17 

Yàng Jesu hòi dan ala 
1Tòm tŭ neh đơs ală jơnau hơ̆ rau, Yàng Jesu tơnggòr hơđang trồ mơ đơs lah: 
“Ơ Bèp, jơ neh tus, dan lơh gơklŏ Kòn in tồ Kòn kung lơh gơklŏ Bèp in sơl, 

2Bơh Bèp neh ai Kòn in gơnoar hơđang jơh ală poac să, nàng ai bơta kis gam 
sùm sùm ală cau mơ Bèp neh ai Kòn in. 

3Bơta kis gam sùm sùm la dòp git Bèp, la Yàng Tom Trồ song ngan mơ gơs mìng 
dô nă lơm, bal mơ Jesu Krist mơ Bèp neh sồr lòt tus. 

4Añ neh lơh gơklŏ Bèp in tòm ù, mơ lơh sir broă Bèp neh jào Añ in lơh. 

5Ơ Bèp, tŭ do dan ai bơta gơklŏ Añ neh geh bal mơ Bèp lài mơ tŭ òhềt gơs 
dunnia, nàng lơh gơklŏ Añ in di đap Bèp. 



1860 

 

 
Sră Goh 

© 2018, United Bible Societies. 
  

 

 

6Añ neh yal tơlik sơnđan Bèp mơ ală cau Bèp neh ai Añ in bơh digùl dunnia do; 
bol khai bal mơ Bèp, Bèp ai bol khai Añ in, mơ bol khai neh prap gàr jơnau Bèp. 

7Tŭ do bol khai git lah jơh ală bơta Bèp neh ai Añ in la bơh Bèp mơ tus. 

8Bơh Añ neh ai bol khai in ală jơnau Bèp neh ai Añ in; bol khai neh dòp mơ git 
ngan lah Añ neh tus bơh di Bèp, mơ dòn lah Bèp neh sồr Añ lòt tus. 

9Añ bơh bol khai mơ hòi dan; ò di bơh dunnia mơ hòi dan, mơya bơh cau mơ 
Bèp neh ai Añ in, tài bơh bol khai bal mơ Bèp. 

10Mơ jơh ală bơta bal mơ Añ la bal mơ Bèp, ală bơta bal mơ Bèp la bal mơ Añ, 
mơ Añ geh gơklŏ bơh bol khai. 

11Añ ò ơm tòm dunnia tai, Añ rê wơl hơ Bèp, mơya bol khai gam ơm tòm dunnia. 
Ơ Bèp sàng goh, dan sền gàr bol khai tòm sơnđan Bèp la sơnđan Bèp neh ai Añ 
in, nàng bol khai in gơs dô bă bal kung be bol he sơl. 

12 Tòm tŭ Añ gam ơm mơ bol khai, Añ sền gàr bol khai tòm sơnđan Bèp la 
sơnđan Bèp neh ai Añ in; Añ neh sền gàr bol khai ò gơs dô nă cau lơi roh, gơs 
mìng dô nă kòn bơta roh rui dê, tồ Sră Goh in gơlik di ngan. 

13Tŭ do Añ rê wơl hơ Bèp, mơ Añ đơs ală bơta hơ̆ tòm dunnia, tồ bơta hòn chò 
Añ jê geh wil tơl tòm bol khai. 

14Añ neh ai jơnau Bèp dê bol khai in, mơ dunnia gơjrañ di bol khai tài bơh bol 
khai ò bal mơ dunnia, kung be Añ ò bal mơ dunnia sơl. 

15Añ ò dan Bèp tă bol khai bơh di dunnia, mơya dan Bèp sền gàr bol khai klàs 
bơh bơta iơh. 

16Bol khai ò bal mơ dunnia, kung be Añ ò bal mơ dunnia. 

17Dan Bèp ai jơnau song lơh bol khai in gơlik gơs sàng goh; jơnau Bèp la jơnau 
song. 

18Be Bèp neh sồr Añ lòt tus tòm dunnia, gen Añ kung sồr bol khai lòt tus tòm 
dunnia sơl. 

19Añ bơh bol khai mơ ơn is să Añ jê nàng bol khai in gơlik gơs sàng goh tòm 
jơnau song. 

20Hơ̆ ò di mìng bơh bol khai mơ Añ hòi dan lơm ò, mơya kung bơh ală cau rơp 
kơnòm di jơnau bol khai mơ dòn Añ sơl, 

21nàng jơh ală bol khai gơs dô bă bal, be Bèp ơm tòm Añ mơ Añ ơm tòm Bèp; 
mơ bol khai kung ơm tòm Bol He, tồ dunnia in dòn lah Bèp neh sồr Añ lòt tus. 

22Añ neh ai bol khai in bơta gơklŏ mơ Bèp neh ai Añ in, nàng bol khai gơs dô 
bă bol kung be Bol He la dô bă bal. 

23Añ ơm tòm bol khai mơ Bèp ơm tòm Añ nàng bol khai in gơs dô bă bal wil 
tơl, tồ dunnia in git lah Bèp neh sồr Añ lòt tus, mơ Bèp neh kòñ gơboh di bol 
khai kung be Bèp kòñ gơboh di Añ sơl. 

24Ơ Bèp, Añ kòñ tiah lơi Añ ơm, gen ală cau mơ Bèp neh ai Añ in kung ơm tềng 
hơ̆ bal mơ Añ, nàng bol khai sền gŏ bơta gơklŏ mơ Bèp neh ai Añ in, tài bơh 
Bèp neh kòñ gơboh di Añ lài mơ tŭ òhềt crơng gơs trồ tiah. 

25Ơ Bèp song ring, dunnia ò git Bèp ò, mơya Añ neh git Bèp, mơ ală cau do git 
lah Bèp neh sồr Añ lòt tus. 

26Añ neh yal bol khai in git sơnđan Bèp, mơ rơp yal bol khai in git tai, tồ bơta 
kòñ gơboh Bèp neh kòñ gơboh di Añ, ơm tòm bol khai, mơ Añ kung ơm tòm 
bol khai sơl.” 

Jang 18 

Bơta jê sồt, bơta chơt mơ bơta kis wơl Yàng Jesu dê 
(18:1 – 21:25) 

Suơn Getsemane cau kup Yàng Jesu 
(Mathiơ 26:47-56; Mak 14:43-50; Luka 22:47-53) 

1Tơnơ̆ mơ tŭ hòi dan rau, Yàng Jesu mơ ală cau bơtê tiă đah ne croh Ketrôn, 
tềng hơ̆ gơs dô nơm suơn, Kơnràñ mơ ală cau bơtê mut tòm hơ̆. 

2Juda la cau pơrlơ̆ dră di Kơnràñ, kung git tiah hơ̆ sơl, bơh Yàng Jesu mơ ală cau 
bơtê òs pơjum tềng hơ̆. 

3Behơ̆ Juda lam dô mpồl ling bal mơ ală cau duh broă bơh ală cau gơnoar lam 
bồ ơn phan duh khoai mơ ală cau Pharisi dê, lòt tus tềng hơ̆, at ồs đèng, ồs 
sơmpòl mơ pềs tà. 

4Yàng Jesu git jơh ală bơta rơp gơlik gơs di Kơnràñ, gen lòt tus mơ lùp lah: “Ñcau 
bol mê jòi taih?” 

5Bol khai ho lah: “Jesu Cau Nasaret.” Yàng Jesu đơs lah: “Să tòm Añ do!” Juda la 
cau pơrlơ̆ dră di Kơnràñ kung ntào bal mơ bol khai sơl. 

6Tòm tŭ Kơnràñ đơs mơ bol khai lah: “Să tòm Añ do!” Gen bol khai ruc wơl mơ 
gơplơ̆ tòm ù. 

7Kơnràñ lùp dô dơ̆ tai lah: “Ñcau bol mê jòi taih?” Bol khai đơs lah: “Jesu Cau 
Nasaret.” 

8Yàng Jesu đơs lah: “Añ neh đơs mơ bol mê, să tòm Añ do; behơ̆ dilah bol mê jòi 
kup Añ, gen lòi tĕ ală cau do in lòt.” 

9Bơta do gơlik di ngan be jơnau Kơnràñ neh đơs: “Añ ò lơh roh dô nă cau lơi 
tòm ală cau mơ Bèp neh ai Añ in.” 

10Simôn Pier gơs dô ngkơr đào, khai tă tơlik mo mơ lơh cau dĭ cau gơnoar dờng 
lam bồ ơn phan duh khoai dê, sreh tac tồr đah ma. Cau dĭ hơ̆ sơnđan la Malcu. 

11 Behơ̆ Yàng Jesu đơs mơ Pier lah: “Srồm tĕ đào mê tòm sơmprồm; mơngàn 
mơ Bèp neh ai Añ in, Añ ò di ñô ò ơ?” 

Yàng Jesu di đap Anne mơ Kaiphe. Pier pơndang sang Yàng Jesu 
(Mathiơ 26:59-75; Mak 14:55-72; Luka 22:55-71) 

12Tŭ hơ̆ mpồl ling, cau kwang ling, mơ ală cau bal mơ làng bol Juda dê kup cap 
Yàng Jesu, 

13lam Kơnràñ tus hơ Anne lài ngan; bơh khai la po bèp Kaiphe la cau gơnoar 
dờng lam bồ ơn phan duh khoai tòm nam hơ̆. 

14 Mơ tai, Kaiphe la cau neh bơyai bal mơ làng bol Juda lah: “Chan gơs dô nă cau 
kong chơt bơh làng bol la niam rlau.” 

15Simôn Pier mơ dô nă cau bơtê ndai jat Yàng Jesu bơh tơnơ̆. Cau gơnoar dờng 
lam bồ ơn phan duh khoai, mòng mơ cau bơtê hơ̆, gen cau bơtê mut bal mơ 
Yàng Jesu tòm ƀlàng hìu cau gơnoar dờng lam bồ ơn phan duh khoai. 

16Ai Pier ntào đah bơdìh mpồng. Cau bơtê mòng mơ cau gơnoar dờng lam bồ 
ơn phan duh khoai, lik đơs mơ cau ùr kơp mpồng mơ lam Pier mut. 

17Behơ̆ cau ùr kơp mpồng đơs mơ Pier lah: “Mê ò di kung la dô nă tòm ală cau 
bơtê cau ne dê ò ơ?” Khai đơs lah: “Añ ò di.” 

18Tài bơh noat gen tàng ală cau dĭ mơ cau duh broă ai chah sing ồs mơ ntào 
njơr; Pier kung ntào njơr ồs bal mơ bol khai sơl. 

19Cau gơnoar dờng lam bồ ơn phan duh khoai lùp Yàng Jesu bơh ală cau bơtê 
Kơnràñ dê, mơ bơh bơta bơto sồr Kơnràñ dê. 

20Yàng Jesu ho lah: “Añ neh đơs loh làng mơ dunnia, Añ òs bơto sồr sùm tòm 
hìu jum mơ tòm hìu duh khoai, la tiah jơh ală cau Juda pơjum, Añ ò đơs bơta lơi 
ndơp ndơr ò. 

21Ñchi bơh tài ồng lùp Añ taih? Lùp tĕ ală cau neh kơno Añ, Añ neh đơs bơta lơi 
mơ bol khai; ală cau hơ̆ git bơta Añ neh đơs.” 

22Neh Kơnràñ đơs behơ̆ gen dô nă cau ling ơm tềng hơ̆ pah Yàng Jesu mơ đơs 
lah: “Mê ho behơ̆ mơ cau gơnoar dờng lam bồ ơn phan duh khoai ơ?” 

23Yàng Jesu ho lah: “Dilah Añ đơs tìs, gen sơnio tĕ bơta tìs hơ̆; dilah Añ đơs di, 
gen ñchi bơh tài mê lơh Añ taih?” 

24Anne sồr lam Yàng Jesu gam kòl cap tus hơ Kaiphe la cau gơnoar dờng lam bồ 
ơn phan duh khoai. 

25Tòm tŭ Simôn Pier ntào ñjơr ồs, gen gơs cau lùp khai lah: “Mê ò di kung la dô 
nă cau bơtê khai dê ò ơ?” Gen khai pơndang mơ đơs lah: “Añ ò di.” 

26Dô nă cau dĭ cau gơnoar dờng lam bồ ơn phan duh khoai dê, gơp bơtiàn mơ 
cau Pier sreh tac tồr, đơs lah: “Añ ò di neh gŏ mê ơm tòm suơn bal mơ khai ò 
ơ?” 

27Behơ̆ Pier pơndang dô dơ̆ tai, gen iar nrau mo. 

Yàng Jesu di đap Pilat 
(Mathiơ 27:1-2,11-14; Mak 15:1-5; Luka 23:1-5) 

28Behơ̆ bol khai lam Yàng Jesu bơh hìu Kaiphe lòt tus hơ hìu cahrña. Tŭ hơ̆ la 
àng drim. Să tòm bol khai ò mut tòm hìu cahrña, rngòt kòl bơta ƀơ̆ ƀơl mơ ò geh 
pơjum tòm bơta pơjum sa lòt gan. 

29Behơ̆ Pilat lik, lòt tus hơ bol khai mơ đơs lah: “Bol mê yă cau do bơh bơta lơi 
taih?” 

30Bol khai ho lah: “Dilah cau do ò di la cau lơh iơh bơsak, gen bol hi ò bơtào khai 
ồng in.” 

31Behơ̆ Pilat đơs mơ bol khai lah: “Să tòm bol mê cèng tĕ khai mơ cahrña jat be 
bơta boh lam bol mê dê.” Cau Juda đơs lah: “Bol hi ò gơs gơnoar tơnchơt cau lơi 
ò.” 

32 Bơta do gơlik di ngan be jơnau Yàng Jesu neh đơs, nàng sơnio Kơnràñ pal 
kong chơt be lơi. 

33Pilat mut wơl tòm hìu cahrña, hòi Yàng Jesu mơ đơs lah: “Mê la Bơtau làng bol 
Juda ngan sơl?” 

34Yàng Jesu ho lah: “Ồng đơs is ồng dê bơh bơta hơ̆, hala neh gơs cau ndai đơs 
bơh Añ behơ̆ mơ ồng taih?” 

35Pilat ho lah: “Añ la cau Juda ơ? Làng bol mê dê mơ ală cau gơnoar lam bồ ơn 
phan duh khoai neh bơtào mê añ in; behơ̆ ñchi bơta mê neh lơh taih?” 

36Yàng Jesu ho lah: “Lơgar Añ ò di bal mơ dunnia do. Dilah lơgar Añ bal mơ 
dunnia do, gen ală cau jat Añ neh tòmlơh, nàng Añ ò kong bơtào tòm tê cau 
kwang Juda dê mơya tŭ do lơgar Añ ò di bal mơ dunnia do.” 

37Gen Pilat đơs lah: “Behơ̆ gen mê la Bơtau ơ?” Yàng Jesu ho lah: “Be jơnau ồng 
đơs, Añ la Bơtau. Tài bơh hơ̆ mơ Añ neh lik lìng mơ kung tài bơh hơ̆ mơ Añ neh 
lòt tus tòm dunnia nàng lơh cơng bơh jơnau song. Kòp nă cau lơi bal mơ jơnau 
song gen iat jơnau đơs Añ jê.” 

38Pilat lùp lah: “Jơnau song la ñchi taih?” Neh đơs behơ̆ rau, gen Pilat lik wơl tai, 
lòt tus hơ ală cau kwang cau Juda mơ đơs lah: “Añ ò bàn dô êt lơi glài tòm cau 
do. 

39Mơya bol mê gơs bơta òs mòng la tòm bơta pơjum sa Lòt Gan, gen añ hồ bol 
mê in dô nă cau glài jàm, behơ̆ bol mê kòñ añ hồ bơtau làng bol Juda bol mê in 
sơl?” 

40Behơ̆ bol khai driau dờng tai lah: “Bañ hồ cau do, hồ tĕ Baraba!” Baraba la dô 
nă cau phà kơñau. 

Jang 19 

Bơta lơh nền Pilat dê 
1Tŭ hơ̆ Pilat sồr cèng Yàng Jesu mơ pù lơh Kơnràñ. 

2Ală cau ling tàñ dô nơm sơgơn mơ lò, tơndau di bồ Kơnràñ, mơ tơnsoh Kơnràñ 
in dô nơm ào gur. 

3Bol khai tus rềp hơ Kơnràñ mơ đơs lah: “Khoai bơtau làng bol Juda!” Gen pah 
Kơnràñ. 

4Pilat lik wơl dô dơ̆ tai, mơ đơs mơ làng bol: “Do añ lam khai lik hơ bol mê, nàng 
bol mê in git lah añ ò bàn glài lơi tòm khai.” 

5Behơ̆ Yàng Jesu ndau sơgơn lò, soh ào gur mơ lik, gen Pilat đơs mơ bol khai 
lah: “Do, sền cau do!” 

6Mơya tòm tŭ ală cau gơnoar lam bồ ơn phan duh khoai mơ ală cau ling gŏ 
Kơnràñ, gen driau dờng lah: “Pơng tĕ khai di chi pơng, pơng tĕ khai di chi 
pơng!” Pilat đơs mơ bol khai lah: “Să tòm bol mê cèng tĕ khai mơ pơng di chi 
pơng, tài bơh añ ò bàn glài dô êt lơi tòm khai.” 

7Cau Juda ho lah: “Bol hi gơs dô bơta boh lam, jat bơta boh lam hơ̆ khai pal chơt, 
tài bơh khai neh sơnđan is să khai la Kòn Yàng Tom Trồ.” 

8Tòm tŭ Pilat kơno jơnau hơ̆ gen sơlo rngòt oă tai. 

9Khai mut wơl tòm hìu khai mơ đơs mơ Yàng Jesu lah: “Mê bơh lơi tus taih?” 
Mơya Yàng Jesu ò ho. 

10Behơ̆ Pilat đơs mơ Kơnràñ lah: “Mê ò đơs bơta lơi mơ añ ơ? Mê ò git lah añ 
gơs gơnoar hồ mơ kung gơs gơnoar pơng mê di chi pơng ò ơ?” 

11Yàng Jesu ho lah: “Dilah ò di bơh hơđang neh ai ồng in, gen ồng ò gơs gơnoar 
lơi hơđang Añ; behơ̆ tàng, cau neh bơtào Añ ồng in gen cau hơ̆ gơs glài dờng 
rlau tai.” 

12Tŭ hơ̆ Pilat jòi bơta nàng hồ Kơnràñ, mơya cau Juda driau dờng lah: “Dilah 
ồng hồ cau do, gen ồng ò di la dòn song mơ Sesa, bơh kòp nă cau lơi bơtào is să 
khai gơs bơtau gen hơ̆ la tòmdră mơ Sesa!” 

13Tòm tŭ Pilat kơno jơnau hơ̆ gen lam Yàng Jesu lik, gen nggui di tiah cahrña, 
tiah sơnđan la Tiah Bơt Lŭ, jơnau Hebrơ sơnđan la Gabatha. 

14Mơ tai, tŭ hơ̆ la ngai Rcang Lài bơta pơjum sa Lòt Gan, mơ pơgap di di jơ prau. 
Pilat đơs mơ cau Juda lah: “Do Bơtau bol mê dê!” 

15Bol khai driau dờng lah: “Tơnroh tĕ khai, tơnroh tĕ khai! Pơng tĕ khai di chi 
pơng!” Pilat đơs mơ bol khai lah: “Añ rơp pơng bơtau bol mê di chi pơng ơ?” 
Ală cau gơnoar lam bồ ơn phan duh khoai ho lah: “Bol hi ò gơs bơtau ndai tai 
rlau mơ Sesa.” 

16Gen khai jào Kơnràñ bol khai in nàng pơng di chi pơng. Behơ̆ bol khai lam 
Yàng Jesu lòt. 

Yàng Jesu kong pơng di chi pơng 
(Mathiơ 27:32-44; Mak 15:21-32; Luka 23:26-43) 

17Yàng Jesu tui chi pơng lòt tus hơ Dòr Ntìng Bồ, jơnau Hebrơ sơnđan la 
Gôgôtha. 

18Tềng hơ̆ bol khai pơng Kơnràñ, mơ gơs bàr nă cau ndai kong pơng bal mơ 
Kơnràñ, dô nă đah ma, dô nă đah kiau, Yàng Jesu digùl. 

19Pilat kung sồr cih dô nơm mpàn mơ yồng hơđang chi pơng lah: “JESU CAU 
NASARET, BƠTAU LÀNG BOL JUDA.” 

20Tài bơh tiah Yàng Jesu kong pơng la rềp di ƀòn dờng, mơ jơnau neh cih la 
jơnau Hebrơ, jơnau Latin mơ jơnau Grek. Gen tàng gơs oă cau Juda sền git. 

21Behơ̆ ală cau gơnoar lam bồ ơn phan duh khoai làng bol Juda dê đơs mơ Pilat 
lah: “Dan bañ cih: ‘Bơtau làng bol Juda,’ mơya cih lah: Khai đơs: ‘Añ la Bơtau 
làng bol Juda.’” 

22Pilat ho lah: “Jơnau añ neh cih gen añ neh cih rau.” 

23Tòm tŭ ală cau ling neh pơng Yàng Jesu di chi pơng rau, gen ai ồi ào Kơnràñ 
dê tòmpà poan pơnah, kòp nă cau ling geh dô pơnah. Bol khai kung ai ào jrùh 
dơlam Kơnràñ dê sơl, mơ ào hơ̆ ò gơs gùng jing, gơs mìng dô pang bài tàñ bơh 
hơđang tus hơđơm. 

24 Behơ̆ bol khai đơs bal mơ gơp lah: “Bañ crè ào do, mơya bol he tă khà tĕ nàng 
sền cau lơi geh.” Hơ̆ la tồ gơlik di ngan be jơnau Sră Goh cih lah: “Bol khai neh 
tòmpà ồi ào Añ, Mơ tă khà nàng ai ào dơlam Añ jê sơl.” Hơ̆ la broă ală cau ling 
lơh. 

25Mè Kơnràñ ntào di gah chi pơng Yàng Jesu dê, bal mơ oh mi mè Kơnràñ dê, 
Mari bau Kleôpa, mơ Mari Madơlen sơl. 

26Yàng Jesu gŏ mè Kơnràñ, mơ cau bơtê Kơnràñ kòñ gơboh ntào rềp, gen đơs 
mơ mè lah: “Ơ mè, do la kòn mè dê!” 

27Chòp Kơnràñ đơs mơ cau bơtê hơ̆ lah: “Do la mè mê!” Bơh jơ hơ̆, cau bơtê hơ̆ 
rò mò rê tòm hìu khai dê. 

28 Tơnơ̆ mơ hơ̆ Yàng Jesu git ală broă neh sir rau, tồ jơnau Sră Goh in gơlik di 
ngan, gen đơs lah: “Añ tơhìr dà.” 

29Tềng hơ̆ gơs dô nơm gri ơn bềng dà sràt. Behơ̆ bol khai ai dô nơm phan nsồp 
iurŭ bềng dà sràt, ơn hơđang dô nơm gai nsồp mơ chồl rềp di bơr Kơnràñ. 

30Tŭ Yàng Jesu neh liap dà sràt hơ̆, gen đơs lah: “Sir rau.” Gen Kơnràñ kun bồ 
mơ tơlik hwềng. 

31Tài bơh la ngai Rcang Lài, gen tàng ală cau Juda dan mơ Pilat sồr pòng pă ntìng 
jơng mơ tơmù bol khai, nàng ƀồc bol khai ò gam yồng di chi pơng tòm ngai 
Saƀat, bơh ngai Saƀat hơ̆ la dờng màng. 

32Behơ̆ ală cau ling lòt pòng pă ntìng jơng cau sơnròp, lồc behơ̆ tus hơ cau ne, 
la cau neh kong pơng bal mơ Kơnràñ. 

33Mơya dơ̆ lòt tus di Yàng Jesu, gŏ Kơnràñ neh chơt rau, gen ò pòng pă ntìng 
jơng Kơnràñ. 

34Bulah behơ̆ gơs dô nă cau ling ai tà hwit di wĕ Kơnràñ, gen gơlik mo mhàm 
mơ dà. 

35Cau neh gŏ gen lơh cơng, jơnau lơh cơng khai dê la song ngan, mơ khai git he 
đơs song ngan tồ oh mi in kung dòn sơl. 

36 Ală bơta hơ̆ gơlik gơs di ngan be jơnau Sră Goh cih lah: “Ò gơs dô nơm ntìng 
lơi Kơnràñ dê rơp pă.” 

37 Mơ kung gơs jơnau ndai tòm Sră Goh cih lah: “Bol khai rơp sền gŏ Cau mơ bol 
khai neh hwit.” 

Jôsep tơp Yàng Jesu 
(Mathiơ 27:57-61; Mak 15:42-47; Luka 23:50-56) 

38Tơnơ̆ mơ hơ̆ Jôsep cau Arimathe, la cau bơtê Yàng Jesu dê dô bă ndơp ndơr, 
bơh rngòt di cau kwang Juda, khai dan mơ Pilat nàng ai ƀồc Yàng Jesu; gen 
Pilat ai gơnoar. Behơ̆ khai lòt tus nàng ai ƀồc Kơnràñ. 

39 Nikôđem, la cau bơh lài neh lòt tus hơ Yàng Jesu tòm trồ mang, khai kung 
tus sơl, mơ cèng pơgap pram jơt kơr cài trŭ bơcă bal mơ kơlhô. 

40Behơ̆ bol khai ai ƀồc Yàng Jesu pò mơ bài che dơmài lơbơn bal mơ sơnơm 
ƀô, jat be bơta òs mòng cau Juda dê tòm bơta tơp ƀồc. 

41Mơ tai, tòm tiah Kơnràñ kong pơng hơ̆, gơs dô nơm suơn, tòm suơn hơ̆ gơs 
dô nơm bơtô ƀồc pa, òhềt tơp cau lơi. 

42Behơ̆ tài bơh la ngai Rcang Lài cau Juda dê, mơ bơtô ƀồc hơ̆ ơm rềp, gen bol 
khai tơp Yàng Jesu tềng hơ̆. 

Jang 20 

Yàng Jesu kis wơl 
(Mathiơ 28:1-8; Mak 16:1-8; Luka 24:1-12) 

1Tŭ rìng àng ngai sơnròp tòm dô poh, trồ gam jơngo, Mari Madơlen lòt tus hơ 
bơtô ƀồc, gŏ pơnai lŭ neh gơtă bơh bơtô ƀồc. 

2Behơ̆ khai ntoat tus hơ Simôn Pier mơ cau bơtê ndai, la cau Yàng Jesu kòñ 
gơboh, mơ đơs lah: “Cau neh tă cèng Yàng bơh di bơtô ƀồc, mơ bol hi ò git ntềng 
đah bol khai ơn Kơnràñ.” 

3Behơ̆ Pier mơ cau bơtê ndai lik lòt tus hơ bơtô ƀồc. 

4Bàr nă ntoat bal, mơ cau bơtê ndai ntoat mhar rlau mơ Pier, mơ tus lài hơ bơtô 
ƀồc. 

5Khai kun tơmềt, gŏ bài pùt gam ơm tòm hơ̆, mơya khai ò mut. 

6Simôn Pier jat bơh tơnơ̆ kung tus, mut tòm bơtô gŏ bài pùt ƀồc gam ơm tòm 
hơ̆. 

7Mơ chèo gòm bồ Yàng Jesu dê ơm bal dô bă mơ bài che dơmài, mơya gơpồt ơn 
is dô bă tiah ndai. 

8Tŭ hơ̆ cau bơtê ndai, la cau neh tus lài hơ bơtô ƀồc, kung mut tòm hơ̆ sơl, gŏ 
mơ dòn. 

9Bơh bol khai òhềt git jơnau Sră Goh cih lah Yàng Jesu pal kis wơl bơh bơta chơt. 

10Chòp bàr nă cau bơtê rê wơl hơ hìu bol khai dê. 

Yàng Jesu tơlik să mơ Mari Madơlen 
(Mak 16:9-11) 

11Mơya Mari gen ntào đah bơdìh bơtô ƀồc mơ ñìm, khai ñìm ndang kun tơmềt 
ndang tòm bơtô ƀồc. 

12Gŏ bàr nă cau gơnrơh soh ào bò, dô nă nggui đah bồ, dô nă nggui đah jơng, di 
tiah neh tơmbic ƀồc Yàng Jesu. 

13Bàr nă cau gơnrơh đơs lah: “Ơ cau ùr, ñchi bơh tài ai ñìm taih?” Khai đơs lah: 
“Tài bơh cau neh pơrdô Yàng añ, mơ ò git ntềng đah bol khai ơn Kơnràñ.” 

14Lồc đơs behơ̆, khai wơlke gŏ Yàng Jesu ntào tềng hơ̆, mơya ò git hơ̆ la Yàng 
Jesu. 

15Yàng Jesu đơs mơ khai lah: “Ơ cau ùr, ñchi bơh tài ai ñìm taih? Ñcau ai jòi?” 
Khai tồnlah hơ̆ la cau lơh suơn, gen đơs lah: “Ơ ồng, dilah ồng neh cèng pơrdô 
Kơnràñ, dan yal añ in git ntềng đah ồng neh ơn Kơnràñ, gen añ lòt tus nàng ai 
wơl.” 

16Yàng Jesu đơs lah: “Ơ Mari!” Mari wơlke, đơs mơ jơnau Hebrơ lah: “Rabôni!” 
(hơ̆ la Cau Bơto). 

17Yàng Jesu đơs lah: “Bañ ƀư di Añ, bơh Añ òhềt guh rê hơ Bèp. Mơya ai lòt tus 
tĕ hơ oh mi Añ, mơ đơs mơ bol khai lah: Añ guh rê hơ Bèp Añ, mơ la Bèp bol mê 
sơl, hơ Yàng Tom Trồ Añ mơ la Yàng Tom Trồ bol mê sơl.” 

18Mari Madơlen lòt yal ală cau bơtê in lah: Añ neh gŏ Yàng, mơ Kơnràñ neh đơs 
mơ khai ală bơta hơ̆. 

Yàng Jesu tơlik să mơ ală cau bơtê 
(Mathiơ 28:16-20; Mak 16:14-18; Luka 24:36-47) 

19Tòm mho ngai hơ̆, la ngai sơnròp tòm dô poh, ală mpồng di tiah ală cau bơtê 
ơm neh til tài bơh bol khai rngòt di cau Juda, Yàng Jesu tus ntào digùl bol khai 
mơ đơs lah: “Lơngap lơngai bol mê in!” 

20Lồc đơs behơ̆ Kơnràñ sơnio bol khai in sền tê mơ wĕ Kơnràñ dê. Behơ̆ ală cau 
bơtê gŏ Yàng gen hòn chò. 

21Yàng Jesu đơs tai mơ bol khai lah: “Lơngap lơngai bol mê in! Bèp neh sồr Añ 
lòt tus be lơi, gen Añ kung sồr bol mê lòt tus behơ̆ sơl.” 

22Neh Kơnràñ đơs behơ̆ rau, gen khồm nhơm hơđang ală cau bơtê mơ đơs lah: 
“Dòp tĕ Yàng Hwềng Goh. 

23 Dilah bol mê toh glài cau lơi, gen glài hơ̆ rơp geh toh; ai dilah bol mê ò toh glài 
cau lơi, gen glài hơ̆ gam wơl.” 

24Mơya Thôma sơnđan la Didim, la dô nă cau tòm jơt bàr nă cau bơtê, ò ơm bal 
mơ bol khai tòm tŭ Yàng Jesu tus. 

25Behơ̆ ală cau bơtê ndai đơs mơ khai lah: “Bol hi neh gŏ Yàng.” Mơya khai đơs 
lah: “Dilah añ ò gŏ tềl đìn di mpàng tê Kơnràñ, dilah añ ò ai ràs tê ƀư di tiah tềl 
đìn, mơ dilah añ ò ai tê ƀư di wĕ Kơnràñ, gen añ ò dòn.” 

26Tòm phàm ngai tơnơ̆, ală cau bơtê Kơnràñ dê ơm bal tòm hìu, gơs Thôma ơm 
bal sơl; ală mpồng neh til, Yàng Jesu tus ntào digùl bol khai mơ đơs lah: “Lơngap 
lơngai bol mê in!” 

27Chòp Kơnràñ đơs mơ Thôma lah: “Ai tĕ ràs tê mê ƀư tềng do mơ sền tĕ tê Añ, 
ai tĕ tê mê ƀư dê wĕ Añ; bañ pin, mơya dòn tĕ.” 

28Thôma ho lah: “Khoai Yàng añ mơ Yàng Tom Trồ añ!” 

29Yàng Jesu đơs lah: “Bơh mê neh gŏ Añ gen tàng mê dòn. Lơngai ală cau in òhềt 
gŏ mơya neh dòn.” 

30Yàng Jesu neh lơh di đap ală cau bơtê Kơnràñ dê oă tềl krơi ndai tai, mơ ò 
cih tòm sră do. 

31Mơya ală broă do neh cih nàng bol mê in dòn lah Yàng Jesu la Bơtau Krist, la 
Kòn Yàng Tom Trồ, mơ kơnòm di bơta bol mê dòn, gen geh bơta kis tòm 
sơnđan Kơnràñ. 

Jang 21 

Yàng Jesu tơlik să mơ poh nă cau bơtê 
1Tơnơ̆ mơ hơ̆ Yàng Jesu tơlik să tai mơ ală cau bơtê Kơnràñ dê di gah dàlềng 
Tiberias. Bơta tơlik să Kơnràñ dê be do: 

2Simôn Pier, Thôma sơnđan la Didim, Nathanael cau Kana kơnhwàl Galile, ală 
kòn klau Sebede mơ bàr nă cau bơtê ndai ơm bal. 

3 Simôn Pier đơs lah: “Añ lòt kup ka.” Ală cau ne đơs lah: “Bol hi kung lòt bal mơ 
bi sơl.” Bol khai lik lòt mut tòm ơhò, mơya tòm mang hơ̆ bol khai ò geh kup dô 
nơm ka lơi. 

4Tus àng drim Yàng Jesu ntào di gah dà, mơya ală cau bơtê ò git hơ̆ la Yàng Jesu. 

5Yàng Jesu lùp lah: “Ơ ală kòn, bol mê ò gơs ka lơi ơ?” Bol khai ho lah: “Ò gơs.” 

6 Kơnràñ đơs lah: “Đùh tĕ bơtơng đah ma ơhò, gen bol mê rơp geh.” Behơ̆ bol 
khai đùh bơtơng, mơ ò jai hwài tơngguh tài bơh geh ka oă ngan. 

7Behơ̆ cau bơtê Yàng Jesu kòñ gơboh đơs mơ Pier lah: “Hơ̆ la Yàng.” Dơ̆ Simôn 
Pier kơno hơ̆ la Yàng, gen khai ai ào jrùh pùt di să khai tài bơh ơm kuh, mơ 
ntruñ tòm dàlềng. 

8Ală cau bơtê ndai ơm tòm ơhò dềt tus hwài bơtơng bềng ka, bơh bol khai ò ơm 
ngài bơh di gah dà, mìng pơgap bàr rhiang tal. 

9Tòm tŭ bol khai neh guh di gah; gen gŏ tềng hơ̆ gơs ồs rnga, gơs ka hơđang hơ̆ 
mơ gơs piang lă sơl. 

10Yàng Jesu đơs lah: “Ka bol mê pa geh cèng tĕ hơ do.” 

11Simôn Pier hào tòm ơhò, hwài di gah dà bơtơng bềng dô rhiang pram jơt pe 
nơm ka dờng; bulah ka oă behơ̆ mơya bơtơng ò gơs sèt dô êt lơi. 

12Yàng Jesu đơs lah: “Tus tĕ sa.” Mơya ò gơs dô nă cau bơtê lơi khin lùp Kơnràñ 
lah: “Ồng la ñcau?” Bơh git hơ̆ la Yàng. 

13Yàng Jesu tus, ai piang lă tong bol khai in, mơ ka kung behơ̆ sơl. 

14Hơ̆ la dơ̆ pe mơ Yàng Jesu tơlik să mơ ală cau bơtê, tơnơ̆ mơ tŭ Kơnràñ kis 
wơl bơh bơta chơt. 

Yàng Jesu tòmbơhbơr mơ Pier 
15Tơnơ̆ mơ tŭ neh sa rau, Yàng Jesu đơs mơ Simôn Pier lah: “Ơ Simôn, kòn Jôna, 
mê kòñ gơboh di Añ rlau mơ ală cau do sơl?” Pier đơs lah: “Ơ Yàng, ơi, Kơnràñ 
git lah añ gơboh di Kơnràñ.” Kơnràñ đơs lah: “Ròng siam tĕ ală belàt kòn Añ jê.” 

16Kơnràñ đơs dơ̆ bàr mơ khai lah: “Ơ Simôn, kòn Jôna, mê kòñ gơboh di Añ sơl?” 
Pier đơs lah: “Ơ Yàng, ơi, Kơnràñ git lah añ gơboh di Kơnràñ.” Kơnràñ đơs lah: 
“Ê tĕ ală belàt Añ jê.” 

17Kơnràñ đơs tai mơ khai dơ̆ pe lah: “Ơ Simôn, kòn Jôna, mê gơboh di Añ sơl?” 
Pier moat jrùng bơh Kơnràñ đơs tai mơ khai dơ̆ pe: “Mê gơboh di Añ sơl?” Gen 
khai đơs lah: “Ơ Yàng, Kơnràñ git jơh ală bơta, Kơnràñ git lah añ gơboh di 
Kơnràñ.” Yàng Jesu đơs lah: “Ròng siam tĕ ală belàt Añ jê. 

18Di ngan, Añ đơs ngan mơ mê, tòm tŭ mê gam pơnu, mê kơt is but mê dê, kòñ 
lòt tiah lơi khat gơboh; mơya tòm tŭ mê kra, gen mê rơp pò tê, cau ndai kơt but 
mê in mơ hwài mê lòt tus di tiah mê ò bài.” 

19Kơnràñ đơs bơta hơ̆ nàng sơnio bơh Pier rơp kong chơt be lơi nàng lơh gơklŏ 
Yàng Tom Trồ in. Tơnơ̆ mơ tŭ đơs behơ̆ rau, gen Kơnràñ đơs tai lah: “Jat tĕ Añ.” 

20 Pier wơlke, gŏ cau bơtê Yàng Jesu kòñ gơboh jat bơh tơnơ̆, hơ̆ la cau tòm tŭ 
sào mho sơrkềng să di ntơh Yàng Jesu mơ đơs lah: “Ơ Yàng, ñcau la cau pơrlơ̆ 
dră di Kơnràñ taih?” 

21Dơ̆ gŏ cau hơ̆ Pier lùp Yàng Jesu lah: “Ơ Yàng, ai cau do gen mbe gơlơh taih?” 

22Yàng Jesu đơs lah: “Dilah Añ kòñ khai kư̆ ơm jơl tus di tŭ Añ tus, gen ñchi bơta 
gơkwă di mê taih? Ai mê, jat tĕ Añ.” 

23Behơ̆ jơnau hơ̆ pơnro tòm ală oh mi lah cau bơtê hơ̆ rơp ò chơt. Mơya Yàng 
Jesu ò đơs lah cau hơ̆ rơp ò chơt ò, mơya đơs lah; “Dilah Añ kòñ khai kư̆ ơm jơl 
tus di tŭ Añ tus, gen ñchi bơta gơkwă dê mê taih?” 

24Hơ̆ la să tòm cau bơtê hơ̆ lơh cơng bơh ală bơta do mơ neh cih ală bơta do; 
bol he git jơnau lơh cơng khai dê la song ngan. 

25Mơ gam oă broă ndai tai Yàng Jesu neh lơh; dilah cih jơh kòp nơm broă hơ̆ 
gen añ kơlôi lah jơh dunnia kung ò rgơi prap jơh ală sră geh cih hơ̆. 

Broă 

Broă 1 

I. Jơnau Niam geh bơto yal cau Juda in 
(1:1 – 12:25) 

Yàng Jesu Krist guh rê hơ trồ 
1 Ơ ồng dờng Theôphilus, tòm sră dơ̆ dùl, añ neh cih jơh ală bơta Yàng Jesu neh 
lơh mơ bơto bơh sơnròp, 

2jơl tus di ngai Kơnràñ geh guh rê hơđang trồ, tơnơ̆ mơ tŭ Kơnràñ kơnòm di 
Yàng Hwềng Goh nàng bơto sồr ală cau gơnoar bơto dờng Kơnràñ neh sac rwah. 

3Kơnràñ ai oă cơng tàng yal loh ală cau gơnoar bơto dờng in lah Kơnràñ neh 
kis, tơnơ̆ mơ tŭ neh kong chơt, mơ tơlik să mơ bol khai tòm poan jơt ngai, bơto 
yal ală bơta bơh lơgar Yàng Tom Trồ. 

4 Tòm tŭ ơm pơjum bal mơ ală cau gơnoar bơto dờng, Kơnràñ nting lah “Bañ 
lik bơh Jerusalem, mơya kư̆ ơm gơn tĕ bơta mơ Bèp neh ho ai, la bơta bol mê 
neh kơno Añ đơs. 

5 Bơh ngan Jang neh lơh ƀaptem mơ dà, mơya tòm dô êt ngai tai bol mê rơp gơs 
ƀaptem mơ Yàng Hwềng Goh.” 

Yàng Jesu geh guh rê hơđang trồ 
6Behơ̆ tòm tŭ cau gơnoar bơto dờng ơm pơjum bal mơ Yàng Jesu, gen lùp 
Kơnràñ lah: “Ơ Yàng, tòm tŭ do Kơnràñ rơp bơtào wơl lơgar Israel sơl?” 

7Yàng Jesu đơs mơ bol khai lah: “Pah tơngai mơ tŭ jơ Bèp neh lơh nền jat gơnoar 
Kơnràñ dê, hơ̆ la broă bol mê ò càng git. 

8 Mơya tòm tŭ Yàng Hwềng Goh mù hơđang bol mê, gen bol mê rơp dòp geh 
gơnap gơnoar, mơ rơp lơh gơs cau lơh cơng bơh Añ tòm ƀòn dờng Jerusalem, 
jơh lơgar Jude, lơgar Samari, jơl tus làm plai ù.” 

9 Lồc Kơnràñ đơs ală jơnau hơ̆ rau, gen geh guh rê hơđang trồ tòm tŭ ală cau hơ̆ 
ơm tơnggòr sền, gơs mhwal mù rò Kơnràñ ndơp thit, bol khai ò gŏ tai. 

10Tŭ ală cau hơ̆ ơm tơnggòr sền hơđang trồ tòm tŭ Kơnràñ guh rê, nisơna gơs 
bàr nă cau klau soh ào bò ntào di gah bol khai, 

11mơ đơs lah: “Ơ cau Galile, ñchi bơh tài bol mê ntào tơnggòr sền hơđang trồ 
behơ̆ taih? Jesu do neh geh guh rê hơđang trồ bơh digùl bol mê, gen kung rơp 
rê wơl be bol mê neh gŏ Kơnràñ guh rê hơđang trồ hơ̆ sơl.” 

Cau ala Juda 
12Tơnơ̆ hơ̆ ală cau gơnoar bơto dờng bơh mơnơm Ôlibe rê wơl hơ ƀòn dờng 
Jerusalem. Mơnơm hơ̆ rềp mơ Jerusalem pơgap dô kơsồ 

13 Tòm tŭ neh tus tòm ƀòn dờng, bol khai guh tòm dô nơm ơdŭ tap hơđang la 
tiah Pier, Jang, Jakơ, Andre, Philip, Thôma, Bathelemi, Mathiơ, Jakơ kòn Alphe, 
Simôn Selôt, mơ Juda kòn Jakơ òs ơm. 

14Jơh ală cau hơ̆ gơs dô nùs bal hòi dan sùm mơ ală cau ùr, mơ Mari la mè Yàng 
Jesu bal mơ ală oh Kơnràñ dê sơl. 

15Tòm ală ngai hơ̆, Pier ntào digùl ală oh mi dòn Yàng, (ntum ală cau pơjum tềng 
hơ̆ pơgap dô rhiang bàr jơt nă), mơ đơs lah: 

16“Ơ ală oh mi, jơnau Sră Goh mơ Yàng Hwềng Goh neh kơnòm di bơr Dabit 
nàng đơs hwơr bơh Juda, la cau neh lam gùng cau in nàng kup Yàng Jesu, jơnau 
hơ̆ pal gơlik di ngan. 

17Bơh khai neh bal mơ mpồl bol he, mơ neh geh pơnah tòm gơnoar broă do. 

18 (Cau hơ̆ neh ai jền tơngai tồi glài iơh bơsak khai dê rwat dô bă sre, lồc behơ̆ 
dùh tòm ù bơcah kơndul mơ gơtơlhung jơh pròc. 

19Bơta hơ̆ jơh làng bol Jerusalem git lơm, tian gơs bol khai sơnđan sre hơ̆ jat 
jơnau đơs bol khai dê la Hakeldama, hơ̆ la sre mhàm) 

20 Bơh tòm sră Đơs Crih neh cih lah: ‘Lòi tiah ơm khai dê gơlik gơs ngềt ngơt, 
Bañ gơs dô nă cau lơi ơm tềng hơ̆;’ Mơ lah: ‘Lòi gơs dô nă cau ndai dòp gơnoar 
broă khai dê.’ 

21Behơ̆, tòm ală cau neh ơm bal mơ bol he, tòm ală tŭ tơngai Yàng Jesu ơm digùl 
bol he, 

22 bơh di tŭ Jang lơh ƀaptem jơl tus di ngai Yàng Jesu guh rê hơđang trồ bơh 
digùl bol he, pal gơs dô nă cau lơh cơng bal mơ bol he bơh bơta kis wơl Kơnràñ 
dê.” 

23Ală cau bơtê bơtào bàr nă cau la Jôsep hơ̆ la Barsabba, kung sơnđan la 
Justus, mơ Mathia. 

24Lồc behơ̆ bol khai hòi dan lah: “Khoai Yàng, Kơnràñ git nùs tơl nă cau, dan 
Yàng sơnio bol hi in tòm bàr nă cau do, ñcau la cau Yàng neh sac rwah, 

25nàng ala pơnah broă tòm cau gơnoar bơto dờng dê mơ Juda neh sang lòi 
nàng lòt tòm tiah ơn is khai in.” 

26Gen bol khai tă khà, di di Mathia; khai geh mut bal tòm jơt dùl nă cau gơnoar 
bơto dờng. 

Broă 2 

Yàng Hwềng Goh mù 
1 Tus di ngai pơjum sa Ngai Pram Jơt, ală cau bơtê pơjum bal dô bă. 

2Nisơna, gơs ntas bơh đang trồ tus be ntas càl khồm ur ur bềng jơh dô nơm hìu 
bol khai ơm nggui. 

3Ală cau bơtê gŏ ală lơmpiat be lơmpiat ồs gơlik, gơcah is mơ rơp hơđang kòp 
nă cau tòm bol khai. 

4Jơh tơl nă geh bềng lìu Yàng Hwềng Goh, rơp sơntòm đơs ală jơnau đơs lơgar 
ndai, jat be Yàng Hwềng ai bol khai in đơs. 

5Tŭ hơ̆ gơs ală cau Juda la cau duh rngòt tus bơh tòm jơh ală làng bol tòm dunnia 
mơ ơm tòm Jerusalem. 

6Tòm tŭ kơno ntas ală jơnau hơ̆, gen mpồl làng bol ràn tus, mơ nrơt nrơl bơh 
kòp nă kơno lơm ală cau bơtê đơs jơnau đơs lơgar tòm he dê. 

7Bol hơ̆ mơp dơl ngan mơ lùp bal lah: “Ală cau đơs hơ̆ gen ò di la cau Galile ò ơ? 

8Behơ̆, mbe bol he kơno bol khai đơs jơnau lơgar tòm bol he dê taih? 

9Cau Pathe, Medi, Elamit, cau ơm tòm Mesôpôtami, Jude, Kapadôs, Pontus, Asi, 

10Phriji, Pamphili, Ejiptơ, tiah Libi rềp Siren, mơ ală cau nac tus bơh Rôma, 

11jơh ală cau Juda mơ cau pa jat gùng duh khoai cau Juda dê, cau Kret bal mơ 
cau Arap sơl, bol he kơno bol khai ai jơnau đơs bol he dê mơ đơs bơh ală broă 
gơnap gơnoar Yàng Tom Trồ dê.” 

12Jơh tơl nă bol khai ai lơh crih crài, ò git kơlôi mbe lơh, gen đơs bal lah: “Ñchi 
jơnau gơtha broă do taih?” 

13Mơya gơs cau ndai dơñŏ tơnhial lah: “Bol khai bơñul tơrnòm pa gơ dê gen.” 

Bơta bơto Pier dê 
14Mơya Pier ntào bal mơ jơt dùl nă cau gơnoar bơto dờng, ai jơnau đơs mơ ală 
làng bol lah: “Ơ ală cau Juda mơ jơh tơl nă cau ơm tòm Jerusalem, git tĕ loh bơta 
do mơ wèt tồr iat jơnau añ. 

15Ală cau do ò di bơñul ñô be ală oh mi pin hơ̆ ò, tài bơh tŭ do la sin jơ àng drim. 

16Mơya do la bơta Yàng kơnòm cau gơnoar hwơr Jôel đơs lah: 

17‘Yàng Tom Trồ đơs lah: Tòm ală ngai lồi dut, Añ rơp tuh Hwềng Añ hơđang 
jơh ală poac să; Kòn klau mơ kòn ùr bol mê dê rơp đơs hwơr, Ală cau pơnu bol 
mê dê rơp gơs bơta gơtơnggŏ, Mơ ală cau kra bol mê dê rơp gơs bơta mpau. 

18Di ngan, tòm ală ngai hơ̆ Añ rơp tuh Hwềng Goh Añ hơđang ală dĭ klau mơ dĭ 
ùr Añ jê, Bol khai rơp đơs hwơr. 

19Mơ tai, Añ rơp tơlik bơta krơi hơđang trồ, Mơ tềl is tòm ù; hơ̆ la mhàm, ồs mơ 
ñhŭ; 

20Mattơngai rơp gơlik gơs klam jơngo, Kơnhai rơp gơlik gơs mhàm lơm, Lài mơ 
tŭ tus ngai dờng mơ gơklŏ Yàng dê. 

21 Mơ tai, cau lơi hòi dan di sơnđan Yàng gen rơp geh dong klàs.’ 

22Ơ ală cau Israel, iat tĕ jơnau añ đơs do: Yàng Jesu Cau Nasaret la Cau neh geh 
Yàng Tom Trồ lơh cơng nền nàng lơh ală broă gơnap gơnoar, ală bơta krơi mơ 
ală tềl is. Kơnòm di Kơnràñ, Yàng Tom Trồ neh lơh ală bơta hơ̆ digùl oh mi, be 
să tòm ală oh mi neh git loh. 

23 Yàng Jesu neh kòl bơtào jat bơta lơh nền mơ bơta git lài Yàng Tom Trồ dê, 
mơ ală oh mi neh jồm tê cau iơh bơsak nàng pơng Yàng Jesu hơđang chi pơng 
mơ tơnchơt tơn. 

24 Mơya Yàng Tom Trồ neh dong tă Kơnràñ bơh bơta jê sồt bơta chơt dê mơ lơh 
Kơnràñ in kis wơl, tài bơh bơta chơt ò rgơi kup Kơnràñ. 

25Bơh Dabit neh đơs bơh Kơnràñ lah: ‘Añ òs gŏ Yàng sùm di đap añ, Bơh Kơnràñ 
ơm đah ma añ, tồ añ in ò wañ lơnggơh dô êt lơi. 

26Bơh hơ̆, nùs añ chò hòp, lơmpiat añ hòn chò, Mơ Poac să añ kung rơp ơm 
lơngai tòm bơta gơn kơnòm. 

27Tài bơh Yàng ò sang hwềng soàn añ tòm lơgar Làng ƀồc, Kung ò ai Bơtau sàng 
goh Kơnràñ dê gŏ bơta ồm lề ò. 

28 Yàng neh ai añ in git ală gùng bơta kis dê, Mơ kung rơp ai añ in bềng nùs hòn 
chò di đap Kơnràñ.’ 

29Ơ jơh ală cau Israel, añ rgơi đơs dô bă nền cê mơ oh mi bơh ồng pàng bol he 
dê la bơtau Dabit lah khai neh chơt mơ tơp rau, bơtô ƀồc khai gam ơm digùl bol 
he jơl tus di ngai do. 

30 Mơ bơh khai la cau gơnoar hwơr, mơ git Yàng Tom Trồ neh ho nền lah rơp ai 
dô Bơtau tòm jơi bơtiàn khai nggui hơđang sơbàn khai dê, 

31 Tài bơh Dabit neh gŏ lài mơ đơs bơh bơta kis wơl Bơtau Krist dê lah Kơnràñ 
ò kòl sang tòm lơgar làng ƀồc mơ poac să Kơnràñ kung ò gŏ bơta ồm lề sơl. 

32Jesu do mơ Yàng Tom Trồ neh lơh kis wơl, mơ jơh tơl nă bol hi la cau lơh cơng 
bơh bơta hơ̆. 

33Behơ̆, tơnơ̆ mơ tŭ Kơnràñ neh geh yò tơngguh đah ma Yàng Tom Trồ, mơ neh 
dòp geh jơnau ho ai Yàng Hwềng Goh bơh di Bèp, gen Kơnràñ tuh tơlik Yàng 
Hwềng Goh be ală oh mi gŏ mơ kơno. 

34Bơh Dabit ò guh hơđang trồ, mơya să tòm khai neh đơs lah: ‘Yàng neh đơs mơ 
Yàng añ lah: Nggui tĕ đah ma Añ, 

35 jơl tus di tŭ Añ ơn ală cau sò tơm mê dê lơh gơs kơrnòl jơng mê in.’ 

36Behơ̆, jơh hìu Israel git tĕ nền lah Jesu do, la Bơtau ală oh mi neh pơng di chi 
pơng, gen Yàng Tom Trồ neh bơtào lơh gơs Yàng mơ Bơtau Krist.” 

37Tòm tŭ kơno ală jơnau hơ̆ gen nùs bol khai jê sồt ngan, bol khai lùp mo Pier 
mơ ală cau gơnoar bơto dờng ndai lah: “Ơ oh mi, mbe bol hi pal lơh taih?” 

38Pier ho lah: “Gơjrañ sang glài tĕ, mơ kòp nă ai tĕ sơnđan Yàng Jesu Krist mơ 
gơs ƀaptem tồ geh toh glài he, lồc behơ̆ rơp dòp geh bơta ai gòi la Yàng Hwềng 
Goh. 

39Bơh jơnau ho pơgon hơ̆ gơrê bal mơ ală oh mi mơ kòn sau ală oh mi dê, mơ 
gơrê bal mơ jơh tơl nă cau ơm ngài sơl, hơ̆ la ală cau mơ Yàng la Yàng Tom Trồ 
bol he dê rơp hòi sac.” 

40Pier ai tai oă jơnau ndai nàng lơh cơng mơ bơto pơndòm bol khai lah: “Ală oh 
mi dong tĕ să he klàs bơh jơi bơtiàn iơh bơsak do!” 

41Behơ̆ ală cau dòn jơnau hơ̆ gen gơs ƀaptem; mơ tòm ngai hơ̆ gơs pơgap pe 
rbô nă cau bơtơl tai tòm mpồl bol khai. 

42Ală cau hơ̆ kư̆ kơ̆ nùs prap bơta bơto sồr ală cau gơnoar bơto dờng dê, bơta 
gơtòmklac mơ oh mi, bơta dơrkă piang lă, mơ bơta hòi dan. 

Rài kis cau dòn Yàng 
43Kòp nă cau duh rngòt lơm, ală cau gơnoar bơto dờng lơh oă bơta krơi mơ tềl 
is. 

44 Mơ jơh tơl nă cau dòn Yàng dô nùs dô bă bal, mơ ai jơh ală phan ngui sa bal. 

45Bol khai tac jơh phan mơna sre brê bol khai dê nàng tòmpà bal jat be bơta 
ngui sa kòp nă cau dê. 

46Kòp ngai bol khai ngac ngar mơ kơ̆ nùs pơjum sùm tòm hìu duh khoai; bơh 
hìu do tus hìu ne, bol khai dơrkă piang lă, mơ sào bal dô bă chò hòp mơ nùs 
song ngan, 

47jòng ro Yàng Tom Trồ mơ geh niam nùs jơh làng bol. Kòp ngai Yàng bơtơl tai 
tòm bol khai ală cau geh dong klàs. 

Broă 3 

Cau gơlte geh sơmbòi 
1Dô ngai ne, Pier mơ Jang lòt tus hơ hìu duh khoai nàng hòi dan, tŭ hơ̆ la pe jơ 
mho. 

2Gơs dô nă cau gơlte bơh kơndul mè, kòp ngai cau cèng khai ơn di mpồng hìu 
duh khoai sơnđan la Mpồng Hàng Mơnĕ nàng kanadàn mơ ală cau mut tòm hìu 
duh khoai. 

3Khai gŏ Pier mơ Jang mòr mut tòm hìu duh khoai gen dan bol khai pà gòi phan. 



1876 

 

 
Sră Goh 

© 2018, United Bible Societies. 
  

 

 

4Pier mơ Jang sền song di khai, gen Pier đơs lah: “Rmê tĕ bol hi hơ do!” 

5Behơ̆ khai rmê lol lol di bàr nă bol hơ̆, kơlôi lah rơp geh đau dô êt phan. 

6Mơya Pier đơs mơ khai lah: “Añ ò gơs dô êt lơi màh priă, mơya bơta añ gơs añ 
ai mê in: Ai sơnđan Yàng Jesu Krist Cau Nasaret, ntào lòt tĕ!” 

7Pier sơmbat di tê ma khai yò tơngguh. Gen tŭ hơ̆ mo mpàng jơng mơ mat be 
khai dê gơlik gơs pràn kơldang. 

8Khai sơnđoh, ntào song mơ lòt, mut bal mơ bol hơ̆ tòm hìu duh khoai, lòt ndang 
sơnđoh ndang mơ jòng ro Yàng Tom Trồ ndang. 

9Jơh làng bol gŏ khai lòt mơ jòng ro Yàng Tom Trồ, 

10gen git đal lah să tòm khai neh nggui di Mpồng Hàng Mơnĕ hìu duh khoai dê 
nàng kanadàn, behơ̆ tàng bol khai ai lơh krơi mơ mơp dơl bơh broă neh gơlik 
gơs khai in. 

Pier bơto tòm hìu duh khoai 
11Tòm tŭ cau hơ̆ ơm at di Pier mơ Jang, behơ̆ jơh làng bol ai lơh krơi ngan, ntoat 
ràn tus di bol khai hơ mpồng rơng sơnđan la Salômôn. 

12Pier gŏ behơ̆ gen đơs mơ làng bol lah: “Ơ ală cau Israel, ñchi bơh tài ală oh mi 
ai lơh krơi bơh broă do taih? Ñchi bơh tài ală oh mi sền trol di bol hi, gơlơh be 
bol hi neh kơnòm di gơnap gơnoar is hala bơta duh rngòt is hi dê nàng lơh cau 
do in tus lòt taih? 

13 Yàng Tom Trồ Abraham, Isak mơ Jakôp dê, Yàng Tom Trồ ồng pàng bol he dê 
neh lơh gơklŏ Cau Duh Broă Kơnràñ dê la Yàng Jesu, la Bơtau mơ ală oh mi neh 
bơtào mơ pơndang sang di đap Pilat, tòm tŭ khai neh lơh nền kòñ hồ Kơnràñ. 

14 Ală oh mi neh pơndang sang Bơtau sàng goh mơ song ring mơ dan Pilat hồ 
he in dô nă cau tơnchơt cau. 

15Ală oh mi neh tơnchơt Bơtau Tòm ryas bơta kis dê mơ Yàng Tom Trồ neh lơh 
kis wơl bơh bơta chơt, mơ bol hi la cau lơh cơng bơta hơ̆. 

16Bơh bơta dòn tòm sơnđan Kơnràñ neh lơh cau do in pràn kơldang la cau ală 
oh mi gŏ mơ git; bơh sơnđan Kơnràñ mơ bơta dòn di Yàng Jesu neh lơh cau do 
in geh bơta pràn kơldang wil tơl be jơh ală oh mi neh gŏ. 

17Tŭ do, ơ làng bol Israel, añ git oh mi mơ ală cau kwang oh mi dê neh lơh bơta 
hơ̆ tài bơh ò git. 

18Mơya Yàng Tom Trồ neh ngui bơta hơ̆ nàng lơh gơlik di ngan jơnau Kơnràñ 
neh yal lài bơh bơr ală cau gơnoar hwơr lah Bơtau Krist Kơnràñ dê pal kong jê 
sồt. 

19Behơ̆, dilah ală oh mi gơjrañ sang glài mơ rê wơl hơ Yàng Tom Trồ, gen tồi 
glài bol mê geh toh jơh, 

20tồ tŭ tơngai lơngap lơngai tus bơh di Yàng, nàng Kơnràñ sồr Bơtau Krist lòt 
tus, hơ̆ la Yàng Jesu, la Bơtau neh geh sac rwah ală oh mi in. 

21Bơtau hơ̆ pal geh ơm wơl hơđang trồ jơl tus di tŭ tơngai bơtào tơngguh wơl 
jơh ală phan, hơ̆ la bơta bơh yau òr mơ Yàng Tom Trồ neh kơnòm di bơr ală cau 
gơnoar hwơr sàng goh mơ đơs. 

22 Ngan be Môise neh đơs lah: ‘Yàng la Yàng Tom Trồ rơp bơtào tơngguh bơh 
digùl bol mê dô nă Cau gơnoar hwơr be añ, mơ bol mê pal iat ală bơta Kơnràñ 
bơto sồr. 

23 Dilah cau lơi ò iat jơnau Cau gơnoar hwơr hơ̆ gen rơp kòl tă tơlik mơ kong 
tơnroh bơh di làng bol Yàng Tom Trồ dê.’ 

24Jơh ală cau gơnoar hwơr neh đơs, bơh Samuel tus di ală cau tơrbŏ jat khai, 
tòm tŭ đơs hwơr kung neh bơto yal bơh ală ngai do sơl. 

25 Ală oh mi la kòn sau ală cau gơnoar hwơr dê, mơ bơta ho bal Yàng Tom Trồ 
dê neh bơtào gơs mơ ală ồng pàng oh mi dê tòm tŭ Kơnràñ đơs mơ Abraham 
lah: ‘Jơh ală làng bol tòm làm ù rơp geh lơngai kơnòm di jơi bơtiàn mê dê.’ 

26Behơ̆ Yàng Tom Trồ neh sac rwah Cau Duh Broă Kơnràñ dê, mơ sồr Khai lòt 
tus ai lơngai ală oh mi in sơnròp ngan, mơ lơh kòp nă cau in tòm ală oh mi 
pơrlac sang bơta tồi glài iơh bơsak he dê.” 

Broă 4 

Pier mơ Jang ntào di đap mpồl kwang tơrña 
1Tòm tŭ Pier mơ Jang ơm đơs mơ làng bol gen ală cau gơnoar ơn phan duh 
khoai, cau kwang sền gàr hìu duh khoai mơ cau Saduse lòt tus. 

2Bol khai sơềt sơềl tòm nùs bơh bàr nă cau gơnoar bơto dờng bơto làng bol mơ 
yal bơh Yàng Jesu gơs bơta kis wơl bơh bơta chơt, bơta hơ̆ lơh cơng lah cau 
chơt rơp geh kis wơl. 

3Tài bơh hơ̆, bol hơ̆ kup cau gơnoar bơto dờng jàm tòm hìu jàm jơl tus di ngai 
hìng, bơh tŭ hơ̆ neh mang rau. 

4Bulah behơ̆, tòm ală cau iat jơnau Yàng gơs oă cau dòn, ntum cau klau gơbơtơl 
tus di pơgap pram rbô nă. 

5Ngai tơnơ̆, ală cau kwang làng bol dê, ală cau kwang kra, mơ ală cau bơto bơta 
boh lam pơjum tòm Jerusalem, 

6bal mơ Anne, cau gơnoar dờng lam bồ ơn phan duh khoai, Kaiphe, Jang, 
Aleksandria mơ jơh ală cau bơtiàn bal mơ cau gơnoar dờng lam bồ ơn phan duh 
khoai. 

7Bol khai kup Pier mơ Jang ntào digùl mơ khào lùp lah: “Bơh gơnap gơnoar lơi 
hala bơh sơnđan lơi mơ bol mê lơh bơta do taih?” 

8Tŭ hơ̆ Pier bềng lìu Yàng Hwềng Goh mơ đơs lah: “Ơ ală cau kwang làng bol dê 
mơ ală cau kwang kra, 

9dilah ngai do bol hi kong khào lùp bơh neh lơh broă niam dô nă cau kwet gơlte 
in, mơ mbe gơlơh khai geh bòi, 

10behơ̆ jơh ală ồng mơ jơh làng bol Israel git tĕ lah hơ̆ la ai sơnđan Yàng Jesu 
Krist Cau Nasaret mơ ală ồng neh pơng di chi pơng mơ Yàng Tom Trồ neh lơh 
kis wơl bơh bơta chơt, hơ̆ la kơnòm di Bơtau hơ̆ tàng cau do geh pràn kơldang 
tŭ do ơm ntào di đap ală ồng. 

11 Yàng Jesu la cau mơ Sră Goh neh cih lah: Kơnràñ la pơnai lŭ mơ ală ồng la cau 
bơt hìu neh sang tơlik, mơya neh gơlik gơs pơnai lŭ mum hìu wơl. 

12Ò gơs bơta dong klàs tòm bơtau lơi ndai ò; bơh ơm tòm tiah trồ do, ò gơs 
sơnđan lơi ndai tai Yàng Tom Trồ ai jơi kòn mơnus in, tồ bol he in kơnòm tềng 
hơ̆ nàng geh dong klàs.” 

13Dơ̆ bol hơ̆ gŏ bơta khin cha Pier mơ Jang dê, mơ git đal lah bol khai la cau òs, 
ò bơtê gen ai lơh krơi; mơ git loh lah bàr nă bol khai neh ơm mơ Yàng Jesu. 

14Mơ bơh gŏ cau neh geh sơmbòi hơ̆ ntào bal mơ bàr nă bol khai, behơ̆ tàng ală 
bol hơ̆ ò gơs gùng đơs. 

15Tơnơ̆ mơ tŭ sồr Pier mơ Jang lik bơh ơdŭ Mpồl Kwang Tơrña, gen bol khai 
sơntòm bơyai bal lah: 

16“Mbe bol he kòñ lơh di bàr nă cau do taih? Bơh bol khai neh lơh dô bơta crih 
crài loh làng ngan di đap jơh làng bol Jerusalem; bol he ò rgơi pơndang. 

17Mơya bol he ai tĕ jơnau pơhìn bơkơŭ bol khai bañ ai tai sơnđan Yàng Jesu mơ 
bơto sồr cau lơi in, tồ geh klàs gơpơnro broă do tòm làng bol tai.” 

18Behơ̆, bol khai hòi wơl Pier mơ Jang mơ bơkơŭ bañ ai sơnđan Yàng Jesu nàng 
đơs hala bơto tai. 

19Mơya Pier mơ Jang ho lah: “Ală ồng sền sơwì tĕ di đap Yàng Tom Trồ, lơh jat 
jơnau ală ồng dê hala lơh jat jơnau Yàng Tom Trồ dê? 

20Bơh bol hi ò rgơi ò đơs bơh ală bơta he neh gŏ mơ kơno.” 

21Tơnơ̆ mơ tŭ pơhìn tai Pier mơ Jang, lồc behơ̆ hồ bol khai in rê; gŏ ò rgơi lơh 
glài tài bơh làng bol, bơh jơh tơl nă jòng ro Yàng Tom Trồ bơh broă neh gơlik 
gơs. 

22Cau neh kơnòm di bơta krơi mơ geh sơmbòi hơ̆ neh rlau poan jơt nam rau. 

Hòi dan bơta khin cha 
23Tơnơ̆ mơ tŭ neh geh hồ, Pier mơ Jang rê tus hơ oh mi bol khai dê, gen yal wơl 
ală bơta ală cau gơnoar lam bồ ơn phan duh khoai mơ ală cau kwang kra neh 
đơs mơ bol khai. 

24 Tòm tŭ neh kơno jơh rau, gen bol khai dô nùs bal ai jơnau hòi dan mơ Yàng 
Tom Trồ lah: “Khoai Yàng, la Bơtau neh crơng gơs trồ tiah, mơ dàlềng, bal mơ 
jơh ală phan tòm hơ̆, 

25Kơnràñ neh kơnòm di Yàng Hwềng Goh ngui bơr ồng pàng bol hi dê la Dabit 
cau duh broă Kơnràñ dê, mơ đơs lah: ‘Ñchi bơh tài ală làng bol bơdìh gơhào 
gơjrañ, Mơ ală lơgar jòi kai roh lơm taih? 

26 Ală bơtau tòm ù riap dô nùs tơngguh, Ală cau kwang pơjum bal dô bă, Nàng 
tòmdră mơ Yàng, mơ Bơtau neh geh bong mơñà Kơnràñ dê.’ 

27 Ngan behơ̆, Herôt mơ Bônsơ Pilat bal mơ ală làng bol bơdìh mơ làng bol Israel 
sơl, neh pơjum bal dô bă tòm ƀòn dờng do nàng tòmdră mơ Cau Duh Broă sàng 
goh Kơnràñ dê la Yàng Jesu, mơ Kơnràñ neh bong mơñà, 

28nàng lơh gơlik gơs ală broă gơnap gơnoar mơ nùs kòñ Kơnràñ dê neh lơh nền 
lài. 

29Tŭ do dan Yàng sền ală jơnau pơhìn bol khai dê, mơ ai ală dĭ gơna Kơnràñ in 
bơto yal jơnau Kơnràñ dê dô bă khin cha. 

30Dan Kơnràñ pò tơlik tê nàng sơmbòi, mơ lơh ală bơta krơi tềl is bơh sơnđan 
Cau Duh Broă sàng goh Kơnràñ dê la Yàng Jesu.” 

31Tòm tŭ neh jơh hòi dan rau, gen tòm tiah pơjum hơ̆ gơlơnggơr ung; jơh tơl nă 
geh bềng lìu Yàng Hwềng Goh mơ bơto yal jơnau Yàng Tom Trồ dê dô bă khin 
cha. 

Cau dòn tòmpà phan mơna bol khai dê 
32 Tŭ hơ̆, mpồl cau dòn gơs dô nùs nhơm dô bơta kơlôi sơnơng. Ò gơs cau lơi 
kòp phan he la phan is, mơya tòmpà ală phan he gơs cau ndai in. 

33Ală cau gơnoar bơto dờng ai gơnap gơnoar dờng ngan nàng lơh cơng bơh 
bơta kis wơl Yàng Jesu Krist dê, mơ Kơnràñ tuh bơta nđàc dờng ngan hơđang 
jơh tơl nă cau. 

34Tài behơ̆, tòm bol khai ò gơs dô nă cau lơi siơ̆u siar ò, bơh ală cau neh gơs 
sre brê hala hìu đam gen tac jơh, cèng jền hơ̆, 

35mơ ơn jơh di jơng ală cau gơnoar bơto dờng, lồc behơ̆ tòmpà jat be bơta 
ngui sa kòp nă cau dê. 

36Behơ̆ gơs dô nă cau Lebi, deh tòm Ciprus, sơnđan khai la Jôsep, ală cau 
gơnoar bơto dờng sơnđan khai la Banaba, (geh gơtha la kòn klau bơta 
pơndòm pơniang dê), 

37Gơs dô bă sre, khai tac sre hơ̆, cèng jền ơn di jơng ală cau gơnoar bơto dờng. 

Broă 5 

Anania mơ Saphira 
1Mơya gơs dô nă cau sơnđan la Anania mơ bau ùr khai la Saphira, tac sre brê 
khai dê, 

2Khai dô nùs mơ bau ùr, prap wơl dô pơnah jền tac sre hơ̆; ai pơnah jền gam, 
gen cèng ơn di jơng ală cau gơnoar bơto dờng. 

3Pier đơs mơ khai lah: “Ơ Anania, ñchi bơh tài mê lòi cà Satan at bồ mê, tian gơs 
mê neh đơs blac mơ Yàng Hwềng Goh, mơ prap wơl dô pơnah jền mê tac sre hơ̆ 
taih? 

4Tòm tŭ òhềt tac sre hơ̆ gen ò di la sre mê dê ò ơ? Tŭ neh tac rau, gen jền tac hơ̆ 
ò di ơm tòm gơnoar mê dê ò ơ? Ñchi bơh tài mê neh lơh nền jơnau hơ̆ tòm nùs 
mê dê taih? Jơnau hơ̆ ò di mê đơs blac mơ kòn mơnus, mơya mê đơs blac mơ 
Yàng Tom Trồ.” 

5Dơ̆ Anania kơno ală jơnau đơs hơ̆, gen gơplơ̆ chơt; jơh tơl nă cau kơno jơnau 
hơ̆ gen rngòt oă ngan. 

6Behơ̆ ală cau pơnu ntào pò ƀồc khai mơ cèng tơp. 

7Pơgap pe jơ tơnơ̆ mơ hơ̆ gen bau ùr khai tus mơ òhềt git bơh broă pa gơlik hơ̆. 

8Pier lùp khai lah: “Yal tĕ song mơ añ, ai neh tac sre gơs jền mìng kàr hơ̆, ngan 
sơl?” Khai đơs lah: “Ơi ngan, gơs jền mìng kàr hơ̆.” 

9Pier đơs mơ khai lah: “Ñchi bơh tài bol ai dô nùs bal nàng lòng Hwềng Goh 
Yàng dê behơ̆ taih? Ne, jơng cau lòt tơp bau klau ai neh rê tus di bơr mpồng, bol 
khai rơp cèng ai sơl.” 

10Tŭ hơ̆ mo khai gơplơ̆ chơt di jơng Pier. Ală cau pơnu mut mơ gŏ khai neh chơt, 
gen tùng cèng tơp di gah bau klau khai. 

11Jơh Hìu Jum Goh, mơ jơh ală cau kơno yal bơh broă hơ̆ kung rngòt rngơt ngan. 

Broă krơi mơ tềl is 
12Oă bơta krơi tềl is geh lơh gơs digùl làng bol bơh tê ală cau gơnoar bơto dờng. 
Jơh ală cau dòn dô nùs bal pơjum di mpồng rơng Salômôn. 

13Ò gơs dô nă cau ndai lơi khin mut bal tòm mpồl bol khai, mơya làng bol gen 
sền dờng màng ngan di bol khai. 

14Ntum cau dòn Yàng sơlo ngai sơlo gơbơtơl oă tai, cau ùr cau klau gal ngan, 

15tian gơs cau cèng ală cau kòp jê ơn di gùng, tơmbic hơđang cơnòng hala bềl, 
nàng tòm tŭ Pier lòt gan tềng hơ̆ gen mƀur khai dê kung rgơi jơm hơđang bàr 
pe nă cau. 

16Mpồl làng bol ơm tòm ală ƀòn dờng gùt dar Jerusalem kung lòt tus, cèng ală 
cau kòp jê, cau cà lơh, mơ jơh ală cau geh sơmbòi lơm. 

Ală cau gơnoar bơto dờng kòl kup kơryan 
17Tŭ hơ̆ cau gơnoar dờng lam bồ ơn phan duh khoai mơ ală cau jat khai, hơ̆ la 
bơnòr cau Saduse, ñă ntào bềng nùs ƀoah gơjrañ di cau gơnoar bơto dờng, 

18gen lơh nền kup ală cau gơnoar bơto dờng mơ krơ̆ tòm hìu jàm. 

19Mơya tòm mang hơ̆ gơs dô nă cau gơnrơh Yàng dê pò mpồng hìu jàm tơlik ală 
cau gơnoar bơto dờng mơ nting lah: 

20“Lòt tĕ, mơ ntào tòm hìu duh khoai nàng bơto yal làng bol in jơh ală jơnau 
bơta kis do dê.” 

21Ală cau gơnoar bơto dờng kơno ală jơnau hơ̆, gơ rơp rìng àng bol khai mut 
tòm hìu duh khoai mơ bơto sồr. Ai cau gơnoar dờng lam bồ ơn phan duh khoai 
mơ ală cau jat khai tus, pơjum Mpồl Kwang Tơrña mơ jơh ală cau kwang kra 
làng bol Israel dê, sồr cau mut tòm hìu jàm nàng lam ală cau gơnoar bơto dờng 
lòt tus hơ bol khai. 

22Mơya ală cau ling geh sồr lòt tus hơ hìu jàm, sền ò gŏ tai ală cau gơnoar bơto 
dờng tềng hơ̆ gen rê yal wơl lah: 

23“Bol hi gŏ hìu jàm til kơ̆ nền ngan, cau ling ơm kơp di bơr mpồng, mơya dơ̆ hi 
pò gen ò gŏ dô nă cau lơi tòm hơ̆.” 

24Cau kwang sền gàr hìu duh khoai mơ ală cau gơnoar lam bồ ơn phan duh 
khoai kơno behơ̆, gen bol khai kơlôi ñchi bơta neh gơlik gơs mơ ală cau gơnoar 
bơto dờng. 

25Mơya gơs cau tus yal mơ bol khai lah: Iat tĕ “Ne, ală cau mơ ală ồng neh kup 
jàm, gen tŭ do bol khai ơm tòm hìu duh khoai bơto sồr làng bol!” 

26Gen cau kwang sền gàr hìu duh khoai bal mơ ală cau ling geh sồr lòt lam ală 
cau gơnoar bơto dờng tus, mơ ò khin lơh iơh, bơh rngòt di làng bol cơm lŭ. 

27Bol khai lam ală cau gơnoar bơto dờng tus ntào di đap Mpồl Kwang Tơrña. 
Cau gơnoar dờng lam bồ ơn phan duh khoai khào lùp bol khai lah: 

28 “Bol hi neh bơkơ̆u nền ngan bol mê bañ ai sơnđan hơ̆ nàng bơto sồr, mơya 
bol mê lơh Jerusalem in bềng lìu bơta bơto sồr bol mê dê, mơ kòñ lơh bol hi in 
pal kong bơh bơta chơt cau hơ̆ dê.” 

29Pier bal mơ ală cau gơnoar bơto dờng ho wơl lah: “Chan bol hi pal lơh jat 
jơnau Yàng Tom Trồ dê rlau mơ lơh jat jơnau cau dê. 

30Yàng Tom Trồ ồng pàng bol he dê neh lơh Yàng Jesu in kis wơl, la Bơtau mơ 
ală ồng neh yồng hơđang chi pơng mơ tơnchơt tơn. 

31Yàng Tom Trồ neh yò tơngguh Kơnràñ hơ̆ hơ đah ma Yàng Tom Trồ, lơh gơs 
Bơtau mơ Yàng Dong Klàs nàng ai làng bol Israel in tŭ gơjrañ sang glài mơ geh 
toh glài. 

32Ai bol hi do la cau lơh cơng bơh ală broă hơ̆ bal mơ Yàng Hwềng Goh, mơ Yàng 
Tom Trồ neh ai cau lơi in lơh jat jơnau Kơnràñ dê.” 

33Tŭ bol khai kơno ală jơnau hơ̆ gen tơk òl gơhào nùs, mơ bơyai kòñ tơnchơt 
ală cau gơnoar bơto dờng. 

34Mơya gơs dô nă cau Pharisi sơnđan la Gamaliel, la cau bơto bơta boh lam la 
cau jơh làng bol sền dờng màng, ntào digùl Mpồl Kwang Tơrña, mơ sồr cèng ală 
cau gơnoar bơto dờng hơ̆ lik di tiah dô êt. 

35Chòp khai đơs lah: “Ơ cau Israel, kơrhia tĕ bơh bơta bol mê rơp lơh di ală cau 
do. 

36Lài òr gơs Theuda bơtào tơngguh, sơnđan is să khai la cau dờng màng, gơs 
pơgap poan rhiang nă cau jat khai; mơya khai kong cau tơnchơt, mơ jơh ală cau 
jat khai gen gơprah gơpring jơh, mơ gơlik gơs roh lơm. 

37Tơnơ̆ khai gen gơs Juda cau Galile, bơtào tơngguh is să khai tòm sơnam cih 
sơnđan làng bol, gơs oă cau jat khai, mơya lồi tơnơ̆ khai kong tơnroh, jơh ală 
cau jat khai gơlik gơs nrah nring jơh. 

38Do añ đơs mơ bol mê, pleh tĕ ngài di ală cau hơ̆, lòi tĕ, dò bol khai dê. Bơh 
dilah bơta bơyai hala broă do gơlik bơh kòn mơnus gen rơp roh is gơ dê; 

39mơya dilah gơlik bơh Yàng Tom Trồ gen bol mê ò rgơi tơnroh ală cau hơ̆ ò, 
rngòt bol mê kung be tòmlơh mơ Yàng Tom Trồ mòn.” Behơ̆ bol hơ̆ iat jơnau 
bơto tơngkah Gamaliel dê. 

40Bol khai hòi wơl ală cau gơnoar bơto dờng mơ sồr cau pù lơh, lồc behơ̆ bơkơ̆u 
bañ ai sơnđan Yàng Jesu nàng bơto yal tai, gen hồ tơlik bol khai. 

41Behơ̆ ală cau gơnoar bơto dờng lik rê bơh di Mpồl Kwang Tơrña, hòn chò 
bơh geh kòp la di pal neh kong bơtat bơtròh bơh sơnđan Yàng Jesu. 

42Kòp ngai tòm hìu duh khoai hala bơh hìu do tus hìu ne, bol khai kư̆ bơto mơ 
bơto yal sùm bơh Yàng Jesu la Bơtau Krist. 

Broă 6 

Bơta sac rwah poh nă cau dong gàr 
1Tòm tŭ hơ̆, khà cau bơtê sơlo gơbơtơl oă tai, ală cau Juda đơs jơnau Grek yoam 
cau Juda đơs jơnau Aram, bơh ală cau ùr bơnrau bol khai dê neh kòl cau sang 
lòi tòm bơta pà phan kòp ngai. 

2Jơt bàr nă cau gơnoar bơto dờng hòi jơh ală cau bơtê pơjum bal mơ đơs lah: 
“Sang broă bơto jơnau Yàng Tom Trồ dê nàng rcang bơh phan sa, ngan la ò di 
pal. 

3Behơ̆, dan oh mi sac tĕ tòm bơnòr he poh nă cau geh pơnro niam, bềng lìu Yàng 
Hwềng Goh mơ bơta jak chài, nàng bol hi rơp jào broă do bol khai in. 

4Ai bol hi rơp mìng ơn nùs hòi dan mơ bơto yal jơnau Yàng.” 

5Jơh ală cau niam nùs bơh ală jơnau hơ̆, gen sac rwah Etien la cau gơs bềng bơta 
dòn mơ Yàng Hwềng Goh, Philip, Prôkôr, Nikanor, Timôn, Parmenas, mơ 
Nikôlaus la cau Antiôt pa jat gùng duh khoai cau Juda dê; 

6Bol khai tơlik mat poh nă cau hơ̆ di đap ală cau gơnoar bơto dờng, gen ală cau 
gơnoar bơto dờng hòi dan mơ ơn tê hơđang ală cau hơ̆. 

7Jơnau Yàng Tom Trồ dê sơlo ngai sơlo gơ lòt ơnàng, khà cau bơtê tòm 
Jerusalem sơlo gơbơtơl oă ngan; kung gơs oă cau gơnoar ơn phan duh khoai 
dòn dòp Yàng sơl. 

Etien kong cau kup 
8Etien bềng bơta nđàc mơ gơnap gơnoar bơh Yàng Tom Trồ lơh gơs bơta krơi 
mơ tềl is dờng ngan tòm làng bol. 

9Tŭ hơ̆ gơs mpồl cau tòm hìu jum sơnđan la hìu jum bơnòr khat gơboh dê, bal 
mơ cau Siren mơ cau Aleksandria dê, mơ ală cau Juda ơm tòm lơgar Silisi mơ 
lơgar Asi, ntào pơndang mơ Etien. 

10Mơya bol hơ̆ ò rgơi tòmdră mơ bơta jak chài khai dê bal mơ Yàng Hwềng 
Goh sơl la Bơtau ai khai in ală jơnau đơs hơ̆, 

11gen bol hơ̆ chồl bơchồt òm dô êt cau yă blac đơs lah: “Bol hi neh kơno khai 
đơs ală jơnau tràl sơrbil di Môise mơ di Yàng Tom Trồ sơl.” 

12Bol hơ̆ chồl bơtrut làng bol, ală cau kwang kra mơ ală cau bơto bơta boh 
lam, lồc behơ̆ brồ kup khai mơ lam lòt tus hơ Mpồl Kwang Tơrña. 

13Bol hơ̆ bơtào is ală cau lơh cơng blac, đơs lah: “Cau do òs đơs ală jơnau tràl 
sơrbil di tiah sàng goh mơ di bơta boh lam sơl, 

14bơh bol hi neh kơno khai đơs lah Jesu Cau Nasaret ne rơp tơnroh tiah do mơ 
tòmgơl ală bơta òs mòng mơ Môise neh lòi wơl bol he in.” 

15Jơh ală cau nggui tòm Mpồl Kwang Tơrña sền trol di Etien, gŏ muh mat khai 
be muh mat dô nă cau gơnrơh dê. 

Broă 7 

Bơta bơto yal Etien dê 
1Cau gơnoar dờng lam bồ ơn phan duh khoai lùp Etien lah: “Ală bơta hơ̆ gơs 
ngan behơ̆ sơl?” 

2 Etien ho lah: “Ơ ală bèp, ală bi, iat tĕ añ! Yàng Tom Trồ gơklŏ neh tơlik să mơ 
ồng pàng bol he la Abraham tòm tŭ khai gam ơm tòm Mesôpôtami, lài mơ tŭ tus 
ơm tòm Caran, 

3mơ đơs lah: ‘Lik tĕ bơh lơgar tòm mơ gơp bơtiàn mê nàng lòt tus hơ dô bă tiah 
Añ rơp sơnio mê in.’ 

4 Behơ̆ khai lik bơh lơgar Kalde, mơ tus ơm tòm Caran. Tơnơ̆ mơ tŭ bèp khai 
neh chơt rau, Yàng Tom Trồ chồl khai bơh tềng hơ̆ lòt tus hơ lơgar mơ ală ồng 
gam ơm do. 

5 Kơnràñ ò ai khai in dô êt lơi sre brê tòm tiah do, dô pet ù ơn jơng kung ò gơs 
sơl, mơya Kơnràñ ho ai tiah do lơh gơs sre brê tòm khai in mơ jơi bơtiàn khai 
in sơl, bulah tòm tŭ hơ̆ khai òhềt gơs kòn. 

6 Yàng Tom Trồ đơs be do: ‘Jơi bơtiàn mê rơp ơm ing tòm lơgar ndai, cau rơp 
kup bol khai lơh gơs dĭ mơ rồn bơklơn bol khai tòm poan rhiang nam.’ 

7 Yàng Tom Trồ đơs tai lah: ‘Añ rơp cahrña làng bol neh kup bol khai lơh gơs dĭ, 
tơnơ̆ mơ hơ̆ bol khai rơp lik klàs, mơ duh broă Añ tòm tiah do.’ 

8 Yàng Tom Trồ ai khai in bơta ho bal bơh bơta siat gơltau. Behơ̆ Abraham 
tơnggơs Isak mơ siat gơltau khai in tòm ngai phàm; Isak tơnggơs Jakôp, mơ 
Jakôp kung lơh behơ̆ mơ jơt bàr nă ồng pàng. 

9 Ală ồng pàng hơ̆ ƀoah gơjrañ di Jôsep, behơ̆ tàng tac khai hơ lơgar Ejiptơ; 
mơya Yàng Tom Trồ ơm bal mơ khai, 

10 Kơnràñ dong tă khai lik klàs bơh jơh ală bơta bòl glar, mơ ai khai in bơta nđàc 
mơ bơta jak chài di đap Pharaôn, bơtau Ejiptơ; cau bơtau hơ̆ pồ bơtào khai lơh 
gơs kwang dờng lơgar Ejiptơ, mơ jơh hìu nhă cau bơtau dê sơl. 

11 Tŭ hơ̆ gơlik bơta jơgloh rung tòm làm jơh lơgar Ejiptơ mơ lơgar Kanaan sơl, 
la bơta rung rài dờng ngan; ồng pàng bol he ò tang tiah nàng jòi phan sa. 

12Tòm tŭ Jakôp kơno tòm Ejiptơ gơs kòi phe, gen sồr ồng pàng bol he lòt tus 
tềng hơ̆ dơ̆ sơnròp. 

13 Tus di dơ̆ bàr gen sồng Jôsep yal loh oh mi in git bơh să tòm khai, mơ bơh hơ̆ 
Pharaôn kung git hìu nhă khai dê sơl. 

14 Jôsep sồr lòt rò Jakôp la bèp khai dê mơ jơh hìu nhă la poh jơt pram nă. 

15 Behơ̆ Jakôp mù hơ Ejiptơ mơ chơt tềng hơ̆, mơ ồng pàng bol he dê kung behơ̆ 
sơl; 

16 ntìng ƀồc bol khai geh cèng brê wơl hơ Sicem tơp tòm bơtô mơ Abraham neh 
ai priă rwat bơh kòn sau Hamor dê tòm Sicem. 

17 Tòm tŭ mòr tus di tŭ tơngai Yàng Tom Trồ lơh gơlik gơs di ngan jơnau ho 
pơgon mơ Abraham, khà làng bol kư̆ tơnggơs bơtơl rơ̆sơmpài ràipơjềng tòm 
lơgar Ejiptơ, 

18jơl tus di tŭ tòm lơgar hơ̆ gơs dô bơtau ndai guh at bồ, ò git Jôsep tai. 

19 Cau bơtau hơ̆ ai kai lac lèo nàng lơh iơh di jơi bơtiàn bol he dê mơ rồn bơklơn 
ồng pàng bol he pal sang ală kòn oh nga, tồ bañ ai bol khai in kis. 

20 Tòm tŭ hơ̆ deh Môise, khai hàng mơnĕ krơi is ngan, geh ròng tòm pe kơnhai 
tòm hìu khai dê. 

21 Tòm tŭ Môise kòl sang, gen kòn ùr Pharaôn dòp ròng lơh gơs kòn tòm he. 

22Môise bơtê jơh ală bơta jak chài cau Ejiptơ dê; khai gơs gơnoar pràn tòm 
jơnau đơs mơ broă lơh khai dê. 

23 Tòm tŭ khai gơs poan jơt nam rau, gen tòm nùs lơh nền, kòñ lòt còp oh mi 
khai la kòn sau Israel dê. 

24Tòm tŭ Môise gŏ dô nă cau kong cau lơh iơh, gen dong tò khai, mơ pòng chơt 
cau Ejiptơ nàng sal tê. 

25Khai tồnlah oh mi khai git wă lah Yàng Tom Trồ ngui tê khai nàng dong tă bol 
khai; mơya bol khai ò git wă dô êt lơi. 

26Ngai tơnơ̆, khai lòt tus gŏ bol khai ơm tòmlơh bal, gen khai kòñ dong bol khai 
gơtòmsòr bal, mơ đơs lah: ‘Ơ ală ồng, ală ồng la oh mi bal; ñchi bơh tài lơh iơh 
di gơp behơ̆ taih?’ 

27Cau ơm lơh iơh di gơp he hơ̆ tơlo Môise mơ đơs lah: ‘Ñcau neh bơtào mê lơh 
gơs kwang at bồ mơ kwang cahrña bol hi taih? 

28 Mê kòñ tơnchơt añ be neh tơnchơt cau Ejiptơ ngai òr ơ?’ 

29 Dơ̆ Môise kơno jơnau hơ̆ gen dô pleh ơm ing tòm lơgar Midian, tềng hơ̆ khai 
tơnggơs bàr nă kòn klau. 

30 Poan jơt nam tơnơ̆, gơs dô nă cau gơnrơh tơlik să mơ khai tòm ƀlàng ngềt 
ngơt mơnơm Sinai, tòm lơmpiat ồs di rlau lò. 

31Môise gŏ bơta gơtơnggŏ hơ̆ gen ai lơh krơi ngan; khai lòt tus rềp tồ sền loh 
làng, gen kơno jơnau Yàng đơs lah: 

32‘Añ la Yàng Tom Trồ ồng pàng mê dê, Yàng Tom Trồ Abraham dê, Isak mơ 
Jakôp dê.’ Môise rơm să rngòt, ò khin tơnggòr sền. 

33 Yàng đơs tai lah: ‘Hồ tĕ khŏ bơh di jơng mê dê, bơh tiah mê ơm ntào la tiah 
sàng goh. 

34 Ngan Añ neh sền gŏ bơta bòl glar làng bol Añ jê tòm lơgar Ejiptơ, Añ neh kơno 
jơnau rac ròc bol khai dê, gen Añ mù nàng dong tă bol khai. Tŭ do mê lòt tus tĕ, 
Añ rơp sồr mê lòt hơ lơgar Ejiptơ.’ 

35 Môise do la cau neh bol khai sang mơ đơs lah: ‘Ñcau neh bơtào mê lơh gơs 
kwang at bồ mơ kwang cahrña taih?’ Hơ̆ la cau mơ Yàng Tom Trồ neh sồr lơh 
gơs kwang at bồ mơ bơtau dong tă, kơnòm di tê cau gơnrơh neh tơlik să mơ 
khai tòm rlau lò. 

36 Khai la cau neh lam bol khai lik bơh lơgar Ejiptơ mơ lơh ală bơta krơi tềl is 
tòm lơgar Ejiptơ, tòm Dàlềng Pơrhê, mơ tòm ƀlàng bràs ngềt ngơt tòm poan jơt 
nam. 

37 Să tòm Môise do neh đơs mơ kòn sau Israel lah: ‘Yàng Tom Trồ rơp bơh digùl 
bol mê mơ bơtào tơngguh dô nă Cau gơnoar hwơr be añ.’ 

38 Să tòm khai la cau neh ơm tòm mpồl jơnum tòm ƀlàng bràs ngềt ngơt bal mơ 
cau gơnrơh neh đơs mơ khai hơđang mơnơm Sinai mơ bal mơ ồng pàng bol he 
dê, mơ khai dòp leng ală jơnau kis nàng ai bol he in. 

39Mơya ală ồng pàng bol he ò bài lơh jat jơnau khai, sang khai mơ wèt nùs wơl 
hơ lơgar Ejiptơ. 

40 Bol khai đơs mơ Arôn lah: ‘Lơh gơs tĕ bol he in ală yàng nàng lòt lài mơ bol 
he; bơh pơnah đah Môise do la cau neh lam bol he lik bơh lơgar Ejiptơ, bol he ò 
git bơta lơi neh gơlik tus di khai rau.’ 

41 Behơ̆ tòm ală ngai hơ̆ bol khai tŏ dô nơm rùp kơnrồ kòn, mơ ơn phan duh 
khoai rùp hơ̆ in mơ hòn chò bơh broă tê bol khai neh lơh gơs. 

42Yàng Tom Trồ đìu ngkòi di bol khai mơ phi bol khai duh khoai ală mpồl ling 
hơđang trồ, be neh cih tòm sră ală cau gơnoar hwơr lah: ‘Ơ hìu Israel, bol mê 
neh ơn phan pơdơng mơ phan ơn duh khoai Añ in, Tòm poan jơt nam tòm ƀlàng 
bràs sơl? 

43 Bol mê tùng wơl sàl duh khoai Molok dê, Mơ sơmañ yàng Remphan dê, Hơ̆ la 
ală rùp ràk mơ bol mê neh lơh gơs nàng duh khoai. Tài behơ̆, Añ kung rơp cèng 
bol mê hơ đah ne lơgar Babilôn sơl.’ 

44 Ồng pàng bol he dê neh gơs sàl cơng tàng dê tòm ƀlàng bràs ngềt ngơt, jat be 
Yàng neh sồr Môise lơh tòm toh, jat be sơnoa rnoas khai neh gŏ. 

45 Ồng pàng bol he dê neh dòp Hìu Ing Duh Khoai hơ̆, lồc behơ̆ lòt bal mơ Jôsue 
cèng tus hơ lơgar bol khai neh tòmpìt bơh di ală làng bol bơdìh mơ Yàng Tom 

Trồ neh bơtrơh tơlik bơh di đap bol khai; Hìu Ing Duh Khoai hơ̆ kư̆ gam gơs 
sùm jơl tus di rài Dabit, 

46 la cau neh geh bơta nđàc di đap Yàng Tom Trồ, mơ khai dan gơs dô bă tiah 
ơm Yàng Tom Trồ Jakôp in. 

47 Tơnơ̆ hơ̆ Salômôn lơh gơs dô nơm hìu Yàng in. 

48Mơya Bơtau Hơđang Rlau Jơh ò ơm tòm hìu bơh tê cau lơh gơs ò, be jơnau 
cau gơnoar hwơr neh đơs: 

49‘Yàng đơs lah: Trồ la sơbàn Añ, Ù tiah la kơrnòl jơng Añ, Bol mê rơp lơh hìu 
lơi Añ in taih? Ntềng đah la tiah ơm rlô Añ jê taih? 

50 Ò di la tê Añ neh crơng gơs ală phan hơ̆ ò ơ?’ 

51 Ơ ală cau kơldang bồ, nùs mơ tồr ò siat gơltau ne! Ală ồng tòmdră sùm mơ 
Yàng Hwềng Goh; ồng pàng ală ồng dê be lơi gen ală ồng kung behơ̆ sơl! 

52Gơs cau gơnoar hwơr lơi mơ ồng pàng ală ồng ò kup kơryan ơ? Bol khai kung 
neh tơnchơt ală cau yal lài bơh bơta lòt tus Bơtau Song ring dê, mơ ală ồng kung 
neh pơrlơ̆ dră mơ tơnchơt tơn; 

53ală ồng la cau neh dòp bơta boh lam bơh ală cau gơnrơh bơto yal, mơya ală 
ồng ò prap gàr.” 

Bơta chơt Etien dê 
54Ală bol hơ̆ kơno jơnau hơ̆, gen tơk òl gơhào nùs, mơ rkiat sề di Etien. 

55Mơya Etien gơs bềng lìu Yàng Hwềng Goh, tơnggòr sền hơđang trồ, gŏ bơta 
gơklŏ Yàng Tom Trồ dê, mơ Yàng Jesu ntào đah ma Yàng Tom Trồ; 

56gen đơs lah: “Ne añ gŏ ală tap trồ gơ pò mơ Kòn Mơnus ntào đah ma Yàng 
Tom Trồ.” 

57Tŭ hơ̆ bol hơ̆ hòi driau lềt tồr mơ brồ tus kup Etien, 

58hwài tơlik hơ bơdìh ƀòn dờng, gen cơm lŭ di khai. Ală cau lơh cơng ơn ồi ào 
bol khai di jơng dô nă cau pơnu sơnđan la Sol. 

59Tòm tŭ bol hơ̆ cơm lŭ, gen Etien hòi dan lah: “Khoai Yàng la Yàng Jesu, dan 
wă rò hwềng añ.” 

60Gen khai cùn gơltang, hòi dờng lah: “Khoai Yàng, dan bañ tuh glài do hơđang 
bol khai!” Lồc khai đơs jơnau hơ̆ gen bic tơn. 

Broă 8 

Sol kup kơryan Hìu Jum Goh 
1Sol dô nùs bal tòm bơta tơnchơt Etien. Tòm ngai hơ̆, Hìu Jum Goh tòm 
Jerusalem gơtìp bơta kup kơryan dờng ngan; jơh ală cau dòn Yàng dô nrah 

nring tòm làm lơgar Jude mơ lơgar Samari, gam mìng ală cau gơnoar bơto dờng 
lơm. 

2Gơs ală cau dòn duh tơp ƀồc Etien mơ ñìm pơt wòl rac ròc ngan di khai. 

3 Mơya Sol lơh gơprah gơpring Hìu Jum Goh, mut sò tơm ală hìu, kup ală cau 
klau cau ùr jàm jơh. 

Jơnau Yàng geh bơto yal tòm Samari bơjơu Simôn 
4Behơ̆ ală cau neh dô nrah nring hơ̆ lòt bơh tiah do tus hơ tiah ndai, bơto yal 
jơnau Yàng. 

5Philip mù hơ ƀòn dờng Samari mơ bơto yal bơh Bơtau Krist làng bol tềng hơ̆ 
in. 

6Mpồl làng bol kơno Philip bơto mơ gŏ ală tềl krơi khai lơh, gen gơs dô nùs bal 
wèt tồr iat jơnau khai đơs, 

7tài bơh gơs ală hwềng cà ƀơ̆ driau dờng lik bơh di oă cau gơ neh lơh; oă cau 
gơlte bal mơ cau pă geh sơmbòi. 

8Gen tàng tòm ƀòn dờng hơ̆ bềng lìu bơta hòn chò. 

9Mơ tai, tòm ƀòn dờng hơ̆ gơs dô nă cau sơnđan la Simôn, bơh lài khai la cau 
juh proh, dòp is să he la cau dờng màng, lơh làng bol Samari in ai lơh crih crài. 

10Jơh ală cau, bơh cau kơnòm tus di cau kra, iat jơnau Simôn mơ đơs lah: “Cau 
do la gơnap gơnoar Yàng Tom Trồ dê, sơnđan la gơnap gơnoar Dờng.” 

11Bol hơ̆ iat jơnau khai, bơh neh jŏ rau khai lơh bol hơ̆ in ai lơh crih crài bơh 
bơta juh proh khai dê. 

12Mơya dơ̆ bol hơ̆ neh dòn Philip bơto yal Jơnau Niam lơgar Yàng Tom Trồ dê 
mơ sơnđan Yàng Jesu Krist dê, gen ală cau klau cau ùr gơs ƀaptem. 

13Să tòm Simôn kung dòn sơl, mơ tòm tŭ neh gơs ƀaptem rau, gen ơm tơn bal 
mơ Philip; khai gŏ ală tềl krơi mơ ală bơta crih crài dờng neh lơh gơs, gen ai lơh 
crih crài. 

14Ală cau gơnoar bơto dờng ơm tòm Jerusalem kơno làng bol Samari neh dòp 
jơnau Yàng Tom Trồ dê, gen sồr Pier mơ Jang lòt tus hơ bol khai. 

15Bàr nă bol khai neh tus tềng hơ̆ rau gen hòi dan bol hơ̆ in tồ geh dòp Yàng 
Hwềng Goh, 

16bơh Yàng Hwềng Goh òhềt mù hơđang dô nă cau lơi tòm ală cau hơ̆, bol khai 
mìng ai sơnđan Yàng Jesu nàng gơs ƀaptem lơm. 

17Pier mơ Jang ơn tê hơđang bol khai gen bol khai dòp geh Yàng Hwềng Goh. 

18Tòm tŭ Simôn gŏ bàr nă cau gơnoar bơto dờng ơn tê gen Yàng Hwềng Goh 
mù, chòp khai ơn priă mơ đơs lah: 

19“Dan ai añ in gơnoar hơ̆ nàng añ ơn tê hơđang cau lơi gen cau hơ̆ dòp geh 
Yàng Hwềng Goh.” 

20Mơya Pier ho lah: “Lòi tĕ priă mê gơ roh rui bal mơ mê, tài bơh mê tồnlah ai 
jền priă rgơi rwat bơta ai gòi Yàng Tom Trồ dê! 

21Mê ò gơs pơnah lơi hala tòmpà bal tòm broă do, tài bơh nùs mê ò song di đap 
Yàng Tom Trồ. 

22Behơ̆ gơjrañ sang glài tĕ bơh bơta iơh bơsak mê dê, mơ hòi dan mơ Yàng, tồ 
bơta kơlôi nùs mê dê hơ̆ digơlan geh toh mê in. 

23Bơh añ gŏ mê gam ơm tòm plai mat bơtang mơ tòm sreng bơta tồi glài iơh 
bơsak dê.” 

24Simôn ho lah: “Dan ală ồng hòi dan mơ Yàng añ in ƀà, tồ añ ò gơkòl tòm bơta 
ală ồng neh đơs hơ̆.” 

25Tơnơ̆ mơ tŭ neh lơh cơng mơ yal jơnau Yàng dê, Pier mơ Jang rê wơl hơ 
Jerusalem, rê ndang bơto yal jơnau niam ndang tòm oă ƀòn cau Samari dê. 

Cau kwang kơndời Ethiôpi dòn Yàng 
26Tŭ hơ̆, gơs dô nă cau gơnrơh Yàng dê đơs mơ Philip lah: “Ntào tĕ lòt hơ đah 
đơm, tòm gùng bơh Jerusalem mù hơ Gaja. Gùng hơ̆ ngềt ngơt ngan.” 

27Khai ñă mơ lòt. Ne, gơs dô nă cau kwang kơndời Ethiôpi, gơs gơnoar dờng 
duh broă Kandas, la bơtau ùr lơgar Ethiôpi, at bồ jơh ală đam jàr mò dê, khai 
neh lòt tus hơ Jerusalem nàng duh khoai Yàng. 

28Tòm tŭ rê wơl, khai nggui hơđang rơndeh mơ sền sră cau gơnoar hwơr Esai. 

29Yàng Hwềng đơs mơ Philip lah: “Tus tĕ rềp mơ lòt jat rơndeh hơ̆.” 

30Philip ntoat tus, kơno khai sền tòm sră cau gơnoar hwơr Esai, gen đơs lah: 
“Ồng git wă jơnau ồng sền hơ̆ sơl?” 

31Khai ho lah: “Dilah ò gơs cau lơi sơnio añ in, gen mbe añ rgơi git wă taih?” 
Khai jà Philip hào rơndeh nggui bal mơ khai. 

32Tap Sră Goh khai sền la be do: “Khai neh kòl cau lam be belàt lòt tus di tiah 
cau lơh poac, Be belàt kòn kloat di đap cau siat sơnò, Khai kung ò tŭ lơi pò bơr. 

33 Tòm tŭ Khai kong dơñŏ tơnhial, gen bơta song ring neh kòl tă tòmpìt rau. 
Ñcau rgơi đơs bơh jơi bơtiàn khai dê taih? Bơh bơta kis Khai dê neh kòl tă tơlik 
bơh di ù rau.” 

34Cau kwang kơndời hơ̆ đơs mơ Philip lah: “Añ dan lùp ồng, cau gơnoar hwơr 
neh đơs bơta hơ̆ nàng sơnio bơh ñcau taih? Bơh să tòm khai dê, hala bơh cau 
lơi ndai taih?” 

35Behơ̆ Philip pò bơr rơp sơntòm bơh tap Sră Goh hơ̆ mơ bơto yal Jơnau Niam 
bơh Yàng Jesu khai in. 

36Tòm tŭ bàr nă bol khai lòt rò gùng, tus di tiah gơs dà, gen cau kwang kơndời 
hơ̆ đơs lah: “Do gơs dà do, gơs bơta lơi kơryan añ gơs ƀaptem sơl?”  

[37Philip đơs lah: Dilah ồng jơh nùs dòn gen di. Cau kwang kơndời ho lah: Añ 
dòn Yàng Jesu Krist la Kòn Yàng Tom Trồ dê.] 

38Khai sồr dơh wơl rơndeh, lồc behơ̆ bàr nă bol khai mù tòm dà, gen Philip lơh 
ƀaptem khai in. 

39Tòm tŭ bol khai guh bơh dà, gen Hwềng Yàng dê cèng Philip lòt thit; cau 
kwang kơndời hơ̆ ò gŏ tai khai, mơ kư̆ hòn chò lòt gùng. 

40Ai Philip gen cau gŏ ơm tòm Ajôtus; tòm gùng lòt tus hơ Sesare, khai bơto 
yal Jơnau Niam tòm làm jơh ală ƀòn dờng mơ khai neh lòt gan. 

Broă 9 

Sol dòn jat Yàng 
(Broă 22:6-16; 26:12-18) 

1Tŭ hơ̆, Sol sơlo pơhìn mơ tơnchơt ală cau bơtê Yàng dê, khai lòt tus hơ cau 
gơnoar dờng lam bồ ơn phan duh khoai, 

2nàng dan ală sră pơyoa ală hìu jum tòm Damas in, tồ dilah tìp cau lơi bal mơ 
Gùng Duh Khoai Yàng, cau klau hala cau ùr, gen khai cap cèng brê hơ Jerusalem. 

3Mơya tòm tŭ Sol gam lòt tòm gùng mòr tus hơ Damas, nisơna gơs bơta àng bơh 
đang trồ sòl gơcrà gùt dar khai. 

4Khai gơplơ̆ tòm ù, mơ kơno jơnau đơs mơ khai lah: “Ơ Sol, Sol, ñchi bơh tài mê 
kup kơryan Añ taih?” 

5Khai ho lah: “Ơ Yàng, Kơnràñ la ñcau?” Yàng đơs lah: “Añ la Jesu mơ mê kup 
kơryan; 

6mơya ntào tĕ, mut tòm ƀòn dờng, cau rơp yal mê in ală bơta mê pal lơh.” 

7Ală cau lòt bal mơ khai gen ntào hil hơl, kơno jơnau đơs mơya ò gŏ cau. 

8Sol guh bơh di ù, pò mat mơya sền ò gŏ dô êt lơi; cau at di tê tề khai tus hơ 
Damas. 

9Tòm pe ngai khai sền ò gŏ, mơ ò sào kung ò hùc sơl. 

Anania lơh ƀaptem Sol in 

10Tŭ hơ̆, tòm Damas gơs dô nă cau bơtê sơnđan la Anania. Yàng đơs mơ khai 
tòm bơta gơtơnggŏ lah: “Ơ Anania!” Khai ho lah: “Ơ Yàng, gơs añ do.” 

11Yàng đơs lah: “Ntào tĕ, lòt tus hơ hìu Juda, tòm gùng sơnđan la Gùng Song 
Ngan, mơ jòi dô nă cau Tarsơ sơnđan la Sol, bơh khai ơm hòi dan, 

12mơ tòm bơta gơtơnggŏ, gŏ dô nă cau sơnđan la Anania mut ơn tê hơđang khai, 
tồ khai in geh àng mat wơl.” 

13Anania ho lah: “Ơ Yàng, añ neh kơno oă cau yal bơh cau do neh lơh iơh oă di 
ală cau sàng goh Yàng dê tòm Jerusalem, 

14Tŭ do, cau hơ̆ ơm tềng do geh tơl gơnoar bơh ală cau gơnoar lam bồ ơn phan 
duh khoai nàng kup cap jơh ală cau hòi dan di sơnđan Kơnràñ.” 

15Mơya Yàng đơs lah: “Lòt tĕ, bơh khai la dô nơm phan ngui Añ neh sac rwah 
nàng cèng sơnđan Añ di đap ală làng bol bơdìh, ală cau bơtau mơ ală kòn sau 
Israel dê. 

16Añ kung rơp ai khai in git oă bơta jê sồt khai pal kong bơh sơnđan Añ.” 

17Anania lik lòt, mut tòm hìu, gen ơn tê hơđang Sol mơ đơs lah: “Ơ bi Sol, Yàng 
la Yàng Jesu, neh tơlik să mơ bi tòm gùng bi lòt tus hơ do, neh sồr añ lòt tus tồ 
bi in geh àng mat wơl mơ geh bềng lìu Yàng Hwềng Goh.” 

18Tŭ hơ̆ mo gơs phan be ngkàp rung bơh di mat khai, gen khai geh àng mat wơl; 
lồc behơ̆ khai ntào mơ gơs ƀaptem. 

19Tơnơ̆ mơ tŭ sir sào sa rau, gen khai gơs pràn kơldang wơl. 

Sol sơntòm bơto Jơnau Niam 
20Sol ơm wơl tòm bàr pe ngai bal mơ ală cau bơtê tòm Damas. Khai bơto yal mo 
tòm ală hìu jum lah Yàng Jesu la Kòn Yàng Tom Trồ dê. 

21Cau lơi kơno jơnau khai gen ai lơh nrơt nrơl mơ đơs lah: “Ò di cau do neh 
tơnchơt ală cau hòi dan di sơnđan hơ̆ tòm Jerusalem, mơ kung lòt tus tềng do 
nàng cap bol khai hwài brê di đap ală cau gơnoar lam bồ ơn phan duh khoai ò 
ơ?” 

22Mơya Sol sơlo gơbơtơl pràn kơldang tòm pơndang mơ ală cau Juda ơm tòm 
Damas, mơ lơh cơng nền lah Yàng Jesu la Bơtau Krist. 

23 Tòm jŏ ngai tơnơ̆, cau Juda bơyai bal jòi kai nàng tơnchơt Sol, 

24mơya gơs cau yal Sol in git jơnau bơyai bol khai dê. Bol khai kơp ală mpồng 
ƀòn dờng ngai mơ mang nàng tơnchơt Sol. 

25Mơya tòm trồ mang, ală cau bơtê ai bài dờng tơmù khai đah bơdìh dơrñang 
ƀòn dờng. 

26Tòm tŭ Sol tus hơ Jerusalem rau, kòñ lơh gơs dô bă bal mơ ală cau bơtê; mơya 
jơh ală bol hơ̆ pin rngòt di khai, ò dòn khai la cau bơtê ngan. 

27Mơya Banaba dong khai mơ lam tus hơ ală cau gơnoar bơto dờng, mơ yal wơl 
bol hơ̆ in git mbe lơi rò gùng khai neh gŏ Yàng tơlik să mơ Kơnràñ neh đơs mơ 
khai, mơ khai neh ai sơnđan Yàng Jesu mơ bơto yal dô bă khin cha tòm Damas. 

28Bơh di tŭ hơ̆, Sol lòt rê sùm bal mơ ală cau bơtê tòm Jerusalem, 

29mơ ai sơnđan Yàng nàng bơto yal dô bă khin cha. Khai kung đơs mơ pơndang 
mơ ală cau Juda git đơs jơnau Grek, mơya bol khai jòi gùng nàng tơnchơt khai. 

30Ală oh mi git bơta hơ̆ gen cèng khai mù hơ Sesare mơ jun khai lòt hơ Tarsơ. 

Ene geh sơmbòi 
31Behơ̆ Hìu Jum Goh tòm làm jơh kơnhwàl Jude, Galile, mơ Samari geh ring 
lơngai, bơt bơtào, mơ lòt tòm bơta duh rngòt di Yàng, mơ kơnòm di Yàng 
Hwềng Goh dong kòl, gen khà cau dòn sơlo ngai geh gơbơtơl tai. 

32Tŭ hơ̆, Pier lòt làm bă tiah, kung lòt tus hơ ală cau sàng goh tòm ƀòn dờng Lida 
sơl. 

33Tềng hơ̆, Pier tìp mơ dô nă cau gơlte sơnđan la Ene, bic kòp hơđang cơnòng 
neh phàm nam rau. 

34Pier đơs mơ khai lah: “Ơ Ene, Yàng Jesu Krist sơm mê in gơs bòi, guh tĕ, pồt 
bềl mê dê.” Gen phul khai guh mo. 

35Jơh ală cau ơm tòm Lida mơ tòm Sarôn gŏ behơ̆ gen dòn jat Yàng. 

Bơta kis wơl Tabitha dê 
36Tòm ƀòn dờng Jôppe, gơs dô nă cau ùr sơnđan la Tabitha, cih tơlik hơ̆ la 
Dorkas la cau bơtê; khai lơh oă broă lơbơn niam mơ jak pà gòi cau rƀah lơòi 
in. 

37Tòm ală ngai hơ̆, khai kòp mơ chơt, cau tơnum ƀồc khai, gen tơmbic khai 
tòm dô nơm ơdŭ tap hơđang. 

38Ală cau bơtê kơno Pier gam ơm tòm Lida rềp mơ Jôppe, gen sồr bàr nă cau 
lòt jà khai mơ đơs lah: “Dan lòt tus mhar mơ bol hi.” 

39Pier ñă lòt bal mơ bol khai. Neh tus tềng hơ̆ rau, cau lam Pier tus tòm ơdŭ 
tap hơđang; jơh ală cau ùr bơnrau ntào di gah Pier mơ ñìm, mơ tơyơr sơnio 
khai in sền ală ào jrùh mơ ồi ào ndai mơ Dorkas neh jing bol khai in tòm tŭ 
khai gam kis. 

40Pier sồr cau lik jơh di tiah, lồc behơ̆ cùn gơltang hòi dan; chòp khai wèt mat 
hơ să ƀồc mơ đơs lah: “Ơ Tabitha, guh tĕ!” Gen khai pò mat gŏ Pier, mơ guh 
nggui. 

41Pier ai tê yò tơngguh khai in ntào, gen hòi ală cau sàng goh mơ ală cau ùr 
bơnrau tus sơnio bol khai in mò neh kis. 

42Jơnau hơ̆ pơnro làm jơh Jôppe, behơ̆ gơs oă cau dòn Yàng. 

43Ai Pier gen ơm wơl jŏ ngai tòm Jôppe, tòm hìu cau chài lơh gơltau sơnđan la 
Simôn. 

Broă 10 

Kornai dòn jat Yàng 
1Tòm ƀòn dờng Sesare, gơs dô nă cau sơnđan la Kornai, la cau at dô rhiang ling 
tòm mpồl ling Itali dê. 

2Khai la dô nă cau dòn duh, bal mơ jơh hìu nhă khai duh rngòt di Yàng Tom Trồ 
lơm, jak pà gòi làng bol in, òs hòi dan mơ Yàng Tom Trồ sùm. 

3Pơgap di dê jơ dơ̆ sin tòm trồ ngai, tòm bơta gơtơnggŏ, khai gŏ loh làng gơs dô 
nă cau gơnrơh Yàng Tom Trồ dê mut tòm hìu khai mơ đơs lah: “Ơ Kornai!” 

4Khai rngòt rngơt sền trol di cau gơnrơh, mơ đơs lah: “Ơ Yàng, gơs ñchi broă 
taih?” Cau gơnrơh ho lah: “Jơnau hòi dan mơ bơta pà gòi mê dê neh guh tus hơ 
Yàng Tom Trồ, mơ Kơnràñ neh cih kah rau. 

5Tŭ do sồr tĕ cau lòt tus hơ ƀòn dờng Jôppe, jà Simôn kung sơnđan la Pier. 

6Khai ơm tòm hìu Simôn, cau chài lơh gơltau; hìu hơ̆ rềp di gah dàlềng.” 

7Tòm tŭ cau gơnrơh đơs mơ khai neh lòt rau, gen Kornai hòi bàr nă cau dong 
broă khai dê mơ dô nă cau ling duh rngòt ơm hơđơm gơnoar he dê, 

8mơ yal wơl ală bơta hơ̆ bol khai in iat, lồc behơ̆ sồr bol khai lòt tus hơ Jôppe. 

9Ngai tơnơ̆, tòm tŭ pe nă bol hơ̆ gam lòt rò gùng mơ neh mòr tus ƀòn dờng, 
pơgap di di jơ prau, Pier guh hơđang rkàng hìu nàng hòi dan. 

10Khai jơgloh mơ gơdan sào; mơya tòm tŭ cau rcang yò sào gen khai gơlơh 
jơngo sup tòm dơngoh. 

11Khai gŏ trồ gơ pò, mơ gơs phan be dô blah ồi dờng kơt di poan mum, mơ 
gơtơmù tus tòm ù. 

12Tòm hơ̆ gơs jơh ală jơi phan poan jơng, ală phan wìn nsròng tòm ù, mơ ală 
sềm hơđang trồ. 

13Mơ gơs jơnau đơs mơ khai lah: “Ơ Pier, guh tĕ, lơh poac mơ sa.” 

14Mơya Pier ho lah: “Ơ Yàng, ò di behơ̆ ò; bơh añ ò gơs tŭ lơi sa phan ƀơ̆ ƀơl 
hala ò goh ò.” 

15Jơnau hơ̆ đơs dơ̆ bàr mơ khai lah: “Phan lơi Yàng Tom Trồ neh lơh goh rau 
gen bañ sền be la ƀơ̆ ƀơl.” 

16Broă hơ̆ gơlik gơs pe dơ̆, lồc behơ̆ gen phan be dô blah ồi dờng geh tơngguh 
hơđang trồ. 

17Tòm tŭ Pier ơm kơlôi tòm nùs jơnau gơtha bơta gơtơnggŏ mơ khai neh gŏ hơ̆ 
la mbe lơi, gen ală cau mơ Kornai sồr lòt neh jòi bàn hìu Simôn rau, mơ neh ơm 
ntào di bơr mpồng, 

18Bol khai hòi nàng lùp lah tềng do la tiah Simôn sơnđan la Pier ơm, di sơl? 

19Pier gam ơm kơlôi bơh bơta gơtơnggŏ hơ̆ gen Yàng Hwềng đơs mơ khai lah: 
“Ne gơs pe nă cau ơm jòi mê. 

20Behơ̆ ntào tĕ mù lòt bal mơ bol khai, bañ pin, bơh Añ neh sồr bol khai lòt tus.” 

21Pier mù hơ bol hơ̆ mơ đơs lah: “Añ do la cau bol mê jòi hơ̆; ñchi jơnau bol mê 
lòt tus tềng do taih?” 

22Bol khai ho lah: “Kornai cau at dô rhiang ling la cau song ring duh rngòt di 
Yàng Tom Trồ, jơh làng bol Juda neh lơh cơng niam bơh khai, khai hơ̆ neh bơh 
dô nă cau gơnrơh sàng goh mơ dòp jơnau sồr lòt jà ồng tus tòm hìu, mơ kơno 
jơnau ồng đơs.” 

23Pier jà bol hơ̆ mut tòm hìu mơ ơm tềng hơ̆. Àng ngai hìng Pier ñă lòt bal mơ 
bol hơ̆, gơs bàr pe nă cau tòm oh mi bơh Jôppe lòt bal sơl. 

24Ngai tơnơ̆ tai bol khai tus hơ Sesare. Kornai ơm gơn bal mơ gơp bơtiàn khai 
dê mơ oh mi đềt mềr mơ khai neh jà pơjum bal tòm hìu. 

25Pier rơp mut gen Kornai lik rò, tơmbic să di jơng khai mơ khoai. 

26Mơya Pier yò tơngguh khai mơ đơs lah: “Ồng ntào tĕ, bơh să tòm añ kung la 
kòn mơnus sơl gơ dê.” 

27Tơnơ̆ mơ tŭ Pier tòmbơhbơr mơ Kornai, mut tòm hìu gŏ oă cau ơm pơjum 
bal. 

28Khai đơs mơ bol hơ̆ lah: “Să tòm oh mi neh git lah cau Juda ò geh gơnoar 
tòmklac bal hala lòt rê mơ cau lơi tòm làng bol ndai, mơya Yàng Tom Trồ neh 
yal añ in git ò di sền dô nă cau lơi la ƀơ̆ ƀơl hala ò goh. 

29Gen tàng, dơ̆ ală oh mi sồr cau lòt jà añ gen añ lòt mo, ò kơlôi bơta lơi. Behơ̆ 
añ lùp oh mi bơh jơnau lơi mơ oh mi jà añ lòt tus tềng do taih?” 

30Kornai ho lah: “Neh poan ngai do rau, kung di di jơ pe, añ ơm hòi dan, nisơna 
gơs cau soh ào gơcrà àng lơr, ntào di đap añ, 

31mơ đơs lah: ‘Ơ Kornai, jơnau hòi dan mê dê neh geh kơno rau, bơta pà gòi mê 
dê neh geh Yàng Tom Trồ cih kah. 

32Behơ̆ mê sồr tĕ cau lòt hơ Jôppe nàng jà Simôn sơnđan la Pier lòt tus hơ do; 
khai gam ơm tòm hìu Simôn, cau chài lơh gơltau, rềp di gah dàlềng,’ 

33gen añ sồr mo cau lòt jà ồng, mơ ồng neh niam nùs lòt tus hơ do. Behơ̆ tŭ do 
jơh ală bol hi ơm di đap Yàng Tom Trồ, nàng iat jơh ală bơta Yàng neh nting mơ 
ồng.” 

34 Pier pò bơr mơ đơs lah: “Ngan añ đal git Yàng Tom Trồ ò di sền òsơp di cau 
lơi ò, 

35mơya tòm jơh ală làng bol, dilah cau lơi duh rngòt di Yàng mơ lơh bơta song 
ring, gen cau hơ̆ geh Kơnràñ dòp. 

36Yàng Tom Trồ ai Jơnau Kơnràñ dê kòn sau Israel in, bơto yal Jơnau Niam 
lơngap lơngai, bơh Yàng Jesu Krist la Yàng jơh tơl nă cau dê 

37Ală ồng neh git loh rau ală bơta neh gơlik gơs, sơntòm bơto yal bơh Galile mơ 
làm jơh kơnhwàl Jude; tơnơ̆ mơ tŭ Jang neh bơto yal bơh bơta ƀaptem; 

38mbe lơi Yàng Tom Trồ neh bong mơñà Yàng Jesu Cau Nasaret in mơ Yàng 
Hwềng Goh bal mơ gơnap gơnoar, lồc behơ̆ Kơnràñ lòt làm jơh, lơh broă lơbơn 
niam mơ sơmbòi jơh ală cau cà ràk bơklơn, bơh Yàng Tom Trồ ơm bal mơ 
Kơnràñ. 

39Bol hi la cau lơh cơng bơh jơh ală bơta Kơnràñ neh lơh tòm Jude mơ tòm 
Jerusalem. Làng bol hơ̆ neh yồng Kơnràñ hơđang chi pơng mơ tơnchơt tơn. 

40Mơya tus di ngai pe Yàng Tom Trồ neh lơh Kơnràñ in kis wơl, mơ Kơnràñ 
tơlik să, 

41ò dimơ jơh làng bol, mơya tơlik să mơ bol hi la ală cau lơh cơng mơ Yàng Tom 
Trồ neh sac lài, la cau sa hùc bal mơ Kơnràñ, tơnơ̆ mơ tŭ Kơnràñ neh kis wơl 
bơh bơta chơt. 

42Kơnràñ neh nting sồr bol hi bơto yal tĕ làng bol in, mơ lơh cơng lah să tòm 
Kơnràñ la Bơtau mơ Yàng Tom Trồ neh pồ bơtào lơh gơs Cau Kwang Cahrña 
cau kis mơ cau chơt. 

43Jơh ală cau gơnoar hwơr neh lơh cơng bơh Kơnràñ lah kòp nă cau lơi dòn 
Kơnràñ gen kơnòm di sơnđan Kơnràñ mơ dòp geh bơta toh glài.” 

44Tòm tŭ Pier gam đơs ală jơnau do gen Yàng Hwềng Goh mù hơđang tơl nă 
cau ơm iat jơnau Yàng. 

45Ală cau dòn Yàng neh siat gơltau la ală cau neh lòt bal mơ Pier, gen ai lơh 
krơi lơm tài bơh bơta ai gòi la Yàng Hwềng Goh kung tuh hơđang ală cau làng 
bol bơdìh in sơl, 

46bơh ală cau dòn Yàng hơ̆ kơno bol khai đơs jơnau đơs ndai mơ jòng ro Yàng 
Tom Trồ. 

47Tŭ hơ̆ Pier đơs tai lah: “Ñcau rgơi kơryan lơh ƀaptem mơ dà, ală cau do in la 
cau neh dòp geh Yàng Hwềng Goh kung be bol he taih?” 

48Behơ̆ khai sồr lơh ƀaptem bol hơ̆ in ai sơnđan Yàng Jesu Krist. Gen bol hơ̆ jà 
khai ơm wơl tòm bàr pe ngai tai. 

Broă 11 

Pier rê wơl hơ Jerusalem 
1Tŭ hơ̆, ală cau gơnoar bơto dờng bal mơ ală oh mi ơm tòm Jude kơno yal lah 
làng bol bơdìh kung neh dòp jơnau Yàng Tom Trồ dê. 

2Tòm tŭ Pier neh guh hơ Jerusalem, ală cau dòn Yàng neh kong siat gơltau lah 
pơrhơng khai lah: 

3“Ồng neh mut tòm hìu cau ò kong siat gơltau, mơ sào bal mơ bol khai!” 

4Mơya Pier sơntòm yal loh ală bơta hơ̆ bol khai in jat be broă neh gơlik gơs bơh 
sơnròp, 

5be tơnơ̆ do: “Añ ơm hòi dan tòm ƀòn dờng Jôppe, gen añ gơlơh jơngo sup tòm 
dơngoh, añ gŏ bơta gơtơnggŏ: Gơs phan be dô blah ồi dờng kơt di poan mum 
bơh đang trồ gơtơmù tus di añ. 

6Añ sền nền, mơ gŏ tòm dơlam hơ̆ gơs ală jơi phan poan jơng tòm ù, ală phan 
tòm brê, phan wìn nsròng mơ ală sềm hơđang trồ. 

7Gen añ kơno jơnau đơs lah: ‘Ơ Pier, guh tĕ, lơh poac mơ sa.’ 

8Añ ho lah: ‘Ơ Yàng, ò di behơ̆ ò, bơh ală phan ƀơ̆ ƀơl hala ò goh ò gơs tŭ lơi 
gơmut tòm bơr añ.’ 

9Mơya jơnau bơh đang trồ đơs mơ añ dơ̆ bàr lah: ‘Bañ sền phan lơi Yàng Tom 
Trồ neh lơh goh rau la ƀơ̆ ƀơl.’ 

10Bơta hơ̆ đơs wơl tòm pe dơ̆, lồc behơ̆ jơh ală bơta hơ̆ gơtơngguh wơl hơđang 
trồ. 

11Tŭ hơ̆ mo, pe nă cau bơh ƀòn dờng Sesare geh sồr lòt hơ añ, kung neh tus di 
bơr mpồng hìu bol hi ơm. 

12Yàng Hwềng sồr añ pal lòt bal mơ pe nă cau hơ̆, bañ pin. Prau nă cau do kung 
lòt bal mơ añ sơl, mơ bol hi mut bal tòm hìu Kornai dê. 

13Cau hơ̆ yal wơl mơ bol hi lah mbe lơi khai neh gŏ cau gơnrơh ntào tòm hìu 
khai mơ đơs lah: ‘Sồr tĕ cau lòt tus hơ ƀòn dờng Jôppe, jà Simôn sơnđan la Pier. 

14Khai rơp yal mê in ală jơnau nàng kơnòm tềng hơ̆ mê mơ jơh hìu nhă mê rơp 
geh dong klàs.’ 

15Tòm tŭ añ sơntòm đơs, gen Yàng Hwềng Goh mù hơđang bol hơ̆, kung be neh 
mù hơđang bol he bơh sơnròp sơl. 

16 Gen añ kah wơl jơnau Yàng neh đơs lah: ‘Jang neh lơh ƀaptem mơ dà, mơya 
bol mê rơp gơs ƀaptem mơ Yàng Hwềng Goh.’ 

17Behơ̆, dilah Yàng Tom Trồ neh ai bol khai in dô bơta ai gòi be neh ai bol hi in 
tòm tŭ bol hi dòn Yàng la Yàng Jesu Krist; gen añ la ñcau mơ khin kơryan Yàng 
Tom Trồ taih?” 

18Dơ̆ bol khai kơno jơnau hơ̆, gen ơm mŏ mŏ, lồc behơ̆ jòng ro Yàng Tom Trồ 
lah: “Behơ̆, Yàng Tom Trồ kung neh ai bơta gơjrañ sang glài làng bol bơdìh in 
tồ bol khai geh bơta kis.” 

Hìu Jum Goh tòm Antiôt 
19 Tŭ hơ̆, ală cau neh nrah nring bơh bơta kup kơryan neh gơlik gơs tơnơ̆ mơ 
broă Etien, lòt tus hơ Phenesi, bồt pơlào Ciprus mơ Antiôt, bol khai mìng bơto 
yal jơnau Yàng cau Juda in lơm. 

20Bulah behơ̆, tòm mpồl ală cau hơ̆ gơs cau ƀà ơm tòm Ciprus mơ Siren lòt tus 
hơ Antiôt, kung bơto Jơnau Niam cau Grek in sơl, mơ bơto yal bơh Yàng la Yàng 
Jesu bol khai in. 

21Gơnap gơnoar Yàng ơm mơ bol khai, gen tàng gơs oă ngan cau dòn mơ rê wơl 
mơ Yàng. 

22Kơno jơnau hơ̆, Hìu Jum Goh tòm Jerusalem sồr Banaba lòt tus hơ Antiôt. 

23Tòm tŭ tus tềng hơ̆ mơ gŏ bơta nđàc Yàng Tom Trồ dê gen khai hòn chò, mơ 
bơto tơngkah jơh tơl nă cau hơ̆ kư̆ kơ̆ nùs dòn song mơ Yàng; 

24bơh Banaba la cau lơbơn niam, gơs bềng lìu Yàng Hwềng Goh mơ bơta dòn. 
Mơ gal ngan cau dòn jat Yàng. 

25Tơnơ̆ hơ̆, Banaba lòt hơ Tarsơ nàng jòi Sol, 

26mơ tòm tŭ neh jòi bàn rau, gen jun khai tus hơ Antiôt. Bàr nă bol khai pơjum 
bal mơ Hìu Jum Goh mơ bơto sồr oă cau tơl dô nam. Hơ̆ la tòm Antiôt cau rơp 
sơntòm sơnđan ală cau dòn la Cau Krist. 

27Tòm ală ngai hơ̆ gơs ală cau gơnoar hwơr bơh Jerusalem mù hơ Antiôt. 

28 Tòm mpồl hơ̆ gơs dô nă cau sơnđan la Agabus geh Yàng Hwềng yal lài, gen 
khai ntào mơ đơs hwơr lah rơp gơs bơta jơgloh rung dờng tòm làm ù; bơta 
jơgloh rung hơ̆ gơlik gơs tòm rài bơtau Klaudius. 

29Ală cau bơtê lơh nền, kòp nă jat be pràn is he, mơ pơyoa phan dong kòl oh 
mi in tòm Jude. 

30Bol khai lơh broă hơ̆, mơ pơyoa phan pà gòi ală cau kwang kra in kơnòm di 
Banaba mơ Sol. 

Broă 12 

Hìu Jum Goh kòl kup kơryan Pier ơm jàm mơ geh dong klàs 
1Tòm tŭ hơ̆, bơtau Herôt lơh iơh di dô êt cau tòm Hìu Jum Goh. 

2Khai ngui đào tơnchơt Jakơ, la bi Jang dê; 

3Tòm tŭ gŏ bơta hơ̆ niam nùs cau Juda, bơtau kung sồr cau lòt kup Pier sơl. 

4 Tŭ hơ̆ la di di ală ngai Pơjum sa piang lă ò gơs kañ. Behơ̆ Herôt kup jàm Pier 
tòm hìu jàm, jào poan bơnòr ling in kơp gàr, kòp bơnòr gơs poan nă cau ling. 
Bơtau kòñ lòi rlau di ngai Pơjum sa Lòt Gan gen sồng tơlik khai di đap làng bol. 

5Behơ̆, tòm tŭ Pier kòl krơ̆ tòm hìu jàm, ai Hìu Jum Goh kư̆ jơh nùs hòi dan mơ 
Yàng Tom Trồ sùm khai in. 

6Tòm mang lài mơ ngai Herôt neh lơh nền tơlik Pier nàng cahrña, gen khai ơm 
bic digùl bàr nă cau ling mơ kòl kơt mơ bàr dang che sreng, mơ di bơr mpồng 
hìu jàm gơs cau ling kơp gàr. 

7Nisơna gơs dô nă cau gơnrơh Yàng dê tơlik să, mơ gơs bơta àng sòl gơcrà tòm 
hìu jàm. Cau gơnrơh tur di wĕ Pier, pơrlai khai guh mơ đơs lah: “Guh tĕ mhar;” 
gen che sreng gơrung mo bơh di tê khai. 

8Cau gơnrơh đơs lah: “Kơt tĕ but mơ jă tĕ gơltau jă.” Pier lơh jat behơ̆. Cau 
gơnrơh đơs tai lah: “Soh tĕ ào jrùh nàng lòt jat añ.” 

9Pier lòt jat mơ ò git bơta cau gơnrơh lơh hơ̆ la ngan, mơya tồnlah gŏ bơta 
gơtơnggŏ gơ dê. 

10Tòm tŭ neh sơrlèt rlau di tiah kơp sơnròp mơ tiah kơp bàr, gen tus hơ mpồng 
lòs, la mpồng mut song tòm ƀòn dờng; mpồng hơ̆ gơ pò is bol khai in, lồc behơ̆ 
bol khai lik mơ lòt tòm gùng me, gen tŭ hơ̆ mo cau gơnrơh lòi is Pier. 

11Gen Pier kah wơl mơ đơs lah: “Tŭ do añ git nền ngan Yàng neh sồr cau gơnrơh 
Kơnràñ dê lòt dong tă añ lik klàs bơh di tê Herôt mơ bơta kơp gơn làng bol Juda 
dê.” 

12Tòm tŭ khai dòp git bơta hơ̆, gen lòt tus hơ hìu Mari, mè Jang dê, kung sơnđan 
la Mak, la tiah gơs oă cau pơjum bal mơ hòi dan. 

13Khai teh mpồng bơdìh, gen dô nă dĭ ùr sơnđan la Rôda lòt tus iat. 

14Khai git đal sap đơs Pier dê gen khai hòn chò ngan, tian gơs hŭi ò pò mpồng, 
mơya ntoat mut yal lah Pier ơm ntào di bơr mpồng. 

15Bol khai đơs lah: “Ai sơnrang.” Mơya khai đơs nền lah hơ̆ la ngan. Bol hơ̆ đơs 
lah: “Hơ̆ la cau gơnrơh khai dê.” 

16Mơya Pier kư̆ teh mpồng. Dơ̆ bol khai pò mpồng gŏ Pier, gen ai lơh crih crài. 

17Mơya khai ai tê lơh tềl sồr ală bol hơ̆ ơm mŏ mŏ, lồc behơ̆ khai yal wơl ală bol 
hơ̆ in mbe lơi Yàng neh dong khai klàs bơh hìu jàm, mơ khai đơs lah: “Yal tĕ 
Jakơ mơ ală oh mi in git bơta do.” Lồc behơ̆, khai lik lòt tiah ndai. 

18Tus àng drim hìng, tòm mpồl ling gơs bơta sơlồng sơlàng ngan, bơh bol khai 
ò git broă lơi neh gơlik gơs Pier in. 

19Bơtau Herôt sồr lòt jòi Pier, mơya jòi ò bàn, gen khào lùp ală cau ling kơp gàr, 
lồc behơ̆ sồr cau tơnchơt bol khai. Tơnơ̆ hơ̆ bơtau lòt bơh Jude mù hơ Sesare 
mơ ơm tềng hơ̆. 

Bơtau Herôt chơt 
20Tŭ hơ̆, bơtau Herôt gơhào gơjrañ ngan di làng bol Tirơ mơ làng bol Sidôn. 
Behơ̆, bol khai gơs dô nùs bal lòt tus hơ cau bơtau. Tơnơ̆ mơ tŭ neh lơh niam 
nùs Blastus la cau kwang dờng ơm rềp mơ cau bơtau nàng dan tòmsòr bal, tài 
bơh lơgar bol khai kư̆ kơnòm sa di lơgar cau bơtau dê. 

21Tus di ngai neh lơh nền, Herôt soh ào bơtau, nggui di sơbàn, tòmbơhbơr mơ 
làng bol. 

22Bol khai hòi driau lah: “Hơ̆ la jơnau đơs dô nă yàng dê, ò di la jơnau đơs kòn 
mơnus dê.” 

23Tŭ hơ̆ mo dô nă cau gơnrơh Yàng dê lơh Herôt, tài bơh khai ò lòi bơta gơklŏ 
Yàng Tom Trồ in, bơtau kòl tu sa cuh mơ chơt tơn. 

24Tŭ hơ̆, jơnau Yàng Tom Trồ kư̆ pò ơnàng mơ gơbơtơl tai sơlo ngai sơlo 
bơtào tơngguh. 

25Banaba mơ Sol neh lơh sir gơnoar broă he dê rau, gen bơh Jerusalem rê wơl 
hơ Antiôt cèng bal Jang, kung sơnđan la Mak. 

Broă 13 

II. Jơnau Niam geh bơto yal cau làng bol bơdìh in 
(13:1 – 28:31) 

Sol mơ Banaba geh sồr lòt bơto yal 
1Tòm Hìu Jum Goh Antiôt gơs ală cau gơnoar hwơr mơ ală cau bơto; hơ̆ la 
Banaba, Simeôn sơnđan la Nije, Lusius cau Siren, Manahen la oh ròng Herôt 
bơtau oh dê, mơ Sol sơl. 

2Tòm tŭ bol khai ơm duh khoai Yàng mơ ơt sa, gen Yàng Hwềng Goh đơs lah: 
“Ơn is tĕ Banaba mơ Sol tòm broă lơh Añ neh hòi sac bol khai.” 



1900 

 

 
Sră Goh 

© 2018, United Bible Societies. 
  

 

 

3Tơnơ̆ mơ tŭ neh sir ơt sa mơ hòi dan rau, bol khai ơn tê hơđang bàr nă bol hơ̆, 
lồc behơ̆ sồr lòt. 

Sol mơ Banaba tòm Ciprus 
4Geh Yàng Hwềng Goh sồr lòt, Sol mơ Banaba mù hơ Selơsi, bơh tềng hơ̆ hào 
ơhò tus hơ bồt pơlào Ciprus. 

5Tus tòm Salamis, bol khai bơto yal jơnau Yàng Tom Trồ dê tòm ală hìu jum cau 
Juda dê, kung gơs Jang Mak dong broă bal. 

6Tòm tŭ lòt làm bồt pơlào tus tơn hơ Paphô, tềng hơ̆ bol khai tìp dô nă cau bơjơu 
la cau gơnoar hwơr ma blac cau Juda dê, sơnđan la Bar Jesu; 

7khai gam ơm bal mơ cau kwang đơng lơgar la Sejus Polus, la dô nă cau jak chài. 
Cau kwang hơ̆ sồr jà Banaba mơ Sol tus, bơh khai kòñ iat jơnau Yàng Tom Trồ 
dê. 

8Mơya cau bơjơu hơ̆ sơnđan jơnau Grek la Elimas, tòmdră mơ bàr nă bol hơ̆, jòi 
bơta kơryan cau kwang đơng lơgar dòn Yàng. 

9Tŭ hơ̆, Sol kung sơnđan la Pol, geh bềng lìu Yàng Hwềng Goh, sền trol di cau 
bơjơu hơ̆ mơ đơs lah: 

10“Mê la kòn cà ràk dê, cau sò tơm jơh ală bơta song ring dê, bềng bơta ma blac 
mơ iơh bơsak, mê kư̆ lơh kwe gùng song Yàng dê sùm ơ? 

11Tŭ do tê Yàng lơh glài mê, mê rơp jơngo, ò gŏ mattơngai tòm dô pah tŭ.” Tŭ 
hơ̆ mo, bơta klam jơngo dùh hơđang Elimas, khai tơbư gùt dar, jòi cau tề khai 
lòt. 

12Cau kwang đơng lơgar gŏ bơta neh gơlik gơs gen dòn, bơh ồng ai lơh krơi bơh 
bơta bơto sồr Yàng dê. 

Tòm Antiôt Pisidi 
13Pol mơ ală cau bơyô lòt bal bơh Paphô hào ơhò tus hơ Perje tòm ƀòn dờng 
Pamphili. Mơya Jang sang lòi bol khai, mơ rê wơl hơ Jerusalem. 

14Bơh Perje bol khai kư̆ lòt gùng tus hơ Antiôt ƀòn dờng Pisidi; tus di ngai Saƀat, 
bol khai mut nggui tòm hìu jum cau Juda. 

15Tòm tŭ sir sền sră bơta boh lam mơ sră ală cau gơnoar hwơr, ală cau at bồ hìu 
jum sồr cau đơs mơ bol khai lah: “Ơ oh mi, dilah gơs jơnau lơi bơto tơngkah 
làng bol, dan đơs tĕ.” 

16Pol ntào, ai tê lơh tềl mơ đơs lah: “Ơ ală cau Israel mơ ală cau làng bol bơdìh 
duh rngòt di Yàng Tom Trồ, dan iat tĕ do: 

17 Yàng Tom Trồ làng bol Israel dê neh sac rwah ồng pàng bol he dê, lơh làng 
bol hơ̆ in gơlik gơs dô làng bol dờng tòm tŭ ơm ing tòm lơgar Ejiptơ, mơ Kơnràñ 
ngui gơnap gơnoar dờng Kơnràñ dê lam bol khai lik klàs bơh lơgar hơ̆. 

18 Kơnràñ kong ơt di bol khai pơgap poan jơt nam tòm ƀlàng bràs ngềt ngơt. 

19 Tòm tŭ neh tơnroh poh làng bol tòm lơgar Kanaan rau, gen Kơnràñ ai bol 
khai in lơh gơs cau tòm ù tiah hơ̆, 

20 pơgap poan rhiang pram jơt nam.Tơnơ̆ hơ̆, Kơnràñ bơtào bol khai in kwang 
cahrña jơl tus di rài gơnoar hwơr Samuel. 

21 Tŭ hơ̆ bol khai dan dô nă bơtau, behơ̆ tàng Yàng Tom Trồ ai bol khai in Sol, 
kòn klau Kis dê, tòm jơi bơtiàn Benjamin, at bồ bol khai tòm poan jơt nam. 

22 Lồc behơ̆ Kơnràñ sang bơtau hơ̆, bơtào Dabit lơh gơs bơtau mơ đơs bơh khai 
lah: ‘Añ neh jòi bàn Dabit kòn Jese dê, la cau di nùs Añ; khai rơp lơh jat nùs kòñ 
Añ jê tòm jơh ală bơta.’ 

23Bơh jơi bơtiàn Dabit, Yàng Tom Trồ neh tơngguh làng bol Israel in dô Bơtau 
Dong klàs hơ̆ la Yàng Jesu, be Kơnràñ neh ho. 

24 Lài mơ tŭ Yàng Jesu sơntòm lơh broă, Jang neh bơto yal jơh làng bol Israel in, 
pal gơjrañ sang glài mơ gơs ƀaptem. 

25 Tòm tŭ Jang mòr sir jơh broă he dê, gen đơs lah: ‘Ală ồng kơlôi añ la ñcau 
taih? Añ ò di la Bơtau Krist be ală ồng kơlôi ò, mơya ne gơs Bơtau tus tơnơ̆ añ, 
añ ò pal hồ gơltau jă Kơnràñ in.’ 

26Ơ oh mi la kòn sau jơi bơtiàn Abraham dê, mơ ală cau làng bol bơdìh duh 
rngòt di Yàng Tom Trồ, hơ̆ la jơnau bơta dong klàs do geh bơto yal bol he in rau. 

27Tài bơh ală làng bol mơ ală cau kwang bol khai dê ơm tòm Jerusalem, ò dòp 
git Yàng Jesu la Bơtau dong klàs, mơ kung ò git wă jơnau ală cau gơnoar hwơr 
mơ cau sền tòm kòp ngai Saƀat, bulah behơ̆ tòm tŭ lơh nền glài Yàng Jesu bol 
khai neh lơh jơnau gơnoar hwơr hơ̆ in gơlik di ngan. 

28 Bulah ò jòi bàn bơta lơi nàng lơh nền glài chơt, bol khai kư̆ dan Pilat tơnchơt 
Kơnràñ. 

29 Tòm tŭ bol khai neh lơh gơlik di ngan jơh ală bơta neh cih bơh Kơnràñ rau, 
gen tơmù Kơnràñ bơh chi pơng nàng tơp tòm bơtô ƀồc. 

30Mơya Yàng Tom Trồ neh lơh Kơnràñ in kis wơl bơh bơta chơt. 

31 Tòm oă ngai, Kơnràñ neh tơlik să mơ ală cau jat Kơnràñ bơh Galile guh hơ 
Jerusalem, mơ tŭ do bol khai la cau lơh cơng bơh Kơnràñ làng bol Israel in. 

32Ai bol hi, gen bơto yal ală oh mi in Jơnau Niam mơ Yàng Tom Trồ neh ho ai 
ồng pàng bol he in, 

33 lah Kơnràñ neh lơh gơlik di ngan jơnau ho pơgon hơ̆ bol he in la kòn sau bol 
khai dê, tòm tŭ lơh Yàng Jesu in kis wơl, be neh cih tòm sră Đơs Crih tap bàr lah: 
‘Mê la Kòn Añ, Ngai do Añ neh tơnggơs mê.’ 

34 Yàng Tom Trồ neh lơh Yàng Jesu in kis wơl bơh bơta chơt, ò tŭ lơi ồm lề, be 
jơnau Kơnràñ neh đơs: ‘Añ rơp ai bol mê in ală bơta lơngai lơngò sàng goh, nền 
cê mơ Añ neh ho pơgon mơ Dabit.’ 

35 Tài behơ̆, tòm sră Đơs Crih ndai kung neh đơs lah: ‘Yàng ò ai Bơtau sàng goh 
Kơnràñ dê gŏ bơta ồm lề ò.’ 

36Mơya bơtau Dabit tòm tŭ duh broă jat nùs kòñ Yàng Tom Trồ dê tòm rài kis 
khai, khai neh chơt, geh tơp bal mơ ồng pàng khai dê, mơ neh gŏ bơta ồm lề. 

37Ai Bơtau mơ Yàng Tom Trồ neh lơh kis wơl gen ò gŏ bơta ồm lề ò. 

38Behơ̆, ơ oh mi, git tĕ lah kơnòm di Yàng Jesu mơ bơta toh glài geh bơto yal oh 
mi in; 

39Kơnòm di Kơnràñ kòp nă cau lơi dòn gen geh hồ toh, ai jơh ală bơta boh lam 
Môise gen ò rgơi hồ toh. 

40Gen tàng kơrhia tĕ, bañ lòi gơkòl tòm ală bơta ală cau gơnoar hwơr neh đơs: 

41 ‘Ơ cau pơnhừ să! Nrơt nrơl mơ roh rui tĕ! Bơh tòm rài bol mê, Añ rơp lơh dô 
nơm broă, Bulah gơs cau yal wơl, bol mê kung ò dòn.’” 

42Tòm tŭ Pol mơ Banaba lik lòt, bol hơ̆ dan bàr nă ồng kư̆ bơto yal ală jơnau hơ̆ 
tòm ngai Saƀat tơnơ̆ tai sơl. 

43Tòm tŭ bơta pơjum neh sir, gơs oă cau Juda mơ cau bơdìh neh jat gùng duh 
khoai cau Juda lòt jat Pol mơ Banaba; bàr nă bol khai tòmbơhbơr mơ bơto 
pơndòm bol khai kư̆ ntào kơ̆ sùm tòm bơta nđàc Yàng Tom Trồ dê. 

44Tòm ngai Saƀat tơnơ̆, mòr jơh làng bol tòm ƀòn dờng pơjum bal nàng iat 
jơnau Yàng. 

45Mơya tòm tŭ gŏ mpồl làng bol oă gen ală cau Juda gơs bềng nùs ƀoah gơjrañ, 
tòmdră mơ jơnau bơto Pol dê mơ srat rma. 

46Chòp Pol mơ Banaba khin cha đơs mơ bol khai lah: “Sơnròp ngan pal bơto 
jơnau Yàng Tom Trồ oh mi in; mơya tài bơh oh mi neh pơndang sang, mơ sơwì 
is să he ò di pal dòp bơta kis gam sùm sùm, gen tàng tŭ do bol hi wèt wơl hơ 
làng bol bơdìh. 

47 Bơh Yàng neh đơs mơ bol hi lah: ‘Añ neh bơtào mê lơh gơs bơta àng ală làng 
bol in, tồ mê in cèng bơta dong klàs làm jơh plai ù.’” 

48Tòm tŭ kơno jơnau hơ̆ gen làng bol bơdìh hòn chò ngan mơ jòng ro jơnau 
Yàng Tom Trồ, mơ ală cau neh geh lơh nền geh bơta kis gam sùm sùm gen gơlik 
gơs cau dòn. 

49Jơnau Yàng geh lìu làc làm jơh tòm kơnhwàl hơ̆. 

50Mơya ală cau Juda chồl bơchồt ală cau ùr duh rngòt pas ryŭ mơ ală cau at bồ 
tòm ƀòn dờng chồl bol khai kup kơryan Pol mơ Banaba, mơ bơtrơh tơlik bơh 
di kơnhwàl bol khai dê. 

51 Bàr nă bol khai rtuh thul di mpàng jơng nàng tòmdră di bol hơ̆, lồc behơ̆ lòt 
tus hơ Ikôni. 

52Ai ală cau dòn tòm Antiôt gen geh bềng lìu bơta hòn chò mơ Yàng Hwềng 
Goh. 

Broă 14 

Pol mơ Banaba tòm Ikôni 
1Tòm Ikôni, Pol mơ Banaba mut bal tòm hìu jum cau Juda dê mơ bơto yal lơh 
oă ngan cau Juda mơ cau Grek dòn Yàng. 

2Mơya ală cau Juda ò dòn gen chồl bơchồt, lơh nùs cau làng bol bơdìh in kơlôi 
iơh di ală oh mi. 

3Bulah behơ̆, Pol mơ Banaba ơm wơl tềng hơ̆ jŏ ngai, mơ bơto yal bơh Yàng dô 
bă khin cha, mơ Yàng ngui tê bol khai lơh gơs ală bơta krơi tềl is, nàng lơh cơng 
di ngan jơnau bơta nđàc Kơnràñ dê. 

4Mơya làng bol tòm ƀòn dờng cah is; mpồl do jat cau Juda, mpồl ne jat bàr nă 
cau gơnoar bơto dờng. 

5Tŭ hơ̆, ală cau làng bol bơdìh mơ cau Juda bal mơ ală cau kwang bol khai dê jòi 
kai lơh iơh mơ cơm lŭ di bàr nă cau gơnoar bơto dờng, 

6Kơno jơnau hơ̆, bàr nă cau gơnoar bơto dờng pleh lòt hơ Listrơ mơ Derbơ, la 
ală ƀòn dờng gơrê bal mơ Likaôni mơ ală kơnhwàl gùt dar hơ̆, 

7mơ bơto yal Jơnau Niam tềng hơ̆. 

Pol mơ Banaba tòm Listrơ 
8Tòm Listrơ gơs dô nă cau gơlte jơng bơh tŭ deh, ò tŭ lơi rgơi lòt. 

9Khai iat jơnau Pol bơto yal. Pol sền trol di khai, gŏ khai gơs bơta dòn nàng geh 
sơmbòi, 

10gen đơs dờng lah: “Ntào tĕ song jơng.” Khai sơnđoh mơ cơnđòa lòt. 

11Làng bol gŏ broă Pol neh lơh, gen driau dờng mơ jơnau Likaôni lah: “Ală yàng 
neh ai rùp kòn mơnus tơlik să mù mơ bol he.” 

12Bol hơ̆ sơnđan Banaba la yàng Jeus, ai Pol la yàng Hermes, tài bơh khai la cau 
lam bồ bơto. 

13Cau ơn phan duh khoai yàng Jeus dê gơs dô nơm bơmồng hơ bơdìh ƀòn dờng, 
khai cèng kơnrồ dam mơ ñòng bơkào tus di đap mpồng, kòñ bal mơ mpồl làng 
bol ơn phan duh khoai bàr nă cau gơnoar bơto dờng in. 

14Mơya dơ̆ bàr nă cau gơnoar bơto dờng la Banaba mơ Pol kơno bơta hơ̆ gen 
crè ào he, brồ mut tòm gùl mpồl làng bol, mơ driau dờng: 

15 “Ơ ală oh mi, ñchi bơh tài lơh bơta hơ̆ taih? Bol hi la kòn mơnus kung be ală 
oh mi sơl, bol hi bơto yal Jơnau Niam ală oh mi in, nàng oh mi wèt sang ală yàng 
roh lơm ne, mơ rê wơl hơ Yàng Tom Trồ gam kis sùm, la Bơtau neh crơng gơs 
trồ tiah, dàlềng mơ ală phan tòm hơ̆. 

16Tòm rài lài òr, Kơnràñ lòi jơh ală làng bol in lòt jat gùng is he dê, 

17bulah behơ̆ Kơnràñ kư̆ lơh cơng sùm bơh să tòm he, pà bơta lơngai lơngò, ai 
mìu bơh đang trồ, pà ai sơnam kơnhai gơs oă plai đo, phan sa tơngkah tơngkañ, 
lơh nùs oh mi bềng lìu bơta hòn chò.” 

18Bulah neh đơs jơh jơnau, bàr nă cau gơnoar bơto dờng kalke ngan, sồng geh 
kơryan mpồl làng bol ơn phan duh khoai bol khai in. 

19Tŭ hơ̆, gơs ală cau Juda bơh Antiôt mơ Ikôni lòt tus bơchồt mpồl làng bol, bol 
khai cơm lŭ di Pol, tồnlah khai neh chơt rau, gen hwài khai hơ bơdìh ƀòn dờng. 

20Mơya tòm tŭ ală cau bơtê ơm pơjum gùt dar Pol, gen khai guh mơ mut wơl 
tòm ƀòn dờng. Ngai hìng Pol lòt mơ Banaba tus hơ Derbơ. 

Rê wơl hơ Antiôt 
21Tòm tŭ bàr nă cau gơnoar bơto dờng neh sir bơto Jơnau Niam tòm ƀòn dờng 
hơ̆ rau, mơ lơh oă cau gơlik gơs cau bơtê, gen rê wơl hơ Listrơ, Ikôni mơ 
Antiôt, 

22Lơh ală cau bơtê kơ̆ nùs, bơto pơndòm bol khai prap kơ̆ bơta dòn, mơ yal 
lah bol he pal kong oă bơta bòl glar gen sồng geh mut tòm lơgar Yàng Tom 
Trồ. 

23Tơnơ̆ mơ tŭ neh bơtào gơnoar broă ală cau kwang kra tòm kòp nơm Hìu 
Jum Goh, bàr nă cau gơnoar bơto dờng hòi dan, ơt sa rau, mơ jào ală cau hơ̆ 
Yàng in la Bơtau bol khai dòn kơnòm. 

24Bơh tềng hơ̆ bàr nă cau gơnoar bơto dờng lòt gan Pisidi mơ tus hơ Pamphili. 

25Tơnơ̆ mơ tŭ neh bơto yal jơnau Yàng tòm Perje rau, gen mù tơn tòm Attali. 

26Bơh tềng hơ̆, bol khai hào ơhò tus hơ Antiôt, la tiah bơh lài bol khai geh jào 
bơta nđàc Yàng Tom Trồ in nàng lơh broă bol khai pa lơh sir. 

27Tòm tŭ tus tềng hơ̆, Pol mơ Banaba pơjum tơrgòm Hìu Jum Goh, yal wơl jơh 
ală broă Yàng Tom Trồ neh lơh bal mơ bol khai, mơ mbe lơi Kơnràñ neh pò 
mpồng bơta dòn cau làng bol bơdìh in. 

28Bàr nă ồng ơm tềng hơ̆ jŏ ngai bal mơ ală cau dòn. 

Broă 15 

Bơta pơjum dờng tòm Jerusalem 
1 Gơs ală cau tus bơh Jude, bơto ală cau dòn lah: “Dilah oh mi ò bài kong siat 
gơltau jat bơta boh lam Môise dê, gen ò rgơi geh dong klàs.” 

2Tŭ hơ̆, gơs bơta ò dô nùs bal mơ bơta tòm pơndang oă ngan gơlik gơs digùl Pol 
mơ Banaba bal mơ ală cau hơ̆. Gen tàng Pol mơ Banaba bal mơ dô êt cau tòm 
mpồl bol hơ̆ geh sac rwah guh hơ Jerusalem, lòt tus hơ ală cau gơnoar bơto 
dờng mơ ală cau kwang kra nàng lùp bơh broă do. 

3Behơ̆, tơnơ̆ mơ tŭ geh Hìu Jum Goh jun lòt gùng, bol khai lòt gan Phenesi mơ 
Samari, yal wơl bơta ală cau làng bol bơdìh rê wơl hơ Yàng Tom Trồ, lơh jơh 
ală cau dòn in geh hòn chò oă ngan. 

4Tòm tŭ tus hơ Jerusalem, bol khai geh Hìu Jum Goh, ală cau gơnoar bơto dờng 
mơ ală cau kwang kra wă rò, lồc behơ̆ bol khai yal wơl jơh ală bơta Yàng Tom 
Trồ neh lơh kơnòm di bol khai. 

5Mơya gơs ală cau dòn tòm bơnòr cau Pharisi, ntào đơs lah: “Pal siat gơltau ală 
cau làng bol bơdìh in, mơ sồr bol khai pal prap gàr bơta boh lam Môise dê.” 

6Ală cau gơnoar bơto dờng mơ ală cau kwang kra pơjum bal nàng sền sơwì bơh 
broă do. 

7 Tơnơ̆ mơ tŭ bơyai nền cê, Pier ntào đơs mơ bol hơ̆ lah: “Ơ oh mi, oh mi git lah 
bơh ală ngai sơnròp Yàng Tom Trồ neh sac añ bơh digùl ală oh mi, nàng bơto 
Jơnau Niam làng bol bơdìh in, bơh hơ̆ bol khai rgơi kơno mơ dòn. 

8 Yàng Tom Trồ la Bơtau git nùs tơl nă cau, neh lơh cơng Kơnràñ dòp rò bol khai 
tòm tŭ ai Yàng Hwềng Goh bol khai in kung be ai bol he in sơl. 

9Kơnràñ ò di cah is bol he mơ cau làng bol bơdìh ò, mơya Kơnràñ toh glài bol 
khai in bơh bơta dòn. 

10Behơ̆ tŭ do, ñchi bơh tài oh mi khin lòng Yàng Tom Trồ, tơntui ală cau dòn in 
yô mơ ồng pàng bol he hala să tòm bol he kung ò jai tui? 

11Ò, bol he dòn lah kơnòm di bơta nđàc Yàng Jesu dê mơ bol he geh dong klàs 
kung be bol khai sơl.” 

12Jơh mpồl jơnum dờng ơm mŏ mŏ iat jơnau Banaba mơ Pol yal wơl ală bơta 
krơi tềl is mơ Yàng Tom Trồ neh ngui bàr nă ồng lơh gơs digùl làng bol bơdìh. 

13Tòm tŭ bol khai đơs sir rau, gen Jakơ đơs lah: “Ơ oh mi, dan iat tĕ añ! 

14Simôn neh yal wơl mbe lơi dơ̆ sơnròp Yàng Tom Trồ neh wèt sền làng bol 
bơdìh, nàng bơh bol khai gơlik gơs dô làng bol gơrê bal mơ Kơnràñ. 

15Bơta hơ̆ tòm toh ngan be jơnau cau gơnoar hwơr neh cih lah: 

16Yàng đơs lah: ‘Tơnơ̆ mơ ală broă hơ̆ Añ rơp rê wơl, mơ bơtào wơl lơgar bơtau 
Dabit dê. Añ rơp lơh wơl ală tiah neh tơrlơm lề, mơ bơtào gơs wơl. 

17Tồ ală cau gam wơl in, Bal mơ jơh làng bol Bơdìh geh hòi mơ sơnđan Añ, rơp 
jòi jat Añ. Yàng, la Bơtau neh yal loh broă do bơh rài yau đơs behơ̆. 

18 Hơ̆ la ală broă neh git bơh tŭ jŏ jòng bơh rài yau.’ 

19Behơ̆, añ sơwì gŏ ò di lơh dơrcul di ală cau làng bol bơdìh rê wơl hơ Yàng Tom 
Trồ, 

20 mơya bol he cih tĕ sră pơyoa nting bol khai kơrmap gàr să he klàs bơh phan 
sa ngkòr ngkàc neh ơn rùp ràk in, mơ glài rềs àr bơrnàn, kung bañ sa phan chơt 
rhwat, mơ mhàm. 

21Bơh rài yau bơta boh lam Môise dê neh geh sền tòm ală hìu jum cau Juda dê, 
kòp ngai Saƀat mơ jơnau Kơnràñ dê geh bơto yal tòm kòp nơm ƀòn dờng.” 

22Tŭ hơ̆, ală cau gơnoar bơto dờng mơ ală cau kwang kra bal mơ jơh Hìu Jum 
Goh lơh nền sac ală cau bơh digùl bol khai mơ sồr lòt bal mơ Pol mơ Banaba tus 
hơ Antiôt; Bol khai sồr Jude kung sơnđan la Barsaba, mơ Sila, la bàr nă cau geh 
cau dòn sền dờng màng ryŭ rlau. 

23Bal mơ sră pơyoa be tơnơ̆ do: “Bol hi, la cau gơnoar bơto dờng mơ ală cau 
kwang kra, mơ oh mi, oh mi dê pơyoa jơnau còp să ală oh mi cau làng bol bơdìh 
tòm Antiôt, Siri mơ Silisi. 

24Bơh bol hi neh kơno lah gơs cau ƀà tòm bol hi bulah ò dòp gơnoar lơi bơh bol 
hi neh đơs ală bơta lơh sơlồng sơlàng mơ lơh dơrcul nùs oh mi. 

25Gen tàng, bol hi dô nùs bal sac mơ sồr ală cau do lòt bal mơ bàr nă cau bol hi 
kòñ gơboh ngan la Banaba mơ Pol nàng tus hơ oh mi; 

26Bàr nă cau hơ̆ neh phi să bol khai bơh sơnđan Yàng bol he dê la Yàng Jesu 
Krist. 

27Behơ̆ bol hi neh sồr Jude mơ Sila lòt tus nàng tìp mơ đơs mơ oh mi ală bơta 
bol hi cih tòm sră pơyoa. 

28Bơh Yàng Hwềng Goh mơ bol hi neh dô nùs bal ò di tơnàñ kơnjơ̆ tai oh mi in 
rlau mơ ală bơta pal càng do: 

29Pal wèr phan duh khoai rùp ràk, mhàm, phan chơt rhwat, mơ bañ tìs glài rềs 
àr bơrnàn. Dilah oh mi kơrmap gàr să he ò lơh bơta hơ̆ la niam. Ơm ngac yơ.” 

30Behơ̆, ală cau hơ̆ tơngac Hìu Jum Goh mù hơ Antiôt, la tiah bol khai pơjum 
tơrgòm jơh ală cau dòn mơ tong sră pơyoa hơ̆. 

31Tơnơ̆ mơ tŭ sền sră pơyoa rau, bol khai hòn chò bơh jơnau bơto pơndòm hơ̆. 

32Jude mơ Sila kung la ală cau gơnoar hwơr, ngui oă jơnau bơto pơndòm mơ 
lơh bol khai in sơlo pràn kơldang. 

33Tơnơ̆ mơ tŭ ơm tềng hơ̆ dô êt jŏ, bol khai geh ală oh mi jun dô bă lơngap lơngai 
tồ rê wơl hơ ală cau neh sồr bol khai lòt. 

[34Mơya Sila lơh nền ơm wơl tềng hơ̆.] 

Pol mơ Banaba tòmcah is 
35Pol mơ Banaba kư̆ ơm tòm Antiôt, dô bă bal mơ oă cau ndai, bơto sồr mơ bơto 
yal jơnau Yàng. 

36Dô êt jŏ tơnơ̆, Pol đơs mơ Banaba lah: “Bol he rê wơl lă nàng còp jơh ală oh 
mi tòm ală ƀòn dờng mơ bol he neh bơto yal jơnau Yàng dê nàng sền mbe gơlơh 
bol khai.” 

37Banaba kòñ cèng Jang Mak lòt bal mơ bol khai. 

38 Mơya Pol kơlôi lah ò di cèng Mak lòt bal, tài bơh Mak neh sang lòi bàr nă bol 
khai tòm Pamphili, ò lơh broă tai bal mơ bol khai. 

39Bơh bơta hơ̆, gơs bơta tòm pơndang bal kràñ cê ngan, tian gơs bàr nă bol 
khai tòmcah is; Banaba cèng Mak hào bal ơhò lòt tus hơ Ciprus. 

40Ai Pol gen lòt, tơnơ̆ mơ tŭ neh sac Sila, mơ kơnòm ală oh mi jào bol khai tòm 
bơta nđàc Yàng dê. 

41Pol lòt làm jơh Siri mơ Silisi, lơh ală Hìu Jum Goh in geh kơ̆ nền mơ pràn 
kơldang. 

Broă 16 

Timôthe lòt jat Pol 
1Pol tus hơ ƀòn dờng Derbơ mơ Listrơ. Tềng hơ̆, gơs dô nă cau bơtê sơnđan la 
Timôthe, kòn klau dô nă cau ùr Juda dê neh dòn Yàng, ai bèp khai la cau Grek. 

2Ală cau dòn ơm tòm Listrơ mơ Ikôni lơh cơng niam bơh Timôthe. 

3Pol kòñ cèng Timôthe lòt bal, gen tàng Pol neh siat gơltau khai in, tài bơh ală 
cau Juda ơm tòm ală tiah hơ̆ git lơm bèp khai la cau Grek. 

4Tòm tŭ neh lòt làm ală ƀòn dờng, bol khai nting sồr ală cau dòn pal prap gàr 
ală bơta sồr lam neh geh lơh nền bơh ală cau gơnoar bơto dờng mơ ală cau 
kwang kra ơm tòm Jerusalem, mơ sồr bol khai pal lơh jat. 

5Behơ̆, ală Hìu Jum Goh geh kơ̆ nền pràn kơldang tòm bơta dòn, mơ khà cau dòn 
kư̆ sơlo gơbơtơl kòp ngai. 

Bơta gơtơnggŏ Pol dê tòm Trôas 

6Bol khai lòt làm kơnhwàl Phriji mơ Galati, tài bơh Yàng Hwềng Goh neh bơkơŭ 
bol khai bơto yal jơnau Yàng tòm Asia. 

7Tòm tŭ neh tus hơ nhàr Misia rau, bol khai pơnđơl mut tòm kơnhwàl Bithini, 
mơya Hwềng Yàng Jesu dê ò ai gơnoar, 

8gen tàng bol khai lòt gan di Misia mơ mù hơ Trôas. 

9Tòm mang hơ̆ Pol gŏ bơta gơtơnggŏ gơs dô nă cau Masedoan ntào di đap khai 
mơ rac dan lah: “Tus tĕ hơ Masedoan nàng dong kòl bol hi.” 

10Tòm tŭ Pol gŏ bơta gơtơnggŏ rau, tŭ hơ̆ mo bol hi rcang nàng tus hơ 
Masedoan, bơh dòp git nền lah Yàng Tom Trồ hòi sac bol hi bơto yal Jơnau Niam 
ală cau ơm tềng hơ̆. 

Tòm ƀòn dờng Philip. – Lidi dòn Yàng 
11Behơ̆, bơh Trôas bol hi hào ơhò tus song hơ Samôtras, ngai tơnơ̆ lòt tus hơ 
Neapôli. 

12Bơh tềng hơ̆, bol hi lòt tus hơ Philip la ƀòn dờng sơnròp tòm càr Masedoan, 
gơrê bal mơ lơgar Rôma. Bol hi ơm tềng hơ̆ dô êt ngai. 

13Tus dê ngai Saƀat, bol hi lik hơ bơdìh ƀòn dờng lòt rềp di gah hiòng, tềng hơ̆ 
la tiah bol hi kơlôi lah gơs cau Juda pơjum bal nàng hòi dan; Bol hi nggui mơ 
tòmbơhbơr mơ ală cau ùr neh pơjum tềng hơ̆. 

14Gơs dô nă cau ùr iat jơnau bol hi, sơnđan la Lidi, ƀòn tòm la Thiatirơ, la cau 
tac bài dà gur, mơ duh khoai Yàng Tom Trồ. Yàng pò nùs mò in wèt tồr iat jơnau 
Pol đơs. 

15Tơnơ̆ mơ tŭ neh gơs ƀaptem bal mơ cau tòm hìu khai dê rau, Lidi jà bol hi lah: 
“Dilah ală ồng sơwì añ la cau dòn song mơ Yàng, gen dan mut ơm tòm hìu añ.” 
Lồc behơ̆ khai jơh nùs jà bol hi mut. 

Pol mơ Sila kòl jàm cau at bồ hìu jàm dòn Yàng 
16Dô ngai ne, bol hi lòt tus hơ tiah hòi dan, gen tìp dô nă cau dĭ ùr kòl cà Phithôn 
mut mơ ai khai in yal lài bơta rơp gơlik tus. Khai jòi geh oă ngan priă cau tòm 
khai in tòm bơta juh proh. 

17Khai jat Pol mơ bol hi, hòi driau lah: “Ală cau do la dĭ gơna Yàng Tom Trồ 
Hơđang Rlau Jơh dê, bơto yal bol mê in bơta dong klàs.” 

18Khai kư̆ lơh sùm behơ̆ tòm oă ngai, Pol gơlơh sơềt sơềl ngan tòm nùs, gen 
wơlke đơs mơ hwềng iơh lah: “Añ ai sơnđan Yàng Jesu Krist sồr mê lik tĕ bơh 
di cau ùr do.” Gen tòm jơ hơ̆ mo hwềng iơh lik bơh di khai. 

19Tòm tŭ ală cau tòm khai dê gŏ ò gam gơn kơnòm jòi geh cồng nha tai, gen kup 
Pol mơ Sila hwài tus hơ ƀlàng drà di đap ală cau kwang, 

20Bol khai cèng bol hơ̆ tus di đap ală cau kwang dờng Rôma mơ đơs lah: “Ală 
cau do la cau Juda, lơh nggồr nggàc tòm ƀòn dờng bol he dê, 

21bơto yal ală bơta òs mòng tòmdră mơ bơta boh lam bol he dê, bol he la cau 
Rôma ò rgơi dòp hala lơh jat.” 

22Mpồl làng bol kung ntào tòmdră di Pol mơ Sila sơl, ală cau kwang dờng sồr 
crè ào mơ pù lơh bàr nă bol khai. 

23Tơnơ̆ mơ tŭ neh pù lơh rau, tơmut bol khai tòm hìu jàm, mơ nting sồr cau at 
bồ hìu jàm kơp gàr kơ̆ nền ngan. 

24Geh gơnoar sồr hơ̆ rau, cau at bồ hìu jàm sơrbì bol khai tòm ơdŭ jơngo mơ dò 
gơsàng di jơng. 

25Pơgap digùl mơnang, Pol mơ Sila ơm hòi dan mơ đơs chò jòng ro Yàng Tom 
Trồ, jơh ală cau ơm jàm kơno lơm. 

26Nisơna, gơs bơta gơlơnggơr ù dờng ngan, tian gơs mơnàng hìu jàm wañ 
lơnggơr; tŭ hơ̆ mo, ală mpồng gơ pò jơh, che sreng cap cau ơm jàm gơhồ sơntă 
jơh hir. 

27Cau at bồ hìu jàm kah rngal, gŏ ală mpồng neh gơ pò jơh, tồnlah ală cau ơm 
jàm neh dô jơh rau, gen tă đào mong srơp să tòm. 

28Mơya Pol hòi dờng lah: “Bañ lơh iơh di să tòm behơ̆, jơh ală bol hi gam lơm 
do.” 

29Cau at bồ hìu jàm hòi cau ai ồs, mut sơrbac sơrbang, rơm să rngòt, mơ tơmbic 
să di jơng Pol mơ Sila, 

30chòp tơlik bàr nă bol khai hơ bơdìh mơ lùp lah: “Ơ ală ồng, ñchi añ pal lơh tồ 
geh dong klàs taih?” 

31Bol khai ho lah: “Dòn tĕ Yàng Jesu gen mê mơ jơh hìu nhă mê rơp geh dong 
klàs.” 

32Gen bol khai bơto yal jơnau Yàng khai in, mơ jơh ală cau ơm tòm hìu khai in 
sơl. 

33Di di jơ hơ̆ tòm mang hơ̆, cau at bồ hìu jàm cèng bàr nă ồng rào ală tềl sồt; lồc 
behơ̆ khai mơ jơh hìu nhă gơs ƀaptem mo. 

34Cau at bồ hìu jàm jà bàr nă ồng guh tòm hìu khai dê mơ rcang yò sào. Khai mơ 
jơh hìu nhă hòn chò ngan bơh neh dòn Yàng Tom Trồ. 

35Àng drim ngai tơnơ̆, ală cau kwang Rôma sồr ală cau ling đơs mơ cau at bồ 
hìu jàm lah: “Hồ tĕ bàr nă cau hơ̆.” 

36Behơ̆ cau at bồ hìu jàm đơs mơ Pol lah: “Ală cau kwang dờng neh sồr añ hồ 
ală ồng; behơ̆ lik tĕ mơ lòt lơngap lơngai.” 

37Mơya Pol đơs mơ bol khai lah: “Bol hi la làng bol Rôma, tòm tŭ òhềt lơh nền 
glài gen bol khai neh pù lơh bol hi di đap ƀòn lơgar, lồc behơ̆ krơ̆ tòm hìu jàm; 
mơ tŭ do kòñ tơlik òm bol hi ơ? Ò di behơ̆. Să tòm bol khai pal lòt tus hơ do 
nàng hồ bol hi.” 

38Ală cau kwang dờng kơno ală ling yal wơl jơnau hơ̆, gen rngòt tài bơh git bàr 
nă cau hơ̆ la cau Rôma. 

39Behơ̆, bol khai lòt tus dan să mơ lam bàr nă ồng lik, mơ dan bol khai lik bơh 
di ƀòn dờng. 

40Tòm tŭ lik bơh jàm, bàr nă cau gơnoar bơto dờng mut tòm hìu Lidi, còp să 
mơ bơto pơndòm ală cau dòn, lồc behơ̆ lik lòt. 

Broă 17 

Pol tòm Tesalônika 
1Pol mơ Sila lòt gan di Amphipôlis mơ Apôlôni, lồc behơ̆ lòt tus hơ Tesalônika, 
tềng hơ̆ gơs dô nơm hìu jum cau Juda dê. 

2Jat bơta òs mòng Pol tus hơ hìu jum cau Juda dê, mơ tòm pe ngai Saƀat khai 
tòmbơyai bal mơ bol hơ̆, 

3ai Sră Goh yal loh mơ lơh cơng lah Bơtau Krist pal kong jê sồt, lồc behơ̆ kis wơl 
bơh bơta chơt. Khai đơs lah: “Yàng Jesu mơ añ bơto yal ală ồng in do hơ̆ la Bơtau 
Krist.” 

4Gơs cau ƀà tòm bol hơ̆ geh bơto pơndòm jat Pol mơ Sila; kung gơs oă ngan cau 
Grek duh rngòt Yàng Tom Trồ, mơ gơs oă cau ùr pas ryŭ dòn Yàng sơl. 

5Mơya ală cau Juda ƀoah gơjrañ, jà ală cau gơlềng gơlàng tòm gùng pơjum gơs 
mpồl, lơh nggồr nggàc tòm ƀòn dờng. Bol hơ̆ brồ mut tòm hìu Jasôn, jòi kup Pol 
mơ Sila nàng cèng tơlik di đap làng bol. 

6Jòi ò bàn, bol khai hwài Jasôn bal mơ dô êt nă cau dòn tus di đap ală cau kwang 
at bồ tòm ƀòn dờng mơ yă lah: “Ală cau do neh lơh sơlồng sơlàng tòm ƀòn lơgar, 
tŭ do bol khai kung neh tus tềng do, 

7mơ Jasôn neh wă rò bol hơ̆ tòm hìu! Jơh bol khai tòmdră wơl mơ gơnoar sồr 
Sesa dê, mơ đơs lah gơs dô bơtau ndai, la Jesu.” 

8Kơno ală jơnau hơ̆, làng bol mơ ală cau kwang at bồ ƀòn dờng ò suk ơm. 

9Tơnơ̆ hơ̆, ală cau kwang at bồ sồr Jasôn mơ ală cau ndai tơm priă jat bơta boh 
lam lơh nền, gen lòi bol khai in lòt. 

Pol tòm Bere 
10Tòm mang hơ̆ mo, ală cau dòn jun Pol mơ Sila tus hơ Bere. Neh tus tềng hơ̆ 
rau, bol khai mut tòm hìu jum cau Juda dê. 

11Ală cau ơm tềng hơ̆ git jơnau rlau mơ ală cau ơm tòm Tesalônika, bol khai 
kơno jơnau Yàng dô bă ngac ngar, kòp ngai kung sền sơwì Sră Goh, nàng lòng 
sền jơnau Pol bơto sồr hơ̆ la ngan hala ò. 

12Oă cau tòm mpồl bol khai dòn Yàng, gơs ală cau ùr Grek pas ryŭ, bal mơ ală 
cau klau kung oă sơl. 

13Mơya tòm tŭ cau Juda ơm tòm Tesalônika kơno Pol kung bơto yal jơnau Yàng 
Tom Trồ tòm Bere, gen bol khai tus tềng hơ̆ nàng lơh dơrcul mơ chồl bơchồt 
làng bol. 

14Tŭ hơ̆ mo ală cau dòn jun Pol lòt hơ đah dàlềng, ai Sila mơ Timôthe gen ơm 
wơl tòm Bere. 

15Ală cau lòt jun Pol lam khai tus hơ Athen lồc behơ̆ rê wơl hơ Bere, mơ cèng 
jơnau Pol nting sồr Sila mơ Timôthe in pal lòt tus hơ khai mhar dilah rgơi. 

Pol tòm Athen 
16Tŭ hơ̆, Pol ơm gơn Sila mơ Timôthe tòm ƀòn dờng Athen, khai gơjrañ ngan 
tòm tŭ gŏ tòm ƀòn dờng hơ̆ bềng lìu ală rùp ràk. 

17Behơ̆, khai tòmbơyai bal mơ cau Juda tòm hìu jum cau Juda, bal mơ làng bol 
bơdìh duh khoai Yàng Tom Trồ, mơ ală cau lòt cau rê tòm ƀlàng drà kòp ngai. 

18Gơs ală cau bơto tòm mpồl cau Epikurien mơ cau Stoic kung tòm pơndang 
mơ khai. Cau ƀà lùp lah: “Ñchi cau jak đơs do kòñ đơs taih?” Cau ƀà tai đơs lah: 
“Gơlơh be khai bơto yal bơh ală yàng lơgar bơdìh,” tài bơh Pol bơto yal Jơnau 
Niam bơh Yàng Jesu mơ bơta kis wơl. 

19Bol khai kup Pol cèng tus hơ mpồl kwang tơrña tòm tiah Areôpa mơ lùp lah: 
“Bol hi kòñ git loh ñchi bơta bơto pa do mơ ồng đơs hơ̆ di sơl? 

20Bơh ală bơta ồng bơto bol hi iat krơi is, gen tàng bol hi kòñ git jơnau gơtha 
ală bơta hơ̆ la ñchi.” 

21Ngan behơ̆, jơh ală cau Athen mơ cau lơgar bơdìh ơm ing tòm Athen mìng lòi 
tŭ nàng đơs mơ iat jơnau pa mơ krơi lơm. 

22Tŭ hơ̆, Pol ntào digùl tiah Areôpa mơ đơs lah: “Ơ ală ồng la cau Athen, añ gŏ 
tòm jơh ală pơnah, ală ồng ngan la cau duh rngòt. 

23Bơh tòm tŭ añ lòt làm ƀòn dờng mơ sền ală tiah duh khoai ală ồng dê, añ gŏ 
dô nơm cơnòng duh khoai gơs jơnau cih lah: DUH YÀNG ÒHỀT GIT. Behơ̆ 
Bơtau ală ồng duh khoai mơ ò git hơ̆, la Bơtau añ bơto yal ală ồng in do. 

24 Yàng Tom Trồ la Bơtau neh crơng gơs dunnia mơ ală phan tòm hơ̆, la Yàng 
trồ tiah dê, ò ơm tòm hìu duh khoai bơh tê cau lơh gơs ò. 

25Kơnràñ kung ò càng ngui tê cau nàng duh broă, gơlơh be Kơnràñ pal càng di 
bơta lơi, tài bơh să tòm Kơnràñ la Bơtau ai bơta kis, nhơm tă mơ jơh ală bơta 
ndai tơl nă cau in. 

26Bơh di dô nă cau Kơnràñ neh lơh gơlik gơs ală làng bol, mơ lơh bol khai in 
ơm kis làm jơh hơđang ù, Kơnràñ lơh nền pah tŭ tơngai mơ nhàr tiah bol khai 
in ơm, 

27nàng bol khai jòi jat Yàng Tom Trồ, tồ rgơi geh tìp Kơnràñ, bulah Kơnràñ ò 
ơm ngài bơh kòp nă tòm bol he. 

28Bơh ơm tòm Kơnràñ bol he geh kis, lơh lòt, mơ gam gơs; be dô êt nă cau cih 
pơnđik ală ồng dê đơs lah: ‘Bol he kung la ală kòn Kơnràñ dê sơl.’ 

29Bơh tòm tŭ he la ală kòn Yàng Tom Trồ dê, gen bol he bañ tồnlah Yàng Tom 
Trồ be rùp ràk màh priă, hala lŭ, bơh broă chài lơh mơ jat bơta kơlôi sơnơng 
kòn mơnus dê mơ lơh gơs. 

30Yàng Tom Trồ ò kòp ală rài cau òhềt git Kơnràñ ò, mơya tŭ do Kơnràñ sồr 
jơh ală cau tòm kòp bă tiah pal gơjrañ sang glài, 

31bơh Yàng Tom Trồ neh lơh nền dô ngai, tòm tŭ Kơnràñ rơp ai bơta song ring 
cahrña dunnia bơh Cau Kơnràñ neh pồ bơtào. Kơnràñ lơh cơng tàng nền cê 
kòp nă cau in gŏ, Kơnràñ neh lơh Khai in kis wơl bơh bơta chơt.” 

32Dơ̆ kơno đơs bơh bơta kis wơl cau chơt dê, gen cau ƀà dơñŏ tơnhial, cau ƀà 
tai đơs lah: “Bol he kòñ iat ồng đơs jơnau do dô dơ̆ tai.” 

33Behơ̆, Pol lik lòt bơh di bol khai. 

34Mơya gơs dô êt cau jat khai mơ dòn Yàng; tòm ntum cau hơ̆ gơs Deni la cau 
kwang tơrña Areôpa dê, mơ dô nă cau ùr sơnđan la Damari, bal mơ ală cau 
ndai tai. 

Broă 18 

Pol tòm Kôrintô 
1Tơnơ̆ hơ̆ Pol lik bơh Athen lòt tus hơ Kôrintô. 

2Tềng hơ̆, khai tìp mơ dô nă cau Juda, sơnđan la Akila, khai deh tòm ƀòn Pontus, 
bal mơ bau ùr la Prissil pa tus bơh lơgar Itali, tài bơh bơtau Claudius neh sồr 
jơh ală cau Juda pal lik bơh Rôma. Pol dah còp bol khai, 

3ơm lơh broă bal tòm hìu bol khai, tài bơh broă lơh ndròm bal la jing sàl. 

4Kòp ngai Saƀat Pol bơto sồr tòm hìu jum cau Juda, mơ chồl pơndòm ală cau 
Juda mơ cau Grek. 

5Tòm tŭ Sila mơ Timôthe tus bơh lơgar Masedoan, Pol ơn jơh tŭ tơngai khai dê 
nàng bơto yal jơnau Yàng dê, mơ lơh cơng bơh cau Juda in lah Yàng Jesu la 
Bơtau Krist. 

6Mơya ală bol hơ̆ tòmdră đơs tràl sơrbil, gen tàng Pol rtuh ào khai mơ đơs lah: 
“Mhàm bol mê tuh wơl hơđang bồ bol mê! Ai đah mơ añ gen ò kòl glài; bơh tŭ 
do añ rơp lòt tus hơ làng bol bơdìh.” 

7Pol lik bơh hơ̆, mut tòm hìu dô nă cau sơnđan la Tit Justus, la cau duh khoai 
Yàng Tom Trồ; hìu khai di gah hìu jơnum cau Juda dê. 

8Tŭ hơ̆ Krispus la cau at bồ hìu jum cau Juda, bal mơ jơh hìu nhă khai dòn Yàng; 
kung gơs oă cau Kôrintô kơno Pol bơto gen dòn, mơ gơs ƀaptem. 

9Tòm trồ mang Yàng đơs mơ Pol tòm bơta gơtơnggŏ lah: “Bañ rngòt mơya đơs 
tĕ, bañ ơm mŏ mŏ; 

10bơh Añ ơm bal mơ mê, ò gơs cau lơi sò tơm nàng lơh iơh di mê ò, bơh Añ gơs 
oă cau tòm ƀòn dờng do.” 

11Pol ơm tòm ƀòn hơ̆ dô nam mơ prau kơnhai, bơto jơnau Yàng Tom Trồ dê bol 
khai in. 

12Tòm tŭ Gallio lơh gơs kwang đơng lơgar Acai dê, cau Juda dô nùs bal ntào 
tòmdră mơ Pol, kup khai cèng lòt tus hơ tiah cahrña, 

13mơ yă lah: “Cau do bơchồt làng bol duh khoai Yàng Tom Trồ tìs mơ bơta boh 
lam.” 

14Pol rơp pò bơr đơs, gen Gallio đơs mơ cau Juda lah: “Ơ cau Juda, dilah bơh lơh 
tìs boh lam hala bơta iơh bơsak lơi, gen ngan la añ pal kong iat bol mê. 

15Mơya dilah do la bơta tòm pơndang bơh ală jơnau đơs, ală sơnđan hala bơta 
boh lam is bol mê dê, gen cahrña is tĕ bol mê dê, añ ò bài cahrña ală broă hơ̆ ò.” 

16Gen Gallio bơtrơh tơlik ală bol hơ̆ bơh tiah cahrña. 

17Bol khai kup Sôthen, cau sền gàr hìu jum cau Juda, pù lơh di đap tiah cahrña, 
mơya Gallio ò bài kơlôi bơh broă hơ̆. 

Pol rê wơl hơ Antiôt 
18 Pol gam ơm jŏ ngai bal mơ cau dòn tòm Kôrintô, lồc behơ̆ tơngac ală cau dòn, 
hào ơhò bal mơ Prissil mơ Akila, lòt hơ lơgar Siri, tơnơ̆ mơ tŭ neh koah sŏ tòm 
Senkre, bơh khai neh gơs jơnau ho pơgon. 

19Tus hơ Ephesô rau, gen Pol lòi bol khai ơm tềng hơ̆. Ai să tòm khai gen mut 
tòm hìu jum cau Juda tòmbơyai mơ ală cau Juda. 

20Ală bol hơ̆ dan khai ơm jŏ tai, mơya khai ò bài ơm. 

21Sơlơ̆u wơl, khai tơngac ală cau hơ̆ mơ đơs lah: “Dilah Yàng Tom Trồ kòñ gen 
añ rơp tus wơl hơ bol mê.” Lồc behơ̆ khai hào ơhò bơh Ephesô mơ lòt. 

22Tòm tŭ tus hơ Sesare, gen khai guh hơ Jerusalem, còp să Hìu Jum Goh, gen lòt 
hơ Antiôt. 

23Khai ơm tềng hơ̆ dô êt jŏ, lồc behơ̆ lòt làm jơh lơgar Galati mơ lơgar Phriji, lơh 
jơh ală cau bơtê in kơ̆ nùs. 

Apôlôs tòm Ephesô mơ tòm Kôrintô 
24Tŭ hơ̆, gơs dô nă cau Juda sơnđan la Apôlôs, ƀòn tòm khai la Aleksandria lòt 
tus hơ Ephesô; khai la cau đơs jak mơ git wă Sră Goh sơl. 

25Khai neh geh bơtê jơnau Yàng dê, mơ ai nùs duh hul bơto yal mơ bơto tòm 
toh ngan ală bơta bơh Yàng Jesu, bulah khai mìng git bơta ƀaptem Jang dê 
lơm. 

26Khai sơntòm bơto yal dô bă khin cha tòm hìu jum cau Juda. Dơ̆ Prissil mơ 
Akila kơno khai bơto gen cèng khai rê hìu mơ bol khai, mơ yal Gùng Duh 
Khoai Yàng Tom Trồ dê tòm toh rlau tai khai in. 

27Tòm tŭ Apôlôs lơh nền lòt hơ lơgar Acai, gen ală cau dòn tòm Ephesô dong 
kòl khai cih sră pơyoa ală cau dòn in tòm Acai sồr wă rò khai. Tòm tŭ neh tus 
rau, gen khai dong kòl oă ngan ală cau neh kơnòm di bơta nđàc mơ gơlik gơs 
cau dòn. 

28Bơh khai pràn kơldang bơto tòmdră mơ cau Juda di đap ƀòn lơgar, mơ khai 
ai Sră Goh lơh cơng lah Yàng Jesu la Bơtau Krist. 

Broă 19 

Pol tòm Ephesô 
1Tòm tŭ Apôlôs gam ơm tòm Kôrintô, Pol neh lòt làm jơh kơnhwàl gen tus hơ 
Ephesô, tìp dô êt nă cau bơtê ơm tềng hơ̆, 

2gen khai lùp lah: “Bơh tŭ oh mi dòn, neh dòp geh Yàng Hwềng Goh sơl?” Bol 
khai ho lah: “Ò, bol hi kung òhềt kơno gơs Yàng Hwềng Goh lơi ò.” 

3Pol lùp tai lah: “Behơ̆ oh mi neh gơs ƀaptem lơi taih?” Bol khai ho lah: “Bơta 
ƀaptem Jang dê.” 

4 Behơ̆ Pol đơs tai lah: “Jang neh lơh ƀaptem bơh bơta gơjrañ sang glài mơ sồr 
làng bol Israel pal dòn jat Bơtau rơp tus tơnơ̆ khai, hơ̆ la dòn Yàng Jesu.” 

5Tòm tŭ kơno ală jơnau hơ̆ gen bol khai geh lơh ƀaptem tòm sơnđan Yàng Jesu. 

6Tòm tŭ Pol neh ơn tê hơđang bol khai, gen gơs Yàng Hwềng Goh mù rơp 
hơđang bol khai, mơ ai bol khai in đơs jơnau đơs ndai mơ đơs hwơr. 

7Jơh ală bol khai pơgap jơt bàr nă. 

8Pol mut tòm hìu jum cau Juda, tòm pe kơnhai bơto yal dô bă khin cha, bơto 
bơyai mơ bơto pơndòm ală bơta bơh lơgar Yàng Tom Trồ dê. 

9Mơya tài bơh gơs ală cau kơldang nùs ò dòn, đơs iơh di Gùng Duh Khoai Yàng 
di đap mpồl làng bol, gen khai sang lòi bol hơ̆, cèng ală cau dòn mơ bơto bơyai 
kòp ngai tòm klòng bơtê Tirannus. 

10Broă hơ̆ lơh sùm tòm bàr nam, tian gơs jơh tơl nă cau Juda mơ cau Grek ơm 
tòm lơgar Asi làm kơno jơnau Yàng dê. 

Poh nă kòn Seba bơtrơh cà 
11Yàng Tom Trồ ngui tê Pol lơh gơs ală bơta krơi crih crài dờng ngan, 

12tian gơs cau ai chèo hala ồi bơh di să khai, lồc behơ̆ tă cèng ơn hơđang ală cau 
kòp jê, gen bol khai gơs bòi, mơ ală hwềng iơh lik jơh bơh bol khai. 

13Tŭ hơ̆ gơs ală cau Juda lòt bơh tiah do tus hơ tiah ne bơtrơh hwềng iơh, kung 
lòng ai sơnđan Yàng Jesu bơtrơh ală hwềng iơh lah: “Añ ai sơnđan Yàng Jesu, la 
Bơtau mơ Pol neh bơto yal, nàng bơtrơh bol mê.” 

14Ală cau neh lơh broă hơ̆ la poh nă kòn klau cau gơnoar lam bồ ơn phan duh 
khoai cau Juda dê sơnđan la Seba. 

15Mơya hwềng iơh ho lah: “Añ git Yàng Jesu mơ añ git loh bơh Pol, mơya, bol 
mê la ñcau taih?” 

16Cau neh hwềng iơh lơh hơ̆ brồ tơm di bol khai, klơn jơlềt mơ lơh bol khai, tian 
gơs bol khai gơtơnlòi rồ sồt să bồ, mơ dô prut lik bơh hìu. 

17Jơh tơl nă cau Juda mơ cau Grek ơm tòm Ephesô git broă hơ̆, gen rngòt rngơt; 
mơ sơnđan Yàng Jesu dê sơlo geh jòng ro. 

18Tòm mpồl cau neh dòn gơs oă cau lòt tus yal glài mơ yal loh ală broă iơh he 
neh lơh. 

19Tòm mpồl cau neh lơh bơta juh proh kung gơs oă cau cèng ală sră pơàr bol 
khai dê chu di đap ƀòn lơgar; cau pơgap ală sră hơ̆ la pram jơt rbô priă. 

20Behơ̆, kơnòm gơnap gơnoar Yàng dê, jơnau Yàng kư̆ geh ntoat tơngguh mơ 
sơlo ngai sơlo kơ̆ nền. 

Bơta sơlồng sơlàng tòm Ephesô 
21Tơnơ̆ mơ ală broă hơ̆ neh sir rau, Pol lơh nền tòm nùs lòt gan di lơgar 
Masedoan mơ lơgar Acai, gen lòt tơn hơ Jerusalem. Khai đơs lah: “Tòm tŭ añ 
neh tus tềng hơ̆, añ kung pal lòt còp Rôma tai sơl.” 

22Khai sồr bàr nă cau dong broă khai la Timôthe mơ Erastus lòt lài hơ 
Masedoan, ai să tòm khai gen gam ơm tòm kơnhwàl Asia dô êt tai. 

23Tòm tŭ hơ̆ gơlik gơs sơlồng sơlàng dờng ngan tòm Ephesô tài bơh Gùng Duh 
Khoai Yàng. 

24Gơs dô nă cau chài tŏ priă ne sơnđan la Demetrius, òs ngui priă lơh đài ơn rùp 
yàng Dian, lơh gơlik oă cồng nha cau chài tŏ priă in. 

25Khai pơjum ală cau chài tŏ hơ̆ mơ ală cau lơh broă ndròm bal, mơ đơs lah: “Ơ 
ală oh mi, bol he gơlik pas gơs la kơnòm di broă do. 

26Ală oh mi gŏ mơ kơno lah ò di mìng tòm Ephesô lơm ò, mơya kung mòr jơh 
kơnhwàl Asia sơl, Pol do neh bơchồt mơ lơh pơrlơ̆ nùs oă cau, mơ đơs lah ală 
yàng bơh tê cau lơh gơs gen ò di la yàng. 

27Behơ̆, ò di mìng broă kă bro he dê roh bơta dòn kơnòm lơm ò, mơya hìu duh 
khoai yàng ùr dờng Dian dê kung gơkòl sền òsơp, mơ bơta dờng ryŭ yàng ùr dê 
tòm làm Asia bal mơ dunnia duh khoai kung rơp roh jơh gơklŏ sơl.” 

28Bol khai kơno ală jơnau hơ̆ gen bềng nùs gơjrañ, mơ ai jơnau hòi driau lah: 
“Dờng ngan la yàng Dian cau Ephesô dê!” 

29Jơh ƀòn dờng sơlồng sơlàng, bol khai dô nùs bal ntoat ràn ur òr tus hơ hìu 
tòmya kơnhơl, hwài Gaius mơ Aritak, cau Masedoan, la ală cau bơyô lòt bal 
mơ Pol. 

30Pol kòñ tơlik mat di đap làng bol mơya ală cau dòn ò ai. 

31Gơs dô êt nă cau kwang kơnhwàl Asia la oh mi bơyô khai, sồr cau lòt dan 
khai bañ phi să mut tòm hìu tòmya kơnhơl. 

32Tŭ hơ̆, tòm mpồl jơnum ur òr nggồr nggàc; cau do nggà driau be do, cau ne 
nggà driau be ne; bơh oă cau kung ò git ñchi bơh tài bol khai pơjum behơ̆. 

33Cau Juda chồl Aleksandria lik hơđap mơ gơs dô êt nă cau sồr khai đơs. Khai 
ai tê lơh tềl kòñ đơs nàng tò să di đap làng bol. 

34Mơya dơ̆ bol hơ̆ đal git khai la cau Juda gen jơh mpồl làng bol driau bal 
pơgap tòm bàr jơ lah: “Dờng ngan la yàng Dian cau Ephesô dê!” 

35Tŭ hơ̆ gơs dô nă cau gơnoar cih ƀòn dờng dê, lơh pơnring mpồl làng bol, mơ 
đơs lah: “Ơ cau Ephesô, gơs cau lơi ò git Ephesô la ƀòn dờng kơp gàr hìu duh 
khoai yàng Dian dờng dê mơ rùp yàng hơ̆ dê neh dùh bơh trồ sơl ơ? 

36Bơh ală bơta hơ̆ ò gơs cau lơi rgơi pơndang, gen bol mê pal ơm mŏ mŏ, bañ 
lơh bơta lơi sơrbac sơrbang behơ̆. 

37Bơh ală cau mơ bol mê hwài tus tềng do, ò di la cau kơñau phan tòm hìu duh 
khoai, hala đơs tràl sơrbil di yàng ùr bol he dê ò. 

38Behơ̆ dilah Demetrius mơ ală cau chài tŏ priă ơm bal mơ khai gơs jơnau kòñ 
yă wơn cau lơi, gen gơs tiah cahrña mơ cau kwang đơng lơgar; lòi bol khai yă 
wơn bol khai dê. 

39Dilah bol mê gơs broă ndai kòñ dan, gen gơs mpồl cau bơyai broă rơp lơh 
nền broă hơ̆, jat be bơta boh lam gơ dê. 

40Bơh bol he rngòt lah, rơp gơkòl yă bơh bơta sơlồng sơlàng tòm ngai do, mơ 
ò gơs jơnau lơi nàng dong tò bơta nggồr nggàc ò bồ do.” 

41Lồc khai đơs ală jơnau hơ̆, gen sồr mpồl jơnum rê. 

Broă 20 

Pol ơm tòm lơgar Masedoan mơ lơgar Grek 
1Tòm tŭ bơta sơlồng sơlàng neh jơh rau, Pol hòi jà ală cau dòn tus nàng bơto 
pơndòm gen tơngac bol khai mơ lòt tus hơ lơgar Masedoan. 

2Khai lòt làm jơh kơnhwàl hơ̆, ngui oă jơnau bơto pơndòm ală cau dòn, lồc behơ̆ 
lòt tus hơ lơgar Grek, 

3mơ ơm tềng hơ̆ pe kơnhai. Tòm tŭ khai mòr hào ơhò nàng tiă hơ lơgar Siri, gen 
cau Juda jòi kai nàng lơh iơh di khai, gen tàng khai lơh nền lòt gan di lơgar 
Masedoan nàng rê wơl. 

4Gơs ală cau lòt bal mơ khai la Sôpate kòn Pirus, cau ƀòn Bere; Aritak mơ 
Sekundus cau Tesalônika; Gaius cau Derbơ; mơ Timôthe, Ticikơ mơ Trôphim 
la cau kơnhwàl Asia. 

5Ală cau do lòt lài, gơn bol hi tòm Trôas. 

6Ai bol hi tơnơ̆ mơ ală ngai sa Piang Lă Ò Gơs Kañ, gen hào ơhò lòt bơh Philip, 
tòm pram ngai tơnơ̆ tìp wơl bol khai tòm Trôas, lồc behơ̆ bol hi ơm tềng hơ̆ poh 
ngai. 

Pol tòm ƀòn dờng Trôas 
7Ngai sơnròp tòm dô poh, bol hi ơm pơjum sa tòmklac bal. Tài bơh Pol pal lòt 
ngai hìng, gen tàng khai bơto yal ală cau bơtê in mơ kư̆ bơto tơn jơl tus digùl 
mơnang. 

8Gơs oă ồs đèng tòm ơdŭ tap hơđang la tiah bol hi ơm pơjum bal. 

9Gơs dô nă cau pơnu sơnđan la Ơtikus, nggui di mpồng dềt, khai gơdan bic mơ 
bic lơhă tơn, tòm tŭ Pol ơm bơto yal jŏ ngan; behơ̆ tàng bơh tap pe dùh di tiah, 
tòm tŭ cau yò gen gŏ khai neh chơt rau. 

10Mơya Pol mù di tiah, sơrkềng să hơđang khai, kơnđu mơ đơs lah: “Bañ dơrcul 
nùs, bơh khai gam kis.” 

11Pol guh wơl hơ tap hơđang, dơrkă piang lă sa, mơ tòmbơhbơr jŏ ngan jơl àng 
sồng lòt. 

12Bol khai cèng cau pơnu rê hìu mơ khai gam kis, gen tàng kòp nă cau geh 
pơndòm pơniang oă ngan. 

Pol tòm Miletus 
13Bol hi lòt lài mơ ơhò tus hơ Asôs la tiah bol hi rơp rò Pol; khai neh tòm pơgon 
behơ̆, bơh khai kòñ lòt gùng jơng. 

14Tŭ bol hi tìp mơ khai tòm Asôs gen cèng khai lòt bal tòm ơhò tus hơ Mitilen. 

15Lồc behơ̆, bơh tềng hơ̆ bol hi hào ơhò, be ngai hìng tus rềp hơ bồt pơlào Kiôs. 
Tus di ngai tơnơ̆, bol hi mut tòm Samôs, mơ ngai tơnơ̆ tai gen tus hơ Miletus. 

16Bơh Pol neh lơh nền lòt gan dê Ephesô nàng ò roh tŭ tòm kơnhwàl Asia, khai 
lòt sơrbac sơrbang nàng dilah rgơi, gen gơs mat tòm Jerusalem tồ bàn bơta 
pơjum sa Ngai Pram Jơt. 

Pol bơto yal ală cau kwang kra in tòm Ephesô 
17Bơh Miletus Pol sồr cau lòt hơ Ephesô, jà ală cau kwang kra Hìu Jum Goh dê 
tus tìp khai. 

18Tòm tŭ bol khai neh tus, gen khai đơs lah: “Oh mi neh git mbe lơi añ neh ơn 
jơh tŭ tơngai gơwèt mơ oh mi bơh ngai sơnròp añ tus tòm kơnhwàl Asia. 

19Añ duh broă dô bă pơndêt să, gơhòr oă dà mat, be dĭ gơna Yàng dê tòm bơta 
gơlòng bòl glar bơh kai gơrmơ̆i cau Juda. 

20Añ bơto yal ală bơta gơs kwơ oh mi in, mơ bơto oh mi di đap ƀòn lơgar hala 
bơh hìu do tus hơ hìu ne. 

21Bơto tơnggit cau Juda kung be cau Grek in bơh bơta gơjrañ sang glài gơwèt 
hơ Yàng Tom Trồ mơ bơta dòn di Yàng Jesu Krist la Yàng bol he dê. 

22Mơ do, añ geh Yàng Hwềng chồl lòt hơ Jerusalem, ò git bơta lơi rơp gơlik tus 
di añ tềng hơ̆. 

23Mìng Yàng Hwềng Goh neh yal lài añ in git lah tòm kòp nơm ƀòn dờng, che 
sreng mơ bơta bòl glar ơm gơn añ. 

24 Mơya añ ò kòp bơta kis añ la kwơ, mìng kòñ lơh sir bơta ntoat pơrlòng añ jê 
mơ gơnoar broă añ neh dòp leng bơh di Yàng Jesu, nàng lơh cơng bơh Jơnau 
Niam bơta nđàc Yàng Tom Trồ dê. 

25Mơ tŭ do, añ git lah jơh ală oh mi la cau mơ añ neh bơto yal bơh lơgar Yàng 
Tom Trồ, gen ò gơs dô nă lơi rơp gŏ mat añ tai. 

26Behơ̆ tàng ngai do añ đơs nền cê oh mi in lah, dilah cau lơi tòm oh mi gơkòl 
roh rui, gen añ ò kong bơh mhàm bol khai. 

27Bơh añ bơto yal oh mi in git jơh nùs kòñ Yàng Tom Trồ dê ò prap lòi bơta lơi. 

28Oh mi kơrmap gàr tĕ să he bal mơ mpồl belàt mơ Yàng Hwềng Goh neh bơtào 
oh mi lơh gơs cau sền gàr, nàng ê gàr Hìu Jum Goh Yàng Tom Trồ dê mơ Kơnràñ 
neh rwat mơ mhàm Kòn Kơnràñ dê. 

29Añ git lah tơnơ̆ mơ tŭ añ lòt, gen rơp gơs so rhau jàñ bơsak mut tòm oh mi, 
gơ ò pơlai mpồl belàt ò. 

30Bơh digùl oh mi kung rơp gơs ală cau bơtào tơngguh mơ bơto jơnau tìs nrah 
nàng pơndòm pơrlồm cau dòn lòt jat bol khai. 

31Behơ̆, drơng kơp tĕ mơ kah wơl lah tòm pe nam, ngai mơ mang, añ hòr dà mat 
mơ bơto sồr tơl nă cau in ò dơh. 

32Tŭ do, añ jào oh mi Yàng Tom Trồ in mơ tòm jơnau bơta nđàc Kơnràñ dê sơl, 
la jơnau rgơi bơt bơtào mơ ai sre brê oh mi in bal mơ jơh ală cau neh gơlik gơs 
sàng goh. 

33Añ ò hàm hà priă, màh hala ồi ào cau lơi dê ò. 

34Să tòm oh mi git lah bàr nơm mpàng tê do neh lơh gơlik gơs phan ngui sa añ 
in mơ oh mi lơh broă bal mơ añ in sơl. 

35Tòm jơh ală bơta añ neh bơto oh mi in git, mbe lơi oh mi pal kong bòl glar lơh 
broă nàng dong kòl cau lơbơn lơño, mơ kah wơl jơnau să tòm Yàng Jesu neh 
đơs lah: ‘Pà ai gen geh lơngai rlau mơ dòp leng.’” 

36Lồc Pol đơs jơnau hơ̆ rau gen cùn gơltang hòi dan bal mơ jơh ală cau hơ̆. 

37Jơh tơl nă bol hơ̆ ñìm oă ngan, koar di ngko Pol mơ cum tơngac khai. 

38Bol khai moat jrùng ngan bơh kơno jơnau khai đơs lah rơp ò gŏ tai mat khai. 
Gen lòt jun khai mut tòm ơhò. 

Broă 21 

Pol tòm Tirơ 
1Bol hi neh tơngac bol khai rau gen mut tòm ơhò, lòt song tus hơ Kôs, ngai tơnơ̆ 
tus hơ Rôdes, mơ bơh hơ̆ tus hơ Patara. 

2Tềng hơ̆, bol hi bàn dô nơm ơhò tiă lòt hơ Phenesia, gen bol hi hào ơhò hơ̆ mơ 
lòt. 

3Tòm tŭ bol hi gŏ bồt pơlào Ciprus gen lòt đah hơđơm gơ, mơ kư̆ lòt song hơ 
Siri, ơm dơh tòm Tirơ, tài bơh tềng hơ̆ pal tă tơlik ală phan mơna bơh ơhò. 

4Tềng hơ̆, bol hi bàn ală cau dòn rau, gen ơm mơ bol khai poh ngai. Ală cau dòn 
geh Yàng Hwềng lơh rngoh rngac gen đơs mơ Pol bañ guh hơ Jerusalem. 

5Mơya ală ngai ơm bal mơ bol khai neh rlau, bol hi pơnjat lòt gùng tai. Jơh ală 
bol khai bal mơ ală kòn bau bol khai dê jun bol hi hơ bơdìh ƀòn dờng. Jơh tơl 
nă cùn gơltang di gah dà mơ hòi dan. 

6Tơnơ̆ mơ tŭ tòm tơngac bal, gen bol hi mut tòm ơhò, ai ală bol khai rê wơl tòm 
hìu. 

Pol tòm Pơtôlemai mơ Sesare 
7Bơh Tirơ, bol hi lòt lồi gùng ơhò, gen tus hơ Pơtôlemai, còp să ală oh mi tềng 
hơ̆ mơ ơm mơ bol khai dô ngai. 

8 Ngai tơnơ̆, bol hi bơh tềng hơ̆ lòt tai, tus hơ Sesare, mut tòm hìu Philip la cau 
bơto yal Jơnau Niam, la dô nă tòm poh nă cau dong gàr hìu jum Jerusalem, mơ 
ơm mơ khai. 

9Khai gơs poan nă kòn ơruh gơs bơta nđàc đơs hwơr. 

10 Tòm tŭ bol hi ơm tềng hơ̆ dô êt ngai, gơs dô nă cau gơnoar hwơr sơnđan la 
Agabus, tus bơh Jude. 

11Khai tus còp bol hi, gen ai che but Pol dê, cap jơng tê tòm khai dê mơ đơs lah: 
“Do la jơnau Yàng Hwềng Goh đơs: ‘Tòm Jerusalem cau Juda rơp cap cau gơs 
che but do behơ̆, mơ bơtào khai tòm tê cau làng bol Bơdìh.’” 

12Tòm tŭ neh kơno jơnau hơ̆, gen bol hi mơ ală cau tềng hơ̆ dan Pol bañ guh hơ 
Jerusalem. 

13Mơya khai ho lah: “Ñchi oh mi lơh ñìm mơ lơh jê nùs añ behơ̆ taih? Bơh añ 
gơs nùs rcang sir ò di mìng kong cap lơm mơya kung gơs nùs rcang sir kong 
chơt tòm Jerusalem tài bơh sơnđan Yàng Jesu.” 

14Tòm tŭ gŏ khai ò bài iat jơnau bơto pơndòm hơ̆, gen bol hi ơm mơ đơs lah: 
“Dan nùs kòñ Yàng gơs di!” 

Pol tòm Jerusalem 
15Tơnơ̆ mơ ală ngai hơ̆ bol hi dap phan mơna, guh hơ Jerusalem. 

16Gơs bàr pe nă cau bơtê bơh Sesare kung lòt bal mơ bol hi sơl, mơ lam bol hi 
mut ơm tòm hìu dô nă cau sơnđan la Manasôn cau ƀòn Ciprus, la dô nă cau neh 
dòn Yàng lài ngan. 

17Tòm tŭ bol hi tus hơ Jerusalem, gen ală cau dòn wă rò bol hi chò hòp ngan. 

18Ngai tơnơ̆, Pol lòt bal mơ bol hi tus còp Jakơ, jơh ală cau kwang kra gơs mat 
bal tềng hơ̆. 

19Pol còp să ală cau hơ̆ rau, gen yal wơl kòp bơta Yàng Tom Trồ neh kơnòm di 
gơnoar broă khai dê mơ lơh gơs digùl cau làng bol bơdìh. 

20Tòm tŭ kơno rau, gen bol khai jòng ro Yàng Tom Trồ, mơ đơs mơ Pol lah: “Ơ 
bi, bi rgơi gŏ ò git nđò rbô nă cau Juda neh dòn jat, mơ jơh tơl nă bol khai ngac 
ngar ngan bơh bơta boh lam. 

21Bol khai neh kơno pơnro lah bi bơto jơh ală cau Juda ơm digùl làng bol bơdìh 
pal sang bơta boh lam Môise, bañ siat gơltau kòn sau he in, kung bañ jat bơta 
òs mòng he dê sơl. 

22Behơ̆, pal lơh mbe lơi taih? Bơh ngan bol khai git lah bi neh tus rau. 

23 Behơ̆ do la bơta bol hi kòñ bi lơh: Bol hi gơs poan nă cau neh gơkòl jơnau ho 
pơgon; 

24cèng tĕ poan nă cau hơ̆ lòt, lơh bơta sàng goh bal mơ bol khai, mơ kong ai jền 
bol khai in koah sŏ. Behơ̆ gen, tơl nă cau rơp git lah ală bơta bol khai neh kơno 
pơnro bơh bi la ò ngan, mơya git lah să tòm bi kung prap gàr bơta boh lam sơl. 

25 Mơya gơwèt mơ làng bol bơdìh neh gơlik gơs cau dòn, gen bol hi neh cih sră 
pơyoa lơh nền la bañ sa phan ơn duh khoai rùp ràk, mhàm, phan chơt rhwat 
mơ kơrmap gàr să he, mơ bañ tìs glài rềs àr bơrnàn.” 

26Pol cèng poan nă cau hơ̆ lòt bal, ngai tơnơ̆, lơh bơta sàng goh bal mơ bol khai 
rau, gen mut tòm hìu duh khoai nàng yal bol khai in git tŭ tơngai lơi bơta lơh 
sàng goh rơp geh wil tơl, mơ phan ơn duh khoai bơh kòp nă bol khai pal ơn. 

Pol kòl cau kup tòm hìu duh khoai 
27Tòm tŭ poh ngai hơ̆ mòr tơl, ală cau Juda tus bơh kơnhwàl Asia gŏ Pol tòm 
hìu duh khoai, gen chồl bơchồt jơh mpồl làng bol lơh nggồr nggàc, ai tê sơmbat 
kup khai, 

28mơ hòi driau lah: “Ơ cau Israel, dong kòl tĕ! Do la cau neh bơto sồr làm jơh 
ƀòn lơgar nàng tòmdră mơ làng bol, tòmsò mơ bơta boh lam Môise, mơ hìu duh 
khoai do sơl; tian gơs khai kung lam cau Grek mut tòm hìu duh khoai, mơ lơh 
ngkòr ngkàc tiah sàng goh do.” 

29 Bol khai đơs behơ̆, tài bơh lài bol khai neh gŏ Trôphim cau Ephesô ơm bal mơ 
Pol tòm ƀòn dờng, behơ̆ tồnlah Pol neh lam khai mut tòm hìu duh khoai. 

30Jơh làm ƀòn dờng gơlik gơs sơlồng sơlàng, làng bol ntoat ràn tus, kup Pol hwài 
tơlik bơh hìu duh khoai, gen ală mpồng hìu duh khoai til jơh mo. 

31Bol hơ̆ ơm jòi bơta nàng tơnchơt khai, gen gơs jơnau yal tus hơ cau kwang at 
bồ mpồl ling Rôma lah làm jơh Jerusalem gơs bơta sơlồng sơlàng. 

32Tŭ hơ̆ mo, khai lam ală cau ling mơ bàr pe nă cau at bồ ling ntoat tus di mpồl 
làng bol hơ̆. Bol khai gŏ cau kwang at bồ mpồl ling mơ ală cau ling, gen bol khai 
lòi ò pù lơh Pol tai. 

33Cau kwang at bồ mpồl ling lòt tus rềp kup khai, lồc behơ̆ sồr ai bàr dang che 
sreng cap khai, gen lùp: “Khai la ñcau, mơ ñchi broă neh lơh?” 

34Tòm mpồl làng bol, cau do hòi driau be do, cau ne hòi driau be ne; tài bơh 
jơnau nggồr nggàc hơ̆, khai ò rgơi git nền, gen tàng sồr tề cèng Pol hơ đồn ling. 

35Tòm tŭ bol khai guh kơnă ntùng, gen cau ling pal tùng Pol tài bơh mpồl làng 
bol lơh jàñ bơsak ngan. 

36Mpồl làng bol jat bơh tơnơ̆ mơ hòi driau lah: “Tơnchơt tĕ khai!” 

Pol tò să khai 
37Tòm tŭ Pol mòr mut tòm đồn, gen đơs mơ cau kwang at bồ mpồl ling lah: 
“Añ geh gơnoar đơs mơ ồng bàr pe jơnau sơl?” Cau kwang ling ho lah: “Mê git 
đơs jơnau Grek sơl? 

38Behơ̆ gen mê ò di la cau Ejiptơ ne, tòm ngai lài òr neh lơh sơlồng sơlàng, lam 
poan rbô nă cau tơnchơt cau lòt tus tòm ƀlàng ngềt ngơt ò ơ?” 

39Pol ho lah: “Añ la cau Juda, deh tòm Tarsơ gơrê bal mơ Silisi, cau làng tòm, 
tòm dô nơm ƀòn dờng dờng màng dê. Dan ai gơnoar añ in đơs mơ làng bol.” 

40Neh geh gơnoar đơs rau, gen Pol ntào hơđang kơnă ntùng, pò tê lơh tềl làng 
bol in. Tòm tŭ jơh tơl nă ơm mŏ mŏ, gen khai đơs tòm jơnau Hebrơ lah: 

Broă 22 

Pol tò să khai di đap cau Juda 
1“Ơ ală bèp, ală bi, dan iat jơnau tò să añ jê di đap ală ồng.” 

2Dơ̆ ală bol hơ̆ kơno khai đơs jơnau Hebrơ gen ơm mŏ mŏ rlau tai. Gen Pol đơs 
pơnjat: 

3 “Añ la cau Juda, deh tòm Tarsơ kơnhwàl Silisi, mơya añ geh ròng siam tòm ƀòn 
dờng Jerusalem, la cau bơtê Gamaliel dê, jat dô bă kràñ cê bơta boh lam ồng 
pàng bol he dê, mơ gơs nùs ngac ngar gơwèt hơ Yàng Tom Trồ, kung be jơh ală 
ồng tòm ngai do sơl. 

4 Añ neh kup kơryan Gùng Duh Khoai do jơl chơt, kup cap mơ cèng jàm ò kòp 
cau ùr hala cau klau. 

5Ală cau gơnoar dờng lam bồ ơn phan duh khoai mơ jơh mpồl cau kwang tơrña 
rgơi lơh cơng la añ đơs jơnau song. Añ kung dòp ală sră bơh tê bol khai pơyoa 
ală oh mi in ơm tòm Damas mơ añ neh lòt tus tềng hơ̆ nàng cap ală cau jat Gùng 
Duh Khoai do cèng bol khai rê hơ Jerusalem tồ lơh glài jàm.” 

Pol yal bơta rê wơl dòn Yàng 
(Broă 9:1-19; 26:12-18) 

6“Tòm tŭ añ lòt rò gùng, mòr tus hơ Damas, di digùl ngai, nisơna gơs bơta àng 
dờng bơh đang trồ sòl gơcrà gùt dar añ. 

7Añ gơplơ̆ tòm ù mơ kơno jơnau đơs mơ añ lah: ‘Ơ Sol, Sol, ñchi bơh tài mê kup 
kơryan Añ taih?’ 

8Añ ho lah: ‘Ơ Yàng, Kơnràñ la ñcau?’ Yàng ho lah: ‘Añ la Jesu Cau Nasaret mơ 
mê kup kơryan.’ 

9Ală cau lòt bal mơ añ gŏ bơta àng dờng hơ̆, mơya bol khai ò kơno jơnau Bơtau 
đơs mơ añ. 

10Añ lùp lah: ‘Ơ Yàng, mbe añ kòñ lơh taih?’ Yàng ho lah: ‘Guh tĕ mơ lòt tus hơ 
Damas, tềng hơ̆ cau rơp yal mê in git jơh ală bơta Añ neh lơh nền mê in pal lơh.’ 

11Tài bơh bơta àng gơcrà hơ̆ gen añ jơngo mat, gơs ală cau lòt bal mơ añ at tê 
añ lam tus hơ Damas. 

12Tòm ƀòn dờng hơ̆ gơs dô nă cau sơnđan la Anania, la cau duh rngòt prap gàr 
bơta boh lam, geh jơh ală cau Juda ơm tòm Damas lơh cơng niam bơh khai. 

13Khai tus ntào di gah añ, mơ đơs lah: ‘Ơ bi Sol, àng tĕ wơl mat.’ Gen tòm jơ hơ̆ 
mo mat añ gơs àng mơ sền di Anania. 

14Khai đơs mơ añ lah: ‘Yàng Tom Trồ ồng pàng bol he dê neh sac rwah bi in git 
nùs kòñ Kơnràñ dê, gŏ dĭ gơna Song Ring Kơnràñ dê, mơ kơno jơnau đơs bơh 
di bơr Kơnràñ. 

15Bơh bi rơp lơh gơs cau lơh cơng Kơnràñ in di đap jơh tơl nă cau bơh ală broă 
bi neh gŏ mơ kơno. 

16Tŭ do, ñchi bơh tài bi gam gơn tai taih? Ntào tĕ, gơs ƀaptem mơ hòi dan tồ tồi 
glài bi geh rào goh.’” 

Pol geh hòi sac bơto yal làng bol bơdìh in 
17“Añ rê wơl hơ Jerusalem, tòm tŭ añ ơm hòi dan tòm hìu duh khoai gen añ gŏ 
bơta gơtơnggŏ, 

18añ gŏ Yàng Jesu đơs mơ añ lah: ‘Ntào tĕ sơrbac sơrbang, lik mhar bơh 
Jerusalem, tài bơh bol khai ò bài dòp jơnau lơh cơng mê dê bơh Añ ò.’ 

19Añ ho lah: ‘Ơ Yàng, să tòm bol khai git añ neh kup jàm ală cau dòn Yàng mơ 
pù lơh bol khai tòm ală hìu jum cau Juda sơl. 

20 Mơ tai, tòm tŭ Etien la cau lơh cơng Yàng dê neh kong chơt, añ kung ơm tềng 
hơ̆, dô nùs bal mơ kơp ồi ào ală cau tơnchơt khai.’ 

21Yàng đơs mơ añ lah: ‘Lòt tĕ, bơh añ rơp sồr mê lòt tus hơ ală làng bol bơdìh 
tòm tiah ngài.’” 

22Bol khai iat Pol tus di jơnau hơ̆, gen hòi driau lah: “Tơnroh tĕ cau be do bơh 
di plai ù! Khai ò di pal kis tai!” 

23Bol khai hòi driau, hồ ào bơtồ hơđang mơ sih thul tòm pah gòi. 

24Cau kwang ling sồr cau cèng Pol tơmut tòm đồn ling, pù khào khai tồ git ñchi 
bơh tài bol khai hòi driau sò tơm di khai behơ̆. 

25Bol hơ̆ cap khai nàng pù, gen Pol đơs mơ cau at dô rhiang ling ơm ntào tềng 
hơ̆ lah: “Ală ồng geh gơnoar pù dô nă cau làng tòm Rôma dê bulah òhềt lơh nền 
glài cau hơ̆ ơ?” 

26Dơ̆ kơno ală jơnau hơ̆, gen cau at dô rhiang ling lòt yal mơ cau kwang ling lah: 
“Ñchi ồng mong lơh taih, bơh cau do la làng bol Rôma dê.” 

27Behơ̆ kwang ling lòt lùp Pol lah: “Yal tĕ añ in git, mê ngan la cau làng tòm 
Rôma dê sơl?” Khai ho lah: “Ngan.” 

28Cau kwang ling đơs tai lah: “Añ neh rwat gơnoar làng hơ̆ dê kas ngan.” Pol đơs 
lah: “Ai añ gen neh geh gơnoar hơ̆ bơh tòm tŭ deh.” 

29Tŭ hơ̆ mo ală cau mong pù khào khai ruc pleh jơh, mơ dơ̆ cau kwang ling git 
lah cau khai neh sồr cap la cau làng tòm Rôma dê gen kung rngòt sơl. 

Pol ơm di đap Mpồl Kwang Tơrña 
30Ngai tơnơ̆, cau kwang ling kòñ git nền ñchi bơh tài Pol kòl cau Juda yă, gen 
sồr hồ che cap khai in, mơ sồr hòi ală cau gơnoar lam bồ ơn phan duh khoai, 
mơ jơh ală cau tòm Mpồl Kwang Tơrña pơjum bal, lồc behơ̆ lam Pol lik ntào di 
đap bol khai. 

Broă 23 

1Pol sền di Mpồl Kwang Tơrña mơ đơs lah: “Ơ ală oh mi, di đap Yàng Tom Trồ 
añ neh kis bơh nùs tồr niam mơ song ngan jơl tus di ngai do.” 

2Tŭ hơ̆, cau gơnoar dờng lam bồ ơn phan duh khoai la Anania sồr ală cau ntào 
di gah Pol pah di bơr khai. 

3 Pol đơs lah: “Ơ dơrñang hìu kli bò ne, Yàng Tom Trồ rơp lơh ồng; ồng nggui 
cahrña añ jat bơta boh lam mơ lơh tìs bơta boh lam sồr bol khai lơh añ?” 

4Ală cau ntào di gah đơs lah: “Mê lah sơrpah cau gơnoar dờng lam bồ ơn phan 
duh khoai Yàng Tom Trồ dê behơ̆ ơ?” 

5 Pol ho lah: “Ơ oh mi, añ ò git khai la cau gơnoar dờng lam bồ ơn phan duh 
khoai ò, bơh neh cih lah: ‘Bañ đơs iơh di cau kwang at bồ làng bol he.’” 

6 Dơ̆ Pol đal git tòm Mpồl Kwang Tơrña gơs dô êt nă la cau Saduse, dô êt nă tai 
la cau Pharisi, gen hòi driau lah: “Ơ oh mi, añ la cau Pharisi, la kòn cau Pharisi 
dê. Hơ̆ la tài bơh bơta gơn kơnòm bơh bơta kis wơl ală cau chơt dê tàng añ kong 
cahrña do.” 

7Khai jơh đơs behơ̆, gen gơlik bơta tòm pơndang bal digùl cau Pharisi mơ cau 
Saduse, mơ mpồl jơnum tòmcah is. 

8 Bơh cau Saduse đơs lah ò gơs bơta kis wơl mơ kung ò gơs cau gơnrơh hala 
hwềng lơi, ai cau Pharisi gen dòn dòp jơh ală bơta hơ̆. 

9Behơ̆ gen, jơnau tòm pơndang gơ nggồr ur. Gơs bàr pe nă cau bơto bơta boh 
lam đah cau Pharisi dê ntào tòm pơndang lah: “Bol hi ò gŏ bơta lơi iơh tòm cau 
do ò. Digơlan gơs hwềng hala cau gơnrơh neh đơs mơ khai!” 

10Tài bơh bơta tòm pơndang sơlo iơh rlau tai, cau kwang ling rngòt mpồl làng 
bol crè poac Pol dê, gen tàng sồr cau ling mù hwài tơlik khai bơh digùl bol hơ̆, 
mơ cèng wơl khai tòm đồn ling. 

11Tòm mang hơ̆ Yàng tơlik să mơ Pol mơ đơs lah: “Kơ̆ tĕ nùs, mê neh lơh cơng 
bơh Añ tòm Jerusalem be lơi, gen mê kung pal lơh cơng bơh Añ tòm Rôma behơ̆ 
sơl.” 

Cau Juda bơtào kai gơrmơ̆i tơnchơt Pol 
12Tus diàng, cau Juda dô nùs bal bơtào kai gơrmơ̆i. Bol khai srat să lah rơp ò 
sào ò hùc jơl tus di tŭ neh tơnchơt Pol. 

13Neh gơs rlau poan jơt nă cau bơtào kai gơrmơ̆i do. 

14Bol khai lòt tus hơ ală cau gơnoar lam bồ ơn phan duh khoai mơ ală cau kwang 
kra mơ đơs lah: “Bol hi srat să bal lah ò sào sa jơl tus di tŭ geh tơnchơt Pol. 

15Behơ̆ tŭ do, ală ồng bal mơ Mpồl Kwang Tơrña dan tĕ mơ cau kwang ling cèng 
Pol mù tus hơ ală ồng, lơh be kòñ sơwì lùp bơh broă khai dê dô bă nền cê rlau 
tai, ai bol hi gen rcang sir kơp nàng tơnchơt khai lài mơ tŭ òhềt tus tềng do.” 

16Mơya gơs kòn klau lŏ ùr Pol dê kơno bơh kai gơrmơ̆i bol khai dê nàng tơnchơt 
Pol, gen khai lòt tòm đồn ling, mut yal Pol in git. 

17Gen Pol hòi dô nă cau at dô rhiang ling, mơ đơs lah: “Cèng tĕ oh pơnu do lòt 
tus hơ cau kwang ling, khai gơs jơnau kòñ yal mơ ồng hơ̆.” 

18Behơ̆ cau at dô rhiang ling cèng oh hơ̆ lòt tus hơ cau kwang ling mơ đơs lah: 
“Cau ơm jàm sơnđan la Pol hòi añ sồr cèng oh pơnu do lòt tus hơ ồng, khai gơs 
jơnau kòñ yal mơ ồng.” 

19Cau kwang ling at dê tê oh pơnu hơ̆, cèng is dô nă khai mơ lùp lah: “Ñchi jơnau 
mê kòñ yal mơ añ taih?” 

20Khai ho lah: “Cau Juda neh dô nùs bal dan mơ ồng tòm ngai hìng cèng Pol mù 
tus di đap Mpồl Kwang Tơrña, lơh be kòñ sơwì lùp khai dô bă nền cê rlau tai. 

21Mơya dan ồng bañ lơh jat ală bol hơ̆, bơh neh gơs rlau poan jơt nă cau tòm 
mpồl bol hơ̆ ơm pồn mơ kơp khai; bol khai neh srat să bal lah ò sào ò hùc jơl 
tus di tŭ geh tơnchơt khai sồng lòi; tòm tŭ do bol hơ̆ neh rcang sir rau, gam mìng 
gơn ồng dòp jơnau bol khai dê lơm.” 

22Cau kwang ling sồr oh pơnu hơ̆ rê mơ bơkơ̆u lah: “Bañ yal cau in git bơh jơnau 
mê neh yal mơ añ yơ.” 

Pol kòl cèng hơ Sesare 
23Cau kwang ling hòi bàr nă cau at dô rhiang ling mơ nting lah: “Tòm sin jơ 
mang do, rcang tĕ bàr rhiang ling lòt jơng, poh jơt ling hào ơseh mơ bàr rhiang 
ling at tà nàng lòt hơ Sesare. 

24Mơ kung rcang tĕ ơseh nàng Pol in hào tồ jun khai lòt gùng lơngap lơngai tus 
hơ Phelis la cau kwang đơng lơgar.” 

25Mơ khai cih dô pang sră pơyoa be tơnơ̆ do: 

26“Claudius Lisia pơyoa jơnau còp să Phelis la cau kwang đơng lơgar ryŭ ryơm 
ngan. 

27Làng bol Juda neh kup cau do, mong tơnchơt khai, gen tàng añ cèng cau ling 
lòt tus nàng dong tă khai, tài bơh añ git lah khai la cau làng tòm Rôma dê. 

28Añ kòñ git loh ñchi bơh tài bol hơ̆ yă khai, gen tàng añ cèng khai tus di đap 
Mpồl Kwang Tơrña. 

29Añ gŏ khai kong yă wơn mìng bơh jơnau tòm pơndang bơh bơta boh lam bol 
khai dê lơm, mơya ò di bơh glài lơi pal chơt hala pal kong jàm. 

30Mơya cau yal añ in git lah gơs cau bơyai bơtào kai gơrmơ̆i nàng tơnchơt khai, 
gen tàng añ pơyoa khai mo hơ ồng mơ añ kung sồr ală cau yă khai lah pal lòt 
tus di đap ồng nàng tòmyă. Ơm ngac yơ.” 

31Behơ̆ ală cau ling lơh jat be gơnoar sồr, mơ tòm trồ mang cèng Pol lòt tus hơ 
Antipatris. 

32Ngai tơnơ̆, ală cau ling hào ơseh lòt jun Pol, ai mpồl ling lòt jơng gen rê wơl 
tòm đồn. 

33Tòm tŭ tus hơ Sesare, gen bol khai tong sră pơyoa cau kwang đơng lơgar in, 
mơ kung tơlik Pol sơnio khai in sơl. 

34Neh sir cau kwang đơng lơgar sền sră pơyoa rau, gen lùp Pol la cau bơh 
kơnhwàl lơi. Tòm tŭ neh git khai la cau Silisi, 

35gen đơs lah: “Tŭ lơi ală cau yă mê lòt tus añ rơp iat broă mê dê.” Gen khai 
sồr cau tơmut Pol tòm gơlang Herôt dê. 

Broă 24 

Pol ntào di đap Phelik 
1Pram ngai tơnơ̆, gơs cau gơnoar dờng lam bồ ơn phan duh khoai la Anania mù 
hơ Sesare, bal mơ bàr pe nă cau kwang kra mơ dô nă cau git jak bơta boh lam 
sơnđan la Tertulus, nàng yă Pol di đap cau kwang đơng lơgar. 

2Tòm tŭ Pol geh hòi lòt tus rau, gen Tertulus rơp sơntòm yă khai be do: 

3“Ơ kwang đơng Phelik ryŭ ryơm ngan, kơnòm di ồng gen tàng bol hi dòp geh 
bơta ring lơngai wil tơl, mơ kơnòm dê bơta jak chài ồng dê gen geh oă bơta 
gơtòmgơl tòm làng bol do, tŭ lơi mơ tiah lơi bol hi kung dòp geh bơta nđàc ồng 
dê mơ jơh nùs ưnngài ồng sơl. 

4Mơya nàng añ ò pơnjê ồng tai, gen añ dan ồng ai nùs ơt ơl mơ iat tòm bàr pe 
jơnau bol hi đơs bơh cau do. 

5Ngan behơ̆, bol hi neh gŏ cau do jak tơnggơs bơta iơh, neh lơh gơlik sơlồng 
sơlàng digùl jơh ală cau Juda tòm làm dunnia, mơ khai la cau lam bồ mpồl cau 
Nasaret. 

6Khai kung neh lơh ƀơ̆ ƀơl hìu duh khoai sơl, behơ̆ tàng bol hi neh kup khai mơ 
kòñ cahrña di khai jat bơta boh lam bol hi dê.  

[7Mơya nisơna gơs cau kwang at bồ mpồl ling la Lisia lòt tus ai gơnoar pràn tă 
tơlik khai bơh di tê bol hi.] 

8Dan să tòm ồng lùp khai, gen rgơi git loh ală broă bol hi yă khai do.” 

9Ală cau Juda kung pơnjat tơn be jơnau yă hơ̆, mơ đơs nền la ngan behơ̆. 

Pol tò să di đap Phelik 
10Tòm tŭ cau kwang đơng lơgar lơh tềl sồr Pol đơs, gen khai đơs lah: “Añ git 
ồng la cau kwang cahrña tòm làng bol do neh jŏ nam rau, gen tàng añ chò hòp 
nàng đơs jơnau tò să añ jê. 

11Be ồng neh git lah añ neh guh hơ Jerusalem nàng duh khoai ò rlau mơ jơt bàr 
ngai do nàng duh khoai Yàng. 

12Cau ò gŏ añ pơndang bal mơ cau lơi hala chồl bơchồt mpồl làng bol lơh sơlồng 
sơlàng hala tòm hìu cau Juda hala tiah ndai tòm ƀòn dờng. 

13Tŭ do, bol khai kung ò rgơi ai cơng tàng lơi bơh bơta bol khai yă, tòmdră mơ 
añ di đap ồng. 

14Mơya di đap ồng añ yal song lah añ jat Gùng Duh Khoai Yàng Tom Trồ ồng 
pàng bol hi dê, jat gùng duh khoai hơ̆ mơ bol khai sơnđan la tìs. Mơ añ kung dòn 
jơh ală bơta cih tòm sră bơta boh lam Môise bal mơ ală sră cau gơnoar hwơr 
dê. 

15Añ gơs bơta gơn kơnòm di Yàng Tom Trồ kung be bol khai gơs sơl, hơ̆ la rơp 
gơs bơta kis wơl cau song ring mơ cau ò song ring dê. 

16Behơ̆ tàng añ kư̆ jơh nùs rcang sùm, nùs tồr sàng goh di đap Yàng Tom Trồ 
mơ di đap cau sơl. 

17 Tơnơ̆ mơ tŭ oă nam ơm ngài bơh Jerusalem, añ rê wơl tềng hơ̆ cèng priă làng 
bol añ in, mơ ơn phan duh khoai. 

18Bol khai gŏ añ tòm tŭ neh lơh sir bơta rào goh tòm hìu duh khoai, añ ò pơjum 
tơrgòm mpồl làng bol hala ò lơh sơlồng sơlàng. 

19Mơya gơs ală cau Juda tus bơh kơnhwàl Asia, dilah bol khai gơs jơnau lơi kòñ 
yă añ gen pal lòt tus di đap ồng mơ yă. 

20Hala să tòm ală cau ơm tềng do, yal tơlik tĕ bơta lơi tìs mơ bol khai neh gŏ añ 
lơh tòm tŭ añ ơm ntào di đap Mpồl Kwang Tơrña, 

21 dilah gơs gen mìng dô sèng añ hòi driau tòm tŭ ntào di đap bol khai lah: ‘Hơ̆ 
la tài bơh bơta kis wơl cau chơt dê tàng ngai do añ kong cahrña di đap ală ồng.’” 

22Phelik neh git loh làng bơh Gùng Duh Khoai hơ̆, gen tàng lòi wơl jơnau yă hơ̆ 
mơ đơs lah: “Tŭ lơi cau kwang at bồ mpồl ling la Lisia mù hơ do, gen añ rơp 
sơwì nền broă bol mê dê.” 

23Cau kwang đơng lơgar sồr cau at dô rhiang ling sền gàr Pol, mơya kung lòi 
khai in geh khat gơboh dô êt sơl, bañ bơkơ̆u oh mi bơyô lơi khai dê lòt tus 
cèng phan ngui sa khai in. 

24Tơnơ̆ mơ hơ̆ bàr pe ngai Phelik lòt tus bal mơ bau ùr khai la Drusilla, cau 
Juda; lồc behơ̆ sồr cau lòt hòi Pol mơ kòñ iat khai đơs bơh bơta dòn di Yàng 
Krist Jesu. 

25Mơya tòm tŭ Pol bơto bơyai bơh bơta song ring, bơta git kơrhia mơ bơta 
cahrña rài tơnơ̆, gen Phelik rơm să rngòt, mơ đơs lah: “Tŭ do mê lòi ing, gơn 
tŭ lơi añ ru gen añ rơp hòi wơl mê.” 

26Phelis kung kơp kòñ Pol ai priă loă khai, gen tàng hòi Pol sùm mơ 
tòmbơhbơr mơ khai. 

27Bàr nam tơnơ̆, Porsius Phestus pơrdòn ala Phelik lơh kwang đơng lơgar. Tài 
bơh Phelik kòñ lơh niam nùs làng bol Juda gen tàng kư̆ jàm Pol. 

Broă 25 

Pol ntào di đap Phestus 
1Pe ngai tơnơ̆ mơ tŭ geh jào gơnoar broă tòm kơnhwàl hơ̆, gen Phestus bơh 
Sesare guh hơ Jerusalem. 

2Tềng hơ̆ gơs ală cau gơnoar lam bồ ơn phan duh khoai mơ ală cau kwang làng 
bol Juda yă Pol di đap Phestus; 

3dan ai bol khai in dô bơta nđàc nàng cèng Pol rê wơl hơ Jerusalem, bơh bol 
khai neh lơh nền kơp nàng tơnchơt Pol rò gùng. 



1929 

 

 
Sră Goh 

© 2018, United Bible Societies. 
  

 

 

4Phestus ho lah: Pol neh kòl jàm tòm Sesare, ai să tòm añ gen rơp rê gòñ hơ ƀòn 
hơ̆. 

5Khai đơs tai lah: “Behơ̆ ală cau gơs gơnoar tòm bol mê mù tĕ bal mơ añ, dilah 
cau hơ̆ neh tìs tòm glài lơi gen kư̆ yă tĕ.” 

6Phestus ơm digùl bol khai pơgap phàm hala jơt ngai, lồc behơ̆ tus hơ Sesare; 
ngai tơnơ̆, khai nggui di tiah cahrña mơ sồr cau cèng Pol tus hơ khai. 

7Tòm tŭ Pol neh tus gen ală cau Juda neh mù bơh Jerusalem gơrwàng gùt dar 
khai, ai oă jơnau kơnjơ̆ yă nàng kơt glài khai, mơya bol khai jòi ò gơs cơng tàng 
lơi. 

8Pol đơs nàng tò să khai lah: “Añ ò lơh bơta lơi tòmdră mơ bơta boh lam cau 
Juda dê hala tòmdră mơ hìu duh khoai hala tòmdră mơ Sesa ò.” 

9Mơya Phestus kòñ lơh niam nùs cau Juda, gen lùp Pol lah: “Mê kòñ guh hơ 
Jerusalem nàng kong cahrña di đap jơh ală jơnau cau yă do sơl?” 

10Pol đơs lah: “Añ ntào di tiah cahrña Sesa dê la tiah añ pal kong cahrña; bơh añ 
ò lơh tìs bơta lơi mơ cau Juda, kung be să tòm ồng neh git loh làng. 

11Dilah ngan añ lơh tìs hala gơs glài lơi pal chơt, gen añ ò dan klàs chơt; mơya 
dilah bol khai ò gơs cơng tàng lơi nàng kơt glài añ, gen ò gơs cau lơi rgơi bơtào 
añ bol khai in ò. Añ dan tò să di đap Sesa.” 

12Tơnơ̆ mơ tŭ neh bơyai mơ ală cau kwang cahrña rau, gen Phestus ho lah: “Mê 
neh dan tò să di đap Sesa, gen mê rơp lòt tus hơ Sesa.” 

Pol ntào di đap bơtau Agrippa 
13Dô êt ngai tơnơ̆, bơtau Agrippa mơ Berenis tus tòm Sesare nàng còp să 
Phestus. 

14Bol khai ơm tềng hơ̆ jŏ ngai, Phestus ai jơnau Pol mơ yal cau bơtau in lah: “Do 
gơs dô nă cau ơm jàm mơ Phelik neh lòi wơl. 

15Tòm tŭ añ tus hơ Jerusalem, gơs ală cau gơnoar lam bồ ơn phan duh khoai 
mơ cau kwang kra làng bol Juda dê yă khai, mơ dan añ lơh nền glài khai. 

16Añ ho lah cau Rôma ò gơs bơta òs mòng jào dô nă cau neh kòl yă mơ òhềt tòm 
mat mơ cau tòmyă, mơ cau hơ̆ òhềt gơs tŭ nàng tò să bơh jơnau cau yă khai. 

17Behơ̆ tòm tŭ bol khai neh lòt tus hơ do, nàng ò lơh roh tŭ tơngai, mơya ngai 
tơnơ̆, añ nggui di tiah cahrña, mơ sồr cèng cau hơ̆ tus. 

18Mơya tòm tŭ ală cau tòmyă ñă ntào, gen ò gơs yă khai bơh bơta lơi iơh be añ 
neh kơlôi, 

19mìng bơh ală bơta tòm pơndang bơh gùng duh khoai is bol khai dê mơ bơh 
dô nă cau sơnđan la Jesu neh chơt rau, mơya Pol đơs nền lah gam kis. 

20Bơh añ ò git mbe kòñ cahrña jơnau hơ̆, gen añ lùp Pol kòñ guh hơ Jerusalem 
nàng kong cahrña jơnau do tềng hơ̆. 

21Mơya Pol neh dan cèng tus hơ cau bơtau nàng cahrña. Behơ̆ añ sồr cau jàm 
khai lòi gơn tus di tŭ añ bơtào khai Sesa in.” 

22Agrippa đơs mơ Phestus lah: “Să tòm añ kung kòñ iat jơnau cau hơ̆.” Phestus 
ho lah: “Ngai hìng bơtau rơp kơno.” 

23Behơ̆, ngai tơnơ̆, bơtau Agrippa mơ Berenis lòt tus dô bă ryŭ ryơm ngan, 
mut tòm hìu cahrña bal mơ ală cau kwang at bồ mpồl ling mơ ală cau kwang 
tòm ƀòn dờng. Gen Phestus sồr cau cèng Pol tus. 

24Phestus đơs lah: “Ơ bơtau Agrippa mơ jơh ală ồng gơs mat tềng do bal mơ 
bol hi, ală ồng gŏ cau do, la cau mơ jơh làng bol Juda tòm Jerusalem mơ tềng 
do sơl neh rac dan mơ añ, mơ hòi driau lah bañ lòi khai in kis tai. 

25Mơya añ neh sơwì nền mơ gŏ khai ò gơs glài lơi pal chơt ò, mơ bơh să tòm 
khai neh dan cèng tus hơ Sesa, gen tàng añ neh lơh nền nàng bơtào khai Sesa 
in. 

26Mơya añ ò gơs bơta lơi nền cê bơh khai nàng yal bơtau in, gen tàng añ hòi 
khai lòt tus di đap ală ồng, lài ngan la di đap bơtau Agrippa, nàng dơ̆ neh sơwì 
rau, gen añ gơs bơta nàng cih bơtau in. 

27Tài bơh añ kơlôi lah bơtào dô nă cau ơm jàm mơ ò yal loh bơta tìs glài khai 
dê, gen tìs ngan.” 

Broă 26 

Pol tò să di đap bơtau Agrippa 
1Tŭ do, bơtau Agrippa đơs mơ Pol lah: “Mê geh gơnoar đơs nàng tò să mê.” Gen 
Pol pò tê nàng tò să khai be do: 

2“Ơ bơtau Agrippa, tòm ngai do añ chò hòp ngan geh bơtoah tò să añ di đap 
bơtau bơh jơh ală bơta cau Juda yă añ, 

3tài bơh bơtau neh git loh làng jơh ală bơta òs mòng kung be bơta tòm pơndang 
digùl cau Juda. Behơ̆, dan bơtau ơt ơl nàng iat añ. 

4Jơh ală cau Juda làm git lơm añ neh kis mbe lơi bơh tòm tŭ gam kơnòm, digùl 
làng bol añ mơ tòm Jerusalem. 

5 Mơ dilah bol khai kòñ lơh cơng, gen bol khai neh git bơh lài mbe lơi añ jat 
bơnòr Pharisi, la bơnòr kràñ cê rlau jơh tòm gùng duh khoai bol hi dê. 

6Tŭ do, añ ntào tềng do mơ kong cahrña tài bơh añ gơn kơnòm di jơnau Yàng 
Tom Trồ neh ho pơgon mơ ồng pàng bol hi. 

7Bơh bơta ho pơgon hơ̆, mơ jơt bàr jơi bơtiàn bol hi dê kơp kòñ dòp geh, gen 
tàng duh khoai Yàng Tom Trồ sùm ngai mơ mang. Ơ bơtau, tài bơh bơta gơn 
kơnòm hơ̆, tàng añ kòl cau Juda yă wơn do. 

8Ñchi bơh tài ală ồng ơm tềng do kơlôi ò rgơi dòn lah Yàng Tom Trồ lơh cau 
chơt in kis wơl taih? 

9 Ngan, să tòm añ neh kơlôi lah pal ngui oă bơta nàng tòmdră di sơnđan Jesu 
Cau Nasaret. 

10Añ kung neh lơh behơ̆ tòm Jerusalem. Añ neh dòp gơnoar bơh cau gơnoar lam 
bồ ơn phan duh khoai, mơ jàm oă cau sàng goh, mơ tòm tŭ cau tơnchơt bol khai 
gen añ kung tĕ khà dô nùs bal sơl. 

11Añ òs lòt làm ală hìu jum cau Juda, lơh glài mơ bơklơn bol khai sang lòi bơta 
dòn, bơh añ gơjrañ oă ngan, tian gơs añ lòt tus tòm ală ƀòn dờng lơgar bơdìh 
nàng kup kơryan bol khai. 

12Behơ̆, añ lòt hơ Damas, geh tơl gơnoar mơ jơnau gơnoar sồr bơh ală cau 
gơnoar lam bồ ơn phan duh khoai. 

13Ơ bơtau, tòm gùng añ lòt di digùl ngai, añ gŏ bơta àng dờng bơh đang trồ, 
gơcrà rlau mơ mattơngai, sòl gùt dar añ bal mơ ală cau lòt bal mơ añ sơl. 

14Jơh tơl nă bol hi gơplơ̆ tòm ù, añ kơno jơnau đơs mơ añ tòm jơnau Hebrơ lah: 
‘Ơ Sol, Sol, ñchi bơh tài mê kup kơryan Añ taih? Mê coh dê cồng srồng gen bòl 
glar mê in.’ 

15Añ lùp lah: ‘Ơ Yàng, Kơnràñ la ñcau taih?’ Yàng ho lah: ‘Añ la Jesu mơ mê kup 
kơryan. 

16Mơya guh tĕ, ñă ntào, bơh Añ neh tơlik să mơ mê nàng bơtào mê lơh gơs cau 
duh broă Añ jê, mơ lơh cơng bơh broă mê neh gŏ mơ lơh ală broă Añ rơp yal 
tơlik mê in tai. 

17Añ rơp dong tă mê bơh di làng bol Israel mơ bơh di làng bol bơdìh mơ Añ sồr 
mê lòt tus, 

18nàng pò mat bol khai, tơrwơl bol khai bơh di klam jơngo tus hơ bơta àng, mơ 
bơh di gơnap gơnoar cà Satan dê tus hơ Yàng Tom Trồ, behơ̆ kơnòm di bơta 
dòn di Añ, tồi glài bol khai dê geh toh, mơ dòp geh sre brê bal mơ ală cau geh 
sac rwah Yàng Tom Trồ dê.’ 

19Ơ bơtau Agrippa, tài bơh hơ̆ gen tàng añ ò khin tòmdră mơ bơta gơtơnggŏ 
bơh đang trồ. 

20 Mơya sơnròp ngan tòm Damas, tòm Jerusalem mơ làm jơh lơgar Jude, lồc 
behơ̆ tus di ală làng bol bơdìh, añ neh bơto yal lah pal gơjrañ sang glài mơ rê 
wơl hơ Yàng Tom Trồ, mơ lơh broă di pal mơ bơta gơjrañ sang glài. 

21Tài bơh hơ̆ tàng cau Juda kup añ tòm hìu duh khoai mơ mong tơnchơt añ. 

22Mơya geh Yàng Tom Trồ dong kòl jơl tus ngai do, tài bơh hơ̆ añ ntào tềng do 
lơh cơng ală cau dềt mơ cau dờng in, ò đơs bơta lơi ndai rlau mơ bơta ală cau 
gơnoar hwơr mơ Môise neh yal lài pal gơlik gơs, 

23 hơ̆ la Bơtau Krist pal kong jê sồt, mơ la cau sơnròp ngan kis wơl bơh bơta 
chơt nàng bơto yal bơta àng, bơta dong klàs cau Juda mơ cau làng bol bơdìh in 
sơl.” 

24Khai ơm đơs behơ̆ nàng tò să khai, gen Phestus đơs dờng jơnau lah: “Ơ Pol, 
mê neh roh dơngoh rau, mê bơtê git oă ir tian gơs gơlik sơnrang!” 

25Pol ho lah: “Ơ ồng dờng Phestus ryŭ ryơm ngan, añ ò di sơnrang ò, mơya añ 
đơs hơ̆ la jơnau song mơ dơngoh àng loh. 

26Bơtau git loh ală bơta do gen añ khin cha đơs; bơh añ dòn nền ngan lah ò gơs 
bơta lơi mơ bơtau ò git, tài bơh ală broă do ò di lơh tòm tiah ndơp ò. 

27Ơ bơtau Agrippa, bơtau dòn ală cau gơnoar hwơr sơl? Añ git ngan lah bơtau 
dòn sơl.” 

28Bơtau Agrippa đơs mơ Pol lah: “Mê bơto pơndòm dô êt hơ̆ mơ tồnlah lơh añ 
in gơlik Cau Krist dê ơ?” 

29Pol ho lah: “Ò git dô êt hala oă, añ hòi dan mơ Yàng Tom Trồ ò di mìng dô nă 
bơtau lơm ò, mơya jơh tơl nă cau iat jơnau añ tòm ngai do, gen gơlik gơs be añ, 
mìng ò gơs che sreng do lơm.” 

30Tŭ hơ̆ cau bơtau, cau kwang đơng lơgar mơ mò Berenis, bal mơ ală cau 
nggui tềng hơ̆ kung ñă ntào sơl. 

31Tòm tŭ lik rê gen bol khai đơs bal lah: “Cau do ò lơh bơta lơi pal chơt hala 
pal jàm ò.” 

32Bơtau Agrippa đơs mơ Phestus lah: “Dilah cau do òhềt dan cèng tus hơ Sesa 
gen rgơi hồ khai.” 

Broă 27 

Pol lòt hơ Rôma 
1Tòm tŭ neh lơh nền lah bol hi pal lòt mơ ơhò nàng tiă hơ lơgar Itali, bol hơ̆ jào 
Pol bal mơ bàr pe nă cau ơm jàm ndai tòm tê dô nă cau at dô rhiang ling, sơnđan 
la Julius, bal mơ mpồl ling Ôgustơ. 

2Bol hi hào ơhò tus bơh Adramit rơp lòt rò gah dàlềng Asia dê, gen bol hi lòt. 
Aristak cau Masedoan, ƀòn tòm khai la Tesalônika, lòt bal mơ bol hi sơl. 

3Ngai tơnơ̆, bol hi lòt tus hơ Sidôn, gen Julius gơwèt niam mơ Pol, ai khai in 
gơnoar lòt còp oh mi khai, mơ lòi bol khai dong kòl Pol. 

4Bơh tềng hơ̆ bol hi hào ơhò lòt jat rò gah bồt pơlào Ciprus tài bơh tŭ hơ̆ càl 
khồm sơlơ̆u. 

5Tơnơ̆ mơ tŭ neh tiă rlau đah ne dàlềng Silisi mơ Pamphili, gen bol hi lòt tus hơ 
Mira tòm kơnhwàl Lisia. 

6Tềng hơ̆ cau at dô rhiang ling gŏ gơs dô nơm ơhò bơh Aleksandria rơp tiă lòt 
hơ lơgar Itali, gen sồr bol hi hào ơhò hơ̆. 

7Ơhò lòt adàr ngan tòm jŏ ngai, kong bòl glar ngan gen sồng tus rềp mơ Kơnit. 
Tài bơh càl dră, ò rgơi lòt ngài rlau, gen tàng bol hi lòt jat rò gah bồt pơlào Kret, 
mơ lòt gan Salmôn. 

8Bol hi kong bòl glar lòt jat rò gah dàlềng hơ̆ rau, gen sồng bol hi lòt tus dô bă 
tiah sơnđan la Rnơs Niam, rềp ƀòn dờng Lase. 

9Bol hi neh roh oă ngai rau, gùng ơhò lòt gơlik gơs sơbơng roh ngan, tài bơh ală 
ngai ơt sa neh rlau rau. Pol bơto pơndòm bol khai, 

10mơ đơs lah: “Ơ ală ồng, añ gŏ bơta tiă dàlềng do la gơ rơp sơbơng roh mơ roh 
gơcoh dờng ngan, ò di mìng ală phan mơna mơ să ơhò lơm ò, mơya kung tus di 
bơta kis bol he dê sơl.” 

11Mơya cau at dô rhiang ling dòn jơnau cau at ơhò mơ cau tòm ơhò rlau mơ 
jơnau Pol đơs. 

12Bơh rnơs hơ̆ ò diơng ơhò in dah tòm kơnhai noat hơ̆, behơ̆ tàng oă cau bơyai 
lah pal lòi tiah hơ̆ mơ pơnđơl lòt tus hơ Phenis, la rnơs Kret dê, pơnah đah đang 
mattơngai mut mơ đah đơm mattơngai mut, nàng gơ in dah tòm kơnhai noat 
tềng hơ̆. 

Tìp càl rbut tòm dàlềng 
13Tòm tŭ gơs dô êt càl đơm sơntòm khồm, bol khai tồnlah rgơi lơh jat be bơta 
lơh nền lài, gen hwài tơngguh lòs kơlnĕ mơ lòt jat rò gah bồt pơlào Kret. 

14Mơya tòm dô êt jŏ gơs dô ròs càl dờng sơnđan la càl Ơrakilôn bơh hơđang bồt 
pơlào gơpuh glơm. 

15Ơhò kòl gơpơrdô, ò jai tòmdră mơ pràn càl, gen tàng bol hi lòi tơndò gơ. 

16Tòm tŭ ơhò gơpơrdô rò gah đah đơm dô nơm bồt pơlào dềt sơnđan la Kaôda, 
mơ bol hi kong bòl glar ngan sồng rgơi đơng plung. 

17Tơnơ̆ mơ tŭ neh hwài tơngguh plung, gen bol khai ngui che kơt pùt ơhò, mơ 
tài bơh rngòt kòl di tiah thòl bràs Sirtơ dê, gen tơmù bềl yàr, lòi càl in khồm 
pơrdô dò gơ. 

18Ngai tơnơ̆, rbut kư̆ gam pràn sùm behơ̆ sơl, gen bol khai dòñ jơh ală phan 
mơna kă bro sơrbì tòm dàlềng. 

19Tus di pe ngai bol khai ai tê tòm dòñ phan ngui tòm ơhò mơ sơrbì tòm dàlềng. 

20Tòm jŏ ngai ò gŏ mattơngai, mơ sơmañ kung ò gŏ sơl, mơya rbut dờng gam 
khồm pràn sùm, tian gơs bol hi roh jơh bơta gơn kơnòm geh dong klàs. 

21Tài bơh bol khai ò sào neh jŏ rau, behơ̆ Pol ntào digùl mpồl bol hơ̆ mơ đơs lah: 
“Ơ ală ồng, dilah neh dòn jơnau añ, mơ ò lik lòt bơh bồt pơlào Kret, gen bol he 
ò gơs kòl tòm bơta roh gơprah mơ roh gơcoh do. 

22Mơ tŭ do añ bơto pơndòm ală ồng kơ̆ tĕ nùs, tòm ală ồng ò gơs dô nă cau lơi 
roh bơta kis ò, roh mìng dô nơm ơhò lơm. 

23Bơh tòm mang do Yàng Tom Trồ la Bơtau mơ añ gơrê bal mơ duh broă, neh 
ai cau gơnrơh Kơnràñ dê ntào di gah añ, 

24mơ đơs lah: ‘Ơ Pol, bañ rngòt, mê pal lòt tus ntào di đap Sesa, mơ do, Yàng 
Tom Trồ neh ai mê in jơh ală cau hào ơhò bal mơ mê.’ 

25Behơ̆, ơ ală ồng, kơ̆ tĕ nùs, bơh añ dòn di Yàng Tom Trồ lah rơp gơlik gơs tòm 
toh be jơnau Kơnràñ neh đơs mơ añ. 

26Mơya bol he rơp gơkòl di dô nơm bồt pơlào lơi hơ̆.” 

27Tus di jơt poan mơnang rau mơ bol he kư̆ gam gơđồng pơrdô sùm tòm dàlềng 
Adriatik, tòm gùl mơnang ală cau lơh broă tòm ơhò tồnlah bol khai rơp tus rềp 
di dô bă ù lơi. 

28Bol hơ̆ đùh che plai rnoas nàng was, gŏ jrô bàr jơt làs; pơgap ngài dô êt tai, 
đùh tai gen gŏ jơt pram làs jrô. 

29Tŭ hơ̆ bol khai rngòt gơ tơm di lŭ, gen bol khai đùh poan nơm lòs kơlnĕ đơng 
bơh tiang ơhò, mơ kơp gơn mhar àng. 

30Mơya bơh ală cau lơh broă tòm ơhò jòi bơta nàng dô lik bơh ơhò mơ đùh 
plung tòm dàlềng, lơh be lòt đùh lòs kơlnĕ bơh bồ ơhò, 

31gen Pol đơs mơ cau at dô rhiang ling bal mơ cau ling lah: “Dilah ală cau do ò 
ơm tòm ơhò, gen ală ồng ò rgơi geh dong klàs.” 

32Gen cau ling siat che sang plung tòm dà. 

33Tòm tŭ trồ mòr àng, Pol bơto pơndòm jơh tơl nă cau sào tĕ, mơ đơs lah: “Ngai 
do la jơt poan ngai rau mơ ală ồng ơm kơp gơn mơ ơm ơt ò sào sa dô êt lơi. 

34Behơ̆, añ bơto pơndòm ală ồng sào tĕ, nàng gàr bơta kis ală ồng dê, mơ ò gơs 
cau lơi tòm ală ồng rơp roh dô dang che sŏ bơh dê bồ he dê ò.” 

35Neh đơs behơ̆ rau, Pol ai piang lă, ntào di đap jơh ală cau mơ ưnngài Yàng 
Tom Trồ, lồc behơ̆ dơrkă piang lă mơ sa lài. 

36Tŭ hơ̆ jơh tơl nă geh kơ̆ nùs mơ kung sa sơl. 

37Mơ tai, ntum cau bol hi tòm ơhò la bàr rhiang poh jơt prau nă. 

38Neh sa hòm rau gen bol khai sơrbì jơh kòi phe tòm dàlềng tồ nggòc ơhò. 

39Jơl diàng, bol khai ò git đal la ù tiah lơi, mơya gŏ dô nơm kwil dà gơs bràs di 
gah gen lơh nền, lòng dah ơhò tềng hơ̆ sền. 

40Behơ̆ bol khai siat che sang lòs kơlnĕ tòm dàlềng, mơ hồ che tiang tơrwơl dô 
dơ̆ lĕ, lì bềl yàr di bồ ơhò mơ jat càl nàng lòt tus di gah ƀòng dà. 

41Mơya ơhò gơ tơm di tiah gơs bràs, gen gơkòl tềng hơ̆; gơtồt bồ ơhò ò rgơi 
wañ dô êt lơi, ai tiang ơhò gen gơ bơcah tai bơh ryà dàlềng tap pràn kơldang 
ngan. 

42Tŭ hơ̆ cau ling lơh nền tơnchơt jơh ală cau ơm jàm, rngòt gơs cau lơi tòm 
mpồl bol khai re mơ dô klàs mòn. 

43Mơya cau at dô rhiang ling kòñ dong klàs Pol, gen tàng kơryan bol khai lơh 
jat bơta bơyai hơ̆. Khai sồr cau git re, gen ntruñ tĕ lài tòm dà nàng re guh 
hơđang ƀòng dà, 

44mơ sồr ală cau gam wơl tòm ơhò, cau ƀà hào mpàn, cau ƀà tai hào hơđang 
phan bơcah ơhò dê. Behơ̆ jơh tơl nă geh guh lơngap lơngai hơđang ƀòng dà. 

Broă 28 

Pol tòm bồt pơlào Malta 
1Neh geh dong klàs behơ̆ rau, gen sồng bol hi git bồt pơlào hơ̆ sơnđan la Malta. 

2Cau ơm tòm tiah hơ̆ wă rò bol hi dô bă sơrmah sơrmài ngan, tài bơh trồ gam 
mìu mơ noat mrềt ngan, gen tàng jơh tơl nă tus rềp di gơnru ồs dờng neh sing. 

3Pol dòñ dô tơrñap lòng ro, sơrbì tòm ồs, gen gơs dô nơm bơs canglir lik tài bơh 
duh ồs sa, mơ gơrwàng rềt di tê khai. 

4Cau ơm tòm tiah hơ̆ gŏ bơs gơyồng lùi pùi di tê khai, gen đơs bal mơ gơp lah: 
“Ngan cau do la cau tơnchơt cau, gen tàng bulah neh geh dong klàs bơh dàlềng 
rau, mơya bơta song ring ò bài lòi khai in kis.” 

5Mơ dơ̆ Pol rtơs bơs hơ̆ tòm ồs, gen ò gơs be tŏ be do di khai dô êt lơi ò. 

6Bol hơ̆ tồnlah khai rơp as hala gơplơ̆ chơt mo tòm tŭ hơ̆, mơya neh ơm gơn jŏ 
rau mơ ò gŏ gơlik gơs ñchi lơi di khai, gen tòmgơl nùs mơ đơs lah: “khai la dô 
nă yàng!” 

7Rềp di tiah hơ̆ gơs sre brê cau kwang at bồ bồt pơlào hơ̆ dê, sơnđan khai la 
Publius; cau do jơh nùs wă rò mơ ròng siam bol hi tòm pe ngai. 

8Mơ tai, bèp Publius dê ơm bic hơđang cơnòng kòp duh să mơ jê kơndul mhàm. 
Pol mut còp khai, hòi dan, mơ ơn tê hơđang khai, gen khai geh sơmbòi. 

9Tòm tŭ broă do neh gơlik gơs, cau lơi tòm bồt pơlào hơ̆ gơs kòp jê, gen lòt tus 
hơ Pol mơ geh sơmbòi lơm. 

10Bol hơ̆ kung sền dờng màng ngan di bol hi, mơ tus di ngai bol hi hào ơhò gen 
bol khai rcang dap ală phan mơna pal ngui sa bol hi in. 

Pol tòm Rôma 
11Tơnơ̆ mơ pe kơnhai bol hi hào ơhò tus bơh Aleksandria nàng lòt, la ơhò neh 
ơm jơh kơnhai noat tòm bồt pơlào hơ̆, gơs dô nơm ơhò cau Aleksandria mơ gơs 
rùp pac di bồ ơhò la Oh Mi Deh Bàr. 

12Bol hi tus tòm ƀòn dờng Sirakus mơ ơm wơl tềng hơ̆ tòm pe ngai. 

13Bơh tềng hơ̆ bol hi lòt jat rò gah dàlềng, tus tòm Regium. Ngai tơnơ̆ gơs càl 
đơm gơkhồm tơngguh, gen tàng ngai tơnơ̆ tai bol hi tus tòm Puteôli. 

14Tềng hơ̆, bol hi tìp ală cau dòn mơ bol khai jà bol hi ơm wơl poh ngai, lồc behơ̆ 
bol hi lòt tus hơ Rôma. 

15Ală cau dòn ơm tòm Rôma kơno yal bơh bol hi gen lik lòt tus hơ drà Apius mơ 
tiah Pe Nơm Hìu Tac Phan Sa nàng rò bol hi. Pol gŏ bol khai gen ưnngài Yàng 
Tom Trồ mơ geh kơ̆ nùs sơl. 

16Tòm tŭ bol hi neh tus tòm Rôma rau, Pol geh gơnoar ơm is mơ dô nă cau ling 
sền gàr. 

17Tơnơ̆ mơ pe ngai Pol jà ală cau kwang làng bol Juda dê pơjum bal. Neh bol 
khai tus jơh rau, gen Pol đơs lah: “Ơ oh mi añ, bulah añ ò lơh bơta lơi tòmsò mơ 
làng bol hala tòmsò mơ bơta òs mòng ồng pàng bol he dê, mơya añ kung kòl 
kup jàm bơh Jerusalem mơ bơtào tus tòm tê cau Rôma. 

18Tơnơ̆ mơ tŭ neh sơwì lùp añ rau, gen cau Rôma kòñ hồ añ, tài bơh añ ò gơs 
glài lơi pal chơt. 

19 Mơya tòm tŭ cau Juda tòmdră mơ bơta hơ̆, gen tàng añ dan cèng tus hơ Sesa, 
mơ ò di la añ gơs bơta lơi kòñ yă làng bol añ jê ò. 

20Tài bơh hơ̆ tàng añ jà oh mi tus nàng tìp mat tòmbơhbơr bal, mơ hơ̆ la tài bơh 
Yàng la bơta gơn kơnòm làng bol Israel dê tàng añ kong cap mơ che sreng do.” 

21Ală cau hơ̆ ho lah: “Bol hi ò gŏ tìp sră pơyoa bơh lơgar Jude đơs bơh broă bi 
dê, kung ò gơs oh mi lơi lòt tus yal bol hi in hala đơs iơh di bi ò. 

22Bulah behơ̆ bol hi kòñ git mbe bi kơlôi, bơh pơnah đah gùng duh khoai do bol 
hi git lah cau đơs tòmsò tòm làm bă tiah.” 

23Tơnơ̆ mơ tŭ bol hơ̆ neh pơgon ngai tòmtìp mơ khai, gen lòt tus gal ngan tòm 
hìu khai ơpah ơm. Bơh drim jơl mho khai kư̆ bơto yal bol hơ̆ in, lơh cơng bơh 
lơgar Yàng Tom Trồ dê, mơ ai bơta boh lam Môise dê mơ ală sră cau gơnoar 
hwơr nàng bơto pơndòm bol hơ̆ bơh Yàng Jesu. 

24Gơs cau ƀà dòn jơnau khai đơs, gơs cau ƀà tai ò bài dòn. 

25Tài bơh bol khai ò gơs dô nùs bal mơ gơp mơ kòñ lik rê, gen Pol đơs bơtơl 
mìng dô jơnau do: “Yàng Hwềng Goh neh đơs di ngan tòm tŭ Kơnràñ ngui cau 
gơnoar hwơr Esai nàng đơs mơ ồng pàng oh mi dê lah: 

26‘Lòt tus tĕ hơ làng bol do mơ đơs lah: Bol mê kơno mơya ò git wă dô êt lơi, 
Bol mê sền gen gŏ mơya ò git đal dô êt lơi. 

27 Bơh nùs làng bol do neh kră kơldang, Tồr bol khai neh tĭ, Mat bol khai neh 
ñềm, Rngòt mat bol khai geh gŏ, Tồr bol khai geh kơno, Nùs bol khai geh git wă, 
Mơ bol khai rê wơl Mơ Añ sơm bol khai in bòi mòn.’ 

28Behơ̆ oh mi git tĕ lah bơta dong klàs do Yàng Tom Trồ dê neh geh lòt tus hơ 
cau làng bol bơdìh; mơ bol khai kung rơp iat sơl.”  

[29Tòm tŭ khai neh đơs sir rau, gen ală cau Juda lik rê mơ tòm pơndang bal oă 
ngan.] 

30Pol ơm tơl bàr nam tòm hìu khai neh ơpah, mơ khai wă rò jơh ală cau lòt tus 
còp khai, 

31bơto yal bơh lơgar Yàng Tom Trồ mơ bơto sồr bơh Yàng Jesu Krist dô bă 
khin cha ngan, ò gơs cau lơi bơkơŭ kơryan khai dô êt lơi. 

Rôma 

Rôma 1 

Bơta dong tơwài kơnòm bơh bơta dòn 
(1:1-17) 

Jơnau Còp să 
1Pol, dĭ gơna Yàng Krist Jesu dê, geh Yàng Tom Trồ hòi sac lơh gơs cau gơnoar 
bơto dờng, ơn is nàng bơto Jơnau Niam Yàng Tom Trồ dê, 

2la Jơnau Niam mơ Yàng Tom Trồ neh ho pơgon bơh lài kơnòm ală cau gơnoar 
hwơr Kơnràñ dê, be neh cih tòm Sră Goh. 

3Hơ̆ la Jơnau Niam bơh Kòn Kơnràñ, Yàng Jesu Krist la Yàng bol he dê, jat poac 
să geh deh bơh jơi bơtiàn Dabit dê, 

4jat hwềng bơta sàng goh dê, Kơnràñ geh ràng tơlik tòm gơnap gơnoar dờng 
ngan, geh kòp la Kòn Yàng Tom Trồ dê tòm bơta kis wơl bơh bơta chơt. 

5Kơnòm di Kơnràñ bol hi neh dòp geh bơta nđàc mơ gơnoar bơto dờng, tồ bơh 
Yàng Jesu Krist mơ lam jơh ală làng bol lòt tus hơ bơta dòn bơr mơ bơta dòn. 

6Kung bal mơ oh mi la ală cau ơm tòm Rôma, ală cau geh Yàng Tom Trồ hòi sac 
nàng gơrê hơ Yàng Jesu Krist. 

7Behơ̆, añ pơyoa jơh tơl nă cau kòñ gơboh Yàng Tom Trồ dê tòm ƀòn Rôma, neh 
geh hòi sac nàng gơlik gơs cau ơn is Kơnràñ dê. Dan Yàng Tom Trồ la Bèp bol 
he dê mơ bơh Yàng Jesu Krist ai bơta nđàc mơ bơta lơngap lơngai oh mi in. 

Jơnau hòi dan mơ ưnngài 
8Sơnròp ngan, añ kơnòm di Yàng Jesu Krist mơ ưnngài Yàng Tom Trồ añ jê bơh 
jơh ală oh mi, bơh bơta dòn oh mi dê neh pơnro làm jơh dunnia. 

9Yàng Tom Trồ la Bơtau mơ añ jơh nùs nàng duh broă tòm bơta bơto yal Jơnau 
Niam bơh Kòn Kơnràñ dê, lơh cơng añ in lah añ kah sùm oh mi tòm kòp dơ̆ añ 
hòi dan. 

10Añ òs dan mơ Yàng Tom Trồ jat nùs kòñ Kơnràñ dê, pò gùng añ in gơs tŭ 
tơngai nàng lòt tus hơ oh mi. 

11Bơh añ kơp kòñ ngan lòt còp oh mi nàng tòmpà oh mi in bơta ai gòi đah 
hwềng, tồ oh mi in geh kơ̆ nền, 

12hơ̆ la nàng bol he rgơi dong kòl bal mơ gơp bơh bơta dòn bol he dê, hơ̆ la oh 
mi dê mơ añ jê sơl. 

13 Ơ oh mi, añ kòñ oh mi git lah oă dơ̆ añ kòñ lòt còp oh mi, nàng dòp cồng nha 
tòm oh mi kung be tòm làng bol bơdìh ndai sơl, mơya jơl tus di tŭ do añ gam 
kòl kơryan. 

14Añ kòl dồs mơ ală cau Grek mơ ală cau ò git jơnau, kòl dồs mơ ală cau jak chài 
mơ ală cau tùl gơla. 

15Behơ̆ gen, añ jơh nùs jơh pràn rcang sir nàng bơto yal Jơnau Niam oh mi in, la 
cau ơm tòm ƀòn Rôma sơl. 

Gơnap gơnoar Jơnau Niam dê 
16 Ngan behơ̆, añ ò ƀàssìl bơh Jơnau Niam ò, bơh la gơnap gơnoar Yàng Tom Trồ 
dê nàng dong klàs kòp nă cau dòn, lài la cau Juda, tơnơ̆ la cau Grek. 

17 Tòm Jơnau Niam do, bơta song ring Yàng Tom Trồ dê geh ràng tơlik bơh bơta 
dòn tus hơ bơta dòn, be neh cih lah: “Cau song ring rơp kis bơh bơta dòn.” 

Tồi glài kòn mơnus dê mơ bơta cahrña Yàng Tom Trồ dê 
(1:18 – 3:20) 

Tồi glài kòn mơnus dê 
18Bơta gơjrañ dờng Yàng Tom Trồ dê bơh đang trồ geh yal tơlik sò tơm di jơh 
ală bơta ò duh rngòt mơ ală bơta iơh bơsak kòn mơnus dê, hơ̆ la ală cau òs ngui 
bơta iơh bơsak nàng kup bơklơn jơnau song. 

19Bơh ală bơta cau rgơi git bơh Yàng Tom Trồ gen neh loh làng bol khai in, tài 
bơh Yàng Tom Trồ neh yal tơlik bơta hơ̆ bol khai in rau. 

20Ală bơta bơh Yàng Tom Trồ mơ mat òs ò rgơi gŏ, hơ̆ la gơnap gơnoar gam 
sùm sùm mơ nùs Yàng Kơnràñ dê, bơh dê tŭ crơng gơs trồ tiah kòn mơnus neh 
đal git loh làng ngan, tòm tŭ sền sơwì ală phan neh geh crơng gơs Kơnràñ dê, 
gen tàng bol khai ò rgơi tò să he. 

21 Bơh bulah bol khai git Yàng Tom Trồ, mơ kung ò bài jòng ro mơ ưnngài 
Kơnràñ sơl, mơya kư̆ tìs nrah tòm ală bơta kơlôi sơnơng mơ nùs tùl gơla bol 
khai dê gơlik klam jơngo. 

22Bol khai sơnđan is să he la jak chài, mơya gơlik gơs tùl gơla. 

23 Bol khai neh tòmgơl bơta gơklŏ Yàng Tom Trồ dê ò ồm lề mơ ai rùp să jơi kòn 
mơnus dê òs ồm lề, hala ală sềm, ală phan poan jơng, mơ ală phan wìn nsròng 
dê. 

24Gen tàng Yàng Tom Trồ neh phi bol khai gơtơmut jat nùs hàm kòñ is bol khai 
dê, tian gơs gơdùh tòm bơta ngkòr ngkàc nàng lơh ƀàssìl să jan bol khai dê mơ 
cau ndai, 

25bơh bol khai neh tòmgơl jơnau song Yàng Tom Trồ dê mơ dòp bơta blac chừt, 
duh khoai mơ duh broă ală phan neh geh crơng gơs ala Bơtau Crơng Gơs, la 
Bơtau pal jòng ro gam sùm sùm! Amen. 

26Tài bơh hơ̆ tàng Yàng Tom Trồ neh phi bol khai tòm bơta hàm kòñ lơh tir 
ƀàssìl ƀàsso; bơh ală cau ùr bol khai dê neh tòmgơl bơta òs mòng gơwèt mơ cau 
klau gơlik gơs tòmdră mơ bơta òs mòng hơ̆, 

27Ală cau klau kung behơ̆ sơl, sang bơta gơwèt òs mơ cau ùr, chồl pơrguc nùs 
hàm kòñ lơh tir cau do mơ cau ne, cau klau ndring cau klau gơtơmut tòm bơta 
ƀàssìl ƀàsso, mơ să tòm bol khai pal kong lơh glài di pal mơ bơta tìs glài he dê. 

28Tài bơh bol khai ò bài đal git Yàng Tom Trồ, gen tàng Yàng Tom Trồ neh lòi 
bol khai jat bơta kơlôi roh lơm, mơ lơh ală bơta ò di pal lơh. 

29Bol khai bềng lìu jơh ală bơta ò song ring, iơh bơsak, hàm hà, bih khih, bềng 
nùs ƀoah gơjrañ, tơnchơt cau, tòmpìt tòmhà, lac lèo, iơh rmơh, 

30đơs joh, jak đơs iơh, gơjrañ kơuềng di Yàng Tom Trồ, sơrdă sơrdơu, pơnhừ 
să, jòng să, jak jòi jơnau iơh bơsak, ò bài dòn bơr mè bèp, 

31bơrngơl gơla, ò lơh jat jơnau ho bal, ò gơs nùs kòñ gơboh bal be òs, ò gơs 
nùs kòñ nđàc. 

32Bulah bol khai neh git làm bơta boh lam Yàng Tom Trồ dê neh lơh nền lah 
ală cau tìs ală glài behơ̆ la pal chơt, mơya bol khai ò di mìng lơh tìs să tòm bol 
khai lơm, mơ kung dô nùs kòñ cau ndai lơh ală bơta hơ̆ sơl. 

Rôma 2 

Bơta cahrña Yàng Tom Trồ dê 
1 Behơ̆, ơ cau ne, bulah mê la ñcau, kung ò geh tò să he; bơh mê cahrña di cau 
ndai bơh bơta lơi, gen kung lơh nền glài să tòm he in sơl, bơh mê cahrña di cau 
lơh bơta hơ̆, mơ mê kung lơh ală bơta behơ̆ sơl. 

2Bol he git lah Yàng Tom Trồ la song ring tòm tŭ cahrña gơwèt mơ ală cau lơh 
tìs ală bơta behơ̆. 

3Ơ cau cahrña di ală cau neh tìs ală bơta behơ̆ mơ să tòm he kung lơh tìs sơl, 
behơ̆ mê kơlôi lah să tòm mê rơp geh pleh klàs di bơta cahrña Yàng Tom Trồ 
dê sơl ơ? 

4Hala mê sền òsơp nùs lơbơn niam, jak toh glài mơ kong ơt Kơnràñ dê ơ? Mơ 
mê ò git nùs lơbơn niam Yàng Tom Trồ dê lam mê lòt tus hơ bơta gơjrañ sang 
glài ò ơ? 

5Mơya nùs mê kră kơldang, ò bài gơjrañ sang glài, gen lơh is he in bơta gơhào 
gơjrañ tòm ngai gơjrañ dờng, tòm tŭ bơta cahrña song ring Yàng Tom Trồ dê 
geh ràng tơlik. 

6 Bơh Yàng Tom Trồ rơp cahrña kòp nă cau in jat be broă bol khai lơh. 

7Cau lơi kơ̆ nùs lơh bơta niam, mơ jòi jat bơta gơklŏ, sền dờng màng mơ bơta ò 
ồm lề, gen Yàng Tom Trồ tơm wơl bol khai in bơta kis gam sùm sùm; 

8ai cau lơi gơs nùs tòmdră, ò bài dòn jat jơnau song, mơya jat bơta ò song ring, 
gen Yàng Tom Trồ rơp tuh hơđang bol khai bơta gơjrañ dờng mơ gơhào gơjrañ. 

9Bơta rung rài mơ bơta bòl glar jê sồt dùh hơđang kòp nă cau lơh bơta iơh 
bơsak, lài la cau Juda, tơnơ̆ tai la cau làng bol bơdìh; 

10mơya bơta gơklŏ, sền dờng màng, lơngap lơngai ai ală cau lơh bơta niam in, 
lài la cau Juda, tơnơ̆ tai la cau làng bol bơdìh. 

11 Bơh Yàng Tom Trồ ò sền òsơp di cau lơi. 

12Ală cau làng bol bơdìh ò gơs bơta boh lam Môise dê mơ tìs glài, gen kung rơp 
roh rui tòm bơta ò gơs bơta boh lam; ai ală cau Juda gơs bơta boh lam mơ tìs 
glài gen rơp kòl bơta boh lam cahrña; 

13bơh di đap Yàng Tom Trồ ò di cau kơno bơta boh lam la cau song ring ò, mơya 
cau lơh jat bơta boh lam gen geh kòp la song ring. 

14Làng bol bơdìh la cau ò gơs bơta boh lam, mơya bol khai lơh is ală broă be 
bơta boh lam sồr, bol khai bulah ò gơs bơta boh lam, kung bơtào is bơta boh 
lam he in sơl. 

15Bol khai yal tơlik loh lah broă bơta boh lam dê neh cih tòm nùs bol khai, nùs 
tồr bol khai dê kung lơh cơng bơta do la ngan, ai bơta kơlôi bol khai dê ƀà cok 
glài he, ƀà tò să he. 

16Behơ̆ jat be jơnau niam añ bơto yal; tòm ngai hơ̆, Yàng Tom Trồ kơnòm di 
Yàng Jesu Krist rơp cahrña ală bơta kơlôi sơnơng ndơp ndơr kòn mơnus dê. 

Cau Juda mơ bơta boh lam 
17Ai mê, mê sơnđan is he la cau Juda, sơnđìng hơđang bơta boh lam, jòng să bơh 
Yàng Tom Trồ; 

18mê git nùs kòñ Yàng Tom Trồ dê, bơh mê neh geh bơta boh lam bơto sồr nàng 
git bơta niam, 

19mơ dilah mê ngan la cau lam gùng cau jơngo in, la bơta àng cau ơm tòm tiah 
klam jơngo, 

20la cau bơto cau bơrngơl, la cau bơto cau kơnòm in, mê git nền cê lah tòm bơta 
boh lam mê geh yal tơlik bơta git jak mơ jơnau song; 

21behơ̆, mê bơto cau ndai mơ mê ò bơto să tòm mê ơ? Mê bơto yal lah bañ 
kơñau, mơya mê kơñau ơ? 

22Mê đơs lah bañ tìs glài rềs àr bơrnàn, mơya mê tìs glài rềs àr bơrnàn ơ? Mê 
gơjrañ di rùp ràk, mơya mê kơñau ală phan tòm hìu duh khoai rùp ràk ơ? 

23Mê jòng să bơh bơta boh lam, mơya mê lơh tìs mơ bơta boh lam, mơ lơh roh 
bơta gơklŏ Yàng Tom Trồ dê ơ? 

24 Be jơnau Sră Goh cih lah: Tài bơh bol mê la cau Juda mơ sơnđan Yàng Tom 
Trồ, gơkòl đơs tràl sơrbil digùl ală làng bol bơdìh. 

25Ngan behơ̆, dilah mê lơh jat bơta boh lam, gen bơta siat gơltau gơlik gơs kwơ; 
ai dilah mê lơh tìs mơ bơta boh lam, gen bơta siat gơltau mê dê kung be ò. 

26Behơ̆, dilah làng bol bơdìh ò kong siat gơltau prap gàr ală bơta sồr bơta boh 
lam dê, gen Yàng Tom Trồ ò di kòp bol khai be neh kong siat gơltau ò ơ? 

27Cau ò kong siat gơltau mơ lơh jat bơta boh lam, gen rơp cahrña di mê la cau 
bulah neh gơs sră bơta boh lam siat gơltau, mơya lơh tìs mơ bơta boh lam. 

28Bơh cau lơi la cau Juda đah bơdìh, gen ò di la cau Juda ngan, ai bơta siat gơltau 
di poac să đah bơdìh, kung ò di la bơta siat gơltau ngan. 

29 Mìng cau Juda đah dơlam sồng la cau Juda ngan, bơta siat gơltau tòm nùs 
sồng la bơta siat gơltau ngan, ơm tòm hwềng nùs bơh Yàng Hwềng. Cau hơ̆ 
geh jòng ro ngan, ò di bơh kòn mơnus mơya bơh Yàng Tom Trồ. 

Rôma 3 

1Behơ̆ gen, bơta lin rlau cau Juda dê la ñchi, hala bơta siat gơltau gơs kwơ lơi 
taih? 

2Gơs kwơ ngan tòm jơh ală bơta. Sơnròp ngan jơnau đơs Yàng Tom Trồ dê neh 
jào làng bol Juda in. 

3Mbe gơlơh dilah gơs cau tòm bol khai ò dòn song? Gen bơta ò dòn song bol 
khai dê lơh bơta dòn song Yàng Tom Trồ dê gơlik gơs ò kwơ ơ? 

4Ò di behơ̆ ò! Yàng Tom Trồ la song ngan, bulah ală cau la blac chừt, be neh cih 
lah: “Behơ̆, Yàng geh kòp la song ring tòm ală jơnau đơs Kơnràñ dê, Mơ geh pha 
lin tòm tŭ Kơnràñ kong cahrña.” 

5Mơya dilah bơta ò song ring bol he dê yal loh rlau tai bơta song ring Yàng Tom 
Trồ dê, gen mbe kòñ đơs taih? Tòm tŭ Yàng Tom Trồ đùh bơta gơjrañ dờng gen 
Kơnràñ la ò song ring ơ? (Añ đơs be cau òs đơs.) 

6Ò di behơ̆! Dilah Yàng Tom Trồ ò song ring gen mbe rgơi cahrña dunnia taih? 

7Mơya dilah bơta song Yàng Tom Trồ dê bơh bơta đơs blac añ jê mơ sơlo geh 
bơta gơklŏ dờng rlau, gen mbe añ gam kòl cahrña be cau glài taih? 

8Behơ̆ gen mbe bol he ò lơh bơta iơh tồ geh bơta niam taih? Be cau đơs iơh di 
bol hi lah bol hi bơto behơ̆. Bơta cahrña di cau hơ̆ la di pal ngan. 

Ò gơs dô nă cau lơi song ring 
9Behơ̆ gen mbe lơh taih? Ñchi bơta bol he gơs niam rlau mơ bol khai taih? Ò 
gơs, bơh bol he neh lơh cơng nền lah cau Juda mơ cau Grek ơm hơđơm gơnoar 
tồi glài dê lơm, 

10be neh cih lah: “Ò gơs dô nă cau lơi song ring ò, Dô nă kung ò sơl. 

11Ò gơs dô nă cau lơi git wă, Ò gơs dô nă cau lơi jòi jat Yàng Tom Trồ. 

12 Jơh ală bol khai neh tìs nrah, tơl nă ndròm bal gơlik gơs ò kwơ; Ò gơs dô nă 
cau lơi lơh bơta niam, Dô nă kung ò sơl.” 

13 “Rnồng dò bol khai be bơtô ƀồc pò bơk. Bol khai ngui lơmpiat he dê nàng 
pơrlồm.” “Tòm tiah sơndồi bol khai gơs bih khih bơs tur.” 

14 “Bơr bol khai bềng ală jơnau srat rma mơ sràt bơtang.” 

15“Jơng bol khai sơrbac sơrbang nàng lơh gơhòr mhàm, 

16Tòm gùng bol khai dê sih bơta tơnroh mơ rung rài. 

17 Bol khai ò git gùng lơngap lơngai.” 

18 “Ò gơs bơta duh rngòt Yàng Tom Trồ ơm di đap mat bol khai.” 

19Bol he git lah ală jơnau bơta boh lam đơs, la đơs mơ ală cau ơm tòm gơnoar 
bơta boh lam dê, tồ kòp nơm bơr pal gơtơmềm, mơ làm jơh dunnia pal ơm 
hơđơm bơta cahrña Yàng Tom Trồ dê. 

20 Bơh ò gơs dô nă cau lơi kơnòm di broă lơh jat bơta boh lam nàng geh kòp la 
song ring di đap Kơnràñ, bơh bơta boh lam ai cau in git he gơs glài. 

Bơta song ring Yàng Tom Trồ dê. – Geh kòp song ring bơh bơta dòn 
(3:21 – 5:21) 

Bơta kòp la song ring bơh bơta dòn di Yàng Jesu Krist 
21Mơya tŭ do bơta song ring Yàng Tom Trồ dê neh geh yal tơlik ò di kơnòm dê 
bơta boh lam. Bulah bơta hơ̆ neh gơs bơta boh lam Môise mơ ală cau gơnoar 
hwơr lơh cơng. 

22 Hơ̆ la bơta song ring Yàng Tom Trồ dê bơh bơta dòn tòm Yàng Jesu Krist mơ 
ai jơh ală cau lơi in dòn. Ò gơs cah is cau lơi, 

23bơh jơh tơl nă neh tìs glài, siơ̆u roh bơta gơklŏ Yàng Tom Trồ dê; 

24mơ bol khai kơnòm di bơta nđàc ai gòi Yàng Tom Trồ dê, bơh bơta tơwài glài 
tòm Yàng Krist Jesu, tàng geh kòp la song ring. 

25Yàng Tom Trồ neh bơtào Kơnràñ lơh gơs phan ơn tơwài glài, ai cau lơi in dòn 
tòm mhàm Kơnràñ, bơta do neh ràng tơlik bơta song ring Yàng Tom Trồ dê, 
bơh Kơnràñ neh ai nùs ơt ơl mơ ò kòp ală glài neh tìs yau òr; 

26Mơya tŭ do Kơnràñ kung neh ràng tơlik să tòm Kơnràñ la bơta song ring, mơ 
kòp la song ring cau lơi in dòn di Yàng Jesu. 

27Behơ̆ gen bơta jòng să he bơh bơta lơi taih? Ò gơs. Bơh bơta boh lam lơi taih? 
Bơta boh lam broă lơh dê ơ? Ò di, mơya bơh bơta dòn. 

28Bơh bol he dòn lah cau geh kòp la song ring bơh bơta dòn, ò di bơh broă lơh 
jat bơta boh lam, 

29Hala Yàng Tom Trồ mìng la Yàng Tom Trồ làng bol Juda dê lơm ơ? Kung ò di 
la Yàng Tom Trồ làng bol bơdìh dê sơl ò ơ? Ơi, ngan behơ̆. 

30 Bơh Yàng Tom Trồ mìng dô nă lơm, la Bơtau rơp kòp la song ring cau kong 
siat gơltau in bơh bơta dòn, kung rơp kòp la song ring cau ò kong siat gơltau in 
bơh bơta dòn sơl. 

31Behơ̆, bol he tài bơh bơta dòn mơ lơh bơta boh lam gơlik gơs ò kwơ ơ? Ò di 
behơ̆ ò! Gơpơrlơ̆ wơl, bol he lơh kơ̆ nền bơta boh lam. 

Rôma 4 

Krơh bơta dòn Abraham dê 
1Behơ̆, bol he rơp đơs bơh Abraham, ồng pàng bol he jat poac să, ñchi khai neh 
git làm taih? 

2Bơh dilah Abraham neh geh kòp la song ring bơh broă lơh, gen khai gơs bơta 
nàng jòng să; mơya di đap Yàng Tom Trồ ò di behơ̆ ò. 

3 Mbe Sră Goh đơs taih? “Abraham neh dòn Yàng Tom Trồ, gen tàng bơta hơ̆ geh 
kòp la song ring khai in.” 

4Gơwèt hơ cau lơh broă, gen jền tơngai ò kòp la phan ai gòi, mơya kòp la dồs, 

5ai cau ò lơh broă dô êt lơi mơya dòn Yàng Tom Trồ la Bơtau kòp cau glài la 
song ring, gen bơta dòn cau hơ̆ dê geh Yàng Tom Trồ kòp la song ring. 

6Tài bơh hơ̆ Dabit neh đơs bơh bơta lơngai cau mơ Yàng Tom Trồ neh kòp la 
song ring khai in ò di bơh broă lơh lah: 

7“Lơngai cau lơi in geh toh bơta tìs glài, Mơ tồi glài geh jơm ndơp. 

8 Lơngai cau lơi in Yàng ò kòp tồi glài tai.” 

9Behơ̆, bơta lơngai hơ̆ mìng ai cau kong siat gơltau in hala kung ai cau ò kong 
siat gơltau in sơl ơ? Bơh bol he đơs lah bơta dòn Abraham dê geh Yàng Tom 
Trồ kòp la song ring khai in. 

10Behơ̆, Abraham geh kòp la song ring mbe lơi taih? Lài hala tơnơ̆ mơ tŭ kong 
siat gơltau taih? Ò di tơnơ̆ mơ tŭ ồng kong siat gơltau ò, mơya lài mơ tŭ hơ̆ gơ 
dê. 

11 Abraham neh dòp geh tềl siat gơltau, be tềl tap ƀang kì bơta song ring dê mơ 
ồng neh dòp geh bơh bơta dòn tòm tŭ òhềt kong siat gơltau; tồ lơh gơs bèp jơh 
ală cau dòn ò kong siat gơltau in, nàng bol khai in kung geh kòp la song ring, 

12mơ kung lơh gơs bèp ală cau kong siat gơltau dê, hơ̆ la ală cau ò di mìng kong 
siat gơltau lơm ò, mơya kung kis jat krơh bơta dòn Abraham la ồng pàng bol he 
dê neh gơs lài mơ tŭ òhềt kong siat gơltau. 

Jơnau ho Yàng Tom Trồ dê geh dòp kơnòm di bơta dòn 

13 Tòm tŭ Yàng Tom Trồ ho pơgon mơ Abraham mơ jơi bơtiàn khai in geh 
pơrdòn lơgar dunnia lơh gơs sre brê ò di bơh bơta boh lam, mơya hơ̆ la tài bơh 
bơta dòn khai geh kòp la song ring bơh Yàng Tom Trồ. 

14 Mơ dilah bơta ho pơgon Yàng Tom Trồ dê ai ală cau kơnòm di bơta boh lam 
in, gen bơta dòn gơlik ò kwơ, mơ jơnau ho pơgon Yàng Tom Trồ dê gơlik sang 
gòi, 

15bơh bơta boh lam tơnggơs bơta gơjrañ dờng, mơya tiah lơi ò gơs bơta boh 
lam, gen kung ò gơs tìs mơ bơta boh lam sơl. 

16 Behơ̆ tàng, bơh bơta dòn mơ jơnau ho pơgon bơh bơta nđàc, geh kơ̆ nền jơh 
jơi bơtiàn Abraham in, ò di ai mìng jơi bơtiàn ơm hơđơm gơnoar bơta boh lam 
lơm, mơ kung ai jơi bơtiàn gơs bơta dòn Abraham in sơl, la ồng pàng đah hwềng 
jơh ală bol he dê, 

17 be Sră Goh neh cih lah: “Añ neh bơtào mê lơh gơs bèp oă làng bol dê,” di đap 
Yàng Tom Trồ la Bơtau khai neh dòn, hơ̆ la Bơtau ai bơta kis cau chơt in, mơ 
hòi ală bơta ò gơs be neh gơs rau. 

18 Bulah khai ò gơs tiah gơn kơnòm tai, mơya kư̆ ai nùs gơn kơnòm mơ dòn, 
behơ̆ tàng khai gơlik gơs bèp oă làng bol dê, jat be jơnau neh đơs lah: “Jơi bơtiàn 
mê dê kung rơp oă be sơmañ hơ̆ sơl.” 

19 Abraham gŏ să jan he mòr chơt, (bơh neh mòr dô rhiang nam) mơ gŏ Sara 
kung ò rgơi deh tai, mơya bơta dòn ồng dê ò gơhuc. 

20Abraham ò roh bơta dòn, ò gơs nùs pin wil wơl tòm jơnau ho Yàng Tom Trồ 
dê, mơya sơlo pràn kơldang tòm bơta dòn, mơ kư̆ jòng ro Yàng Tom Trồ, 

21bơh ồng dòn nền ngan lah bơta lơi Yàng Tom Trồ neh ho pơgon, gen Kơnràñ 
kung gơs gơnoar lơh gơs bơta hơ̆. 

22Behơ̆ tàng, bơta dòn ồng dê neh geh kòp la song ring. 

23Mơ tai, “bơta dòn ồng dê neh geh kòp la song ring,” jơnau do ò di geh cih 
mìng bơh dô nă khai in, 

24mơya kung bơh bol he la cau rơp geh kòp behơ̆ sơl, la cau dòn di Bơtau neh 
lơh Yàng Jesu in, la Yàng bol he dê, kis wơl bơh bơta chơt. 

25 Kơnràñ neh kòl bơtào nàng kong chơt bơh tồi glài bol he dê, mơ kis wơl 
nàng bol he in geh kòp la song ring mơ Yàng Tom Trồ. 

Rôma 5 

Lơngai lơngò bơta kòp la song ring bơh bơta dòn 
1Behơ̆, bol he neh geh kòp la song ring bơh bơta dòn, gen geh gơtòmsòr bal mơ 
Yàng Tom Trồ, kơnòm di Yàng Jesu Krist bol he dê. 

2Kung kơnòm di bơta dòn Kơnràñ lơh bol he in geh mut tòm bơta nđàc Yàng 
Tom Trồ dê, bol he gam ơm ntào tòm bơta nđàc hơ̆, mơ hòn chò tòm bơta gơn 
kơnòm geh dòp bơta gơklŏ Yàng Tom Trồ dê. 

3Ò di mìng behơ̆ lơm ò, mơya bol he kung jòng să tòm bơta jê sồt bòl glar sơl, 
bơh git lah bơta jê sồt bòl glar tơnggơs bơta kơ̆ nùs, 

4bơta kơ̆ nùs tơnggơs nùs nhơm niam, nùs nhơm niam tơnggơs bơta gơn 
kơnòm. 

5Mơ bơta gơn kơnòm ò lơh ƀàssìl, bơh bơta kòñ gơboh Yàng Tom Trồ dê neh 
tuh tòm nùs bol he la bơh Yàng Hwềng Goh la Bơtau mơ Yàng Tom Trồ neh ai 
gòi bol he in. 

6Bơh tòm tŭ bol he gam lơbơn lơño, gen Bơtau Krist neh jat tơngai pơgon mơ 
kong chơt ala cau glài in. 

7Mơ tai, ò hoan gơs cau kong chơt ala cau song ring in, digơlan gơs cau ƀà khin 
chơt ala cau lơbơn niam in. 

8Mơya Yàng Tom Trồ yal tơlik nùs kòñ gơboh Kơnràñ dê gơwèt mơ bol he, la 
tòm tŭ bol he gam la cau glài, gen Bơtau Krist bơh bol he mơ kong chơt. 

9Tŭ do bol he neh kơnòm di mhàm Kơnràñ nàng geh kòp la song ring, gen sơlo 
rlau tai bol he rơp kơnòm di Kơnràñ nàng geh dong klàs bơh bơta gơjrañ dờng 
Yàng Tom Trồ dê. 

10Bơh dilah tòm tŭ bol he gam la cau sò tơm di Yàng Tom Trồ, mơ neh geh 
gơtòmsòr wơl mơ Kơnràñ la bơh bơta chơt Kòn Kơnràñ dê, ai tŭ do neh geh 
gơtòmsòr wơl rau, gen sơlo rlau tai bol he rơp kơnòm di bơta kis Kòn hơ̆ dê mơ 
geh dong klàs. 

11Ò di mìng behơ̆ lơm, mơya bol he kung hòn chò tòm Yàng Tom Trồ la bơh 
Yàng Jesu Krist bol he dê, bơh Kơnràñ mơ bol he gơlik gơs bơyô Yàng Tom Trồ 
dê. 

Adam mơ Bơtau Krist 
12 Gen tàng, tài bơh dô nă cau tàng tồi glài neh mut tòm dunnia, mơ tài bơh tồi 
glài tàng gơs bơta chơt, gen bơta chơt neh rsìh làm jơh hơđang tơl nă cau, bơh 
jơh tơl nă cau neh tìs glài. 

13Lài mơ tŭ òhềt gơs bơta boh lam gen tồi glài neh gơs tòm dunnia rau, mơya 
tòm tŭ òhềt gơs bơta boh lam, gen glài kung ò kòp la glài. 

14Bulah behơ̆, bơh Adam jơl tus di Môise, bơta chơt neh at bồ hơđang ală cau ò 
tìs glài tòm toh be glài Adam dê, tòm tŭ khai ò lơh jat bơta boh lam Yàng Tom 
Trồ dê, Adam la rùp sơnio bơh Bơtau rơp tus. 

15Mơya tồi glài ò di be bơta ai gòi bơh đang jòng. Mơ dilah bơh dô nă cau tìs glài 
mơ gơs oă cau chơt, gen bơta nđàc Yàng Tom Trồ dê, mơ bơta ai gòi tòm bơta 

nđàc Kơnràñ dê bơh dô nă cau la Yàng Jesu Krist, sơlo geh tơngkah tơngkañ oă 
cau in. 

16Mơ tai, bơta ai gòi do, ò di be broă gơlik tus bơh dô nă cau tìs glài ò: Bơta 
cahrña tài bơh dô nơm glài lam tus hơ bơta lơh nền glài, mơya bơta ai gòi bơh 
đang trồ tơnơ̆ mơ oă dơ̆ tìs glài, gen lam tus hơ bơta geh kòp la song ring. 

17Dilah bơh tồi glài dô nă cau dê tàng bơta chơt neh at bồ, gen sơlo rlau tai ală 
cau dòp bơta nđàc mơ bơta ai gòi bơh bơta song ring dô bă lìu làc, bol khai rơp 
kơnòm di dô nă Yàng Jesu Krist nàng at bồ tòm bơta kis. 

18Gen tàng, bơh mìng bơta tìs glài dô nă cau dê tàng jơh tơl nă cau kong lơh nền 
glài be lơi, gen kung behơ̆ sơl bơh mìng dô nơm broă song ring dô nă cau dê, 
gen tàng jơh tơl nă cau geh kòp la song ring tồ dòp geh bơta kis. 

19Ngan behơ̆, bơh bơta ò dòn bơr dô nă cau dê, tàng oă cau in gơlik gơs cau glài 
be lơi, gen kung behơ̆ sơl, bơh bơta dòn bơr dô nă cau dê, tàng oă cau in geh 
Yàng Tom Trồ kòp la song ring. 

20Mơ tai, bơta boh lam neh mut tồ tồi glài bơtơl oă tai; mơya tiah lơi tồi glài 
bơtơl oă tai, gen bơta nđàc sơlo bơtơl lìu làc rlau tai, 

21behơ̆, tồi glài neh at bồ lam tus hơ bơta chơt be lơi, gen bơta nđàc kung at bồ 
tòm bơta song ring behơ̆ sơl, nàng lam bol he tus hơ bơta kis gam sùm sùm 
bơh Yàng Jesu Krist, la Yàng bol he dê. 

Rôma 6 

Rài kis tòmgơl pa 
(6:1 – 8:39) 

Chơt gơwèt hơ tồi glài kis Yàng Jesu Krist in 
1Behơ̆, mbe bol he kòñ đơs taih? Bol he kư̆ ơm sùm tòm tồi glài tồ bơta nđàc in 
geh bơtơl lìu làc ơ? 

2Ò di behơ̆! Bol he neh chơt gơwèt hơ tồi glài, gen mbe bol he gam kis tòm tồi 
glài taih? 

3Oh mi ò git lah bol he jơh tơl nă neh gơs ƀaptem tòm Yàng Krist Jesu, hơ̆ la neh 
geh ƀaptem tòm bơta chơt Kơnràñ dê ò ơ? 

4 Behơ̆, bol he neh kong tơp bal mơ Kơnràñ bơh bơta ƀaptem tòm bơta chơt 
Kơnràñ dê, tồ Bơtau Krist in kơnòm di bơta gơklŏ Yàng Bèp dê mơ geh kis wơl 
bơh bơta chơt be lơi, gen bol he kung lơh lòt tòm rài kis pa behơ̆ sơl. 

5Behơ̆ dilah bol he gơs dô bă bal mơ Kơnràñ tòm toh be bơta chơt Kơnràñ dê, 
gen bol he kung rơp gơs dô bă bal mơ Kơnràñ tòm toh be bơta kis wơl Kơnràñ 
dê behơ̆ sơl. 

6Bơh git lah cau yau bol he dê neh kong pơng hơđang chi pơng bal mơ Kơnràñ, 
tồ să jan tồi glài dê kòl tơnroh, mơ bol he ò gam lơh gơs dĭ gơna tồi glài tai, 

7bơh cau lơi neh chơt gen geh lik klàs bơh tồi glài rau. 

8Mơ tai, dilah bol he neh chơt bal mơ Bơtau Krist, gen bol he dòn lah bol he 
kung rơp kis bal mơ Kơnràñ sơl, 

9bơh git lah Bơtau Krist neh kis wơl bơh bơta chơt, gen ò gơs tŭ lơi chơt tai, 
bơta chơt ò geh at bồ hơđang Kơnràñ tai ò. 

10Bơh Kơnràñ neh chơt hơ̆ la chơt tồi glài in mìng dô dơ̆ gen tơl rau; mơya 
Kơnràñ kis la kis Yàng Tom Trồ in. 

11Behơ̆ oh mi kung kòp tĕ să he be neh chơt gơwèt hơ tồi glài, mơ kis gơwèt hơ 
Yàng Tom Trồ tòm Yàng Krist Jesu. 

12Behơ̆ bañ lòi tồi glài in at bồ tòm să jan òs chơt oh mi dê, mơ lơh oh mi in jat 
bơta hàm kòñ is gơ dê, 

13kung bañ ơn să jan he tồi glài in, nàng lơh gơs phan ngui bơta iơh bơsak dê, 
mơya ơn tĕ să tòm oh mi Yàng Tom Trồ in, kung be ală cau neh chơt mơ kis wơl 
mơ ơn să jan he Yàng Tom Trồ in, nàng lơh gơs phan ngui bơta song ring dê. 

14Bơh tồi glài ò geh at bồ hơđang oh mi tai; bơh oh mi ò di ơm tòm gơnoar bơta 
boh lam dê, mơya ơm tòm gơnoar bơta nđàc dê. 

Lồi dut bơta tồi glài mơ bơta nđàc dê 
15Behơ̆ gen mbe lơh taih? Bol he ò di ơm tòm gơnoar bơta boh lam mơya ơm 
tòm gơnoar bơta nđàc dê, gen bol he rơp kư̆ tìs glài sơl ơ? Ò di behơ̆! 

16Oh mi ò git lah dilah oh mi neh ơn să he lơh gơs dĭ gơna nàng dòn bơr cau 
lơi, gen lơh gơs dĭ gơna cau he dòn bơr dê, dĭ gơna tồi glài dê lam tus hơ bơta 
chơt, dĭ gơna bơta dòn bơr dê lam tus hơ bơta song ring ò ơ? 

17Mơya ưnngài Yàng Tom Trồ, bơh tơnơ̆ mơ tŭ oh mi neh ơm dĭ gơna tồi glài 
dê, gen neh jơh nùs dòn bơr kơr sơnoa bơta bơto dê neh jào oh mi in. 

18Behơ̆ oh mi neh geh hồ toh lik klàs bơh tồi glài, gen neh gơlik gơs dĭ gơna 
bơta song ring dê rau. 

19Añ đơs jat be kòn mơnus đơs, bơh đah poac să oh mi dê la lơbơn lơño. Be oh 
mi neh ơn să jan he lơh gơs dĭ gơna bơta ngkòr ngkàc mơ bơta tồi glài iơh 
bơsak be lơi, gen tŭ do ơn tĕ să jan he lơh gơs dĭ gơna bơta song ring in, nàng 
lơh gơs bơta gơlik gơs sàng goh kung behơ̆ sơl. 

20Mơ tai, tòm tŭ oh mi gam lơh gơs dĭ gơna tồi glài dê, gen gơwèt hơ bơta song 
ring oh mi neh geh khat gơboh. 

21Behơ̆ ală broă oh mi neh lơh lài òr gen ñchi cồng nha geh taih? Mơ tŭ do lơh 
oh mi in ƀàssìl, lồi dut ală broă hơ̆ dê la bơta chơt. 

22Mơya tòm tŭ do oh mi neh geh hồ toh lik klàs bơh tồi glài, mơ neh gơlik gơs 
dĭ gơna Yàng Tom Trồ dê, gen cồng nha oh mi dê la bơta gơlik gơs sàng goh, 
mơ lồi dut la bơta kis gam sùm sùm. 

23Bơh jền tơngai tồi glài dê la bơta chơt, mơya bơta ai gòi Yàng Tom Trồ dê la 
bơta kis gam sùm sùm tòm Yàng Krist Jesu la Yàng bol he dê. 

Rôma 7 

Bơta boh lam bơrkoat bau ùr mơ bau klau 
1Ơ oh mi, (bơh añ đơs mơ ală cau git bơta boh lam), oh mi ò git lah bơta boh 
lam mìng gơs gơnoar at bồ cau tòm tŭ khai gam kis ò ơ? 

2Gen tàng cau ùr geh bau, mơ bau klau gam kis kàr lơi, gen bơta boh lam kơt 
khai mơ bau klau khai dê kàr hơ̆ sơl; mơya dilah bau klau chơt, gen bau ùr geh 
lik klàs bơh bơta boh lam neh kơt khai mơ bau klau khai dê. 

3Behơ̆ gen tòm tŭ bau klau gam kis, dilah cau ùr bau mơ cau klau ndai, gen 
sơnđan khai la cau ùr bơrnàn; mơya dilah bau klau neh chơt rau, gen cau ùr geh 
lik klàs bơh bơta boh lam hơ̆ rau, bulah bau mơ klau ndai gen ò di la cau ùr 
bơrnàn. 

4Kung behơ̆ sơl, ơ oh mi añ jê, kơnòm di să jan Bơtau Krist dê mơ oh mi neh 
chơt gơwèt hơ bơta boh lam, nàng geh kơt bal mơ cau ndai, hơ̆ la cau neh kis 
wơl bơh bơta chơt, tồ bol he gơlik plai Yàng Tom Trồ in. 

5Tòm tŭ bol he gam jat poac să, gen ală bơta hàm kòñ iơh tồi glài dê bơh bơta 
boh lam tơnggit, lơh broă tòm să jan bol he, mơ gơlik plai bơta chơt in. 

6Mơya tòm tŭ do bol he neh geh lik klàs bơh bơta boh lam, mơ neh chơt gơwèt 
hơ bơta neh krơ̆ jàm bol he, nàng duh broă jat bơta pa Yàng Hwềng dê, ò di jat 
jơnau cih yau ò. 

Bơta boh lam mơ tồi glài 
7 Behơ̆ mbe bol he kòñ đơs tiah? Bơta boh lam la tồi glài ơ? Ò di behơ̆! Mơya tài 
bơh bơta boh lam tàng añ git tồi glài, bơh dilah bơta boh lam ò đơs lah: “Mê bañ 
hàm hà,” gen añ ò git bơta hàm hà la ñchi. 

8Mơya tồi glài neh ai kai bơh bơta sồr lam, nàng tơnggơs tơl ală bơta hàm hà 
tòm añ; bơh ò gơs bơta boh lam gen tồi glài neh chơt rau. 

9Lài òr añ ò gơs bơta boh lam, mơ añ kis; mơya dơ̆ bơta sồr lam tus, gen tồi glài 
kis wơl, ai añ gen chơt; 

10behơ̆ bơta sồr lam pal lam añ tus hơ bơta kis, mơya gơ lam añ tus hơ bơta 
chơt. 

11 Bơh tồi glài neh ai kai, ngui bơta sồr lam pơrlồm añ mơ bơh hơ̆ tơnchơt añ. 

12Gen behơ̆ bơta boh lam la sàng goh, mơ bơta sồr lam kung la sàng goh, song 
ring mơ niam sơl. 

13Behơ̆ bơta niam gơlik gơs bơta chơt añ in ơ? Ò di behơ̆! Mơya tồi glài bơh 
bơta niam mơ neh lơh bơta chơt añ in, ràng tơlik is gơ dê la tồi glài; nàng tồi 
glài bơh bơta sồr lam mơ gơlik gơs iơh bơsak oă ngan. 

Bơta tòmlơh tòm dơlam kòn mơnus 
14Mơ tai, bol he git bơta boh lam la đah hwềng, mơya añ la đah poac să neh kòl 
tac tồi glài in. 

15 Bơh añ ò git wă bơta añ lơh; añ ò lơh bơta añ kòñ, mơya añ lơh bơta añ gơjrañ. 

16Mơ dilah añ lơh bơta añ ò bài, gen bơh hơ̆ añ dòp git bơta boh lam la niam. 

17Behơ̆ tŭ do ò di să tòm añ lơh bơta hơ̆ tai, mơya hơ̆ la tồi glài ơm tòm añ. 

18Bơh añ git bơta niam ò ơm tòm añ, hơ̆ la tòm poac să añ, bơh añ gơs nùs kòñ 
lơh bơta niam, mơya ò rgơi lơh bơta niam. 

19Bơh añ ò lơh bơta niam añ kòñ lơh, mơya añ lơh wơl bơta iơh añ ò bài. 

20Dilah añ lơh bơta añ ò bài lơh, hơ̆ la ò di añ lơh bơta hơ̆ tai, mơya tồi glài ơm 
tòm añ lơh bơta hơ̆. 

21Behơ̆ añ gŏ gơs bơta boh lam do tòm añ: dơ̆ añ kòñ lơh bơta niam, gen bơta 
iơh gơđềt jat añ. 

22Bơh jat cau đah dơlam, añ geh hừh nùs tòm bơta boh lam Yàng Tom Trồ dê; 

23mơya añ git ngan tòm să jan añ gơs dô bơta boh lam ndai tòmlơh mơ bơta 
boh lam tòm nùs kơlôi añ, kup añ jàm lơh gơs dĭ gơna bơta boh lam tồi glài dê, 
hơ̆ la bơta boh lam tòm să jan añ jê. 

24Bòl glar ngan añ in! Ñcau rơp dong tă añ lik klàs bơh să jan chơt do tiah? 

25Ưnngài Yàng Tom Trồ, kơnòm di Yàng Jesu Krist la Yàng bol he dê! Behơ̆ să 
tòm añ ai nùs kơlôi dòn duh bơta boh lam Yàng Tom Trồ dê, mơya ai poac să 
dòn duh bơta boh lam tồi glài dê. 

Rôma 8 

Bơta kis tòm Yàng Hwềng Goh 
1Gen tàng tŭ do ò gơs bơta lơh nền glài di ală cau ơm tòm Yàng Krist Jesu 

2Bơh bơta boh lam Yàng Hwềng bơta kis dê tòm Yàng Krist Jesu neh hồ toh añ 
lik klàs bơh bơta boh lam tồi glài dê mơ bơta chơt. 

3Bơh bơta lơi bơta boh lam lơh ò jai, la tài bơh poac să lơh bơta boh lam in gơlik 
gơs pùh lơbơn, gen Yàng Tom Trồ neh lơh rau; Kơnràñ neh bơh tồi glài tàng sồr 



1951 

 

 
Sră Goh 

© 2018, United Bible Societies. 
  

 

 

Kòn tòm Kơnràñ dê ai poac să tòm toh be poac să tồi glài, mơ neh lơh nền glài 
tồi glài in tòm poac să, 

4tồ bơta song ring bơta boh lam dê lơh gơs wil tơl tòm bol he, la cau ò lòt jat 
poac să, mơya lòt jat Yàng Hwềng. 

5Bơh cau kis jat poac să, gen kơlôi wèt ală bơta đah poac să, ai cau kis jat Yàng 
Hwềng gen kơlôi wèt ală bơta đah Yàng Hwềng. 

6Bơta kơlôi wèt đah poac să la bơta chơt, ai bơta kơlôi wèt đah Yàng Hwềng la 
bơta kis mơ bơta lơngap lơngai; 

7bơh bơta kơlôi wèt poac să dê gơtòmsò mơ Yàng Tom Trồ bơh gơ ò bài dòn 
duh bơta boh lam Yàng Tom Trồ dê, mơ kung ò rgơi dòn duh sơl. 

8Ală cau jat poac să gen ò rgơi niam nùs Yàng Tom Trồ. 

9Mơya dilah ngan gơs Hwềng Yàng Tom Trồ dê ơm tòm oh mi, gen oh mi ò kis 
jat poac să, mơya kis jat Yàng Hwềng; mơ dilah cau lơi ò gơs Hwềng Bơtau Krist 
dê, gen cau hơ̆ ò di bal mơ Kơnràñ. 

10Behơ̆ dilah Bơtau Krist ơm tòm oh mi, gen să jan chơt tài bơh tồi glài, ai hwềng 
nùs kis bơh bơta song ring. 

11 Dilah Yàng Hwềng Goh bơh Bơtau neh lơh Yàng Jesu in kis wơl bơh bơta chơt 
ơm tòm oh mi, gen Bơtau neh lơh Yàng Krist Jesu in kis wơl bơh bơta chơt kung 
rơp kơnòm di Yàng Hwềng Goh Kơnràñ dê ơm tòm oh mi nàng lơh să jan òs 
chơt oh mi dê geh kis sơl. 

12Ơ oh mi, bol he ò di kòl dồs mơ poac să ò, nàng kis jat poac să. 

13Bơh dilah oh mi kis jat poac să gen pal chơt; mơya dilah oh mi kơnòm di Yàng 
Hwềng tơnchơt ală broă să jan dê gen oh mi rơp geh kis. 

14Bơh jơh ală cau lơi gơs Hwềng Yàng Tom Trồ dê tề lam hơ̆ la kòn Yàng Tom 
Trồ dê. 

15 Ngan behơ̆ oh mi ò dòp hwềng nùs dĭ gơna dê nàng ơm tòm bơta rngòt rngơt 
tai, mơya neh dòp hwềng bơta geh kòp la kòn mơ kơnòm di bơta hơ̆ bol he hòi 
lah: “Aba, Bèp!” 

16Să tòm Yàng Hwềng mơ hwềng nùs bol he dê lơh cơng lah bol he la kòn sau 
Yàng Tom Trồ dê. 

17Dilah bol he la kòn sau, gen kung la cau pơrdòn: Cau pơrdòn Yàng Tom Trồ 
dê mơ la cau pơrdòn bal mơ Bơtau Krist sơl, mìng la bol he kong jê sồt bal mơ 
Kơnràñ, tồ kung geh bơta gơklŏ bal mơ Kơnràñ sơl. 

Bơta gơklŏ ngai rơp tus 

18Añ kòp lah ală bơta jê sồt tòm tŭ do ò di pal pơndròm mơ bơta gơklŏ rơp geh 
ràng tơlik bol he in. 

19Bơh ală phan tòm trồ tiah jơh nùs kơp kòñ mơ gơn kơp bơta ràng tơlik ală 
kòn sau Yàng Tom Trồ dê. 

20 Ală phan tòm trồ tiah neh kòl dòn duh bơta roh lơm, ò di bơh nùs is gơ dê, 
mơya bơh nùs kòñ Bơtau neh sồr gơ dòn duh. 

21Ală phan tòm trồ tiah gơn kơnòm lah gơ rơp geh hồ toh lik klàs bơh di bơta 
lơh gơs dĭ gơna bơta roh lơm dê, tồ dòp bơta khat gơboh tòm bơta gơklŏ kòn 
sau Yàng Tom Trồ dê. 

22Bơh bol he git lah ală phan tòm trồ tiah neh rac ròc mơ kong bòl glar jê sồt be 
bơta jê deh jơl tus di tŭ do; 

23 ò di mìng ală phan tòm trồ tiah lơm, bol he la cau gơs Yàng Hwềng be bơta 
nđàc sơnròp ngan Yàng Tom Trồ dê, kung rac ròc tòm nùs, tòm tŭ kơp gơn Yàng 
Tom Trồ kòp bol he la kòn ròng Kơnràñ dê mơ bơta hồ toh să jan bol he dê. 

24Bơh bol he neh geh dong klàs tòm bơta gơn kơnòm; mơya tòm tŭ cau neh gŏ 
bơta he gơn kơnòm rau, behơ̆ ò di la bơta gơn kơnòm tai: Bơh ñcau gam gơn 
kơnòm bơta he neh gŏ rau taih? 

25Mơya dilah bol he gơn kơnòm bơta he òhềt gŏ, gen sồng bol he ai nùs ơt ơl 
mơ kơp gơn bơta hơ̆. 

26Kung behơ̆ sơl, Yàng Hwềng dong kòl tòm bơta lơbơn lơño bol he dê; bơh bol 
he ò git mbe kòñ hòi dan nàng di pal, mơya să tòm Yàng Hwềng ai bơta rac ròc 
he ò rgơi yal loh nàng hòi dan ala bol he in. 

27Mơ Yàng Tom Trồ la Bơtau sơwì nền nùs bol he dê, git wă nùs kơlôi Yàng 
Hwềng dê, jat nùs kòñ Yàng Tom Trồ mơ hòi dan ala ală cau sàng goh in. 

28Bol he git lah tòm jơh ală bơta, Yàng Tom Trồ lơh tồ gơs kwơ cau lơi in kòñ 
gơboh di Kơnràñ, hơ̆ la cau neh geh hòi sac jat bơta lơh nền Kơnràñ dê. 

29Bơh ală cau Kơnràñ neh git lài, gen Kơnràñ kung neh lơh nền lài nàng bol khai 
in gơlik gơs be rùp să Kòn Kơnràñ dê, tồ Kòn hơ̆ lơh gơs kòn tơnhoa ơm digùl 
oă oh mi; 

30mơ ală cau Kơnràñ neh lơh nền lài, gen Kơnràñ kung neh hòi sac; ală cau 
Kơnràñ neh hòi sac, gen Kơnràñ kung neh kòp la song ring; ală cau Kơnràñ neh 
kòp la song ring, gen Kơnràñ kung neh ai bol khai in bơta gơklŏ. 

Bơta kòñ gơboh Yàng Tom Trồ dê tòm Yàng Krist Jesu 
31Gen mbe bol he kòñ đơs bơh ală bơta hơ̆ taih? Dilah Yàng Tom Trồ ơm đah 
mơ bol he, gen gơs ñcau sò tơm dê bol he taih? 



1953 

 

 
Sră Goh 

© 2018, United Bible Societies. 
  

 

 

32Kơnràñ neh ò pơlai Kòn tòm Kơnràñ dê, mơya tài bơh jơh ală bol he tàng neh 
jào phi Kòn hơ̆, gen Kơnràñ ò di kung rơp cèng jơh ală bơta bal mơ kòn hơ̆ mơ 
ai tơn bol he in ò ơ? 

33Ñcau rơp yă ală cau Yàng Tom Trồ sac rwah taih? Yàng Tom Trồ la Bơtau kòp 
bol khai la song ring. 

34Ñcau rơp lơh nền glài bol khai taih? Yàng Krist Jesu la Bơtau neh chơt mơ 
ngan neh kis wơl bơh bơta chơt; Kơnràñ nggui đah ma Yàng Tom Trồ mơ hòi 
dan ala bol he in. 

35Ñcau rơp cah is bol he bơh bơta kòñ gơboh Bơtau Krist dê taih? Hơ̆ la bơta 
rung rài, pơnjê pơngkồr, kup kơryan, jơgloh rung, ơm kuh lòi rồ, sơbơng rơng, 
hala crut đào sơl ơ? 

36 Be neh cih lah: “Tài bơh Yàng tàng bol he kong cau tơnchơt ngai mho; Bol 
khai sền bol he be belàt cau neh lơh nền nàng lơh poac.” 

37Gơpơrlơ̆ wơl, tòm jơh ală bơta hơ̆, bol he kơnòm di Bơtau kòñ gơboh di bol 
he nàng geh bơta pha lin rlau. 

38Bơh añ dòn nền ngan lah bulah bơta chơt, hala bơta kis, ală cau gơnrơh, ală 
gơnoar at bồ, ală bơta tŭ do hala ală bơta rơp tus, hala ală gơnap gơnoar, 

39đah jơnhoa hala đah jrô, hala dô nơm phan lơi ndai neh geh crơng gơs, ò 
rgơi cah is bol he bơh bơta kòñ gơboh Yàng Tom Trồ dê ơm tòm Yàng Krist 
Jesu la Yàng bol he dê. 

Rôma 9 

Bơta dong tơwài gơwèt mơ cau Juda mơ ală làng bol bơdìh 
(9:1 – 11:36) 

Yàng Tom Trồ mơ làng bol Kơnràñ dê 
1Añ đơs song tòm Bơtau Krist, añ ò đơs blac, nùs tồr añ lơh cơng añ in bơh Yàng 
Hwềng Goh lah: 

2Añ moat jrùng ngan, nùs añ jê sồt sùm ò dơh. 

3Bơh añ kơp kòñ lah dilah să tòm añ rgơi kong srat sơntơm, sang tơlik bơh 
Bơtau Krist, gen añ kung kong sơl, tài bơh oh mi gơp bơtiàn añ đah poac să, 

4 hơ̆ la làng bol Israel; bơta geh kòp la kòn, bơta gơklŏ, ală jơnau ho bal, bơta 
boh lam, bơta duh khoai song ngan, mơ ală jơnau ho pơgon Yàng Tom Trồ gơrê 
hơ bol khai; 

5bol khai la kòn sau neh gơs ală ồng pàng cau Hebrơ màng ryŭ, mơ jat đah poac 
să bơh làng bol hơ̆ tơnggơs Bơtau Krist, dan Yàng Tom Trồ la Bơtau at bồ 
hơđang jơh ală bơta, pal geh jòng ro gam sùm sùm. Amen. 

6Añ ò đơs lah jơnau ho Yàng Tom Trồ dê gơlik ò kwơ ò. Bơh ò di jơh ală cau 
Israel la làng bol Yàng Tom Trồ dê. 

7 Mơ kung ò di jơh jơi bơtiàn Abraham dê la kòn Yàng Tom Trồ dê lơm ò; Yàng 
Tom Trồ neh đơs mơ Abraham lah: “Mìng ală cau gơlik bơh Isak sồng geh 
sơnđan la jơi bơtiàn añ neh ho pơgon mơ mê.” 

8Hơ̆ ò di ală kòn đah poac să la ală kòn Yàng Tom Trồ dê, mơya kòn sau đah 
jơnau ho pơgon gen sồng geh kòp la jơi bơtiàn Abraham dê. 

9 Bơh ală jơnau do la jơnau ho pơgon Yàng Tom Trồ dê: “Kung di di tơngai do 
Añ rơp tus wơl, gen Sara rơp gơs dô nă kòn klau.” 

10Ò di mìng behơ̆ lơm ò, mơya tòm tŭ Rebeka bơh ồng pàng bol he dê la Isak 
mơ gơs bun kòn bàr. 

11Bulah bàr nă kòn òhềt deh, kung òhềt lơh broă lơi niam hala iơh, tồ bơta lơh 
nền Yàng Tom Trồ dê jat bơta sac rwah gam sùm, ò di jat broă lơh mơya jat 
Yàng Tom Trồ hòi sac, 

12 gen gơs jơnau Yàng Tom Trồ đơs mơ Rebeka lah: “Cau bi rơp duh broă cau 
oh;” 

13 be neh cih lah: “Añ kòñ gơboh Jakôp mơya gơjrañ Esau.” 

14Behơ̆ gen mbe bol he kòñ đơs taih? Gơs bơta ò song ring tòm Yàng Tom Trồ 
ơ? Ò di behơ̆ ò! 

15 Bơh Kơnràñ neh đơs mơ Môise lah: “Añ rơp kòñ nđàc di cau Añ kòñ nđàc, Añ 
rơp nđàc sơngit di cau Añ nđàc sơngit.” 

16Gen bơta hơ̆ ò di bơh cau lơi kòñ hala cau lơi jòi jat mơ geh ò, mơya hơ̆ la bơh 
Yàng Tom Trồ nđàc sơngit. 

17 Tòm Sră Goh neh đơs mơ Pharaôn lah: “Añ neh pồ bơtào mê nàng yal tơlik 
loh gơnap gơnoar Añ jê tòm mê, tồ sơnđan Añ geh bơto yal làm ù.” 

18Behơ̆ Kơnràñ gơs nùs nđàc sơngit di cau lơi gen nđàc sơngit, mơ kòñ lơh 
kơldang nùs cau lơi gen lơh. 

Bơta gơjrañ dờng mơ nùs kòñ nđàc Yàng Tom Trồ dê 
19Behơ̆ gen mê rơp lùp añ lah: “Dilah behơ̆ ñchi bơh tài Yàng Tom Trồ gam kup 
glài cau taih? Ñcau rgơi tòmdră mơ nùs kòñ Yàng Tom Trồ dê taih?” 

20 Mơya, ơ cau ne, mê la ñcau mơ khin pơndang wơl mơ Yàng Tom Trồ taih? Dô 
nơm gri mơ ù rgơi đơs tơrwơl mơ cau mòn gơ lah: “Ñchi bơh tài mê neh mòn 
añ be do sơl ơ?” 

21Cau tòm mòn gri ò di gơs gơnoar hơđang ù kơnàng, bơh tòm dô gơnru ù mơ 
lơh gơs gri ngui tòm bơta niam ryŭ, mơ gri ndai ngui tòm bơta ò diă ò diơng ò 
ơ? 

22Yàng Tom Trồ kòñ sơnio bơta gơjrañ dờng mơ yal tơlik gơnap gơnoar Kơnràñ 
dê, gen neh ai oă bơta kong ơt mơ kong di ală cau pal gơjrañ neh prap lòi bơta 
roh rui in. 

23Kơnràñ kung kòñ yal tơlik bơta pas gơs bơta gơklŏ Kơnràñ dê gơwèt hơ bol 
he la ală cau pal kòñ nđàc mơ Kơnràñ neh rcang lài nàng dòp bơta gơklŏ Kơnràñ 
dê; 

24ală gri hơ̆ la bol he, la cau Kơnràñ neh hòi sac, ò di mìng bơh tòm ală cau Juda 
lơm, mơya kung bơh tòm ală cau làng bol bơdìh sơl. 

25 Ngan be Kơnràñ neh đơs tòm sră Ôse lah: “Añ rơp sơnđan cau ò di làng bol 
Añ la làng bol Añ jê, Cau ò di kòñ gơboh la kòñ gơboh.” 

26 “Mơ tai, tòm tiah neh đơs mơ bol khai lah: ‘Ală bol mê ò di la làng bol Añ jê,’ 
Kung tềng hơ̆ mơ bol khai rơp geh sơnđan la ‘kòn Yàng Tom Trồ gam kis sùm 
dê.’” 

27Ai Esai đơs bơh làng bol Israel mơ hòi driau lah: “Bulah ntum khà kòn sau 
Israel be bràs tòm dàlềng, mơya mìng dô pơnah gam wơl rơp geh dong klàs; 

28 bơh Yàng rơp lơh gơlik gơs mhar tòm toh be jơnau Kơnràñ dê dô bă wil tơl 
hơđang ù.” 

29 Mơ tai, kung be Esai neh đơs lài lah: “Dilah Yàng Gơnap Gơnoar Làm Jơh dê ò 
lòi cau tơrbŏ jơi bơtiàn bol he in, Gen bol he neh gơlik gơs be Sôdôm mơ tòm 
toh be Gômôrơ sơl.” 

Jơnau Pol hòi dan làng bol Israel 
30Behơ̆ mbe bol he kòñ đơs taih? Ală làng bol bơdìh ò jòi jat bơta song ring, 
mơya neh geh bơta song ring, hơ̆ la bơta song ring tus bơh bơta dòn; 

31mơya làng bol Israel jòi jat bơta boh lam bơta song ring dê, mơya ò lơh wil tơl 
bơta boh lam. 

32Ñchi bơh tài? Tài bơh bol khai ò di bơh bơta dòn mơ jòi jat, mơya bơh broă 
lơh. Bol khai neh gơtup jơng di pơnai lŭ “gơtup jơng,” 

33 be neh cih lah: “Do Añ lòi di Siôn dô nơm pơnai lŭ gơtup jơng, dô nơm pơnai 
lŭ gơtup pừ; Cau lơi dòn di lŭ hơ̆ gen rơp ò gơs ƀàssìl.” 

Rôma 10 

1Ơ oh mi, bơta kơp kòñ tòm nùs añ mơ bơta añ hòi dan mơ Yàng Tom Trồ, hơ̆ 
la tồ làng bol Israel in geh dong klàs. 

2Bơh añ lơh cơng bơh bol khai lah bol khai gơs nùs ngac ngar bơh Yàng Tom 
Trồ, mơya ò di jat mơnàng bơta git jak ngan. 

3Bơh bol khai ò dòp git bơta song ring Yàng Tom Trồ ai, mơ jòi bơtào bơta song 
ring is he dê, gen tàng ò bài dòn duh bơta song ring Yàng Tom Trồ dê; 

4bơh Bơtau Krist la bơta lồi dut bơta boh lam dê, nàng kòp nă cau dòn geh kòp 
la song ring. 

Bơta dong klàs tơl nă cau in 
5 Môise cih lah dilah cau lơi lơh jat bơta song ring bơta boh lam dê, gen bơh hơ̆ 
mơ kis. 

6 Mơya bơta song ring bơh bơta dòn gen đơs be do: “Bañ đơs tòm nùs mê lah: 
‘Ñcau rơp guh hơ trồ taih?’ hơ̆ la nàng cèng tơmù Bơtau Krist; 

7hala ‘Ñcau rơp mù tòm brong jrô hùt hung taih?’ hơ̆ la nàng cèng tơngguh 
Bơtau Krist bơh tòm bơta chơt.” 

8 Mơya mbe jơnau hơ̆ đơs taih? “Jơnau do ơm rềp mơ bol mê, Ơm di bơr mơ 
tòm nùs bol mê.” Hơ̆ la jơnau bơta dòn mơ bol he bơto yal. 

9Behơ̆ dilah bơr mê yal tơlik Yàng Jesu la Yàng, mơ nùs mê dòn lah Yàng Tom 
Trồ neh lơh Kơnràñ in kis wơl bơh bơta chơt, gen mê rơp geh dong klàs: 

10Bơh cau lơi ai nùs dòn gen geh bơta song ring, cau lơi ai bơr yal tơlik gen geh 
bơta dong klàs. 

11 Sră Goh đơs lah: “Cau lơi dòn di Kơnràñ gen rơp ò roh bơta gơn kơnòm.” 

12Bơh digùl cau Juda mơ cau Grek ò gơs bơta lơi cah is, bơh Yàng la Yàng jơh 
tơl nă cau in, Kơnràñ ai pà tơngkah tơngkañ kòp nă cau hòi dan di Kơnràñ. 

13 Bơh “cau lơi hòi dan di sơnđan Yàng gen rơp geh dong klàs.” 

14Mơya bol khai òhềt dòn Kơnràñ gen mbe rgơi hòi dan taih? Òhềt kơno đơs 
bơh Kơnràñ, gen mbe rgơi dòn taih? Dilah ò gơs cau bơto yal gen mbe rgơi kơno 
taih? 

15 Mơ dilah ò gơs cau geh sồr lòt, gen mbe rgơi bơto yal taih? Be neh cih lah: 
“Ală mpàng jơng cau bơto yal Jơnau Niam la hàng mơnĕ ò git lơh!” 

16 Mơya ò di kòp nă cau neh kơno Jơnau Niam mơ dòn jat lơm ò; bơh Esai neh 
đơs lah: “Ơ Yàng, ñcau dòn jơnau bol hi bơto taih?” 

17Behơ̆ bơta dòn tus bơh bơta kơno, mơ bơta kơno tus bơh jơnau Bơtau Krist 
geh bơto yal. 

18 Mơya añ lùp lah: Bol khai òhềt kơno ơ? Ngan neh kơno rau, “Jơnau ntas bol 
khai dê neh pơnro làm ù, Mơ jơnau bol khai dê neh gơyal tơlik làm jơh dunnia.” 

19 Añ lùp tai lah: Làng bol Israel òhềt git wă ơ? Lài òr Môise neh đơs lah: “Añ 
rơp ngui cau ò di la làng bol nàng chồl nùs ală bol mê ƀoah; Añ rơp ngui dô nơm 
làng bol bơrngơl gơla nàng bơrcek lơh ală bol mê in gơjrañ.” 

20 Mơ tai, Esai đơs dô bă khin cha lah: “Ală cau ò jòi jat Añ gen neh bàn Añ, Añ 
neh tơlik să di cau ò lùp jòi Añ.” 

21 Mơya bơh làng bol Israel gen khai đơs lah: “Añ neh pò tê ngai mho gơwèt hơ 
làng bol ò dòn bơr mơ jak pơndang.” 

Rôma 11 

Bơta nđàc Yàng Tom Trồ gơwèt mơ làng bol Israel dê 
1 Behơ̆ añ đơs lah: Yàng Tom Trồ neh sang lòi làng bol Kơnràñ sơl? Ò di behơ̆ ò! 
Bơh să tòm añ la cau Israel, bơh kòn sau Abraham dê, mơ jơi bơtiàn đah 
Benjamin. 

2Yàng Tom Trồ ò sang lòi làng bol Kơnràñ neh git lài. Oh mi git jơnau Sră Goh 
cih bơh Eli, mbe khai yă làng bol Israel di đap Yàng Tom Trồ mơ đơs lah: 

3 “Ơ Yàng, bol khai neh tơnchơt ală cau gơnoar hwơr, tò tơrlơm ală cơnòng duh 
khoai Kơnràñ dê; gam mìng dô nă añ, mơ bol khai jòi nàng tơnchơt añ.” 

4 Mơya mbe Yàng Tom Trồ ho wơl mơ khai taih? “Añ neh prap lòi Añ in poh rbô 
nă cau klau ò cùn gơltang di đap Baal.” 

5Ngai do kung behơ̆ sơl, gơs dô pơnah gam wơl jat bơta sac rwah bơh bơta nđàc. 

6Mơya dilah bơh bơta nđàc gen ò di bơh broă lơh tai; dilah ò behơ̆ gen bơta 
nđàc ò tai la bơta nđàc. 

7Behơ̆ gen mbe lơh taih? Bơta làng bol Israel jòi jat gen bol khai ò geh; ală cau 
geh sac rwah gen neh dòp geh, mơya ală cau gam wơl gơlik gơs kơldang nùs, 

8 be neh cih lah: “Yàng Tom Trồ neh ai bol khai in hwềng nùs ò git kơlôi, Mat ò 
gŏ, tồr ò kơno jơl tus di ngai do.” 

9Dabit kung đơs lah: “Kơp kòñ cơnòng ñô sa bol khai dê gơlik gơs dô nơm dă 
mơ dô nơm bơtơng, nàng bol khai gơtup pừ mơ nàng bol khai in kong lơh glài 
tơmàl di pal. 

10 Kơp kòñ mat bol khai jơngo nàng sền ò gŏ, Mơ but bol khai kư̆ gơ rkồn sùm!” 

Làng bol bơdìh geh dong klàs 
11Añ lùp tai lah: Làng bol Israel neh gơtup pừ nàng gơkòl roh rui ơ? Ò di behơ̆! 
Mơya tài bơh bơta tìs glài bol khai tàng bơta dong klàs neh lòt tus hơ làng bol 
bơdìh, tồ chồl nùs bol khai ƀoah. 

12Dilah bơta tìs glài bol khai dê la bơta pas gơs dunnia dê, bơta gơruc bol khai 
dê la bơta pas gơs làng bol bơdìh dê, tơ ài lah bơta rê wơl bol khai dê hơ Yàng 
Tom Trồ, gen sơlo lơh pas sơm, bềng lìu lin rlau ò git nđò! 

13Añ đơs mơ oh mi la cau làng bol bơdìh: añ gam la cau gơnoar bơto dờng làng 
bol bơdìh kàr lơi, gen añ rơp lơh màng ryŭ gơnoar broă añ jê kàr hơ̆, 

14nàng chồl nùs ală cau tòm jơi bơtiàn añ jê ƀoah, nàng dong klàs dô êt cau tòm 
mpồl bol khai. 

15Mơ dilah bơta sang tơlik bol khai la bơta gơtòmsòr wơl dunnia in, gen bơta 
dòp wơl bol khai ò di la bơta kis bơh bơta chơt ò ơ? 

16Dilah dô sơmbat kơmbuh sơnròp geh ơn la sàng goh, gen jơh dô kơnac 
kơmbuh kung sàng goh sơl; mơ dilah ryas la sàng goh, gen ală ntê kung sàng 
goh sơl. 

17Mơya dilah gơs bàr pe ntê neh gơkòl koh, mơ mê ngan la chi ôlibe brê, geh 
crap tòp digùl ală ntê hơ̆, nàng geh dô pơnah bal mơ bol khai tòm dà bơsơt mơ 
ryas chi ôlibe hơ̆ dê, 

18gen bañ sền òsơp di ală ntê ne. Mbe mê rgơi jòng să taih? Git tĕ lah ò di mê 
kong dră ryas, mơya ryas gơ dê kong dră mê. 

19Gen mê rơp đơs lah: “Ală ntê ne neh jơh koh rau, nàng añ in geh crap tòp di 
tiah gơ dê.” 

20Hơ̆ la song ngan; ală ntê neh jơh koh tài bơh ò dòn, mơ mê gam ntào tài bơh 
bơta dòn. Mê bañ pơnhừ să, mơya rngòt rngơt tĕ. 

21Bơh dilah Yàng Tom Trồ ò pơlai ală ntê tòm, gen Kơnràñ kung ò pơlai mê sơl. 

22Behơ̆ sền tĕ bơta kơ̆ dơn mơ bơta kràñ cê Yàng Tom Trồ dê; bơta kràñ cê 
gơwèt hơ cau neh gơtup tìs, ai bơta kơ̆ dơn gơwèt hơ mê, mìng la mê kư̆ ơm 
tòm bơta kơ̆ dơn Kơnràñ dê; dilah ò behơ̆ gen mê kung rơp gơkòl koh sơl. 

23Ai đah cau Juda, dilah sang lòi bơta ò dòn, gen rơp geh crap tòp wơl, bơh Yàng 
Tom Trồ rgơi crap tòp bol khai wơl. 

24Dilah mê neh gơkòl koh bơh chi ôlibe brê jat òs gơ dê, nàng geh crap tòp di 
tòm ôlibe niam ò jat òs gơ dê; gen sơlo rlau tai, ală cau Juda hơ̆ la ntê tòm rơp 
geh crap tòp di chi ôlibe tòm he dê! 

Yàng Tom Trồ kòñ nđàc jơh tơl nă cau 
25Ơ oh mi, añ kòñ oh mi git bơta ndơp ndơr do, nàng oh mi ò jòng să he la cau 
jak chài: hơ̆ la dô pơnah làng bol Israel kư̆ kơldang nùs sùm, jơl tus di tŭ lơi 
ntum khà làng bol bơdìh wil tơl lòt tus hơ Yàng Tom Trồ; 

26behơ̆ gen jơh làng bol Israel rơp geh dong klàs, be neh cih lah: “Bơtau Dong 
Tă rơp tus bơh Siôn, Tă sang bơta ò duh rngòt bơh di Jakôp;” 

27 “Hơ̆ la jơnau ho bal Añ rơp bơtào mơ bol khai, Tòm tŭ Añ tă sang tồi glài bol 
khai dê.” 

28Tài bơh Cau Juda pơndang sang Jơnau Niam gen bol khai la cau sò tơm di Yàng 
Tom Trồ, bơta hơ̆ gơs kwơ oh mi in. Mơya jat bơta sac rwah bol khai la cau geh 
kòñ gơboh tài bơh ală ồng pàng; 

29bơh ală bơta ai gòi mơ bơta hòi sac Yàng Tom Trồ dê ò tŭ lơi tòmgơl. 

30Be oh mi la làng bol bơdìh, lài òr oh mi neh ò dòn bơr Yàng Tom Trồ, mơya tŭ 
do oh mi geh kòñ nđàc tài bơh bơta ò dòn bơr cau Juda dê, 

31gen kung behơ̆ sơl, tŭ do bol khai ò dòn bơr, tồ bơh bơta kòñ nđàc neh ai oh 
mi in gen bol khai kung geh kòñ nđàc sơl. 

32Bơh Yàng Tom Trồ neh krơ̆ jơh ală cau tòm bơta ò dòn bơr, nàng Kơnràñ kòñ 
nđàc jơh tơl nă cau. 

33 Ô! Jrô ndơp ngan ală bơta pas gơs, bơta jak chài mơ bơta git jak Yàng Tom 
Trồ dê! Ală bơta lơh nền Kơnràñ dê ñcau rgơi ràng tơlik! Gùng dà Kơnràñ dê 
ñcau rgơi git wă! 

34 “Bơh ñcau neh git nùs kơlôi Yàng dê, Ñcau neh lơh gơs cau gơnoar bơyai broă 
Kơnràñ dê taih?” 

35 Hala “ñcau neh ai lài Yàng in, Nàng rơp geh tơm wơl taih?” 

36 Bơh jơh ală phan la bơh Kơnràñ, tài bơh Kơnràñ, mơ gơrê hơ Kơnràñ. Àng 
gơklŏ Kơnràñ in gam sùm sùm. Amen. 

Rôma 12 

Jơnau bơto tơngkah 
(12:1 – 15:13) 

Rài kis pa tòm Bơtau Krist 
1Behơ̆, ơ oh mi, añ ai ală bơta kòñ nđàc Yàng Tom Trồ dê nàng bơto tơngkah oh 
mi ơn tĕ să jan he lơh gơs phan ơn duh khoai kis mơ sàng goh, niam nùs Yàng 
Tom Trồ, hơ̆ la bơta duh khoai di ngan oh mi dê. 

2Bañ đòm jat rài do, mơya lòi tĕ Yàng Tom Trồ pơrgơl pa nùs kơlôi oh mi dê, 
gen oh mi rgơi git nùs kòñ Yàng Tom Trồ dê, niam nùs mơ wil tơl Yàng Tom Trồ 
dê la mbe lơi. 

Cau dòn Yàng la pơnah să jan bal 
3Behơ̆, kơnòm di bơta nđàc neh ai añ in, añ đơs mơ kòp nă cau tòm oh mi, bañ 
sền să he jòng rlau ir, mơya pal sền tĕ să he tòm toh be rnoas bơta dòn mơ Yàng 
Tom Trồ neh pà kòp nă cau in. 

4 Kung be tòm dô nơm să jan bol he gơs oă pơnah, mơ ală pơnah ò di lơh broă 
ndròm bal, 

5gen kung behơ̆ sơl, bulah bol he gơs oă cau mơya bol he la dô nơm să jan tòm 
Bơtau Krist, mơ bol he la ală pơnah bal. 

6 Bơh bol he gơs ală bơta ai gòi krơi is, jat be bơta nđàc Yàng Tom Trồ neh ai 
bol he in, dilah cau lơi đơs hwơr, gen đơs tĕ jat be rnoas bơta dòn dê; 

7cau lơi duh broă, gen jơh nùs tĕ duh broă; cau lơi bơto sồr, gen jơh nùs tĕ bơto 
sồr; 

8cau lơi bơto tơngkah, gen jơh nùs tĕ bơto tơngkah; cau lơi pà gòi, gen ai tĕ nùs 
dờng ơnàng nàng pà gòi; cau lơi at bồ gen jơh nùs tĕ nàng lơh broă; cau lơi lơh 
broă kòñ nđàc, gen ai tĕ nùs chò hòp nàng lơh. 

Kis tòm bơta kòñ gơboh 
9Nùs kòñ gơboh pal song ngan. Cù kìr tĕ di bơta iơh bơsak, mơ đềt mềr tĕ di 
bơta lơbơn niam. 

10Kòñ gơboh tĕ duh hul bal mơ gơp be oh mi tòm Yàng, jơh nùs sền tĕ màng ryŭ 
bal mơ gơp. 

11Tơryang tơryồng tĕ, bañ lơh alah: Tòm nùs ngac ngar tĕ, duh tĕ broă Yàng. 

12Hòn chò tĕ tòm bơta gơn kơnòm, ơt ơl tĕ tòm bơta rung rài, kơ̆ nùs tĕ tòm 
bơta hòi dan. 

13Tòmpà tĕ bơta pal ngui sa ală cau sàng goh in; pal kòñ tĕ wă rò nac. 

14 Ai tĕ bơta lơngai cau in kup kơryan di oh mi; ai tĕ bơta lơngai, bañ srat rma. 

15Chò tĕ bal mơ cau chò, ñìm tĕ bal mơ cau ñìm. 

16 Kis gơtòmsòr bal mơ gơp; bañ kơlôi hơ đah bơta dờng lin, mơya pơndêt tĕ 
să. Bañ jòng să he la jak chài. 

17Bañ ai bơta iơh bơsak nàng sal cau lơh iơh bơsak in, lơh tĕ bơta niam di đap 
jơh tơl nă cau. 

18Dilah rgơi lơh, gen jơh tĕ pràn he nàng geh tòmsòr mơ jơh tơl nă cau. 

19 Ơ oh mi kòñ gơboh, să tòm he bañ sal tê dê cau lơi, mơya lòi tĕ bơta hơ̆ bơta 
gơjrañ dờng Yàng Tom Trồ in; bơh neh cih lah: “Yàng đơs lah: Bơta sal tê gơrê 
mơ Añ, Añ rơp sal wơl.” 

20 Bơh kung gơs cih lah: “Dilah cau sò tơm he gơs jơgloh, gen ai tĕ khai in sào; 
dilah khai tơhìr dà, gen ai tĕ khai in hùc; bơh lơh behơ̆ la ò gơkrơi be he ai rơnga 
ồs hơng tơrjik hơđang bồ khai.” 

21Bañ lòi bơta iơh bơsak pha rlau mơ he, mơya ai tĕ bơta niam nàng pha rlau 
mơ bơta iơh bơsak. 

Rôma 13 

Gơwèt mơ cau gơnoar at bồ 
1Kòp nă cau pal dòn duh tĕ cau gơs gơnoar at bồ he, bơh ò gơs gơnoar lơi la ò 
tus bơh Yàng Tom Trồ, ală gơnoar at bồ hơ̆ la bơh Yàng Tom Trồ bơtào gơs. 

2Gen tàng cau lơi tòmdră mơ ală cau gơs gơnoar, hơ̆ la tòmdră mơ gơnoar sồr 
Yàng Tom Trồ dê; mơ ală cau sòdră hơ̆ rơp kong àñ bơta lơh glài he in. 

3Bơh ală kwang bàng ò di lòi cau lơh broă niam in rngòt ò, mơya la lòi cau iơh 
bơsak in rngòt. Mê kòñ ò rngòt di ală cau gơs gơnoar sơl? Lơh tĕ ală broă niam, 
mơ mê rơp geh jòng ro; 

4bơh bol khai la cau duh broă Yàng Tom Trồ dê, nàng lơh gơs kwơ mê in. Mơya 
dilah mê lơh iơh gen rngòt tĕ, bơh khai at đào ò di la ò kwơ ò; khai la cau duh 
broă Yàng Tom Trồ dê, hơ̆ la cau sal wơl bơta gơjrañ dờng di cau lơh bơta iơh 
bơsak. 

5Behơ̆, tàng pal dòn duh, ò di mìng rngòt di bơta gơjrañ dờng lơm, mơya kung 
tài bơh nùs tồr sơl. 

6 Gen kung bơh jơnau hơ̆ sơl tàng oh mi boh dia, bơh ală kwang bàng la cau duh 
broă Yàng Tom Trồ dê, òs lơh sir broă hơ̆. 

7Tơm tĕ bol khai in bơta he pal tơm; boh dia tĕ di cau he pal boh dia; tă dia tĕ 
di phan lơi he pal tă; rngòt tĕ di cau he pal rngòt; ki ngàm tĕ di cau he pal ki. 

Nùs kòñ gơboh lơh wil tơl bơta boh lam 
8Bañ kòl dồs mơ cau lơi, mìng kòl dồs bơh bơta kòñ gơboh bal lơm, bơh cau lơi 
kòñ gơboh di cau gơp ƀòn he dê hơ̆ la neh lơh wil tơl bơta boh lam. 

9 Mơ tai, ală bơta sồr lam la be do: “Mê bañ tìs glài rềs àr bơrnàn, bañ tơnchơt 
cau, bañ ntung kơñau, bañ hàm hà,” mơ ală bơta sồr lam ndai gen tơrgòm wơl 
tòm dô jơnau do: “Mê kòñ gơboh tĕ di cau gơp ƀòn he be he” 

10Bơta kòñ gơboh ò lơh iơh di cau gơp ƀòn he; behơ̆ bơta kòñ gơboh lơh wil tơl 
bơta boh lam. 

Pal drơng kơp mơ ơm sàng goh 
11Lơh tĕ behơ̆, bơh oh mi git tŭ tơngai do la tŭ oh mi pal guh, bañ bic tai; bơh 
tŭ do bơta dong klàs neh rềp mơ bol he rlau mơ tŭ bol he pa dòn òr. 

12Mơnang mòr jơh, tơngai mòr tus; behơ̆ bol he hồ sang tĕ ală broă klam 
jơngo mơ soh ală phan tòmlơh bơta àng dê. 

13Lơh lòt tĕ dô bă song be digùl ngai. Bañ ñô sa bơñul lơmbè mơ rui ràm, dri 
tơlàr mơ lơh gơlềng gơlàng, tòm pơndang bal mơ ƀoah gơjrañ. 

14Mơya dòp soh tĕ Yàng Jesu Krist, bañ rcang đah poac să nàng lơh jat bơta 
hàm kòñ is gơ dê. 

Rôma 14 

Bañ cahrña di cau lơbơn bơta dòn 
1 Dòp rò tĕ cau lơbơn tòm bơta dòn, mơya bañ pơndang bal bơh nùs kơlôi is 
cau dê. 

2Cau do dòn lah geh gơnoar sa jơh ală bơta di lơm; ai cau ne la cau lơbơn lơño, 
sa mìng biap lơm. 

3Cau sa bañ sền òsơp di cau ò sa; mơ cau ò sa bañ cahrña di cau sa, bơh Yàng 
Tom Trồ neh dòp rò khai. 

4Mê la ñcau mơ khin cahrña di dĭ gơna cau ndai dê taih? Khai ntào hala gơplơ̆, 
hơ̆ la broă cau tòm khai dê. Ngan khai rơp ntào, bơh Yàng gơs gơnoar ai khai in 
ntào kơ̆. 

5Cau do sền ngai do lin rlau mơ ngai ndai, cau ne sền ală ngai la ndròm bal. Kòp 
nă lơh tĕ nền cê tòm nùs kơlôi he. 

6Cau prap gàr ngai la bơh Yàng mơ prap gàr; cau sa la bơh Yàng mơ sa, bơh bol 
khai ưnngài Yàng Tom Trồ; cau ò sa kung bơh Yàng mơ ò sa, mơ bol khai kung 
ưnngài Yàng Tom Trồ sơl. 

7Bơh ò gơs cau lơi bơh să tòm he mơ kis, kung ò gơs cau lơi bơh să tòm he mơ 
chơt; 

8bơh dilah bol he kis la kis Yàng in, mơ dilah bol he chơt la chơt Yàng in. Behơ̆ 
tàng bol he kis hala chơt gen he gơrê mơ Yàng lơm. 

9Bơtau Krist neh chơt mơ neh kis wơl, nàng lơh gơs Yàng cau chơt mơ cau kis 
in sơl. 

10 Mơya mbe mê cahrña di oh mi he dê taih? Ai mê, mbe mê sền òsơp di oh mi 
he taih? Bơh jơh tơl nă bol he rơp ntào di đap sơbàn cahrña Yàng Tom Trồ dê. 

11 Bơh neh cih lah: “Yàng đơs lah: Ngan, Añ la Yàng Tom Trồ kis sùm, kòp nơm 
gơltang rơp cùn di đap Añ, Mơ kòp nơm lơmpiat rơp yal tơlik Añ la Yàng Tom 
Trồ.” 

12Behơ̆ kòp nă tòm bol he rơp yal tơlik broă he dê Yàng Tom Trồ in. 

Bañ lơh cau in gơtup tìs 
13Behơ̆, bañ cahrña ndring gơp he tai, mơya chan lơh nền bañ gơs cau lơi lơh 
gơtup pừ hala kai gơtup tìs oh mi he in. 

14Añ git mơ dòn nền ngan tòm Yàng Jesu la ò gơs phan lơi ƀơ̆ ƀơl is gơ dê ò, 
mìng gơs cau lơi kơlôi phan lơi la ƀơ̆ ƀơl, gen gơ la ƀơ̆ ƀơl cau hơ̆ in lơm. 

15Dilah bơh phan sa mơ mê lơh oh mi he in moat jrùng, gen mê ò tai lơh lòt jat 
bơta kòñ gơboh ò. Bañ tài bơh phan sa mơ lơh roh rui cau mơ Bơtau Krist neh 
kong chơt ala. 

16Behơ̆ bañ lòi cau đơs iơh bơh bơta niam oh mi dê. 

17Bơh lơgar Yàng Tom Trồ dê ò di bơh bơta ñô sa, mơya bơh bơta song ring, 
lơngap lơngai, mơ hòn chò tòm Yàng Hwềng Goh. 

18Cau lơi lơh jat behơ̆ mơ duh broă Bơtau Krist, gen geh niam nùs Yàng Tom 
Trồ mơ geh cau dô nùs bal. 

19Behơ̆, bol he jòi jat tĕ bơta lơh cau in gơtòmsòr mơ bơt bơtào bal mơ gơp. 

20Bañ tài bơh phan sa mơ lơh gơprah broă Yàng Tom Trồ dê. Ngan kòp nơm 
phan la goh, mơya cau lơi bơh sa mơ lơh cau ndai in gơtup tìs, hơ̆ la iơh. 

21Niam rlau hơ̆ la ò sa poac, ò ñô tơrnòm, mơ ò lơh bơta lơi gơs kai gơtup tìs 
oh mi he in. 

22Mê dòn be lơi, gen prap gàr tĕ behơ̆ digùl mê mơ Yàng Tom Trồ. Lơngai cau 
lơi in ò lơh nền glài să tòm khai in tòm bơta khai neh sơwì nền la di. 

23Mơya cau lơi gơs nùs pin wil wơl mơ sa, gen neh kòl lơh nền glài rau, bơh ò 
di bơh bơta dòn mơ sa; dilah lơh bơta lơi ò di bơh bơta dòn gen hơ̆ la glài rau. 

Rôma 15 

Cau dòn Yàng pal dòp rò bal tòm Bơtau Krist 
1Behơ̆ bol he la cau pràn tòm bơta dòn pal àñ tui tĕ bơta lơbơn lơño ală cau òsô 
in, bañ lơh tồ niam nùs he. 

2Mơya, kòp nă cau tòm bol he pal lơh hừh nùs cau gơp ƀòn he tòm broă niam 
bol khai dê, nàng bơt bơtào bơta dòn bol khai in. 

3 Bơh Bơtau Krist kung ò lơh niam nùs să tòm Kơnràñ sơl, be neh cih lah: “Ală 
jơnau bơtat bơtròh cau đơs bơtat bơtròh di Yàng, gơ neh tuh hơđang Añ.” 

4Bơh ală bơta neh cih bơh yau la cih nàng bơto sồr bol he, tồ bơh bơta kơ̆ nền 
mơ bơta chồl pơndòm Sră Goh dê mơ bol he geh bơta gơn kơnòm. 

5Dan Bơtau ai bơta kơ̆ nền mơ bơta chồl pơndòm Yàng Tom Trồ dê dong oh mi 
in geh dô nùs kơlôi bal be Yàng Krist Jesu, 

6tồ oh mi ai dô nùs dô bơr bal nàng jòng ro Yàng Tom Trồ, la Bèp Yàng Jesu Krist 
bol he dê. 

Jơnau Niam làng bol Bơdìh in 
7Behơ̆ gen oh mi dòp rò tĕ bal mơ gơp, kung be Bơtau Krist neh dòp rò oh mi, 
tồ Yàng Tom Trồ in geh gơklŏ. 



1964 

 

 
Sră Goh 

© 2018, United Bible Societies. 
  

 

 

8Mơ añ đơs lah Bơtau Krist neh gơlik gơs cau duh broă cau kong siat gơltau in 
bơh jơnau song Yàng Tom Trồ dê, tồ lơh cơng tàng nền cê bơh ală jơnau ho 
pơgon neh ai ală ồng pàng bol he in, 

9 nàng lơh làng bol bơdìh in jòng ro Yàng Tom Trồ bơh bơta kòñ nđàc Kơnràñ 
dê, be neh cih lah: “Tài bơh hơ̆ tàng añ rơp jòng ro Yàng digùl làng bol bơdìh, 
Mơ đơs chò jòng ro sơnđan Kơnràñ.” 

10 Mơ đơs tai lah: “Ơ cau làng bol bơdìh, chò hòp tĕ bal mơ làng bol Yàng dê.” 

11 Mơ tai lah: “Ơ jơh ală làng bol bơdìh, jòng ro tĕ Yàng; Ală làng bol pal jòng ro 
Kơnràñ!” 

12 Esai kung neh đơs lah: “Rơp gơs ryas Jese gơcat, Hơ̆ la Bơtau rơp guh at bồ 
ală làng bol bơdìh; Ală làng bol bơdìh rơp gơn kơnòm di Kơnràñ.” 

13Dan Yàng Tom Trồ la tòm ryas bơta gơn kơnòm lơh oh mi in gơs bềng lìu ală 
bơta hòn chò mơ lơngap lơngai tòm bơta dòn, tồ bơta gơn kơnòm oh mi dê sơlo 
dờng tòm gơnap gơnoar Yàng Hwềng Goh dê. 

Jơnau crap wơl 
(15:14 – 16:27) 

Gơnoar broă Pol dê 
14Ơ oh mi añ jê, đah pơnah oh mi gen să tòm añ kung dòn nền ngan lah oh mi 
gơs bềng lìu bơta lơbơn niam, gơs tơl bơta git jak, mơ chài rgơi bơto tơngkah 
bal mơ gơp. 

15Mơya añ ai jơnau đơs kràñ cê cih dô êt jơnau do oh mi in nàng tơngkah wơl 
oh mi; hơ̆ la bơh bơta nđàc Yàng Tom Trồ neh ai añ in, 

16tàng añ lơh gơs cau duh broă Yàng Krist Jesu digùl làng bol bơdìh, gơs gơnoar 
ơn phan duh khoai Jơnau Niam Yàng Tom Trồ dê, tồ làng bol bơdìh geh lơh gơs 
phan ơn niam nùs Yàng Tom Trồ, neh gơlik gơs sàng goh bơh Yàng Hwềng Goh. 

17Behơ̆, añ gơs bơta jòng să tòm Yàng Krist Jesu bơh ală bơta duh broă añ jê 
Yàng Tom Trồ in. 

18Bơh añ ò khin đơs bơh ală bơta ndai rlau mơ bơta Bơtau Krist kơnòm di añ 
lơh gơs nàng tề lam làng bol bơdìh tus hơ bơta dòn bơr, bơh jơnau đơs mơ broă 
lơh, 

19bơh gơnap gơnoar tềl is mơ ală bơta krơi dê, bơh gơnap gơnoar Yàng Hwềng 
Goh dê; añ neh bơto yal Jơnau Niam Bơtau Krist dê làm bă tiah bơh Jerusalem 
mơ tòm ală ƀòn gùt dar jơl tus hơ Iliri. 

20Mơya bơta kơp kòñ añ jê la bơto yal Jơnau Niam di tiah lơi òhềt geh bơto yal 
sơnđan Bơtau Krist, tồ klàs bơt bơtào di mơnàng cau ndai dê, 

21 be neh cih lah: “Ală cau òhềt geh bơto yal bơh Kơnràñ gen rơp gŏ Kơnràñ, Mơ 
ală cau òhềt kơno gen rơp git wă.” 



1965 

 

 
Sră Goh 

© 2018, United Bible Societies. 
  

 

 

Pol kòñ lòt còp Hìu Jum Goh Rôma 
22 Tài bơh broă hơ̆ añ neh kòl bơta kơryan oă dơ̆, gen añ ò rgơi lòt tus hơ oh mi. 

23Mơya tŭ do ò tai gơs broă lơi tòm ală tiah do kơryan añ mơ kung neh jŏ nam 
rau añ kơp kòñ ngan nàng lòt tus hơ oh mi. 

24Tòm tŭ añ lòt hơ lơgar «Tây Ban Nha», añ kơp kòñ tus còp oh mi; tơnơ̆ mơ tŭ 
añ neh geh hừh nùs dô êt di oh mi, gen rơp kơnòm di oh mi jun añ lòt tus hơ 
lơgar hơ̆. 

25 Tŭ do añ lòt hơ Jerusalem nàng duh broă ală cau sàng goh in. 

26Bơh cau Masedoan mơ cau Acai gơs nùs chò hòp rì jền nàng dong kòl bơta 
siơ̆u siar ală cau sàng goh tòm Jerusalem. 

27 Ngan bol khai gơs nùs chò hòp lơh broă hơ̆, mơ kung kòl dồs di ală cau hơ̆ 
sơl; bơh dilah cau làng bol bơdìh neh dòp geh pơnah tòm ală bơta đah hwềng 
cau Juda dê, gen kung pal ai phan đah poac să nàng dong kòl bol khai wơl. 

28Behơ̆ tòm tŭ añ neh lơh sir broă hơ̆ rau, mơ jào phan hơ̆ bol khai in, gen añ 
rơp dah hơ oh mi nàng lòt hơ lơgar «Tây Ban Nha». 

29Añ git lah tòm tŭ añ tus hơ oh mi, gen rơp cèng bềng lìu bơta lơngai lơngò 
Bơtau Krist dê. 

30Behơ̆, ơ oh mi, kơnòm di Yàng Jesu Krist bol he dê mơ kơnòm di bơta kòñ 
gơboh Yàng Hwềng dê, añ bơto tơngkah oh mi gơs tĕ dô nùs bal mơ añ nàng 
tòmlơh tòm bơta hòi dan mơ Yàng Tom Trồ añ in, 

31tồ añ geh dong tă klàs bơh ală cau ò dòn tòm lơgar Jude, mơ phan dong kòl 
añ cèng Jerusalem in rơp geh ală cau sàng goh niam nùs mơ dòp; 

32tồ añ geh bơta hòn chò lòt tus hơ oh mi jat nùs kòñ Yàng Tom Trồ dê, mơ 
geh rlô bòl digùl oh mi. 

33Dan Bơtau ai bơta lơngap lơngai la Yàng Tom Trồ ơm bal mơ jơh ală oh mi. 
Amen. 

Rôma 16 

Jơnau còp să 
1Añ yal lài oh mi in bơh Phebe bi ùr bol he dê, la cau ùr dong gàr Hìu Jum Goh 
Senkre dê. 

2Dan oh mi wă rò khai tòm Yàng dô bă di pal mơ cau sàng goh, mơ dong kòl khai 
tòm broă khai kơnòm di oh mi bơh să tòm khai neh dong kòl oă cau, mơ kung 
dong kòl añ sơl. 

3 Dan còp să Prissil mơ Akila, la cau bơyô lơh broă bal mơ añ tòm Yàng Krist 
Jesu. 

4Bol khai neh kong phi să nàng dong bơta kis añ; gen ò di mìng dô nă añ ưnngài 
bol khai lơm ò, mơya jơh ală Hìu Jum Goh làng bol bơdìh sơl. 

5Kung dan còp să Hìu Jum Goh pơjum tòm hìu bol khai. Dan còp să Epainet, la 
cau kòñ gơboh añ jê; khai la cau sơnròp dòn Bơtau Krist tòm kơnhwàl Asia. 

6Dan còp să Mari la cau neh lơh oă broă bòl glar bơh oh mi. 

7Dan còp să Andrônik mơ Junia la cau gơp bơtiàn Juda mơ bơyô kong jàm bal 
mơ añ, mơ la cau neh geh tiơng pơnro tòm ală cau gơnoar bơto dờng mơ neh 
ơm tòm Bơtau Krist lài mơ añ. 

8Dan còp să Ampliatus la cau kòñ gơboh añ jê tòm Yàng. 

9Dan còp să Urbanus, la cau bơyô lơh broă bal mơ añ tòm Bơtau Krist, mơ Stakis 
la cau kòñ gơboh añ jê. 

10Dan còp să Apel la cau geh jòng ro tòm Bơtau Krist. Dan còp să cau ơm tòm 
hìu Aristôbulus. 

11Dan còp să Herôdiôn la cau gơp bơtiàn añ jê. Dan còp să ală cau ơm tòm hìu 
Narkissus, la ală cau ơm tòm Yàng. 

12Dan còp să Triphena mơ Triphôsa, la cau kong bòl glar lơh broă tòm Yàng. 
Dan còp să Persis la cau kòñ gơboh añ jê, la cau neh kong oă bơta bòl glar lơh 
broă tòm Yàng. 

13 Dan còp să Ruphus la cau neh geh sac rwah tòm Yàng, mơ mè khai dê kung la 
mè añ sơl. 

14Dan còp să Asingkritus, Phlegôn mơ Hermes, Patrôbas mơ Hermas, mơ ală oh 
mi ơm mơ bol khai. 

15Dan còp să Philôlôgus mơ Julia, Nereus mơ lŏ khai dê, mơ Ôlimpas, mơ jơh 
ală cau sàng goh ơm mơ bol khai. 

16Oh mi ai tĕ bơta còp să sàng goh nàng còp să bal. Jơh ală Hìu Jum Goh Bơtau 
Krist dê còp să oh mi. 

Kơrhia di bơta cah mpồl 
17Ơ oh mi, añ bơto tơngkah oh mi kơrhia tĕ di ală cau tơnggơs mpồl is mơ lơh 
kai gơtup tìs, tòmdră di gùng duh khoai mơ oh mi neh bơtê. Pleh ngài tĕ dê bol 
khai. 

18Bơh ală cau hơ̆ ò duh broă Bơtau Krist la Yàng bol he, mơya bol khai duh broă 
kơndul bol khai dê, mơ ai ală jơnau lơngồt bơkah rơmhòc nàng pơrlồm cau ò 
kơ̆ nùs. 

19Bơta dòn bơr oh mi dê neh pơnro làm jơh, behơ̆ tàng añ hòn chò bơh oh mi: 
mơya añ kòñ oh mi jak chài đah bơta niam mơ sàng goh ò lơh bơta iơh bơsak. 



1967 

 

 
Sră Goh 

© 2018, United Bible Societies. 
  

 

 

20Mơ Yàng Tom Trồ la tòm ryas bơta ring lơngai bol he dê, êt tai rơp jă trơm cà 
Satan hơđơm jơng oh mi. Dan bơta nđàc Yàng Jesu Krist bol he dê ơm mơ oh 
mi. 

Jơnau còp să ală cau bơyô Pol dê 
21 Timôthe, la cau bơyô lơh broă bal mơ añ, còp să oh mi; Lusius, Jasôn mơ 
Sôsipater la cau gơp bơtiàn añ kung behơ̆ sơl. 

22Añ la Tertius, cau cih sră pơyoa do, còp să oh mi tòm Yàng. 

23 Gaius la cau neh wă rò añ mơ wă rò jơh Hìu Jum Goh còp să oh mi. Erastus la 
cau kwang at bồ đam priă tòm ƀòn dờng, mơ Kwartus la oh mi añ, kung còp să 
oh mi sơl. 

24Dan bơta nđàc Yàng Jesu Krist bol he dê ơm mơ oh mi. Amen. 

Jơnau ưnngài 
25Jòng ro Yàng Tom Trồ gơs gơnoar lơh kơ̆ nền bơta dòn oh mi dê, jat Jơnau 
Niam añ bơto yal bơh Yàng Jesu Krist, jat bơta yal tơlik bơta ndơp ndơr la 
jơnau song, la bơta neh pồn ndơp tòm ală rài yau òr, 

26mơya, ngai do jơnau song hơ̆ neh geh ràng tơlik bơh ală sră cau gơnoar 
hwơr, mơ bơh jơnau sồr Yàng Tom Trồ gam sùm sùm dê, tồ jơh ală làng bol in 
git, nàng cèng bol khai lòt tus hơ bơta dòn mơ bơta dòn bơr. 

27Gơrê mơ mìng dô nă Yàng Tom Trồ jak chài, geh bơta gơklŏ gam sùm sùm 
bơh Yàng Jesu Krist. Amen. 

I Kôrintô 

I Kôrintô 1 

I. Jơnau wàs gùng 
(1:1-9) 

Jơnau còp să 
1Pol, cau geh hòi sac lơh gơs cau gơnoar bơto dờng Yàng Krist Jesu dê, bơh nùs 
kòñ Yàng Tom Trồ, mơ Sôsthen la oh mi, 

2 pơyoa Hìu Jum Goh Yàng Tom Trồ in tòm Kôrintô, tus hơ ală cau neh gơlik gơs 
sàng goh tòm Yàng Jesu Krist, geh kòp la ală cau sàng goh, dô bă bal mơ jơh ală 
cau tòm kòp bă tiah hòi dan di sơnđan Yàng Jesu Krist, la Yàng bol khai dê mơ 
Yàng bol he dê sơl. 

3Dan oh mi in geh bơta nđàc mơ bơta lơngap lơngai bơh Yàng Tom Trồ la Bèp 
bol he dê mơ bơh Yàng Jesu Krist. 

Jơnau ưnngài 
4Añ bơh oh mi mơ ưnngài Yàng Tom Trồ sùm, tài bơh bơta nđàc Yàng Tom Trồ 
dê neh ai oh mi in tòm Yàng Krist Jesu. 

5Bơh tòm jơh ală bơta oh mi neh geh pas gơs tòm Kơnràñ, tòm jơnau đơs mơ 
tòm jơh ală bơta git wă — 

6kung be jơnau lơh cơng bơh Bơtau Krist neh geh bơtơl pràn digùl oh mi — 

7nàng oh mi ò siơ̆u dô bơta ai gòi lơi đah hwềng, tòm tŭ kơp gơn bơta tơlik mat 
Yàng Jesu Krist bol he dê. 

8Yàng Tom Trồ rơp lơh ală oh mi in kơ̆ nền jơl tus di lồi dut nàng oh mi in ò gơs 
tiah geh lah pơrhơng tòm ngai Yàng Jesu Krist bol he dê. 

9Yàng Tom Trồ la Bơtau dòn song; tài bơh Kơnràñ oh mi geh hòi sac tus tòm 
bơta gơtòmklac bal mơ Kòn Kơnràñ la Yàng Jesu Krist bol he dê. 

II. Pol lah pơrhơng bơta cah mpồl tòm Hìu Jum Goh Kôrintô 
(1:10 – 6:20) 

Pal gơs dô bă bal 
10Ơ oh mi, tŭ do añ rac dan mơ oh mi, bơh tòm sơnđan Yàng Jesu Krist bol he 
dê, añ dan jơh ală oh mi gơs tĕ dô bă bal tòm jơnau đơs, mơ digùl oh mi kung 
bañ gơs bơta cah is mpồl, mơya oh mi pal gơtòmklac bal tòm dô nơm nùs kơlôi 
mơ dô tơnggume lơh nền. 

11Ơ oh mi añ jê, gơs cau tòm hìu Klôe neh yal añ in lah digùl oh mi gơs bơta ò 
gơtòmsòr bal. 

12 Mơ añ kòñ đơs ală bơta oh mi đơs lah: “Añ gơrê mơ Pol;” hala “Añ gơrê mơ 
Apôlôs,” hala “Añ gơrê mơ Sepha,” hala “Añ gơrê mơ Bơtau Krist.” 

13Bơtau Krist neh kòl cah is sơl? Pol neh kong pơng hơđang chi pơng ala oh mi 
ơ? Hala oh mi neh ai sơnđan Pol mơ gơs ƀaptem ơ? 

14 Añ ưnngài Yàng Tom Trồ añ òhềt lơh ƀaptem dô nă cau lơi tòm oh mi, mìng 
lơh Krispus mơ Gaius in, 

15nàng ò gơs cau lơi rgơi đơs lah oh mi ai sơnđan añ mơ gơs ƀaptem. 

16 Añ kung neh lơh ƀaptem hìu nhă Stephana in; rlau mơ hơ̆ añ ò kah dilah añ 
neh lơh ƀaptem cau lơi ndai in. 

17Bơh Bơtau Krist neh sồr añ lòt ò di nàng lơh ƀaptem, mơya nàng bơto yal 
Jơnau Niam; ò di kơnòm di jơnau đơs jak chài kòn mơnus dê, rngòt chi pơng 
Bơtau Krist dê ò gơlik gơs gơnap gơnoar. 

Bơtau Krist gơnap gơnoar mơ bơta jak chài Yàng Tom Trồ dê 
18Bơh bơta bơto yal bơh chi pơng gơwèt mơ ală cau roh rui, bơta hơ̆ la tùl gơla, 
mơya gơwèt mơ bol he la cau geh dong klàs, bơta hơ̆ la gơnap gơnoar Yàng Tom 
Trồ dê. 

19 Bơh neh cih lah: “Añ rơp tơnroh bơta jak chài ală cau jak chài dê, Mơ Añ rơp 
tă sang bơta git wă ală cau bơtê oă dê.” 

20 Ntềng đah cau jak chài taih? Ntềng đah cau bơtê oă taih? Ntềng đah cau jak 
pơndang rài do dê taih? Ò di la Yàng Tom Trồ neh lơh bơta jak chài dunnia do 
gơlik tùl gơla ò ơ? 

21Bơh di tŭ bơta jak chài Yàng Tom Trồ dê, dunnia ò git Yàng Tom Trồ bơh bơta 
jak chài is bol khai dê. Sơlơ̆u wơl, Yàng Tom Trồ lơh nền ngui bơta geh kòp la 
tùl gơla jơnau bơto yal bol he dê nàng dong klàs ală cau dòn. 

22Bơh cau Juda dan tềl krơi, mơ cau Grek jòi bơta jak chài, 

23mơya bol he bơto yal bơh Bơtau Krist kong pơng hơđang chi pơng, be phan 
gơtup jơng gơwèt hơ cau Juda, gơwèt hơ cau làng bol bơdìh la bơta tùl gơla; 

24mơya gơwèt hơ ală cau geh hòi sac, cau Juda hala cau Grek, gen Bơtau Krist la 
gơnap gơnoar Yàng Tom Trồ dê mơ la bơta jak chài Yàng Tom Trồ dê. 

25Bơh bơta sền be tùl gơla Yàng Tom Trồ dê la jak chài rlau mơ kòn mơnus dê, 
mơ bơta lơi sền be lơbơn lơño Yàng Tom Trồ dê la pràn kơldang rlau mơ kòn 
mơnus. 

26Ơ oh mi, sền sơwì tĕ bơta hòi sac oh mi dê, ò gơs oă cau tòm oh mi la jak chài 
jat sơnoa rnoas kòn mơnus dê, ò gơs oă cau gơs gơnoar pràn, ò gơs oă cau 
dờng màng. 

27Mơya Yàng Tom Trồ neh sac ală phan tùl gơla dunnia dê nàng lơh ƀàssìl ală 
cau jak chài in; mơ Yàng Tom Trồ neh sac ală bơta lơbơn lơño dunnia dê nàng 
lơh ƀàssìl ală bơta pràn kơldang, 

28Yàng Tom Trồ neh sac ală bơta dềt rhền, ală bơta kòl sền òsơp, mơ ală bơta 
ò gơs dunnia dê, nàng tơnroh ală bơta dunnia kơlôi la dờng màng, 

29nàng ò gơs dô nă cau lơi geh jòng să di đap Yàng Tom Trồ. 

30Kơnràñ la tòm ryas bơta kis tòm Yàng Krist Jesu, Kơnràñ neh gơlik gơs bơta 
jak chài bol he in bơh Yàng Tom Trồ, mơ bơta song ring, bơta gơlik gơs sàng 
goh mơ bơta tơwài glài. 

31 Jat be jơnau Sră Goh neh cih lah: “Cau lơi jòng să, gen jòng să tĕ tòm Yàng.” 

I Kôrintô 2 

Bơta bơto Pol dê 
1Ơ oh mi, tòm tŭ añ tus hơ oh mi añ ò bơto yal bơta ndơp ndơr bơh Yàng Tom 
Trồ oh mi in tòm jơnau đơs jòng jơnhoa hala jơnau jak chài. 

2Bơh añ neh lơh nền lah ơm digùl oh mi añ ò git bơta lơi rlau mơ Yàng Jesu 
Krist, mơ Kơnràñ kong pơng di chi pơng. 

3 Mơ añ neh tus hơ oh mi tòm bơta lơbơn lơño, mơ tòm bơta rngòt rngơt mơ 
rơm să ngan. 

4Jơnau đơs mơ bơta bơto yal añ jê ò di bơh jơnau gơlơh be di pal bơta jak chài 
dê, mơya bơh bơta yal tơlik tòm gơnap gơnoar Yàng Hwềng dê, 

5nàng bơta dòn oh mi dê ò bơtào hơđang bơta jak chài kòn mơnus dê, mơya 
bơtào hơđang gơnap gơnoar Yàng Tom Trồ dê. 

Bơta jak chài Yàng Tom Trồ dê 
6Bulah behơ̆, digùl ală cau neh dong bol hi kung bơto yal bơh bơta jak chài, 
mơya ò di bơh bơta jak chài rài do dê, hala bơh cau at bồ rài do, la cau rơp roh 
rui; 

7mơya bol hi bơto yal bơta jak chài, ndơp ndơr neh geh Yàng Tom Trồ pồn 
ndơp, hơ̆ la bơta neh geh Yàng Tom Trồ lơh nền lài ală rài in nàng ai bơta gơklŏ 
bol he in. 

8Tòm ală cau at bồ rài do ò gơs dô nă cau lơi git bơta jak chài hơ̆, bơh dilah bol 
khai neh git gen bol khai ò pơng Yàng gơklŏ hơđang chi pơng. 

9 Mơya kung be Jơnau neh cih lah: “Ală bơta mat òhềt gŏ, tồr òhềt kơno, Mơ nùs 
kòn mơnus òhềt kơlôi, Gen Yàng Tom Trồ neh rcang lài ală bơta hơ̆ ală cau in 
kòñ gơboh di Kơnràñ.” 

10Ală bơta hơ̆ Yàng Tom Trồ neh yal tơlik gan di Yàng Hwềng Goh; bơh Yàng 
Hwềng sền sơwì jơh ală bơta, bulah bơta jrô ndơp Yàng Tom Trồ dê. 

11Bơh digùl ală cau, ñcau rgơi git bơta kơlôi tòm nùs cau ndai dê taih? Mìng 
hwềng nùs ơm tòm hơ̆; kung behơ̆ sơl ò gơs cau lơi git ală bơta Yàng Tom Trồ 
dê, mìng Hwềng Yàng Tom Trồ dê lơm. 

12Tŭ do, bol he neh dòp ò di hwềng dunnia dê, mơya Hwềng tus bơh Yàng Tom 
Trồ, nàng bol he in git ală bơta Yàng Tom Trồ neh ai gòi bol he in. 

13Bol he kung bơto yal ală bơta hơ̆, ò di bơh jơnau bơta jak chài kòn mơnus bơto 
sồr, mơya bơh jơnau Yàng Hwềng bơto sồr; ngui jơnau đah hwềng nàng yal 
tơlik ală bơta đah hwềng. 

14Mơ tai, ală cau ò gơs Yàng Hwềng ò rgơi dòp bơta ai gòi tus bơh Hwềng Yàng 
Tom Trồ dê; bơh bol khai gơwèt mơ bơta hơ̆ la tùl gơla, mơ bol khai ò rgơi git 
wă, tài bơh pal sền sơwì jat đah hwềng. 

15Mơya cau đah hwềng rgơi sền sơwì jơh ală bơta, mơ să tòm bol khai ò gơs cau 
lơi rgơi sền sơwì. 

16 “Bơh ñcau neh git nùs kơlôi Yàng dê, nàng bơto Kơnràñ in taih?” Mơya bol he 
gơs nùs kơlôi Bơtau Krist dê. 

I Kôrintô 3 

Dĭ gơna Yàng Tom Trồ 
1Ơ oh mi, đah mơ añ, añ ò rgơi đơs mơ oh mi be cau đah hwềng, mơya be cau 
jat poac să, kung be oh nga tòm Bơtau Krist. 

2 Añ neh siam ròng oh mi in dà toh, ò di phan sa kră, bơh oh mi kong ò jai, mơ 
tus di tŭ do kung ò jai sơl, 

3bơh oh mi gam la cau kis jat poac să; bơh tòm oh mi gơs bơta ƀoah mơ tòm 
pơndang, gen oh mi ò di cau jat poac să mơ lơh lòt kung be cau rài do ò ơ? 

4 Tòm tŭ gơs cau đơs: “Añ jat Pol,” mơ cau ndai đơs: “Añ jat Apôlôs,” behơ̆ oh mi 
ò di la cau jat rài do ò ơ? 

5Behơ̆ gen, Apôlôs la ñcau? Pol la ñcau? Bol hi mìng la ală cau duh broă Yàng 
Tom Trồ dê, kơnòm dê bol hi tề lam mơ oh mi neh dòn, jat be bơta nđàc Yàng 
neh ai kòp nă cau hơ̆ in. 

6 Añ neh tam, Apôlôs neh tuh dà, mơya Yàng Tom Trồ neh lơh gơ in hòn dờng. 

7Behơ̆ cau tam mơ cau tuh ò gơs bơta lơi, mìng Yàng Tom Trồ la Bơtau lơh gơ 
in hòn dờng. 

8Cau tam mơ cau tuh la dô bă bal, mơya kòp nă rơp dòp phan ƀàn is he dê, jat 
be broă bòl glar khai neh lơh. 

9Bơh bol hi la bơyô lơh broă bal mơ Yàng Tom Trồ; oh mi la sre Yàng Tom Trồ 
dê, mơ hìu Yàng Tom Trồ dê. 

Bơtau Krist la mơnàng Hìu Jum Goh dê 
10Jat bơta nđàc Yàng Tom Trồ neh ai añ in, añ neh bơt mơnàng kung be cau chài 
rgơi bơt, mơ cau ndai bơt hơđang. Mơya cau lơi bơt hơđang mơnàng hơ̆ pal 
kơrhia tĕ mbe he bơt. 

11Bơh ò gơs cau lơi rgơi bơt dô nơm mơnàng ndai rlau mơ mơnàng neh bơt, hơ̆ 
la Yàng Jesu Krist. 

12Mơya dilah cau lơi ai màh, priă, lŭ màng, chi, ñhơt ro, rhe nàng bơt hơđang 
mơnàng hơ̆, 

13gen broă kòp nă cau dê rơp geh ràng tơlik; bơh tòm ngai Yàng dê rơp yal loh. 
Tài bơh gơ rơp geh ràng tơlik tòm ồs, mơ ồs rơp lòng broă kòp nă cau dê la mbe 
lơi. 

14Dilah broă cau lơi bơt hơđang mơnàng hơ̆ gam wơl, gen cau hơ̆ rơp geh phan 
ƀàn. 

15Dilah broă cau lơi gơkòl chu pơrguc jơh, gen cau hơ̆ rơp roh phan ƀàn, mơ să 
tòm cau hơ̆ rơp geh dong klàs, mơya kung be cau lik klàs bơh di ồs. 

Cau dòn la hìu duh khoai Yàng Tom Trồ dê 
16 Oh mi ò git he la hìu duh khoai Yàng Tom Trồ dê, mơ Hwềng Yàng Tom Trồ 
ơm tòm oh mi ò ơ? 

17Dilah cau lơi tơnroh hìu duh khoai Yàng Tom Trồ dê, gen Yàng Tom Trồ rơp 
tơnroh cau hơ̆; bơh hìu duh khoai Yàng Tom Trồ dê la sàng goh, mơ oh mi la 
hìu hơ̆. 

18Bañ gơs cau lơi pơrlồm să he. Dilah gơs cau lơi tòm oh mi kơlôi he la jak chài 
tòm rài do, gen lòi tĕ khai gơlik gơs tùl gơla nàng khai gơlik gơs jak chài ngan. 

19 Bơh bơta jak chài dunnia dê gơwèt mơ Yàng Tom Trồ la tùl gơla. Be Sră Goh 
neh cih lah: “Kơnràñ kup ală cau jak chài tòm bơta lac lèo bol khai dê.” 

20 Mơ Sră Goh ndai cih: “Yàng git bơta kơlôi ală cau jak chài dê la ò kwơ lơm.” 

21Behơ̆, bañ gơs cau lơi jòng să bơh ală broă jơi kòn mơnus rgơi lơh. Bơh jơh 
ală bơta la bal mơ oh mi. 

22Bulah Pol, hala Apôlôs, hala Sepha, hala dunnia, hala bơta kis, hala bơta 
chơt, hala broă tŭ do, hala broă rơp tus, jơh ală bơta la gơrê bal mơ oh mi; 

23mơ oh mi la gơrê bal mơ Bơtau Krist; mơ Bơtau Krist la gơrê bal mơ Yàng 
Tom Trồ. 

I Kôrintô 4 

Cau gơnoar bơto dờng Yàng Jesu Krist dê 

1Behơ̆, kòp nă sền tĕ di bol hi kung be cau duh broă Bơtau Krist dê, mơ kung be 
cau at bồ hìu sền gàr ală bơta ndơp ndơr Yàng Tom Trồ dê. 

2Mơ tai, cau at bồ hìu pal gơs dô bơta, hơ̆ la pal dòn song. 

3Mơya đah mơ añ, kòl oh mi cahrña hala cau ndai cahrña, añ sền bơta hơ̆ la dềt 
ngan; ngan añ kung ò cahrña să tòm añ sơl. 

4Bơh añ ò gŏ bơta lơi tìs mơ să tòm añ, mơya añ ò kơnòm di bơta hơ̆ nàng geh 
kòp la song ring. Bơtau cahrña añ hơ̆ la Yàng. 

5Behơ̆ bañ cahrña gòñ ir, pal gơn tus di tŭ Yàng tus. Kơnràñ rơp ràng tơlik hơ 
bơta àng ală bơta pồn ndơp tòm tiah klam jơngo, mơ yal tơlik ală bơta lơh nền 
tòm nùs cau; mơ tŭ hơ̆ kòp nă cau rơp dòp bơta jòng ro bơh Yàng Tom Trồ. 

Bơta pơndêt să 
6Ơ oh mi, tài bơh oh mi tàng añ neh ngui ală bơta do nàng sơnio bơh añ mơ 
Apôlôs, nàng oh mi bơtê bơh bol hi gơtha jơnau đơs lah: “Bañ sơrlèt rlau mơ 
jơnau neh cih;” nàng ò gơs dô nă cau lơi tòm oh mi jòng să bơh cau do mơ 
tòmdră mơ cau ne. 

7Bơh ñcau ai mê in lin rlau mơ cau ndai taih? Ò di Yàng Tom Trồ neh ai jơh bơta 
hơ̆ oh mi in ò ơ? Gen ñchi bơh tài mê jòng să kung be ò dòp taih? 

8Oh mi neh hòm tơl rau, oh mi neh pas gơs rau, oh mi neh at bồ rau ai bol hi gen 
ò, ngan oh mi neh gơlik gơs bơtau nàng bol hi kung at bồ bal mơ oh mi sơl. 

9Bơh añ kơlôi lah Yàng Tom Trồ neh ràng tơlik bol hi la ală cau gơnoar bơto 
dờng gơlik gơs cau lồi dut, kung be cau glài pal kong chơt; bơh bol hi gơlik gơs 
phan dơñŏ tơnhial di đap dunnia, cau gơnrơh mơ kòn mơnus sơl. 

10Bol hi la cau tùl gơla bơh Bơtau Krist, mơya oh mi geh jak chài tòm Bơtau 
Krist; bol hi lơbơn lơño, mơya oh mi pràn kơldang; oh mi geh sền dờng màng, 
mơya bol hi kong sền òsơp. 

11Bol hi kong jơgloh mơ tơhìr, ơm sut sèt, kong pù lơh, mơ lòt ngai do tềng do, 
ngai hìng tềng hơ̆. 

12 Bol hi ngui tê tòm mơ kong bòl glar lơh broă; tŭ gơtìp lah sơrpah, gen bol hi 
ai lơngai; tŭ gơtìp kup kơryan, gen bol hi kong; 

13tŭ gơtìp joh lah, gen bol hi đơs niam. Tus dê tŭ do, cau sền bol hi be phan thul 
ơmul dunnia dê, mơ phan ƀơ̆ ƀơl jơh ală phan dê. 

Pal bơtê bơh bèp đah hwềng 
14Añ cih ală jơnau do ò di nàng lơh ală oh mi in ƀàssìl, mơya nàng bơto tơngkah 
ală oh mi be ală kòn kòñ gơboh añ jê. 

15Bulah oh mi gơs jơt rbô nă cau bơto tòm Bơtau Krist, mơya oh mi ò gơs oă 
bèp; bơh tòm Yàng Krist Jesu añ neh tơnggơs oh mi bơh Jơnau Niam. 

16 Behơ̆, añ bơto tơngkah oh mi, pal đòm krơh añ. 

17Tài behơ̆, añ neh sồr Timôthe lòt tus hơ oh mi, khai la kòn kòñ gơboh mơ dòn 
song añ jê tòm Yàng. Khai rơp tơngkah oh mi in bơh ală gùng dà rài kis pa añ jê 
tòm Yàng Krist Jesu, kung be añ bơto sồr tòm kòp nơm Hìu Jum Goh làm bă tiah. 

18Mơ tai, gơs dô êt cau tòm oh mi jòng să he, tồnlah añ ò lòt tus hơ oh mi tai. 

19Mơya dilah Yàng kòñ añ lòt, gen añ rơp tus mhar hơ oh mi; mơ añ rơp sơwì 
nàng git ală cau jòng is să he hơ̆, ò di bơh jơnau đơs bol khai dê, mơya bơh 
gơnap gơnoar bol khai dê. 

20Bơh lơgar Yàng Tom Trồ ò di bơh jơnau đơs mơya bơh gơnap gơnoar. 

21Ñchi ală oh mi kòñ taih? Kòñ añ ai gai mơ tus, hala ai bơta kòñ gơboh mơ 
nùs niam lơnhơn mơ tus hơ oh mi taih? 

I Kôrintô 5 

Bơta rềs àr bơrnàn tòm Hìu Jum Goh Kôrintô 
1 Neh kơno lah tòm mpồl oh mi gơs glài rềs àr bơrnàn, mơ bơta rềs àr bơrnàn 
hơ̆ kung ò di gơs digùl cau làng bol bơdìh, hơ̆ la dô nă cau tìs glài mơ bau ùr bèp 
khai dê. 

2Mơ oh mi gam jòng să he taih? Chan oh mi moat jrùng la niam rlau, mơ cau neh 
tìs glài hơ̆ pal tă tơlik bơh digùl oh mi. 

3Bơh bulah să añ ơm ngài, mơya hwềng nùs añ gam ơm bal mơ oh mi. Tòm 
sơnđan Yàng Jesu Krist bol he dê, añ neh cahrña cau neh lơh broă iơh rmơh hơ̆ 
rau, kung be añ gơs tềng hơ̆. 

4Behơ̆, tòm tŭ oh mi pơjum bal, gen hwềng nùs añ kung gơs tềng hơ̆ bal mơ 
gơnap gơnoar Yàng Jesu bol he dê, 

5oh mi jào tĕ cau hơ̆ cà Satan in nàng tơnroh poac să, tồ hwềng soàn khai geh 
dong klàs tòm ngai Yàng Jesu dê. 

6 Bơta jòng să oh mi dê ò niam dô êt lơi. Oh mi ò git lah dô êt kañ lơh gơprồ jơh 
dô kơnac kơmbuh ò ơ? 

7 Lơh goh tĕ kañ yau, nàng oh mi in gơlik gơs dô kơnac kơmbuh pa. Be oh mi 
ngan la kơnac kơmbuh ò gơs kañ, ngan be añ git oh mi la behơ̆. Bơh Bơtau Krist 
la Belàt Kòn bơta Pơjum Sa Lòt Gan bol he dê neh kong chơt rau. 

8 Behơ̆, bol he prap gàr tĕ bơta Pơjum Sa Lòt Gan mơ bañ ngui kañ yau, kung 
bañ ngui kañ bih khih mơ bơta iơh bơsak, mơya ngui piang lă ò gơs kañ, hơ̆ la 
piang lă song ngan mơ jơnau song. 

9Añ neh cih tòm sră pơyoa oh mi in, bañ lơh yô bal mơ cau rềs àr bơrnàn. 

10Tŭ do añ ò đơs bơh cau rài do la cau rềs àr bơrnàn, hala cau hàm hà mơ cau 
ntung kơñau, hala cau duh rùp ràk; dilah behơ̆ gen oh mi pal lik bơh dunnia. 

11Mơya añ neh cih oh mi in lah bañ lơh yô mơ cau lơi sơnđan is să he la cau dòn 
mơ cau hơ̆ la rềs àr bơrnàn, hàm hà, duh rùp ràk, lah sơrpah, bơñul lơmbè, 
ntung kơñau, gen kung bañ nggui sa bal mơ cau behơ̆. 

12Tơnơ̆ wơl, añ ò gơs broă lơi pal cahrña cau bơdìh. Oh mi ò di cahrña ală cau 
tòm dơlam Hìu Jum Goh ò ơ? 

13 Be Sră Goh cih lah: 

“Tă sang tĕ cau iơh bơsak bơh digùl oh mi.” 

I Kôrintô 6 

Bơta yă wơn di đap cau bơdìh 
1Tòm tŭ cau lơi tòm oh mi dilah gơs bơta tòmpìt tòmhà mơ cau ndai, gen mbe 
oh mi khin yă di đap cau bơdìh, mơ ò cèng tus di đap cau sàng goh taih? 

2Oh mi ò git lah ală cau sàng goh rơp cahrña dunnia ò ơ? Mơ dilah dunnia kong 
oh mi cahrña, gen oh mi ò tơl bơta jak chài nàng cahrña ală broă dềt rhền rlau 
jơh ơ? 

3Oh mi ò git lah bol he rơp cahrña cau gơnrơh ò ơ? Tơ ài lah ală broă bal mơ rài 
kis do. 

4Behơ̆, dilah oh mi pal cahrña ală broă bal mơ rài kis do, gen mbe lơh oh mi cèng 
ală bơta hơ̆ ai ală cau ò gơrê bal mơ Hìu Jum Goh lơh gơs cau cahrña taih? 

5Añ đơs behơ̆ tồ lơh bol mê in ƀàssìl. Behơ̆ ngan sơl la tòm oh mi ò gơs dô nă 
cau lơi tơl jak chài nàng rgơi cahrña digùl cau dòn sơl ơ? 

6Mơya oh mi yă wơn cau dòn, mơ cèng di đap cau ò dòn dê. 

7Mơ tai, oh mi neh yă wơn bal mơ gơp, hơ̆ la kong alah rau. Ñchi bơh tài ò kong 
cau bơklơn la niam rlau taih? Ñchi bơh tài ò kong cau pơrlồm la niam rlau taih? 

8Mơya, să tòm oh mi neh cahrña bơklơn mơ lơh blac pơrlồm di cau ndai, mơ 
kung lơh bơta hơ̆ di oh mi he tai. 

9Ngan oh mi ò git lah ală cau ò song ring ò geh pơrdòn lơgar Yàng Tom Trồ dê. 
Bañ pơrlồm să he, ală cau rềs àr, cau duh rùp ràk, cau bơrnàn, cau klau dri tơlàr, 

10cau ntung kơñau, cau hàm hà, cau bơñul lơmbè, cau lah sơrpah, cau sa kwà, 
jơh ală cau hơ̆ ò geh pơrdòn lơgar Yàng Tom Trồ. 

11Mơ tòm oh mi neh gơs cau behơ̆ sơl. Mơya tòm sơnđan Yàng Jesu Krist mơ 
Hwềng Yàng Tom Trồ bol he dê, gen oh mi neh geh rào goh bơh tồi glài, mơ oh 
mi neh geh ơn Yàng Tom Trồ in, mơ neh geh kòp la song ring hơ Yàng Tom Trồ. 

Ai să jan lơh àng sơnđan Yàng Tom Trồ 
12 Gơs cau đơs lah: “Añ geh gơnoar lơh jơh ală bơta,” mơya ò di jơh ală bơta gơs 
kwơ mê in; añ rgơi đơs lah añ geh gơnoar lơh jơh ală bơta, mơya añ ò bài lơh 
dĭ dô bơta lơi in. 

13Gơs cau ndai tai đơs lah: “Phan sa lơh hòm kơndul, mơ kơndul nàng prap 
phan sa;” ngan behơ̆, mơ Yàng Tom Trồ rơp tơnroh kơndul bal mơ phan sa. 
Mơya să jan ò di lòi lơh bơta rềs àr bơrnàn, mơya lòi duh broă Yàng mơ Yàng la 
Bơtau at bồ să jan oh mi dê. 

14Mơ Yàng Tom Trồ neh lơh Yàng in kis wơl, kung rơp ai gơnap gơnoar Kơnràñ 
dê mơ lơh bol he in kis wơl sơl. 

15Oh mi ò git lah să jan oh mi dê la pơnah tòm să jan Bơtau Krist dê ò ơ? Behơ̆ 
añ rgơi ai pơnah tòm să jan Bơtau Krist dê mơ lơh gơlik gơs pơnah tòm să jan 
cau dri sơl ơ? Ò di behơ̆! 

16 Hala oh mi ò git lah cau lơi đềt mềr bal mơ cau ùr dri gen gơlik gơs kung be 
dô nơm să bal mơ khai ò ơ? Bơh Sră Goh cih lah: “Bàr nă rơp gơlik gơs dô nơm 
poac bal.” 

17Mơya cau lơi đềt mềr bal mơ Yàng gen gơlik gơs dô nơm hwềng nùs bal mơ 
Kơnràñ. 

18Pleh tĕ di bơta rềs àr bơrnàn. Kòp nơm glài cau lơh la bơdìh să jan, mơya cau 
lơi tìs glài rềs àr bơrnàn, hơ̆ la tìs glài tòmdră mơ să jan he. 

19 Oh mi ò git lah să jan oh mi la hìu duh khoai Yàng Hwềng Goh dê ơm tòm oh 
mi, mơ oh mi neh dòp bơh Yàng Tom Trồ ò ơ? Mơ oh mi ò di gơrê bal mơ să 
tòm oh mi dê ò, mơya gơrê bal mơ Yàng Tom Trồ, 

20bơh oh mi neh geh rwat dô bă kas ngan; gen tàng ai tĕ să jan he mơ lơh 
gơklŏ Yàng Tom Trồ in. 

I Kôrintô 7 

III. Jơnau ho wơl ală bơta kalke cau Kôrintô dê. Bơh bơta gơtòmsòr mơ gùng duh khoai 
(7:1 – 11:1) 

Bơta tòmbau 
1Do la jơnau lùp ală bơta oh mi neh cih añ in. Cau klau ò bau hơ̆ la niam. 

2Mơya tài bơh rngòt di bơta rềs àr bơrnàn, gen kòp nă cau klau pal gơs bau ùr, 
mơ kòp nă cau ùr kung pal gơs bau klau. 

3Bau klau pal lơh sir broă gơwèt mơ bau ùr, mơ bau ùr gơwèt mơ bau klau kung 
behơ̆ sơl. 

4Bau ùr ò gơs gơnoar hơđang să he, mơya gơrê bal mơ bau klau; mơ kung behơ̆ 
sơl, bau klau ò gơs gơnoar hơđang să he, mơya gơrê bal mơ bau ùr. 

5Bañ ò ròm bal, mìng dilah tòm bàr nă gơs bơta tòmbơyai bal, nàng lòi tŭ hòi 
dan mơ Yàng dô êt jŏ; gen rê wơl bal, rngòt cà Satan bơh bơta hơ̆ mơ ơniai oh 
mi mòn. 

6Mơya añ đơs ală jơnau hơ̆ be jơnau ai gơnoar, ò di la gơnoar sồr. 

7Bulah behơ̆ añ kòñ jơh tơl nă ơm tòm toh be añ; mơya kòp nă gơs bơta ai gòi 
is bơh Yàng Tom Trồ, cau do be do, cau ne be dă. 

8Mơya añ đơs mơ ală cau òhềt bau, mơ ală cau ùr bơnrau lah dilah bol khai kư̆ 
ơm be añ, hơ̆ la niam. 

9Mơya dilah bol khai ò rgơi gàr să he, gen bau tĕ, bơh bau la niam rlau mơ lòi 
gơkòl nùs hàm kòñ is chồl bơtrut. 

10 Gơwèt mơ ală cau neh tòmbau gen añ nting, mơ ngan ò di la añ mơya la Yàng 
sồr lah: Bau ùr bañ tòmlòi mơ bau klau, 

11(mơ dilah khai neh tòmlòi mơ bau klau rau, gen pal kư̆ ơm is dô nă, hala 
tòmsòr wơl mơ bau klau); mơ bau klau bañ lòi bau ùr. 

12Gơwèt mơ ală cau ndai, gen ò di la Yàng đơs mơya añ đơs mơ bol khai lah: 
Dilah oh mi lơi gơs bau ùr ò dòn Yàng, mơ bau ùr kòñ ơm mơ he, gen bañ lòi 
khai. 

13Dilah cau ùr lơi gơs bau klau ò dòn Yàng, mơ bau klau kòñ ơm mơ he, gen bañ 
lòi bau klau. 

14Bơh bau klau ò dòn Yàng, gen kơnòm di bau ùr mơ geh sàng goh; mơ bau ùr 
ò dòn Yàng, gen kơnòm di bau klau mơ geh sàng goh; dilah ò behơ̆ gen kòn oh 
mi dê ò gơrê bal mơ Yàng, mơya tŭ do gơrê bal mơ Yàng. 

15Mơya dilah cau ò dòn Yàng kòñ cah is, gen lòi khai cah is; gen oh mi, cau ùr 
hala cau klau, ò gơs bơta rồn bơklơn lơi, bơh Yàng Tom Trồ neh hòi sac bol he 
tòm bơta ring lơngai. 

16Ơ cau la bau ùr, ai ò git lah digơlan ai rơp dong klàs bau klau ai sơl ơ? Ơ cau 
la bau klau, mê ò git lah digơlan mê rơp dong klàs bau ùr mê sơl ơ? 

Kis jat bơta hòi sac Yàng dê 
17Mìng kòp nă cau pal lơh lòt jat bơta nđàc Yàng neh pà he in, mơ jat be Yàng 
Tom Trồ neh hòi sac. Hơ̆ la jơnau sơnio lam añ neh bơto tòm ală Hìu Jum Goh. 

18Gơs cau neh kong siat gơltau mơ geh Yàng Tom Trồ hòi sac sơl? Cau hơ̆ bañ 
sang cơng tàng bơta siat gơltau. Gơs cau òhềt kong siat gơltau mơ geh hòi sac 
sơl? Cau hơ̆ bañ kong siat gơltau. 

19Bơta siat gơltau hala ò siat gơltau ò di la dờng màng; bơta dờng màng la prap 
gàr ală bơta sồr lam Yàng Tom Trồ dê. 

20Dilah cau lơi geh Yàng Tom Trồ hòi sac ơm tòm gơnoar broă lơi, gen kư̆ ơm 
tĕ tòm gơnoar broă hơ̆. 

21Mê gam ơm dĭ mơ geh hòi sac sơl? Bañ lơh dơrcul bơh bơta hơ̆, mơya dilah 
mê rgơi geh khat gơboh, gen ngui tĕ tŭ lơmpah hơ̆ la niam rlau. 

22Bơh cau ơm dĭ mơ geh Yàng hòi sac, gen hơ̆ la cau Yàng neh hồ toh; kung behơ̆ 
sơl, cau ơm khat gơboh mơ geh hòi sac, gen hơ̆ la dĭ gơna Bơtau Krist dê. 

23Bơh Yàng Tom Trồ neh rwat oh mi dô bă kas ngan, behơ̆ bañ gơlik gơs dĭ gơna 
poac să in. 

24Ơ oh mi, kòp nă cau neh geh hòi sac tòm tŭ ơm tòm gơnoar broă lơi, gen kư̆ 
ơm tĕ tòm gơnoar broă hơ̆ bal mơ Yàng Tom Trồ. 

Broă tòm cau òhềt bau 
25Bơh đah cau gam ơruh añ ò gơs jơnau sồr bơh Yàng; mơya añ yal tơlik bơta 
kơlôi añ jê, be dô nă cau neh geh Yàng kòñ nđàc, nàng lơh gơs cau di pal dòn 
kơnòm. 

26Behơ̆ añ kơlôi lah, tài bơh bơta bòl glar tŭ do, gen khai ơm behơ̆ la niam. 

27Mê neh kòl mơ bau ùr sơl? Bañ jòi bơta nàng lik klàs. Mê òhềt kòl kơt mơ bau 
ùr sơl? Bañ jòi bau. 

28Mơya dilah mê bau gen ò gơs glài, mơ dilah cau ơruh bau, kung ò gơs glài. 
Mơya cau hơ̆ rơp gơs bơta bòl glar tòm rài kis, gen tàng añ kòñ oh mi klàs bơh 
bơta hơ̆. 

29Behơ̆, ơ oh mi, añ đơs be do: Tŭ tơngai neh liah, bơh do jơl hìng nau ală cau 
gơs bau pal lơh be ò gơs; 

30cau ñìm kung be ò ñìm; cau hòn chò kung be ò hòn chò; cau rwat kung be ò 
gơs phan lơi; 

31Ală cau ngui phan mơna dunnia, kung be cau ò ngui; tài bơh dunnia gơs tŭ do 
rơp lòt gan rlau. 

32Mơya añ kòñ oh mi ò càng kơlôi rcang. Cau lơi ò gơs bau, gen kơlôi rcang bơh 
broă Yàng nàng niam nùs Yàng; 

33mơya cau lơi gơs bau, gen kơlôi rcang bơh broă rài do, nàng niam nùs bau ùr: 

34Gen cau hơ̆ kơlôi rcang bàr pơnah. Cau ùr gơs bau mơ cau ơruh gơs pơnah 
krơi is: Cau ùr ò gơs bau gen kơlôi rcang bơh broă Yàng, nàng lòi jơh să jan mơ 
hwềng nùs gơs sàng goh; mơya cau ùr gơs bau gen kơlôi rcang bơh broă rài do 
nàng niam nùs bau klau. 

35Añ đơs bơta hơ̆ nàng gơs kwơ oh mi in; ò di la pơt dă oh mi in, mơya la bơh 
jơnau di gùng, nàng oh mi ò wil wơl tòm bơta duh broă Yàng. 

36Dilah cau lơi kơlôi khai lơh bơta ò di pal gơwèt mơ cau ơruh neh ho bau mơ 
khai, dilah gơs bơta gơchồl tòm nùs khai, mơ gơs bơta lơi pal lơh, gen lòi tĕ bol 
khai tòmbau, bơta hơ̆ ò di la glài. 

37Mơya cau lơi kơ̆ nùs, mơ ò gơs bơta bơklơn lơi, mơ gơs gơnoar hơđang nùs 
kòñ he dê, mơ neh lơh nền tòm nùs lòi cau ho bau mơ khai ơm ơruh, gen la 
niam. 

38Behơ̆ cau lơi bau mơ cau ơruh neh ho mơ khai, hơ̆ la niam, mơ cau lơi ò bau 
behơ̆ la niam rlau. 

39Bau klau gam kis kàr lơi, gen bau ùr kòl kơt mơ khai kàr hơ̆ sơl; mơya dilah 
bau klau chơt, gen bau ùr geh khat gơboh nàng jòi bau jat nùs kòñ, mìng khai 
la cau dòn Yàng. 

40Mơya jat bơta kơlôi añ jê, dilah khai kư̆ ơm behơ̆ gen geh lơngai rlau, mơ añ 
kơlôi añ kung gơs Yàng Hwềng Yàng Tom Trồ dê. 

I Kôrintô 8 

Bơh phan ơn duh khoai rùp ràk 
1Gơwèt hơ phan ơn duh khoai rùp ràk, ngan behơ̆ be cau òs đơs: “kòp nă bol he 
gơs bơta git jak.” Bơta git jak lơh he in jòng is să he, ai bơta kòñ gơboh gen bơt 
bơtào. 

2Dilah cau lơi kơlôi khai git bơta lơi, ngan cau hơ̆ òhềt git kung be khai pal git. 

3Mơya dilah cau lơi kòñ gơboh dê Yàng Tom Trồ, gen Kơnràñ git cau hơ̆. 

4Behơ̆, bơh bơta sa phan duh khoai rùp ràk, bol he git rùp ràk tòm dunnia la ò 
gơs ngan, gơs mìng dô nă Yàng Tom Trồ lơm. 

5Bơh bulah gơs oă cau dòn lah: gơs hwềng hơđang trồ hala tòm ù, kung be gơs 
oă “hwềng” mơ oă “yàng”, 

6mơya đah bol he, gơs mìng dô nă Yàng Tom Trồ lơm la Bèp, la Bơtau crơng gơs 
jơh ală phan bơh Kơnràñ mơ bol he kis; mơ gơs mìng dô nă Yàng la Yàng Jesu 
Krist, jơh ală phan bơh Kơnràñ mơ gơlik gơs, mơ bol he kung kis bơh Kơnràñ 
behơ̆ sơl. 

7Bulah behơ̆ ò di kòp nă cau git jơnau song do; mơya gơs cau neh mòng mơ 
rùp ràk jơl tus di tŭ do, mơ sa phan gam kơlôi be phan neh ơn rùp ràk in, mơ 
nùs tồr lơbơn lơño bol khai dê gơlik gơs ƀơ̆ ƀơl. 

8Ò di bơh phan sa mơ bol he geh đềt mềr mơ Yàng Tom Trồ. Dilah bol he ò sa, 
kung ò gơhuc bơta lơi; dilah sa kung ò gơlin bơta lơi. 

9Bulah behơ̆, kơrhia tĕ, rngòt bơta khat gơboh oh mi dê gơlik gơs dô nơm kai 
lơh cau lơbơn bơta dòn in gơdùh tòm tồi glài. 

10Bơh dilah dô nă cau gŏ mê la cau git jak mơ nggui sa tòm bơmồng rùp ràk, 
gen nùs tồr lơbơn lơño khai dê ò di rơp lơh khai in khin cha mơ sa phan duh 
khoai rùp ràk ò ơ? 

11Tài bơh hơ̆ bơta git jak mê dê lơh oh mi lơbơn lơño hơ̆ in roh rui, la cau mơ 
Bơtau Krist neh kong chơt ala. 

12Behơ̆, tòm tŭ bol mê tìs glài mơ ală oh mi mơ lơh nùs tồr lơbơn lơño bol khai 
dê gơlik sồt, gen kung tìs glài mơ Bơtau Krist. 

13Gen tàng, dilah phan sa lơh oh mi añ in gơtup tìs, gen tòm jơh rài añ ò gơs tŭ 
lơi sa poac tai, rngòt lơh oh mi añ in gơtup tìs. 

I Kôrintô 9 

Gơnoar broă ală cau gơnoar bơto dờng dê 
1Añ ò di geh khat gơboh ò ơ? Añ ò di la cau gơnoar bơto dờng ò ơ? Añ ò di neh 
gŏ Yàng Jesu la Yàng bol he dê ò ơ? Oh mi ò di la broă añ jê tòm Yàng ò ơ? 

2Dilah añ ò di la cau gơnoar bơto dờng ală cau ndai in, mơya añ kung la cau 
gơnoar bơto dờng oh mi in; bơh să tòm oh mi la ƀang kì gơnoar bơto dờng añ 
jê tòm Yàng. 

3Do la bơta tò să añ jê nàng tòmdră wơl mơ cau sơwì lùp añ. 

4Bol hi ò geh gơnoar sa mơ ñô sơl ơ? 

5Bol hi ò geh gơnoar lam bau ùr lòt bal, kung be ală cau gơnoar bơto dờng ndai, 
ală oh mi Yàng dê mơ Sepha sơl ơ? 

6Hala mìng dô nă añ mơ Banaba pal lơh broă nàng kis sơl ơ? 

7Gơs cau ling lơi lòt tòmlơh mơ sa jền tòm ơ? Gơs cau lơi tam suơn ño mơ ò sa 
plai suơn hơ̆ ơ? Gơs cau lơi ròng mpồl phan mơ ò hùc dà toh gơ dê ơ? 

8Añ ò pal kơryan să tòm añ bơh ală broă kòp ngai. Bơh bơta boh lam kung đơs 
behơ̆ sơl. 

9 Bơh neh cih tòm bơta boh lam Môise dê lah: “Mê bañ gla bơr kơnrồ tòm tŭ 
pơrjòt kòi.” Yàng Tom Trồ kơlôi rcang bơh kơnrồ sơl? 

10Hala Kơnràñ ò di bơh bol he mơ đơs behơ̆ ơ? Ngan, tài bơh bol he mơ neh cih. 
Bơh cau lơòr pal gơn kơnòm di bơta lơòr, mơ cau jă kòi pal gơn kơnòm geh 
pơnah tòm kòi he jă. 

11 Dilah bol hi neh sih gar đah hwềng oh mi in, mơ toès wơl đah poac să oh mi 
dê, gen bơta hơ̆ la oă ir sơl? 

12Dilah cau ndai geh gơnoar hơ̆ hơđang oh mi, tơ ài lah bol hi taih? Bulah behơ̆ 
bol hi ò òs ngui gơnoar hơ̆, mơ pơrlơ̆ wơl, bol hi kong ơt tòm jơh ală bơta nàng 
klàs bơta kơryan Jơnau Niam Bơtau Krist dê. 

13 Ală oh mi ò git lah cau duh broă sàng goh gen sa phan tòm hìu duh khoai, mơ 
cau duh broă hơ cơnòng duh khoai gen geh pơnah bơh cơnòng duh khoai ò ơ? 

14 Yàng kung neh sồr nền lah cau lơi bơto yal Jơnau Niam gen kơnòm bơh Jơnau 
Niam mơ kis. 

Pol phi gơnoar khai dê 
15Pơnah đah añ, añ ò ngui gơnoar hơ̆ ò, kung ò cih sră do nàng ai wơl gơnoar 
hơ̆; chan añ kong chơt la niam rlau mơ kong cau lơh bơta jòng să añ jê gơlik gơs 
ò kwơ. 

16Bơh dilah añ bơto yal Jơnau Niam gen añ ò gơs bơta lơi nàng jòng să, bơh añ 
ơm hơđơm gơnoar sồr; mơya dilah añ ò bơto yal Jơnau Niam gen sơbơng rơng 
añ in. 

17Dilah añ gơs nùs kòñ lơh broă hơ̆ gen geh phan ƀàn; mơya dilah ò gơs nùs kòñ 
lơh, gen gơnoar broă kung neh geh Yàng Tom Trồ jào añ in. 

18Behơ̆ gen, phan ƀàn añ jê la ñchi taih? Hơ̆ la tòm tŭ bơto yal Jơnau Niam, gen 
bơto yal ò gơs jền tơngai, mơ ò ngui gơnoar añ neh gơs tòm Jơnau Niam. 

19Bơh bulah añ neh geh khat gơboh gơwèt mơ jơh ală cau, gen añ kung kong 
lơh gơs dĭ gơna jơh ală cau in nàng añ in geh oă cau rlau. 

20Gơwèt mơ cau Juda, añ gơlik gơs be cau Juda tồ geh cau Juda. Gơwèt mơ cau 
ơm hơđơm bơta boh lam, bulah să tòm añ ò ơm hơđơm bơta boh lam, gen añ 
kung be cau ơm hơđơm bơta boh lam tồ geh cau ơm hơđơm bơta boh lam. 

21Gơwèt mơ làng bol bơdìh añ kung be cau làng bol bơdìh, (bulah behơ̆, gơwèt 
mơ Yàng Tom Trồ, añ ò di la ò gơs bơta boh lam, mơya añ ơm hơđơm bơta boh 
lam Bơtau Krist dê), tồ geh cau làng bol bơdìh ơm bơdìh bơta boh lam cau Juda 
dê. 

22Gơwèt mơ cau lơbơn lơño, añ gơlik gơs be cau lơbơn lơño tồ geh cau lơbơn 
lơño; añ gơlik gơs jơh ală bơta tơl nă cau in nàng dong klàs dô êt cau, ò kòp la 
tòm ală bơta lơi. 

23Jơh ală broă añ lơh gen lơh tài bơh Jơnau Niam, tồ añ in kung geh tòmpà bơta 
lơngai lơngò Jơnau niam dê. 

24Oh mi ò git lah ală cau ntoat pơrlòng tòm tiah pơrlòng, gen jơh tơl nă ntoat 
bal, mơya mìng gơs dô nă dòp geh phan ƀàn ơ? Behơ̆, oh mi pal ntoat mbe lơi 
sồng geh phan ƀàn. 

25Jơh ală cau pơrlòng pràn tòm bơta pơrlòng, bơtê git kơrmap bơta boh lam 
kràñ cê tòm jơh ală bơta. Bol khai lơh behơ̆ mìng dòp sơgơn ồm lề, mơya bol 
he lơh behơ̆ nàng dòp sơgơn ò ồm lề. 

26Behơ̆ añ ntoat, ò di ntoat ò geh tơnggu; añ tòmlơh, ò di tòmlơh mơ càl: 

27Mơya añ bơklơn să jan añ jê mơ sồr gơ pal kong; rngòt tơnơ̆ mơ tŭ añ neh 
bơto yal ală cau ndai in, gen să tòm añ rơp ò di pal mòn. 

I Kôrintô 10 

Pleh dê bơta duh khoai rùp ràk 
1 Ơ oh mi, añ ò kòñ oh mi ò git bơh ồng pàng bol he jơh tơl nă neh ơm hơđơm 
mhwal mơ lòt gan dàlềng, 

2jơh tơl nă bol khai gơs ƀaptem hơđơm mhwal mơ tòm dàlềng nàng jat Môise. 

3 Jơh ală bol khai sa bal dô nơm phan sa đah hwềng, 

4 mơ hùc bal dô nơm phan hùc đah hwềng, bơh bol khai hùc bơh dô nơm pơnai 
lŭ đah hwềng lòt jat bol khai, pơnai lŭ hơ̆ la Bơtau Krist. 

5 Bulah behơ̆, oă cau tòm bol khai ò niam nùs Yàng Tom Trồ, gen tàng gơplơ̆ 
chơt tòm ƀlàng bràs. 

6 Mơ tai, ală bơta hơ̆ lơh krơh bol he in, nàng bol he in bañ hàm kòñ is ală bơta 
iơh be bol khai neh hàm kòñ. 

7 Kung bañ duh khoai rùp ràk be cau ƀà tòm bol khai neh duh khoai; be neh cih 
lah: “Làng bol nggui sa ñô, gen ntào mơ kơnhơl tòmya, dri tơlàr.” 

8 Bol he kung bañ tìs glài rềs àr bơrnàn be cau bà tòm bol khai neh tìs, mơ tòm 
dô ngai neh gơplơ̆ chơt bàr jơt pe rbô nă cau. 

9 Kung bañ lòng Yàng be cau ƀà tòm bol khai neh lòng mơ gơkòl bơs coh chơt. 

10 Kung bañ yoam, be cau ƀà tòm bol khai neh yoam mơ gơkòl chơt roh bơh Cau 
Gơnrơh Tơnroh. 

11Mơ tai, ală bơta hơ̆ neh gơtơntus bol khai in nàng lơh krơh, mơ neh cih nàng 
bơto tơngkah bol he, la cau ơm tòm rài lồi dut. 

12Behơ̆, cau lơi kơlôi he ntào kơ̆, gen kơrhia tĕ rngòt gơplơ̆. 

13Ò gơs bơta gơlòng lơi gơtơntus oh mi in rlau mơ kòn mơnus òs kong; mơya 
Yàng Tom Trồ la Bơtau lơh jat jơnau ho Kơnràñ dê, Kơnràñ ò lòi oh mi kong 
gơlòng rlau mơ pràn he dê, mơya tòm bơta gơlòng gen Kơnràñ kung pò gùng 
tồ geh lik klàs nàng oh mi in rgơi kong jai. 

Cơnòng duh khoai Yàng tòmsò mơ cơnòng duh khoai rùp ràk 
14Behơ̆, ơ ală cau kòñ gơboh añ jê, pleh tĕ dê bơta duh khoai rùp ràk. 

15Añ đơs kung be đơs mơ ală cau jak chài; oh mi pal sơwì ală jơnau añ đơs. 

16 Mơngàn mơ bol he ngui tòm tŭ Sa Kah Yàng mơ bơh hơ̆ bol he neh ưnngài 
Yàng Tom Trồ: tòm tŭ bol he hùc, bol he gơs pơnah tòm mhàm Bơtau Krist. Mơ 
piang lă bol he dơrkă, tòm tŭ bol he sa, bol he geh pơnah tòm să jan Bơtau Krist. 

17Bơh gơs mìng dô nơm piang lă, mơ bol he bulah oă cau kung mìng dô nơm să 
jan; bơh jơh ală bol he gơs pơnah tòm dô nơm piang lă hơ̆. 

18 Sền tĕ cau Israel jat poac să: Ală cau sa poac duh khoai behơ̆ ò gơtòmklac bal 
mơ cơnòng duh khoai sơl ơ? 

19Behơ̆, ñchi jơnau añ đơs taih? Phan duh khoai rùp ràk gơs kwơ sơl? hala rùp 
ràk gơs kwơ lơi sơl? 

20 Pơrlơ̆ wơl, ală phan cau làng bol bơdìh ơn duh khoai la ơn duh khoai ală cà, 
ò di la ơn duh khoai Yàng Tom Trồ. Behơ̆ añ ò kòñ ală oh mi tòmklac bal mơ ală 
cà. 

21Ală oh mi ò rgơi hùc mơngàn Yàng dê, mơ kung hùc mơngàn ală cà dê; oh mi 
ò rgơi sa phan Yàng dê, mơ kung sa phan ală cà dê. 

22 Hala bol he kòñ lơh Yàng in ƀoah pơrñat ơ? Bol he pràn rlau mơ Kơnràñ ơ? 

Pal dong ală cau lơbơn lơño 
23 Oh mi đơs lah: “Bol he geh gơnoar lơh jơh ală bơta.” Ngan behơ̆, mơya ò di 
jơh ală bơta gơs kwơ oh mi in. “Bol he geh gơnoar lơh jơh ală bơta,” mơya ò di 
jơh ală bơta bơt bơtào oh mi. 

24Bañ gơs cau lơi jòi bơta cồng nha is he in, mơya pal jòi tĕ bơta cồng nha cau 
ndai in. 

25Poac lơi tac tòm drà, gen sa tĕ; bañ bơh nùs tồr mơ lùp bơta lơi, 

26 bơh plai ù mơ ală phan tòm plai ù gơrê bal mơ Yàng. 

27Dilah gơs cau ò dòn jà oh mi mơ oh mi kòñ lòt, dilah khai yò phan lơi oh mi 
in gen sa tĕ, bañ bơh nùs tồr mơ lùp bơta lơi. 

28Mơya, dilah gơs cau lơi yal oh mi in lah: “Phan do neh ơn pơdơng duh khoai” 
gen bañ sa, tài bơh cau neh yal he in mơ bơh nùs tồr tai sơl. 

29Añ ò di đơs bơh nùs tồr oh mi dê, mơya bơh nùs tồr cau ne dê. Ñchi bơh tài 
bơta khat gơboh añ jê pal kong nùs tồr cau ndai cahrña taih? 

30Dilah añ ưnngài Yàng Tom Trồ mơ sa, ñchi bơh tài añ kong cahrña bơh phan 
añ neh ưnngài hơ̆ taih? 

31Behơ̆ dilah oh mi sa, hala hùc, hala broă lơi oh mi lơh, gen bơh bơta gơklŏ 
Yàng Tom Trồ dê mơ lơh tĕ jơh ală bơta. 

32Bañ lơh gơtup tìs cau Juda in, hala cau Grek in, hala Hìu Jum Goh Yàng Tom 
Trồ in. 

33Kung be añ, lơh niam nùs jơh ală cau tòm jơh ală bơta, ò di jòi cồng nha is añ 
in, mơya jòi cồng nha oă cau in, nàng bol khai geh dong klàs. 

I Kôrintô 11 

1 Đòm tĕ krơh añ, kung be añ đòm krơh Bơtau Krist sơl. 

IV. Bơto bơh bơta pơjum duh khoai Yàng 
(11:2 – 14:40) 

Bơta gòm bồ cau ùr tòm tŭ duh khoai Yàng 
2Añ jòng ro oh mi tài bơh oh mi kah añ sùm tòm jơh ală bơta mơ prap gàr ală 
jơnau añ neh bơto sồr oh mi. 

3Bulah behơ̆ añ kòñ ală oh mi git lah: Bơtau Krist la bồ kòp nă cau klau dê, mơ 
cau klau la bồ cau ùr dê, mơ Yàng Tom Trồ la bồ Bơtau Krist dê. 

4Kòp nă cau klau lơi hòi dan hala đơs hwơr mơ gòm bồ gen lơh ƀàssìl bồ he. 

5Mơya kòp nă cau ùr lơi hòi dan hala đơs hwơr mơ ò gòm bồ, gen lơh ƀàssìl bồ 
he, bơh ò gơkrơi kung be khai neh koah bồ sơl. 

6Bơh dilah cau ùr ò gòm bồ gen kung lòi khai siat sŏ: Mơya dilah cau ùr ai bơta 
siat sŏ hala koah bồ lơh ƀàssìl gen gòm tĕ bồ. 

7 Ngan, cau klau ò di gòm bồ, tài bơh khai pơnđàng wơl rùp să mơ bơta gơklŏ 
Yàng Tom Trồ dê; mơya cau ùr la pơnđàng wơl bơta gơklŏ cau klau dê. 

8 Bơh cau klau ò di gơlik bơh cau ùr, mơya cau ùr gơlik bơh cau klau. 

9Cau klau kung ò di geh crơng gơs tài bơh cau ùr, mơya cau ùr geh crơng gơs 
tài bơh cau klau. 

10Tài bơh ală cau gơnrơh, gen tàng cau ùr pal gòm bồ, nàng sơnio khai pal ơm 
hơđơm gơnoar bau klau khai dê. 

11Bulah behơ̆, tòm Yàng gen cau ùr pal càng cau klau; cau klau kung pal càng 
cau ùr. 

12Kung be cau ùr neh lik bơh cau klau, gen cau klau kung deh bơh cau ùr, mơ 
jơh ală bơta gơlik gơs bơh Yàng Tom Trồ. 

13Să tòm oh mi sền sơwì tĕ: Dilah cau ùr hòi dan mơ Yàng Tom Trồ mơ ò gòm 
bồ, hơ̆ la di sơl ơ? 

14Jat bơta òs gơ dê ò di bơto oh mi lah: Dilah cau klau lòi sŏ jòng, gen lơh khai 
in ƀàssìl ò ơ? 

15Mơya dilah cau ùr lòi sŏ jòng, hơ̆ la hàng mơnĕ khai in, bơh neh ai sŏ khai in 
nàng lơh phan gòm. 

16Mơya dilah cau lơi kòñ tòm pơndang, gen bol hi ò gơs bơta òs mòng behơ̆, mơ 
ală Hìu Jum Goh Yàng Tom Trồ dê kung ò gơs sơl. 

Pơjum Sa Kah Yàng 
(Mathiơ 26:26-29; Mak 14:22-25; Luka 22:14-20) 

17Jơnau añ bơto sồr do, ò di la jòng ro oh mi, bơh oh mi pơjum ò di la geh kwơ 
rlau, mơya gơlik iơh rlau. 

18Lài ngan añ kơno lah tòm tŭ oh mi pơjum tòm Hìu Jum Goh, gen gơs bơta cah 
is mpồl digùl oh mi; añ kung dòn dô êt bơh bơta hơ̆. 

19Ngan tòm oh mi pal gơs bơta cah is mpồl, nàng ràng tơlik tòm ală oh mi ñcau 
la cau dòn song. 

20Behơ̆ tòm tŭ oh mi pơjum bal, ò di la sa kah Yàng tai, 

21tài bơh tòm tŭ sa, kòp nă sa pơnah is he dê lài, tian gơs cau do jơgloh, cau ne 
bơñul. 

22Oh mi ò gơs hìu nàng ñô sa ơ? Hala oh mi sền òsơp di Hìu Jum Goh Yàng Tom 
Trồ dê mơ lơh ƀàssìl ală cau ò gơs phan lơi ơ? Ñchi añ kòñ đơs mơ ală oh mi 
taih? Jòng ro oh mi bơh ală broă do sơl? Ngan, añ ò jòng ro ò! 

23Bơh ală jơnau añ neh yal oh mi in la jơnau añ neh dòp bơh Yàng, hơ̆ la tòm 
mang Yàng Jesu neh kong cau pơrlơ̆ dră, gen Kơnràñ ai piang lă, 

24ưnngài mơ dơrkă mơ đơs lah: “Do la să jan Añ, bơh bol mê mơ kong gơcrè; 
lơh tĕ bơta do nàng kah Añ.” 

25 Kung behơ̆ tơnơ̆ neh sa mho, Kơnràñ ai mơngàn mơ đơs lah: “Mơngàn do la 
bơta ho bal pa tòm mhàm Añ. Tŭ lơi bol mê hùc, lơh tĕ bơta do nàng kah Añ.” 

26Behơ̆ tŭ lơi oh mi sa piang lă do, mơ hùc mơngàn do, gen oh mi bơto yal bơta 
chơt Yàng dê jơl tus di tŭ Kơnràñ tus wơl. 

27Behơ̆ cau lơi ò di pal mơ sa piang lă mơ hùc mơngàn Yàng dê, gen gơkòl glài 
tòmdră mơ să jan mơ mhàm Yàng dê. 

28Behơ̆ kòp nă pal sơwì is să he, gen sồng rgơi sa piang lă mơ hùc mơngàn hơ̆. 

29Bơh cau lơi ò git kơlôi cah is bơh să Kơnràñ mơ sa piang lă mơ hùc mơngàn 
hơ̆, hơ̆ la sa mơ hùc bơta cahrña să tòm khai in. 

30Tài bơh hơ̆ tòm oh mi gơs oă cau lơbơn lơño, kòp jê, mơ cau ƀà neh chơt. 

31Dilah bol he sền sơwì is să he lài, gen bol he ò kòl cahrña. 

32Mơya tòm tŭ bol he neh kong cahrña, hơ̆ la kong Yàng lơh glài tơmàl nàng bol 
he in klàs di bơta lơh nền glài bal mơ dunnia. 

33Behơ̆, ơ oh mi añ jê, tòm tŭ oh mi pơjum bal nàng sa, gen pal gơn tĕ bal mơ 
gơp. 

34Dilah cau lơi jơgloh, gen sa lài tòm hìu; nàng tòm tŭ oh mi pơjum bal, gen ò 
kòl tòm bơta cahrña. Mơ ală broă ndai, tòm tŭ añ tus gen rơp rơndap wơl. 

I Kôrintô 12 

Ală bơta ai gòi Yàng Hwềng Goh dê 
1Ơ oh mi, añ ò kòñ oh mi ò git bơh ală bơta ai gòi đah hwềng. 

2Oh mi git lah tòm tŭ oh mi gam la cau làng bol bơdìh gen neh kòl rùp ràk ò gơs 
bơta kis ne hwài lòt tìs gùng. 

3Tài bơh hơ̆ añ yal oh mi in git lah ò gơs cau lơi bơh Yàng Hwềng Yàng Tom Trồ 
dê tề lam mơ đơs lah: “Jesu pal srat sơntơm;” mơ kung ò gơs cau lơi đơs lah; 
“Jesu la Yàng,” dilah ò bơh Yàng Hwềng Goh tề lam. 

4 Gơs ală bơta ai gòi ò di la ndròm bal, mơya gơs mìng dô nă Yàng Hwềng. 

5Ală gơnoar broă ò di la ndròm bal, mơya gơs mìng dô nă Yàng. 

6Ală broă lơh ò di la ndròm bal, mơya gơs mìng dô nă Yàng Tom Trồ la Bơtau 
lơh jơh ală broă tòm jơh ală cau. 

7Mơya Yàng Hwềng geh ràng tơlik tòm kòp nă cau, nàng kòp nă cau in gơlik gơs 
kwơ. 

8Behơ̆, cau do kơnòm di Yàng Hwềng ai bềng jơnau jak chài, cau ne kơnòm di 
Yàng Hwềng hơ̆ ai bềng jơnau git jak, 

9ai cau ndai kung kơnòm di Yàng Hwềng hơ̆ ai bơta dòn, gơs cau ndai tai kung 
kơnòm di dô nă Yàng Hwềng hơ̆ ai gơnoar sơmbòi kòp jê; 

10Yàng Hwềng ai cau do in gơnap gơnoar lơh broă crih crài, cau ne bơto yal 
jơnau Yàng Tom Trồ, cau dă git kơlôi cah is ală hwềng, cau ndai rgơi git oă jơnau 
đơs ndai, mơ cau ndai tai rgơi git sơpơ̆bơr ală jơnau hơ̆. 

11Mơya gơs mìng dô nă Yàng Hwềng lơh jơh ală broă hơ̆, mơ tòmpà kòp nă cau 
in jat nùs kòñ Kơnràñ dê. 

Gơs dô nơm să jan mơ oă pơnah tòm Bơtau Krist 
12 Mơ tai, be să jan la dô nơm mơ gơs oă pơnah, mơ jơh ală pơnah hơ̆ la bal tòm 
să jan, bulah gơs oă pơnah, gơs mìng dô nơm să lơm; mơ Bơtau Krist kung behơ̆ 
sơl. 

13Bulah bol he la cau Juda hala cau làng bol bơdìh, hala dĭ gơna hala cau geh 
khat gơboh, jơh ală bol he neh gơs ƀaptem tòm dô nă Yàng Hwềng nàng gơlik 
gơs dô nơm să jan; jơh ală bol he neh geh hùc bơh dô nă Yàng Hwềng lơm. 

14Bơh să jan ò di la dô pơnah, mơya oă pơnah. 

15Dilah jơng đơs lah: “Tài bơh añ ò di la tê, gen tàng añ ò di bal mơ să,” gen ò di 
bơh bơta hơ̆ mơ jơng ò di bal mơ să. 

16Dilah tồr đơs lah: “Tài bơh añ ò di la mat, gen tàng añ ò di bal mơ să,” gen ò di 
bơh bơta hơ̆ mơ tồr ò di bal mơ să. 

17Dilah jơh să jan la mat, gen ñchi kòñ ai nàng iat taih? Dilah jơh să la tồr, gen 
ñchi kòñ ai nàng git ƀô taih? 

18Mơya ngan Yàng Tom Trồ neh rơndap kòp pơnah tòm să jan, jat nùs kòñ 
Kơnràñ dê. 

19Dilah jơh ală bol gơ la dô pơnah lơm, gen ntềng đah să jan taih? 

20Ngan, bulah oă pơnah mơya gơs mìng dô nơm să jan lơm. 

21Mat ò rgơi đơs mơ tê lah: “Añ ò càng mê;” hala bồ ò rgơi đơs mơ jơng lah: “Añ 
ò càng bol mê.” 

22Pơrlơ̆ wơl, ală pơnah tòm să jan sền gơlơh be lơbơn rlau, gen la pal càng rlau 
tai. 

23Pơnah lơi tòm să jan mơ bol he sền la ò dờng màng, gen bol he lơh gơ in gơlik 
gơs dờng màng rlau; pơnah lơi ò hàng mơnĕ, gen lơh gơlik gơs hàng mơnĕ rlau. 

24Ai pơnah lơi neh hàng mơnĕ rau, gen ò càng sơmpô tai. Mơya Yàng Tom Trồ 
neh rơndap să jan dô bă bal, ai pơnah lơi ò dờng màng gơlik dờng màng rlau, 

25nàng ò gơs bơta cah is tòm să jan; pơrlơ̆ wơl, ală pơnah pal kơlôi rcang bal 
mơ gơp. 

26Behơ̆, dilah dô pơnah lơi kong jê sồt, gen jơh ală pơnah ndai kong jê sồt bal 
mơ gơ, hala dilah dô pơnah lơi geh jòng ro, gen jơh ală pơnah ndai kung hòn 
chò bal mơ gơ. 

27Mơ tai, oh mi la să jan Bơtau Krist dê, mơ kòp nă cau la dô pơnah is. 

28 Yàng Tom Trồ neh bơtào rơndap tòm Hìu Jum Goh, sơnròp la cau gơnoar 
bơto dờng, bàr la cau gơnoar hwơr, pe la cau bơto sồr, gen tus di cau lơh broă 
crih crài, tus di cau geh bơta ai gòi bơta sơmbòi kòp jê, mơ dong kòl, at bồ, mơ 
git oă jơnau đơs ndai. 

29Jơh ală cau la cau gơnoar bơto dờng ơ? Jơh ală cau la cau gơnoar hwơr ơ? Jơh 
ală cau la cau bơto sồr ơ? Jơh ală cau gơs gơnap gơnoar lơh broă crih crài ơ? 

30Jơh ală cau geh bơta ai gòi bơta sơmbòi kòp jê ơ? Jơh ală cau đơs oă jơnau đơs 
ndai ơ? Jơh ală cau git sơpơ̆bơr ală jơnau đơs ơ? 

31Mơya jơh nùs kơp kòñ tĕ ală bơta ai gòi dờng rlau. Mơ do añ rơp sơnio oh 
mi in dô nơm gùng niam rlau jơh. 

I Kôrintô 13 

Bơta kòñ gơboh 
1Bulah añ đơs ală jơnau đơs kòn mơnus mơ cau gơnrơh dê, mơ dilah ò gơs bơta 
kòñ gơboh, gen añ gơlik gơs kung be cing ntas hala mồng nggồr. 

2 Bulah añ geh bơta ai gòi đơs hwơr mơ git jơh ală bơta ndơp ndơr mơ jơh ală 
bơta git jak, bulah añ gơs bơta dòn dờng tian gơs sồr mơnơm ntruñ kung di sơl, 
mơ dilah ò gơs bơta kòñ gơboh gen añ gơlik ò kwơ. 

3Bulah añ cèng jơh ală phan mơna añ jê nàng ròng siam cau rƀah lơòi, bulah añ 
phi să jan nàng kong chu, mơ dilah ò gơs bơta kòñ gơboh, gen bơta hơ̆ ò gơs 
kwơ añ in. 

4Bơta kòñ gơboh gơs bơta kong ơt mơ kơ̆ dơn, bơta kòñ gơboh ò ƀoah gơjrañ, 
bơta kòñ gơboh ò jòng să mơ ò pơnhừ să, 

5ò lơh tìs jơnau, ò jòi cồng nha is, ò mhar gơjrañ, ò kah prap bơta tìs; 

6ò hòn chò bơh bơta ò song ring, mơya hòn chò bơh jơnau song. 

7Bơta kòñ gơboh kong jơh ală bơta, dòn jơh ală bơta, gơn kơnòm jơh ală bơta, 
ơt ơl jơh ală bơta. 

8Bơta kòñ gơboh ò gơs tŭ lơi jơh, bulah bơta ai gòi đơs hwơr rơp jơh, bulah ală 
jơnau đơs ndai rơp rlau, bulah bơta git jak rơp lồi. 

9Bơh bơta git wă bol he dê ò wil tơl, mơ bơta đơs hwơr bol he dê kung ò wil tơl, 

10mơya tòm tŭ bơta wil tơl neh tus, gen bơta ò wil tơl rơp kòl sang lòi. 

11Tòm tŭ añ gam kơnòm añ đơs kung be cau kơnòm, añ gơs nùs nhơm kung be 
cau kơnòm, añ kơlôi sơnơng be cau kơnòm; tòm tŭ añ neh dờng gen añ sang ală 
broă cau kơnòm dê. 

12Tŭ do bol he sền ò loh be sền tòm krơh lu li, mơya tòm tŭ hơ̆ mat tòm toh mơ 
mat; tŭ do añ git ò wil tơl, mơya tòm tŭ hơ̆ añ rơp git jơh kung be Yàng neh git 
loh bơh añ. 

13Tŭ do gam pe bơta do: Bơta dòn, bơta gơn kơnòm, mơ bơta kòñ gơboh; 
mơya bơta dờng màng rlau jơh la bơta kòñ gơboh. 

I Kôrintô 14 

Jơnau đơs ndai mơ bơta đơs hwơr 
1Ting jat tĕ bơta kòñ gơboh, kung jơh nùs kơp kòñ ală bơta ai gòi đah hwềng, 
sơnròp ngan la bơto yal jơnau Yàng Tom Trồ dê. 



1989 

 

 
Sră Goh 

© 2018, United Bible Societies. 
  

 

 

2Bơh cau lơi đơs jơnau đơs ndai, ò di đơs mơ kòn mơnus, mơya đơs mơ Yàng 
Tom Trồ; ò gơs cau lơi git wă, bơh hơ̆ la cau bơh Yàng Hwềng mơ đơs ală bơta 
ndơp ndơr. 

3Mơya cau lơi đơs hwơr gen đơs mơ cau nàng geh bơt bơtào, bơto tơngkah mơ 
pơndòm pơniang. 

4Cau lơi đơs jơnau đơs ndai la bơt bơtào să tòm he in, mơya cau lơi đơs hwơr 
la bơt bơtào Hìu Jum Goh in. 

5Añ kòñ jơh ală oh mi đơs jơnau đơs ndai, mơya añ kòñ rlau tai oh mi đơs hwơr. 
Cau đơs hwơr la dờng rlau mơ cau đơs jơnau đơs ndai, mìng dilah gơs cau 
sơpơ̆bơr, nàng bơt bơtào Hìu Jum Goh in. 

6Ơ oh mi, dilah añ tus hơ oh mi mơ đơs jơnau đơs ndai, mơ ò ngui bơta yal tơlik 
jơnau ndơp, hala bơta git jak, hala jơnau đơs hwơr, hala bơta bơto sồr mơ đơs, 
gen ñchi kwơ ală oh mi in taih? 

7Bulah ală phan ò gơs nhơm kis mơ lơh ntas, kung be tơliă hala kơñi pĕ mơ tê, 
dilah ò cah is ntas gen mbe git ñchi tơnggume cau uh hala pĕ taih? 

8Bơh dilah uh kơlwòk sơlồng sơlàng, mbe cau git rcang nàng lòt tòmlơh taih? 

9Oh mi kung behơ̆ sơl, dilah lơmpiat oh mi đơs jơnau ò ƀuơn wă, gen mbe cau 
git ñchi oh mi đơs taih? Hơ̆ la oh mi đơs lềng làng lơm. 

10Tòm dunnia gơs oă jơnau đơs, mơya ò gơs jơnau lơi la ò gơs jơnau gơtha. 

11Behơ̆ dilah añ ò git jơnau gơtha jơnau đơs hơ̆, gen cau đơs jơnau hơ̆ rơp sền 
añ la cau lơgar ndai, mơ añ rơp sền khai la cau lơgar ndai sơl. 

12Oh mi kung behơ̆ sơl, bơh oh mi jơh nùs kơp kòñ bơta ai gòi đah hwềng, gen 
jòi tĕ tồ geh tơngkah tơngkañ nàng bơt bơtào Hìu Jum Goh. 

13Behơ̆ cau lơi đơs jơnau đơs ndai, gen hòi dan tĕ nàng geh bơta ai gòi rgơi 
sơpơ̆bơr tai sơl. 

14Bơh dilah añ hòi dan mơ jơnau đơs ndai gen hwềng nùs añ hòi dan, mơya 
dơngoh kơlôi añ jê ò geh cồng nha lơi. 

15Mbe lơh taih? Añ rơp hòi dan mơ hwềng nùs, mơ kung hòi dan mơ dơngoh 
kơlôi sơl; añ rơp đơs chò mơ hwềng nùs, mơ kung đơs chò mơ dơngoh kơlôi 
sơl. 

16Dilah ò behơ̆, dilah mê mìng ai hwềng nùs mơ ưnngài, gen cau nggui tềng hơ̆ 
ò git wă jơnau mê đơs la ñchi, gen mbe khai git wă jơnau ưnngài mê dê mơ đơs 
“Amen” taih? 

17Ngan jơnau ưnngài mê dê la niam mơya cau ndai ò geh bơt bơtào. 

18Añ ưnngài Yàng Tom Trồ, añ đơs oă jơnau đơs ndai rlau mơ ală oh mi, 

19mơya tòm Hìu Jum Goh añ kòñ đơs pram jơnau rgơi wă mơ dơngoh kơlôi 
nàng bơto sồr ală cau ndai la niam rlau mơ rbô jơnau đơs mơ jơnau đơs ndai. 

20Ơ oh mi, tòm bơta kơlôi sơnơng bañ gơs be cau kơnòm dềt; mơya tòm bơta 
bih khih iơh bơsak, gen gơs tĕ be kơnòm dềt, ai tòm bơta git wă gen gơs tĕ be 
cau dờng. 

21 Tòm bơta boh lam neh cih lah: “Yàng đơs lah: Añ rơp kơnòm di ală cau gơs 
jơnau đơs ndai, Mơ bơr ală cau crih mat dê, nàng đơs mơ làng bol do; bulah 
behơ̆ bol khai kung ò bài iat Añ.” 

22Behơ̆, ală jơnau đơs ndai la tềl sơnio, ò di cau dòn Yàng in mơya cau ò dòn in; 
mơya jơnau đơs hwơr la tềl sơnio, ò di cau ò dòn in mơya cau dòn Yàng in. 

23Behơ̆, dilah Hìu Jum Goh pơjum bal dô bă, mơ jơh ală cau đơs jơnau đơs ndai, 
mơ gơs cau ò git jơnau hơ̆ hala cau ò dòn mut pơjum, gen bol khai ò di đơs oh 
mi la cau sơnrang ò ơ? 

24Mơya dilah jơh ală cau đơs hwơr, mơ gơs cau ò dòn hala cau bơdìh mut 
pơjum, gen bol khai rơp dòp git tồi glài bol khai dê. Bol khai rơp kong cahrña 
bơh jơh ală bơta bol khai kơno. 

25 Bơta ndơp ndơr tòm nùs bol khai geh ràng tơlik, gen bol khai rơp blup mat 
mơ duh khoai Yàng Tom Trồ mơ đơs lah: “Ngan gơs Yàng Tom Trồ digùl oh mi.” 

Bơta rơndap tòm tŭ pơjum 
26Ơ oh mi, mbe pal lơh taih? Tòm tŭ oh mi pơjum, cau lơi gơs bơta đơs crih, 
bơta bơto sồr, bơta yal tơlik jơnau ndơp, jơnau đơs ndai hala bơta sơpơ̆bơr, 
gen lơh tĕ jơh ală bơta nàng geh bơt bơtào Hìu Jum Goh. 

27Dilah cau lơi đơs jơnau đơs ndai, mìng bàr nă hala pe nă lơm, pal đơs jat bơta 
rơndap, mơ pal gơs dô nă cau sơpơ̆bơr. 

28Dilah ò gơs cau sơpơ̆bơr, gen cau hơ̆ pal ơm mŏ mŏ tòm Hìu Jum Goh; khai 
mìng đơs mơ să tòm he mơ đơs mơ Yàng Tom Trồ lơm. 

29Dilah gơs cau đơs hwơr gen lòi mìng bàr nă hala pe nă đơs lơm, ai ală cau ne 
pal sền sơwì. 

30Mơya dilah gơs dô nă cau ndai nggui tềng hơ̆ mơ gơs bơta yal tơlik jơnau 
ndơp, gen cau đơs sơnròp pal ơm mŏ mŏ. 

31Bơh jơh ală oh mi geh gơnoar đơs hwơr pơnjat dơ̆ dô nă dô nă, tồ kòp nă geh 
bơtê, mơ geh chồl bơtrut. 

32Hwềng nùs cau gơnoar hwơr pal dòn duh cau gơnoar hwơr, 

33bơh Yàng Tom Trồ ò di la Yàng Tom Trồ lơh sơlồng sơlàng, mơya la Yàng Tom 
Trồ bơta ring lơngai. Jat be òs tòm jơh ală Hìu Jum Goh ală cau sàng goh dê. 

34Gen ală cau ùr pal ơm mŏ mŏ tòm tiah pơjum, bơh ò gơs gơnoar đơs tềng hơ̆, 
mơya pal dòn duh kung be bơta boh lam cau Juda bơto. 

35Dilah bol khai kòñ bơtê jơnau lơi, gen lùp tĕ bau klau tòm hìu, bơh cau ùr đơs 
digùl Hìu Jum Goh la ƀàssìl. 

36Hĕ! Jơnau Yàng Tom Trồ dê bơh oh mi mơ gơlik ơ? Hala mìng tus hơ oh mi 
lơm ơ? 

37Dilah cau lơi kơlôi is să he la cau gơnoar hwơr Yàng Tom Trồ dê hala gơs bơta 
ai gòi đah hwềng, gen git tĕ ală jơnau añ cih oh mi in do la jơnau sồr Yàng dê. 

38Mơya dilah cau lơi sền òsơp bơta hơ̆, gen kư̆ lòi khai behơ̆. 

39Behơ̆, ơ oh mi jơh nùs tĕ kơp kòñ đơs hwơr, mơ kung bañ bơkơŭ đơs jơnau 
đơs ndai. 

40Mơya pal lơh jơh ală bơta dô bă niam mơ jat bơta rơndap tap sèng. 

I Kôrintô 15 

V. Bơta kis wơl 
(15:1-58) 

Yàng Jesu Krist kis wơl 
1Ơ oh mi, añ tơngkah wơl oh mi in Jơnau Niam añ neh bơto yal oh mi in, mơ oh 
mi neh dòp rau, mơ oh mi kung gam ntào kơ̆ tòm jơnau hơ̆. 

2Dilah oh mi prap kơ̆ jơnau añ neh bơto yal oh mi in, gen oh mi kung kơnòm di 
Jơnau Niam hơ̆ mơ geh dong klàs, dilah ò, gen bơta dòn oh mi dê la ò kwơ. 

3 Bơta dờng màng sơnròp ngan, añ neh yal ală oh mi in jơnau añ kung neh dòp 
geh, hơ̆ la Bơtau Krist neh kong chơt bơh glài bol he dê, jat be jơnau Sră Goh; 

4 Kơnràñ neh kong tơp, tus di ngai pe Kơnràñ neh geh kis wơl, jat be jơnau Sră 
Goh; 

5 mơ Kơnràñ neh tơlik să mơ Sepha, tơnơ̆ tơlik să mơ jơt bàr nă cau gơnoar 
bơto dờng. 

6Lồc behơ̆, tòm dô dơ̆ lĕ Kơnràñ tơlik să di đap rlau mơ pram rhiang nă cau dòn; 
oă cau tòm bol khai gam kis, mơya kung gơs cau ƀà neh bic rau. 

7Gen Kơnràñ tơlik să mơ Jakơ, lồc behơ̆ tơlik să mơ jơh ală cau gơnoar bơto 
dờng, 

8 mơ lồi dut, Kơnràñ kung tơlik să mơ añ be dô nă kòn deh ò tơl kơnhai. 

9 Bơh añ la dềt rlau jơh tòm ală cau gơnoar bơto dờng, ò di pal sơnđan la cau 
gơnoar bơto dờng, tài bơh añ neh kup kơryan Hìu Jum Goh Yàng Tom Trồ dê. 

10Mơya añ do la cau be lơi, hơ̆ la kơnòm di bơta nđàc Yàng Tom Trồ dê, mơ bơta 
nđàc Kơnràñ neh ai añ in ò di la ò kwơ. Pơrlơ̆ wơl, añ kong bòl glar lơh broă 
rlau jơh mơ bol hơ̆; mơya ò di la bơh añ, hơ̆ la bơh bơta nđàc Yàng Tom Trồ dê 
neh ơm mơ añ. 

11Behơ̆, bulah añ hala bol khai, hơ̆ la jơnau bol hi bơto yal, mơ ală oh mi neh 
dòn. 

Bơta kis wơl cau chơt dê 
12Dilah oh mi geh bơto yal lah Bơtau Krist neh geh kis wơl bơh bơta chơt, gen 
mbe lơh tòm oh mi gơs cau đơs lah ò gơs bơta kis wơl ală cau chơt dê taih? 

13Dilah ò gơs bơta kis wơl ală cau chơt dê, gen Bơtau Krist kung neh ò geh kis 
wơl sơl; 

14mơ dilah Bơtau Krist neh ò geh kis wơl, gen bơta bơto yal bol hi dê gơlik ò 
kwơ, mơ bơta dòn oh mi dê kung ò kwơ sơl. 

15Dilah ală cau chơt ò geh kis wơl, gen Yàng Tom Trồ ò lơh Bơtau Krist in kis 
wơl; ngan bol hi gơlơh be cau lơh cơng ma blac bơh Yàng Tom Trồ, tài bơh bol 
hi neh lơh cơng lah: Yàng Tom Trồ neh lơh Bơtau Krist in kis wơl. 

16Bơh dilah ală cau chơt ò geh kis wơl, gen Bơtau Krist kung neh ò geh kis wơl 
sơl; 

17mơ dilah Bơtau Krist neh ò geh kis wơl, gen bơta dòn oh mi dê ò gơs kwơ, mơ 
oh mi gam ơm tòm bơta tồi glài oh mi dê. 

18Gen ală cau neh bic tòm Bơtau Krist kung kong roh rui rau. 

19Dilah bol he gơs bơta gơn kơnòm tòm Bơtau Krist mìng tòm rài kis do, gen 
bol he la cau pal nđàc sơngit rlau jơh mơ ală cau tòm dunnia. 

Yàng Jesu Krist la plai bồ sơnam bơta kis wơl dê 
20Mơya do, Bơtau Krist neh geh kis wơl bơh bơta chơt rau, la plai bồ sơnam ală 
cau bic dê. 

21Tài bơh dô nă cau mơ gơs bơta chơt, kung tài bơh dô nă cau mơ gơs bơta kis 
wơl ală cau chơt dê. 

22Kung be tòm Adam jơh ală cau pal chơt, kung behơ̆ sơl tòm Bơtau Krist jơh 
ală cau rơp geh kis wơl. 

23Mơya jat bơta rơndap kòp nă is he dê: Bơtau Krist la plai bồ sơnam, gen ală 
cau gơrê bal mơ Bơtau Krist rơp kis wơl tòm tŭ Kơnràñ tus wơl. 

24Mơ tŭ lồi dut tus, la tŭ Kơnràñ rơp jào lơgar Yàng Tom Trồ in la Yàng Bèp, 
tơnơ̆ mơ tŭ Kơnràñ neh tơnroh jơh ală gơnoar at bồ, gơnoar pràn mơ gơnap 
gơnoar. 

25 Bơh Kơnràñ pal at bồ jơl tus di tŭ Yàng Tom Trồ “ơn jơh ală cau sò tơm 
hơđơm mpàng jơng Kơnràñ dê.” 

26Cau sò tơm lồi dut rơp kong tơnroh hơ̆ la bơta chơt. 

27 Bơh Sră Goh cih lah: “Yàng Tom Trồ ơn jơh ală phan hơđơm jơng Bơtau 
Krist.” Mơya tòm tŭ Kơnràñ đơs lah: “Jơh ală phan pal dòn duh Kơnràñ, gen loh 
làng lah ò kòp să tòm Yàng Tom Trồ la Bơtau neh ơn jơh ală phan dòn duh Bơtau 
Krist.” 

28Mơya tòm tŭ jơh ală phan neh ơn hơđơm bơta at bồ Bơtau Krist dê, gen să 
tòm Kơnràñ la Kòn kung rơp dòn duh Yàng Tom Trồ la Bơtau neh ơn jơh ală 
phan hơđơm Kơnràñ, mơ Yàng Tom Trồ rơp at bồ wil tơl hơđang jơh ală bơta. 

29Dilah ò behơ̆, gen ñchi kwơ cau gơs ƀaptem ala cau chơt in taih? Dilah ngan 
ală cau chơt ò geh kis wơl, gen ñchi bơh tài gơs cau tài bơh bol khai mơ gơs 
ƀaptem taih? 

30Ñchi bơh tài bol hi kung kong sơbơng roh kòp jơ taih? 

31Ơ oh mi, bơta jòng să añ gơs bơh oh mi tòm Yàng Krist Jesu la Yàng bol he dê, 
mơ añ đơs nền lah añ chơt kòp ngai. 

32 Dilah jat bơta òs kơlôi kòn mơnus dê añ neh tòmlơh mơ phan jàñ bơsak tòm 
Ephesô, gen ñchi kwơ añ in taih? Dilah ală cau chơt ò geh kis wơl, gen bol he 
“Sa ñô tĕ, bơh ngai hìng bol he rơp chơt.” 

33Bañ lòi cau pơrlồm he: “bơyô iơh lơh ƀơ̆ ƀơl nùs nhơm niam he dê.” 

34Kơlôi kah tĕ, mơ lơh lòt dô bă di pal, bañ tìs glài tai, bơh gơs cau ƀà ò git bơh 
Yàng Tom Trồ dô êt lơi; añ đơs bơta hơ̆ tồ oh mi in ƀàssìl. 

Să jan kis wơl 
35Mơya gơs cau rơp lùp lah: “Mbe cau chơt rgơi kis wơl taih? Ai să jan mbe lơi 
nàng tus taih?” 

36Ơ cau tùl gơla ne, phan lơi mê sih, dilah ò chơt lài gen kung ò kis wơl sơl. 

37Phan lơi mê sih, hơ̆ ò di la rùp să rơp gơs, mơya mìng la gar, be gar kòi hala 
gar ndai, 

38mơya Yàng Tom Trồ ai gơ in rùp să jat nùs Kơnràñ kòñ; kòp nơm gar sơntìl 
ai rùp să is gơ dê. 

39Jơh ală poac să ò di la ndròm bal, mơya poac să kòn mơnus krơi is, poac să 
phan poan jơng krơi is, poac să jơi sềm krơi is, poac să jơi ka krơi is. 

40Kung gơs rùp să bal mơ trồ mơ rùp să bal mơ ù; mơya rùp să bal mơ trồ gơs 
bơta gơklŏ krơi is, mơ rùp să bal mơ ù gơs bơta gơklŏ krơi is. 

41Mattơngai gơs bơta gơklŏ krơi is gơ dê, kơnhai gơs bơta gơklŏ krơi is gơ dê, 
sơmañ gơs bơta gơklŏ krơi is gơ dê; sơmañ do mơ sơmañ ne kung gơs bơta 
gơklŏ krơi is sơl. 

42Bơta kis wơl ală cau chơt dê kung behơ̆ sơl. Să jan neh sih la òs ồm lề, geh kis 
wơl la ò ồm lề; 

43neh sih la òsơp òso, geh kis wơl la gơklŏ; neh sih la lơbơn lơño, geh kis wơl la 
pràn kơldang; 

44neh sih la să jan poac mhàm, geh kis wơl la să jan đah hwềng. Dilah gơs să jan 
poac mhàm, kung gơs să jan đah hwềng sơl. 

45 Bơh Sră Goh cih lah: “Cau sơnròp la Adam neh gơlik gơs jơi geh bơta kis; 
Adam lồi dut gơlik gơs hwềng ai gòi bơta kis.” 

46Mơya ò di bơta đah hwềng gơs lài, mơ la bơta đah poac să gơs lài, tơnơ̆ gen 
sồng tus bơta đah hwềng. 

47Cau sơnròp lik bơh ù la kơmbuh ù, cau bàr tus bơh trồ. 

48Cau bal mơ ù la be lơi, gen ală cau bal mơ ù kung behơ̆ sơl; cau bal mơ trồ la 
be lơi, gen ală cau bal mơ trồ kung behơ̆ sơl. 

49Bol he neh dòp rùp să bơh ù, gen bol he kung rơp dòp rùp să bơh trồ sơl. 

50Ơ oh mi, añ đơs be do lah poac mơ mhàm ò geh pơrdòn lơgar Yàng Tom Trồ; 
bơta òs ồm lề kung ò geh pơrdòn bơta ò ồm lề. 

51 Do añ yal oh mi in dô bơta ndơp ndơr: Bol he ò bic jơh, mơya jơh ală bol he 
rơp geh gơlik gơs să pa, 

52tòm dô êt, tòm dô kơnđip mat, tòm tŭ uh kơlwòk lồi dut. Bơh kơlwòk rơp ntas, 
gen ală cau chơt rơp geh kis wơl ò ồm lề, mơ bol he rơp geh gơlik gơs să pa. 

53Bơh să jan òs ồm lề do pal soh să jan ò ồm lề, mơ să jan òs chơt do pal soh să 
jan ò tŭ lơi chơt. 

54 Tòm tŭ să jan òs ồm lề do neh soh să jan ò ồm lề, mơ să jan òs chơt do neh 
soh să jan ò tŭ lơi chơt, gen rơp gơlik di ngan be jơnau neh cih lah: “Bơta chơt 
neh kòl bơta pha lin rlau sa loan.” 

55 “Ơ bơta chơt, ntềng đah bơta pha lin rlau mê dê taih? Ơ bơta chơt, ntềng đah 
bơta bih khih mê dê taih?” 

56Bơta bih khih bơta chơt dê la tồi glài, gơnap gơnoar tồi glài dê la bơta boh 
lam. 

57Mơya ưnngài Yàng Tom Trồ, Kơnràñ ai bol he in bơta pha lin rlau bơh Yàng 
Jesu Krist la Yàng bol he dê. 

58Behơ̆, ơ oh mi kòñ gơboh añ jê, kơ̆ nùs tĕ, bañ lơh wil wơl, lơh tĕ broă Yàng 
dô bă tơngkah tơngkañ sùm, bơh oh mi git lah bơta bòl glar lơh broă oh mi dê 
tòm Yàng ò di la ò kwơ. 

I Kôrintô 16 

Pơnah crap wơl 
(16:1-24) 

Bơta rì jền 
1 Bơh bơta rì jền ală cau sàng goh in tòm Jude, be añ neh sồr ală Hìu Jum Goh 
Galati be lơi, gen oh mi kung lơh jat behơ̆ sơl. 

2Ngai sơnròp tòm kòp poh, kòp nă jat bơta cồng nha he dê mơ prap lòi is, tồ ò 
càng rì jền tòm tŭ añ tus. 

3Tòm tŭ añ tus, gen añ rơp sồr ală cau oh mi neh sac nàng cèng sră pơyoa mơ 
jền pà gòi oh mi dê tus hơ Jerusalem. 

4Dilah añ pal càng lòt, gen bol khai rơp lòt bal mơ añ sơl. 

Bơta lơh nền lài Pol dê 
5 Añ rơp tus còp oh mi tơnơ̆ mơ tŭ añ neh lòt gan Masedoan, bơh añ pal lòt gan 
Masedoan. 

6Digơlan añ rơp ơm mơ oh mi, hala kung ơm jơh kơnhai mrềt, tồ geh oh mi jun 
añ tiah lơi añ kòñ lòt. 

7Bơh tŭ do añ ò di mìng kòñ tìp mơ oh mi tòm tŭ lòt gan lơm, mơya dilah Yàng 
ai gơnoar gen añ kơp kòñ ơm mơ oh mi dô êt jŏ. 

8 Mơya añ rơp ơm tòm Ephesô jơl tus di ngai pơjum sa Ngai Pram Jơt, 

9bơh neh gơs dô nơm mpồng dờng ơnàng neh pò mơ gơs kwơ tòm broă añ in, 
mơ kung gơs oă cau sò tơm sơl. 

10 Dilah Timôthe tus, dong kòl tĕ khai nàng ơm bal mơ oh mi dô bă niam, bơh 
khai duh broă Yàng kung be añ sơl. 

11Behơ̆ bañ gơs cau lơi sền òsơp di khai, mơya jun tĕ khai lòt gùng ring lơngai 
nàng khai tus hơ añ, bơh añ kơp gơn khai tus bal mơ ală oh mi hơ̆. 

12Ai bơh Apôlôs la oh mi he, añ neh jơh nùs chồl khai lòt bal mơ ală oh mi hơ̆ 
nàng tus còp oh mi, mơya tŭ do khai ò bài lòt; tòm tŭ Yàng ai tŭ lơmpah, gen 
khai rơp lòt tus. 

13Oh mi drơng kơp tĕ, ơm kơ̆ tĕ tòm bơta dòn, lơh tĕ be cau dờng, mơ pràn 
kơldang tĕ. 

14Jơh ală broă oh mi lơh gen ai tĕ nùs kòñ gơboh mơ lơh. 

15 Ơ oh mi, gơs dô jơnau tơngkah tai, oh mi git lah hìu nhă Stephanas la plai bồ 
sơnam lơgar Acai, mơ bol khai lơh nền duh broă ală cau sàng goh in. 

16Añ dan ală oh mi kung dòn bơr ală cau behơ̆, mơ kòp nă cau kong bòl glar lơh 
broă bal mơ bol khai. 

17Añ hòn chò bơh Stephanas, Phôtuna, mơ Acaikơ tus tềng do, bơh bol khai neh 
lơh wil tơl tòm bơta siơ̆u oh mi dê, 

18mơ lơh hwềng nùs añ jê mơ oh mi dê geh rài bòl. Behơ̆ pal sền dờng màng ală 
cau behơ̆. 

19 Ală Hìu Jum Goh tòm Asia còp să oh mi. Akila mơ Prissil bal mơ Hìu Jum Goh 
pơjum tòm hìu bol khai dê jơh nùs còp să oh mi tòm Yàng. 

20Jơh ală oh mi do còp să oh mi, ai tĕ bơta còp să sàng goh mơ còp să bal. 

21Do la tê tòm añ la Pol cih ală jơnau còp să añ jê. 

22Dilah cau lơi ò kòñ gơboh di Yàng, gen pal gơkòl srat rma. Yàng bol he dê tus! 

23Dan bơta nđàc Yàng Jesu Krist dê ơm bal mơ oh mi. 

24Nùs kòñ gơboh añ jê ơm bal mơ jơh ală oh mi tòm Yàng Krist Jesu. Amen. 

II Kôrintô 

II Kôrintô 1 

Jơnau còp să 
1 Pol, jat nùs kòñ Yàng Tom Trồ dê, lơh gơs cau gơnoar bơto dờng bơh Yàng 
Krist Jesu, bal mơ oh mi he la Timôthe, pơyoa Hìu Jum Goh Yàng Tom Trồ in 
tòm Kôrintô, mơ jơh ală cau sàng goh in ơm làm jơh lơgar Acai. 

2Dan oh mi in geh bơta nđàc mơ bơta lơngap lơngai bơh Yàng Tom Trồ la Bèp 
bol he dê, mơ bơh Yàng Jesu Krist. 

I. Gơnoar broă gơnoar bơto dờng Pol dê 
(1:3 – 7:16) 

Ồng Pol ưnngài Yàng Tom Trồ 
3Jòng ro ưnngài Yàng Tom Trồ, Bèp Yàng Jesu Krist bol he dê, la Bèp gơs nùs 
kòñ nđàc, la Yàng Tom Trồ ai jơh ală bơta pơndòm pơniang. 

4Kơnràñ pơndòm pơniang bol hi tòm jơh ală bơta bòl glar bol hi dê, tồ bơh bơta 
pơndòm pơniang mơ Yàng Tom Trồ neh pơndòm pơniang bol hi, gen bol hi 
kung rgơi pơndòm pơniang cau ndai tòm bơta bòl glar lơi bol khai tìp sơl. 

5Bơh be ală bơta jê sồt Bơtau Krist dê bềng lìu tòm bol hi be lơi, gen bơta 
pơndòm pơniang bol hi dê bơh Bơtau Krist kung bềng lìu behơ̆ sơl. 

6Mơya dilah bol hi tìp bơta bòl glar, hơ̆ la tồ oh mi in geh pơndòm pơniang mơ 
geh dong klàs; dilah bol hi geh pơndòm pơniang, hơ̆ la tồ oh mi in geh pơndòm 
pơniang, mơ bơta pơndòm pơniang hơ̆ dong oh mi in kong jai tòm ală bơta bòl 
glar mơ bol hi kung neh kong behơ̆ sơl. 

7Bơta gơn kơnòm bol hi dê bơh oh mi la kơ̆ cê ngan, bơh git lah be oh mi gơs 
pơnah tòm bơta bòl glar, gen tàng kung gơs pơnah tòm bơta pơndòm pơniang 
sơl. 

8 Ơ oh mi, bol hi kòñ oh mi git bơta bòl glar neh gơlik tus di bol hi tòm lơgar 
Asia, mbe bol hi neh kong àñ kơnjơ̆ oă ir, rlau mơ pràn he dê, tian gơs bol hi ò 
gơn kơnòm gam kis tai. 

9Bol hi ngan neh kơlôi be la bol hi pal dòp bơta lơh nền glài chơt, tồ bol hi in ò 
kơnòm di să tòm he, mơya kơnòm di Yàng Tom Trồ la Bơtau lơh cau chơt in 
geh kis wơl. 

10Kơnràñ neh dong tă bol hi klàs bơh bơta chơt dờng behơ̆, gam dong tă bol hi, 
mơ bol hi gam gơn kơnòm di Kơnràñ rơp dong tă bol hi tai sơl. 

11Ală oh mi kung ai jơnau hòi dan nàng dong kòl bol hi bal, tồ kơnòm di oă jơnau 
hòi dan gen bol hi dòp geh bơta lơngai lơngò mơ gơs oă cau bơh bol hi mơ 
ưnngài Yàng sơl. 

Tòmgơl bơta lơh nền Pol dê 

12Bơh bơta hừh nùs bol hi dê la be do: Nùs tồr bol hi lơh cơng lah bol hi ai bơta 
sàng goh mơ bơta song ngan Yàng Tom Trồ dê mơ lơh lòt tòm dunnia do, 
sơnròp ngan la gơwèt mơ oh mi, ò kơnòm di bơta jak chài jat poac să dê, mơya 
kơnòm di bơta nđàc Yàng Tom Trồ dê. 

13Bơh bol hi ò cih oh mi in bơta lơi rlau mơ bơta oh mi sền mơ git wă, mơ añ 
kơp kòñ oh mi rơp git wă jơh loh làng, 

14kung be oh mi neh git wă dô êt bơh bol hi lah bol hi la bơta hòn chò oh mi dê, 
ò gơkrơi be oh mi kung la bơta hừh nùs bol hi dê tòm ngai Yàng Jesu bol he dê. 

15Bơh bơta dòn nền cê hơ̆, añ neh lơh nền lài lòt còp oh mi, tồ oh mi in geh bơta 
nđàc rlau tai; 

16 kung bơh di oh mi mơ lòt hơ Masedoan, mơ bơh Masedoan rê wơl hơ oh mi, 
lồc behơ̆ kơnòm di oh mi jun añ lòt tus hơ Jude. 

17Tòm tŭ añ lơh nền behơ̆ gen añ mhar tòmgơl nùs ơ? Hala bơta añ lơh nền hơ̆ 
la añ jat poac să mơ lơh nền, tian gơs tòm añ gơs bơta ƀà di ƀà ò sơl ơ? 

18Ngan be Yàng Tom Trồ la Bơtau dòn song, gen jơnau bol hi đơs mơ oh mi kung 
ò di đơs ƀà di ƀà ò. 

19 Bơh Kòn Yàng Tom Trồ la Yàng Jesu Krist mơ bol hi, hơ̆ la añ mơ Silwan mơ 
Timôthe, neh bơto yal digùl oh mi, ò di đơs ƀà di ƀà ò; mơya tòm Kơnràñ mìng 
gơs bơta di lơm. 

20Bơh jơh ală jơnau ho pơgon Yàng Tom Trồ dê, bulah oă kung la di lơm tòm 
Kơnràñ, gen tàng bơh Kơnràñ mơ bol he đơs “Amen” nàng bơh bol he mơ Yàng 
Tom Trồ geh gơklŏ. 

21Hơ̆ la Yàng Tom Trồ la Bơtau lơh kơ̆ nền bol hi mơ oh mi in tòm Bơtau Krist, 
mơ neh bong mơñà bol hi in; 

22Kơnràñ kung neh tap ƀang kì bol hi in mơ ai Yàng Hwềng tòm nùs bol hi nàng 
lơh gơs phan ai bồ. 

23Añ hòi dan mơ Yàng Tom Trồ lơh cơng hwềng soàn añ in lah: hơ̆ la tài bơh 
añ ò bài lơh pơnjê di oh mi tàng añ òhềt lòt tus hơ Kôrintô; 

24mơ ò di bol hi kòñ at bồ bơta dòn oh mi dê, mơya bol hi kòñ dong kòl bơta 
hòn chò oh mi dê, bơh oh mi geh ntào kơ̆ tòm bơta dòn. 

II Kôrintô 2 

1Behơ̆, añ neh lơh nền ò cèng bơta moat jrùng nàng tus wơl hơ oh mi. 

2Bơh dilah añ lơh oh mi in moat jrùng, gen ñcau lơh añ in chò hòp rlau mơ cau 
mơ añ neh lơh moat jrùng hơ̆ taih? 

3Añ neh cih bơta do oh mi in, rngòt tòm tŭ añ lòt tus, cau pal lơh añ in hòn chò 
rơp lơh añ in moat jrùng; añ kung dòn nền lah jơh ală oh mi ai bơta hòn chò añ 
jê mơ lơh gơs bơta hòn chò oh mi dê sơl. 

4Mơ añ neh cih sră pơyoa oh mi in, tòm bơta bòl glar dờng mơ nùs jê sồt, dà mat 
hòr lik, ò di nàng lơh oh mi in moat jrùng, mơya nàng lơh oh mi in git bơta kòñ 
gơboh oă ngan añ jê gơwèt mơ ală oh mi. 

Cau glài geh toh glài 
5Mơya dilah gơs cau neh lơh gơs bơta moat jrùng, gen cau hơ̆ ò di mìng lơh añ 
in moat jrùng lơm, mơya kung lơh oh mi in moat jrùng dô êt; añ đơs dô êt do la 
tài bơh añ ò kòñ đơs rlau ir. 

6Cau hơ̆ neh gơtìp oă cau lah pơrhơng, gen neh tơl rau; 

7gơpơrlơ̆ wơl chan toh glài khai mơ pơndòm pơniang khai, rngòt khai gơplơ̆ 
nùs bơh bơta moat jrùng dờng ngan mòn. 

8Behơ̆ añ dan oh mi ràng tơlik tĕ nùs kòñ gơboh gơwèt mơ cau hơ̆. 

9Tài bơh hơ̆ mơ añ neh cih oh mi in, nàng lòng sền tồ git oh mi dòn bơr tòm ală 
bơta hala ò. 

10Mơya oh mi toh glài cau lơi in, gen añ kung toh glài sơl. Bơh dilah añ neh toh 
glài, hơ̆ la tài bơh oh mi mơ toh glài di đap Bơtau Krist, 

11tồ cà Satan in ò geh pha lin mơ bol he, bơh bol he git kai lac lèo gơ dê. 

Pol tòm Trôas 
12 Tòm tŭ añ neh tus hơ Trôas nàng bơto yal Jơnau Niam bơh Bơtau Krist, dô 
nơm mpồng neh pò añ in tòm Yàng, 

13mơya bơh añ ò tìp oh mi añ jê la Tit, gen hwềng nùs añ ò suk ơm, gen añ tơngac 
bol khai mơ lòt tơn hơ Masedoan. 

Pha lin tòm Bơtau Krist 
14Mơya ưnngài Yàng Tom Trồ, Kơnràñ lam bồ bol hi dô bă pha lin tòm Bơtau 
Krist sùm sùm, mơ bơh bol hi Kơnràñ rsìh ƀô bơlhu bơh bơta dòp git Kơnràñ 
làm bă tiah. 

15Bơh bol hi la ƀô bơlhu Bơtau Krist dê neh ơn Yàng Tom Trồ in, ơm digùl cau 
geh dong klàs mơ ơm digùl cau kòl roh rui; 

16gơwèt mơ cau roh rui, ƀô bơta chơt dê lơh gơs chơt; gơwèt mơ cau geh dong 
klàs, ƀô bơta kis dê lơh gơs kis. Ñcau di pal lơh ală bơta do taih? 

17Bol hi ò di ai jơnau Yàng Tom Trồ mơ lơh cồng nha is he in be oă cau ndai, 
mơya bol hi ai nùs song ngan bơh Yàng Tom Trồ mơ bơto yal jơnau hơ̆ di đap 
Yàng Tom Trồ tòm Bơtau Krist. 

II Kôrintô 3 

Cau duh broă bơta ho bal pa 
1Bol hi rơp sơntòm yal tơlik is să he dê ơ? Hala bol hi be cau ndai pal gơs sră 
pơyoa yal lài oh mi in, hala bơh di oh mi ơ? 

2Oh mi la sră pơyoa bol hi dê, cih tòm nùs bol hi dê, jơh tơl nă cau git bal mơ 
sền bal. 

3 Loh làng ngan oh mi la sră pơyoa Bơtau Krist dê, bơh gơnoar broă bol hi mơ 
cih gơs, ò di cih mơ dà cih, mơya cih mơ Hwềng Yàng Tom Trồ gam kis sùm dê; 
ò di cih hơđang mpàn lŭ, mơya cih hơđang nùs cau dê. 

4Bol hi kơnòm dê Bơtau Krist mơ gơs nùs dòn kơ̆ nền gơwèt mơ Yàng Tom Trồ 
be do: 

5Ò di să tòm bol he gơs tơl bơta chài rgơi is nàng kơlôi broă lơi gơlik bơh bol hi, 
mơya bơta chài rgơi bol hi dê tus bơh Yàng Tom Trồ. 

6 Kơnràñ kung neh ai bol hi in gơs tơl bơta chài rgơi nàng lơh gơs cau duh broă 
bơta ho bal pa, ò di bơta ho bal mơ sră, mơya bơta ho bal mơ Yàng Hwềng; bơh 
sră lơh gơs chơt, ai Yàng Hwềng lơh gơs kis. 

7 Mơ tai, dilah gơnoar broă cèng tus bơta chơt, la jơnau neh pac sềr hơđang 
mpàn lŭ, neh geh yal tơlik tòm bơta àng gơklŏ, tian gơs kòn sau Israel ò rgơi 
sền trol di mat Môise, tài bơh bơta àng gơklŏ hơđang mat khai, bulah bơta àng 
gơklŏ hơ̆ rhòi roh jơh; 

8tơ ài lah gơnoar broă Yàng Hwềng dê ò di sơlo geh àng gơklŏ rlau ò ơ? 

9Behơ̆, dilah gơnoar broă bơta lơh nền glài dê gam la àng gơklŏ, gen tơ ài lah 
gơnoar broă bơta song ring dê geh àng gơklŏ sơlo oă rlau tai. 

10Ngan behơ̆, bơh bơta àng gơklŏ tơnơ̆ do lin rlau, gen bơta àng gơklŏ lài òr ò 
gơs gam tai. 

11Bơh dilah bơta pal sang lòi gơs bơta àng gơklŏ sơl, tơ ài lah bơta gam sùm 
sùm gơs bơta àng gơklŏ sơlo oă rlau tai. 

12Bơh bol he neh gơs bơta gơn kơnòm behơ̆, gen tàng bol he đơs dô bă khin cha 
ngan, 

13 ò di be Môise ai bài kơrnìng kìng mat he, tồ kòn sau Israel in ò sền gŏ bơta lồi 
dut bơta àng gơklŏ dê gơ rhòi roh. 

14Mơya nùs bol khai neh gơs kră kơldang; jơl tus dê ngai do tòm tŭ sền Sră Goh 
Bơta Ho Bal Yau, gen bài kơrnìng hơ̆ òhềt tă tơlik, ngan la mìng tòm Bơtau Krist 
mơ bài kơrnìng hơ̆ geh tă tơlik. 

15Ngan behơ̆, jơl tus di ngai do kòp dơ̆ sền Sră Môise gen gam gơs bài kơrnìng 
hơ̆ ơm hơđang nùs kơlôi bol khai dê. 

16 Mơya dilah tŭ lơi nùs cau hơ̆ rê wơl mơ Yàng, gen tŭ hơ̆ bài kơrnìng geh tă 
tơlik. 

17Yàng la Yàng Hwềng; Yàng Hwềng Yàng dê ơm tiah lơi, gen bơta khat gơboh 
kung ơm tềng hơ̆ sơl. 

18Bol he jơh tơl nă lòi muh mat gòi nàng pơnđàng wơl bơta àng gơklŏ Yàng dê, 
be tòm dô nơm krơh, gen gơlik gơs be rùp să Kơnràñ dê, bơh gơklŏ tus hơ 
gơklŏ, be bơh Yàng la Yàng Hwềng. 

II Kôrintô 4 

Phan màng ơn tòm gri mơ ù 
1Behơ̆, bơh bơta nđàc sơngit Yàng Tom Trồ dê neh ai bol he geh gơnoar broă 
do, gen tàng bol hi ò gơplơ̆ nùs; 

2mơya bol hi neh sang lòi ală broă lơh ndơp ndơr mơ ƀàssìl ƀàsso, ò lơh bơta 
lac lèo, kung ò lơh dơrklài jơnau Yàng Tom Trồ dê sơl, mơya di đap Yàng Tom 
Trồ bol hi yal tơlik jơnau song mơ să tòm bol hi lòi nùs tồr kòp nă cau in sền 
sơwì. 

3Dilah Jơnau Niam bol hi dê gam kìng ndơp, la mìng kìng ndơp ală cau kòl roh 
rui in lơm. 

4Bơh Yàng rài do neh lơh jơngo nùs cau ò dòn, nàng bơta àng Jơnau Niam gơklŏ 
Bơtau Krist dê, la rùp să Yàng Tom Trồ dê, ò pơnđàng tus di bol khai. 

5Mơ tai, bol hi ò bơto yal bơh să tòm he dê, mơya bơto yal bơh Jesu Krist la 
Yàng, mơ să tòm bol hi tài bơh Yàng Jesu mơ lơh gơs dĭ gơna oh mi in. 

6 Bơh Yàng Tom Trồ la Bơtau neh đơs lah: “Bơta àng pal pơnđàng sòl tòm bơta 
klam jơngo,” kung neh pơnđàng sòl tòm nùs bol hi, nàng bơh bol hi mơ pơnđàng 
sòl bơta git wă bơh bơta gơklŏ Yàng Tom Trồ dê tòm muh mat Yàng Jesu Krist 
dê. 

7Mơya bol hi ơn phan màng do tòm gri mơ ù, tồ yal tơlik gơnap gơnoar dờng 
rlau jơh do la bơh Yàng Tom Trồ, ò di la bơh bol hi. 

8Bol hi gơtìp rồn bơklơn tơl ală bơta, mơya ò kòl tơn; gơtìp kòl yan, mơya ò roh 
bơta gơn kơnòm; 

9gơtìp kup kơryan, mơya Yàng Tom Trồ ò sang lòi; gơtìp pù lơh, mơya ò kòl 
tơnroh; 

10să jan òs àñ bơta chơt Yàng Jesu dê, tồ bơta kis Yàng Jesu dê kung geh yal tơlik 
tòm să jan bol hi dê sơl. 

11Bơh bol hi la cau kis òs kong bơtào bơta chơt in tài bơh Yàng Jesu, tồ bơta kis 
Yàng Jesu dê kung geh yal tơlik tòm poac să òs chơt bol hi dê. 

12Behơ̆ gen bơta chơt lơh broă tòm bol hi, mơya bơta kis lơh broă tòm oh mi. 

13 Bơh bol hi gơs dô nùs dòn bal, tòm toh be jơnau Sră Goh neh cih: “Añ neh dòn, 
gen tàng añ đơs,” bol hi kung dòn gen tàng bol hi đơs, 

14bơh git lah Bơtau neh lơh Yàng Jesu in kis wơl kung rơp lơh bol hi in kis wơl 
bal mơ Yàng Jesu, mơ cèng tơlik bol hi bal mơ oh mi di đap Kơnràñ. 

15Bơh jơh ală bơta gơlik gơs la tài bơh oh mi, tồ bơta nđàc bơh oă cau sơlo bơtơl 
oă ngan, nàng lơh bơta ưnngài kung sơlo bơtơl tơngkah tơngkañ, mơ lơh gơklŏ 
Yàng Tom Trồ in. 

Kis bơh bơta dòn 
16Behơ̆ tàng bol he ò gơplơ̆ nùs, bulah cau đah bơdìh rhòi siar roh mơya cau 
đah dơlam kư̆ sơlo ngai sơlo tòmgơl pa. 

17Bơh bơta bòl glar nggòc mơ ing bol he dê tơnggơs bol he in bơta gơklŏ màng 
ryŭ gam sùm sùm, ò git lồi ò git jơh. 

18Bơh bol he ò ơn nùs kơlôi di bơta gŏ mơ mat, mơya ơn nùs kơlôi di bơta ò 
gŏ mơ mat; bơh ală bơta gŏ mơ mat la ing lơm, mơya ală bơta ò gŏ mơ mat la 
gam sùm sùm. 

II Kôrintô 5 

Hìu ơm hơđang trồ 
1Bơh bol he git lah dilah hìu mơ ù ơm ing bol he dê tơrlơm lề, gen bol he gơs 
hìu gam sùm sùm hơđang trồ, bơh Yàng Tom Trồ lơh gơs, ò di bơh tê kòn 
mơnus. 

2Ngan bol he rac ròc tòm hìu ing do mơ jơh nùs kơp kòñ geh dòp soh hìu bol he 
dê bơh đang trồ, 

3mìng la bol he geh dòp soh mơ ò ơm kuh. 

4Bol he rac ròc mơ kơnjơ̆ kơnjut tòm tŭ gam ơm tòm hìu ing do, bơh bol he ò di 
kòñ hồ bơta do mơya kòñ soh bơta ne tai, nàng bơta lơi òs chơt gơkòl bơta kis 
sa loan. 

5Yàng Tom Trồ la Bơtau neh rcang lài bol he in geh bơta hơ̆, kung neh ai Yàng 
Hwềng bol he in nàng lơh gơs phan ai bồ. 

6Behơ̆ bol he kơ̆ nùs sùm sùm, bơh git lah tòm tŭ bol he gam ơm tòm să jan do 
gen ngài bơh hìu Yàng, 

7bơh bol he cơnđòa lòt bơh bơta dòn, ò di bơh mat gŏ. 

8Behơ̆ gen bol he kơ̆ nùs sùm, chan kòñ sang lòi să jan do nàng ơm mơ Yàng gen 
niam rlau. 

9Gen tàng, bulah bol he gam ơm hala lik klàs, kung jơh nùs lơh broă tồ niam nùs 
Kơnràñ. 

10 Bơh bol he jơh tơl nă pal ntào di đap tiah cahrña Bơtau Krist dê, tồ kòp nă 
cau in dòp geh jat be broă niam hala iơh he neh lơh tòm tŭ gam ơm tòm poac 
să. 

Bơta gơtòmsòr wơl mơ Yàng Tom Trồ bơh Yàng Jesu 
11Behơ̆, bol hi git lah pal duh rngòt di Yàng, gen tàng bơto pơndòm cau in dòn 
Yàng; mơya Yàng Tom Trồ neh git loh bol hi rau, mơ añ kơp kòñ la tòm nùs tồr 
oh mi kung git añ behơ̆ sơl. 

12Bol hi ò tai yal tơlik is să he dê oh mi in, mơya kòñ ai oh mi in gơs tŭ jòng să 
tài bơh bol hi, tồ oh mi in geh bơta ho wơl mơ ală cau mìng jòng să bơh đah 
bơdìh mơ ò di bơh đah dơlam. 

13Mơ tai, dilah bol hi sơnrang, hơ̆ la tài bơh Yàng Tom Trồ; hala dilah bol hi ngac 
ngar, hơ̆ la tài bơh oh mi. 

14Bơh bơta kòñ gơboh Bơtau Krist dê lơh rngoh rngac bol hi, bơh bol hi kơlôi 
lah dilah gơs dô nă Cau neh chơt bơh tơl nă cau, gen tơl nă cau neh chơt sơl. 

15Mơ cau hơ̆ neh chơt bơh tơl nă cau, tồ ală cau gam kis ò di kis să tòm he in tai, 
mơya kis Yàng in la Bơtau neh kong chơt mơ kis wơl ala bol khai. 

16Tài behơ̆ gen tàng bơh do bol hi ò git đal cau lơi jat poac să; bulah bol hi neh 
git đal Bơtau Krist jat poac să, mơya tŭ do ò tai git đal Kơnràñ jat bơta hơ̆. 

17Behơ̆ dilah cau lơi ơm tòm Bơtau Krist, hơ̆ la cau neh crơng gơs pa; ală bơta 
yau neh roh rau, do ală bơta gơlik gơs pa lơm. 

18Jơh ală bơta hơ̆ gơlik gơs bơh Yàng Tom Trồ; Kơnràñ neh kơnòm di Bơtau 
Krist mơ lơh bol he in gơtòmsòr wơl mơ Kơnràñ, mơ jào bol hi in gơnoar broă 
lơh cau in gơtòmsòr wơl. 

19Bơh Yàng Tom Trồ neh ơm tòm Bơtau Krist, lơh dunnia in gơtòmsòr wơl 
mơ Kơnràñ, ò kòp bơta tìs glài bol khai dê bơh yau òr, mơ neh jào bol hi in 
gơnoar broă lơh cau in gơtòmsòr wơl. 

20Behơ̆ bol hi la cau gơnoar ala mat Bơtau Krist dê, kung be Yàng Tom Trồ 
bơh bol hi mơ bơto tơngkah; bol hi ai sơnđan Bơtau Krist dan oh mi gơtòmsòr 
wơl tĕ mơ Yàng Tom Trồ. 

21Yàng Tom Trồ neh lơh Bơtau ò git tồi glài gơlik gơs tồi glài bơh bol he, tồ ơm 
tòm Kơnràñ bol he geh gơlik gơs bơta song ring Yàng Tom Trồ dê. 

II Kôrintô 6 

1Bơh bol hi lơh broă bal mơ Yàng Tom Trồ, gen dan oh mi bañ dòp leng bơta 
nđàc Yàng Tom Trồ dê dô bă ò kwơ. 

2 Bơh Kơnràñ đơs lah: “Añ neh iat jơnau mê di di tŭ geh dòp, Añ neh dong kòl 
mê tòm ngai dong klàs.” Do, tŭ do la tŭ geh dòp; do, tŭ do la ngai dong klàs. 

Nùs dòn song Pol dê tòm ală bơta gơlòng bòl glar 
3Bol hi ò lơh kai gơtup tìs cau lơi, tồ gơnoar broă bol hi dê ò gơkòl sền òsơp. 

4Mơya tòm jơh ală bơta, bol hi yal tơlik să tòm bol hi be cau duh broă Yàng Tom 
Trồ dê, jơh nùs ơt ơl, tòm bơta rung rài, bòl glar, pluh plàng, 

5 pù ơlih, ơm jàm, sơlồng sơlàng, kong bòl glar lơh broă, ò geh bic, kong jơgloh; 

6tòm bơta ơm sàng goh, bơta git jak, bơta kong ơt, bơta kơ̆ dơn, tòm Yàng 
Hwềng Goh, nùs kòñ gơboh song ngan, 

7jơnau đơs song ngan, gơnap gơnoar Yàng Tom Trồ dê, bol hi at ală phan 
tòmlơh bơta song ring dê tòm tê đah ma mơ đah kiau; 

8bulah gơs bơta gơklŏ hala bơta ƀàssìl, bulah gơs tiơng pơnro iơh hala niam. 
Sền be cau pơrlồm mơya la cau song ngan; 

9sền be cau nac crih mơya la cau mòng ngan; sền be mòr chơt mơya do gam kis; 
sền be kòl lơh glài tơmàl mơya ò kòl tơnchơt; 

10sền be moat jrùng mơya gơs hòn chò sùm sùm; sền be rƀah lơòi mơya lơh oă 
cau in geh pas gơs; sền be ò gơs phan lơi mơya gơs jơh ală bơta. 

11Ơ cau Kôrintô, gơwèt mơ oh mi, bol hi đơs song ngan, nùs bol hi pò ơnàng. 

12Bol hi ò hat hal gơwèt hơ oh mi, mơya tài bơh nùs oh mi hat hal. 

13Lơh tĕ be bol hi neh lơh gơwèt mơ oh mi, añ đơs mơ oh mi be đơs mơ kòn; oh 
mi kung pò tĕ ơnàng nùs he. 

Bơtau Krist mơ Belial 
14Bañ tui yô bal mơ cau ò dòn, bơh bơta song ring mơ bơta iơh bơsak gơs 
gơtòmsòr bal sơl ơ? Bơta àng mơ bơta jơngo gơs gơtòmklac bal sơl ơ? 

15Bơtau Krist mơ Belial gơs gơròm bal sơl ơ? Hala cau dòn gơs pơnah lơi mơ 
cau ò dòn sơl ơ? 

16 Hìu duh khoai Yàng Tom Trồ dê geh tòm rsò bal mơ rùp ràk sơl ơ? Bơh bol 
he la hìu duh khoai Yàng Tom Trồ gam kis sùm dê, be Yàng Tom Trồ neh đơs 
lah: “Añ rơp ơm tòm bol khai, lòt rê digùl bol khai; Añ rơp lơh gơs Yàng Tom 
Trồ bol khai dê, Mơ bol khai rơp lơh gơs làng bol Añ jê” 

17 Gen tàng Yàng đơs lah: “Ală bol mê lik tĕ bơh digùl bol khai, Cah is tĕ mơ bol 
khai, Bañ ƀư di phan lơi ngkòr ngkàc, Gen Añ rơp wă rò ală bol mê; 

18 Añ rơp lơh gơs Bèp ală bol mê dê, Ală bol mê rơp lơh gơs kòn klau kòn ùr Añ 
jê. Yàng la Bơtau Gơnoar Dờng Làm Jơh đơs behơ̆.” 

II Kôrintô 7 

1Ơ oh mi kòñ gơboh, bơh bol he neh gơs jơnau ho pơgon behơ̆, gen lơh goh tĕ 
jơh ală bơta ƀơ̆ ƀơl đah poac să mơ đah hwềng, ai bơta duh rngòt di Yàng Tom 
Trồ nàng lơh wil tơl bơta sàng goh. 

Pol geh pơndòm pơniang bơh cau Kôrintô 
2Pò tĕ nùs oh mi dê bol hi in; bol hi ò lơh tìs di cau lơi, ò lơh iơh di cau lơi, ò rồn 
bơklơn cau lơi. 

3Añ ò di đơs bơta hơ̆ nàng lơh nền glài oh mi; bơh añ neh đơs lài lah oh mi ơm 
tòm nùs bol hi dê, nàng kis bal chơt bal mơ gơp. 

4Añ dòn kơnòm nền cê di oh mi, mơ gơs oă bơta jòng să bơh di oh mi! Añ gơs 
bềng lìu bơta pơndòm pơniang, lìu làc bơta hòn chò digùl ală bơta bòl glar. 

5 Mơ tai, dơ̆ bol hi lòt tus tòm Masedoan, poac să bol hi ò geh rlô lơngai dô êt lơi, 
mơya gơtìp li bơta bòl glar: Bơdìh gơs bơta tòmlơh, dơlam gơs bơta rngòt 
rngơt. 

6Mơya Yàng Tom Trồ, la Bơtau pơndòm pơniang cau gơplơ̆ nùs, neh pơndòm 
pơniang bol hi bơh Tit lòt tus; 

7Ò di mìng bơh khai lòt tus lơm ò, mơya tài bơh bơta pơndòm pơniang khai neh 
geh bơh di oh mi sơl, bơh khai neh yal wơl bol hi in git oh mi kơp kòñ ngan tìp 
añ, bơta moat jrùng oh mi dê, mơ nùs ngac ngar oh mi dê gơwèt mơ añ, tian gơs 
lơh añ in sơlo hòn chò bơtơl tai. 

8Dilah sră pơyoa añ jê neh lơh oh mi in moat jrùng, gen bulah añ neh pơlai, 
mơya tŭ do ò tai pơlai, bơh añ gŏ sră pơyoa hơ̆ mìng lơh oh mi in moat jrùng 
ing lơm. 

9Tŭ do añ hòn chò wơl, ò di bơh oh mi neh moat jrùng, mơya bơh oh mi neh 
kong moat jrùng nàng lam tus hơ bơta gơjrañ sang glài: Ngan oh mi neh moat 
jrùng jat nùs kòñ Yàng Tom Trồ dê, tian gơs oh mi òhềt kong roh bơta lơi tài 
bơh bol hi. 

10Bơh bơta moat jrùng jat nùs kòñ Yàng Tom Trồ dê gơlik gơs bơta gơjrañ sang 
glài lam tus hơ bơta dong klàs, la bơta ò càng pơlai; mơya bơta moat jrùng jat 
dunnia dê gơlik gơs bơta chơt. 

11Ne, lòng sền, oh mi neh moat jrùng jat nùs kòñ Yàng Tom Trồ dê, gen gơlik 
gơs tòm oh mi bơta duh hul, bơta tò să he, bơta wòl să, bơta rngòt rngơt, bơta 

kơp kòñ, bơta ngac ngar, bơta lơh glài. Tòm jơh ală bơta oh mi neh yal tơlik oh 
mi ò tìs tòm broă hơ̆. 

12Behơ̆, dilah añ neh cih oh mi in gen ò di tài bơh cau neh lơh bơta tìs hơ̆ hala 
kung ò di tài bơh cau kong lơh bơta tìs hơ̆, mơya nàng bơta duh hul oh mi dê 
gơwèt mơ bol hi geh yal tơlik oh mi in di đap Yàng Tom Trồ. 

13Hơ̆ la bơta bol hi geh pơndòm pơniang. Rlau mơ bơta pơndòm pơniang hơ̆; 
bol hi bơh bơta hòn chò Tit dê, gen hòn chò sơlo oă tai, tài bơh oh mi gen 
hwềng nùs khai dê geh rài bòl. 

14Dilah añ neh jòng să dô êt lơi bơh oh mi di đap Tit, gen kung ò ƀàssìl; bơh 
bol hi neh đơs bơh oh mi la song ngan, be jơh ală bơta añ neh jòng să oh mi di 
đap Tit kung la ngan sơl. 

15Dơ̆ khai kah wơl bơta dòn bơr jơh tơl nă oh mi dê, mbe lơi oh mi ai bơta 
rngòt rơm să mơ wă rò khai, gen nùs kòñ gơboh khai dê gơwèt mơ oh mi sơlo 
oă tai. 

16Añ hòn chò bơh añ rgơi dòn kơnòm di oh mi tòm jơh ală bơta. 

II Kôrintô 8 

II. Pol sồr rì jền priă Hìu Jum Goh Jerusalem in 
(8:1 – 9:15) 

Nùs dờng ơnàng cau Masedoan dê 
1 Ơ oh mi, bol hi kòñ oh mi git bơh bơta nđàc Yàng Tom Trồ dê neh ai ală Hìu 
Jum Goh tòm Masedoan in: 

2Tòm tŭ bol khai ơm tòm bơta gơlòng bòl glar dờng, mơya bềng bơta hòn chò. 
Tòm bơta siơ̆u siar rlau jơh, gen nùs dờng ơnàng bol khai gơlik gơs lìu làc. 

3Bơh añ lơh cơng lah bol khai neh rì is jền jat pràn bol khai dê, mơ kung rlau 
mơ pràn bol khai dê sơl, 

4mơ bol khai rac dan bol hi lòi bol khai in geh pơnah tòm bơta nđàc duh broă 
ală cau sàng goh in tòm Jude. 

5Bol khai neh lơh rlau be bol hi neh kơp kòñ, mơya bol khai lơh neh jat nùs kòñ 
Yàng Tom Trồ dê: Sơnròp ngan bol khai ơn să Yàng in, tơnơ̆ tai kung ơn bol hi 
in sơl. 

6Behơ̆ tàng bol hi neh chồl bơtrut Tit, kung lơh tĕ sir broă niam do digùl oh mi, 
be khai neh sơntòm lơh. Kư̆ lơh sùm mơ dong kòl oh mi lơh wil tơl bơta duh 
broă do bơh nùs kòñ gơboh. 

7Behơ̆ gen, be oh mi neh geh lin rlau tòm jơh ală broă: Bơta dòn, jơnau đơs, git 
jak, ngac ngar, mơ nùs kòñ gơboh gơwèt mơ bol hi, gen bol hi kung kòñ oh mi 
dờng ơnàng tĕ tòm broă kòñ gơboh do. 

8Añ đơs bơta hơ̆ ò di be gơnoar sồr, mơya bơh krơh ngac ngar cau ndai dê, nàng 
lòng bơta song ngan nùs kòñ gơboh oh mi dê la be lơi. 

9Bơh oh mi git bơta nđàc Yàng Jesu Krist bol he dê: Kơnràñ la pas gơs mơya tài 
bơh oh mi tàng gơlik gơs rƀah, tồ oh mi in kơnòm bơh bơta rƀah Kơnràñ dê mơ 
gơlik pas gơs. 

10Tòm broă do añ yal nùs kơlôi añ jê, broă hơ̆ gơs kwơ oh mi in, la cau ò di mìng 
pa sơntòm lơh, mơ kung neh gơs nùs kòñ lơh bơh nam lài rau. 

11Behơ̆ tŭ do, lơh wil tơl tĕ broă hơ̆, tồ be oh mi neh gơs nùs kòñ lơh gen kung 
jat pràn he mơ lơh wil tơl. 

12Bơh dilah cau lơi gơs nùs kòñ ơn, gen phan ơn geh Yàng Tom Trồ dòp jat bơta 
he gơs, ò di jat bơta he ò gơs. 

13Añ ò kòñ cau ndai in nggòc mơ oh mi kong kơnjơ̆ rlau, mơya lòi tơl nă geh 
ndròm bal. 

14Tŭ do oh mi tơngkah tơngkañ, gen pal pà gòi cau siơ̆u siar in, tồ hìng nau bơta 
tơngkah tơngkañ bol khai dê kung rơp pà gòi tòm bơta siơ̆u siar oh mi dê, behơ̆ 
la ring bal. 

15 Kung be Sră Goh neh cih lah: “Cau neh khòm oă kung ò tơngkah, Cau khòm 
dô êt kung ò siơ̆u.” 

Tit mơ bàr nă oh mi lòt bal 
16Ưnngài Yàng Tom Trồ, Kơnràñ neh ơn tòm nùs Tit gơs bơta kơlôi ngac ngar 
gơwèt mơ oh mi kung be añ sơl. 

17Ò di khai mìng neh dòp jơnau hòi jà añ jê, mơya tài bơh să tòm khai kung 
ngac ngar gơs nùs kòñ lơh nền lòt tus hơ oh mi. 

18Bol hi neh sồr dô nă oh mi lòt bal mơ Tit, la cau bơto yal Jơnau Niam, geh ală 
Hìu Jum Goh jòng ro. 

19Ò di mìng behơ̆ ò, cau hơ̆ kung geh ală Hìu Jum Goh sac rwah, nàng lòt bal 
mơ bol hi tòm broă niam mơ bol hi rcang lơh do, nàng lơh gơklŏ Yàng in mơ 
ràng tơlik nùs duh hul bol hi dê; 

20Bol hi kơrhia ngan, tồ ò gơs cau lah pơrhơng bol hi tòm bơta ngui jền priă 
dờng geh ơn do. 

21 Bơh bol hi rcang kơlôi bơta niam ò di mìng di đap Yàng mơ kung di đap ală 
cau sơl. 

22Bol hi sồr tai dô nă oh mi lòt mơ bol khai, la cau mơ bol hi neh lòng oă dơ̆, 
mơ tŭ do khai ngac ngar rlau, tài bơh khai dòn kơnòm ngan di oh mi. 

23Đah mơ Tit, gen khai la bơyô lơh broă bal mơ añ nàng dong kòl oh mi; ai bàr 
nă oh mi ne la cau kong sồr ală Hìu Jum Goh dê, la bơta gơklŏ Bơtau Krist dê. 

24Behơ̆, ơm di đap ală Hìu Jum Goh, ală oh mi yal tĕ bol khai in nùs kòñ gơboh 
oh mi dê, mơ bơta jòng să bol hi dê bơh oh mi la di ngan. 

II Kôrintô 9 

Dong kòl cau dòn Yàng siơ̆u siar 
1Mơ tai, bơh bơta duh broă ală cau sàng goh in gen ò càng cih oh mi in. 

2Bơh añ git nùs rcang sir oh mi dê, mơ añ kung jòng să bơh oh mi mơ cau 
Masedoan lah cau Acai rcang lài bơh dô nam rau, mơ bơta ngac ngar oh mi dê 
neh chồl nùs oă cau ndai. 

3Mơya añ neh sồr ală oh mi ne lòt, tồ bơta jòng să bol hi dê bơh tòm broă hơ̆ ò 
gơlik roh lơm, mơ lòi oh mi in rcang lài bơta dong kòl kung be añ neh đơs mơ 
bol khai, 

4rngòt dilah gơs cau Masedoan tus bal mơ añ, gŏ oh mi ò rcang lài, gen bol hi 
kong ƀàssìl bơh bơta gơn kơnòm hơ̆, ai oh mi gen kung behơ̆ sơl. 

5Behơ̆ añ kơlôi pal dan dô êt cau lòt tus lài hơ oh mi, mơ rcang lài phan pà gòi 
mơ oh mi neh ho bơh lài, tồ phan hơ̆ in gơs sir tòm tŭ añ tus be dô nơm phan 
pà niam, mơ ò bơklơn. 

6Kah tĕ lah: cau sih dô êt gen toès dô êt, cau sih oă gen toès oă. 

7Kòp nă ơn tĕ jat nùs he neh lơh nền lài; bañ yoam hala bơh rồn bơklơn, bơh 
Yàng Tom Trồ kòñ gơboh cau chò nùs pà phan. 

8Yàng Tom Trồ gơs gơnoar ai jơh ală bơta lơngai lơngò tơngkah tơngkañ 
hơđang oh mi, tồ oh mi in geh tơl ală bơta pal càng, mơ gam gơs tơngkah 
tơngkañ nàng lơh jơh ală broă niam. 

9 Be Sră Goh neh cih lah: “Khai neh sih oă, neh pà gòi cau rƀah lơòi in, Bơta song 
ring khai dê gam sùm sùm.” 

10 Yàng Tom Trồ la Bơtau ai gar sơntìl cau sih gar in mơ piang lă nàng sa, rơp 
ai gar sơntìl oh mi in, lơh gơ in gơlik gơs lìu làc, kung rơp bơtơl ală plai bơta 
song ring oh mi dê sơl. 

11Behơ̆ oh mi rơp geh pas gơs tòm jơh ală bơta nàng lơh ală broă niam, nàng 
bơh bol he mơ bol khai ưnngài Yàng Tom Trồ. 

12Bơh bơta pà gòi phan do ò di mìng dong kòl bơta siơ̆u siar ală cau sàng goh 
dê lơm ò, mơya kung chồl oă cau ưnngài Yàng Tom Trồ sơlo oă tai. 

13Bơh kơnòm dê bơta pà gòi phan hơ̆, bol khai đal git oh mi dòn jat Jơnau 
Niam Bơtau Krist dê mơ oh mi neh ràng tơlik, mơ kơnòm dê bơta pà gòi wìu 

ơnàng oh mi dê gơwèt mơ bol khai mơ gơwèt mơ tơl nă cau, gen bol khai jòng 
ro Yàng Tom Trồ. 

14Mơ să tòm bol khai kung bơh bơta nđàc dờng ơnàng ngan Yàng Tom Trồ dê 
tòm oh mi, jơh nùs kòñ gơboh, mơ hòi dan oh mi in. 

15Ưnngài tĕ Yàng Tom Trồ, bơh bơta ai gòi Kơnràñ dê ò git jơh! 

II Kôrintô 10 

III. Pol ho wơl mơ cau sòdră, tò gơnoar broă gơnoar bơto dờng khai dê 
(10:1 – 12:21) 

Pol tò să khai dê 
1Añ la Pol, tòm tŭ ơm di đap oh mi gen lơbơn lơño, mơya tŭ neh ngkòi mat gen 
cha rma ngan gơwèt mơ oh mi. Añ ai bơta niam lơnhơn mơ bơta lơbơn niam 
Bơtau Krist dê mơ tơngkah oh mi, 

2dan bañ bơklơn añ, tòm tŭ tòm mat pal ngui bơta kràñ cê, mơ añ mòng ngui 
gơwèt mơ ală cau òs đơs bol hi la cau lơh lòt jat poac să. 

3Bơh bol hi bulah kis tòm dunnia, mơya ò di tòmlơh jat dunnia. 

4Bơh ală phan tòmlơh bol hi ngui ò di bal mơ dunnia, mơya la gơnap gơnoar 
Yàng Tom Trồ dê nàng sòr tơrlah ală theng kơ̆ cê, bol hi sòr tơrlah ală bơta 
bơyai tìs nrah, 

5Bal mơ jơh ală bơta geh yò tơngguh sòdră mơ bơta dòp git Yàng Tom Trồ, mơ 
kup jơh ală bơta kơlôi sơnơng nàng dòn bơr Bơtau Krist. 

6Bol hi kung rcang sir lơh glài jơh ală bơta ò dòn bơr, tơnơ̆ mơ tŭ bơta dòn bơr 
oh mi neh wil tơl rau. 

7Oh mi mìng sền đah bơdìh! Dilah gơs cau lơi dòn nền lah, khai gơrê bal mơ 
Bơtau Krist gen kơlôi is tĕ lah cau hơ̆ gơrê bal mơ Bơtau Krist be lơi, gen bol hi 
kung gơrê bal mơ Kơnràñ behơ̆ sơl. 

8Bulah añ jòng să rlau dô êt bơh gơnoar Yàng neh ai gòi nàng bơt bơtào oh mi, 
ò di nàng sòr tơrlah oh mi, gen añ kung ò ƀàssìl sơl, 

9añ ò kòñ lơh oh mi rngòt bơh ală sră pơyoa añ jê. 

10Bơh gơs cau ƀà đơs lah: “Ală sră pơyoa khai dê đơs kơnjơ̆ mơ pràn kơldang, 
mơya tus di tŭ tòm mat gen khai lơbơn lơño, mơ jơnau đơs ò gơs kwơ màng.” 

11Cau đơs behơ̆ kơlôi tĕ lah tòm tŭ bol hi neh ngkòi mat, jơnau đơs tòm sră 
pơyoa be lơi, gen tŭ tòm mat, broă lơh kung behơ̆ sơl. 

12Ngan bol hi ò khin pơndròm să tòm he mơ ală cau ne, la cau jak yal tơlik is 
să he dê; să tòm bol khai ai să tòm mơ was să tòm, ai să tòm mơ pơndròm să 
tòm, gen ngan la cau ò git jơnau. 

13Mơya bol hi ò kòñ jòng să rlau mơ sơnoa rnoas, mìng jat nhàr mơ Yàng Tom 
Trồ neh ai bol hi in, tòm nhàr hơ̆ kung gơs broă lơh bol hi dê digùl oh mi sơl. 

14Bơh bol hi ò sơrlèt rlau mơ gơnoar bol hi dê, be bol hi òhềt tus hơ oh mi, 
mơya ngan bol hi neh cèng Jơnau Niam Bơtau Krist dê tus hơ oh mi sơnròp 
ngan. 

15Bol hi ò jòng să rlau mơ sơnoa rnoas, hơ̆ la jòng să bơh bơta kong bòl glar 
lơh broă cau ndai dê; mơya kơp kòñ lah bơta dòn oh mi dê bơtơl tơngguh gen 
gơnoar broă bol hi dê kung rơp geh pò ơnàng rlau digùl oh mi, jat be gơnoar 
bol hi dê, 

16tian gơs bol hi bơto yal Jơnau Niam tòm ală tiah ngài rlau, nàng ò jòng să 
bơh broă cau ndai neh lơh gơs tòm gơnoar broă khai dê. 

17 Mơya be jơnau Sră Goh neh đơs lah: “Behơ̆ cau lơi jòng să, gen jòng să tĕ 
bơh broă Yàng neh lơh.” 

18Bơh ò di la cau yò tơngguh is să he geh dòp, mơya la cau Yàng yò tơngguh gơ 
dê geh dòp. 

II Kôrintô 11 

Pol mơ ală cau gơnoar bơto ma blac 
1Añ kơp kòñ oh mi kong bal mơ añ dô êt bơta tùl gơla! Ngan oh mi pal kong bal 
mơ añ. 

2Bơh añ ai nùs ƀoah pơrñat Yàng Tom Trồ dê mơ pơrñat oh mi, bơh añ neh lap 
oh mi mơ dô nă bau klau nàng tơlik mat oh mi Bơtau Krist in be dô nă cau ơruh 
sàng goh. 

3 Mơya añ rngòt lah, nùs oh mi roh bơta song ngan mơ bơta sàng goh gơwèt mơ 
Bơtau Krist, kung be yau òr bơs neh ngui kai lac lèo mơ pơrlồm Eba behơ̆ sơl. 

4Bơh oh mi neh chò nùs kong dòp, dilah gơs cau lơi lòt tus bơto yal oh mi in dô 
nă Jesu ndai krơi is mơ Yàng Jesu bol hi neh bơto yal, mơ oh mi neh dòp dô nơm 
hwềng mơ jơnau niam ndai krơi is mơ Yàng Hwềng mơ Jơnau Niam oh mi neh 
dòp bơh bol hi. 

5Mơya añ kơlôi lah añ ò di gơhuc mơ ală cau gơnoar bơto dờng màng ryŭ hơ̆ dô 
êt lơi. 

6Bulah jơnau đơs añ jê sền be ò jak, mơya bơta git jak añ jê ò di behơ̆: Gơpơrlơ̆ 
wơl, bol hi neh yal bơta hơ̆ oh mi in tòm jơh ală broă mơ jơh ală bơta. 

7Añ neh bơto yal Jơnau Niam Yàng Tom Trồ oh mi in ò dan bơta lơi, tơnliah is 
să he tồ oh mi in geh yò tơngguh, gen añ gơs glài sơl ơ? 

8Añ neh dòp jền tơngai oă rlau bơh ală Hìu Jum Goh ndai, nàng duh broă oh mi 
in. 

9 Tòm tŭ añ ơm mơ oh mi, dơ̆ tìp bơta siơ̆u siar, gen ò lơh pơnjê di cau lơi ò; 
bơh ală oh mi ơm tòm Masedoan lòt tus mơ neh dong tơl tòm bơta pal càng añ 
jê. Tòm jơh ală broă, añ neh kơrmap gàr să añ tồ ò lơh pơnjê di oh mi; añ kung 
rơp kư̆ kơrmap gàr să añ behơ̆ sùm. 

10Añ ai bơta song ngan Bơtau Krist dê ơm tòm añ mơ ho nền lah, tòm kơnhwàl 
Acai ò gơs cau lơi geh lềt bơr añ jòng să bơh bơta do. 

11Ñchi bơh tài añ đơs behơ̆ taih? Tài bơh añ ò kòñ gơboh di oh mi sơl ơ? Neh 
gơs Yàng Tom Trồ git! 

12Bơta añ lơh gen añ kư̆ lơh tai, nàng tă sang kai gơrmơ̆i bơh di cau jòi kai jòng 
să lah, bol khai ndròm mơ bol hi. 

13Bơh ală cau hơ̆ la cau gơnoar bơto ma blac, la cau lơh broă pơrlồm, lơh tànggơ 
be cau gơnoar bơto dờng Bơtau Krist. 

14Ò gơkrơi dô êt lơi, tian gơs să tòm cà Satan kung lơh tànggơ be cau gơnrơh 
bơta àng. 

15Behơ̆ dilah ală cau duh broă gơ dê lơh tànggơ be cau duh broă bơta song ring, 
gen kung ò gơkrơi sơl; bơta lồi dut bol khai dê rơp dòp cồng nha jat be broă lơh 
bol khai dê. 

Broă lơh mơ bơta jê sồt Pol dê 
16Añ đơs tai lah: bañ gơs cau lơi sền añ be cau tùl gơla; dilah gơs behơ̆ gen kung 
pal dòp rò tĕ añ be cau tùl gơla, tồ añ kung geh jòng să dô êt sơl. 

17Bơta añ đơs do añ ò di đơs jat be Yàng sồr, mơya jat be cau tùl gơla kơnòm di 
să tòm he mơ jòng să. 

18Bơh gơs oă cau jòng să jat poac să, gen añ kung rơp jòng să behơ̆ sơl. 

19Bơh oh mi la cau jak chài gen ngan la chò nùs kong dòp cau tùl gơla hơ̆. 

20Dilah gơs cau lơi kup oh mi tơmut tòm yô dĭ gơna, hala gơs cau sa loan oh mi, 
hala gơs cau kup kơñau oh mi, hala gơs cau sền òsơp oh mi, hala gơs cau pah di 
mat oh mi, gen oh mi kung kong dòp jơh. 

21Añ ai lơh ƀàssìl mơ đơs jơnau do, gơlơh be bol hi neh lơbơn lơño. Mơya dilah 
gơs cau ndai khin cha jòng să bơh bơta lơi, gen añ kung khin cha sơl; añ đơs be 
cau tùl gơla. 

22Bol khai la cau Hebrơ ơ? Añ kung behơ̆. Bol khai la cau Israel ơ? Añ kung behơ̆. 
Bol khai la jơi bơtiàn Abraham dê ơ? Añ kung behơ̆ sơl. 

23 Bol khai la cau duh broă Bơtau Krist dê ơ? Ơi, añ đơs be cau tùl gơla añ gơs 
rlau! Añ neh kong bòl glar lơh broă oă rlau, ơm jàm oă rlau, kong pù lơh oă ngan. 
Oă dơ̆ añ mòr chơt; 

24 pram dơ̆ kòl cau Juda pù, kòp dơ̆ siơ̆u dô tê la tơl poan jơt; 

25 pe dơ̆ kòl pù mơ gai; dô dơ̆ kòl cơm lŭ; pe dơ̆ kòl gơkram ơhò, dô ngai mơ dô 
mơnang ơm tòm dàlềng jrô; 

26 oă lòt gùng, sơbơng rơng hơđang ală hiòng, sơbơng rơng mơ ală cau phà 
kơñau, sơbơng rơng mơ làng bol tòm, sơbơng rơng mơ làng bol bơdìh, sơbơng 
rơng tòm ƀòn dờng, sơbơng rơng tòm ƀlàng bràs, sơbơng rơng hơđang dàlềng, 
sơbơng rơng mơ ală oh mi ma blac; 

27kong bòl kong glar, oă dơ̆ drơng mang, kong jơgloh tơhìr, oă dơ̆ ơt sào, kong 
noat mrềt mơ ơm kuh lòi rồ. 

28Rlau mơ ală bơta hơ̆, kòp ngai gam gơs bơta kơlôi rcang bơh jơh ală Hìu Jum 
Goh rềt di añ tai. 

29Gơs cau lơbơn lơño mơ añ ò lơbơn lơño ơ? Gơs cau lơi gơtup tìs mơ añ ò 
dơrcul ơ? 

30Dilah pal jòng să, gen añ rơp jòng să bơh ală bơta lơbơn lơño añ jê. 

31Yàng Tom Trồ la Bèp Yàng Jesu dê, la Bơtau pal jòng ro sùm sùm, git lah añ ò 
đơs blac. 

32 Tòm Damas cau kwang đơng bơtau Aretas dê sồr kơp gàr ƀòn Damas nàng 
kup añ, 

33mơya bơh mpồng dềt di gah dơrñang ƀòn gơs cau tơmù añ tòm dô nơm bài, 
behơ̆ añ lik klàs bơh di tê khai. 

II Kôrintô 12 

Bơta gơtơnggŏ mơ yal tơlik Pol dê 
1Añ pal jòng să bulah ò gơs kwơ, mơya tŭ do añ rơp đơs bơh ală bơta gơtơnggŏ 
mơ bơta yal tơlik Yàng dê. 

2Añ git dô nă cau tòm Bơtau Krist, bơh jơt poan nam lài neh geh cèng guh tus 
hơ tap trồ dơ̆ pe, (dilah tòm să jan añ ò git, hala bơdìh să jan, añ kung ò git; gơs 
Yàng Tom Trồ git). 

3Añ git mbe lơi cau hơ̆ (dilah tòm să jan hala bơdìh să jan, añ kung ò git; gơs 
Yàng Tom Trồ git) 

4geh cèng guh tus hơ lơgar lơngap lơngai Yàng Tom Trồ dê, tềng hơ̆ khai kơno 
ală jơnau ò rgơi yal, mơ cau lơi kung ò geh gơnoar yal wơl sơl. 

Pol jòng să bơh bơta lơbơn lơño khai dê 

5Bơh cau hơ̆ añ rơp jòng să, mơya bơh să tòm añ, añ ò jòng să, mìng jòng să bơh 
bơta lơbơn lơño añ jê lơm. 

6Dilah añ kòñ jòng să, gen kung ò di la tùl gơla, bơh bơta añ đơs la ngan; mơya 
añ bơkơŭ is, rngòt gơs cau lơi kơlôi bơh añ rlau mơ bơta khai neh gŏ di añ hala 
kơno añ đơs. 

7Mơ rngòt añ yò tơngguh is să añ oă bơh bơta yal tơlik dờng màng rlau jơh, gen 
neh ai dô nơm mŭ yar tòm poac añ, hơ̆ la dô nă cau kong sồr cà Satan dê neh pù 
lơh añ, tồ añ in ò yò tơngguh is să añ oă ir. 

8Bơh bơta do añ neh pe dơ̆ rac dan mơ Yàng sồr gơlik bơh di añ. 

9Mơya Yàng đơs lah: “Bơta nđàc Añ jê neh tơl mê in, bơh gơnoar pràn Añ jê 
gơlik wil tơl tòm bơta lơbơn lơño.” Behơ̆ añ ai lơh chò nùs chan jòng să bơh 
bơta lơbơn lơño añ jê, tồ gơnoar pràn Bơtau Krist dê ơm hơđang añ. 

10Gen tàng tài bơh Bơtau Krist añ niam nùs kong bơta lơbơn lơño, òsơp òso, 
siơ̆u siar, kup kơryan, bòl glar; bơh tòm tŭ añ lơbơn lơño, hơ̆ la tŭ añ pràn 
kơldang. 

Nùs kơlôi Pol dê gơwèt mơ cau dòn 
11Añ neh gơlik tùl gơla bơh oh mi rồn bơklơn añ; pal ngan la oh mi jòng ro añ 
sồng di, bơh bulah añ ò kwơ dô êt lơi, kung ò di gơhuc mơ ală cau gơnoar bơto 
dờng màng ryŭ ne dô êt lơi ò. 

12Ngan oă bơta krơi, tềl is, neh geh lơh cơng lah, añ la dô nă cau gơnoar bơto 
dờng, neh geh bơtào digùl oh mi tòm oă bơta ơt ơl. 

13Dilah ò kòp bơta să tòm añ ò lơh pơnjê di oh mi, gen gơs bơta lơi mơ oh mi 
gơhuc mơ ală Hìu Jum Goh ndai sơl? Dan toh glài añ in bơta ò ring behơ̆! 

14Do la dơ̆ pe añ neh rcang sir lòt tus hơ oh mi; mơ añ rơp ò lơh pơnjê di oh mi, 
bơh ò di añ jòi phan mơna oh mi dê, mơya jòi să tòm oh mi. Tơnơ̆ wơl, bơh ò di 
kòn sau pal prap lòi mè bèp in, mơya mè bèp pal prap lòi kòn sau in. 

15Añ kung chò ngan bơh hwềng soàn oh mi mơ roh jền glar să. Dilah añ kòñ 
gơboh di oh mi sơlo bơtơl, gen oh mi ò hoan kòñ gơboh di añ ơ? 

16Mơya gơs cau đơs lah bulah añ neh ò lơh pơnjê di oh mi, mơya añ la cau lac 
lèo, neh ngui kai gơrmơ̆i mơ kup oh mi. 

17Behơ̆ añ neh kơnòm di dô nă cau lơi tòm ală cau añ sồr lòt tus hơ oh mi nàng 
sa kwì di oh mi ơ? 

18Añ neh sồr Tit, mơ oh mi ne lòt bal mơ khai. Tit sa kwì di oh mi sơl ơ? Bol hi 
ò di cơnđòa jat dô hwềng nùs bal, dô gùng dà bal ò ơ? 

19Neh jŏ rau oh mi tồnlah bol hi tò să gơwèt mơ oh mi. Hơ̆ la tòm Bơtau Krist, 
di đap Yàng Tom Trồ mơ bol hi đơs. Ơ ală oh mi kòñ gơboh, jơh ală bơta hơ̆ la 
bơh bơta bơt bơtào oh mi in. 

20Bơh añ rngòt lah dơ̆ añ lòt tus, gen gŏ oh mi ò di be añ kơp kòñ, oh mi gŏ añ 
kung ò di be oh mi neh kơp kòñ. Añ rngòt tai lah gam gơs bơta tòm pơndang, 
ƀoah, gơjrañ kơuềng, cah is mpồl, đơs joh, jak đơs iơh, jòng să, nggồr nggàc tai 
mòn. 

21Kung rngòt lah dơ̆ añ lòt tus, gen Yàng Tom Trồ añ jê lơh añ in ƀàssìl bơh oh 
mi, mơ añ pal moat jrùng bơh oă cau neh tìs glài lài òr, mơ ò bài gơjrañ sang 
glài bơh bơta ngkòr ngkàc, rềs àr bơrnàn, bung jang mơ bol khai neh tìs. 

II Kôrintô 13 

IV. Jơnau crap wơl sră pơyoa dê 
(13:1-13) 

Jơnau bơto pơndòm mơ còp să 
1 Do la dơ̆ pe mơ añ lòt tus hơ oh mi. “Jơh ală broă geh lơh nền jat be jơnau bàr 
pe nă cau lơh cơng.” Jat jơnau Sră Goh đơs. 

2Bơta hơ̆ añ neh đơs rau, tŭ do añ đơs dô dơ̆ tai, bulah ngai do añ neh ngkòi mat 
mơya ò gơkrơi be tŭ añ ơm mơ oh mi tòm dơ̆ bàr: Añ yal mơ cau lài òr neh tìs 
glài, mơ jơh ală cau ndai in lah dilah añ tus tai, gen ngan ò kong ơt tai, 

3bơh oh mi jòi cơng tàng lah Bơtau Krist đơs tòm añ, la Bơtau gơwèt mơ oh mi 
ò di la lơbơn lơño, mơya bềng gơnoar pràn digùl oh mi. 

4Bơh bulah tòm bơta lơbơn lơño Kơnràñ neh kong pơng đìn di chi pơng, mơya 
Kơnràñ kơnòm di gơnap gơnoar Yàng Tom Trồ dê mơ kis. Bol hi kung lơbơn 
lơño tòm Kơnràñ, mơya gơwèt mơ oh mi bol hi kơnòm di gơnap gơnoar Yàng 
Tom Trồ dê gen kung kis tòm Kơnràñ. 

5Să tòm oh mi sơwì is tĕ, mơ lòng sền oh mi ơm tòm bơta dòn hala ò. Oh mi ò 
git lah gơs Yàng Jesu Krist ơm tòm oh mi sơl ơ? Mìng dilah ngan, oh mi kong 
alah tòm tŭ tìp bơta gơlòng. 

6Nùs añ kơp kòñ oh mi rơp git lah bol hi ò di ò kong alah. 

7Mơya bol hi hòi dan mơ Yàng Tom Trồ oh mi in bañ lơh broă iơh lơi, ò di nàng 
yal tơlik lah bol hi geh tơl rnoas, mơya tồ oh mi in lơh bơta niam, bulah bol hi 
gơlơh be neh kong alah rau. 

8Bơh bol hi ò rgơi lơh bơta lơi tòmdră mơ jơnau song, mìng duh broă jơnau 
song lơm. 

9Bulah bol hi lơbơn lơño mơ oh mi geh pràn kơldang, gen bol hi kung hòn chò; 
ai bơta bol hi hòi dan do hơ̆ la tồ oh mi in geh wil tơl. 

10Tài bơh hơ̆, tŭ añ neh ngkòi mat añ neh cih ală bơta do, nàng dơ̆ añ tòm mat ò 
càng lơh kràñ cê, jat be gơnoar Yàng ai añ in nàng bơt bơtào, ò di nàng sòr 
tơrlah. 

11Tơnơ̆ wơl, ơ oh mi, hòn chò tĕ, gơs wil tơl tĕ; chồl pơndòm tĕ, gơs dô nùs kơlôi 
bal, gơtòmsòr bal tĕ, gen Yàng Tom Trồ la Bơtau ai bơta kòñ gơboh mơ bơta 
lơngap lơngai rơp ơm bal mơ oh mi. Ngac yơ! 

12Ai tĕ bơta còp să sàng goh mơ còp să bal. Jơh ală cau sàng goh còp să oh mi. 

13Dan bơta nđàc Yàng Jesu Krist dê, bơta kòñ gơboh Yàng Tom Trồ dê, mơ 
bơta gơtòmklac bal Yàng Hwềng Goh dê ơm bal mơ jơh tơl nă oh mi. Amen. 

Galati 

Galati 1 

Jơnau còp să 
1Pol, geh hòi sac lơh gơs cau gơnoar bơto dờng, ò di bơh jơi kòn mơnus, kung ò 
bơh dô nă cau lơi, mơya bơh Yàng Jesu Krist mơ Yàng Tom Trồ la Bèp, hơ̆ la 
Bơtau neh lơh Kơnràñ in kis wơl bơh bơta chơt. 

2Añ bal mơ jơh ală oh mi ơm bal mơ añ, pơyoa ală Hìu Jum Goh in tòm Galati: 

3Dan oh mi in geh bơta nđàc mơ bơta lơngap lơngai bơh Yàng Tom Trồ la Bèp, 
mơ bơh Yàng Jesu Krist la Yàng bol he dê, 

4la Bơtau neh phi să bơh tồi glài bol he dê, nàng dong tă bol he klàs bơh rài iơh 
do, jat be nùs kòñ Yàng Tom Trồ la Bèp bol he dê. 

5Dan Yàng Tom Trồ in geh gơklŏ sùm sùm ò lồi. Amen. 

Pol tò gơnoar broă khai dê 
(1:6 – 2:21) 

Gơs mìng dô nơm Jơnau Niam lơm 
6Añ ai lơh krơi bơh oh mi neh sơrbac sơrbang sang Bơtau neh hòi sac oh mi 
bơh bơta nđàc Bơtau Krist dê, nàng jat jơnau niam ndai. 

7Ngan, ò gơs jơnau niam ndai ò, mơya mìng gơs ală cau lơh dơrcul oh mi gơ dê, 
mơ kòñ oh mi sang lòi Jơnau Niam Bơtau Krist dê. 

8Mơya bulah bol hi hala cau gơnrơh bơh đang trồ bơto yal oh mi in dô nơm 
jơnau niam lơi ndai, krơi is mơ Jơnau Niam bol hi neh bơto yal oh mi in, gen cau 
hơ̆ pal gơkòl srat rma! 

9Bol hi neh đơs rau, do añ đơs dô dơ̆ tai: Dilah cau lơi bơto yal oh mi in dô nơm 
jơnau niam lơi ndai, krơi is mơ Jơnau Niam oh mi neh dòp hơ̆, gen cau hơ̆ pal 
gơkòl srat rma. 

10Ai tŭ do, añ jòi bơta nàng lơh niam nùs kòn mơnus hala lơh niam nùs Yàng 
Tom Trồ taih? Añ kòñ lơh niam nùs kòn mơnus ơ? Dilah añ gam kòñ lơh niam 
nùs kòn mơnus, gen añ ò di la dĭ gơna Bơtau Krist dê ò. 

Pol geh sac lơh gơs cau gơnoar bơto dờng 
11Ơ oh mi, añ kòñ oh mi in git lah: Jơnau Niam añ neh bơto yal do, ò di tus bơh 
kòn mơnus; 

12bơh añ ò dòp mơ kung ò bơtê Jơnau Niam hơ̆ bơh dô nă cau lơi, mơya neh 
dòp geh bơh jơnau yal tơlik Yàng Jesu Krist dê. 

13 Oh mi ngan neh kơno bơh bơta ngac ngar lài òr añ jê tòm gùng duh khoai cau 
Juda dê, be añ neh kup kơryan mơ lơh gơprah gơpring Hìu Jum Goh Yàng Tom 
Trồ dê ò git lơh; 

14 añ ntoat tơngguh tòm gùng duh khoai cau Juda dê rlau jơh mơ ală cau dô rơh 
dô rài bal mơ añ: Añ la cau ngac ngar rlau jơh bơh jơnau òs yau ồng pàng añ jê. 

15 Mơya dơ̆ Yàng Tom Trồ, la Bơtau neh ơn is añ bơh tòm kơndul mè, mơ ai bơta 
nđàc hòi sac añ nàng duh broă Kơnràñ, 

16mơ niam nùs yal tơlik Kòn Kơnràñ dê tòm añ, tồ añ in bơto yal bơh Kòn hơ̆ 
digùl làng bol bơdìh, gen añ ò càng bơyai mơ cau lơi. 

17Añ kung ò guh hơ Jerusalem nàng tìp ală cau neh gơs gơnoar bơto dờng lài 
mơ añ, mơya añ lòt hơ lơgar Arabi; gen añ rê wơl hơ Damas. 

18 Tơnơ̆ mơ pe nam, gen añ guh hơ Jerusalem, nàng lơh yô mơ Sepha, mơ añ 
ơm mơ khai tòm jơt pram ngai; 

19mơya añ ò tìp dô nă cau gơnoar bơto dờng lơi ndai, mìng dô nă Jakơ la oh 
Yàng dê. 

20Bơta añ cih oh mi in do la ngan, di đap Yàng Tom Trồ añ ò đơs blac. 

21Tơnơ̆ tai añ lòt tơn tòm ală kơnhwàl lơgar Siri mơ Silisi. 

22Tŭ hơ̆ añ gam la cau crih mat tòm ală Hìu Jum Goh Bơtau Krist dê tòm lơgar 
Jude. 

23Bol khai mìng kơno lah: “Cau neh kup kơryan bol he lài òr, tŭ do bơto yal 
jơnau niam la jơnau lài òr khai neh jơh nùs tơnroh.” 

24Behơ̆, tài bơh añ gen tàng bol khai jòng ro Yàng Tom Trồ. 

Galati 2 

Hìu Jum Goh Jerusalem dòp gơnoar bơto dờng Pol dê 
1 Tơnơ̆ mơ jơt poan nam añ guh tai hơ Jerusalem bal mơ Banaba, mơ kung lam 
Tit lòt bal. 

2Añ neh lòt jat jơnau yal tơlik Yàng Tom Trồ dê mơ guh tềng hơ̆. Tòm bơta tìp 
is mơ ală cau gơnoar bơto dờng añ ràng tơlik bol khai in Jơnau Niam mơ añ neh 
bơto yal làng bol bơdìh in. Añ ò kòñ broă lơh añ jê lài òr mơ tŭ do gơlik gơs ò 
kwơ. 

3Bulah Tit la cau Grek neh lòt bal mơ añ, khai kung ò gơkòl bơklơn siat gơltau. 

4Bol hi neh lơh behơ̆ la tài bơh ală cau ma blac ne mut òm tòm mpồl bol hi, nàng 
sền òm bơta khat gơboh bol hi geh tòm Yàng Krist Jesu, bol khai kòñ kup bol hi 
nàng lơh dĭ. 

5Bol hi ò bài alah di bol khai dô êt lơi, dô êt kung ò sơl, tồ jơnau song Jơnau Niam 
dê geh ơm kơ̆ wền tòm oh mi. 

6 Ai ală cau neh geh sền be la dờng màng (lài òr bol khai la cau be lơi, gen ò gơs 
bơta lơi gơwèt mơ añ: Yàng Tom Trồ ò di sền òsơp di cau lơi), añ đơs ngan, ală 
cau dờng màng hơ̆ kung ò dong bơtơl añ in dô êt bơta lơi. 

7Gơpơrlơ̆ wơl, tòm tŭ bol khai gŏ bơta bơto Jơnau Niam cau ò siat gơltau neh 
jào añ in, kung be bơta bơto Jơnau Niam cau siat gơltau neh jào Pier in sơl, 

8(bơh gơnap gơnoar Yàng Tom Trồ dê neh lơh broă tòm Pier nàng khai lơh gơs 
cau gơnoar bơto dờng ală cau siat gơltau in, kung lơh broă tòm añ sơl nàng añ 
lơh gơs cau gơnoar bơto dờng làng bol bơdìh in), 

9gen Jakơ, Sepha, Jang, la ală cau neh geh sền be ală cau gơnoar lam bồ, mơ bol 
khai git đal bơta nđàc neh ai añ in, at tê ma mơ añ bal mơ Banaba nàng gơs bơta 
tòmklac bal, tồ bol hi in lòt tus hơ làng bol bơdìh, ai bol khai gen lòt tus hơ ală 
cau siat gơltau. 

10Bol khai mìng nting bol hi pal kah di ală cau rƀah lơòi, la bơta añ kung neh jơh 
nùs lơh. 

Pol lah pơrhơng Sepha 
11Mơya tòm tŭ Sepha neh tus hơ Antiôt, añ neh tòmdră mơ khai, bơh khai gơs 
tiah pal lah pơrhơng. 

12Hơ̆ la tài bơh lài mơ tŭ ală cau bơh Jakơ sồr lòt òhềt tus tềng hơ̆, gen khai sào 
bal mơ cau làng bol bơdìh; mơya tòm tŭ bol hơ̆ neh tus gen khai ruc ơm is dô 
đah, tài bơh rngòt di mpồl cau kòñ prap gàr bơta boh lam siat gơltau. 

13Ală cau Juda ndai kung lơh ma blac bal mơ khai behơ̆ sơl, tian gơs să tòm 
Banaba kung kòl hwài bal tòm bơta lơh ma blac bol khai dê sơl. 

14Mơya dơ̆ añ gŏ bol khai ò lòt song jat jơnau song Jơnau Niam dê, gen añ đơs 
mơ Sepha di đap jơh ală cau lah: “Dilah bi la cau Juda mơ lơh lòt be cau làng bol 
bơdìh, mơ ò lơh lòt be cau Juda, gen mbe bi bơklơn cau làng bol bơdìh pal lơh 
lòt be cau Juda taih?” 

Cau bơdìh mơ cau Juda geh dong klàs bơh bơta dòn 
15Đah bol hi la cau Juda, ò di la cau gơs glài bơh tòm làng bol bơdìh. 

16 Bulah behơ̆, bol hi kung neh git lah cau geh kòp la song ring, ò di bơh ală broă 
jat bơta boh lam dê, mơya kơnòm di bơta dòn tòm Yàng Jesu Krist, gen tàng să 
tòm bol hi neh dòn tòm Krist Jesu, nàng geh kòp la song ring bơh bơta dòn tòm 
Bơtau Krist, ò di bơh ală broă bơta boh lam dê, bơh ò gơs cau lơi geh kòp la 
song ring bơh ală broă bơta boh lam dê. 

17Mơya tòm tŭ bol hi jòi bơta tồ geh kòp la song ring tòm Bơtau Krist, dilah să 
tòm bol hi gơkòl sền la cau gơs glài, gen behơ̆ Bơtau Krist la cau duh broă tồi 
glài dê ơ? Ò di behơ̆! 

18Bơh dilah añ bơtào wơl ală bơta añ neh tơnroh, gen añ yal tơlik să tòm añ la 
cau tìs mơ bơta boh lam. 

19Bơh bơta boh lam, añ neh chơt gơwèt mơ bơta boh lam, nàng añ kis Yàng 
Tom Trồ in. 

20Añ neh kong pơng di chi pơng bal mơ Bơtau Krist, bulah behơ̆ añ kis, ò di la 
añ kis tai, mơya Bơtau Krist kis tòm añ; tŭ do añ gam kis tòm poac să, hơ̆ la añ 
kis tòm bơta dòn Kòn Yàng Tom Trồ dê, la Bơtau neh kòñ gơboh di añ, mơ neh 
phi să tòm Kơnràñ bơh añ. 

21Añ ò lơh bơta nđàc Yàng Tom Trồ dê gơlik gơs ò kwơ; bơh dilah bơta song 
ring tus bơh bơta boh lam, gen Bơtau Krist kong chơt la ò kwơ. 

Galati 3 

Bơta boh lam mơ bơta dòn 
(3:1 – 5:12) 

Bơta boh lam mơ bơta dòn 
1Ơ cau Galati tùl gơla ne, ñcau neh juh bơklah oh mi taih? Hơ̆ la cau mơ di đap 
mat neh geh ràng tơlik loh làng Yàng Jesu Krist kong pơng di chi pơng taih? 

2Añ lùp oh mi mìng dô sèng do lơm: Hơ̆ la kơnòm bơh ală broă bơta boh lam dê 
hala bơh kơno mơ dòn tàng oh mi neh dòp geh Yàng Hwềng taih? 

3Mbe oh mi tùl gơla behơ̆ taih? Oh mi neh sơntòm kơnòm di Yàng Hwềng, gen 
tŭ do oh mi kơnòm di poac să nàng lơh sir sơl ơ? 

4Oh mi neh git làm oă bơta bòl glar dô bă ò kwơ behơ̆ sơl ơ? Ngan la ò kwơ. 

5Yàng Tom Trồ ai Yàng Hwềng oh mi in mơ lơh ală broă crih crài digùl oh mi, 
tài bơh oh mi lơh ală broă bơta boh lam dê hala tài bơh oh mi kơno mơ dòn 
taih? 

6 Be Abraham neh dòn Yàng Tom Trồ, gen bơta hơ̆ geh kòp la song ring khai in 
rau. 

7 Behơ̆ oh mi pal dòp git tĕ lah, ală cau gơs bơta dòn hơ̆ la kòn sau ngan Abraham 
dê. 

8 Sră Goh kung neh đơs lài lah Yàng Tom Trồ rơp kòp làng bol bơdìh la song 
ring bơh bơta dòn, gen tàng neh yal lài Abraham in Jơnau Niam do: “Bơh mê 
Yàng Tom Trồ rơp ai lơngai jơh ală jơi bơtiàn kòn mơnus in.” 

9Abraham dòn gen geh lơngai, behơ̆ cau lơi dòn gen geh lơngai be khai sơl. 

10 Bơh cau lơi kơnòm di ală broă bơta boh lam dê, gen kòl srat sơntơm, bơh neh 
cih lah: “Pal srat ngan di cau lơi ò kơ̆ wền lơh jat jơh ală bơta neh cih tòm sră 
bơta boh lam.” 

11 Mơ tai, ò gơs cau lơi kơnòm di bơta boh lam nàng geh kòp la song ring di đap 
Yàng Tom Trồ ò, bơta hơ̆ la loh làng ngan, bơh “cau song ring rơp kis bơh bơta 
dòn.” 

12 Mơ tai, bơta boh lam ò di be bơta dòn, mơya: “Cau lơi lơh jat bơta boh lam 
gen rơp kơnòm di bơta hơ̆ mơ geh kis.” 

13 Bơtau Krist neh tơwài bol he lik klàs bơh bơta srat sơntơm bơta boh lam dê, 
Kơnràñ neh tài bơh bol he mơ gơlik gơs bơta srat sơntơm, bơh neh cih lah: “Pal 
srat ngan di cau lơi kong yồng hơđang chi pơng,” 

14tồ bơta lơngai lơngò Abraham dê kơnòm di Yàng Krist Jesu geh tus hơđang 
làng bol bơdìh, nàng bol he in kơnòm di bơta dòn mơ dòp geh Yàng Hwềng jat 
be jơnau neh ho ai. 

Bơta boh lam mơ jơnau ho pơgon 
15Ơ oh mi, añ đơs jat bơta òs mòng cau dê: Tŭ gơs sră cih bàr nă cau dô nùs bal 
neh lơh nền dô bơta lơi, gen ò gơs cau lơi geh gơnoar jùt hala bơtơl bơta lơi tai 
ò. 

16 Bơh ală jơnau ho pơgon neh đơs mơ Abraham bal mơ jơi bơtiàn khai dê, gen 
ò đơs lah: “Ai ală jơi bơtiàn in,” be sơnio bơh oă cau; mơya mìng đơs: “Ai jơi 
bơtiàn mê in,” be sơnio bơh dô nă cau lơm, hơ̆ la Bơtau Krist. 

17 Behơ̆ gen añ đơs lah: Jơnau ho bal mơ Yàng Tom Trồ neh lơh nền lài òr, gen 
ò geh sang lòi tài bơh bơta boh lam, la bơta gơs tơnơ̆ mơ jơnau ho bal poan 
rhiang pe jơt nam. Bơta boh lam ò di lơh jơnau ho pơgon gơlik gơs ò kwơ. 

18 Bơh dilah bơta ai gòi Yàng Tom Trồ la bơh bơta boh lam, gen ò càng jơnau ho 
pơgon tai; mơya Yàng Tom Trồ neh ai bơta ai gòi hơ̆ Abraham in bơh jơnau ho 
pơgon. 

19Gen ñchi bơh tài gơs bơta boh lam taih? Yàng Tom Trồ bơtơl bơta boh lam tài 
bơh ală bơta tìs glài, mơ jơl tus di tŭ cau jơi bơtiàn Abraham dê tus, hơ̆ la Bơtau 
gơs jơnau ho pơgon. Bơta boh lam geh cèng bơh cau gơnrơh mơ bơh dô nă cau 
đơng kừh. 

20Cau đơng kừh ò di la cau đơng kừh bơh dô đah lơm ò, mơya Yàng Tom Trồ 
mìng gơs dùl. 

Bơta boh lam tề lam tus hơ Bơtau Krist 
21Behơ̆ gen bơta boh lam gơtòmsò mơ jơnau ho pơgon Yàng Tom Trồ dê sơl ơ? 
Ò di behơ̆ ò; bơh dilah neh ai dô bơta boh lam lơi rgơi ai bơta kis, gen ngan bơta 
geh kòp la song ring bơh bơta boh lam mơ tus. 

22Mơya Sră Goh neh kòp jơh dunnia la ơm tòm gơnoar tồi glài dê, tồ bơta neh 
ho pơgon rơp geh ai gòi ală cau dòn in bơh bơta dòn tòm Yàng Jesu Krist. 

23Lài mơ tŭ bơta dòn òhềt tus gen bol he kòl krơ̆ ơm tòm gơnoar kơp gàr bơta 
boh lam dê, nàng gơn jơl tus di tŭ bơta dòn geh ràng tơlik. 

24Behơ̆ bơta boh lam kung be cau bơto lam bol he lòt tus hơ Bơtau Krist, tồ bol 
he in bơh bơta dòn mơ geh kòp la song ring. 

25Mơya tŭ do bơta dòn neh tus, bol he ò tai ơm tòm gơnoar cau bơto hơ̆ tai. 

26Bơh jơh ală oh mi la kòn sau Yàng Tom Trồ dê bơh bơta dòn tòm Yàng Krist 
Jesu. 

27Cau lơi tòm oh mi neh gơs ƀaptem tòm Bơtau Krist hơ̆ la neh dòp soh să tòm 
Bơtau Krist. 

28Ò tai gơs cau Juda hala cau Grek; ò tai gơs cau dĭ hala cau geh khat gơboh; ò 
tai gơs cau klau hala cau ùr; bơh tòm Yàng Krist Jesu jơh ală oh mi gơlik gơs dô 
bă bal lơm. 

29 Dilah oh mi neh bal mơ Bơtau Krist, gen oh mi la jơi bơtiàn Abraham dê, hơ̆ 
la cau pơrdòn jat jơnau ho pơgon Yàng Tom Trồ dê. 

Galati 4 

Kòn mơnus ơm hơđơm bơta boh lam hala bơta nđàc 
1Añ đơs lah cau pơrdòn bulah khai geh gơnoar hơđang jơh ală phan mơna, 
mơya tòm tŭ gam dềt gen kung ò gơkrơi be cau dĭ sơl; 

2khai pal ơm tòm gơnoar cau dong kòl mơ cau at bồ hìu, jơl tus di ngai cau bèp 
neh lơh nền. 

3Bol he kung behơ̆ sơl: Tòm tŭ gam dềt gen neh lơh gơs dĭ bơta ƀă liă dunnia 
dê. 

4Mơya tòm tŭ tơngai neh tus rau, Yàng Tom Trồ sồr Kòn Kơnràñ lòt tus, lik lìng 
bơh dô nă cau ùr, lik lìng ơm tòm gơnoar bơta boh lam dê, 

5 nàng tơwài ală cau ơm tòm gơnoar bơta boh lam dê, tồ bol he in geh kòp la 
kòn klau kòn ùr Kơnràñ dê. 

6Bơh oh mi la kòn klau kòn ùr Kơnràñ dê, gen tàng Yàng Tom Trồ neh ai Hwềng 
Kòn Kơnràñ dê mut tòm nùs bol he mơ đơs lah: “Aba! Bèp!” 

7Behơ̆ gen mê ò di la dĭ gơna tai, mơya la kòn klau kòn ùr, gen kung la cau 
pơrdòn bơh Yàng Tom Trồ sơl. 

Pol kơlôi gơwèt hơ cau Galati 
8Mơya bơh yau òr oh mi ò git Yàng Tom Trồ, gen lơh gơs dĭ ală yàng dê mơya 
ngan ò di la Yàng. 

9Mơya tŭ do oh mi neh git Yàng Tom Trồ, hala pal đơs lah geh Yàng Tom Trồ git 
oh mi, gen mbe oh mi rê wơl hơ bơta ƀă liă lơbơn lơño ò kwơ hơ̆? Mơ ñchi bơh 
tài kòñ lơh dĭ gơ in tai taih? 

10Oh mi gam prap gàr ngai, kơnhai, prap kơnhai mìu mơ prang, prap nam. 

11Añ rngòt añ neh kong bòl glar lơh broă gen gơlik gơs ò kwơ digùl oh mi mòn. 

12Ơ oh mi, añ dan oh mi gơlik gơs tĕ be añ; bơh añ kung be oh mi sơl. Oh mi ò 
lơh bơta lơi iơh di añ. 

13Oh mi git lah tòm tŭ poac să añ kòp jê mơ añ neh bơto yal Jơnau Niam oh mi 
in dơ̆ sơnròp, 

14bulah poac să añ jê lơh oh mi in tìp bơta ơniai, mơya oh mi ò sền òsơp di añ, 
kung ò sang lòi añ, mơya wă rò añ kung be dô nă cau gơnrơh Yàng Tom Trồ dê, 
be să tòm Yàng Krist Jesu. 

15Oh mi hòn chò oă ngan! Ñchi bơta neh gơlik gơs taih? Bơh añ lơh cơng lah 
dilah rgơi gen oh mi kung klĕ gar mat oh mi dê mơ ai añ in sơl. 

16Añ ai jơnau song đơs mơ oh mi, gen añ gơlik gơs cau sò tơm di oh mi sơl ơ? 

17Ală cau hơ̆ ngac ngar bơh oh mi, ò di bơh nùs niam; mơya bol khai kòñ oh mi 
sang bol hi, tồ oh mi ngac ngar lòt jat bol khai. 

18Gơs nùs ngac ngar bơh bơta niam la di ngan, tŭ lơi kung di lơm, ò di mìng tòm 
tŭ añ ơm digùl oh mi lơm ò. 

19Ơ ală kòn dềt añ jê, bơh ală kòn tàng añ kong tai bơta jê sồt kung be cau jê 
deh, jơl tus di tŭ Bơtau Krist gơs rùp să tòm ală kòn; 

20añ kơp kòñ añ gơs mat ơm bal mơ ală kòn tŭ do, mơ añ rgơi tòmgơl jơnau đơs 
añ jê nàng di pal, bơh añ ò suk ơm ngan bơh ală kòn. 

Bơta pơnyơu bơh Agar mơ Sara 
21Yal tĕ añ in git, ơ ală cau kòñ ơm tòm gơnoar bơta boh lam dê, oh mi ò kơno 
bơta boh lam sơl ơ? 

22 Bơh neh cih lah Abraham gơs bàr nă kòn klau: Dô nă la kòn cau ùr dĭ dê, dô 
nă la kòn cau ùr tòm dê. 

23Mơya kòn cau ùr dĭ dê tơnggơs jat poac să, ai kòn cau ùr tòm dê tơnggơs jat 
jơnau ho pơgon. 

24Ală bơta hơ̆ lơh rùp sơnio be do: Bàr nă cau ùr hơ̆ la bàr nơm jơnau ho bal, 
dùl la jơnau ho bal di mơnơm Sinai, deh kòn nàng lơh gơs dĭ, hơ̆ la Agar. 

25Agar hơ̆ la mơnơm Sinai tòm lơgar Arabi, kung ò gơkrơi be Jerusalem tòm tŭ 
do, ƀòn hơ̆ bal mơ kòn sau gơ dê lơh gơs dĭ gơna. 

26Mơya Jerusalem ơm hơđang jòng la ƀòn khat gơboh, hơ̆ la mè bol he dê. 

27 Bơh Sră Goh neh cih lah: “Ơ cau ùr kơnền la cau ò gơs tŭ lơi deh, hòn chò tĕ; 
Ơ cau ò gơs tŭ lơi kong jê deh, ai tĕ jơnau driau chò, Bơh cau ùr kòl cau sang lòi 
rơp gơs kòn sau oă rlau mơ kòn sau cau ùr gơs bau dê.” 

28Ơ oh mi, bol he la kòn bơh jơnau ho pơgon kung be Isak. 

29 Mơya be tòm tŭ hơ̆, kòn deh jat poac să kup kơryan kòn deh jat Yàng Hwềng, 
gen tŭ do kung behơ̆ sơl. 

30 Mơya ñchi Sră Goh đơs taih? “Bơtrơh tĕ cau ùr dĭ mơ kòn klau khai dê; bơh 
kòn klau cau ùr dĭ dê rơp ò geh pơrdòn bal mơ kòn klau cau ùr tòm dê.” 

31Behơ̆, ơ oh mi, bol he ò di la kòn sau cau ùr dĭ dê, mơya la kòn sau cau ùr 
tòm dê. 

Galati 5 

Bơta khat gơboh tòm Bơtau Krist 
1Bơtau Krist neh hồ toh bol he tồ geh khat gơboh; behơ̆ ntào kơ̆ tĕ, bañ lòi să he 
kòl tòm yô dĭ gơna dê tai. 

2Añ la Pol đơs mơ oh mi lah dilah oh mi kong siat gơltau, gen Bơtau Krist ò gơs 
kwơ oh mi in dô êt lơi. 

3Añ lơh cơng nền tai mơ ală cau kong siat gơltau lah, bol khai kòl bơklơn pal 
prap gàr jơh ală bơta boh lam, 

4cau lơi tòm oh mi kòñ kơnòm di bơta boh lam tồ geh kòp la song ring, gen oh 
mi neh cah is bơh Bơtau Krist, tìs nrah bơh di bơta nđàc Yàng Tom Trồ rau? 

5Đah bol he bơh bơta dòn mơ kơnòm di Yàng Hwềng dong, tàng bol he kòp bơta 
song ring he gơn kơnòm. 

6Bơh tòm Yàng Krist Jesu, bơta siat gơltau hala ò siat gơltau kung ò gơs kwơ, 
mơya bơta dòn geh yal tơlik bơh broă lơh tòm bơta kòñ gơboh sồng gơs kwơ. 

7Oh mi òs ntoat jak; ñcau neh kơryan kơrdơl oh mi nàng oh mi ò dòn bơr jơnau 
song taih? 

8Bơta pơrlồm pơndòm hơ̆ ò di tus bơh Bơtau hòi sac oh mi ò. 

9 Dô êt kañ lơh gơprồ jơh dô kơnac kơmbuh. 

10Gơwèt mơ oh mi, añ gơs nùs dòn nền tòm Yàng lah oh mi ò gơs nùs kơlôi is 
ndai; mơya cau lơh dơrcul oh mi, ò git la cau lơi, gen cau hơ̆ rơp kong lơh glài. 

11Ơ oh mi, đah mơ añ, dilah añ gam bơto yal bơh bơta siat gơltau, gen mbe añ 
gam kòl kup kơryan taih? Dilah behơ̆ gen bơta gơtup tìs bơh chi pơng neh sang 
jơh rau. 

12Kơp kòñ lah ală cau lơh dơrcul oh mi, bol khai rơp koh is să tòm bol khai dê 
la niam rlau! 

Jơnau bơto tơngkah 
(5:13 – 6:18) 

13Ơ oh mi, oh mi neh geh hòi sac lòt tus hơ bơta khat gơboh, mơya bañ ai bơta 
khat gơboh hơ̆ lơh kai oh mi in lơh jat poac să, mơya ai tĕ nùs kòñ gơboh duh 
broă bal mơ gơp. 

14 Bơh jơh ală bơta boh lam geh crap wơl tòm dô jơnau do: “Mê kòñ gơboh tĕ di 
cau gơp ƀòn he be he.” 

15Mơya dilah oh mi kap loan gơp he, gen kơrhia tĕ, rngòt oh mi tòm tơnroh bal 
mơ gơp. 

Broă lơh poac să dê mơ plai Yàng Hwềng dê 
16Behơ̆ añ đơs lah: Lòt tĕ jat Yàng Hwềng, gen oh mi ò lơh jat nùs hàm kòñ is 
poac să dê. 

17 Bơh poac să hàm kòñ tòmdră mơ Yàng Hwềng, mơ Yàng Hwềng tòmdră mơ 
poac să, bàr đah gơtòmdră sùm behơ̆, gen tàng oh mi ò rgơi lơh bơta he kòñ 
lơh. 

18Mơya dilah oh mi kơnòm di Yàng Hwềng tề lam gen ò ơm tòm gơnoar bơta 
boh lam dê. 

19Ală broă poac să dê la loh làng be do: Hơ̆ la rềs àr bơrnàn, ngkòr ngkàc, bung 
jang, 

20duh rùp ràk, juh proh, sò tơm, jak tòmlah, ƀoah, gơjrañ mañ, tòm pơndang 
bal, cah is mpồl, jat gùng duh khoai tìs, 

21ƀoah gơjrañ, bơñul lơmbè, jròk ñô sa, mơ ală bơta ndai ndròm bal behơ̆ sơl. 
Añ bơto tơngkah oh mi be añ neh bơto rau: Dilah cau lơi tìs tòm ală bơta behơ̆ 
gen ò geh pơrdòn lơgar Yàng Tom Trồ dê. 

22Mơya plai Yàng Hwềng dê hơ̆ la kòñ gơboh, hòn chò, lơngap lơngai, kong ơt, 
kơ̆ dơn, lơbơn niam, dòn song, 

23niam lơnhơn, git kơrhia. Ò gơs bơta boh lam lơi bơkơŭ ală bơta hơ̆. 

24Mơ tai, ală cau gơrê bal mơ Yàng Jesu Krist neh tơnchơt nùs nhơm poac să dê 
bal mơ nùs kòñ tìs mơ hàm kòñ is gơ dê hơđang chi pơng rau. 

25Dilah bol he kơnòm di Yàng Hwềng nàng kis, gen kung lòt tĕ jat Yàng Hwềng 
sơl. 

26Bañ jòi jat bơta tiơng pơnro màng ryŭ ò kwơ nàng tòm bơrcek bal mơ ƀoah 
gơjrañ bal. 

Galati 6 

Àñ ơnòng kơnjơ̆ bal mơ gơp 
1Ơ oh mi, dilah gơs cau lơi nisơna gơtơntìs glài lơi, gen oh mi la cau gơs Yàng 
Hwềng, ai tĕ nùs niam lơnhơn nàng dong kòl bol khai; să tòm oh mi kơrmap gàr 
tĕ, rngòt kung gơkòl ơniai sơl. 

2Àñ tĕ ơnòng kơnjơ̆ bal mơ gơp, behơ̆ sồng oh mi lơh jat wil tơl bơta boh lam 
Bơtau Krist dê. 

3Bơh dilah gơs cau lơi kơlôi să tòm khai la cau kwơ màng, mơya ngan khai la 
cau ò kwơ dô êt lơi, gen khai pơrlồm is să khai dê. 

4Kòp nă cau pal lòng sơwì is broă lơh he dê, gen bơta jòng să he la tài bơh he dê 
lơm, ò di tài bơh cau ndai. 

5Bơh kòp nă pal àñ is ơnòng kơnjơ̆ he dê. 

Sih mơ toès 
6Bulah behơ̆, cau lơi geh cau bơto jơnau niam he in, gen ai tĕ tòm jơh ală phan 
ngui sa he dê nàng pà bal cau bơto hơ̆ in. 

7Bañ pơrlồm să he; Yàng Tom Trồ ò lòi cau sền òsơp di Yàng ò, bơh cau sih gar 
lơi, gen toès wơl gar hơ̆. 

8Cau lơi sih jat poac să, gen bơh poac să rơp toès bơta ồm lề; mơya cau lơi sih 
jat Yàng Hwềng, gen rơp bơh Yàng Hwềng mơ toès bơta kis gam sùm sùm. 

9Bol he bañ ruc wơl tòm bơta lơh broă niam, bơh dilah bol he ò gơplơ̆ nùs, gen 
tus di tŭ tơngai bol he rơp toès. 

10Behơ̆ tòm tŭ gam gơs tơngai, gen bol he lơh tĕ broă niam jơh ală cau in, sơnròp 
ngan la ală cau tòm hìu nhă bơta dòn dê. 

11Sền tĕ tê tòm añ cih sră pơyoa do oh mi in, jơnau cih dờng ngan ò git lơh. 

Jơnau bơto tơngkah lồi mơ bơta ai lơngai 
12Ală cau lơi kòñ ràng tơlik bơta niam poac să dê, gen bơklơn oh mi pal kong 
siat gơltau, tồ bol khai pleh klàs di bơta kup kơryan bơh chi pơng Bơtau Krist 
dê. 

13Bơh să tòm ală cau hơ̆ neh kong siat gơltau, mơ bol khai kung ò prap gàr bơta 
boh lam ò; mơya bol khai kòñ oh mi kong siat gơltau, nàng bol khai rgơi jòng să 
tòm poac să oh mi dê. 

14Đah mơ añ, ngan añ ò bài jòng să, mìng jòng să bơh chi pơng Yàng Jesu Krist 
bol he dê lơm; bơh chi pơng hơ̆, dunnia gơwèt mơ añ neh kòl pơng đìn, añ 
gơwèt mơ dunnia kung behơ̆ sơl! 

15Bơh bơta dờng màng ò di la kong siat gơltau hala ò kong siat gơltau, mơya la 
gơlik gơs cau pa. 

16Dan bơta lơngap lơngai mơ bơta kòñ nđàc mù hơđang jơh ală cau lơh jat bơta 
sơnoa rnoas do, mơ hơđang làng bol Israel Yàng Tom Trồ dê sơl. 

17Bơh do jơl hìng nau bañ gơs cau lơi lơh bòl glar kalke añ in tai, bơh să jan añ 
neh gơs tềl sồt Yàng Jesu dê. 

18Ơ oh mi, dan bơta nđàc Yàng Jesu Krist bol he dê ơm bal mơ hwềng nùs oh 
mi dê. Amen. 

Ephesô 

Ephesô 1 

Jơnau còp să 
1 Pol la cau gơnoar bơto dờng bơh Yàng Krist Jesu jat nùs kòñ Yàng Tom Trồ dê, 
pơyoa ală cau sàng goh in tòm Ephesô mơ ală cau dòn song tòm Yàng Krist Jesu: 

2Dan oh mi in geh bơta nđàc, mơ bơta lơngap lơngai, bơh Yàng Tom Trồ la Bèp 
bol he dê, mơ bơh Yàng Jesu Krist. 

I. Bơta dong klàs bơh bơta dòn neh geh lơh nền lài 
(1:3 – 3:21) 

Bơta lơngai đah hwềng tòm Bơtau Krist 
3Jòng ro Yàng Tom Trồ la Bèp Yàng Jesu Krist bol he dê. Kơnràñ neh ai lơngai 
bol he in tòm Bơtau Krist, tơl ală bơta lơngai đah hwềng bơh đang trồ. 

4Lài mơ tŭ crơng gơs trồ tiah Kơnràñ neh sac rwah bol he tòm Bơtau Krist, nàng 
bol he in geh sàng goh, ò gơs tiah geh lah pơrhơng di đap Yàng Tom Trồ. 

5Bơh bơta kòñ gơboh, Kơnràñ neh lơh nền lài bol he in kơnòm di Yàng Jesu 
Krist nàng geh kòp la kòn klau kòn ùr, jat be nùs kòñ niam Kơnràñ dê, 

6nàng jòng ro bơta nđàc gơklŏ Kơnràñ dê, mơ Kơnràñ neh ai gòi bol he in tòm 
Kòn kòñ gơboh Kơnràñ dê. 

7 Tòm Kòn hơ̆ bol he geh bơta tơwài glài bơh mhàm Kơnràñ dê, geh toh ală bơta 
tìs glài bol he dê, jat bơta nđàc dờng ngan Yàng Tom Trồ dê, 

8Mơ Kơnràñ neh tuh lìu làc hơđang bol he, hơ̆ la bơta jak chài mơ bơta àng loh 
wil tơl. 

9Yàng Tom Trồ neh ai bol he in git bơta ndơp ndơr nùs kòñ Kơnràñ dê, jat be 
bơta niam nùs Kơnràñ dê mơ Kơnràñ neh lơh nền tòm Bơtau Krist, 

10nàng lơh gơlik gơs di di tŭ tŭ tơngai geh wil tơl, hơ̆ la nàng pơjum bal jơh ală 
bơta tòm Bơtau Krist, bulah bơta hơđang trồ hala bơta tòm ù. 

11Hơ̆ la tòm Bơtau Krist mơ bol he neh dòp geh sre brê, jat be bơta lơh nền lài 
Yàng Tom Trồ dê, la Bơtau rgơi lơh wil tơl jơh ală bơta jat nùs kòñ Kơnràñ dê. 

12Nùs kòñ hơ̆ la bol he, la cau sơnròp ngan neh kơnòm di Bơtau Krist, pal kis dô 
bă di pal nàng jòng ro bơta gơklŏ Kơnràñ dê. 

13Mơ oh mi kung neh gơlik gơs cau sàng goh tơnơ̆ mơ tŭ oh mi neh kơno jơnau 
song, la Jơnau Niam bơta dong klàs oh mi dê, mơ neh dòn di Yàng Jesu, geh tap 
ƀang kì mơ Yàng Hwềng Goh mơ Yàng neh ho pơgon. 

14Yàng Hwềng Goh la phan ai bồ sre brê bol he dê, jơl tus di tŭ Yàng Tom Trồ 
tơwài wơl làng bol Kơnràñ dê, nàng jòng ro bơta gơklŏ Kơnràñ dê. 

Pol hòi dan cau dòn Ephesô in 
15Tài behơ̆, tơnơ̆ mơ tŭ añ neh kơno bơh oh mi gơs bơta dòn di Yàng Jesu, mơ 
bơta kòñ gơboh oh mi dê gơwèt mơ jơh ală cau sàng goh, 

16gen añ tài bơh oh mi mơ ưnngài Yàng Tom Trồ ò dơh. Añ òs kah oh mi tòm 
tŭ hòi dan. 

17Mơ dan Yàng Tom Trồ Yàng Jesu Krist bol he dê, la Bèp gơklŏ, ai oh mi in 
hwềng nùs jak chài mơ bơta yal tơlik nàng dòp git Kơnràñ. 

18Dan Yàng Tom Trồ sòl pơnđàng tòm nùs oh mi dê, tồ oh mi in rgơi git bơta 
gơn kơnòm bơh bơta hòi sac Kơnràñ dê la mbe lơi, sre brê gơklŏ crih crài 
Kơnràñ dê tòm ală cau sàng goh la mbe lơi, 

19mơ git gơnap gơnoar Kơnràñ dê la dờng ngan ò git lơh gơwèt mơ bol he la 
cau dòn, jat be bơta yal tơlik bơh bơta pràn kơldang mơ gơnoar pràn Kơnràñ 
dê. 

20 Yàng Tom Trồ neh ngui gơnap gơnoar nàng lơh broă tòm Bơtau Krist, tòm 
tŭ lơh Bơtau hơ̆ in kis wơl bơh bơta chơt, mơ lơh Bơtau hơ̆ in nggui đah ma 
Kơnràñ hơđang trồ, 

21jòng rlau jơh ală gơnoar at bồ, gơnoar, gơnoar pràn, bơta at bồ, mơ jơh ală 
sơnđan, ò di mìng tòm rài do lơm, mơya kung tòm rài rơp tus sơl. 

22 Yàng Tom Trồ lơh jơh ală bơta dòn duh hơđơm jơng Bơtau Krist dê, pồ 
bơtào Bơtau Krist lam bồ jơh ală bơta tòm Hìu Jum Goh. 

23Hìu Jum Goh la să jan Kơnràñ dê, tòm hơ̆ gơs bơta lìu làc Bơtau Krist dê, la 
Bơtau gơs bơta bềng tơl tòm jơh ală bơta. 

Ephesô 2 

Geh dong klàs bơh bơta nđàc 
1 Oh mi neh chơt tòm bơta tìs glài mơ tồi glài oh mi dê, 

2la ală bơta lài òr oh mi lơh jat bơta òs mòng dunnia do, jat bơtau gơnoar at bồ 
dê tòm pah gòi, hơ̆ la cà tŭ do at bồ tòm ală cau ò dòn bơr Yàng. 

3Lài òr bol he jơh tơl nă kung lơh lòt bal mơ bol khai, kis tòm bơta hàm kòñ is 
poac să dê, lơh ală bơta poac să mơ nùs kơlôi kòñ, ngan la cau rơp kong bơta 
gơjrañ dờng Yàng dê, kung be cau ndai. 

4Mơya Yàng Tom Trồ la Bơtau gơs bềng lìu bơta kòñ sơngit, bơh bơta kòñ 
gơboh dờng Kơnràñ dê mơ Kơnràñ neh kòñ gơboh di bol he, 

5tian gơs tòm tŭ he chơt tòm ală bơta tìs glài he dê, gen Kơnràñ neh lơh bol he 
in kis bal mơ Bơtau Krist hơ̆ la kơnòm di bơta nđàc mơ oh mi geh dong klàs. 

6Yàng Tom Trồ neh lơh bol he in kis wơl bal mơ Yàng Krist Jesu, mơ nggui bal 
mơ Kơnràñ hơđang trồ, 

7tồ tòm ală rài tơnơ̆, Kơnràñ rgơi yal tơlik bơta nđàc dờng ơnàng ò git lơh 
Kơnràñ dê tòm bơta kơ̆ dơn gơwèt mơ bol he tòm Yàng Krist Jesu. 

8Oh mi geh dong klàs kơnòm di bơta nđàc mơ bơh bơta dòn, bơta hơ̆ ò di bơh 
oh mi ò, mơya la bơta ai gòi Yàng Tom Trồ dê; 

9kung ò di bơh broă lơh ò, tồ ò gơs cau lơi jòng să. 

10Bơh bol he la broă lơh Kơnràñ dê, neh geh Kơnràñ crơng gơs tòm Yàng Krist 
Jesu nàng lơh broă niam, mơ Yàng Tom Trồ neh rcang lài nàng bol he in lơh jat. 

Dô bă bal tòm Bơtau Krist 
11Behơ̆, kah wơl tĕ lah lài òr jat poac să oh mi la cau làng bol bơdìh, gơtìp cau 
kong siat gơltau tòm poac să bơh tê cau lơh, bol khai sơnđan oh mi la cau ò kong 
siat gơltau; 

12tŭ hơ̆ oh mi ơm ngài mơ Bơtau Krist, ơm bơdìh làng bol Israel, mơ be cau nac 
crih gơwèt hơ bơta ho bal jơnau ho pơgon dê. Tòm dunnia oh mi ò gơs bơta 
gơn kơnòm, mơ ò gơs Yàng Tom Trồ. 

13Bulah oh mi bơh lài òr la cau ơm ngài, mơya tŭ do tòm Yàng Krist Jesu oh mi 
neh geh cèng tus rềp, kơnòm di mhàm Bơtau Krist dê. 

14Bơh Kơnràñ la bơta ring lơngai bol he dê, neh lơh cau Juda mơ cau làng bol 
bơdìh in gơs dô bă bal, lơh tơrlah dơrñang cah is tòmsò digùl bol he. 

15 Bơh kơnòm di poac să Kơnràñ dê mơ Kơnràñ neh tơnroh bơta boh lam bal 
mơ bơta sồr lam mơ gơnoar sồr gơ dê, nàng ai bàr đah mơ crơng gơs dô nă cau 
pa tòm să tòm Kơnràñ, tồ lơh gơtòmsòr bal. 

16 Bơh chi pơng mơ Kơnràñ lơh bàr đah in gơtòmsòr wơl mơ Yàng Tom Trồ 
tòm dô nơm să jan, bơh bơta hơ̆ Kơnràñ neh tơnroh bơta tòmsò rau. 

17 Bơtau Krist neh tus nàng bơto yal Jơnau Niam bơh bơta ring lơngai cau làng 
bol bơdìh in, la cau ơm ngài bơh Yàng Tom Trồ, mơ cau Juda in la cau ơm rềp 
mơ Kơnràñ. 

18Bơh kơnòm di Kơnràñ mơ bol he jơh bàr đah tòm dô nă Yàng Hwềng mơ geh 
mut di đap Yàng Bèp. 

19Behơ̆ oh mi ò di la cau nac crih hala cau ơm ing tai, mơya la cau làng tòm bal 
mơ ală cau sàng goh mơ la cau tòm hìu nhă Yàng Tom Trồ dê. 

20Oh mi kung geh bơt bơtào hơđang mơnàng ală cau gơnoar bơto dờng mơ ală 
cau gơnoar hwơr dê, să tòm Yàng Krist Jesu la lŭ mum hìu. 

21Jơh dô nơm hìu hơ̆ tơrbŏ bal tòm Kơnràñ, rhòi dờng gơlik Hìu Duh Khoai 
Sàng Goh Yàng dê. 

22Tòm Kơnràñ oh mi kung geh bơt bơtào bal tòm hìu hơ̆ nàng lơh gơs tiah ơm 
Yàng Tom Trồ dê tòm Yàng Hwềng. 

Ephesô 3 

Gơnoar broă Pol dê làng bol bơdìh in 
1Tài bơh hơ̆, añ la Pol, lơh gơs cau ơm jàm Yàng Jesu Krist dê tài bơh oh mi la 
cau làng bol bơdìh, 

2ngan oh mi neh kơno bơh gơnoar broă bơta nđàc Yàng Tom Trồ dê neh jào añ 
in nàng duh broă oh mi, 

3mbe lơi Yàng neh yal tơlik añ in git bơta ndơp “be añ neh cih dô êt jơnau lài òr. 

4 Oh mi sền sră hơ̆ gen rgơi git loh bơta git wă añ jê bơh bơta ndơp ndơr Bơtau 
Krist dê,” 

5tòm ală rài yau òhềt geh yal tơlik jơi kòn mơnus in git ală bơta ndơp ndơr, 
mơya tŭ do Yàng Tom Trồ neh kơnòm dê Yàng Hwềng yal tơlik ală cau gơnoar 
bơto dờng mơ ală cau gơnoar hwơr sàng goh Kơnràñ in. 

6Bơta ndơp ndơr hơ̆ la làng bol bơdìh kơnòm di Jơnau Niam geh pơnah bal mơ 
cau Juda tòm bơta lơngai Yàng Tom Trồ dê; bol khai la ală cau tòm dô nơm să 
jan bal mơ pơrdòn bơta ho bal Yàng Tom Trồ neh lơh gơs tòm Yàng Krist Jesu. 

7Ai añ neh geh lơh gơs cau gơnoar duh broă Jơnau Niam hơ̆ dê, jat be bơta nđàc 
ai gòi Yàng Tom Trồ dê, mơ Kơnràñ neh ai añ in jat bơta lơh broă gơnap gơnoar 
Kơnràñ dê. 

8Añ la cau dềt rlau jơh tòm ală cau sàng goh; bulah behơ̆ Kơnràñ neh ai añ in 
bơta nđàc hơ̆, nàng añ bơto yal làng bol bơdìh in bơta pas gơs ò git lơh Bơtau 
Krist dê, 

9mơ lơh jơh tơl nă cau in git loh bơh bơta rơndap broă ndơp ndơr dê, neh pồn 
ndơp bơh ală rài yau tòm Yàng Tom Trồ la Bơtau crơng gơs jơh ală phan. 

10Behơ̆ gen, gan di Hìu Jum Goh nàng yal tơlik ală gơnoar at bồ mơ ală gơnoar 
hơđang trồ in git bơta jak chài ò git lơh Yàng Tom Trồ dê. 

11Do la bơta lơh nền gam sùm sùm mơ Kơnràñ neh lơh sir tòm Yàng Krist Jesu 
la Yàng bol he dê. 

12Tòm Bơtau Krist, kơnòm di bơta dòn tòm Kơnràñ, bol he gơs nùs khin cha mơ 
dòn nền nàng tus rềp di đap Yàng Tom Trồ. 

13Gen tàng, añ dan oh mi bañ gơplơ̆ nùs tài bơh ală bơta jê sồt bòl glar añ kong 
bơh oh mi, bơh hơ̆ la bơta gơklŏ oh mi dê. 

Bơta kòñ gơboh Bơtau Krist dê 
14Tài bơh bơta hơ̆ añ cùn gơltang di đap Yàng Bèp, 

15bơh Kơnràñ mơ jơh ală jơi bơtiàn hơđang trồ mơ tòm ù geh tơmoh sơnđan. 

16Añ dan Kơnràñ jat be bơta gơklŏ crih crài Kơnràñ dê, kơnòm di Yàng Hwềng 
Kơnràñ dê bơh gơnap gơnoar mơ ai gòi oh mi in gơs pràn kơldang tòm cau đah 
dơlam, 

17tồ Bơtau Krist in bơh bơta dòn mơ ơm tòm nùs ală oh mi, nàng tơnơ̆ mơ tŭ 
oh mi ơm kơ̆ be chi sro ryas mơ bơtào kơ̆ tòm bơta kòñ gơboh. 

18Añ dan oh mi bal mơ jơh ală cau sàng goh rgơi git wă bơta ơnàng, bơta jòng, 
bơta jơnhoa, bơta jrô bơta kòñ gơboh Bơtau Krist dê la mbe lơi, 

19mơ geh git bơta kòñ gơboh Bơtau Krist dê la rlau mơ bơta git wă, tồ oh mi in 
geh bềng lìu bơta bềng tơl Yàng Tom Trồ dê. 

20Tŭ do gơwèt hơ Kơnràñ la Bơtau bơh gơnap gơnoar lơh broă tòm bol he, 
rgơi lơh tơngkah tơngkañ oă rlau mơ ală bơta bol he hòi dan mơ kơlôi 
sơnơng, 

21dan Kơnràñ in geh gơklŏ tòm Hìu Jum Goh mơ tòm Yàng Krist Jesu, tòm jơh 
ală rài gam sùm sùm ò lồi. Amen. 

Ephesô 4 

II. Broă tòm cau dòn jat Yàng gơwèt mơ Hìu Jum Goh, ƀòn lơgar mơ hìu nhă 
(4:1 – 6:24) 

Dô bă bal tòm să jan Bơtau Krist 
1Behơ̆, añ la cau ơm jàm tài bơh Yàng, rac dan oh mi pal kis dô bă di pal mơ bơta 
hòi sac mơ Yàng neh hòi sac oh mi. 

2 Tòm ală bơta pal pơndêt să, niam lơnhơn, ơt ơl, ai nùs kòñ gơboh mơ kong ơt 
bal mơ gơp. 

3Jơh nùs tĕ ai bơta ring lơngai be dô nơm che kơt oh mi dô bă bal tòm Yàng 
Hwềng. 

4Gơs mìng dô nơm să jan, dô nă Yàng Hwềng, kung be oh mi neh geh hòi sac tus 
tòm dô bơta gơn kơnòm gơrê bal mơ bơta hòi sac oh mi dê. 

5Gơs mìng dô nă Yàng, dô bơta dòn, dô bơta ƀaptem, 

6dô nă Yàng Tom Trồ la Bèp jơh ală cau, Kơnràñ ơm hơđang jơh tơl nă, ơm digùl 
jơh tơl nă, mơ ơm tòm jơh tơl nă cau. 

7Mơya neh ai bơta nđàc kòp nă cau in tòm bol he jat be rnoas bơta ai gòi Bơtau 
Krist dê. 

8 Be Sră Goh neh đơs lah: “Tòm tŭ Kơnràñ guh hơđang jòng, gen tề lam ală cau 
kòl jàm, Mơ ai bơta ai gòi kòn mơnus in.” 

9Mơ tai, neh đơs lah: “Kơnràñ guh,” hơ̆ ò di gơs jơnau gơtha la Kơnràñ neh mù 
tòm ală tiah liah hơđơm ù ò ơ? 

10Bơtau neh mù la să tòm Bơtau neh guh hơđang jơh ală tap trồ nàng lơh bềng 
lìu jơh ală bơta. 

11Kơnràñ ai cau do in gơs cau gơnoar bơto dờng, cau ne gơs cau gơnoar hwơr, 
cau ƀà gơs cau bơto yal Jơnau Niam, cau ƀà tai gơs cau gơnoar bơto mơ cau 
bơto, 

12tồ lơh cau sàng goh in gơlik gơs wil tơl tòm ală bơta duh broă Yàng Tom Trồ, 
mơ tòm bơta bơt bơtào să jan Bơtau Krist dê, 

13jơl tus di tŭ jơh tơl nă bol he tus dê bơta dô bă bal bơta dòn dê, mơ bơta git 
jak bơh Kòn Yàng Tom Trồ, mơ gơlik gơs cau dờng, geh sơnoa be rùp să jat bơta 
bềng tơl Bơtau Krist dê, 

14tồ bol he ò di gam be cau kơnòm tai, gơkòl pơrlồm bơh ală jơnau krơi, bơta 
pơlìn mơ kai lac lèo kòn mơnus dê, jat kai gơrmơ̆i tìs nrah bol khai dê, kung be 
càl bơtồ pơrdô ma kiau behơ̆ sơl. 

15Mơya pal ai hwềng nùs kòñ gơboh mơ đơs jơnau song, nàng tòm jơh ală bơta 
bol he geh dờng tòm Bơtau lam bồ, hơ̆ la Bơtau Krist; 

16 kơnòm dê Kơnràñ mơ jơh să jan geh crap mơ gơtòmklĕ bal bơh bơta dong 
kòl ală tiah tơrbŏ dê, jat be pràn kòp pơnah dê, lơh să jan gơlik dờng mơ bơtào 
is tòm bơta kòñ gơboh. 

Rài kis pa tòm Bơtau Krist 
17Behơ̆, do la bơta añ đơs mơ lơh cơng tòm Yàng lah oh mi bañ lơh lòt be làng 
bol bơdìh tai, jat bơta roh lơm nùs kơlôi bol khai dê; 

18nùs bol khai klam jơngo, ơm ngài mơ bơta kis Yàng Tom Trồ dê, tài bơh bơta 
bơrngơl gơla tòm bol khai gơlik bơh nùs kră kơldang bol khai dê. 

19Bol khai neh roh jơh bơta git wă, sang is să he tòm bơta bung jang, hàm kòñ 
lơh jơh ală bơta ngkòr ngkàc. 

20Mơya oh mi neh bơtê jat Bơtau Krist gen ò di behơ̆, 

21ngan oh mi neh kơno bơh Kơnràñ mơ geh bơto tòm Kơnràñ, jat be jơnau song 
tòm Yàng Jesu. 

22 Behơ̆ oh mi pal klò sang cau yau bơh bơta lơh lòt lài òr, la cau sơlo ngai sơlo 
ồm lề bơh bơta hàm kòñ is blac pơrlồm; 

23kơnòm di Yàng Hwềng tòmgơl pa tòm dơngoh kơlôi mơ hwềng nùs oh mi dê, 

24 mơ dòp soh cau pa, la cau neh geh crơng gơs jat be Yàng Tom Trồ tòm bơta 
song ring mơ bơta sàng goh jơnau song dê. 

25 Gen tàng, oh mi pal sang bơta ma blac, kòp nă pal đơs song mơ cau gơp ƀòn 
he, tài bơh bol he la pơnah să jan bal. 

26 Dilah gơs bơta gơjrañ gen bañ tìs glài, bañ prap bơta gơjrañ jơl tus di tŭ 
mattơngai mut, 

27kung bañ lòi cà ràk in gơs tŭ lơmpah nàng ơniai. 

28Cau òs ntung kơñau bañ ntung kơñau tai, mơya chan kong bòl glar lơh broă, 
ai tê he lơh broă niam, tồ gơs phan nàng dong cau siơ̆u siar la niam rlau. 

29Bañ gơs jơnau iơh lơi lik bơh di bơr oh mi, mơya tòm tŭ pal đơs gen đơs tĕ 
jơnau niam nàng gơs bơt bơtào, tồ cèng bơta niam ală cau kơno in. 

30Bañ lơh moat jrùng Yàng Hwềng Goh Yàng Tom Trồ dê, bơh tòm Kơnràñ oh 
mi geh tap ƀang kì tus di ngai dong tơwài. 

31Sang tĕ bơh di oh mi jơh ală bơta sràt bơtang, gơjrañ mañ, gơhào nùs, nggồr 
nggàc, bơrsèl tơnhial, bal mơ jơh ală bơta bih khih. 

32 Ai tĕ bơta kơ̆ dơn, nùs nđàc sơngit ơm gơròm bal, toh glài bal, kung be Yàng 
Tom Trồ neh toh glài oh mi tòm Bơtau Krist behơ̆ sơl. 

Ephesô 5 

Lơh lòt be cau ơm tòm bơta àng 
1Behơ̆, bơh oh mi la kòn sau kòñ gơboh Yàng Tom Trồ dê, gen đòm jat tĕ 
Kơnràñ. 

2 Cơnđòa lòt tĕ tòm bơta kòñ gơboh, kung be Bơtau Krist neh kòñ gơboh di bol 
he mơ phi să tòm Kơnràñ dê bơh bol he, nàng lơh gơs phan ơn mơ phan ơn duh 
khoai gơs ƀô bơlhu Yàng Tom Trồ in. 

3Digùl oh mi bañ đơs bơh bơta rềs àr bơrnàn, mơ jơh ală bơta ngkòr ngkàc, hala 
bơta hàm hà; behơ̆ gen sồng di pal la ală cau sàng goh. 

4Kung bañ đơs jơnau pàp tràl, hala đơs lềng, hala đơs lèo, hơ̆ la ală bơta ò di pal, 
mơya chan ưnngài Yàng Tom Trồ la niam rlau. 

5Bơh oh mi git loh làng bơta do: Cau rềs àr bơrnàn, cau ngkòr ngkàc, cau hàm 
hà la cau duh rùp ràk, bol khai ò gơs sre brê lơi tòm lơgar Bơtau Krist mơ Yàng 
Tom Trồ dê. 

6Bañ lòi cau lơi ai jơnau roh lơm mơ pơrlồm oh mi, tài bơh ală bơta hơ̆ mơ bơta 
gơjrañ dờng Yàng Tom Trồ dê dùh hơđang ală cau ò dòn bơr Yàng. 

7Behơ̆ bañ gơs pơnah bal mơ bol khai. 

8Bơh lài òr oh mi la klam jơngo, mơya tŭ do oh mi la àng tòm Yàng; lơh lòt tĕ be 
cau ơm tòm bơta àng, 

9(bơh plai bơta àng dê ơm tòm jơh ală bơta lơbơn niam, song ring, mơ song 
ngan), 

10mơ sền sơwì tĕ bơta lơi niam nùs Yàng. 

11Bañ gơs bơta gơtòmklac bal tòm broă ò kwơ bơta klam jơngo dê, chan lah 
pơrhơng bol khai la niam rlau, 

12bơh ală bơta bol khai lơh tòm tiah ndơp ndơr, đơs bơh bơta hơ̆ gen neh ƀàssìl 
rau. 

13Mơya jơh ală bơta tòm tŭ kòl ràng tơlik bơh bơta àng, gen cau rgơi gŏ gơ loh 
làng. 

14Gen tàng neh đơs lah: “Ơ cau lơhă bic ne, kah tĕ, Guh tĕ bơh digùl ală cau chơt, 
Gen Bơtau Krist rơp sòl pơnđàng hơđang mê.” 

Bañ bơrngơl gơla, jak chài tĕ 
15Behơ̆ kơrhia tĕ bơh bơta lơh lòt oh mi dê, bañ lơh be cau ò jak chài, mơya lơh 
be cau jak chài. 

16 Pơlai tĕ tŭ tơngai, tài bơh ală ngai la iơh. 

17Gen tàng bañ tùl gơla, mơya pal git wă nùs kòñ Yàng dê la mbe lơi. 

18Bañ bơñul ñô, bơh bơta hơ̆ la bung jang, mơya bềng lìu tĕ Yàng Hwềng. 

19 Ngui ală bơta đơs crih, bơta đơs chò, mơ sèng đơs chò đah hwềng mơ đơs 
chò bal, bơr đơs chò mơ nùs jòng ro Yàng. 

20Bơh jơh ală bơta oh mi pal ai sơnđan Yàng Jesu Krist bol he dê mơ sùm sùm 
ưnngài Yàng Tom Trồ la Bèp. 

Broă tòm ùr klau 
21Duh rngòt tĕ di Bơtau Krist mơ dòn duh bal mơ gơp. 

22 Ơ cau la bau ùr, dòn duh tĕ bau klau ai dê, kung be gơwèt mơ Yàng. 

23Bơh bau klau la bồ bau ùr dê, kung be Bơtau Krist la bồ Hìu Jum Goh dê, Hìu 
Jum Goh la să jan Bơtau Krist, mơ Kơnràñ kung la Yàng Dong Klàs Hìu Jum Goh 
dê. 

24Behơ̆ tàng be Hìu Jum Goh dòn duh Bơtau Krist gen bau ùr kung pal dòn duh 
bau klau he tòm jơh ală bơta sơl. 

25 Ơ cau la bau klau, kòñ gơboh tĕ di bau ùr mê dê, kung be Bơtau Krist neh 
kòñ gơboh di Hìu Jum Goh, mơ phi să tòm Kơnràñ bơh Hìu Jum Goh, 

26nàng tơnơ̆ mơ tŭ neh ngui dà mơ Jơnau Yàng nàng rào goh rau, gen lơh Hìu 
Jum Goh gơlik gơs sàng goh, 

27nàng Kơnràñ ràng tơlik di đap Kơnràñ Hìu Jum Goh la gơklŏ, ò gơs tềl ƀơ̆, ò 
gơkrồn, ò gơs phan lơi tòm toh behơ̆, mơya sàng goh, ò gơs tiah geh lah 
pơrhơng. 

28Kung behơ̆ sơl bau klau pal kòñ gơboh di bau ùr he be să jan he. Cau lơi kòñ 
gơboh di bau ùr he la kòñ gơboh di să tòm he sơl. 

29Bơh ò gơs cau lơi gơjrañ kơuềng di poac să he, mơya ròng siam sền gàr gơ 
be Bơtau Krist gơwèt mơ Hìu Jum Goh sơl, 

30tài bơh bol he la pơnah tòm să jan Kơnràñ dê. 

31 Be jơnau Sră Goh đơs lah: “Tài bơh hơ̆ cau klau pal lik bơh mè bèp he mơ 
đềt mềr mơ bau ùr he; bàr nă gơlik gơs dô nơm poac bal.” 

32Bơta ndơp ndơr do la dờng, mơya añ đơs bơh Bơtau Krist mơ Hìu Jum Goh. 

33Bulah behơ̆, kòp nă tòm oh mi pal kòñ gơboh di bau ùr he be să tòm he, ai 
bau ùr gen pal duh rngòt di bau klau. 

Ephesô 6 

Broă tòm kòn mơ mè bèp 
1 Ơ cau la kòn, dòn bơr tĕ mè bèp mê dê tòm Yàng, bơh bơta hơ̆ la di ngan. 

2“Dòn duh tĕ mè bèp mê dê,” (hơ̆ la bơta sồr lam sơnròp mơ gơs jơnau ho pơgon 
pơnjat tai sơl). 

3 “Tồ mê in geh lơngai mơ kis jŏ hơđang ù.” 

4 Ơ cau la bèp, bañ lơh kòn he in gơjrañ, mơya ngui tĕ bơta lơh glài tơmàl mơ 
jơnau bơto tơngkah Yàng dê nàng ròng siam bol khai. 

Broă tòm cau dĭ gơna mơ cau tòm 
5 Ơ cau la dĭ gơna, pal rngòt rơm să tĕ, ai nùs song ngan mơ dòn bơr cau tòm he 
dê jat đah poac să, be gơwèt mơ Bơtau Krist, 

6ò di jat bơta duh broă tòm mat, be cau jòi bơta lơh niam nùs cau, mơya be cau 
dĭ gơna Bơtau Krist dê, jơh nùs lơh jat nùs kòñ Yàng Tom Trồ dê. 

7Lơh broă tĕ ngac ngar be lơh Yàng in, ò di be lơh cau in ò, 

8Kah tĕ lah Yàng rơp ai phan ƀàn kòp nă cau in, bulah cau dĭ gơna hala cau khat 
gơboh kung behơ̆ sơl, jat be broă niam lơi bol khai lơh. 

9 Ơ cau la cau tòm, gơwèt tĕ mơ bol khai dô bă behơ̆ sơl, bañ pơhìn bol khai, 
bơh git lah bol khai mơ oh mi gơs bal dô nă Cau tòm ơm hơđang trồ; Kơnràñ ò 
sền òsơp di cau lơi. 

Ală phan tòmlơh cau dòn Yàng dê 
10Lồi tơnơ̆ wơl, oh mi gơs tĕ pràn kơldang tòm Yàng, mơ tòm gơnap gơnoar 
pràn kơldang Kơnràñ dê. 

11Mă àñ tĕ jơh ală phan tòmlơh Yàng Tom Trồ dê, tồ oh mi in rgơi ntào jai nàng 
tòmdră mơ ală kai gơrmơ̆i cà ràk dê. 

12Bơh bol he ò di tòmlơh mơ poac mơ mhàm ò, mơya tòmlơh mơ ală gơnoar at 
bồ, mơ ală gơnoar, mơ ală bơtau at bồ rài klam jơngo do, mơ mpồl cà jàñ bơsak 
ơm tòm pah gòi. 

13Gen tàng ai tĕ jơh ală phan tòmlơh Yàng Tom Trồ dê, tồ tòm ngai rung rài oh 
mi rgơi tòmdră jai, mơ tơnơ̆ mơ tŭ neh lơh sir jơh ală bơta gen gam ntào kơ̆ sơl. 

14 Behơ̆ gen ntào kơ̆ tĕ, kơt but mơ jơnau song, soh ào lòs la bơta song ring, 

15 jơng jă khŏ rcang sir bơto yal Jơnau Niam ring lơngai. 

16Ai tĕ khèl la bơta dòn, nàng kơnòm di gơ oh mi rgơi đơp chơt jơh ală kam ồs 
cau iơh bơsak dê. 

17 Kung ndau tĕ sơgơn la bơta dong klàs, mơ at đào Yàng Hwềng dê, la jơnau 
Yàng Tom Trồ dê. 

18Jơh nùs tĕ hòi dan mơ rac dan; tŭ lơi kung hòi dan tĕ kơnòm di Yàng Hwềng; 
bơh bơta hơ̆ drơng kơp tĕ, kơ̆ nùs wền dơngoh tòm jơh ală bơta mơ hòi dan jơh 
ală cau sàng goh in. 

19Kung hòi dan tĕ añ in, nàng añ in gơs bơta chài đơs, khin cha pò bơr nàng yal 
tơlik bơta ndơp ndơr Jơnau Niam dê. 

20Bơh Jơnau Niam hơ̆ mơ añ la cau gơnoar ala mat kòl kơt tòm che sreng, nàng 
ơm tòm hơ̆ añ gơs khin cha bơto Jơnau Niam hơ̆ be añ pal bơto. 

Jơnau còp să lồi dut 
21 Bơh kòñ oh mi in git ală bơta añ tìp mơ ală broă añ lơh, gen Ticikơ, la oh mi 
đềt mềr mơ la cau gơnoar duh broă dòn song tòm Yàng, rơp yal oh mi in git jơh 
ală bơta. 

22Ngan tài bơh bơta hơ̆ mơ añ neh sồr khai tus hơ oh mi, nàng oh mi in git ală 
bơta bol hi tìp la be lơi, mơ nàng khai pơndòm pơniang nùs oh mi dê. 

23Dan oh mi in geh bơta lơngap lơngai, bơta kòñ gơboh bal mơ bơta dòn bơh 
Yàng Tom Trồ la Bèp mơ bơh Yàng Jesu Krist. 

24Dan bơta nđàc ơm bal mơ jơh ală cau ai bơta kòñ gơboh gam sùm mơ kòñ 
gơboh di Yàng Jesu Krist bol he dê. 

Philip 

Philip 1 

Jơnau còp să 
1 Pol mơ Timôthe, dĭ gơna Yàng Jesu Krist dê, pơyoa jơh ală cau sàng goh in tòm 
Yàng Krist Jesu, la cau ơm tòm ƀòn Philip, bal mơ ală cau gơnoar bơto mơ ală 
cau dong gàr in: 

2Dan oh mi in geh bơta nđàc mơ bơta lơngap lơngai bơh Yàng Tom Trồ la Bèp 
bol he dê mơ bơh Yàng Jesu Krist! 

Pol hòi dan cau Philip in 
3Kòp dơ̆ añ kah oh mi gen añ ưnngài Yàng Tom Trồ añ jê; 

4kòp dơ̆ hòi dan mơ Yàng, gen añ òs hòi dan jơh ală oh mi in dô bă hòn chò, 

5tài bơh ală oh mi neh gơs pơnah tòm broă bơto Jơnau Niam dê bơh ngai sơnròp 
jơl tus di tŭ do. 

6Añ dòn nền ngan lah Bơtau neh sơntòm lơh broă niam tòm ală oh mi kung rơp 
lơh wil tơl jơl tus di ngai Yàng Krist Jesu dê. 

7Añ kah jơh ală oh mi behơ̆ la di ngan, tài bơh añ jơh nùs kòñ gơboh di oh mi; 
bulah tòm tŭ añ ơm jàm, hala tòm tŭ tò să mơ lơh cơng bơh Jơnau Niam, gen 
jơh ală oh mi kung dòp geh bơta nđàc bơh Yàng Tom Trồ be añ sơl. 

8Bơh Yàng Tom Trồ lơh cơng añ in lah ngan añ kòñ gơboh di jơh ală oh mi bơh 
nùs nhơm Yàng Krist Jesu. 

9Bơta añ hòi dan hơ̆ la dan bơta kòñ gơboh oh mi dê sơlo ngai sơlo gơbơtơl lìu 
làc rlau tai, bal mơ bơta git wă jơnau song mơ bơta cahrña wil tơl, 

10nàng git loh ală broă niam rlau, tồ oh mi in geh sàng goh mơ ò gơs tiah geh lah 
pơrhơng jơl tus di ngai Bơtau Krist dê, 

11oh mi geh bềng plai bơta song ring dê tus bơh Yàng Jesu Krist, tồ lơh àng 
sơnđan mơ jòng ro Yàng Tom Trồ. 

Kis bơh Bơtau Krist 
12Ơ ală oh mi, añ kòñ oh mi git lah ală bơta neh gơtơntus di añ ngan neh dong 
tòm bơta bơtào tơngguh Jơnau Niam, 

13 tian gơs tòm ală hìu cau kwang mơ jơh ală cau ndai git jơh lơm lah tài bơh 
Bơtau Krist gen tàng añ kong kơt mơ che sreng. 

14Gơs pơnah oă oh mi tòm Yàng, tài bơh añ kòl kơt mơ che sreng, gen bol khai 
gơs nùs dòn nền rlau, gơbơtơl nùs khin cha bơto jơnau Yàng Tom Trồ dê ò rngòt 
dô êt lơi. 

15Ngan, gơs cau ƀà bơto yal bơh Bơtau Krist, la bơh nùs ƀoah gơjrañ mơ tòm 
pơndang, mơya kung gơs cau ƀà tai la bơh nùs niam mơ bơto yal. 

16Ală cau do bơto la bơh nùs kòñ gơboh, git lah añ neh geh pồ bơtào nàng dong 
tò Jơnau Niam. 

17Mơya ală cau ne bơto yal bơh Bơtau Krist dô bă ò kòñ gơboh, mơya bơh nùs 
hàm kòñ sềt pơniă mơ kơlôi lah gơbơtơl tai bơta bòl glar añ in tòm tŭ kong kơt 
mơ che sreng. 

18Mơya dò gơ! Bulah be lơi, dilah lơh bơthĭ hala ngan, Bơtau Krist kung geh 
bơto yal sùm; tài bơh hơ̆ añ gơs nùs hòn chò mơ sơlo hòn chò tai. 

19Bơh añ git lah kơnòm di bơta hòi dan oh mi dê mơ bơta dong kòl Yàng Hwềng 
Yàng Jesu Krist dê, añ rơp geh hồ toh. 

20Jat bơta kơp gơn nền cê mơ bơta gơn kơnòm añ jê, añ ò ƀàssìl tòm broă lơi ò, 
mơya lài be lơi, gen tòm tŭ do kung behơ̆ sơl, añ gơs nùs bềng bơta khin cha; 
behơ̆ bulah bơh bơta kis hala bơh bơta chơt añ jê, gen tòm să jan añ Bơtau Krist 
rơp geh jòng ro. 

21Tài bơh gơwèt mơ añ, kis la Bơtau Krist, mơ chơt la kwơ rlau añ in. 

22Mơya dilah añ kư̆ kis tòm poac să nàng gơs cồng nha broă añ in, gen añ ò git 
bơta lơi añ pal sac rwah. 

23Añ kòl gơjơlềt bơh bàr đah, kòñ lòt ơm bal mơ Bơtau Krist la bơta niam rlau, 

24mơya añ kư̆ ơm tòm poac să, hơ̆ la bơta kwơ rlau oh mi in. 

25Añ gơs bơta dòn nền hơ̆ gen añ git lah añ kư̆ gam ơm bal mơ jơh ală oh mi, 
nàng dong oh mi geh ntoat tơngguh mơ hòn chò tòm bơta dòn; 

26tồ tŭ lơi añ rê wơl mơ ală oh mi, gen oh mi rơp gơs oă bơta nàng geh jòng să 
bơh añ tòm Yàng Krist Jesu. 

Bơto tơngkah pal kơ̆ wền 
27Mìng ală oh mi pal kis dô bă di pal mơ Jơnau Niam Bơtau Krist dê, tồ bulah 
añ lòt tus còp ală oh mi hala añ neh ngkòi, añ kung geh kơno bơh oh mi lah oh 
mi dô nùs bal mơ kơ̆ wền, dô nùs nhơm bal bơh bơta dòn nàng tòmlơh bơh 
Jơnau Niam, 

28mơ tòm broă lơi ò lòi cau sò tơm lơh he in rngòt, mơya khin cha tĕ. Bơta hơ̆ 
la dô nơm cơng tàng loh làng lah bol khai pal roh rui, mơya ală oh mi gen geh 
dong klàs, mơ bơta hơ̆ tus bơh Yàng Tom Trồ la Bơtau ai oh mi in bơta pha lin 
rlau. 

29Tài bơh Yàng Tom Trồ neh ai bơta nđàc ală oh mi in ò di mìng dòn Kơnràñ 
lơm ò, mơya kung pal kong jê sồt bơh Kơnràñ sơl; 

30 oh mi kong dô bơta tòmlơh be neh gŏ añ kong mơ tòm tŭ do kơno gam gơs 
tòm añ sơl. 

Philip 2 

Krơh pơndêt să Bơtau Krist dê 
1Behơ̆, dilah tòm Bơtau Krist gơs bơta pơndòm pơniang lơi, dilah gơs bơta chồl 
pơndòm lơi tòm bơta kòñ gơboh, dilah gơs bơta gơtòmklac bal lơi tòm Yàng 
Hwềng, dilah gơs nùs gơboh mơ nđàc sơngit lơi, 

2gen ală oh mi gơs tĕ dô nùs bal, dô bơta kòñ gơboh bal, dô bă bal tòm nùs nhơm 
mơ bơta kơlôi sơnơng, nàng lơh bơta hòn chò añ jê geh wil tơl. 

3Bañ lơh bơta lơi bơh nùs sềt pơniă hala bơh bơta gơklŏ ò kwơ, mơya pìn 
pơndêt tĕ să, kòp nă sền cau ndai la dờng màng rlau mơ he. 

4Kòp nă tòm ală oh mi bañ mìng kơlôi rcang broă tòm he dê, mơya kung pal 
kơlôi rcang broă cau ndai in sơl. 

5Oh mi gơs tĕ nùs kơlôi be Yàng Krist Jesu neh gơs. 

6Kơnràñ neh gơs rùp să be Yàng Tom Trồ, mơya Kơnràñ ò sền bơta ring bal mơ 
Yàng Tom Trồ la bơta pal sơmbat prap; 

7Kơnràñ neh sang lòi is să he, ai rùp să be cau dĭ gơna, mơ gơlik gơs be kòn 
mơnus. 

8Kơnràñ neh gơs rùp să be dô nă cau, gen pìn pơndêt is să he, dòn bơr jơl chơt, 
tian gơs chơt hơđang chi pơng. 

9Tài bơh hơ̆ tàng Yàng Tom Trồ neh yò tơngguh Kơnràñ hơđang jòng rlau jơh 
mơ ală sơnđan; 

10tồ bơh sơnđan Yàng Jesu mơ jơh ală gơltang hơđang trồ, tòm ù mơ hơđơm ù 
tai, rơp cùn lơm, 

11 mơ kòp nơm lơmpiat rơp yal tơlik Jesu Krist la Yàng nàng lơh gơklŏ Yàng 
Tom Trồ la Bèp. 

Pơnđàng be bơta àng tòm dunnia 
12Behơ̆ gen, ơ ală cau đềt mềr añ jê, be oh mi neh dòn bơr sùm sùm, ò di mìng 
tòm tŭ gơs añ lơm ò, mơya tòm tŭ do añ neh ngkòi, gen oh mi pal sơlo dòn bơr 
rlau tai, ai tĕ nùs rngòt rơm să nàng lơh gơs bơta dong klàs oh mi dê. 

13Bơh Yàng Tom Trồ la Bơtau lơh broă tòm oh mi, nàng oh mi gơs nùs kòñ mơ 
lơh jat bơta niam nùs Kơnràñ dê. 

14Bulah lơh broă lơi gen bañ yoam mơ tòm pơndang bal, 

15 tồ ală oh mi in ò gơs tiah geh lah pơrhơng mơya song ngan, lơh gơs kòn sau 
Yàng Tom Trồ dê ò sồt rmàñ ơm digùl jơi bơtiàn rkwet rkwe mơ jak tòmdră, 
digùl bol khai oh mi pal sòl pơnđàng kung be ală sơmañ àng tòm dunnia, 

16be oh mi prap kơ̆ jơnau bơta kis, nàng tòm ngai Bơtau Krist dê gen añ geh 
jòng să bơh añ neh ntoat mơ kong bòl glar lơh broă ò di la ò kwơ. 

17Bulah añ pal kong tuh tơlik be phan pơdơng ñô rsìh hơđang phan ơn duh 
khoai mơ phan ơn bơta dòn ală oh mi dê, gen añ kung hừh nùs mơ hòn chò bal 
mơ jơh ală oh mi sơl. 

18Oh mi kung behơ̆ sơl, chò hòp tĕ mơ hòn chò tĕ bal mơ añ. 

Pol yal lài bơh Timôthe mơ Epaphrôdik rơp lòt tus 
19Añ gơn kơnòm di Yàng Jesu, añ kơp kòñ sồr Timôthe mhar tus hơ oh mi tồ añ 
in geh iang tòm nùs tòm tŭ kơno ală bơta bơh oh mi. 

20Bơh mìng dô nă khai la cau dô nùs bal mơ añ, gơs nùs song ngan kơlôi rcang 
bơh broă oh mi dê, 

21bơh cau lơi kung jòi cồng nha is he dê, mơ ò jòi cồng nha Yàng Jesu Krist in. 

22Mơya oh mi git nùs nhơm niam khai dê, tòm tŭ khai duh broă Jơnau Niam bal 
mơ añ, gen kung be kòn lơh broă bal mơ bèp. 

23Behơ̆ tàng, tòm tŭ añ git broă añ jê rơp gơlik be lơi, gen añ kơp kòñ sồr khai 
lòt tus mơ hơ oh mi; 

24mơya kơnòm di Yàng añ dòn nền lah să tòm añ kung rơp tus gòñ ò jŏ tai. 

25Añ neh kơlôi lah pal sồr Epaphrôdik lòt tus hơ oh mi, khai la oh mi bơyô añ 
jê lơh broă bal mơ añ, cau ling dô mpồl bal mơ añ; khai kung la cau kong sồr 
oh mi dê nàng rcang ală phan ngui sa añ in. 

26Bơh khai kòñ ngan gŏ jơh ală oh mi, mơ khai neh kơlôi moat tài bơh oh mi 
kơno khai kòp jê. 

27Ngan, khai kòp mòr chơt, mơya Yàng Tom Trồ neh kòñ nđàc di khai, ò di 
mìng dô nă khai lơm ò, mơya kung di añ sơl, tồ añ in klàs di bơta moat jrùng 
sơlo gơbơtơl moat jrùng tai. 

28Behơ̆ añ neh mhar mhar sồr khai lòt tồ oh mi in gŏ khai mơ hòn chò, mơ añ 
kung rài bơta moat jrùng sơl. 

29Gen, ai tĕ bơta hòn chò wil tơl mơ wă rò khai tòm Yàng, mơ sền ală cau behơ̆ 
la dờng màng, 

30tài bơh broă Bơtau Krist dê mơ khai neh mòr chơt, phi bơta kis khai dê nàng 
lơh wil tơl bơta duh broă mơ oh mi ò rgơi lơh añ in. 

Philip 3 

Bơta song ring Ngan 
1Lồi tơnơ̆, ơ oh mi añ jê, hòn chò tĕ tòm Yàng! Añ ò dil cih tai ală broă do oh mi 
in bơh hơ̆ la lơngap lơngai ală oh mi in. 

2Kơrhia tĕ di ală so, kơrhia tĕ di ală cau lơh broă iơh bơsak, kơrhia tĕ di bơta 
siat gơltau ma blac. 

3Bơh să tòm bol he la cau kong siat gơltau ngan, la cau kơnòm di Yàng Hwềng 
Yàng Tom Trồ dê mơ duh khoai, jòng să tòm Yàng Krist Jesu, mơ ò dòn kơnòm 
dê poac să. 

Pol bơh Bơtau Krist mơ sang lòi Jơh Ală bơta 
4Ngan să tòm añ kung rgơi dòn kơnòm di poac să. Dilah cau ndai kơlôi khai rgơi 
kơnòm di poac să, gen añ kung geh rlau tai. 

5 Añ neh kong siat gơltau tòm ngai phàm, añ la cau làng bol Israel dê, tòm jơi 
bơtiàn Benjamin, cau Hebrơ, kòn cau Hebrơ dê, jat bơta boh lam gen la cau 
Pharisi; 

6 bơh nùs ngac ngar gen la cau kup kơryan Hìu Jum Goh, ai bơh bơta song ring 
bơta boh lam dê gen ò gơs tiah geh lah pơrhơng. 

7Mơya tài bơh Bơtau Krist, añ neh sền ală cồng nha añ jê kung be bơta roh lơm. 

8Ngan behơ̆, añ sền jơh ală bơta kung be bơta roh lơm, bơh bơta dòp git Yàng 
Jesu Krist, Yàng añ jê, la dờng màng rlau jơh; bơh Kơnràñ mơ añ neh sang lòi 
jơh ală cồng nha hơ̆. Añ sền ală bơta hơ̆ kung be thul ơmul tồ añ in dòp geh 
Bơtau Krist, 

9mơ geh ơm tòm Kơnràñ, ò di kơnòm di bơta song ring is añ jê bơh bơta boh 
lam mơ tus, mơya bơh bơta dòn di Bơtau Krist mơ geh, hơ̆ la bơta song ring tus 
bơh Yàng Tom Trồ bơh bơta dòn mơ geh; 

10nàng añ in rgơi geh git Bơtau Krist mơ gơnap gơnoar bơta kis wơl Kơnràñ dê, 
mơ geh pơnah tòm bơta jê sồt Kơnràñ dê, lơh añ in gơlik gơs be Kơnràñ tòm 
bơta chơt Kơnràñ dê, 

11nàng dilah rgơi, añ geh tus di bơta kis wơl bơh bơta chơt. 

Bơta ntoat tus hơ tơnggu 
12Hơ̆ ò di la añ neh geh rau, hala neh tus di bơta wil tơl ò, mơya añ gam ntoat tồ 
sơmbat geh, bơh să tòm añ neh geh Yàng Krist Jesu sơmbat rau. 

13Ơ oh mi, añ ò kòp añ neh sơmbat geh rau, mơya añ kư̆ lơh dô bơta: Lòi hŭi ală 
bơta bơh ngkòi, mơ ntoat jat ală bơta hơđap; 

14Behơ̆ añ ntoat song hơ tơnggu tồ sơmbat geh phan ƀàn bơh bơta hòi sac 
hơđang trồ Yàng Tom Trồ dê tòm Yàng Krist Jesu. 

15Behơ̆, ală cau neh dờng đah hwềng tòm bol he pal gơs bơta kơlôi sơnơng 
behơ̆, mơ dilah tòm broă lơi oh mi gơs bơta kơlôi sơnơng ndai, gen Yàng Tom 
Trồ kung rơp yal tơlik loh làng bơta hơ̆ oh mi in sơl. 

16Mìng bol he neh tus di tiah lơi, gen bol he pal cơnđòa lòt tĕ behơ̆. 

Pol bơto pal đòm krơh khai dê 
17 Ơ ală oh mi, dô nùs bal đòm tĕ añ, mơ sền ală cau lơh jat krơh mơ oh mi neh 
gŏ tòm bol hi. 

18Bơh añ òs đơs bơta do oh mi in, tòm tŭ do añ ñìm mơ đơs tai lah oă cau lơh 
lòt kung be cau sò tơm di chi pơng Bơtau Krist dê. 

19Bơta lồi dut bol khai dê la bơta roh rui, yàng bol khai dê la kơndul, bơta 
gơklŏ bol khai dê hơ̆ la bơta ƀàssìl ƀàsso bol khai dê, bol khai mìng kơlôi bơh 
broă dunnia dê lơm. 

20Mơya bol he la làng bol hơđang trồ, bơh hơ̆ bol he kơp gơn Yàng Dong klàs 
la Yàng Jesu Krist. 

21Kơnràñ rơp lơh să jan ò kwơ bol he dê gơlik gơs be să jan gơklŏ Kơnràñ dê, 
jat be gơnap gơnoar Kơnràñ gơs nàng lơh jơh ală phan dòn duh Kơnràñ. 

Philip 4 

Jơnau bơto tơngkah 
1Behơ̆ gen, ơ ală oh mi đềt mềr ngan, la bơta hòn chò mơ sơgơn bơtau añ jê, ơ 
cau kòñ gơboh ngan añ jê, ntào kơ̆ tĕ tòm Yàng. 

2Añ bơto tơngkah Ebôdi mơ Sintikơ pal gơs dô nùs kơlôi bal tòm Yàng. 

3Ơ bi la cau dòn song tui yô bal mơ añ, añ kung dan bi dong bàr nă cau ùr hơ̆, 
bơh bol khai neh kong bòl glar lơh broă bal mơ añ tòm Jơnau Niam; kung be 
Kleman mơ ală oh mi ndai lơh broă bal mơ añ; sơnđan mat ală cau hơ̆ Yàng Tom 
Trồ neh cih tòm sră bơta kis rau. 

4Hòn chò tĕ tòm Yàng sùm sùm. Añ đơs wơl tai: Hòn chò tĕ! 

5Ai tĕ jơh ală cau in git bơta kong ơt oh mi dê. Yàng neh rềp rau. 

6Bañ kơlôi rcang bơh bơta lơi, mơya tòm jơh ală bơta ai tĕ jơnau hòi dan, rac 
dan, mơ bơta ưnngài mơ yal tơlik ală bơta kòñ dan he dê Yàng Tom Trồ in git. 

7Gen bơta lơngap lơngai Yàng Tom Trồ dê, la bơta jòng rlau jơh ală bơta git wă, 
rơp sền gàr nùs mơ bơta kơlôi sơnơng oh mi dê tòm Yàng Krist Jesu. 

8Lồi tơnơ̆, ơ oh mi, dilah bơta lơi song ngan, bơta lơi màng ryŭ; bơta lơi song 
ring, bơta lơi sàng goh, bơta lơi pal kòñ gơboh, bơta lơi gơs pơnro niam, dilah 

gơs bơta kơ̆ dơn lơi, dilah gơs bơta lơi pal jòng ro, gen oh mi pal kơlôi sơnơng 
tĕ di ală bơta hơ̆. 

9Dilah bơta lơi oh mi neh bơtê, neh dòp geh, neh kơno bơh añ mơ neh gŏ tòm 
añ, lơh jat tĕ, gen Yàng Tom Trồ la Bơtau ai bơta lơngap lơngai rơp ơm bal mơ 
oh mi. 

Pol ưnngài bơh ală phan pà gòi 
10Añ gơs nùs hòn chò ngan tòm Yàng, tài bơh tus di tŭ do sồng oh mi yal tơlik 
nùs kơlôi rcang gơwèt mơ añ; ngan oh mi neh kơlôi rcang bơh bơta hơ̆, mơya 
oh mi òhềt gơs tŭ lơmpah. 

11Ò di añ kòñ đơs bơh bơta siơ̆u siar añ jê, bơh añ neh bơtê bulah tìp bơta lơi 
kung hừh nùs ơm behơ̆. 

12Añ git mbe lơh tòm tŭ rƀah lơòi, mơ kung git mbe lơh tòm tŭ geh tơngkah 
tơngkañ. Tòm jơh ală bơta mơ jơh ală tiah, bulah hòm lai hala jơgloh, bulah 
tơngkah hala siơ̆u, añ neh git mbe lơh tòm ală bơta hơ̆ rau. 

13Añ rgơi lơh jơh ală bơta la kơnòm di Bơtau ai bơtơl pràn añ in. 

14Bulah behơ̆ oh mi gơs pơnah tòm bơta bòl glar añ jê, hơ̆ la niam ngan. 

15 Ơ cau Philip, să tòm oh mi kung git lah dơ̆ añ rơp sơntòm bơto Jơnau Niam, 
tòm tŭ añ sang lơgar Masedoan, gen rlau mơ oh mi ò gơs Hìu Jum Goh lơi ndai 
gơs pơnah bal mơ añ tòm bơta ai phan ngui sa añ jê; 

16 bơh tòm Tesalônika oh mi neh bàr pe dơ̆ pơyoa phan ngui sa añ in. 

17Hơ̆ ò di la añ kòñ gơs phan ai gòi, mơya añ kòñ gŏ cồng nha gơbơtơl oh mi in 
tòm ală phan ai gòi. 

18 Añ geh wil tơl mơ tơngkah tơngkañ; añ geh bềng lìu bơh neh dòp geh ală 
phan ai gòi bơh Epaphrôdik mơ oh mi pơyoa añ in, hơ̆ la dô nơm phan ơn gơs 
ƀô bơlhu, la dô nơm phan pơdơng geh Yàng Tom Trồ dòp mơ niam nùs Kơnràñ. 

19Yàng Tom Trồ añ jê rơp ai oh mi in ală bơta oh mi pal càng, jat be bơta pas 
gơs bơta gơklŏ Kơnràñ dê tòm Yàng Krist Jesu. 

20Dan bơta gơklŏ gơrê mơ Yàng Tom Trồ la Bèp bol he dê sùm sùm ò lồi. Amen. 

Jơnau còp să ală cau sàng goh 
21Dan còp să kòp nă cau sàng goh tòm Yàng Krist Jesu; ală oh mi ơm mơ añ còp 
să ală oh mi. 

22Jơh ală cau sàng goh còp să oh mi, lài ngan la ală cau tòm hìu nhă Sesa dê. 

23Dan bơta nđàc Yàng Jesu Krist dê ơm bal mơ hwềng nùs oh mi dê. 

Kôlôse 

Kôlôse 1 

Jơnau còp să 
1Pol la cau gơnoar bơto dờng bơh Yàng Krist Jesu jat nùs kòñ Yàng Tom Trồ dê, 
mơ Timôthe la oh mi bol he dê, 

2pơyoa ală cau sàng goh in mơ ală oh mi dòn song tòm Bơtau Krist ơm tòm 
Kôlôse: Dan oh mi in geh bơta nđàc mơ bơta lơngap lơngai bơh Yàng Tom Trồ 
la Bèp bol he dê. 

Yàng Jesu Krist la bồ jơh ală phan mơ tòm ryas bơta dong klàs dê 
(1:3 – 2:23) 

Pol hòi dan ưnngài Yàng 
3Tòm tŭ bol hi hòi dan oh mi in, gen òs ưnngài Yàng Tom Trồ, Bèp Yàng Jesu 
Krist la Yàng bol he dê, 

4bơh bol hi neh kơno bơh bơta dòn oh mi dê tòm Yàng Krist Jesu mơ bơh bơta 
kòñ gơboh oh mi dê gơwèt mơ jơh ală cau sàng goh; 

5tài bơh bơta gơn kơnòm prap lòi oh mi in hơđang trồ, la bơta lài òr oh mi neh 
kơno bơh jơnau song Jơnau Niam dê. 

6Jơnau Niam hơ̆ neh tus hơ oh mi, kung be neh tus tòm làm jơh dunnia, gơlik 
plai mơ gơbơtơl kung be tòm oh mi, bơh ngai oh mi neh kơno mơ git wă bơta 
nđàc Yàng Tom Trồ dê jat be jơnau song, 

7 tòm toh be oh mi neh bơtê mơ Epapras, la cau bơyô lơh broă bal đềt mềr bol 
hi dê. Khai la cau ala mat bol hi, la dô nă cau gơnoar duh broă dòn song Bơtau 
Krist dê. 

8Khai kung yal wơl bol hi in bơta kòñ gơboh oh mi dê tòm Yàng Hwềng. 

9Tài bơh hơ̆, bơh ngai bol hi kơno jơnau hơ̆, gen kung bơh oh mi mơ hòi dan ò 
dơh, dan oh mi in geh bềng lìu bơta git wă nùs kòñ Yàng Tom Trồ dê tòm jơh 
ală bơta jak chài mơ bơta git loh đah hwềng, 

10tồ oh mi in lơh lòt dô bă di pal mơ Yàng, niam nùs Kơnràñ tòm jơh ală bơta, 
gơlik plai tòm jơh ală broă niam, sơlo bơtơl tai tòm bơta dòp git Yàng Tom Trồ. 

11Kơnòm di gơnap gơnoar gơklŏ Kơnràñ dê, tồ geh tơl bơta ơt ơl mơ kong jai 
bơta bòl glar dô bă hòn chò; 

12mơ ưnngài Yàng Bèp la Bơtau neh lơh bol he in gơlik gơs di pal nàng dòp 
pơnah tòm sre brê ală cau sàng goh dê ơm tòm lơgar bơta àng. 

13Kơnràñ neh dong tă bol he lik klàs bơh gơnoar bơta klam jơngo dê, mơ cèng 
bol he hơ lơgar Kòn kòñ gơboh Kơnràñ dê. 

14 Tòm Kòn hơ̆ bol he gơs bơta dong tơwài la bơta toh glài bol he dê. 

Bơtau Krist gơs bơh sơnròp 
15Kơnràñ la rùp să Yàng Tom Trồ dê he ò rgơi gŏ, la Bơtau neh geh tơnggơs bồ 
dà lài mơ ală phan crơng gơs. 

16Bơh jơh ală bơta neh geh crơng gơs tòm Kơnràñ, bulah phan hơđang trồ hala 
tòm ù, phan rgơi gŏ hala phan he ò rgơi gŏ, hala ală gơnoar at bồ, hala ală 
gơnoar; jơh ală bơta tus bơh Kơnràñ mơ la tài bơh Kơnràñ mơ geh crơng gơs. 

17Kơnràñ gơs lài mơ jơh ală bơta, jơh ală bơta ơm kơ̆ tòm Kơnràñ. 

18 Kơnràñ kung la bồ să jan dê, hơ̆ la bồ Hìu Jum Goh. Kơnràñ la tòm ryas, la cau 
sơnròp kis wơl bơh bơta chơt, tồ tòm jơh ală bơta Kơnràñ la bồ. 

19Bơh Yàng Tom Trồ neh niam nùs ai jơh ală bơta bềng tơl Kơnràñ dê ơm tòm 
Yàng Jesu, 

20 mơ kơnòm di Bơtau Krist lơh jơh ală bơta in, bulah tòm ù hala hơđang trồ, 
gơs gơtòmsòr wơl mơ Yàng Tom Trồ, bơh neh kơnòm dê mhàm Bơtau Krist dê, 
di chi pơng mơ lơh gơs bơta ring lơngai rau. 

21Ai oh mi, lài òr nùs kơlôi oh mi dê ơm ngài mơ sò tơm mơ Kơnràñ bơh ală 
broă iơh bơsak. 

22Mơya tŭ do Yàng Tom Trồ neh kơnòm di bơta chơt să jan poac să Kơnràñ dê, 
mơ lơh oh mi in gơs gơtòmsòr wơl, nàng tơlik mat oh mi di đap Kơnràñ dô bă 
sàng goh, ò sồt rmàñ, ò gơs tiah geh lah pơrhơng. 

23Mìng la oh mi kư̆ ơm tòm bơta dòn, kơ̆ cê, ò gơlơnggac lơnggơr, ò gơtơrđeh 
bơh bơta gơn kơnòm tòm Jơnau Niam mơ oh mi neh kơno, gơ neh geh bơto yal 
digùl jơh ală làng bol hơđơm trồ; să tòm añ la Pol kung neh geh lơh gơs cau 
gơnoar duh broă Jơnau Niam hơ̆ dê. 

Gơnoar broă Pol dê bơh Hìu Jum Goh 
24Tŭ do añ hòn chò bơh bơta añ kong jê sồt bòl glar bơh oh mi, mơ bơh să jan 
Bơtau Krist dê la Hìu Jum Goh, añ ơn poac să añ nàng kong pơnah gam siơ̆u 
tòm bơta bòl glar Kơnràñ dê. 

25Añ kung neh geh lơh gơs cau gơnoar duh broă Hìu Jum Goh hơ̆ dê, jat be 
gơnoar broă mơ Yàng Tom Trồ neh ai añ in tài bơh oh mi, nàng yal tơlik wil 
tơl jơnau Yàng Tom Trồ dê, 

26hơ̆ la jơnau ndơp ndơr neh pồn ndơp bơh tòm ală rài mơ ală jơi bơtiàn, 
mơya tŭ do neh geh yal tơlik ală cau sàng goh Kơnràñ in. 

27Yàng Tom Trồ kung niam nùs mơ yal bol khai in git bơta gơklŏ crih crài 
jơnau ndơp ndơr hơ̆ digùl làng bol bơdìh la mbe lơi, hơ̆ la Bơtau Krist ơm tòm 

oh mi la bơta gơn kơnòm oh mi dê, tồ geh pơnah tòm bơta gơklŏ Yàng Tom 
Trồ dê. 

28Bol he bơto yal bơh Kơnràñ mơ ai jơh ală bơta jak chài bơto tơngkah kòp nă 
cau, bơto sồr kòp nă cau nàng tơlik mat bol khai dô bă wil tơl tòm Bơtau Krist. 

29Kung bơh bơta hơ̆ mơ añ kong bòl glar lơh broă, tòmlơh jơh nùs kơnòm di 
pràn Kơnràñ dê mơ Kơnràñ lơh broă tòm añ dô bă gơs gơnap gơnoar. 

Kôlôse 2 

1Ngan behơ̆, añ kòñ oh mi git añ jơh pràn lơh broă bơh oh mi, mơ bơh ală cau 
ơm tòm Laodise in, mơ bơh jơh ală cau òhềt gŏ mat añ đah poac să, 

2tồ kơnòm di bơta geh gơtòmklac bal tòm bơta kòñ gơboh mơ bol khai geh kơ̆ 
nùs, tian gơs tus hơ bơta lìu làc tòm bơta git wă nền cê, mơ tòm bơta dòp git 
bơta ndơp ndơr Yàng Tom Trồ dê, hơ̆ la Bơtau Krist, 

3Kơnràñ la kai mpồng nàng pò jơh ală bơta dờng màng neh pồn ndơp bơh bơta 
jak chài mơ bơta git jak Yàng Tom Trồ dê. 

4Añ đơs behơ̆ tồ klàs cau lơi ai jơnau lac lèo mơ pơrlồm oh mi. 

5Bơh bulah să jan añ ơm ngài, mơya hwềng nùs añ kư̆ ơm bal mơ oh mi, hòn 
chò gŏ oh mi gơs bơta rơndap tap sèng niam mơ bơta dòn kơ̆ nền tòm Bơtau 
Krist. 

Rài kis bềng tơl tòm Bơtau Krist 
6Behơ̆ oh mi neh dòp Krist Jesu la Yàng, gen lơh lòt tĕ tòm Kơnràñ behơ̆ sơl. 

7Ơm kơ̆ tĕ be chi sro ryas mơ bơt bơtào tĕ tòm Kơnràñ, kơ̆ nền tòm bơta dòn, 
jat be oh mi neh geh bơto, kung tơngkah tơngkañ tĕ tòm bơta ưnngài. 

8Kơrhia tĕ, rngòt gơs cau lơi ai bơta jak chài dunnia dê mơ jơnau pơrlồm roh 
lơm, jat jơnau òs yau kòn mơnus dê, jat bơta ƀă liă dunnia dê, ò di jat Bơtau 
Krist. 

9Bơh bơta bềng tơl nùs nhơm Yàng Tom Trồ dê ơm jơh tòm să jan Yàng Jesu. 

10Oh mi kung geh bềng tơl tòm Kơnràñ, la Bơtau lam bồ jơh ală gơnoar at bồ, 
mơ jơh ală gơnoar. 

11Tòm Kơnràñ oh mi kung neh kong siat gơltau, ò di siat gơltau bơh tê cau lơh, 
mơya siat gơltau bơh Bơtau Krist, hơ̆ la bơta klò sang să jan poac să. 

12 Bơh oh mi neh kơnòm di ƀaptem mơ geh tơp bal mơ Kơnràñ, kung bơh hơ̆ 
neh geh kis wơl bal mơ Kơnràñ bơh bơta dòn di broă lơh gơnap gơnoar Yàng 
Tom Trồ dê, la Bơtau neh lơh Kơnràñ in kis wơl bơh bơta chơt. 

13 Ai oh mi, tòm tŭ neh chơt bơh bơta tìs glài oh mi dê mơ bơh bơta ò siat gơltau 
poac să oh mi dê, gen Kơnràñ neh lơh oh mi in kis bal mơ Bơtau Krist, bơh 
Kơnràñ neh toh jơh ală bơta tìs glài bol he dê. 

14 Kơnràñ jùt sang jơnau tòmho cih tòm ală bơta sồr lam, gơlơh nền glài tòmsò 
mơ bol he; Kơnràñ kung tă gơ mơ pơng gơ di chi pơng. 

15Kơnràñ sang ală gơnoar at bồ mơ ală gơnoar, mơ ràng tơlik bol khai dô bă loh 
làng, mơ geh pha lin rlau mơ bol khai di chi pơng. 

Bañ jat bơta wèr bơkal kòn mơnus dê 
16 Behơ̆ gen bañ lòi cau lơi cahrña oh mi bơh phan sa phan ñô, hala bơh ngai 
pơjum sa, hala ngai kơnhai dùl lik, hala ngai Saƀat. 

17Hơ̆ la rùp ală bơta rơp tus dê, ai să la bal mơ Bơtau Krist. 

18Bañ lòi cau lơi ngui bơta pơndêt să is mơ bơta duh khoai cau gơnrơh nàng 
kơñau phan ƀàn oh mi dê, bơh cau hơ̆ lơh jat ală bơta gơtơnggŏ khai dê, jat nùs 
kơlôi poac să dê mơ pơnhừ să ò bồ, 

19 ò sơmbat kơ̆ di Bồ. Kơnòm di Bồ hơ̆ jơh să jan geh ròng siam mơ gơtòmklĕ 
bal bơh ală tiah tơrbŏ mơ ală ară, mơ geh dờng jat bơta lơh nền Yàng Tom Trồ 
dê. 

Bơta chơt mơ bơta kis tòm Bơtau Krist 
20Dilah oh mi neh chơt bal mơ Bơtau Krist gơwèt mơ ală bơta ƀa liă dunnia 
dê, gen mbe lơh oh mi kis kung be gam gơrê bal mơ dunnia taih? Ñchi bơh tài 
oh mi dòn duh ală bơta òs mòng jat ală bơta sồr lam mơ ală bơta bơto sồr jơi 
kòn mơnus dê taih? Kung be: 

21“Bañ at, bañ liap, bañ ƀư,” 

22hơ̆ la gơwèt mơ ală phan dilah ngui gen gơ rơp roh rui lơm. 

23Ală bơta hơ̆ gơlơh be jak chài tòm bơta duh khoai jat nùs is, bơta pơndêt să, 
bơta bơklơn să jan, mơya ngan ò gơs kwơ dô êt lơi nàng tòmdră mơ bơta hàm 
kòñ poac să dê. 

Kôlôse 3 

Bơto tơngkah bơh bơta ngui sa tòm ƀòn lơgar mơ hìu nhă 
(3:1 – 4:18) 

Rài pa tòm Bơtau Krist 
1 Behơ̆ dilah oh mi neh geh kis wơl bal mơ Bơtau Krist, gen jòi jat tĕ ală bơta 
hơđang trồ, la tiah Bơtau Krist nggui đah ma Yàng Tom Trồ. 

2Ơn tĕ nùs kơlôi gơwèt mơ ală bơta hơđang trồ mơ bañ ơn nùs kơlôi gơwèt mơ 
ală bơta tòm ù. 

3Bơh oh mi neh chơt, bơta kis oh mi dê neh pồn bal mơ Bơtau Krist tòm Yàng 
Tom Trồ. 

4Tŭ lơi Bơtau Krist la bơta kis bol he dê tơlik să, tŭ hơ̆ oh mi kung rơp tơlik să 
bal mơ Kơnràñ tòm bơta gơklŏ. 

5Behơ̆ tơnchơt tĕ ală pơnah să jan oh mi dê tòm ù, hơ̆ la rềs àr bơrnàn, ngkòr 
ngkàc, gơboh kơnhơl lềng làng, hàm kòñ bơta iơh, mơ hàm hà la bơta duh rùp 
ràk. 

6Tài bơh ală bơta hơ̆ gen bơta gơjrañ dờng Yàng Tom Trồ dê dùh hơđang ală 
cau ò dòn bơr Yàng. 

7Lài òr tòm tŭ oh mi gam kis tòm ală glài hơ̆, gen kung neh lơh lòt behơ̆ sơl. 

8Mơya tŭ do oh mi tă sang tĕ jơh ală bơta hơ̆, la bơta gơhào nùs, bơta gơjrañ 
mañ, bơta bih khih, bơta bơrsèl tơnhial, mơ jơnau pàp tràl bơh di bơr oh mi. 

9 Bañ đơs blac bal mơ gơp, bơh neh klò sang cau yau bal mơ bơta lơh lòt gơ dê, 

10 mơ neh soh cau pa, la cau geh tòmgơl pa jat rùp să Bơtau neh crơng gơs cau 
hơ̆, nàng geh tus hơ bơta dòp git Yàng Tom Trồ. 

11Tềng do ò tai gơs cau Grek, cau Juda, cau siat gơltau hala cau ò siat gơltau, cau 
ò git jơnau, cau Sithe, cau dĭ gơna hala cau khat gơboh, mơya Bơtau Krist la jơh 
ală bơta mơ tòm jơh ală bơta. 

12 Behơ̆ oh mi la cau sac rwah Yàng Tom Trồ dê, cau sàng goh mơ đềt mềr 
Kơnràñ dê, gen soh tĕ nùs nđàc sơngit, kơ̆ dơn, pơndêt să, niam lơnhơn, kong 
ơt. 

13 Dilah cau do gơs bơta yoam joh mơ cau ne, gen kong ơt tĕ bal mơ gơp mơ toh 
glài tĕ bal mơ gơp; be Yàng neh toh glài oh mi be lơi, gen oh mi kung pal toh glài 
behơ̆ sơl. 

14Hơđang jơh ală bơta hơ̆, soh tĕ nùs kòñ gơboh, la che tơrbŏ bơta wil tơl dê. 

15Lòi tĕ bơta lơngap lơngai Bơtau Krist dê at bồ tòm nùs oh mi, la bơta lơngap 
lơngai mơ oh mi neh geh hòi tus tòm dô nơm să jan; kung gơs tĕ nùs ưnngài. 

16 Ai tĕ jơh ală bơta jak chài nàng jơnau Bơtau Krist dê ơm bềng lìu tòm oh mi; 
ngui bơta đơs crih, bơta đơs chò, mơ sèng đơs chò đah hwềng mơ bơto tơngkah 
bal mơ gơp, mơ tòm nùs đơs chò Yàng Tom Trồ in dô bă gơs bơta nđàc. 

17Dilah oh mi lơh bơta lơi, bulah jơnau đơs hala broă lơh, ai tĕ sơnđan Yàng 
Jesu mơ lơh jơh ală bơta, kơnòm di Kơnràñ mơ ưnngài Yàng Tom Trồ la Bèp. 

Broă tòm tòm hìu nhă 
18 Ơ cau la bau ùr, dòn duh tĕ bau klau ai dê, bơta hơ̆ la di pal tòm Yàng. 



2049 

 

 
Sră Goh 

© 2018, United Bible Societies. 
  

 

 

19 Ơ cau la bau klau, kòñ gơboh tĕ di bau ùr mê dê mơ bañ gơs bơta sràt bơtang 
mơ khai. 

20 Ơ cau la kòn, tòm jơh ală bơta dòn duh tĕ mè bèp he, bơh bơta hơ̆ niam nùs 
Yàng. 

21 Ơ cau la bèp, bañ bơrcek kòn he, rngòt bol khai gơplơ̆ nùs mòn. 

22 Ơ cau la dĭ gơna, tòm jơh ală bơta dòn duh tĕ cau tòm mê dê jat đah poac să, 
ò di bơh bơta duh broă di đap mat cau, be cau kòñ lơh niam nùs cau, mơya 
bơh duh rngòt di Yàng, ai tĕ nùs song ngan mơ duh broă. 

23Dilah lơh broă lơi, lơh tĕ jơh nùs, be lơh Yàng in, ò di be lơh cau in ò, 

24Bơh git lah oh mi rơp bơh Yàng mơ dòp sre brê lơh gơs phan ƀàn, tài bơh oh 
mi kung duh broă Yàng Krist sơl. 

25 Bơh cau lơi lơh bơta ò song ring, gen rơp kong sal wơl bơta ò song ring khai 
neh lơh hơ̆, bơh ò gơs bơta cah is cau lơi. 

Kôlôse 4 

1 Ơ cau la cau tòm, gơwèt tĕ mơ cau dĭ gơna mê dê dô bă song ring mơ ring bal, 
bơh git lah oh mi kung gơs dô nă Cau tòm ơm hơđang trồ. 

Jơnau bơto tơngkah ndai 
2Kơ̆ nùs tĕ tòm bơta hòi dan, ai bơta ưnngài mơ drơng kơp tòm broă hơ̆. 

3Kung hòi dan tĕ bol hi in, dan Yàng Tom Trồ pò bol hi in dô nơm mpồng bơto 
jơnau Yàng, nàng bơto jơnau ndơp ndơr Bơtau Krist dê, kung bơh jơnau hơ̆ mơ 
añ kòl kơt mơ che sreng, 

4tồ añ in yal tơlik jơnau hơ̆ be añ pal đơs. 

5 Lơh lòt tĕ dô bă jak chài gơwèt mơ cau bơdìh, mơ pơlai tĕ tŭ tơngai. 

6Jơnau đơs oh mi pal gơs bơta nđàc sùm sùm, mơ tĕ bơtơl boh, tồ oh mi in git 
pal ho wơl kòp nă cau in la mbe lơi. 

Jơnau còp să 
7 Ticikơ la oh mi đềt mềr, la cau gơnoar duh broă dòn song, mơ kung la cau bơyô 
duh broă bal mơ añ tòm Yàng, rơp yal tơlik oh mi in git jơh ală broă añ jê. 

8Ngan bơh bơta hơ̆ mơ añ neh sồr khai tus hơ oh mi, tồ oh mi in git ală bơta 
gơtơntus di bol hi la mbe lơi, mơ nàng khai chồl bơtrut nùs oh mi dê. 

9 Cau lòt bal mơ khai la Ônesim, oh mi dòn song mơ đềt mềr ngan, la cau gơp 
ƀòn oh mi dê. Bol khai rơp yal oh mi in git jơh ală bơta tềng do. 

10 Aritak, la cau bơyô kong jàm bal mơ añ, còp să oh mi; Mak, la oh mi jơi bơtiàn 
bal mơ Banaba, kung behơ̆ sơl. (Bơh Mak gen oh mi neh dòp jơnau sồr rau dilah 
khai tus hơ oh mi, wă rò tĕ khai.) 

11Jesu sơnđan la Justus kung còp să oh mi. Tòm mpồl cau kòñ prap gàr bơta boh 
lam siat gơltau, mìng ală cau hơ̆ la bơyô lơh broă bal mơ añ bơh lơgar Yàng Tom 
Trồ dê; bol khai kung lơh nùs añ in geh pơndòm pơniang. 

12 Epapras cau gơp ƀòn oh mi dê, dĭ gơna Yàng Krist Jesu dê, còp să oh mi; khai 
bơh oh mi mơ òs tòmlơh tòm bơta hòi dan, nàng oh mi gơs bơta dòn kơ̆ nền mơ 
dòn bơr wil tơl jat nùs kòñ Yàng Tom Trồ dê. 

13Bơh añ lơh cơng bơh khai lah, khai kong oă broă bòl glar bơh oh mi, bơh cau 
ơm tòm Laodise, mơ bơh cau ơm tòm Hierapôlis sơl. 

14 Luka, la cau gơnoar sơnơm kòñ gơboh, còp să oh mi; Demas kung behơ̆ sơl. 

15Dan còp să ală oh mi ơm tòm Laodise, mơ Nimpas bal mơ Hìu Jum Goh 
pơjum tòm hìu khai dê. 

16Dơ̆ neh sền sră do digùl oh mi rau, gen ai tĕ gơ Hìu Jum Goh Laodise in sền 
bal, mơ oh mi kung sền tĕ sră bơh Laodise pơyoa tus sơl. 

17 Đơs tĕ mơ Acip lah: “Kơrhia tĕ lơh wil tơl gơnoar broă mơ bi neh dòp bơh 
Yàng.” 

18Tê tòm añ, Pol, cih jơnau do còp să oh mi. Kah tĕ che sreng añ jê. Dan bơta 
nđàc ơm bal mơ oh mi. 

I Tesalônika 

I Tesalônika 1 

Jơnau còp să 
1 Pol, Silbanus, mơ Timôthe pơyoa Hìu Jum Goh cau Tesalônika in tòm Yàng 
Tom Trồ la Bèp, mơ tòm Yàng Jesu Krist: Dan oh mi in geh bơta nđàc mơ bơta 
lơngap lơngai. 

Bơta gơtòmklac bal Hìu Jum Goh Tesalônika dê Gơwèt mơ ală cau gơnoar bơto dờng 
(1:2 – 3:13) 

Bơta lơh lòt cau dòn Yàng tòm Tesalônika dê 
2Bol hi òs bơh jơh ală oh mi mơ ưnngài Yàng Tom Trồ, mơ kah oh mi sùm tòm 
tŭ hòi dan; 

3bơh di đap Yàng Tom Trồ la Bèp bol he dê, bol hi kah sùm bơh tơngai broă 
bơta dòn dê, bơta kong bòl glar lơh broă nùs kòñ gơboh dê, mơ ntào kơ̆ tòm 
bơta gơn kơnòm oh mi dê tòm Yàng Jesu Krist bol he dê. 

4Ơ oh mi la cau geh Yàng Tom Trồ kòñ gơboh, bol hi git oh mi neh geh sac rwah, 

5bơh Jơnau Niam bol hi dê neh bơto yal oh mi in, ò di mìng bơh jơnau đơs lơm, 
mơya kung bơh gơnap gơnoar, bơh Yàng Hwềng Goh mơ bơh oă bơta dòn nền 
cê wil tơl sơl, kung be oh mi git bol hi ơm digùl oh mi la mbe lơi; bơta hơ̆ la niam 
oh mi in. 

6 Gen oh mi neh đòm jat bol hi mơ kung đòm jat Yàng sơl, ai bơta hòn chò 
Yàng Hwềng Goh dê mơ dòp jơnau Yàng dê digùl oă bơta jê sồt bòl glar, 

7tian gơs oh mi gơlik gơs krơh niam jơh ală cau dòn jat in ơm tòm Masedoan 
mơ Acai. 

8Bơh jơnau Yàng bơh oh mi neh gơpơnro ò di mìng tòm Masedoan mơ Acai 
lơm, mơya bơta dòn oh mi dê tòm Yàng Tom Trồ kung neh pơnro làm jơh ală 
tiah, tian gơs bol hi ò càng đơs jơnau lơi tai. 

9Bơh să tòm bol khai yal wơl mbe lơi bol hi tus digùl oh mi, mơ mbe lơi oh mi 
neh sang rùp ràk mơ rê wơl hơ Yàng Tom Trồ, nàng duh broă Yàng Tom Trồ 
gam kis sùm mơ song ngan, 

10mơ kơp gơn Kòn Kơnràñ dê tus bơh đang trồ, la Yàng Jesu mơ Yàng Tom 
Trồ neh hòi kis wơl bơh bơta chơt, hơ̆ la Bơtau dong tă bol he klàs bơh bơta 
gơjrañ dờng rơp tus. 

I Tesalônika 2 

Broă lơh Pol dê tòm Tesalônika 
1Ơ oh mi, să tòm oh mi git lah bol hi neh lòt tus hơ oh mi ò di la ò kwơ. 



2052 

 

 
Sră Goh 

© 2018, United Bible Societies. 
  

 

 

2 Mơya tơnơ̆ mơ tŭ neh kong jê sồt mơ dơñŏ tơnhial tòm Philip, be oh mi neh 
git, gen bol hi sơlo khin cha tòm Yàng Tom Trồ bol hi dê mơ bơto yal Jơnau 
Niam Yàng Tom Trồ dê oh mi in digùl oă bơta gơrơndul tòmdră. 

3Bơh bơta bơto pơndòm bol hi dê ò di bơh bơta tìs, hala bơh bơta ngkòr ngkàc, 
kung ò di jat bơta lac lèo. 

4Mơya jat be Yàng Tom Trồ neh dòp bol hi la di pal ngan nàng jào Jơnau Niam 
bol hi in, gen bol hi đơs, ò di tồ niam nùs cau, mơya nàng niam nùs Yàng Tom 
Trồ, la Bơtau sền sơwì nùs bol hi. 

5Bơh oh mi neh git, bol hi ò tŭ lơi ai ală jơnau rơmhòc, kung ò di ai kai tồ jơm 
ndơp bơta hàm hà; gơs Yàng Tom Trồ lơh cơng bol hi in. 

6Bulah bol hi la cau gơnoar bơto dờng Bơtau Krist dê, gơs gơnoar dan oh mi sền 
bol hi la dờng màng, mơya kung ò dan bơta gơklŏ bơh di kòn mơnus, hala bơh 
di oh mi, hala bơh di cau ndai. 

7Mơya bol hi neh ơm digùl oh mi dô bă niam lơnhơn, be dô nă mè kơnđơt kơnđu 
kòn tòm khai dê. 

8Bol hi neh gơs nùs đềt mềr di oh mi, gen tàng bol hi gơs nùs hòn chò ngan ò di 
mìng tòmpà Jơnau Niam Yàng Tom Trồ dê oh mi in lơm, mơya tus di să tòm bol 
hi sơl. Bơh oh mi la cau bol hi kòñ gơboh ngan. 

9Ơ oh mi, oh mi gam kah bơta kong lơh broă mơ bơta bòl glar bol hi dê; tòm tŭ 
bol hi bơto yal Jơnau Niam Yàng Tom Trồ dê oh mi in, gen kung lơh broă ngai 
mơ mang, tồ ò lơh pơnjê di dô nă cau lơi tòm oh mi. 

10Oh mi la cau lơh cơng, Yàng Tom Trồ kung lơh cơng sơl, mbe lơi bol hi lơh lòt 
dô bă sàng goh, song ring, ò gơs tiah geh lah pơrhơng gơwèt mơ oh mi la cau 
dòn jat. 

11Oh mi kung git mbe lơh bol hi gơwèt mơ kòp nă cau tòm oh mi be bèp mơ kòn. 

12Bol hi bơto pơndòm, pơndòm pơniang, mơ lơh cơng oh mi in, tồ oh mi in lơh 
lòt dô bă di pal ngan mơ Yàng Tom Trồ, la Bơtau hòi oh mi tus hơ lơgar mơ bơta 
gơklŏ Kơnràñ dê. 

Nùs dòn song cau Tesalônika dê 
13Tài bơh hơ̆ bol hi kung ưnngài Yàng Tom Trồ ò dơh, bơh oh mi dòp jơnau 
Yàng Tom Trồ dê mơ bol hi neh bơto yal, gen ò di dòp be jơnau kòn mơnus dê, 
mơya be jơnau Yàng Tom Trồ dê; jơnau hơ̆ ngan la jơnau Yàng Tom Trồ dê, mơ 
ơm lơh broă tòm oh mi la cau dòn jat. 

14 Ơ oh mi, oh mi ngan neh gơlik gơs cau đòm jat ală Hìu Jum Goh Yàng Tom Trồ 
dê tòm Yàng Krist Jesu, tòm Jude, bơh oh mi neh kong ală cau lơgar tòmlơh bòl 
glar, kung be ală Hìu Jum Goh hơ̆ neh kong cau Juda lơh bòl glar. 

15 Cau Juda la cau neh tơnchơt Yàng Jesu bal mơ ală cau gơnoar hwơr, ting 
bơtrơh bol hi, ò niam nùs Yàng Tom Trồ mơ sòdră di jơh ală cau. 

16Bol khai bơkơŭ bol hi bơto cau làng bol bơdìh tồ bol hơ̆ geh dong klàs. Tòm 
broă do lơh tồi glài bol khai dê sơlo gơbơtơl bềng lìu. Mơ lồi dut bơta gơjrañ 
dờng neh dùh dô bă nền cê hơđang bol khai rau. 

17Ơ oh mi, bol hi neh ngài mơ oh mi tòm dô êt jŏ, mơya mìng să ngài mơ nùs ò 
ngài, gen bol hi neh jơh nùs kơp kòñ mơ sơlo jơh nùs jòi bơta tìp wơl mơ oh 
mi. 

18Bơh bol hi gơs nùs kòñ tus hơ oh mi, añ la Pol neh bàr pe dơ̆ kòñ behơ̆, mơya 
cà Satan neh kơryan bol hi, 

19bơh bơta gơn kơnòm, bơta hòn chò mơ bơta jòng să be sơgơn bơtau di đap 
Yàng Jesu bol he dê tòm tŭ Kơnràñ tus wơl la ñchi taih? Ò di la oh mi ò ơ? 

20Ngan, oh mi la bơta gơklŏ mơ bơta hòn chò bol hi dê. 

I Tesalônika 3 

Pol sồr Timôthe lòt hơ Tesalônika 
1 Tài bơh ò jai gơn tai, gen tàng bol hi lơh nền ơm is wơl tòm Athen, 

2mơ sồr Timôthe la oh mi bol hi dê, la cau duh broă Yàng Tom Trồ tòm Jơnau 
Niam Bơtau Krist dê, lòt nàng lơh oh mi in geh kơ̆ nền mơ chồl pơndòm bơta 
dòn oh mi dê, 

3tồ ò gơs dô nă cau lơi lơnggơr bơh ală bơta jê sồt bòl glar hơ̆. Bơh să tòm oh 
mi git lah neh lơh nền lài bol he in kong bơta hơ̆. 

4Tòm tŭ gam ơm bal mơ oh mi, bol hi neh yal lài oh mi in lah bol he pal kong jê 
sồt bòl glar tòm toh be neh gơlik gơs, mơ oh mi kung neh git behơ̆. 

5Kung tài bơh hơ̆ añ ò jai gơn tai, gen tàng añ neh sồr Timôthe lòt, tồ git bơta 
dòn oh mi dê gơlik mbe lơi, rngòt cà ràk neh ơniai oh mi, mơ bơta kong bòl glar 
lơh broă bol hi dê gơlik gơs ò kwơ. 

6 Tŭ do Timôthe pa rê wơl bơh di oh mi, khai yal wơl bol hi in jơnau niam bơh 
bơta dòn mơ nùs kòñ gơboh oh mi dê. Mơ khai yal lah oh mi òs kơlôi kah bol hi 
dô bă niam ngan, jơh nùs kơp kòñ tòmtìp mơ bol hi, kung be bol hi jơh nùs kơp 
kòñ tòmtìp mơ oh mi sơl. 

7Ơ oh mi, tài bơh hơ̆, tòm jơh ală bơta jê sồt bòl glar sơbơng roh bol hi dê, bol 
hi neh kơnòm dê bơta dòn oh mi dê mơ geh pơndòm pơniang. 

8Bơh tòm tŭ do ngan bol hi kis, dilah oh mi ntào kơ̆ tòm Yàng. 

9Mbe lơi bol hi rgơi tơl jơnau ưnngài Yàng Tom Trồ tài bơh oh mi, bơh jơh ală 
bơta hòn chò bol hi geh di đap Yàng Tom Trồ tài bơh oh mi taih? 

10Ngai mơ mang bol hi jơh nùs hòi dan nàng geh tòmtìp mat mơ oh mi, mơ lơh 
bềng tơl tòm bơta siơ̆u siar bơta dòn oh mi dê. 

11Dan să tòm Yàng Tom Trồ la Bèp bol he dê, mơ Yàng Jesu la Yàng bol he dê, 
lam gùng bol hi in lòt tus hơ oh mi. 

12Dan Yàng ai bơtơl oh mi in tơngkah tơngkañ nùs kòñ gơboh bal mơ gơp, bal 
mơ tơl nă cau, kung be bol hi gơwèt mơ oh mi sơl, 

13tồ Kơnràñ lơh nùs oh mi in gơs kơ̆ nền tòm bơta sàng goh, ò gơs tiah geh lah 
pơrhơng di đap Yàng Tom Trồ la Bèp bol he dê, tòm tŭ Yàng Jesu la Yàng bol 
he dê tus wơl bal mơ jơh ală cau sàng goh Kơnràñ dê. 

I Tesalônika 4 

Ală jơnau bơto sồr 
(4:1 – 5:28) 

Kis niam nùs Yàng 
1Lồi tơnơ̆, ơ oh mi, be oh mi neh bơtê bơh bol hi pal lơh lòt be lơi tồ niam nùs 
Yàng Tom Trồ, ngan be oh mi lơh lòt tŭ do, gen bol hi ơm tòm Yàng Jesu mơ dan 
bơto tơngkah oh mi kư̆ lơh behơ̆ sơlo ngai sơlo rlau tai. 

2Bơh oh mi git bơta bơto sồr lơi mơ bol hi neh ai oh mi in tòm gơnap gơnoar 
Yàng Jesu dê. 

3Bơh nùs kòñ Yàng Tom Trồ dê, hơ̆ la oh mi gơlik gơs sàng goh, bañ tìs glài rềs 
àr bơrnàn. 

4Kòp nă tòm oh mi pal git kơrmap gàr să he tòm bơta gơlik gơs sàng goh mơ 
màng ryŭ, 

5ò di jat nùs gơboh iơh bơta hàm kòñ is dê, be làng bol bơdìh la cau ò dòp git 
Yàng Tom Trồ, 

6bañ gơs cau lơi lơh tìs mơ lơh iơh mơ oh mi he tòm broă hơ̆, tài bơh Yàng la 
Bơtau sal wơl jơh ală bơta hơ̆, kung be bol hi neh đơs lài mơ neh lơh cơng oh 
mi in rau. 

7Bơh Yàng Tom Trồ ò di hòi bol he tus hơ bơta ngkòr ngkàc ò, mơya tus hơ bơta 
gơlik gơs sàng goh. 

8Gen tàng cau lơi sang lòi bơta do gen ò di sang lòi cau ò, mơya hơ̆ la sang lòi 
Yàng Tom Trồ la Bơtau ai Yàng Hwềng Goh Kơnràñ dê oh mi in. 

9Bơh bơta kòñ gơboh bal oh mi dê, gen ò càng cau lơi cih oh mi in, bơh să tòm 
oh mi neh geh Yàng Tom Trồ bơto lah pal kòñ gơboh bal mơ gơp; 

10ngan oh mi lơh behơ̆ gơwèt mơ jơh ală oh mi tòm làm Masedoan rau. Mơya, 
ơ oh mi, bol hi bơto tơngkah oh mi sơlo ngai pal kòñ gơboh sơlo oă tai. 

11Bơtê tĕ lơh lòt dô bă ring ngềt, rcang broă tòm he dê, ai tê tòm he lơh broă, be 
bol hi neh nting sồr oh mi, 

12tòm bơta do oh mi rơp geh ki ngàm digùl ală cau ò dòn, mơ oh mi ò lơh pơnjê 
di cau lơi. 

Bơta kis wơl cau dòn tòm ngai Yàng tus 
13Ơ oh mi, bol hi ò kòñ oh mi ò git bơh cau neh bic, tồ oh mi in ò moat jrùng be 
cau ndai ò gơs bơta gơn kơnòm. 

14Bơh dilah bol he dòn Yàng Jesu neh chơt mơ kis wơl, gen Yàng Tom Trồ 
kung rơp cèng ală cau bic tòm Yàng Jesu tus bal mơ Kơnràñ sơl. 

15 Do la bơta bol hi kơnòm di jơnau Yàng mơ yal oh mi in lah bol he la cau kis, 
gam ơm wơl jơl tus di tŭ Yàng tus wơl, gen ò gơs tŭ lơi lòt lài mơ ală cau neh 
bic ò. 

16Bơh să tòm Yàng rơp mù bơh đang trồ bal mơ jơnau driau sồr mơ jơnau hòi 
cau gơnrơh dờng rlau jơh dê, bal mơ ntas kơlwòk Yàng Tom Trồ dê, gen ală 
cau chơt tòm Bơtau Krist rơp kis wơl lài. 

17Gen bol he la cau kis mơ gam ơm wơl rơp geh guh bal mơ ală cau hơ̆ tòm 
mhwal nàng tìp mơ Yàng hơđang pah gòi. Behơ̆ bol he rơp ơm bal mơ Yàng 
sùm sùm. 

18Behơ̆ gen, oh mi ai tĕ jơnau hơ̆ nàng pơndòm pơniang bal mơ gơp. 

I Tesalônika 5 

Ngai Yàng dê pal drơng kơp 
1Ơ oh mi, bơh tơngai mơ kơnhai sơnam gen ò càng cih oh mi in ò; 

2 bơh să tòm oh mi git loh ngan lah ngai Yàng dê rơp tus be cau kơñau tòm trồ 
mang. 

3Tòm tŭ cau đơs: “Ring lơngai mơ lơngap lơngai,” gen bơta tơnroh nisơna tus 
hơđang bol khai be bơta jê deh gơtơntus cau ùr bun in, mơ bol khai ngan ò geh 
pleh klàs ò. 

4Mơya, ơ oh mi, oh mi ò di ơm tòm bơta klam jơngo ò, tian gơs ngai hơ̆ nisơna 
gơtơntus hơđang oh mi be cau kơñau. 

5Bơh oh mi jơh tơl nă la cau gơrê bal tòm bơta àng mơ trồ ngai. Bol he ò di bal 
mơ trồ mang, kung ò di bal mơ bơta klam jơngo. 

6Behơ̆, bol he bañ bic be cau ndai, mơya pal drơng kơp mơ ngac mat. 

7Bơh cau bic la bic trồ mang, cau bơñul la bơñul trồ mang. 

8 Mơya bol he la cau neh bal mơ trồ ngai, gen tàng ngac mat tĕ, dòp soh bơta 
dòn mơ nùs kòñ gơboh kung be ào lòs, ai bơta gơn kơnòm bơh bơta dong klàs 
lơh gơs kung be sơgơn lòs. 

9Bơh Yàng Tom Trồ ò di lơh nền lòi bol he kong bơta gơjrañ dờng ò, mơya tồ 
dòp geh bơta dong klàs bơh Yàng Jesu Krist bol he dê, 

10la Bơtau neh chơt bơh bol he, tồ bol he in bulah kis hala chơt, geh kis bal mơ 
Kơnràñ. 

11Gen tàng oh mi pơndòm pơniang bal mơ gơp, bơt bơtào bal mơ gơp, kung be 
oh mi òs lơh. 

Jơnau bơto tơngkah ndai 
12Ơ oh mi, bol hi rac dan oh mi ki ngàm tĕ dê ală cau kong bòl glar lơh broă digùl 
oh mi, la cau lam bồ mơ bơto tơngkah oh mi tòm Yàng. 

13Ai tĕ nùs kòñ gơboh mơ sền dờng màng di bol khai tài bơh broă lơh bol khai 
dê. Ơm tĕ gơtòmsòr bal mơ gơp. 

14Bol hi jơh nùs dan oh mi lah, bơto tơngkah tĕ ală cau ală alai, chồl bơtrut ală 
cau ò khin cha, dong kòl ală cau lơbơn lơño, kong ơt gơwèt mơ tơl nă cau. 

15Kơrhia tĕ, bañ gơs cau lơi ai bơta iơh bơsak sal wơl bơta iơh bơsak, mơya jòi 
jat tĕ sùm bơta niam gơwèt bal mơ gơp hala gơwèt mơ tơl nă cau. 

16Hòn chò tĕ sùm sùm. 

17Hòi dan tĕ ò dơh. 

18Bulah tòm broă lơi kung pal ưnngài Yàng Tom Trồ, bơh nùs kòñ Yàng Tom 
Trồ dê tòm Yàng Krist Jesu gơwèt mơ oh mi la behơ̆. 

19Bañ tơnchơt ồs Yàng Hwềng Goh dê. 

20Bañ sền òsơp di jơnau đơs hwơr. 

21Lòng tĕ jơh ală broă, bơta lơi niam gen prap gàr tĕ. 

22Pleh tĕ di jơh ală bơta gơlơh be iơh bơsak. 

23Dan să tòm Yàng Tom Trồ la Bơtau ai bơta lơngap lơngai lơh oh mi in gơlik 
gơs sàng goh wil tơl, mơ dan hwềng nùs, hwềng soàn mơ să jan oh mi dê geh 
prap gàr wil tơl, ò gơs tiah geh lah pơrhơng tòm tŭ Yàng Jesu Krist bol he dê tus 
wơl. 

24Bơtau neh hòi sac oh mi la Bơtau lơh jat jơnau ho Kơnràñ dê, să tòm Kơnràñ 
rơp lơh broă hơ̆. 

25Ơ oh mi, hòi dan tĕ bol hi in ƀà. 

26Ai tĕ bơta còp să sàng goh mơ còp să jơh ală oh mi. 



2057 

 

 
Sră Goh 

© 2018, United Bible Societies. 
  

 

 

27Añ ai sơnđan Yàng mơ nting sồr oh mi sền tĕ sră pơyoa do jơh ală oh mi in iat. 

28Dan bơta nđàc Yàng Jesu Krist bol he dê ơm bal mơ oh mi. 

II Tesalônika 

II Tesalônika 1 

Jơnau còp să 
1 Pol, Silbanus mơ Timôthe pơyoa Hìu Jum Goh cau Tesalônika in tòm Yàng Tom 
Trồ la Bèp bol he dê, mơ tòm Yàng Jesu Krist: 

2Dan oh mi in geh bơta nđàc mơ bơta lơngap lơngai bơh Yàng Tom Trồ la Bèp 
mơ bơh Yàng Jesu Krist! 

Bơta cahrña tòm ngai Bơtau Krist tus 
3Ơ oh mi, bol hi pal bơh oh mi mơ ưnngài Yàng Tom Trồ sùm sùm, mơ bơta hơ̆ 
la pal ngan, bơh bơta dòn oh mi dê gơbơtơl oă ngan, mơ nùs kòñ gơboh bal mơ 
gơp kòp nă cau dê tòm jơh ală oh mi sơlo ngai sơlo bơtơl tai, 

4tian gơs să tòm bol hi kung bơh oh mi mơ jòng să tòm ală Hìu Jum Goh Yàng 
Tom Trồ dê, bơh bơta ơt ơl mơ bơta dòn oh mi dê tòm jơh ală bơta kup kơryan 
mơ bơta jê sồt bòl glar mơ oh mi gam kong. 

5Hơ̆ la cơng tàng loh làng bơh bơta cahrña song ring Yàng Tom Trồ dê, nàng oh 
mi in geh kòp la di pal ngan mơ lơgar Yàng Tom Trồ, kung bơh lơgar hơ̆ mơ oh 
mi gam kong bòl glar. 

6Bơh dilah bơta song ring Yàng Tom Trồ dê la ai bơta jê sồt bòl glar sal tê ală 
cau neh lơh jê sồt bòl glar di oh mi, 

7gen Kơnràñ ngan rơp ai oh mi in la cau kong jê sồt bòl glar geh rlô bal mơ bol 
hi, tòm tŭ Yàng Jesu bơh đang trồ tơlik mat bal mơ ală cau gơnrơh bềng gơnoar 
pràn Kơnràñ dê digùl lơmpiat ồs hơng, 

8nàng lơh glài ală cau ò dòp git Yàng Tom Trồ, mơ cau ò dòn jat Jơnau Niam 
Yàng Jesu bol he dê. 

9 Bol khai rơp kòl lơh glài jàm roh rui sùm sùm ngài bơh di mat Yàng mơ bơh di 
bơta gơklŏ gơnoar pràn Kơnràñ dê, 

10tòm tŭ Kơnràñ tus tòm ngai hơ̆ nàng tơlik să gơklŏ digùl ală cau sàng goh 
Kơnràñ dê, mơ geh jơh ală cau dòn jat jòng ro, tài bơh oh mi neh dòn jơnau bol 
hi lơh cơng oh mi in rau. 

11Gen tàng bol hi hòi dan mơ Yàng oh mi in sùm sùm, dan Yàng Tom Trồ bol 
he dê kòp oh mi la di pal ngan mơ bơta hòi sac Kơnràñ dê, mơ ai gơnap 
gơnoar lơh wil tơl tòm oh mi kòp bơta kơp kòñ niam mơ broă lơh bơta dòn 
dê, 

12tồ lơh gơklŏ àng sơnđan Yàng Jesu bol he dê tòm oh mi, mơ oh mi tòm 
Kơnràñ, jat be bơta nđàc Yàng Tom Trồ dê mơ Yàng Jesu Krist bol he dê. 

II Tesalônika 2 

Lài mơ tŭ Yàng rê wơl rơp gơs cau sòdră di Yàng 
1 Ơ oh mi, đơs bơh bơta tus wơl Yàng Jesu Krist bol he dê, mơ bơta bol he pơjum 
tìp bal mơ Kơnràñ, bol hi dan oh mi, 

2bañ lòi nùs kơlôi oh mi dê mhar lơnggơr, kung bañ dơrcul bơh hwềng lơi, hala 
bơh jơnau đơs, hala bơh sră pơyoa lơi gơlơh be bol hi neh pơyoa, mơ đơs lah 
ngai Yàng dê neh tus rau. 

3Bulah cau ngui bơta lơi kung bañ lòi bol khai pơrlồm oh mi, bơh ngai hơ̆ rơp ò 
tus jơl tus gơs bơta pơrlơ̆ sang jơnau Yàng tus lài, mơ gơs cau glài dờng, hơ̆ la 
kòn bơta roh rui rơp geh yal tơlik. 

4 Khai la cau tòmdră, yò tơngguh is să he hơđang jơh ală bơta lơi cau sơnđan la 
yàng, hala phan lơi cau duh khoai, tian gơs nggui tòm hìu duh khoai Yàng Tom 
Trồ dê, mơ sơnđan is să he la Yàng Tom Trồ. 

5Oh mi ò kah tòm tŭ añ gam ơm bal mơ oh mi gen neh yal ală bơta hơ̆ oh mi in 
ò ơ? 

6Tŭ do oh mi kung git bơta kơryan khai tồ khai in geh yal tơlik di di tơngai khai 
dê. 

7Bơh cau iơh bơsak ndơp ndơr neh lơh broă rau; mơya tŭ do mìng gam dô 
Bơtau kơryan lơm, tus di tŭ Bơtau hơ̆ geh tă tơlik. 

8 Tŭ hơ̆ cau iơh bơsak ne rơp gơyal tơlik, Yàng Jesu rơp ngui nhơm bơr Kơnràñ 
dê mơ tơnchơt khai, mơ ngui bơta àng gơcrà bơta tus wơl Kơnràñ dê mơ 
tơnroh khai. 

9 Khai rơp tus jat broă lơh cà Satan dê, lơh tơl ală bơta gơnap gơnoar, ală bơta 
krơi, mơ ală tềl is blac chừt, 

10ngui jơh ală bơta blac pơrlồm ò song ring gơwèt mơ ală cau roh rui, tài bơh 
bol khai ò bài kòñ gơboh jơnau song nàng geh dong klàs. 

11Tài behơ̆ mơ Yàng Tom Trồ jào phi bol khai tòm bơta bơto tìs nrah, nàng lơh 
bol khai dòn bơta ma blac, 

12tồ lơh nền glài jơh ală cau ò dòn jơnau song, mơ hòn chò tòm bơta ò song ring. 

Geh hòi sac tus hơ bơta dong klàs 
13Ơ oh mi kòñ gơboh Yàng dê, bol hi pal bơh oh mi mơ ưnngài Yàng Tom Trồ 
sùm sùm tài bơh Yàng Tom Trồ neh sac rwah oh mi, bơh sơnròp nàng oh mi 
geh dong klàs tòm bơta gơlik gơs sàng goh bơh Yàng Hwềng mơ bơh bơta dòn 
jơnau song. 

14Kơnràñ kung ngui Jơnau Niam mơ bol he bơto yal mơ hòi oh mi tus hơ bơta 
hơ̆, nàng oh mi in dòp geh bơta gơklŏ Yàng Jesu Krist bol he dê. 

15Behơ̆ tàng, ơ oh mi, ơm kơ̆ tĕ, prap gàr kơ̆ tĕ ală jơnau bol hi neh bơto sồr oh 
mi in, ƀà mơ jơnau đơs, ƀà mơ sră pơyoa bol hi dê. 

16Dan să tòm Yàng Jesu Krist mơ Yàng Tom Trồ la Bèp bol he dê, la Bơtau neh 
kòñ gơboh di bol he mơ bơh bơta nđàc Kơnràñ dê neh ai gòi bol he in bơta 
pơndòm pơniang gam sùm sùm, mơ bơta gơn kơnòm kơ̆ nền, 

17pơndòm pơniang nùs oh mi dê, lơh oh mi in gơs kơ̆ nền tòm jơh ală broă 
niam mơ jơnau đơs niam. 

II Tesalônika 3 

Bơto pal hòi dan 
1Lồi tơnơ̆, ơ oh mi, hòi dan tĕ bol hi in, nàng jơnau Yàng dê sơlo ntoat tơngguh 
mơ geh àng gơklŏ kung be ơm digùl oh mi sơl. 

2Mơ kung hòi dan mơ Yàng Tom Trồ tồ bol he in geh dong tă klàs di cau lơh ò 
bồ mơ iơh bơsak, bơh ò di jơh tơl nă gơs bơta dòn ò. 

3Mơya Yàng la Bơtau dòn song, Kơnràñ rơp lơh oh mi in kơ̆ nền mơ sền gàr oh 
mi klàs di cau iơh bơsak. 

4Đah pơnah oh mi gen bol hi dòn nền tòm Yàng lah oh mi gam lơh mơ rơp lơh 
ală broă bol hi nting sồr. 

5Dan Yàng tề lam nùs oh mi dê tus hơ bơta kòñ gơboh Yàng Tom Trồ dê mơ 
bơta ơt ơl Bơtau Krist dê. 

Pal lơh broă 
6Ơ oh mi, bol hi ai sơnđan Yàng Jesu Krist bol he dê mơ nting sồr oh mi pleh tĕ 
di oh mi lơi lơh lòt ală alai, ò lơh jat ală jơnau bơto sồr mơ bol khai neh dòp leng 
bơh di bol hi. 

7Bơh să tòm oh mi git mbe pal đòm jat bol hi, bơh bol hi ò tŭ lơi lơh lòt ală alai 
digùl oh mi. 

8Kung ò tŭ lơi sa gòi phan cau lơi dê, mơya ngai mơ mang lơh broă bòl glar nàng 
ò lơh pơnjê di cau lơi tòm oh mi. 

9Hơ̆ ò di la tài bơh bol hi ò geh gơnoar, mơya hơ̆ la nàng lơh krơh oh mi in, tồ 
oh mi in đòm jat bol hi. 

10Tòm tŭ bol hi ơm mơ oh mi gen kung neh nting sồr oh mi in lah: Dilah cau lơi 
ò bài lơh broă, gen kung ò geh gơnoar nàng sa sơl. 

11Bơh bol hi kơno tòm oh mi gơs cau lơh lòt ală alai, ò tŭ lơi lơh broă, mơya kòñ 
lơh be tòm tòm broă cau ndai dê. 

12Bol hi ai sơnđan Yàng Jesu Krist nting sồr mơ bơto tơngkah ală cau hơ̆ pal ơm 
mŏ mŏ mơ lơh broă, mơ sa piang tê tòm he lơh. 

13Ơ oh mi, oh mi bañ ruc wơl tòm bơta lơh broă niam. 

14Dilah cau lơi ò dòn jat jơnau bol hi đơs tòm sră pơyoa do, gen git tĕ cau hơ̆, 
bañ tòmsòr mơ khai, tồ khai in git ƀàssìl ƀàsso. 

15Bulah behơ̆ bañ sền cau hơ̆ be cau sò tơm, mơya bơto tơngkah khai be oh mi 
sơl. 

Jơnau tơngac 
16Dan să tòm Yàng la Bơtau ai bơta lơngap lơngai sùm sùm tòm jơh ală bơta. 
Dan Yàng ơm bal mơ jơh tơl nă oh mi. 

17Tê tòm añ la Pol cih jơnau còp să oh mi, hơ̆ la tềl cih tòm kòp nơm sră pơyoa 
añ jê; bơta cih añ jê la behơ̆. 

18Dan bơta nđàc Yàng Jesu Krist bol he dê ơm mơ jơh tơl nă oh mi. 

I Timôthe 

I Timôthe 1 

Jơnau còp să 
1Pol la cau gơnoar bơto dờng bơh Yàng Krist Jesu, jat gơnoar sồr Yàng Tom Trồ 
dê la Yàng Dong Klàs bol he, mơ Yàng Krist Jesu dê la bơta gơn kơnòm bol he 
dê, 

2 pơyoa Timôthe in la kòn tòm añ jê tòm bơta dòn: Dan mê in geh bơta nđàc, 
bơta nđàc sơngit mơ bơta lơngap lơngai bơh Yàng Tom Trồ la Bèp, mơ bơh 
Yàng Krist Jesu la Yàng bol he dê! 

Ală cau gơnoar bơto ma blac 
3Be lài òr tòm tŭ añ rơp lòt hơ Masedoan, gen añ neh bơto tơngkah mê pal ơm 
tòm Ephesô nàng bơto kràñ cê ală cau ne, sồr bol khai bañ bơto bơta bơto sồr 
lơi ndai, 

4đơs tĕ bol khai in bañ iat ală jơnau gơlềng gơlàng mơ ală jơnau jòi yau jat jơi ò 
lồi, la ală jơnau lơh gơlik bơta tòm pơndang bal mơya ò kwơ tòm broă at bồ hìu 
Yàng Tom Trồ dê tòm bơta dòn. 

5Tơnggume bơta bơto kràñ cê hơ̆ la bơta kòñ gơboh bơh nùs sàng goh, nùs tồr 
niam mơ bơta dòn song ngan. 

6Gơs dô êt nă cau neh pơrlơ̆ sang ală bơta hơ̆, mơ gơwèt hơ ală jơnau roh lơm; 

7bol khai kòñ lơh gơs cau bơto bơta boh lam bulah ò git wă jơnau bol khai đơs 
hala bơta bol khai lơh nền. 

8Bol he git bơta boh lam la niam, dilah cau lơi ngui dô bă song jat gơ, 

9kung git bơta boh lam ò di geh bơtào cau song ring in, mơya geh bơtào ală cau 
ò jat bơta boh lam mơ cau tòmdră in, cau ò duh rngòt mơ cau glài, cau ò sàng 
goh mơ cau jat dunnia, cau tơnchơt mè bèp mơ cau tơnchơt cau in, 

10cau rềs àr bơrnàn, cau dri tơlàr cau klau mơ cau klau, cau kơñau kòn mơnus, 
cau đơs blac, cau srat blac in, hala bơta lơi ndai tìs mơ bơta bơto sồr song ngan, 

11jat be Jơnau Niam gơklŏ Yàng Tom Trồ dê la Bơtau pal jòng ro neh jào añ in. 

Ưnngài bơta kòñ nđàc Yàng Tom Trồ dê 
12Añ ưnngài Krist Jesu la Yàng bol he dê, Bơtau neh ai bơtơl pràn añ in, bơh 
Kơnràñ neh sơwì nền añ la cau dòn song, bơtào añ lơh gơnoar broă do; 

13 bulah lài òr añ la cau tràl sơrbil, kup kơryan, jàñ bơsak, mơya añ neh geh 
Yàng kòñ nđàc, tài bơh añ neh lơh ală bơta hơ̆ tòm tŭ añ gam bơrngơl gơla òhềt 
dòn. 

14Mơ bơta nđàc Yàng bol he dê neh tơngkah tơngkañ oă ngan bal mơ bơta dòn 
mơ bơta kòñ gơboh tòm Yàng Krist Jesu. 

15Yàng Krist Jesu neh tus tòm dunnia nàng dong klàs cau glài, hơ̆ la jơnau nền 
cê ngan pal dòn dòp wil tơl; tòm ală cau glài hơ̆ añ la cau glài kơnjơ̆ rlau jơh. 

16Mơya añ neh geh Yàng kòñ nđàc, tồ Yàng Krist Jesu in yal tơlik bơta kong ơt 
wil tơl Kơnràñ dê tòm añ la cau glài kơnjơ̆ rlau jơh, nàng lơh krơh ală cau in rơp 
dòn Kơnràñ tồ geh bơta kis gam sùm sùm. 

17Dan Bơtau gam sùm sùm, ò tŭ lơi chơt, he ò rgơi gŏ, hơ̆ la Yàng Tom Trồ mìng 
dô nă lơm, geh bơta màng ryŭ, gơklŏ sùm sùm ò lồi. Amen. 

Bơto tơngkah pal tòmlơh khin cha 
18Ơ Timôthe kòn añ, jat be jơnau gơnoar hwơr neh sơnio bơh mê lài òr, añ 
cèng jơnau bơto kràñ cê do jào mê in, tồ mê in kơnòm di jơnau hơ̆ nàng 
tòmlơh bơta tòmlơh khin cha, 

19prap kơ̆ bơta dòn mơ nùs tồr niam. Gơs dô êt cau tài bơh neh sang lòi nùs 
tồr hơ̆, gen tàng bơta dòn bol khai dê neh gơkram rau; 

20tòm mpồl bol hơ̆ gơs Himene mơ Aleksandria, añ neh phi bol khai cà Satan 
in rau, tồ bol khai in kong lơh glài mơ bơtê git bañ đơs tràl sơrbil di Yàng Tom 
Trồ. 

I Timôthe 2 

Hòi dan jơh tơl nă cau in 
1Behơ̆ sơnròp ngan añ bơto tơngkah lah: Pal rac dan, hòi dan, hòi dan ala, mơ 
ưnngài jơh tơl nă cau in, 

2ală cau bơtau in, mơ jơh ală cau gơnoar at bồ in, nàng bol he in geh kis dô bă 
ring lơngai mơ lơngap lơngai tòm bơta duh rngòt mơ dòn duh tòm jơh ală bơta. 

3Hơ̆ la bơta niam mơ geh niam nùs Yàng Tom Trồ la Yàng Dong Klàs bol he dê. 

4Kơnràñ kòñ jơh tơl nă cau geh dong klàs mơ tus hơ bơta git wă jơnau song. 

5Bơh gơs mìng dô nă Yàng Tom Trồ lơm, mơ gơs mìng dô Bơtau Đơng Kừh ơm 
digùl Yàng Tom Trồ mơ jơi kòn mơnus, hơ̆ la Yàng Jesu Krist la mơnus. 

6Kơnràñ neh phi să lơh gơs phan ơn tơwài glài tơl nă cau in, hơ̆ la bơta gơs cơng 
tàng neh geh ràng tơlik tòm toh di tơngai pơgon. 

7 Tài bơh cơng tàng hơ̆, añ neh geh bơtào lơh gơs cau bơto Jơnau Niam mơ cau 
gơnoar bơto dờng, añ đơs song, ò đơs blac, lơh gơs cau bơto làng bol bơdìh in 
bơh bơta dòn mơ jơnau song. 

8Behơ̆ añ kòñ ală cau klau pò tê sàng goh hơđang nàng hòi dan tòm kòp bă tiah, 
bañ gơs bơta gơjrañ mañ mơ bơta tòm pơndang bal. 



2064 

 

 
Sră Goh 

© 2018, United Bible Societies. 
  

 

 

Cau ùr tòm Hìu Jum Goh 
9 Kung behơ̆ sơl, añ kòñ ală cau ùr sơmpô să mơ ồi ào dô bă ƀa liă, git jơnau 
mơ kràñ cê, ò bơka sŏ, ò ngui màh, lŭ kràng màng hala ồi ào kas jền nàng 
sơmpô să, 

10mơya ai broă niam nàng sơmpô să, sồng di pal mơ cau ùr sơnđan is să he la 
cau ùr duh rngòt di Yàng Tom Trồ. 

11Cau ùr pal ơm mŏ mŏ nàng bơtê, mơ pal dòn duh tòm jơh ală bơta. 

12Añ ò ai gơnoar cau ùr in bơto sồr, kung ò geh at bồ hơđang cau klau sơl, 
mơya pal ơm mŏ mŏ. 

13 Bơh Adam neh geh mòn gơs lài, gen sồng tus di Eba. 

14 Mơ tai, ò di Adam kòl pơrlồm, mơya cau ùr kòl pơrlồm mơ tìs glài. 

15Bulah behơ̆, cau ùr rơp geh dong tă tòm bơta deh kòn, dilah kư̆ ơm tòm bơta 
dòn, bơta kòñ gơboh, mơ bơta gơlik gơs sàng goh, bal mơ bơta pơndêt să. 

I Timôthe 3 

Nùs nhơm ală cau gơs gơnoar broă tòm Hìu Jum Goh 
1Dilah gơs cau kơp kòñ lơh gơs cau gơnoar bơto, hơ̆ la kòñ dô nơm broă niam, 
hơ̆ la jơnau nền cê ngan. 

2 Behơ̆ cau gơnoar bơto pal ngan ò gơs tiah geh lah pơrhơng, la cau klau gơs 
mìng dô nă bau ùr lơm, git kơrhia, ngac ngar, geh ki ngàm, git wă rò nac, mơ git 
bơto sồr niam. 

3Ò tơhìr tơrnòm alak, ò lơh rhung rhang, mơya pal sơrmah sơrmài; ò jòi jơnau, 
mơ ò hàm hà jền priă; 

4pal git at bồ niam hìu nhă he, kơrmap gàr kòn sau he dòn duh dô bă kràñ cê 
tòm jơh ală bơta; 

5bơh dilah cau lơi ò git at bồ hìu nhă tòm he dê, gen mbe rgơi sền gàr Hìu Jum 
Goh Yàng Tom Trồ dê taih? 

6Cau pa dòn jat ò di lơh gơs cau gơnoar bơto, rngòt khai jòng is să he mơ dùh 
tòm bơta lơh glài jàm lòi cà ràk in mòn. 

7Cau gơnoar bơto pal geh cau bơdìh lơh cơng niam bơh khai, rngòt khai kòl cau 
bơtat bơtròh mơ yar dă cà ràk dê. 

Cau dong gàr tòm Hìu Jum 
8Ală cau dong gàr hìu jum kung pal kràñ cê, ò đơs bàr jơnau, ò jròk ñô tơrnòm 
alak, ò hàm hà cồng nha ƀơ̆ ƀơl, 

9mơya pal kơrmap gàr bơta ndơp ndơr bơta dòn dê bal mơ nùs tồr sàng goh. 

10Ală cau hơ̆ kung pal kong bơta lòng lài sơl, dilah ò gơs tiah geh lah pơrhơng, 
gen sồng lòi bol khai lơh gơs cau dong gàr hìu jum. 

11Cau ùr kung behơ̆ sơl, pal kràñ cê, ò di đơs iơh, pal git kơrhia mơ dòn song 
tòm jơh ală bơta. 

12Cau dong gàr hìu jum pal la cau klau gơs mìng dô nă bau ùr lơm, pal git at bồ 
niam kòn sau mơ hìu nhă tòm he dê. 

13Bơh cau lơi lơh niam tòm gơnoar broă dong gàr hìu jum, gen geh màng ryŭ 
mơ nùs khin cha ngan tòm bơta dòn tòm Yàng Krist Jesu. 

Bơta jrô ndơp tòm gùng bơta dòn dê 
14Añ kơp kòñ mhar lòt tus hơ kòn, mơya añ cih ală bơta do lài, 

15rngòt dilah añ òbat tus, gen mê kung git lơh mbe lơi tòm hìu Yàng Tom Trồ, 
hơ̆ la Hìu Jum Goh Yàng Tom Trồ gam kis sùm dê, la jrong mơ mơnàng jơnau 
song dê. 

16Cau lơi kung dòp lah bơta ndơp ndơr bơta duh rngòt dê la dờng ngan: Bơtau 
neh geh yal tơlik tòm poac să, Neh geh Yàng Hwềng kòp la song ring, Neh geh 
cau gơnrơh sền gŏ, Neh geh bơto yal ală làng bol in, Neh geh dunnia dòn dòp, 
Neh geh cèng tơngguh tòm bơta gơklŏ. 

I Timôthe 4 

Jơnau yal bơh bơta sang lòi bơta dòn 
1Yàng Hwềng yal loh làng lah tòm tŭ tơngai lồi dut gơs cau ƀà rơp sang lòi bơta 
dòn mơ iat ală cà pơrlồm ơniai, mơ iat bơta bơto sồr gùng duh khoai cà dê, 

2bơh bơta ma blac cau đơs blac dê, ma blac cau gơs nùs tồr tul kră. 

3Bol khai bơkơŭ lap klau tòmbau ùr, mơ sồr wèr ală phan sa Yàng Tom Trồ neh 
crơng gơs, ai cau dòn mơ git jơnau song in ưnngài mơ dòp ngui. 

4Bơh jơh ală phan Yàng Tom Trồ neh crơng gơs la niam lơm, ò gơs dô nơm phan 
lơi pal sang ò, mìng he git ưnngài mơ dòp ngui, 

5bơh kơnòm di jơnau Yàng Tom Trồ mơ jơnau hòi dan tàng phan hơ̆ gơlik gơs 
sàng goh. 

Gơnoar broă Timôthe dê 
6Dilah mê tơngkah ală bơta hơ̆ oh mi in, gen mê la cau duh broă niam Yàng Krist 
Jesu dê, geh ròng bơh ală jơnau bơta dòn dê mơ bơh bơta bơto sồr niam mơ mê 
neh jat. 

7Sang tĕ ală jơnau gơlềng gơlàng jat dunnia mơ jơnau bơceh is ală mò kra dê, 
mơya bơtê is tĕ bơh bơta duh rngòt. 

8Bơh bơta bơtê lơh pràn să jan in gen gơs kwơ dô êt lơm, ai bơta duh rngòt gơs 
kwơ tòm jơh ală bơta, bơh neh gơs jơnau ho pơgon bơh bơta kis tòm rài do mơ 
tòm rài tơnơ̆ sơl. 

9Hơ̆ la jơnau nền cê ngan, pal dòn dòp wil tơl. 

10Kung bơh hơ̆ mơ bol he kong bòl glar lơh broă mơ tòmlơh, bơh bol he neh ơn 
nùs gơn kơnòm di Yàng Tom Trồ gam kis sùm, la Yàng Dong Klàs jơh ală cau dê, 
sơnròp ngan la ală cau dòn dê. 

11Hơ̆ la bơta mê pal tơngkah mơ bơto sồr. 

12Bañ lòi cau lơi dơñŏ tơnhial di mê tài bơh mê gam kơnòm să, mơya pal ai tĕ 
jơnau đơs, bơta lơh lòt, bơta kòñ gơboh, bơta dòn mơ bơta sàng goh nàng lơh 
krơh ală cau dòn in. 

13Ngac ngar tĕ sền Sră Goh tòm tŭ pơjum bal, bơto tơngkah mơ bơto sồr jơl 
tus di tŭ añ tus. 

14Bañ sang lòi bơta nđàc tòm mê, la bơta nđàc kơnòm di jơnau gơnoar hwơr, 
mơ bơta ơn tê mpồl cau kra dê neh ai mê in. 

15Jơh nùs tĕ lơh ală broă hơ̆ mơ jơh nùs ngac ngar tòm ală bơta hơ̆, tồ bơta 
ntoat tơngguh mê dê geh yal tơlik jơh tơl nă cau in. 

16Kơrmap gàr tĕ să tòm mê mơ bơta bơto sồr mê dê; pal kơ̆ wền tĕ tòm ală 
bơta hơ̆, tài bơh lơh behơ̆ gen rơp dong klàs să tòm mê bal mơ ală cau iat mê 
sơl. 

I Timôthe 5 

Bơta gơwèt bal mơ tơl nă cau 
1Bañ lah pơrhơng kơnjơ̆ cau kra, mơya bơto tơngkah tĕ khai be bèp; ai cau 
pơnu gen be oh mi; 

2cau ùr jòng sơnam kung be mè; cau ơruh be ruh lŏ, mơ pal gơs sàng goh tòm 
jơh ală bơta. 

3Ki ngàm tĕ di cau ùr bơnrau ngan la ùr bơnrau. 

4Mơya dilah cau ùr bơnrau lơi gơs kòn hala sau, gen sơnròp ngan pal lòi bol 
khai bơtê lơh bơta niam gơwèt mơ hìu nhă tòm khai dê mơ dong kòl wơl mè 
bèp khai dê, bơh bơta hơ̆ la niam mơ geh dòp di đap Yàng Tom Trồ. 

5Cau ngan la ùr bơnrau mơ ơm is dô nă khai gen neh gơs nùs gơn kơnòm di 
Yàng Tom Trồ, ngai mơ mang kư̆ hòi dan, rac dan mơ Yàng. 

6Mơya cau ùr bơnrau lơi kòñ kơnhơl gơlềng gơlàng, gen bulah kis mơya kung 
be chơt. 

7Ai tĕ ală bơta hơ̆ nàng bơto kràñ cê bol khai in, tồ bol khai in ò gơs tiah geh lah 
pơrhơng. 

8Dilah gơs cau lơi ò sền gàr gơp jơi he, lài ngan la cau tòm hìu nhă he, gen cau 
hơ̆ neh pơndang sang bơta dòn, behơ̆ la iơh rlau mơ cau ò dòn. 

9Tồ geh cih sơnđan tòm sră sơnđan mat cau ùr bơnrau, gen cau ùr bơnrau pal 
geh tơl prau jơt nam, mơ neh gơs mìng dô nă bau klau lơm, 

10la cau ùr gơs pơnro niam bơh broă niam khai dê, kung be neh ròng kòn sau, 
git wă rò nac crih, rào jơng ală cau sàng goh, dong kòl cau rƀah dồn sa, mơ jơh 
nùs lơh tơl ală broă niam. 

11Mơya bañ dòp ală cau ùr bơnrau gam kơnòm să, tài bơh tòm tŭ poac mhàm 
chồl bơtrut bol khai sang lòi Bơtau Krist, gen bol khai kòñ jòi bau, 

12mơ bol khai kong lơh nền glài tài bơh neh sang lòi jơnau ho pơgon bơh 
sơnròp. 

13Rlau mơ hơ̆ bol khai mòng ơm gòi, lòt bơh hìu do nơu hơ hìu ne; ò di mìng bol 
khai ơm gòi lơm ò, mơya kung đơs ală jơnau gơtrềng gơtràng cok cek, lơh be 
tòm tòm broă cau ndai dê, mơ đơs ală bơta ò pal đơs sơl. 

14Behơ̆ añ kòñ ală cau ùr bơnrau gam kơnòm să pal jòi bau, deh kòn mơ at bồ 
hìu he, tồ cau sò tơm in ò gơs kai nàng đơs iơh. 

15Bơh gơs dô êt cau ùr bơnrau neh wèt jat cà Satan rau. 

16Dilah cau ùr lơi la cau dòn jat Yàng gơs cau ùr bơnrau tòm hìu he, gen dong 
kòl tĕ bol khai, tồ ò lơh kơnjơ̆ Hìu Jum Goh in, nàng Hìu Jum Goh in rgơi dong 
kòl ală cau ngan la ùr bơnrau. 

Pal ki ngàm di ală cau kwang kra 
17Ală cau kwang kra lam bồ dô bă niam gen cau pal ki ngàm oă rlau tai, lài ngan 
la ală cau kong bòl glar tòm broă bơto jơnau Yàng mơ bơto sồr. 

18 Bơh Sră Goh đơs lah: “Mê bañ gla bơr kơnrồ tòm tŭ pơrjă kòi;” mơ “Cau lơh 
broă pal geh jền tơngai he dê.” 

19 Bañ dòp jơnau cau yă dô nă cau kwang kra lơi dilah ò gơs bàr hala pe nă cau 
lơh cơng. 

20Cau tìs glài, gen lah pơrhơng tĕ bol khai di đap jơh ală cau nàng lơh cau ndai 
in rngòt. 

21Di đap Yàng Tom Trồ mơ Yàng Krist Jesu mơ ală cau gơnrơh neh geh sac rwah, 
añ bơto mê kràñ cê prap tĕ ală bơta hơ̆, bañ pin lài tòm dơngoh, lơh broă lơi 
kung bañ kơryơn đah lơi. 

22Bañ sơrbac sơrbang ơn tê hơđang cau lơi, bañ ƀư di broă tồi glài cau ndai dê, 
kơrmap tĕ să he sàng goh. 

23Tài bơh klung mê, mơ tài bơh mê òs kòp jê, gen bañ hùc mìng dà lơm, mơya 
kung ngui dô êt tơrnòm sơl. 

24Gơs tồi glài cau ƀà dê geh ràng tơlik loh làng mơ kong cau cahrña lài, gơs tồi 
glài cau ƀà dê rơp geh ràng tơlik tơnơ̆. 

25Kung behơ̆ sơl, gơs broă niam geh ràng tơlik loh làng, mơ kung gơs broă 
òhềt geh ràng tơlik, mơ tơnơ̆ wơl kung ò rgơi pồn ndơp sơl. 

I Timôthe 6 

Broă tòm cau dĭ gơna dê 
1Jơh ală cau ơm tòm yô dĭ gơna sền tĕ di cau tòm he la pal ki ngàm tòm jơh ală 
bơta, tồ sơnđan Yàng Tom Trồ mơ gùng duh khoai ò gơkòl cau đơs tràl sơrbil. 

2Cau lơi gơs cau tòm la cau dòn jat, gen ò di ai kai bơh la oh mi mơ sền òsơp di 
khai; mơya pal sơlo duh broă lin rlau tai, bơh cau dòp geh tơngai broă he dê la 
cau dòn jat mơ la cau he kòñ gơboh. Hơ̆ la ală bơta mê pal bơto sồr mơ bơto 
tơngkah. 

Kơrhia ală cau bơto ma blac 
3Dilah gơs cau lơi bơto gùng duh khoai ndai, ò jat gùng duh khoai song Yàng 
Jesu Krist bol he dê, mơ jơnau bơto sồr jat bơta duh rngòt, 

4gen cau hơ̆ la jòng is să he, ò git wă dô êt lơi; mơya khai gơs nùs òs pơndang 
mơ tòm pơndang bal bơh ală jơnau đơs, tài bơh hơ̆ gơlik gơs bơta ƀoah tòmlah, 
tòmpìt tòmhà, bơrsèl tơnhial, pin iơh, 

5mơ bơta tòm pơndang bal ală cau gơs nùs kơlôi ƀơ̆ iơh, ò gơs jơnau song, sền 
bơta duh rngòt be la bơta jòi cồng nha. 

6Mơya nùs duh rngòt bal mơ bơta hừh nùs, hơ̆ la bơta cồng nha dờng. 

7Bơh bol he ò cèng phan lơi tòm tŭ mut tòm dunnia, mơ bol he kung ò rgơi cèng 
phan lơi tòm tŭ lik sơl, 

8mơya dilah bol he gơs phan sa phan soh, gen hừh nùs rau. 

9Mơya cau kòñ bơta pas sơm gen gơtơmut tòm bơta ơniai, gơkòl yar dă, gơdùh 
tòm oă bơta hàm kòñ is, bơrngơl gơla sơbơng roh, la bơta lơh cau in gơtơnkram 
tòm bơta roh lơm mơ roh rui. 

10Bơh bơta hàm hà jền priă la tòm ryas jơh ală bơta iơh bơsak dê, gơs cau tài 
bơh ting jat gơ gen tàng kòl gơ pơrlồm sang lòi bơta dòn, hwềng nùs kong oă 
bơta moat jrùng jê sồt. 

Bơto tơngkah Timôthe 

11Mơya, ơ kòn la cau Yàng Tom Trồ dê, pleh tĕ di ală bơta hơ̆, mơ jòi jat bơta 
song ring, bơta duh rngòt, bơta dòn, bơta kòñ gơboh, bơta ơt ơl, bơta niam 
lơnhơn. 

12Tòmlơh tĕ bơta tòmlơh niam bơta dòn dê; sơmbat kơ̆ di bơta kis gam sùm 
sùm, bơh mê neh geh hòi sac tus hơ bơta hơ̆, mơ kung bơh hơ̆ mơ mê neh yal 
tơlik bơta yal tơlik niam di đap oă cau lơh cơng. 

13 Di đap Yàng Tom Trồ la Bơtau ai bơta kis jơh ală phan in mơ di đap Yàng Jesu 
Krist la Bơtau neh lơh cơng bơh bơta yal tơlik niam di đap Bônsơ Pilat, añ bơto 
mê kràñ cê, 

14prap gàr tĕ bơta sồr lam dô bă wil tơl mơ ò gơs tiah geh lah pơrhơng, jơl tus 
di tơngai Yàng Jesu Krist bol he dê tơlik mat, 

15la di di tơngai mơ Bơtau gơnoar dờng gơs mìng dô nă lơm mơ pal jòng ro rơp 
yal tơlik, la Bơtau ală bơtau dê, mơ Yàng ală yàng dê, 

16mìng dô nă Kơnràñ gơs bơta ò tŭ lơi chơt, ơm tòm bơta àng cau ò rgơi tus rềp, 
ò gơs cau lơi sền gŏ Kơnràñ mơ kung ò rgơi gŏ Kơnràñ sơl. Dan bơta màng ryŭ 
gơnap gơnoar gam sùm sùm gơrê jơh mơ Kơnràñ! Amen. 

Bơto cau pas gơs in 
17Bơto tĕ kràñ cê cau pas gơs ơm tòm dunnia do bañ pơnhừ să mơ bañ ơn nùs 
gơn kơnòm di phan mơna ò kơ̆ nền, mơya pal ơn tĕ nùs gơn kơnòm di Yàng 
Tom Trồ, la Bơtau ai gòi jơh ală phan lìu làc bol he in dòp geh dô bă hòn chò. 

18Bơto kràñ cê bol khai in pal lơh bơta niam, pas gơs tòm broă niam, rcang sir 
ai gòi mơ chò hòp tòmpà phan he dê cau in ƀà, 

19nàng bol khai in tơrgòm dô nơm mơnàng niam tòm rài tơnơ̆, tồ sơmbat kơ̆ di 
bơta kis la bơta kis ngan. 

Jơnau nting lồi dut 
20Ơ Timôthe, kơrmap gàr tĕ bơta neh jào mê in, pleh tĕ di ală jơnau gơlềng 
gơlàng ƀơ̆ ƀơl jat dunnia, mơ ală bơta sòdră bơta git jak dê, la bơta git jak mìng 
gơs sơnđan gòi. 

21Gơs cau neh sơnđan is la gơs bơta git jak hơ̆, gen tàng neh tìs di gùng bơta dòn 
rau. Dan bơta nđàc ơm bal mơ mê. 

II Timôthe 

II Timôthe 1 

Jơnau còp să 
1Pol la cau gơnoar bơto dờng bơh Yàng Jesu Krist, jat nùs kòñ Yàng Tom Trồ dê, 
mơ jat jơnau ho pơgon bơh bơta kis tòm Yàng Krist Jesu, 

2 Pơyoa Timôthe in la kòn kòñ gơboh añ jê: Dan mê in geh bơta nđàc, bơta nđàc 
sơngit mơ bơta lơngap lơngai bơh Yàng Tom Trồ la Bèp, mơ bơh Yàng Krist 
Jesu la Yàng bol he dê. 

Bơta ưnngài mơ chồl bơtrut 
3Añ ưnngài Yàng Tom Trồ la Bơtau añ duh broă mơ nùs tồr sàng goh, be ồng 
pàng añ neh lơh, bơh añ kah mê ò dơh ngai mơ mang tòm tŭ hòi dan. 

4Bơh añ kah dà mat mê, gen jơh nùs kơp kòñ tìp mat mê tồ geh bềng nùs hòn 
chò. 

5 Añ kah bơta dòn song ngan ơm tòm mê, la bơta dòn lài neh ơm tòm Lôit mò 
mê, mơ tòm Ơnit mè mê dê, añ dòn nền ngan lah gơ kung ơm tòm mê sơl. 

6Tài bơh hơ̆, añ tơngkah mê tơrjik tĕ wơl bơta nđàc ai gòi Yàng Tom Trồ dê, la 
bơta nđàc mê neh dòp leng bơh bơta ơn tê añ jê. 

7Bơh Yàng Tom Trồ ò di ai bol he in hwềng nùs rngòt rngơt, mơya ai hwềng nùs 
pràn kơldang, kòñ gơboh mơ git kơrhia. 

8Behơ̆ mê bañ ƀàssìl tòm tŭ lơh cơng bơh Yàng bol he dê, mơ bơta añ ơm jàm 
tài bơh Kơnràñ; mơya kơnòm tĕ dê gơnap gơnoar Yàng Tom Trồ nàng kong bòl 
glar bơh Jơnau Niam. 

9Hơ̆ la Bơtau neh dong klàs bol he, neh hòi sac bol he mơ bơta hòi sac sàng goh, 
ò di jat broă lơh bol he dê, mơya jat nùs kòñ Kơnràñ neh lơh nền, mơ bơta nđàc 
neh ai bol he in tòm Yàng Krist Jesu lài mơ tŭ òhềt gơs trồ tiah, 

10tŭ do geh ràng tơlik bơh bơta tơlik să Yàng Krist Jesu, la Yàng Dong Klàs bol 
he dê, Bơtau neh tơnroh bơta chơt, ngui Jơnau Niam ràng tơlik loh làng bơta 
kis mơ bơta ò ồm lề. 

11 Bơh Jơnau Niam hơ̆ tàng añ neh geh pồ bơtào lơh gơs cau bơto Jơnau Niam, 
cau gơnoar bơto dờng mơ cau bơto; 

12mơ bơh bơta hơ̆ tàng añ kong ală bơta bòl glar. Mơya añ ò gơs ƀàssìl, bơh git 
Bơtau mơ añ neh dòn rau, kung dòn nền ngan lah Bơtau hơ̆ rgơi sền gàr bơta 
añ neh jào Kơnràñ in jơl tus di ngai hơ̆. 

13Ai tĕ bơta dòn mơ bơta kòñ gơboh tòm Yàng Krist Jesu nàng kơrmap gàr kơr 
sơnoa gùng duh khoai song ngan mơ mê neh bơtê bơh di añ. 

14Kơnòm tĕ di Yàng Hwềng Goh ơm tòm bol he nàng kơrmap gàr bơta niam neh 
jào mê in rau. 

15Mê git lah jơh ală cau ơm tòm lơgar Asi sang lòi añ; tòm mpồl hơ̆ gơs 
Phigelus mơ Hermôgen. 

16Dan Yàng ai bơta kòñ nđàc hìu Ônesiphôr in, bơh khai oă dơ̆ lơh nùs añ in 
rài bòl, ò ƀàssìl bơh añ kòl kơt mơ che sreng, 

17pơrlơ̆ wơl, tòm tŭ ơm tòm Rôma khai neh jơh nùs jòi añ, mơ bàn añ sơl. 

18Dan Yàng ai khai in bơta kòñ nđàc Yàng dê tòm ngai hơ̆! Mê git loh lah tòm 
Ephesô khai neh duh broă añ in oă ngan. 

II Timôthe 2 

Cau ling jak Yàng Krist Jesu dê 
1Behơ̆ ơ kòn, pràn kơldang tĕ tòm bơta nđàc tòm Yàng Krist Jesu. 

2Ală bơta mê neh kơno bơh añ di đap oă cau lơh cơng, jào tĕ ală cau di pal gơn 
kơnòm in, la ală cau chài rgơi bơto sồr cau ndai. 

3Kong bòl glar tĕ bal mơ añ be dô nă cau ling jak Yàng Krist Jesu dê. 

4Ò gơs dô nă cau lơi ơm ling mơ gam gơkòl broă rài do, lơh behơ̆ tồ niam nùs 
cau tòm hòi khai. 

5Dô nă cau tòmpơrlòng dilah ò jat bơta boh lam, gen ò geh sơgơn bơtau. 

6Cau lơh sre kong bòl glar lơh broă gen pal dòp geh cồng nha sơnròp ngan. 

7Kơlôi sơnơng tĕ di jơnau añ đơs do, bơh Yàng rơp ai mê in git wă jơh ală bơta. 

8Kah tĕ Yàng Jesu Krist deh bơh jơi bơtiàn bơtau Dabit, Bơtau neh kis wơl bơh 
bơta chơt jat be Jơnau Niam añ jê. 

9Bơh Jơnau Niam hơ̆ tàng añ kong bòl glar, tian gơs kòl cap be cau tìs glài; mơya 
jơnau Yàng Tom Trồ dê ò kòl cap ò. 

10Behơ̆ tàng tài bơh ală cau neh geh sac rwah mơ añ kong jơh ală bơta, tồ bol 
khai in kung geh bơta dong klàs tòm Yàng Krist Jesu, bal mơ bơta gơklŏ gam 
sùm sùm. 

11Jơnau do la nền cê ngan: Dilah bol he neh chơt bal mơ Kơnràñ, gen kung rơp 
kis bal mơ Kơnràñ sơl; 

12 Dilah bol he kong jai, gen kung rơp at bồ bal mơ Kơnràñ; Dilah bol he 
pơndang sang Kơnràñ, gen Kơnràñ kung rơp pơndang sang bol he sơl; 

13Dilah bol he ò dòn song, mơya Kơnràñ kư̆ dòn song sùm, bơh Kơnràñ ò rgơi 
pơndang sang is Kơnràñ dê. 

Dô nă cau duh broă niam nùs Yàng Tom Trồ 
14Hơ̆ la bơta mê pal tơngkah bol khai in mơ bơto kràñ cê bol khai in di đap Yàng 
lah bañ tòm pơndang bơh jơnau đơs, bơh bơta hơ̆ la ò kwơ, mìng gơlơh iơh di 
cau iat. 

15Jơh nùs tĕ tơlik mat nàng niam nùs Yàng Tom Trồ, be dô nă cau lơh broă ò 
ƀàssìl yal tơlik jơnau song dê dô bă song ngan. 

16Mơya pal pleh tĕ di ală jơnau gơlềng gơlàng ƀơ̆ ƀơl jat dunnia, bơh ală cau đơs 
jơnau hơ̆ sơlo gơtơntìs tai tòm bơta ò duh rngòt, 

17mơ jơnau đơs bol khai dê be toh mồr sa rề. Tòm mpồl hơ̆ gơs Himene mơ 
Philetus, 

18bol khai neh tìs di gùng jơnau song, mơ đơs lah bơta kis wơl neh rlau rau, mơ 
lơh gơprah bơta dòn cau ƀà dê. 

19 Bulah behơ̆ mơnàng kơ̆ wền Yàng Tom Trồ dê gam ntào kơ̆ sùm, gơs tap ƀang 
kì lah: “Yàng git cau gơrê bal mơ Kơnràñ;” mơ “Kòp nă cau lơi yal tơlik sơnđan 
Yàng gen pal pleh tĕ di bơta ò song ring.” 

20Tòm dô nơm hìu dờng ò di gơs mìng ală gri mơ màh mơ priă lơm ò, mơya 
kung gơs gri mơ chi mơ ù sơl; phan ƀà ngui tòm broă dờng màng, phan ƀà tai 
ngui tòm broă ò dờng màng. 

21Dilah cau lơi lơh goh is să he bơh di ală broă iơh bơsak hơ̆, gen rơp be gri 
dờng màng geh gơlik gơs sàng goh, gơs kwơ cau tòm in mơ neh rcang sir ală 
broă niam in. 

22Kung pleh tĕ dê nùs hàm kòñ is cau kơnòm să dê, nàng jòi jat bơta song ring, 
bơta dòn, bơta kòñ gơboh mơ bơta ring lơngai mơ dô nùs bal mơ ală cau gơs 
nùs sàng goh hòi dan mơ Yàng dong kòl. 

23Tòmdră tĕ mơ ală jơnau tòm pơndang bơrngơl gơla ò kwơ bơh git lah ală 
bơta hơ̆ mìng gơlik gơs bơta tòmpìt tòmhà lơm. 

24Mơ tai, dĭ gơna Yàng dê ò di tòmpìt tòmhà, mơya pal ơm niam lơnhơn gơwèt 
mơ jơh ală cau, chài rgơi bơto sồr, kong ơt ơl, 

25ai bơta niam lơnhơn nàng bơto pơniam wơl ală cau jak pơrlơ̆ dră. Kơp kòñ 
Yàng Tom Trồ rơp ai bol khai in bơta gơjrañ sang glài nàng git wă jơnau song, 

26mơ bol khai git kah nàng dong he lik klàs bơh dă cà ràk kup nàng lơh jat nùs 
kòñ gơ dê. 

II Timôthe 3 

Yal lài bơh tŭ tơngai lồi dut 
1Git tĕ lah tòm ală ngai lồi dut rơp gơs ală tŭ tơngai bòl glar kalke. 

2Bơh cau rơp kòñ gơboh di să tòm he, hàm hà jền priă, jòng să, pơnhừ să, bơrsèl 
tơnhial, ò dòn bơr mè bèp, ò kah bơta nđàc, ò sàng goh, 

3ò gơs nùs nđàc, kalke gơsòc sòr wơl, jak đơs joh lah, ò git kơrhia, jàñ bơsak, ò 
gơboh di bơta niam, 

4pơrlơ̆ dră di oh mi bơyô, mhar gơhào nùs, jòng is să he, kòñ gơboh bơta kơnhơl 
lềng rlau mơ bơta kòñ gơboh di Yàng Tom Trồ, 

5đah bơdìh gơlơh be duh rngòt, mơya neh pơndang sang gơnap gơnoar bơta 
hơ̆ dê. Ală cau behơ̆ gen mê pleh tĕ ngài. 

6Tòm mpồl bol khai gơs cau ƀà mut òm tòm ală hìu, kup bơklơn ală cau ùr gơla 
àñ bềng tồi glài, gơkòl ală bơta jat nùs hàm kòñ is chồl bơtrut, 

7kư̆ bơtê sùm mơya ò gơs tŭ lơi rgơi git wă jơnau song. 

8 Bơh yau òr Jannes mơ Jamber tòmdră mơ Môise be lơi, gen ală cau do kung 
tòmdră mơ jơnau song behơ̆ sơl; nùs kơlôi bol khai dê ƀơ̆ iơh, bơta dòn bol khai 
dê ò kwơ. 

9Mơya bol khai ò geh tòmdră tai, bơh bơta tùl gơla bol khai dê rơp geh ràng 
tơlik jơh tơl nă cau in, kung be bàr nă cau ne dê sơl. 

Bơta nting sồr 
10Mơya mê neh sền nề bơta añ bơto sồr, bơta lơh lòt, bơta kòñ jòi jat, bơta dòn, 
bơta kong ơt, bơta kòñ gơboh, bơta ơt ơl, 

11 bơta kup kơryan, mơ bơta jê sồt bòl glar añ jê, la ală bơta neh gơtơntus di añ 
tòm Antiôt, Ikôni mơ Listrơ. Ală bơta kup kơryan hơ̆ añ neh kong lơm, mơya 
Yàng neh dong tă añ lik klàs jơh. 

12Ngan, jơh tơl nă cau kòñ kis dô bă duh rngòt tòm Yàng Krist Jesu, gen rơp 
gơkòl kup kơryan. 

13Mơya ală cau iơh bơsak mơ cau ma blac gen sơlo gơlik iơh tai, pơrlồm cau 
ndai mơ bol khai kung kòl cau ndai pơrlồm sơl. 

14Mơya mê kư̆ ơm tĕ tòm ală bơta mê neh bơtê mơ neh dòn nền, bơh git mê 
neh bơtê ală bơta hơ̆ mơ ñcau, 

15mơ bơh di tŭ mê gam dềt mê neh git Sră Goh rgơi lơh mê in gơlik gơs jak 
chài tồ geh dong klàs bơh bơta dòn tòm Yàng Krist Jesu. 

16Jơh Sră Goh neh geh Yàng Tom Trồ khồm nhơm, mơ gơs kwơ nàng bơto sồr, 
bơto tơnggit, pơniam wơl, bơto cau tòm bơta song ring, 

17tồ cau Yàng Tom Trồ dê geh wil tơl, mơ rcang sir wil tơl nàng lơh jơh ală 
broă niam. 

II Timôthe 4 

Pol bơto tơngkah Timôthe pal lơh tơl gơnoar broă 
1Di đap Yàng Tom Trồ mơ di đap Yàng Krist Jesu la Bơtau rơp cahrña cau kis 
mơ cau chơt, añ bơh bơta tơlik mat Kơnràñ dê mơ bơh lơgar Kơnràñ dê mơ 
bơto kràñ cê mê in lah: 

2Bơto yal tĕ jơnau Yàng, bơto sùm bulah bơtoah hala ò bơtoah, bơto pơndòm, 
lah pơrhơng, chồl bơtrut, jơh nùs kong ơt tòm bơta bơto sồr. 

3Bơh tŭ tơngai rơp tus mơ cau ò bài iat bơta bơto sồr jơnau song; mơya bơh bol 
khai kòñ iat jơnau bơkah tồr, gen rơp jat nùs hàm kòñ is he dê mơ pơjum ală 
cau bơto ơm gùt dar he, 

4sềt tồr ò bài iat jơnau song, mơ wèt tồr hơ đah jơnau gơlềng gơlàng. 

5Mơya mê git kơrhia tĕ tòm jơh ală bơta, kong bòl glar, lơh broă cau bơto yal 
Jơnau Niam dê, lơh dô bă wil tơl gơnoar broă mê dê. 

6Bơh añ neh kòl tuh tơlik be phan pơdơng rau, mơ ngai sang rài añ jê mòr rềp 
rau. 

7Añ neh tòmlơh bơta tòmlơh niam, añ neh ntoat sir bơta ntoat pơrlòng, añ neh 
prap gàr bơta dòn. 

8Bơh do jơl hìng nau sơgơn bơtau bơta song ring neh prap lòi añ in; Yàng la 
Kwang Cahrña song ring rơp ai sơgơn hơ̆ añ in tòm ngai hơ̆, ò di mìng añ in lơm 
ò, mơya kung ai jơh ală cau kòñ gơboh di bơta tơlik mat Kơnràñ dê sơl. 

Dan Timôthe tus mhar 
9Pơnđơl tĕ să lòt tus mhar hơ añ; 

10 tài bơh Demas hàm kòñ rài do gen tàng neh sang lòi añ rau mơ neh lòt hơ 
Tesalônika. Kretsen lòt hơ Galati, ai Tit gen lòt hơ Dalmati. 

11 Gơs mìng dô nă Luka lơm ơm mơ añ. Cèng tĕ Mak lòt bal mơ mê, bơh khai 
gơs kwơ ngan añ in tòm gơnoar broă. 

12 Añ neh sồr Ticikơ lòt hơ Ephesô. 

13 Tòm tŭ mê tus, cèng tĕ ào jrùh mơ añ neh lòi tòm hìu Katpus, ƀòn Trôas, bal 
mơ ală sră pơàr sơl, sơnròp ngan la ală dap sră mơ gơltau. 

14 Aleksandria la cau chài tiar kòng, neh lơh iơh di añ oă ngan; Yàng rơp sal wơl 
khai in jat be broă khai dê. 

15Mê kung pal kơrhia tĕ di cau hơ̆, bơh khai jơh pràn tòmdră di jơnau bol he dê. 

16Tòm tŭ añ tò să añ dơ̆ sơnròp, ò gơs cau lơi ơm dô đah bal mơ añ, jơh ală cau 
sang lòi añ lơm. Dan glài hơ̆ ò tuh hơđang bol khai! 

17Mơya Yàng neh ơm dô đah bal mơ añ mơ bơtơl pràn añ in, tồ bơh añ mơ Jơnau 
Niam geh bơto yal wil tơl, nàng jơh ală cau làng bol bơdìh geh kơno; behơ̆ añ 
neh geh dong tă bơh di bơr klìu triă. 

18Yàng rơp dong tă añ bơh di ală broă iơh bơsak, mơ dong klàs añ nàng mut 
tòm lơgar Kơnràñ dê hơđang trồ. Dan bơta gơklŏ gơrê hơ Kơnràñ sùm sùm ò 
lồi! Amen. 

Jơnau còp să lồi dut 
19 Dan còp să Prissil mơ Akila bal mơ cau tòm hìu Ônesiphôrus. 

20 Erastus ơm wơl tòm Kôrintô, ai Trôphimus gam kòp jê, añ lòi khai tòm 
Miletus. 

21Mê pơnđơl tĕ să tus lài mơ kơnhai mrềt. Ơbulus, Puden, Linus, Claudia mơ 
jơh ală oh mi còp să mê. 

22Dan Yàng ơm bal mơ hwềng nùs mê dê. Dan bơta nđàc ơm bal mơ ală oh mi. 

Tit 

Tit 1 

Jơnau còp să 
1Pol, dĭ gơna Yàng Tom Trồ dê mơ la cau gơnoar bơto dờng bơh Yàng Jesu Krist, 
nàng lam ală cau geh sac rwah Yàng Tom Trồ dê tus hơ bơta dòn mơ git wă 
jơnau song, la dô bơta di pal mơ bơta dòn duh, 

2tòm bơta gơn kơnòm bơh bơta kis gam sùm sùm. Hơ̆ la bơta kis mơ Yàng Tom 
Trồ, la Bơtau ò tŭ lơi đơs blac, neh ho pơgon bơh lài mơ tŭ òhềt gơs trồ tiah, 

3mơ tus di tơngai lơh nền, Kơnràñ neh yal tơlik tòm jơnau Kơnràñ dê bơh bơta 
bơto yal, la bơta neh jào añ in jat be gơnoar sồr Yàng Tom Trồ dê, la Yàng Dong 
Klàs bol he dê. 

4 Añ pơyoa Tit in, la kòn tòm añ jê tòm bơta dòn bal: Dan mê in geh bơta nđàc 
mơ bơta lơngap lơngai bơh Yàng Tom Trồ la Bèp, mơ bơh Yàng Krist Jesu la 
Yàng Dong Klàs bol he dê. 

Broă Tit dê tòm ƀòn Kret 
5Añ neh lòi wơl mê tòm Kret nàng mê rơndap ală broă òhềt sir, mơ pồ bơtào 
ală cau kwang kra tòm kòp nơm ƀòn dờng, jat be añ neh nting sồr mê: 

6 Cau kwang kra pal la cau ò gơs tiah geh lah pơrhơng, la cau klau gơs mìng dô 
nă bau ùr lơm, kòn sau kung pal dòn Yàng mơ ò gơkòl cau yă bơh bung jang 
hala ò dòn bơr. 

7Bơh cau at bồ hìu Yàng Tom Trồ dê gen pal ò gơs tiah geh lah pơrhơng, ò di 
lơh be tơl, ò di mhar gơjrañ, ò di tơhìr tơrnòm alak, ò di lơh rhung rhang, ò di 
hàm hà cồng nha ƀơ̆ ƀơl, 

8mơya pal git wă rò nac, gơboh di bơta niam, kràñ cê, song ring, sàng goh, git 
kơrhia. 

9Khai prap kơ̆ jơnau pal dòn be neh kơno bơto sồr, tồ khai rgơi bơto tơngkah 
bơh gùng jơnau song mơ bơto tơnggit cau tòmdră in. 

Nùs nhơm ò niam cau Kret dê 
10Bơh gơs oă cau ò dòn duh, lài ngan la mpồl cau kòñ prap gàr bơta siat gơltau, 
bol khai jak đơs gơlềng gơlàng mơ la cau blac pơrlồm; 

11mê pal lơh bơr bol khai in ơm mŏ mŏ; bơh cồng nha ƀơ̆ ƀơl mơ bol khai bơto 
bơta ò di pal bơto, mơ lơh gơprah jơh hìu nhă cau ƀà dê. 

12Dô nă tòm mpồl bol khai, hơ̆ la cau gơnoar hwơr bol khai dê, neh đơs lah: “Cau 
Kret òs đơs blac, la phan poan jơng jàñ bơsak, jròk sa mơ lơh alah.” 

13Jơnau lơh cơng hơ̆ la song ngan. Behơ̆ pal lah pơrhơng kơnjơ̆ bol khai tồ bol 
khai in gơs bơta dòn pràn kơldang, 

14ò di iat jơnau gơlềng gơlàng cau Juda dê, mơ bơta sồr lam kòn mơnus la cau 
pơrlac sang jơnau song. 

15Jơh ală bơta la sàng goh gơwèt mơ ală cau sàng goh, mơya ò gơs bơta lơi la 
sàng goh gơwèt mơ ală cau ƀơ̆ ƀơl mơ cau ò dòn; gơpơrlơ̆ wơl, nùs kơlôi mơ 
nùs tồr bol khai dê la ƀơ̆ ƀơl lơm. 

16Bol khai đơs lah bol khai git Yàng Tom Trồ, mơya ală broă lơh bol khai dê la 
pơndang sang Kơnràñ; cau cù kìr di bol khai, bol khai la cau ò dòn bơr mơ ò 
rgơi lơh dô nơm broă niam lơi. 

Tit 2 

Broă tòm ală cau dòn dê 
1Mơya mê pal bơto ală bơta tòmpal mơ gùng duh khoai song. 

2Tơngkah tĕ ală cau kra pal git kơrhia, kràñ cê, jak chài, ơm kơ̆ tòm bơta dòn, 
bơta kòñ gơboh mơ bơta ơt ơl. 

3Ală mò kra kung behơ̆ sơl, pal lơh lòt jat bơta sàng goh, ò di đơs iơh, ò di lơh 
gơs dĭ tơrnòm alak dê, mơya pal lơh gơs cau bơto bơta niam, 

4nàng bơto cau ùr kơnòm să git kòñ gơboh bau, gơboh kòn he dê, 

5gơs nùs kràñ cê, ơm song mơ bau klau, rcang broă tòm hìu nhă, kơ̆ dơn, dòn 
duh bau klau, tồ jơnau Yàng Tom Trồ dê ò gơkòl cau đơs bơrsèl tơnhial. 

6Kung pal bơto tơngkah ală cau klau kơnòm să lơh lòt dô bă git kơrhia. 

7Tòm jơh ală bơta ai tĕ să tòm mê nàng lơh krơh bol khai in bơh broă niam, tòm 
bơta bơto sồr mê dê pal gơs sàng goh song ring, kràñ cê, 

8Jơnau đơs di gùng mơ ò gơs tiah geh lah pơrhơng, tồ cau sò tơm in ƀàssìl, ò 
geh jơnau lơi đơs iơh di bol he. 

9Bơto tơngkah tĕ ală cau dĭ gơna pal dòn duh cau tòm he, pal lơh niam nùs cau 
tòm he tòm jơh ală broă, bañ pơndang, 

10bañ kơñau phan lơi, mơya pal yal tơlik nùs dòn song wil tơl, nàng tòm jơh ală 
bơta lơh jơnau Yàng Tom Trồ dê la Yàng Dong Klàs bol he dê geh gơklŏ. 

Bơta nđàc Yàng Tom Trồ dê 
11Bơh bơta nđàc Yàng Tom Trồ dê ai bơta dong klàs jơh tơl nă cau in neh geh 
yal tơlik rau. 

12Bơta nđàc hơ̆ bơto bol he pơndang sang tĕ bơta ò duh rngòt mơ nùs hàm kòñ 
is dunnia dê, mơ pal kis dô bă git kơrhia, song ring mơ duh rngòt tòm rài do, 

13tòm tŭ kơp gơn bơta gơn kơnòm lơngai lơngò, la bơta tơlik mat dô bă gơklŏ 
Yàng Tom Trồ dờng dê mơ Yàng Dong Klàs bol he dê la Yàng Jesu Krist, 

14 la Bơtau neh phi să bơh bol he nàng tơwài bol he bơh jơh ală bơta tồi glài iơh 
bơsak, mơ bơh să tòm Kơnràñ mơ lơh sàng goh dô nơm làng bol gơrê hơ 
Kơnràñ, la làng bol gơs nùs ngac ngar tòm ală broă niam. 

15Bơto tĕ ală bơta hơ̆, bơto tơngkah mơ lah pơrhơng dô bă gơs gơnoar wil tơl. 
Bañ lòi cau lơi sền òsơp di mê. 

Tit 3 

Broă lơh lòt cau dòn jat Yàng dê 
1Tơngkah tĕ ală cau dòn jat Yàng pal dòn duh ală cau kwang mơ cau gơnoar at 
bồ, pal dòn bơr, rcang sir nàng lơh jơh ală broă niam, 

2bañ bơrsèl tơnhial di cau lơi, bañ tòmpìt tòmhà, gơtòmsòr tĕ, bềng bơta niam 
lơnhơn gơwèt mơ jơh tơl nă cau. 

3Bơh lài òr bol he kung tùl gơla, ò dòn bơr, gơkòl cau pơrlồm, lơh gơs dĭ gơna 
ală bơta hàm kòñ is mơ ală bơta iơh bơsak mơ bơta tòmlah tòmring, kong cau 
gơjrañ kơuềng mơ kung gơjrañ kơuềng bal mơ gơp sơl. 

4Mơya tus di tŭ nùs kơ̆ dơn Yàng Tom Trồ dê la Yàng Dong Klàs bol he dê mơ 
bơta kòñ gơboh Kơnràñ dê gơwèt mơ kòn mơnus neh geh ràng tơlik rau, gen 
Kơnràñ dong klàs bol he, 

5ò di bơh broă song ring să tòm bol he neh lơh ò, mơya jat nùs kòñ nđàc Kơnràñ 
dê, kơnòm di bơta rào goh bơh bơta deh wơl pa mơ bơta tòmgơl pa tòm Yàng 
Hwềng Goh. 

6Yàng Tom Trồ neh tuh Yàng Hwềng Goh hơđang bol he dô bă bềng lìu bơh Yàng 
Jesu Krist la Yàng Dong Klàs bol he dê, 

7tồ bol he in kơnòm di bơta nđàc Kơnràñ dê mơ geh kòp la song ring, bol he 
gơlik gơs cau pơrdòn mơ gơn kơnòm bơta kis gam sùm sùm. 

8Jơnau hơ̆ la nền cê ngan, añ kòñ mê đơs nền ală bơta hơ̆ dô bă pràn kơldang tồ 
ală cau in neh dòn jat Yàng Tom Trồ gen jơh nùs tơryang tơryồng lơh ală broă 
niam, hơ̆ la ală bơta niam mơ gơs kwơ cau in. 

9Mơya pal pleh di ală bơta tòm pơndang tùl gơla, ală jơnau jòi yau jat jơi, ală 
bơta pơndang mơ tòm pơndang bal bơh bơta boh lam, bơh ală bơta hơ̆ la ò kwơ 
mơ roh lơm. 

10Tơnơ̆ mơ tŭ neh bơto kràñ cê bàr pe dơ̆ cau cah is mpồl in rau, gen pleh tĕ 
bơh di khai, 

11bơh git lah cau behơ̆ la cau tul kră mơ kư̆ tìs glài, gen khai lơh nền is glài khai 
dê. 

Ală jơnau nting sồr ndai 

12 Tòm tŭ añ sồr Atemas hala Ticikơ lòt tus hơ mê, gen jơh nùs lòt tus tĕ hơ añ 
tòm Nikôpôlis, bơh añ neh lơh nền ơm tềng hơ̆ tòm kơnhai noat. 

13 Jơh nùs tĕ rcang Jenas in lòt gùng, la cau bơto bơta boh lam, mơ Apôlôs, nàng 
bol khai in ò siơ̆u phan lơi. 

14Ală cau bal mơ bol he kung pal bơtê lơh ală broă niam, nàng dong kòl tòm tŭ 
pal càng, tồ bañ kis dô rài kis ò gơlik cồng nha. 

15Jơh ală cau ơm mơ añ còp să mê. Dan còp să ală cau kòñ gơboh di bol he tòm 
bơta dòn. Dan bơta nđàc ơm bal mơ jơh tơl nă oh mi. 

Philemôn 

Philemôn 1 

Jơnau còp să 
1Pol, cau ơm jàm Yàng Krist Jesu dê, mơ Timôthe, oh mi bol he dê pơyoa 
Philemôn in, la cau kòñ gơboh mơ la cau bơyô lơh broă bal mơ bol hi, 

2 Mơ pơyoa Apphia in la ruh lŏ, Achippus la cau be cau ling dô mpồl bal mơ añ, 
mơ kung pơyoa Hìu Jum Goh in pơjum tòm hìu bi: 

3Dan oh mi in geh bơta nđàc mơ bơta lơngap lơngai bơh Yàng Tom Trồ la Bèp 
bol he dê, mơ bơh Yàng Jesu Krist. 

Bơta dòn mơ nùs kòñ gơboh Philemôn dê 
4Añ òs sùm sùm ưnngài Yàng Tom Trồ añ jê, kòp dơ̆ añ kah hòi dan bi in, 

5bơh añ kơno bơh nùs kòñ gơboh mơ bơta dòn bi dê gơwèt mơ Yàng Jesu, mơ 
gơwèt mơ jơh ală cau sàng goh. 

6Añ hòi dan mơ Kơnràñ ai bơta gơtòmklac bal tòm bơta dòn bi dê mơ tơnggơs 
bơta git wă jơh ală bơta niam bol he geh tòm Bơtau Krist. 

7Mơ tai, ơ bi, añ neh geh hòn chò mơ pơndòm pơniang oă ngan bơh nùs kòñ 
gơboh bi dê, tài bơh kơnòm di bi mơ nùs ală cau sàng goh neh geh rài bòl. 

Pol dan ala Ônesim in 
8Behơ̆ tàng, bulah añ gơs nùs khin cha ngan tòm Bơtau Krist mơ sồr bi lơh broă 
pal lơh, 

9mơya tài bơh nùs kòñ gơboh chan añ rac dan la niam rlau. Mơ añ la Pol cau 
gơnoar ala mat Bơtau Krist dê, mơ tŭ do tài bơh Yàng Krist Jesu mơ kong ơm 
jàm. 

10 Behơ̆ añ rac dan mơ bi bơh Ônesim, la kòn klau tòm añ jê tòm Bơtau Krist, 
mơ tòm tŭ añ ơm jàm añ neh gơlik gơs bèp đah hwềng khai dê. 

11Lài òr khai ò gơs kwơ bi in, mơya tŭ do gơs kwơ bi in, mơ kung gơs kwơ añ in 
sơl. 

12Añ sồr khai rê wơl hơ bi; hơ̆ la kung be pơyoa nùs tòm añ jê bi in sơl. 

13Añ neh gơs nùs kòñ sồr khai ơm wơl mơ añ nàng khai ala bi duh broă añ in 
tòm tŭ añ kong ơm jàm tài bơh Jơnau Niam. 

14Mơya añ ò bài lơh broă lơi mơ òhềt git nùs bi, tồ broă niam bi rơp lơh ò di la 
tài bơh rồn bơklơn, mơya la tài bơh nùs kòñ. 

15Digơlan bơh bơta do tàng khai neh ơm ngài ing mơ bi nàng bi in dòp rò khai 
ơm sùm sùm, 

16ò di sền be dĭ gơna tai ò, mơya sền màng rlau mơ dĭ gơna, sền be oh mi kòñ 
gơboh, sơnròp ngan la kòñ gơboh añ jê, tơ ài lah bi gen sơlo rlau tai, bơh pơnah 
đah poac să mơ pơnah tòm Yàng sơl. 

17Behơ̆ dilah bi sền añ la oh mi bơyô bi dê, gen dòp rò tĕ khai kung be dòp rò să 
tòm añ sơl. 

18Dilah khai neh lơh iơh di bi hala kòl dồs mơ bi phan lơi, gen kư̆ kòp tĕ hơ̆ la 
dồs añ jê. 

19Añ Pol, tê tòm añ cih jơnau do: Añ rơp tơm bi in. Ai bi dồs mơ añ bơh să tòm 
bi, gen ò kòp. 

20Ngan, ơ bi, añ kơp kòñ bi lơh añ in hòn chò tòm Yàng, añ kơp kòñ bi lơh nùs 
añ in rài bòl tòm Bơtau Krist. 

21Añ cih bi in bơh dòn nền lah bi òs dòn bơr, mơ git lah bi rơp lơh rlau mơ bơta 
añ neh đơs do. 

22Gam dô bơta tai, hơ̆ la rcang lài tĕ ơdŭ ơm añ in, bơh añ kơp kòñ lah kơnòm 
di oh mi hòi dan, gen añ rơp geh tus hơ oh mi. 

23 Epapras la oh mi bơyô kong jàm bal mơ añ tòm Yàng Krist Jesu, khai còp să 
bi; 

24 Mak, Aritakus, Demas mơ Luka, la oh mi bơyô lơh broă bal mơ añ, kung behơ̆ 
sơl. 

25Dan bơta nđàc Yàng Jesu Krist dê ơm mơ hwềng nùs oh mi dê. 

Hebrơ 

Hebrơ 1 

I. Bơta Ho Bal Pa bơh Yàng Jesu Krist bơtào la màng ryŭ rlau 
(1:1 – 10:18) 

Jơnau Yàng Tom Trồ Bơh Kòn Kơnràñ Dê 
1Tòm rài yau, Yàng Tom Trồ neh ngui ală cau gơnoar hwơr nàng đơs oă dơ̆, oă 
bơta mơ ală ồng pàng bol he dê, 

2tus di ală ngai lồi dut do Kơnràñ đơs mơ bol he bơh Kòn mơ Kơnràñ neh pồ 
bơtào nàng pơrdòn jơh ală phan, kung kơnòm di Kòn mơ Kơnràñ neh crơng 
gơs dunnia. 

3Kòn hơ̆ pơnđàng wơl bơta gơklŏ Yàng Tom Trồ dê, mơ la rùp tòm toh ngan să 
tòm Yàng Tom Trồ dê. Kòn hơ̆ ai jơnau gơnap gơnoar Kơnràñ dê đo jơh ală 
phan. Tơnơ̆ mơ tŭ neh lơh sir bơta rào goh glài rau, gen nggui đah ma Yàng Tom 
Trồ Bơtau Gơnap Gơnoar dờng rlau jơh hơđang trồ, 

4Kơnràñ gơlik gơs dờng màng rlau mơ ală cau gơnrơh, gen sơnđan Kơnràñ 
kung geh pơrdòn la màng ryŭ rlau mơ ală cau gơnrơh behơ̆ sơl. 

Yàng Jesu Krist màng ryŭ rlau mơ cau gơnrơh 
5 Bơh gơs tŭ lơi Yàng Tom Trồ đơs mơ cau gơnrơh lơi lah: “Mê la Kòn Añ jê, 
Ngai do Añ neh tơnggơs mê,” sơl ơ? Hala đơs tai lah: “Añ rơp lơh gơs Bèp Khai 
dê, Khai rơp lơh gơs Kòn Añ jê,” sơl ơ? 

6Mơ tai, dơ̆ Kơnràñ jun Kòn tơnhoa tus tòm dunnia, gen đơs lah: “Jơh ală cau 
gơnrơh Yàng Tom Trồ dê pal duh khoai Kòn.” 

7 Tòm tŭ đơs bơh ală cau gơnrơh gen Kơnràñ đơs lah: “Yàng Tom Trồ lơh ală 
cau gơnrơh Kơnràñ dê be càl, Mơ ală cau duh broă Kơnràñ dê be lơmpiat ồs.” 

8Mơya tòm tŭ đơs bơh Kòn gen Kơnràñ đơs lah: “Ơ Yàng Tom Trồ, sơbàn Yàng 
dê gam sùm sùm ò lồi. Gai gơnoar at bồ lơgar Yàng dê la gai gơnoar at bồ song 
ring. 

9 Kơnràñ kòñ gơboh di bơta song ring, gơjrañ kơuềng di bơta ò jat bơta boh 
lam. Gen tàng Yàng Tom Trồ, la Yàng Tom Trồ Kơnràñ dê, neh bong mơñà 
Kơnràñ in mơ mơñà bơta hòn chò, Rlau mơ ală gơp bơyô Kơnràñ dê.” 

10Kơnràñ kung đơs lah: “Ơ Yàng, bơh sơnròp Yàng neh bơtào gơs mơnàng plai 
ù, Ală tap trồ kung la broă tê Kơnràñ dê. 

11Trồ tiah rơp roh rui, mơya Yàng gam sùm sùm; Trồ tiah rơp klar siar be ồi ào, 

12 Kơnràñ rơp pồt gơ be ào bơdìh, Gơ rơp tòmgơl be ồi ào, Mơya Yàng gam be 
òs, Ală nam Yàng dê ò tŭ lơi lồi.” 

13 Gơs tŭ lơi Yàng Tom Trồ đơs mơ cau gơnrơh lơi lah: “Nggui tĕ đah ma Añ, Jơl 
tus di tŭ Añ ơn ală cau sò tơm mê dê lơh gơs kơrnòl jơng mê dê sơl ơ?” 

14Jơh ală cau gơnrơh hơ̆ ò di la ală hwềng òs duh broă, kong sồr lòt nàng dong 
broă ală cau rơp pơrdòn bơta dong klàs ò ơ? 

Hebrơ 2 

Bơta dong klàs dờng ơnàng 
1Gen tàng, bol he sơlo pal ơn nùs kơlôi nền cê di ală bơta he neh kơno, rngòt bol 
he kòl pơrdô mòn. 

2Bơh dilah jơnau cau gơnrơh neh yal la kơ̆ nền, mơ ală bơta tìs glài mơ ală bơta 
ò dòn bơr neh kong lơh glài dô bă di pal, 

3mơ dilah bol he sang lòi bơta dong klàs dờng behơ̆, gen mbe bol he geh klàs 
taih? Sơnròp ngan, să tòm Yàng neh bơto yal bơta dong klàs hơ̆, mơ ală cau neh 
kơno Kơnràñ neh lơh cơng bol he in bơta hơ̆ la ngan. 

4Yàng Tom Trồ kung lơh bơtơl ală tềl is, ală bơta krơi, mơ tơl ală broă gơnap 
gơnoar mơ ală bơta ai gòi Yàng Hwềng Goh dê jat nùs kòñ Kơnràñ, nàng lơh 
cơng bal mơ bol khai sơl. 

Bơta dong klàs tòm Yàng Jesu Krist 
5Yàng Tom Trồ ò ơn ală cau gơnrơh in at bồ hơđang dunnia rơp tus, la dunnia 
mơ bol he đơs hơ̆. 

6Mơya gơs tiah tòm Sră Goh cih lah: “Jơi kòn mơnus la ñchi mơ Yàng kah taih? 
Kòn mơnus la ñcau mơ Yàng wèt sền taih? 

7Yàng neh lơh Kòn Mơnus gơhuc dô êt mơ cau gơnrơh, Tơndau sơgơn bơtau 
gơklŏ mơ ryŭ ryơm Khai in, Ơn Khai hơđang ală broă tê Yàng lơh, 

8 Ơn jơh ală phan dòn duh hơđơm jơng Khai.” Kơnràñ neh ơn jơh ală phan dòn 
duh Khai, gen ò lòi dô nơm phan lơi ò dòn duh Khai. Mơya tòm tŭ do bol he òhềt 
gŏ jơh ală phan dòn duh Khai. 

9Mơya bol he gŏ Yàng Jesu, la Bơtau kong tơnliah hơđơm cau gơnrơh dô êt jŏ, 
bơh bơta nđàc Yàng Tom Trồ dê mơ Kơnràñ kong chơt tơl nă cau in. Tŭ do bol 
hi sền gŏ Kơnràñ geh tơndau sơgơn bơtau gơklŏ mơ ryŭ ryơm, tài bơh neh kong 
bòl glar bơh bơta chơt. 

10Di ngan mìng Yàng Tom Trồ la Bơtau crơng gơs mơ prap gàr jơh ală phan, 
rgơi lơh Yàng Jesu in geh wil tơl bơh bơta kong bòl glar, nàng cèng ală kòn gơs 
pơnah tòm bơta gơklŏ Kơnràñ dê. Bơh Yàng Jesu la Bơtau tề lam bol khai tus 
hơ bơta dong klàs. 

11Bơh Bơtau lơh gơlik gơs sàng goh bal mơ ală cau gơlik gơs sàng goh, la bơh 
dô nă Bèp mơ gơlik gơs. Gen tàng Yàng Jesu ò ƀàssìl sơnđan bol khai la oh mi, 



2084 

 

 
Sră Goh 

© 2018, United Bible Societies. 
  

 

 

12 mơ Kơnràñ đơs lah: “Añ rơp bơto yal sơnđan Yàng oh mi Añ in, Đơs chò jòng 
ro Yàng digùl mpồl jơnum.” 

13 Mơ đơs tai lah: “Añ rơp kơnòm di Kơnràñ.” Kung đơs tai lah: “Do, Añ mơ ală 
kòn sau mơ Yàng Tom Trồ neh ai Añ in.” 

14Behơ̆ gen, tài bơh ală kòn sau neh gơs pơnah tòm poac mơ mhàm be lơi, gen 
tàng să tòm Kơnràñ kung gơs pơnah tòm poac să behơ̆ sơl, tồ kơnòm di bơta 
chơt mơ Kơnràñ rgơi tơnroh cau at bồ bơta chơt la cà ràk, 

15nàng hồ toh jơh ală cau kòl tòm yô dĭ gơna jơl jơh rài he dê bơh rngòt di 
bơta chơt. 

16 Bơh ngan ò di la Kơnràñ neh kơlôi rcang ală cau gơnrơh in, mơya kơlôi 
rcang jơi bơtiàn Abraham in. 

17Gen tàng tòm jơh ală bơta Kơnràñ pal geh gơlik gơs ndròm bal be oh mi 
Kơnràñ dê, nàng gơwèt mơ Yàng Tom Trồ Kơnràñ gơlik gơs cau gơnoar dờng 
lam bồ ơn phan duh khoai geh bơta nđàc sơngit mơ dòn song, nàng lơh gơs 
phan ơn tơwài glài tài bơh tồi glài làng bol dê. 

18Bơh să tòm Kơnràñ neh kong bòl glar jê sồt tòm tŭ tìp bơta ơniai, gen tàng 
rgơi dong kòl ală cau tìp bơta ơniai sơl. 

Hebrơ 3 

Yàng Jesu màng ryŭ rlau mơ Môise 
1Behơ̆ gen, ơ oh mi sàng goh la ală cau geh pơnah tòm bơta hòi sac bơh đang 
trồ, sền kơlôi tĕ di Yàng Jesu la Cau gơnoar bơto dờng mơ Cau gơnoar dờng lam 
bồ ơn phan duh khoai mơ bol he dòn dòp. 

2 Kơnràñ dòn song mơ Bơtau neh pồ bơtào Kơnràñ, kung be Môise dòn song 
tòm hìu Yàng Tom Trồ dê. 

3Bơh Kơnràñ neh geh kòp la di pal gơklŏ oă rlau mơ Môise, ò gơkrơi be cau tòm 
bơt bơtào hìu la ryŭ ryơm rlau mơ hìu. 

4Ngan, hìu lơi kung pal gơs cau bơt bơtào gơ, mơya Bơtau neh bơtào gơs jơh 
ală phan la Yàng Tom Trồ. 

5Môise ngan neh dòn song tòm jơh hìu Yàng Tom Trồ dê be dô nă cau dĭ gơna, 
nàng lơh cơng bơh ală bơta rơp đơs bơh tơnơ̆. 

6Mơya Bơtau Krist dòn song be kòn klau at bồ hìu Yàng Tom Trồ dê; mơ bol he 
la hìu Kơnràñ dê, dilah bol he prap kơ̆ nùs dòn nền mơ bơta jòng să bơh bơta 
gơn kơnòm bol he dê. 

Bơta rlô làng bol Yàng dê 

7Gen tàng, be Yàng Hwềng Goh đơs lah: “Ngai do dilah bol mê kơno jơnau đơs 
Kơnràñ dê, 

8Gen bol mê bañ kơldang nùs, be tòm tŭ tòmdră, be tòm ngai kong gơlòng bòl 
glar tòm ƀlàng ngềt ngơt, 

9La tiah ồng pàng bol mê neh lòng Añ, bulah bol khai neh gŏ ală broă Añ jê tòm 
poan jơt nam. 

10Gen tàng Añ neh gơjrañ di jơi bơtiàn do, Mơ đơs lah: ‘Tòm nùs bol khai tìs 
nrah sùm, Mơ ò đal git gùng dà Añ jê.’ 

11 Tòm tŭ Añ gơjrañ dờng Añ srat să lah: ‘Bol khai rơp ò tŭ lơi geh mut tòm bơta 
rlô Añ jê.’” 

12Ơ ală oh mi, kơrhia tĕ, rngòt gơs cau lơi tòm oh mi gơs nùs iơh bơsak mơ ò 
dòn, mơ sang lòi Yàng Tom Trồ gam kis sùm. 

13Mơya tòm tŭ gam sơnđan la “Ngai do,” gen kòp ngai pal bơto tơngkah tĕ bal 
mơ gơp, rngòt gơs cau lơi digùl oh mi kòl tồi glài pơrlồm mơ gơlik kơldang nùs. 

14Bơh dilah bol he prap kơ̆ nùs dòn nền bơh sơnròp bol he dê jơl tus di lồi dut, 
gen bol he gơlik gơs cau gơs pơnah tòm Bơtau Krist, 

15 be Sră Goh neh đơs lah: “Ngai do tòm tŭ bol mê kơno jơnau đơs Kơnràñ dê, 
Gen bol mê bañ kơldang nùs, be tòm tŭ tòmdră.” 

16 Ñcau la cau neh kơno gen tòmdră taih? Ò di la jơh ală cau neh geh Môise lam 
lik lòt bơh Ejiptơ ò ơ? 

17Yàng Tom Trồ neh gơjrañ mañ di ñcau tòm poan jơt nam taih? Ò di la ală cau 
neh tìs glài, mơ ƀồc bol khai neh gơpừ tòm ƀlàng ngềt ngơt ò ơ? 

18Kơnràñ neh srat să mơ ñcau lah bol khai rơp ò tŭ lơi geh mut tòm bơta rlô 
Kơnràñ dê taih? Ò di la srat să mơ ală cau ò dòn bơr ò ơ? 

19Behơ̆, bol he gŏ bol khai ò rgơi mut tòm hơ̆ la tài bơh ò dòn. 

Hebrơ 4 

Jơnau ho bơh bơta rlô lơngai 
1Tŭ do, Yàng Tom Trồ neh ai jơnau ho pơgon bơh bơta mut tòm bơta rlô lơngai 
Kơnràñ dê, gen bol he pal kơlôi rngòt, nàng ò gơs cau lơi tòm oh mi rơp gơkòl 
sang lòi. 

2Bơh ngan jơnau niam neh geh bơto yal bol he in kung be bol khai in; mơya 
jơnau bol khai neh iat hơ̆ gơwèt mơ bol khai la ò kwơ, tài bơh bol khai ò ai bơta 
dòn nàng dòp geh. 

3 Bơh bol he la cau neh dòn gen geh mut tòm bơta rlô lơngai, be Yàng Tom Trồ 
neh đơs: “Tòm tŭ Añ gơjrañ dờng Añ srat să lah: ‘Bol khai rơp ò tŭ lơi geh mut 

tòm bơta rlô lơngai Añ jê,’” Bulah ală broă Kơnràñ dê neh gơs sir rau bơh 
sơnròp crơng gơs trồ tiah. 

4 Đơs bơh ngai poh gen gơs tiah Kơnràñ đơs be do: “Ngai poh Yàng Tom Trồ rlô 
jơh ală broă Kơnràñ dê.” 

5 Bơh bơta do Kơnràñ đơs lah: “Bol khai rơp ò tŭ lơi geh mut tòm tiah rlô lơngai 
Añ jê.” 

6Ală cau sơnròp neh kơno Jơnau Niam hơ̆ ò geh mut tòm tiah rlô tài bơh bol 
khai ò dòn; bulah behơ̆, gam gơs cau ndai geh gơnoar mut tềng hơ̆. 

7 Gen jŏ tơnơ̆, tòm sră Đơs Crih Dabit cih, Kơnràñ pơgon dô ngai tai sơnđan la 
“Ngai do,” be hơđang neh đơs lah: “Ngai do, dilah bol mê kơno jơnau đơs 
Kơnràñ dê, Gen bañ kơldang nùs.” 

8 Bơh dilah Jôsue neh ai bol khai in rlô mơ Yàng Tom Trồ neh ho, gen ngan Yàng 
Tom Trồ ò gam đơs bơh dô ngai ndai tai. 

9Behơ̆, gam gơs dô bơta rlô lơngai be rlô ngai Saƀat làng bol Yàng Tom Trồ in. 

10 Bơh cau lơi neh mut tòm bơta rlô Kơnràñ dê, gen rlô ală broă he dê, kung be 
Yàng Tom Trồ neh rlô ală broă Kơnràñ dê sơl. 

11Behơ̆ gen, bol he pơnđơl tĕ jơh nùs nàng mut tòm bơta rlô lơngai hơ̆, tồ ò gơs 
dô nă cau lơi rơp gơpừ đòm krơh cau ò gơs bơta dòn ne. 

12Bơh jơnau Yàng Tom Trồ dê la jơnau kis, ƀă tàm, sồt rlau mơ đào bàr đah mat, 
srơp bluh tian gơs cah is hwềng soàn, hwềng nùs, kồ mơ khu, sền sơwì bơta 
kơlôi sơnơng mơ bơta lơh nền tòm nùs. 

13Ò gơs phan lơi rgơi pồn ndơp di đap Yàng Tom Trồ, mơya jơh ală phan geh 
crơng gơs rơp ràng tơlik mơ gơ pò di đap mat Kơnràñ mơ bol he pal yal broă 
he dê. 

Yàng Jesu cau gơnoar dờng lam bồ ơn phan duh khoai 
14Behơ̆ tàng, bơh bol he gơs cau gơnoar dờng lam bồ ơn phan duh khoai neh 
lòt gan ală tap trồ, hơ̆ la Yàng Jesu Kòn Yàng Tom Trồ dê, gen bol he pal prap 
kơ̆ jơnau bol he neh dòn dòp. 

15Bơh bol he ò gơs cau gơnoar dờng lam bồ ơn phan duh khoai ò rgơi git làm 
bơta lơbơn lơño bol he dê, mơya bol he gơs dô nă cau gơnoar dờng lam bồ ơn 
phan duh khoai neh kong ơniai tòm jơh ală bơta, kung be bol he mơya ò tìs 
glài. 

16Behơ̆ bol he kơ̆ tĕ nùs tus rềp di sơbàn Bơtau ai bơta nđàc dê, nàng dòp geh 
bơta nđàc sơngit mơ jòi geh bơta kòñ nđàc nàng dong kòl bol he tòm tŭ pal 
càng. 



2087 

 

 
Sră Goh 

© 2018, United Bible Societies. 
  

 

 

Hebrơ 5 

Yàng Jesu Krist cau gơnoar dờng lam bồ ơn phan duh khoai 
1Kòp nă cau gơnoar dờng lam bồ ơn phan duh khoai geh sac bơh digùl jơi kòn 
mơnus, mơ geh pồ bơtào bơh jơi kòn mơnus nàng duh broă Yàng Tom Trồ, tồ 
ơn phan pơdơng mơ phan ơn duh khoai bơh tồi glài. 

2Khai rgơi gơs nùs nđàc sơngit ală cau bơrngơl gơla mơ tìs nrah, bơh să tòm 
Khai kung gơkòl tòm bơta lơbơn lơño. 

3 Mơ tài bơh să tòm khai la lơbơn lơño, khai pal ơn phan duh khoai bơh tồi glài 
să tòm khai dê, kung be bơh tồi glài làng bol dê sơl. 

4 Mơ bơta ryŭ ryơm hơ̆ ò gơs cau lơi jòi is he in, mơya pal geh Yàng Tom Trồ hòi 
sac, kung be Arôn òr nau. 

5 Kung behơ̆ sơl, Bơtau Krist ò lơh gơklŏ is să tòm he in mơ lơh gơs cau gơnoar 
dờng lam bồ ơn phan duh khoai, mơya bơh Yàng Tom Trồ neh đơs mơ Kơnràñ 
lah: “Mê la Kòn Añ jê, Ngai do Añ neh tơnggơs Mê.” 

6 Mơ tòm tiah ndai Yàng kung đơs lah: “Mê la cau gơnoar ơn phan duh khoai 
gam sùm sùm. Jat mpồl Melcijedek.” 

7 Yàng Jesu Krist tòm tŭ gam kis hơđang ù, neh hòi driau dờng, ñìm rac nàng hòi 
dan mơ rac dan mơ Yàng Tom Trồ la Bơtau rgơi dong tă Kơnràñ bơh bơta chơt, 
mơ bơh nùs duh rngòt song ngan Kơnràñ dê, gen geh Yàng Tom Trồ dòp jơnau. 

8Bulah Kơnràñ la Kòn Yàng Tom Trồ, kung neh bơtê dòn bơr bơh ală bơta bòl 
glar jê sồt Kơnràñ neh kong, 

9mơ dơ̆ Kơnràñ neh geh wil tơl rau, gen gơlik gơs tòm ryas bơta dong klàs gam 
sùm sùm jơh ală cau in dòn bơr Kơnràñ, 

10mơ geh Yàng Tom Trồ pồ bơtào Kơnràñ la cau gơnoar dờng lam bồ ơn phan 
duh khoai jat mpồl Melcijedek. 

Lah pơrhơng tòmdră mơ cau sang lòi bơta dòn 
11Bol hi gơs oă bơta kòñ đơs bơh bơta do, mơya kalke ngan nàng yal tơlik oh 
mi in, tài bơh oh mi òbat ngan git wă. 

12 Pal ngan, tŭ do oh mi neh gơlik gơs cau bơto rau, mơya tŭ do oh mi gam 
kơnòm di cau bơto sồr oh mi ală bơta ƀă liă bơh jơnau Yàng Tom Trồ dê, mơ oh 
mi gam la cau pal càng dà toh, ò di la phan sa kơldang. 

13Bơh cau lơi mìng ngui dà toh, gen ò git làm jơnau song ring, bơh khai la kòn 
se dềt. 

14Mơya phan sa kơldang gen lòi ală cau neh dờng in, la ală cau kơnòm di bơta 
lơh jat mơ bơtê git bơta chài rgơi nàng cah is bơta niam mơ bơta iơh. 

Hebrơ 6 

Bơta sơbơng roh cau in sang bơta dòn 
1Behơ̆, bol he pal lòi ing ală bơta ƀă liă tòm gùng duh khoai Bơtau Krist dê, mơ 
ntoat tus hơ bơta wil tơl, bañ bơtào wơl ală mơnàng tai, be bơta gơjrañ sang 
glài, bơh ală broă chơt, bơta dòn di Yàng Tom Trồ, 

2bơta bơto bơh ƀaptem, bơta ơn tê, bơta kis wơl bơh bơta chơt, mơ bơta cahrña 
gam sùm sùm. 

3Bơh dilah Yàng Tom Trồ ai gơnoar, gen bol he rơp lơh bơta hơ̆. 

4Bơh ò rgơi ngan ală cau neh geh pơnđàng sòl dô dơ̆ rau, neh git làm bơta ai gòi 
bơh đang trồ, neh gơs pơnah tòm Yàng Hwềng Goh, 

5neh git làm bơta niam jơnau Yàng Tom Trồ dê, mơ ală gơnap gơnoar rài tơnơ̆ 
dê; 

6dilah bol khai gơtup pừ gen ò tŭ lơi rgơi lơh bol khai in gơjrañ sang glài dô dơ̆ 
tai, bơh să tòm bol khai pơng đìn Kòn Yàng Tom Trồ dô dơ̆ tai mơ ai cau bơtat 
bơtròh Kơnràñ di đap dunnia. 

7Bơh ù tiah lơi neh geh sùh dà mìu dùh hơđang gơ, gơtơnggơs ală chi che kwơ 
màng cau tùc tam in, gen dòp geh lơngai lơngò Yàng Tom Trồ dê. 

8 Mơya dilah ù hòn lò mơ lò mrơt, gen kong sang lòi mơ kong srat sơntơm, lồi 
dut gen kong ồs sa. 

Pal đòm jat cau pơrdòn jơnau ho Bal 
9Ơ oh mi kòñ gơboh, bulah bol hi đơs behơ̆ mơya bol hi dòn nền ngan lah ală oh 
mi ơm tòm bơta niam rlau, la ală broă gơ lòt bal mơ bơta dong klàs. 

10Bơh Yàng Tom Trồ ò di la ò song ring mơ hŭi ală broă mơ bơta kòñ gơboh oh 
mi neh yal tơlik bơh sơnđan Kơnràñ, tòm tŭ neh duh broă ală cau sàng goh in 
mơ kung gam duh broă tai sơl. 

11Bol he kơp kòñ lah, kòp nă tòm oh mi yal tơlik bơta jơh nùs ngac ngar behơ̆ 
sùm, nàng geh bơta kơ̆ nền wil tơl tòm bơta gơn kơnòm jơl tus di lồi dut, 

12tồ oh mi in ò lơh alah, mơya oh mi đòm jat ală cau gơs bơta dòn mơ bơta ơt 
ơl nàng pơrdòn jơnau ho pơgon. 

Jơnau ho nền cê Yàng Tom Trồ dê 
13Tòm tŭ Yàng Tom Trồ ho pơgon mơ Abraham, bơh ò gơs Bơtau lơi dờng 
rlau, gen Kơnràñ ai să tòm Kơnràñ mơ srat să lah: 

14 “Ngan, añ rơp ai lơngai mê in, mơ añ rơp bơtơl oă jơi bơtiàn mê in.” 

15Behơ̆, Abraham neh kong ơt kơp gơn jŏ jòng, gen tàng khai dòp geh jơnau 
Yàng Tom Trồ neh ho pơgon. 

16Bơh cau òs ai sơnđan cau dờng rlau mơ he nàng srat să, mơ tŭ lơi gơs bơta 
tòm pơndang gen ai jơnau srat să nàng pơnring. 

17Gơwèt mơ ală cau neh dòp jơnau ho Kơnràñ dê, Yàng Tom Trồ kòñ lơh loh 
làng lah Kơnràñ ò tŭ lơi tòmgơl tơnggume broă Kơnràñ dê, gen tàng Kơnràñ 
bơtơl jơnau srat să, mơ jơnau ho, 

18tồ kơnòm di bàr bơta ò tòmgơl hơ̆, la bàr bơta Yàng Tom Trồ ò rgơi đơs blac, 
mơ bol he la ală cau neh kìng crŭ tòm Kơnràñ, gen gơchồl pràn kơldang nàng 
sơmbat kơ̆ di bơta gơn kơnòm neh ơn di đap bol he. 

19 Bol he gơs bơta gơn kơnòm hơ̆ be dô nơm lòs kơlnĕ đơng hwềng nùs dê, 
nền cê mơ kơ̆ ngan, mut tus tiah sàng goh đah dơlam kơrnìng; 

20 la tiah Yàng Jesu neh bơh bol he mơ mut lài tòm hơ̆, mơ gơlik gơs cau 
gơnoar dờng lam bồ ơn phan duh khoai gam sùm sùm jat mpồl Melcijedek. 

Hebrơ 7 

Cau gơnoar dờng lam bồ ơn phan duh khoai Melcijedek 
1Melcijedek do la bơtau Salem dê, cau gơnoar ơn phan duh khoai Yàng Tom Trồ 
Hơđang Rlau Jơh dê, neh lik wă rò Abraham mơ ai lơngai khai in tòm tŭ khai rê 
bơh tòmlơh geh pha lin mơ ală bơtau. 

2 Abraham kung ai dô pơnah jơt tòm jơh ală phan khai neh dòp geh mơ ơn bơtau 
in. Jat jơnau gơtha Melcijedek sơnròp ngan la “bơtau song ring,” kung la bơtau 
Salem dê, hơ̆ la “bơtau ring lơngai.” 

3Khai ò gơs bèp, ò gơs mè, ò gơs jơi bơtiàn, ò gơs ngai deh, ò gơs ngai chơt, gen 
kung be Kòn Yàng Tom Trồ dê, khai kư̆ lơh gơs cau gơnoar ơn phan duh khoai 
gam sùm sùm. 

4Sền tĕ, bơtau Salem màng ryŭ ò git lơh! Abraham la ồng pàng tiơng pơnro bol 
he dê, neh ơn dô pơnah jơt tòm ală phan khai neh tòmpìt geh. 

5 Mơ tai, tòm ală kòn sau Lebi dê, cau lơi neh dòp geh gơnoar broă cau gơnoar 
ơn phan duh khoai, gen lơh jat bơta boh lam mơ dòp dô pơnah jơt bơh di làng 
bol, hơ̆ la bơh di oh mi bol khai dê, bulah ală cau hơ̆ kung bơh jơi Abraham mơ 
gơlik gơs. 

6Mơya, bơtau ne, ò di bal mơ jơi cau Lebi mơya neh dòp dô pơnah jơt Abraham 
dê mơ ai lơngai khai in la cau gơs jơnau ho pơgon. 

7Cau gơs gơnoar hơđang ai lơngai cau ơm hơđơm in, hơ̆ la jơnau ò pơndang. 

8Mơya đah ală cau dòp dô pơnah jơt la cau òs chơt, ai Melcijedek la cau gơs 
jơnau lơh cơng lah khai gam kis be jơnau Sră Goh bơto. 

9Behơ̆ gen, rgơi đơs lah să tòm Lebi, la cau dòp dô pơnah jơt hơ̆ kung bơh 
Abraham mơ ơn dô pơnah jơt sơl, 

10bơh tòm tŭ Melcijedek lòt rò Abraham, gen tŭ hơ̆ Lebi gam ơm tòm kơndul 
ồng pàng. 

Yàng Jesu pơndròm mơ Melcijedek 
11Mơ dilah bơta wil tơl ngan gơlik gơs bơh gơnoar broă cau gơnoar ơn phan 
duh khoai Lebi dê (bơh làng bol dòp leng bơta boh lam tòm tŭ khai ơm tòm tiah 
gơnoar hơ̆), gen mbe lơh pal gơs dô nă cau gơnoar ơn phan duh khoai ndai, jat 
jơi Melcijedek mơ ò di jat jơi Arôn taih? 

12Bơh gơnoar broă cau gơnoar ơn phan duh khoai neh tòmgơl rau, gen bơta 
boh lam kung pal tòmgơl sơl. 

13Mơ tài bơh Bơtau hơ̆ mơ gơs jơnau đơs la bơh jơi bơtiàn ndai, mơ bơh tòm 
jơi bơtiàn hơ̆ ò gơs cau lơi duh broă dê cơnòng duh khoai. 

14Loh làng ngan lah Yàng bol he dê deh bơh jơi Juda; bơh jơi bơtiàn hơ̆ Môise ò 
đơs bơta lơi bơh gơnoar broă cau gơnoar ơn phan duh khoai. 

15Bơta hơ̆ la loh làng rlau tai, tòm tŭ gơs dô nă cau gơnoar ơn phan duh khoai 
ndai bơtào tơngguh, kung be Melcijedek, 

16mơ gơlik gơs cau gơnoar ơn phan duh khoai, ò jat jơnau gơnoar sồr bơta boh 
lam dê bơh jơi kòn mơnus, mơya jat gơnap gơnoar bơta kis ò gơs lồi. 

17 Bơh neh gơs jơnau lơh cơng bơh Kơnràñ lah: “Mê la cau gơnoar ơn phan duh 
khoai gam sùm sùm, Jat mpồl Melcijedek.” 

18Behơ̆ gen, tài bơh bơta boh lam lài òr ò tơl pràn mơ ò kwơ gen neh sang lòi, 

19(bơh bơta boh lam ò lơh wil tơl broă lơi ò), gen cèng tơmut dô bơta gơn 
kơnòm niam rlau, mơ kơnòm di bơta hơ̆ bol he lòt tus rềp hơ Yàng Tom Trồ. 

20Mơ tai, bơta hơ̆ ò gơlik gơs dilah ò đơs jơnau srat să, ai ală cau gơnoar ơn 
phan duh khoai ndai neh bơtào gơs mơ ò gơs jơnau srat să, 

21 mơya Yàng Jesu neh gơlik gơs cau gơnoar ơn phan duh khoai bơh jơnau ho 
nền tòm tŭ Yàng Tom Trồ đơs mơ Kơnràñ lah: “Yàng neh srat să, ò tòmgơl nùs, 
Mê la cau gơnoar ơn phan duh khoai gam sùm sùm,” 

22Gen Yàng Jesu neh gơlik gơs Bơtau Đơng Kơ̆ dô bơta ho bal niam rlau dê. 

23Ai ală cau gơnoar ơn phan duh khoai ne, bulah oă cau mơya bơh bơta chơt 
kơryan, gen bol khai ò rgơi duh broă sùm. 

24Mơya tài bơh Yàng Jesu la Bơtau kis sùm sùm, gen tàng Kơnràñ dòp geh 
gơnoar broă ơn phan duh khoai ò gơs tòmgơl. 

25Tài bơh hơ̆, tàng Kơnràñ rgơi dong klàs wil tơl ală cau kơnòm di Kơnràñ mơ 
lòt tus rềp hơ Yàng Tom Trồ, bơh Kơnràñ gam kis sùm sùm nàng hòi dan ala 
bol khai in. 

26Yàng Jesu la cau gơnoar dờng lam bồ ơn phan duh khoai bol he pal càng; 
Kơnràñ la sàng goh, ò gơs tiah geh lah pơrhơng, ò ƀơ̆ wàm, cah is bơh ală cau 
glài, geh yò tơngguh rlau mơ ală tap trồ. 

27 Kơnràñ ò di be ală cau gơnoar dờng lam bồ ơn phan duh khoai ne, la cau 
kòp ngai pal ơn phan duh khoai tài bơh glài bol khai dê, tơnơ̆ bơh glài làng bol 
dê; bơh Kơnràñ neh lơh broă hơ̆ dô dơ̆ tơl rau, tòm tŭ Kơnràñ ơn să tòm 
Kơnràñ. 

28Bơh bơta boh lam pồ bơtào ală cau lơbơn lơño lơh gơs ală cau gơnoar dờng 
lam bồ ơn phan duh khoai, mơya jơnau ho nền tus tơnơ̆ mơ bơta boh lam, gen 
pồ bơtào Kòn la Bơtau neh geh wil tơl gam sùm sùm. 

Hebrơ 8 

Yàng Jesu la cau gơnoar dờng lam bồ ơn phan duh khoai 
1 Tòm ală bơta bol he đơs bơh nti, bơta dờng màng la be do: Bol he gơs dô nă 
cau gơnoar dờng lam bồ ơn phan duh khoai behơ̆, neh nggui đah ma sơbàn 
Bơtau ryŭ ryơm hơđang ală tap trồ, 

2la Cau duh broă tòm tiah sàng goh, tòm hìu duh khoai ngan hơđang trồ, bơh 
Yàng neh bơtào gơs ò di bơh kòn mơnus. 

3Jơh ală cau gơnoar dờng lam bồ ơn phan duh khoai neh geh pồ bơtào nàng ơn 
phan pơdơng mơ phan ơn duh khoai, gen tàng Cau do kung pal gơs phan nàng 
ơn sơl. 

4Dilah Kơnràñ ơm tòm ù, gen Kơnràñ ò geh gơlik gơs cau gơnoar ơn phan duh 
khoai, bơh neh gơs ală cau gơnoar ơn phan duh khoai nàng ơn phan pơdơng jat 
bơta boh lam sồr. 

5 Bol hơ̆ duh broă jat sơnoa rnoas mơ rùp ală bơta hơđang trồ dê, be Môise tòm 
tŭ khai rơp bơtào gơs Hìu Ing Duh Khoai, gen geh Yàng Tom Trồ nting mơ khai 
lah: “Kơrhia tĕ, lơh jơh ală bơta jat sơnoa rnoas neh sơnio mê in hơđang 
mơnơm.” 

6Mơya tŭ do Yàng Jesu neh gơs gơnoar broă dờng màng rlau, kung be Kơnràñ 
neh lơh gơs Bơtau Đơng Kừh dô bơta ho bal niam rlau, bơtào hơđang mơnàng 
ală jơnau ho pơgon niam rlau. 

7Bơh dilah bơta ho bal sơnròp neh gơs wil tơl rau, gen ò càng bơtào gơs bơta 
ho bal dơ̆ bàr. 

8Mơya Yàng Tom Trồ lah pơrhơng làng bol Juda mơ đơs lah: “Di ngan, ală ngai 
rơp tus, Añ rơp bơtào dô bơta ho bal pa bal mơ hìu Israel mơ hìu Juda, 

9ò di be bơta ho bal Añ neh bơtào bal mơ ồng pàng bol khai, Tòm ngai Añ neh 
at tê tề lam bol khai lik bơh lơgar Ejiptơ; Bơh bol khai ò dòn song lơh jat bơta 
ho bal Añ jê, Gen tàng Añ sang lòi bol khai,” hơ̆ la jơnau Yàng đơs. 

10Yàng đơs tai lah: “Do la bơta ho bal Añ rơp bơtào bal mơ hìu Israel, Tơnơ̆ mơ 
ală ngai hơ̆: Añ rơp ơn bơta boh lam Añ jê tòm dơngoh bol khai dê, Mơ cih 
gơtòm nùs bol khai; Añ rơp la Yàng Tom Trồ bol khai dê, Mơ bol khai rơp la 
làng bol Añ jê. 

11Bol khai ò càng bơto cau gơp ƀòn he dê. Mơ bơto kòp nă oh mi he lah: ‘Dòp git 
tĕ Yàng,’ jơh tơl nă bol khai rơp git Añ, Bơh cau dềt jơl tus di cau dờng, rơp dòp 
git Añ. 

12 Bơh Añ rơp ai nùs kòñ nđàc nàng toh ală bơta tồi glài iơh bơsak bol khai dê, 
Ò kah ală tồi glài bol khai dê tai.” 

13Bơh neh sơnđan bơta ho bal do la pa, gen Yàng Tom Trồ neh lơh bơta ho bal 
sơnròp gơlik gơs yau. Mơ bơta lơi la yau, klar, gen gơ rơp roh thit mo. 

Hebrơ 9 

Bơta duh khoai tòm ù mơ hơđang trồ 
1Bơta ho bal sơnròp kung gơs bơta sồr lam bơh bơta duh khoai, mơ gơs dô bă 
Tiah Sàng Goh tòm dunnia. 

2Bơh neh bơtào gơs dô nơm Hìu Ing Duh Khoai rau, pơnah sơnròp sơnđan la 
Tiah Sàng Goh, tòm hơ̆ gơs jơng ồs đèng, cơnòng mơ piang lă pơdơng. 

3 Bơh ngkòi đah dơlam kơrnìng dơ̆ bàr, sơnđan la Tiah Sàng Goh Ngan; 

4 gơs cơnòng màh chu kơlhô, mơ Đài Bơta Ho Bal ƀềp mơ màh; tòm đài gơs dô 
nơm gri màh ơn mana, gai jra cat sơmbut Arôn dê, mơ bàr nơm mpàn lŭ bơta 
ho bal dê; 

5 đah hơđang đài ho bal gơs ceruƀim gơklŏ, jơm gòm bơnap bơta nđàc, mơya 
tòm tŭ do ò rgơi yal jơh ală bơta hơ̆. 

6 Dơ̆ ală phan hơ̆ neh rcang sir behơ̆ rau, gen ală cau gơnoar ơn phan duh khoai 
òs lòt sùm tus hơ tiah sơnròp tòm Hìu Ing Duh Khoai nàng duh broă; 

7 mơya pơnah đah dơlam, gen mìng cau gơnoar dờng lam bồ ơn phan duh khoai 
mut tòm hơ̆ dô nam dô dơ̆ lơm, mơ pal cèng mhàm la mhàm pal ơn tơwài glài 
să tòm khai in mơ bơh tồi glài làng bol dê sơl. 

8Yàng Hwềng Goh ai bơta hơ̆ sơnio lah tŭ lơi Hìu Ing Duh Khoai sơnròp gam 
gơs, gen gùng mut tòm Tiah Sàng Goh Ngan òhềt pò tơlik. 

9Bơta hơ̆ lơh rùp sơnio tòm pah rài do, lơh cơng lah ală phan ơn mơ phan ơn 
duh khoai ò rgơi lơh nùs tồr cau duh khoai in geh wil tơl; 

10bơh hơ̆ la bơta sồr lam đah poac să dê gơwèt hơ ală phan sa, phan ñô, mơ bơta 
um rào, geh bơtào gơs jơl tus di tŭ tơngai Yàng Tom Trồ rơndap pa wơl. 

11Mơya Bơtau Krist neh tus lơh gơs cau gơnoar dờng lam bồ ơn phan duh khoai 
gơwèt mơ ală bơta niam neh tus rau, Kơnràñ neh mut tòm Hìu Ing Duh Khoai 
dờng rlau mơ wil tơl rlau, ò di bơh tê kòn mơnus bơtào gơs, hơ̆ ò di la bal mơ 
ală phan tòm rài do. 

12Kơnràñ kung ò ngui mhàm ală be dam mơ kơnrồ kòn dê, mơya ngui mhàm să 
tòm Kơnràñ dê mơ lòt tus hơ tiah sàng goh ngan dô dơ̆ tơl rau, lơh gơs bơta 
tơwài glài gam sùm sùm. 

13 Bơh dilah mhàm ală be dam, kơnrồ dam, bal mơ bùh kơnrồ me, rsìh hơđang 
ală cau ƀơ̆ ƀơl mơ lơh bol khai in gơlik gơs sàng goh mơ gơs goh poac să sơl, 

14tơ ài lah mhàm Bơtau Krist dê, la Bơtau kơnòm di Yàng Hwềng Goh gam sùm 
sùm mơ ơn să tòm Kơnràñ ò sồt rmàñ Yàng Tom Trồ in, gen rơp rào goh nùs 
tồr oh mi dê lin rlau tai klàs bơh ală broă chơt nàng duh broă Yàng Tom Trồ 
gam kis sùm. 

15Tài bơh bơta hơ̆, Bơtau Krist Đơng Kừh bơta ho bal pa dê, tồ ală cau neh geh 
hòi sac rgơi dòp geh sre brê gam sùm sùm be neh ho pơgon, bơh neh gơs bơta 
chơt nàng tơwài ală tồi glài ơm hơđơm bơta ho bal sơnròp. 

16Bơh gơs sră pà jơtài, gen pal gơn tus di tŭ cau lơh sră hơ̆ chơt rau. 

17Tŭ lơi cau lơh sră hơ̆ chơt rau, gen sră pà jơtài gơs gơnoar. Dilah cau lơh sră 
hơ̆ gam kis, gen sră pà jơtài ò gơs gơnoar. 

18Gen tàng dilah ò gơs mhàm gen bơta ho bal sơnròp kung ò gơs gơnoar. 

19 Bơh tòm tŭ Môise yal tơnggit ală bơta sồr lam bơta boh lam dê jơh làng bol 
in rau, gen khai ai mhàm kơnrồ kòn mơ be dam, mơ dà, ngui che phồng mơ 
sơnò belàt, mơ ntê chi nha gơ be nsồm, mơ rsìh hơđang dap sră mơ hơđang jơh 
làng bol, 

20mơ đơs lah: “Do la mhàm bơta ho bal Yàng Tom Trồ bơtào sồr oh mi pal lơh 
jat.” 

21 Mơ Môise kung ai mhàm hơ̆ rsìh hơđang Hìu Ing Duh Khoai mơ hơđang jơh 
ală phan ngui tòm bơta duh khoai behơ̆ sơl. 

22 Jat bơta boh lam gen jơh ală phan pal kơnòm di mhàm sồng geh goh, dilah ò 
gơs bơta hòr mhàm gen ò geh bơta toh glài. 

Bơta chơt Yàng Jesu Krist dê tă sang jơh ală tồi glài 

23Behơ̆ ală phan jat rùp sơnoa ală bơta hơđang trồ pal kơnòm di phan duh 
khoai hơ̆ sồng geh goh, gen ală phan hơđang trồ pal kơnòm di phan ơn duh 
khoai niam rlau tai sồng geh goh. 

24Bơh Bơtau Krist ò di mut tòm tiah sàng goh bơh tê kòn mơnus lơh gơs, la 
tiah jat rnoas tiah sàng goh ngan, mơya mut hơđang trồ, mơ tŭ do Kơnràñ bơh 
bol he mơ tơlik mat di đap Yàng Tom Trồ. 

25Ò di nàng ơn să tòm Kơnràñ oă dơ̆, be cau gơnoar dờng lam bồ ơn phan duh 
khoai kòp nam mut tòm Tiah Sàng Goh Ngan mơ cèng bal mhàm ò di la mhàm 
khai dê; 

26dilah ò behơ̆, gen bơh di tŭ crơng gơs trồ tiah jơl tus di ngai do Kơnràñ neh 
pal kong jê sồt oă dơ̆ rau. Mơya tòm tŭ do la tŭ lồi dut ală rài, Kơnràñ neh tơlik 
să dô dơ̆ tơl rau nàng ơn să tòmlơh gơs phan ơn duh khoai tồ tă sang tồi glài. 

27Jat be bơta neh lơh nền jơi kòn mơnus pal chơt dô dơ̆, gen tơnơ̆ pal kong 
cahrña, 

28 kung behơ̆ sơl Bơtau Krist, bơh neh ơn să Kơnràñ dê dô dơ̆ tơl rau nàng àñ 
tồi glài oă cau dê, gen rơp tơlik să dơ̆ bàr, ò di bơh tồi glài tai, mơya nàng dong 
klàs ală cau kơp gơn Kơnràñ. 

Hebrơ 10 

Yàng Jesu la tòm ryas bơta dong klàs 
1Mơ tai, bơta boh lam mìng lơh rùp sơnio bơh ală phan niam rơp tus, ò di la să 
ngan ală phan hơ̆ dê, gen tàng ò gơs tŭ lơi rgơi kơnòm di ală phan ơn duh khoai 
ndròm bal ơn sùm kòp nam, nàng dong ală cau tus rềp gơlik gơs wil tơl ò. 

2Dilah behơ̆, gen ò di cau neh sang lòi bơta ơn phan pơdơng rau ò ơ? Dilah ală 
cau duh khoai neh dô dơ̆ geh goh rau, gen nùs tồr bol khai ò gam git glài. 

3Gơpơrlơ̆ wơl, ală phan ơn duh khoai hơ̆ kòp nam tơngkah wơl bơh tồi glài, 

4bơh mhàm kơnrồ dam mơ be dam dê ò rgơi tă sang tồi glài. 

5Behơ̆ tàng, tòm tŭ Bơtau Krist lòt tus tòm dunnia, gen đơs lah: “Yàng ò kòñ 
phan ơn duh khoai mơ phan ơn, Mơya Kơnràñ neh rcang sir Añ in dô nơm să 
jan rau. 

6Yàng kung ò niam nùs di phan ơn chu pơrguc mơ phan ơn tơwài glài. 

7 Gen Añ đơs lah: ‘Ơ Yàng Tom Trồ, do Añ lòt tus Nàng lơh jat nùs kòñ Yàng dê. 
Tòm dap sră neh cih bơh Añ.’” 

8Hơđang do Kơnràñ neh đơs: “Phan ơn duh khoai, phan ơn pơdơng, phan ơn 
chu pơrguc, phan ơn tơwài glài, Yàng ò kòñ, kung ò niam nùs sơl,” (hơ̆ la bơta 
cau ơn jat bơta boh lam); 

9gen tơnơ̆ Kơnràñ đơs lah: “Do, Añ lòt tus nàng lơh jat nùs kòñ Yàng dê.” Behơ̆ 
Kơnràñ neh sang bơta hơđap nàng bơtào gơs bơta hơ ngkòi. 

10Bơh Yàng Jesu Krist neh lơh jat nùs kòñ Yàng Tom Trồ mơ bol he neh gơlik 
gơs sàng goh, kơnòm dê bơta ơn să Kơnràñ dê dô dơ̆ tơl rau. 

11 Cau gơnoar ơn phan duh khoai kòp ngai ntào duh broă mơ ơn ală phan ơn 
duh khoai ndròm bal sùm, la bơta ò gơs tŭ lơi rgơi tă sang tồi glài; 

12 Mơya Bơtau Krist, tài bơh tồi glài mơ ơn dô nơm phan ơn duh khoai mìng dô 
dơ̆ mơ gam sùm sùm, gen nggui đah ma Yàng Tom Trồ, 

13tềng hơ̆ Kơnràñ ơm gơn ală cau sò tơm di Kơnràñ lơh gơs kơrnòl ơn jơng 
Kơnràñ dê. 

14Bơh kơnòm mìng dô nơm phan ơn pơdơng, Kơnràñ neh lơh ală cau gơlik gơs 
sàng goh in geh wil tơl sùm sùm. 

15Yàng Hwềng Goh kung lơh cơng bol he in, bơh tơnơ̆ mơ tŭ Kơnràñ neh đơs. 

16Yàng đơs lah: “Do la bơta ho bal Añ rơp bơtào mơ bol khai. Tơnơ̆ mơ ală ngai 
hơ̆, Añ rơp ơn bơta boh lam Añ jê tòm nùs bol khai, Mơ cih gơtòm dơngoh bol 
khai dê,” 

17 Kơnràñ đơs tai lah: “Añ ò gam kah ală tồi glài mơ bơta tồi glài iơh bơsak bol 
khai dê tai.” 

18Tiah lơi gơs bơta toh glài, gen ò càng gơs phan ơn bơh tồi glài tai. 

II. Bơta dòn mơ rài kis cau dòn jat Yàng dê 
(10:19 – 13:25) 

Gùng pa mơ kis tòm bơta sàng goh ngan 
19Ơ ală oh mi, bơh bol he neh kơnòm di mhàm Yàng Jesu dê, nàng gơs nùs dòn 
nền khin cha mơ lòt tus di Tiah Sàng Goh Ngan, 

20bơh gùng pa mơ kis Kơnràñ neh pò bol he in lòt gan hơ kơrnìng, hơ̆ la lòt gan 
di să jan Kơnràñ dê; 

21bơh bol he neh gơs dô nă cau gơnoar dờng lam bồ ơn phan duh khoai at bồ 
hìu Yàng Tom Trồ dê, 

22 mơ bơh neh gơs nùs geh rào goh bơh nùs tồr iơh, să jan geh rào goh mơ dà 
sàng, gen tàng bol he pal ai nùs song bal mơ bơta dòn kơ̆ nền wil tơl mơ lòt tus 
rềp hơ Yàng Tom Trồ. 

23Bol he pal prap kơ̆ bơta gơn kơnòm mơ bol he neh gơs nàng gơ ò lơnggơr, 
bơh Yàng Tom Trồ neh ho pơgon la Bơtau lơh jat jơnau ho Kơnràñ dê. 

24Bol he pal kah kơlôi bal mơ gơp, nàng tòmchồl bal tòm bơta kòñ gơboh mơ 
ală broă niam. 

25Bañ sang lòi bơta pơjum bal be cau ƀà òs lơh, mơya pal bơto tơngkah bal mơ 
gơp, mơ sơlo pal lơh lin rlau tai, bơh oh mi gŏ ngai Yàng Jesu dê tus rềp. 

26Bơh dilah tơnơ̆ mơ tŭ bol he neh dòp git jơnau song rau, mơ kư̆ lơh nền tìs 
glài jat nùs kòñ is, gen ò gam gơs phan ơn tơwài glài tai, 

27 mìng gam kơp gơn dô bă rngòt rngơt di bơta cahrña mơ ồs hơng rơp chu 
pơrguc ală cau sòdră di Yàng Tom Trồ. 

28 Cau lơi neh lơh tìs mơ bơta boh lam Môise dê, dilah gơs bàr pe nă cau lơh 
cơng, gen cau hơ̆ pal chơt ò gơs bơta nđàc sơngit, 

29 tơ ài lah cau jă trơm Kòn Yàng Tom Trồ, sền mhàm bơta ho bal neh lơh khai 
in geh gơlik gơs sàng goh la mhàm ƀơ̆ ƀơl, mơ sền òsơp di Yàng Hwềng neh ai 
bơta nđàc, gen oh mi kơlôi lah cau hơ̆ ò di pal kong lơh glài kơnjơ̆ rlau ò ơ? 

30 Bơh bol he git Bơtau neh đơs lah: “Bơta sal tê gơrê hơ Añ, Añ rơp tơm wơl,” 
mơ tai: “Yàng rơp cahrña làng bol Kơnràñ dê.” 

31Cau lơi dùh tòm tê Yàng Tom Trồ gam kis sùm gen la sơbơng roh ngan! 

32Kah tĕ ală ngai lài òr, tơnơ̆ mơ tŭ oh mi neh geh pơnđàng sòl rau, gen kong jai 
tòm bơta tòmlơh dờng bơh ală bơta jê sồt bòl glar, 

33dơ̆ dơ̆ kong ală bơta bơtat bơtròh bal mơ bơta rung rài gơlik gơs, dơ̆ dơ̆ kong 
bal mơ ală cau kong bòl glar behơ̆ sơl. 

34Bơh oh mi neh gơs nùs nđàc sơngit ală cau kong jàm, gơs nùs hòn chò bulah 
roh phan mơna, bơh oh mi git he gơs phan mơna niam rlau gam sùm sùm. 

35Behơ̆ bañ sang nùs dòn nền oh mi dê, bơh bơta hơ̆ rơp gơs phan ƀàn dờng. 

36Bơh oh mi pal kong jai, nàng tus di tŭ neh lơh wil tơl nùs kòñ Yàng Tom Trồ 
dê rau, gen rơp dòp geh bơta neh ho pơgon. 

37Gam dô êt jŏ, mìng dô êt lơm, “Gen Bơtau pal tus rơp tus, ò di tus òbat. 

38 Cau song ring añ jê rơp kis bơh bơta dòn, Dilah ruc wơl, gen hwềng soàn añ 
ò chò hòp bơh khai dô êt lơi.” 

39Mơya bol he ò di bal mơ ală cau ruc wơl mơ kong roh rui, mơya bal mơ ală 
cau gơs bơta dòn nàng geh dong klàs hwềng soàn. 

Hebrơ 11 

Bơta dòn 
1Bơta dòn la bơta git nền cê he rơp geh bơta he gơn kơnòm, la cơng tàng bơh 
bơta he òhềt gŏ. 

2Ngan kơnòm di bơta dòn mơ ală cau rài yau neh geh lơh cơng niam. 

3 Bơh bơta dòn bol he git lah lơgar dunnia neh geh crơng gơs bơh jơnau đơs 
Yàng Tom Trồ dê, tian gơs ală phan he gŏ la phan neh gơlik gơs bơh ală phan 
he ò gŏ. 

4 Bơh bơta dòn Abel ơn Yàng Tom Trồ in dô nơm phan ơn duh khoai dờng màng 
rlau mơ phan Kain dê, mơ khai neh geh lơh cơng la song ring, bơh Yàng Tom 
Trồ dòp phan ơn khai dê; bơh bơta dòn, bulah khai neh chơt rau mơya gam đơs. 

5 Bơh bơta dòn Enôk geh cèng guh hơđang trồ ò gan bơta chơt; cau ò gam gŏ 
khai tai, bơh Yàng Tom Trồ neh cèng khai guh hơđang. Bơh lài mơ tŭ hơ̆ khai 
neh geh lơh cơng la niam nùs Yàng Tom Trồ. 

6Mơ tai, dilah ò gơs bơta dòn, gen ò rgơi niam nùs Kơnràñ; bơh cau lơi lòt tus 
hơ Yàng Tom Trồ gen pal dòn lah gơs Yàng Tom Trồ, mơ Kơnràñ la Bơtau ai 
phan ƀàn ală cau in jòi jat Kơnràñ. 

7 Bơh bơta dòn Nôe geh Yàng yal lài bơh ală bơta òhềt gŏ, khai gơs nùs duh 
rngòt mơ lơh gơs dô nơm ơhò nàng dong klàs hìu nhă khai dê; bơh bơta dòn hơ̆ 
khai lơh nền glài dunnia, mơ khai gơlik gơs cau pơrdòn bơta song ring bơh bơta 
dòn. 

8 Bơh bơta dòn Abraham, tòm tŭ geh hòi sac, khai dòn bơr mơ lik lòt tus hơ tiah 
khai rơp dòp lơh gơs sre brê; khai lik lòt mơ ò git ntềng đah khai lòt. 

9 Bơh bơta dòn khai ơm ing tòm lơgar neh ho ai khai in kung be ơm tòm lơgar 
ndai, ơm tòm sàl bal mơ Isak mơ Jakôp la ală cau geh pơrdòn dô jơnau ho pơgon 
bal mơ khai. 

10Bơh khai kơp gơn dô nơm ƀòn dờng gơs ală mơnàng kơ̆ nền, mơ Yàng Tom 
Trồ la Bơtau rcang lài mơ bơt bơtào ƀòn hơ̆. 

11 Bơh bơta dòn, bulah Sara kơnền mơ neh jòng sơnam, mơya khai dòp gơs tơl 
pràn nàng deh kòn, bơh khai dòn Bơtau neh ho pơgon la Bơtau lơh jat jơnau ho 
Kơnràñ dê. 

12 Tài bơh hơ̆, kung bơh dô nă cau sền be neh chơt, mơya tơnggơs gal ngan be 
ală sơmañ hơ trồ, be bràs di gah dàlềng cau ò rgơi kòp. 

13 Jơh ală cau hơ̆ neh chơt tòm bơta dòn, òhềt dòp geh bơta neh ho pơgon, mìng 
đal sền mơ gơs nùs chò hòp wă rò ală bơta hơ̆ bơh tiah ngài, bol khai kòp să he 
la cau nac crih mơ la cau ơm ing tòm plai ù. 

14Bơh ală cau đơs behơ̆ yal tơlik loh lah bol khai gam jòi dô nơm lơgar tòm. 

15Ngan, dilah bol khai neh kah kơlôi bơh lơgar mơ bol khai neh lik hơ̆, gen bol 
khai gơs tŭ lơmpah nàng rê wơl sơl. 

16Mơya tŭ do bol khai jơh nùs kơp kòñ dô nơm lơgar niam rlau, hơ̆ la lơgar 
hơđang trồ; gen tàng Yàng Tom Trồ ò ƀàssìl geh sơnđan la Yàng Tom Trồ bol 
khai dê, bơh Kơnràñ neh rcang sir bol khai in dô nơm ƀòn dờng. 

17 Bơh bơta dòn Abraham, tòm tŭ kong lòng ơn Isak Yàng in, khai neh dòp geh 
jơnau ho pơgon mơ gơs nùs rcang sir nàng ơn kòn dùl khai dê, 

18 bơh kòn hơ̆ mơ Yàng Tom Trồ yal lah: “Bơh tòm Isak rơp gơlik gơs jơi bơtiàn 
mê dê.” 

19Khai dòn lah Yàng Tom Trồ gơs gơnap gơnoar rgơi lơh cau chơt in kis wơl, 
kung ndròm be khai dòp geh wơl kòn khai dê bơh bơta chơt. 

20 Bơh bơta dòn Isak ai lơngai Jakôp mơ Esau in mơ đơs bơh ală bơta rơp gơlik 
gơs. 

21Bơh bơta dòn Jakôp, tòm tŭ mòr chơt, ai lơngai bàr nă kòn klau Jôsep in, 
sơnđìng să khai di gai jra mơ duh khoai. 

22 Bơh bơta dòn Jôsep, tòm tŭ mòr chơt, tơngkah bơh bơta ală kòn sau Israel 
rơp lik lòt, mơ nting sồr bơh ală ntìng ƀồc khai dê. 

23 Bơh bơta dòn mè bèp Môise, tòm tŭ pa deh gen cèng pồn tòm pe kơnhai, tài 
bơh bol khai gŏ kòn la mơnĕ mơnài, mơ bol khai ò rngòt di jơnau gơnoar sồr 
bơtau dê. 

24 Bơh bơta dòn Môise, tòm tŭ neh dờng khai ò bài cau sơnđan khai la kòn sau 
bơtau Pharaôn dê. 

25Môise sac rwah chan kong bòl glar bal mơ làng bol Yàng Tom Trồ dê la niam 
rlau mơ dòp geh bơta hòn chò ing tồi glài dê. 

26Khai sền bơta bơtat bơtròh bơh Bơtau Krist la kas rlau mơ phan màng Ejiptơ 
dê, bơh khai kơp gơn phan ƀàn. 

27Bơh bơta dòn khai sang lơgar Ejiptơ, ò rngòt cau bơtau gơjrañ, bơh khai ntào 
kơ̆ be gŏ Yàng la Bơtau he ò rgơi gŏ. 

28 Bơh bơta dòn khai bơtào gơs bơta pơjum sa Lòt Gan mơ bơta rsìh mhàm, 
nàng cau gơnrơh tơnroh kòn tơnhoa ò tup di cau Israel. 

29 Bơh bơta dòn làng bol tiă Dàlềng Pơrhê be lòt hơđang tiah rañ rsơh, ai ală cau 
Ejiptơ tòm tŭ lòng lòt tiă gen kòl dà bŭ chơt jơh. 

30 Bơh bơta dòn ală dơrñang theng Jerikô tơrlah jơh, tơnơ̆ mơ tŭ cau lòt gùt dar 
tòm poh ngai. 

31 Bơh bơta dòn cau ùr dri Rahap ò roh rui bal mơ ală cau ò dòn bơr, bơh khai 
neh wă rò dô bă sơrmah sơrmài ală cau lòt rwang sền lơgar. 

32 Ñchi añ kòñ đơs tai taih? Bơh dilah añ đơs bơh Gideôn, Barak, Samsôn, 
Jepthe, Dabit, Samuel mơ ală cau gơnoar hwơr, gen ò tơl tŭ. 

33 Ală cau hơ̆ bơh bơta dòn neh geh pha lin rlau mơ ală lơgar, lơh jat bơta song 
ring, dòp geh bơta neh ho pơgon, lềt bơr ală klìu triă, 

34 tơnchơt ồs hơng, klàs di đào sồt, lơbơn lơño mơ gơlik pràn kơldang, tòm tŭ 
tòmlơh gơs nùs khin cha, ting bơtrơh mpồl ling làng bol bơdìh. 

35 Gơs ală cau ùr neh dòp cau chơt bol khai dê kis wơl, gơs ală cau ndai kong 
cau lơh bòl glar jê sồt mơ ò bài cau hồ toh, bơh bol khai kòñ geh bơta kis wơl 
niam rlau. 

36 Gơs ală cau ƀà kong gơlòng bòl glar be kong cau dơñŏ tơnhial, pòng pù, kơt 
mơ che sreng mơ kup jàm sơl. 

37 Bol khai kong cau cơm mơ lŭ, òt koh, ơniai, sreh mơ đào, soh phan gơltau 
belàt, gơltau be mơ lòt nrah nring, kong rƀah lơòi, rung rài, rồn bơklơn; 

38bol khai lòt nrah nring tòm ƀlàng bràs, hơđang mơnơm, tòm trồm lŭ, tòm 
trồm ù; dunnia ò di pal bol khai in ơm. 

39Jơh ală cau hơ̆ bulah neh geh cau lơh cơng niam bơh bơta dòn bol khai dê, 
mơya bol khai òhềt dòp geh bơta Yàng Tom Trồ neh ho pơgon, 

40bơh Yàng Tom Trồ neh rcang sir bơta niam rlau bol he in, tồ rlau mơ bol he 
gen bol khai ò tus hơ bơta wil tơl. 

Hebrơ 12 

Kư̆ sền song di Yàng Jesu ai nùs kơ̆ cê nàng tòmlơh 
1Behơ̆ gen, bơh bol he neh gơs oă cau lơh cơng gơrwàng gùt dar be dô puk 
mhwal dờng ngan, bol he kung pal sơrbì sang jơh ală bơta be phan àñ kơnjơ̆ bal 
mơ tồi glài gơđềt di he, pal kơ̆ cê ntoat jat bơta ntoat pơrlòng neh ràng tơlik di 
đap bol he; 

2sền song tĕ di Yàng Jesu, la Bơtau sơnròp mơ lơh wil tơl bơta dòn, bơh bơta 
hòn chò neh ơn di đap Kơnràñ, mơ kong jai chi pơng, sền òsơp di bơta bơtat 
bơtròh, mơ ơm nggui đah ma sơbàn Yàng Tom Trồ dê. 

3Behơ̆, oh mi sền kơlôi tĕ di Bơtau neh kong jai jơnau sòdră bơh ală cau glài dê, 
tồ ală oh mi in ò bòl glar hala gơplơ̆ nùs. 

4Oh mi tòmdră mơ tồi glài tian gơs òhềt hòr mhàm; 

5mơ oh mi neh hŭi jơnau bơto tơngkah kung be bơto tơngkah kòn lah: “Ơ kòn, 
bañ sền òsơp di bơta lơh glài tơmàl Yàng dê, Mơ bañ gơplơ̆ nùs tòm tŭ Kơnràñ 
lah pơrhơng; 

6 Bơh Kơnràñ lơh glài tơmàl di cau lơi Kơnràñ kòñ gơboh, Cau lơi Kơnràñ dòp 
la kòn gen ai gai ai mơng.” 

7Oh mi kong lơh glài tơmàl, hơ̆ la Yàng Tom Trồ kòp oh mi be kòn, bơh gơs kòn 
lơi mơ bèp ò lơh glài tơmàl sơl ơ? 

8Mơya dilah oh mi klàs di bơta lơh glài tơmàl mơ kòp nă pal kong, gen oh mi la 
kòn tir, ò di la kòn ngan. 

9Mơ tai, bol he neh gơs bèp đah poac să lơh glài tơmàl, mơ bol he duh rngòt di 
bol khai, tơ ài lah Bèp đah hwềng gen bol he ò dòn duh sơlo rlau tai nàng geh 
kis ò ơ? 

10Bơh bèp đah poac să jat nùs bol khai dê mơ lơh glài tơmàl bol he dô êt jŏ; 
mơya Bèp đah hwềng soàn lơh glài tơmàl nàng gơs kwơ màng bol he in, tồ bol 
he in geh pơnah bal tòm bơta sàng goh Kơnràñ dê. 

11Ngan ală bơta lơh glài tơmàl tòm tŭ do gơlơh be bòl glar, ò di chò hòp ò; mơya 
tơnơ̆ wơl gơlik ală plai song ring lơngap lơngai ală cau in neh kong bơtê behơ̆. 

Bơto sồr mơ bơto tơngkah 
12 Behơ̆ pò tĕ ală tê lơbơn lơño oh mi dê mơ lơh pràn kơldang tĕ ală gơltang 
mprơm oh mi dê. 

13 Lơh tĕ gùng song jơng oh mi in, nàng cau gơlte ò gơtup gơglih jơng, mơ geh 
sơmbòi la niam rlau. 

14Ting jat tĕ bơta ring lơngai gơwèt mơ tơl nă cau, bal mơ bơta gơlik gơs sàng 
goh, bơh dilah ò gơlik gơs sàng goh gen ò gơs cau lơi rơp gŏ Yàng. 

15 Kơrhia tĕ, rngòt gơs cau lơi tòm oh mi ò tus dòp bơta nđàc Yàng Tom Trồ dê, 
mơ bơta sràt bơtang gơhòn be ryas mơ lơh nggồr nggàc tòm oh mi, mơ bơh hơ̆ 
lơh oă cau ndai gơlik gơs ngkòr ngkàc; 

16 bañ gơs cau lơi tìs glài rềs àr bơrnàn, hala cau jat dunnia be Esau, khai tac 
gơnoar kòn tơnhoa khai dê, mìng dòp dô nơm phan sa lơm. 

17 Ngan behơ̆, oh mi git lah tơnơ̆ wơl tòm tŭ khai kòñ geh pơrdòn lơngai lơngò, 
mơya kòl sang lòi, bulah khai ñìm rac mơ jòi kung ò bàn bơta tòmgơl nùs bèp 
khai dê. 

Bơta nđàc mơ broă tòm ală cau dòn jat Yàng dê 
18 Mơ tai, oh mi ò di lòt tus hơ dô nơm mơnơm cau rgơi ƀư mơ gơs ồs sa hơng, 
kung ò tus hơ mhwal jù, klam jơngo, càl rbut, 

19ntas kơlwòk, jơnau đơs, la jơnau cau lơi kơno gen kung dan bañ đơs jơnau lơi 
mơ bol khai tai. 

20 Bơh bol khai kong ò jai jơnau gơnoar do: “Bulah phan poan jơng tup di 
mơnơm do, gơ kung rơp kong cơm mơ lŭ.” 

21 Bơta bol khai gŏ hơ̆ rngòt rngơt ngan, tian gơs Môise đơs lah: “Añ rngòt mơ 
rơm să ngan.” 

22Mơya oh mi neh tus hơ mơnơm Siôn, tus hơ ƀòn dờng Yàng Tom Trồ gam kis 
sùm, la Jerusalem hơđang trồ, tus hơ tơlak tơmàn cau gơnrơh jơnum bal, 

23tus hơ Hìu Jum Goh ală kòn tơnhoa dê neh cih sơnđan mat hơđang trồ, tus hơ 
Yàng Tom Trồ la Kwang Cahrña tơl nă cau, tus hơ hwềng soàn ală cau song ring 
dê neh geh wil tơl, 

24 tus hơ Yàng Jesu la Bơtau Đơng Kừh bơta ho bal pa dê, tus hơ mhàm rsìh la 
mhàm đơs niam rlau mơ mhàm Abel dê. 

25 Oh mi kơrhia tĕ, bañ sềt tồr mơ Bơtau ơm đơs. Bơh dilah ală cau ne neh ò bài 
iat cau bơto tơngkah tòm ù gen ò geh pleh klàs, tơ ài lah bol he pơrlac sang 
Bơtau bơto tơngkah bơh đang trồ gen mbe rgơi pleh klàs. 

26 Tòm tŭ hơ̆ jơnau Bơtau hơ̆ neh lơnggơr ù tiah, mơya tòm tŭ do Kơnràñ ho 
pơgon lah: “Gam dô dơ̆ tai, Añ ò di mìng lơh lơnggơr ù tiah, mơya kung lơh 
lơnggơr trồ sơl.” 

27Mơ ală jơnau, “gam dô dơ̆ tai,” yal tơlik lah ală phan òs lơnggơr la ală phan 
neh geh crơng gơs rơp kòl pơrdô jơh, tồ ală phan ò tŭ lơi lơnggơr gen rơp geh 
gam wơl. 

28Behơ̆ gen, bơh bol he dòp geh dô nơm lơgar ò tŭ lơi lơnggơr, gen pal kah 
bơta nđàc, mơ ai nùs ki ngàm duh rngòt nàng duh broă Yàng Tom Trồ dô bă 
niam nùs Kơnràñ; 

29 bơh Yàng Tom Trồ bol he dê la be ồs chu pơrguc. 

Hebrơ 13 

Kis lơh lòt niam nùs Yàng Tom Trồ 
1Gơs tĕ nùs kòñ gơboh sùm bal mơ gơp be oh mi tòm Bơtau Krist. 

2 Bañ sang lòi bơta wă rò cau nac crih, bơh gơs cau ƀà lơh bơta hơ̆ neh wă rò ală 
cau gơnrơh mơ ò git. 

3Kah tĕ ală cau ơm jàm, be bol he kung ơm jàm bal mơ bol khai; kah tĕ ală cau 
kòl rồn bơklơn, bơh bol he kung gơs să jan be bol khai sơl. 

4Tơl nă cau pal sền dờng màng bơta tòmbau, bañ lơh ƀơ̆ ƀơl ơdŭ tòmbau; bơh 
Yàng Tom Trồ rơp cahrña ală cau rềs àr bơrnàn mơ ală cau dri tơlàr. 

5 Bañ gơs nùs hàm hà jền priă; hừh nùs tĕ tòm bơta he neh gơs, bơh să tòm Yàng 
neh đơs lah: “Añ ò gơs tŭ lơi sang mê, kung ò gơs tŭ lơi lòi mê.” 

6 Behơ̆ gen bol he gơs nùs dòn nền mơ đơs lah: “Yàng la Bơtau dong kòl añ jê, 
añ rơp ò rngòt, Ñchi kòn mơnus rgơi lơh di añ taih?” 

7Kah tĕ ală cau neh tề lam oh mi, neh bơto jơnau Yàng Tom Trồ dê oh mi in; sền 
kơlôi tĕ di bơta lồi dut bơta lơh lòt bol khai dê, mơ đòm tĕ bơta dòn bol khai dê. 

8Yàng Jesu Krist ngai òr, ngai do mơ jơl tus sùm sùm ò tŭ lơi tòmgơl. 

9Bañ lòi ală bơta bơto sồr krơi ndai cèng pơrdô oh mi. Hơ̆ la niam tồ dòp geh 
nùs kơ̆ wền kơnòm di bơta nđàc Yàng Tom Trồ dê, ò di kơnòm di bơta sồr lam 
bơh phan sa, la bơta ò kwơ ală cau in jat bơta hơ̆. 

10Bol he gơs dô nơm cơnòng duh khoai; cau lơi duh broă tòm Hìu Ing Duh Khoai 
gen ò gơs gơnoar sa phan lơi di cơnòng hơ̆. 

11 Bơh cau gơnoar dờng lam bồ ơn phan duh khoai cèng mhàm ală phan poan 
jơng tòm Tiah Sàng Goh Ngan nàng tơwài glài, mơ să jan bol gơ gen chu pơrguc 
hơ bơdìh sàl mpồl jơnum dê. 

12Tài bơh hơ̆, tàng Yàng Jesu kung neh kong bòl glar jê sồt hơ bơdìh mpồng ƀòn 
nàng ai mhàm Kơnràñ dê lơh làng bol in gơlik gơs sàng goh. 

13Behơ̆ gen, bol he lik lòt tĕ tus hơ Kơnràñ hơ bơdìh sàl mpồl jơnum dê, nàng 
kong bơta bơtat bơtròh bal mơ Kơnràñ. 

14Bơh tềng do bol he ò gơs ƀòn dờng gam gơs sùm, mơya bol he jòi ƀòn rơp tus. 

15Behơ̆ bol he kơnòm tĕ di Yàng Jesu, mơ kư̆ ơn sùm phan ơn duh khoai la jơnau 
jòng ro Yàng Tom Trồ bơh bơr sơndồi yal tơlik sơnđan Kơnràñ la Yàng. 

16Bañ sang lòi bơta lơh niam mơ tòmpà phan he gơs, bơh hơ̆ la kung be phan 
ơn duh khoai niam nùs Yàng Tom Trồ. 

17Dòn bơr tĕ ală cau tề lam oh mi mơ dòn duh bol khai, bơh bol khai drơng kơp 
bơh hwềng soàn oh mi dê be cau pal yal tơlik broă; nàng bol khai lơh broă hơ̆ 
dô bă hòn chò, ò di moat jrùng, bơh dilah moat jrùng gen ò kwơ oh mi in. 

18Dan oh mi hòi dan bol hi in, bơh bol hi git nền lah bol hi gơs nùs tồr niam, 
kòñ lơh lòt dô bă song ngan sùm tòm jơh ală bơta. 

19Añ jơh nùs dan oh mi hòi dan añ, nàng añ in tus gòñ rlau hơ oh mi. 

20Dan Yàng Tom Trồ la Bơtau lơngap lơngai, la Bơtau neh cèng Yàng Jesu bol 
he dê bơh bơta chơt, la Bơtau Dờng Ê Belàt, kơnòm di mhàm bơta ho bal gam 
sùm sùm, 

21lơh oh mi in wil tơl tòm jơh ală broă niam nàng lơh jat nùs kòñ Kơnràñ dê, 
mơ kơnòm di Yàng Jesu Krist mơ lơh gơs bơta niam nùs Kơnràñ tòm oh mi. 
Dan bơta gơklŏ gơrê hơ Kơnràñ jơl tus sùm sùm ò lồi! Amen. 

22Ơ oh mi, añ cih dô êt jơnau do oh mi in, dan oh mi dòp jơnau bơto tơngkah 
do. 

23Oh mi pal git lah Timôthe la oh mi bol he dê neh geh hồ toh rau; dilah khai 
tus gòñ, gen añ mơ khai rơp lòt còp oh mi. 

24Dan còp să jơh ală cau tề lam oh mi, mơ jơh tơl nă cau sàng goh. Ală cau Itali 
pơyoa jơnau còp să oh mi. 

25Dan bơta nđàc ơm bal mơ jơh ală oh mi. Amen. 

Jakơ 

Jakơ 1 

Jơnau Còp Să 
1 Jakơ, dĭ gơna Yàng Tom Trồ mơ Yàng Jesu Krist dê, pơyoa jơnau còp să jơt bàr 
jơi bơtiàn ơm nrah nring làm bă tiah. 

Cau Dòn Mơ Bơta Gơlòng 
2Ơ oh mi añ jê, tòm tŭ oh mi tìp li bơta gơlòng bòl glar gen sền tĕ jơh ală bơta 
hơ̆ be la bơta hòn chò dờng, 

3bơh git lah bơta lòng bơta dòn oh mi dê gơlik gơs bơta kơ̆ nùs. 

4Mơ bơta kơ̆ nùs pal gơlik cồng nha wil tơl tồ oh mi in geh dờng wil tơl, ò siơ̆u 
dô bơta lơi. 

5Dilah tòm oh mi gơs cau lơi siơ̆u bơta jak chài, dan tĕ mơ Yàng Tom Trồ, gen 
Kơnràñ rơp ai, bơh Yàng Tom Trồ la Bơtau ai gòi tơl nă cau in dô bă ơnàng, ò 
lah pơrhơng cau lơi. 

6Mơya pal ai bơta dòn mơ dan, bañ pin dô êt lơi, bơh cau lơi pin gen khai gơlơh 
be ryà dàlềng gơkòl càl khồm pơrdô tềng do tềng dă. 

7Cau behơ̆ bañ kơlôi he rơp dòp geh phan lơi bơh di Yàng: 

8Bơh hơ̆ la dô nă cau gơs bàr đah nùs, ò lơh nền bơta lơi. 

9Oh mi lơi ơm tòm sèng cau dềt rhền, gen jòng să tĕ bơh bơta he geh yò tơngguh; 

10 cau pas gơs kung jòng să tĕ bơh bơta he geh tơnliah să, tài bơh khai rơp ro 
jrùh be bơkào ñhơt. 

11Mattơngai lik, duh trơàl, gơlơh ñhơt ro, bơkào jrùh, bơta hàng mơnĕ gơ dê 
roh rui jơh. Cau pas gơs kung rơp ro jrùh tòm tŭ khai gam lơh lòt tòm rài kis 
khai dê behơ̆ sơl. 

Bơta Gơlòng Bòl Glar Mơ Bơta Nđàc 
12Lơngai cau in kong jai bơta gơlòng bòl glar, bơh tòm tŭ neh kong jai bơta lòng 
rau gen rơp dòp geh sơgơn bơtau bơta kis mơ Yàng neh ho pơgon ai cau in kòñ 
gơboh di Kơnràñ. 

13Bañ gơs cau lơi tòm tŭ tìp bơta ơniai gen đơs lah: “Añ kòl Yàng Tom Trồ ơniai,” 
bơh Yàng Tom Trồ ò gơs tŭ lơi kòl bơta iơh lơi ơniai ò, mơ să tòm Kơnràñ kung 
ò ơniai cau lơi sơl. 

14Mơya kòp nă cau kòl tòm bơta ơniai tòm tŭ gơs bơta hàm kòñ is chồl bơtrut 
he. 

15Chòp bơta hàm kòñ is gơ kung be bun gen deh tồi glài; dơ̆ tồi glài neh tơl dờng, 
gen tơnggơs bơta chơt. 

16Ơ oh mi kòñ gơboh añ jê, bañ gơkòl pơrlồm. 

17Jơh ală bơta nđàc niam mơ bơta ai gòi wil tơl tus bơh đang jòng, gơ mù bơh 
di Yàng bèp la bơta àng; tòm Kơnràñ ò gơs bơta tòmgơl, kung ò gơs mƀur bơta 
pơrlac lơi ò. 

18Kơnràñ jat nùs kòñ Kơnràñ dê mơ tơnggơs bol he kơnòm dê jơnau song, tồ 
bol he in gơlik be plai bồ sơnam tòm ală phan Kơnràñ neh crơng gơs. 

Lơh Jat Jơnau Yàng Tom Trồ 
19Ơ oh mi kòñ gơboh añ jê, oh mi pal git bơta do: Kòp nă cau pal mhar iat, òbat 
đơs, mơ òbat gơjrañ; 

20bơh bơta gơjrañ kòn mơnus dê ò lơh gơlik bơta song ring Yàng Tom Trồ dê. 

21Behơ̆, sang tĕ jơh ală bơta ƀơ̆ ƀơl mơ bơta iơh bơsak bềng lìu, ai nùs niam 
lơnhơn mơ dòp jơnau Yàng neh tam tòm oh mi, la jơnau rgơi dong klàs hwềng 
soàn oh mi dê. 

22Lơh jat tĕ jơnau Yàng, bañ mìng iat lơm mơ pơrlồm să he. 

23Bơh dilah gơs cau lơi iat jơnau Yàng mơ ò lơh jat, gen ò gơkrơi be dô nă cau 
ne triang muh mat he tòm krơh, 

24gŏ muh mat rau gen lòt, mơ hŭi mo muh mat he la be lơi. 

25Mơya cau lơi sơwì nền bơta boh lam wil tơl, la bơta boh lam bơh bơta khat 
gơboh, mơ kư̆ lơh behơ̆, ò di iat rau gen hŭi, mơya kư̆ lơh jat, gen cau hơ̆ rơp 
geh lơngai lơngò tòm broă khai dê. 

26Dilah gơs cau lơi kơlôi lah he dòn jat jơnau song, mơ ò at bồ lơmpiat he 
mơya pơrlồm is nùs he, gen bơta dòn jơnau song cau hơ̆ dê la ò kwơ. 

27Bơta dòn jơnau song sàng goh ò ƀơ̆ ƀơl di đap Yàng Tom Trồ la Bèp, hơ̆ la 
còp ală cau kòn đòi mơ ală cau ùr bơnrau tòm bơta dồn sa rƀah bol khai dê, 
mơ kơrmap gàr să he klàs bơh bơta roh rui dunnia dê. 

Jakơ 2 

Bañ cah is cau lơi 
1Ơ oh mi añ jê, oh mi neh dòn Yàng Jesu Krist la Yàng gơklŏ bol he dê, gen bañ 
cah is cau lơi. 

2Dilah gơs dô nă cau dò sơmbiat màh, soh ào hàng mơnĕ, mut tòm hìu jum oh 
mi dê, mơ kung gơs cau rƀah, soh ào sut sèt, mut bal sơl; 

3dilah oh mi sền di cau soh ào hàng mơnĕ mơ đơs lah: “Jà nggui di tiah niam 
do,” mơ đơs mơ cau rƀah lah: “Ntào tĕ tềng hơ̆,” hala “Nggui di jơng añ,” 

4behơ̆ ò di la oh mi gơs bơta cah is, ai nùs iơh mơ cahrña ò ơ? 

5Ơ oh mi kòñ gơboh añ jê, iat tĕ do: Yàng Tom Trồ ò di neh sac cau rƀah tòm rài 
do nàng dòp geh bơta pas sơm tòm bơta dòn, mơ pơrdòn lơgar Kơnràñ neh ho 
pơgon mơ cau kòñ gơboh di Kơnràñ ò ơ? 

6Mơya oh mi lơh cau rƀah in ƀàssìl. Hơ̆ ò di la cau pas gơs rồn bơklơn oh mi, mơ 
hwài oh mi lòt tus di tiah cahrña ò ơ? 

7Hơ̆ ò di la bol khai đơs tràl sơrbil di sơnđan dờng màng mơ oh mi neh hòi dan 
ò ơ? 

8 Dilah oh mi lơh jat wil tơl bơta boh lam dờng màng, jat be jơnau Sră Goh cih 
lah: “Mê kòñ gơboh tĕ di cau gơp ƀòn he be he,” gen oh mi lơh di ngan. 

9Mơya dilah oh mi sền òsơp di cau lơi, gen tìs glài; kòl bơta boh lam lơh nền glài 
oh mi la cau tìs glài. 

10Bơh cau lơi prap gàr jơh bơta boh lam mơ tìs dô bơta, gen kung gơs glài be 
neh tìs jơh ală bơta. 

11 Mơ tai, Bơtau neh đơs lah: “Bañ tìs glài rềs àr bơrnàn,” kung neh đơs lah: “Bañ 
tơnchơt cau.” Behơ̆ dilah mê ò tìs glài rềs àr bơrnàn mơya mê tơnchơt cau, gen 
mê la cau tìs mơ bơta boh lam. 

12Behơ̆ oh mi đơs tĕ mơ lơh tĕ kung be cau rơp kong cahrña jat bơta boh lam 
bơta khat gơboh dê. 

13Bơh bơta cahrña ò kòñ nđàc di cau ò gơs bơta kòñ nđàc, mơya bơta kòñ nđàc 
pha rlau mơ bơta cahrña. 

Bơta dòn mơ broă lơh 
14Ơ oh mi añ jê, dilah cau lơi đơs lah he gơs bơta dòn, mơya ò gơs broă lơh, gen 
ñchi kwơ taih? Bơta dòn hơ̆ rgơi dong klàs cau hơ̆ sơl? 

15Dilah gơs oh mi hala ruh lŏ lơi ò gơs ồi ào soh, siơ̆u phan sa kòp ngai, 

16mơ gơs dô nă cau tòm oh mi đơs mơ bol khai lah: “Lòt tĕ lơngap lơngai, ñjơr 
tĕ tồ ram mơ sa tĕ tồ hòm;” mơya ò pà bol khai in phan ngui sa đah poac să, gen 
ñchi kwơ taih? 

17Bơta dòn kung behơ̆ sơl: Dilah bơta dòn ò gơs broă lơh gen gơ chơt is gơ dê. 

18Mơya cau ƀà rơp đơs: “Mê gơs bơta dòn, ai añ gơs broă lơh.” Sơnio tĕ añ in 
bơta dòn ò gơs broă lơh mê dê, gen añ rơp sơnio mê in bơta dòn bơh broă lơh 
añ jê. 

19Mê dòn lah Yàng Tom Trồ mìng dô nă lơm, mê dòn behơ̆ la di; bơh cà ràk kung 
dòn behơ̆ mơ rơm să. 

20Ơ cau tùl gơla ne, mê kòñ git lah bơta dòn ò gơs broă lơh la ò kwơ sơl? 

21 Abraham, ồng pàng bol he dê, tòm tŭ ơn kòn khai dê la Isak hơđang cơnòng 
duh khoai, khai ò di neh kơnòm di broă lơh mơ geh kòp la song ring ò ơ? 

22Behơ̆ gen, mê gŏ bơta dòn lòt bal mơ broă lơh khai dê, mơ kơnòm di broă lơh 
gen sồng bơta dòn geh wil tơl. 

23 Behơ̆ gơlik di ngan be jơnau Sră Goh cih lah: “Abraham dòn Yàng Tom Trồ 
mơ bơta hơ̆ geh kòp la song ring khai in,” mơ khai geh sơnđan la bơyô Yàng 
Tom Trồ dê. 

24Behơ̆ oh mi gŏ lah cau geh kòp la song ring kơnòm di broă lơh, ò di mìng 
kơnòm di bơta dòn lơm. 

25 Kung behơ̆ sơl, cau ùr dri Rahap wă rò ală cau kong sồr lòt mơ sồr bol khai 
jat gùng ndai mơ lòt, khai ò di geh kòp la song ring kơnòm di broă lơh ò ơ? 

26Poac să ò gơs nhơm tă gen chơt, bơta dòn ò gơs broă lơh kung chơt behơ̆ 
sơl. 

Jakơ 3 

Kơrmap gàr lơmpiat 
1Ơ oh mi añ jê, tòm oh mi bañ gơs oă cau lơh gơs cau bơto, bơh git lah bol he la 
cau bơto gen rơp kong cahrña dô bă kràñ cê rlau tai. 

2Jơh tơl nă bol he gơtup tìs tòm oă bơta. Dilah gơs cau lơi ò gơtup tìs tòm jơnau 
đơs he dê, hơ̆ la cau wil tơl, kung rgơi at bồ jơh să jan he sơl. 

3Dilah bol he ơn che kèp di bơr ơseh tồ gơ in dòn bơr bol he, gen bol he rgơi at 
bồ jơh să jan gơ sơl. 

4Sền tĕ di ală ơhò dờng, bulah gơ dờng kàr lơi mơ kòl càl dờng khồm pơrdô, 
mơya dô nơm tiang tơrwơl dềt ngan kung rgơi lam gơ jat nùs kòñ cau at bồ ơhò 
dê. 

5Kung behơ̆ sơl, lơmpiat la dô pơnah dềt tòm să jan, mơya gơ jòng să bơh ală 
broă dờng. Dô êt ồs rgơi sa jơh dô nơm brê dờng ơnàng ò git nđò. 

6Lơmpiat kung be ồs. Lơmpiat la be dô nơm dunnia tồi glài iơh bơsak ơm digùl 
ală pơnah tòm să jan he, lơh ƀơ̆ ƀơl jơh să jan, chu pơrguc jơh rài kis cau, ai gơ 
gen neh kong ồs brah tìng chu pơrguc sơl. 

7Jơh ală jơi phan poan jơng, jơi sềm, jơi wìn nsròng, jơi kis tòm dàlềng rgơi at 
bồ lơm, mơ neh kong kòn mơnus at bồ rau; 

8mơya ò gơs cau lơi rgơi at bồ lơmpiat, hơ̆ la dô nơm phan iơh sùm ò dơh, bềng 
lìu phan bih khih tơnchơt cau. 

9 Bơh lơmpiat bol he jòng ro Yàng la Bèp, mơ kung bơh gơ bol he srat rma kòn 
mơnus la jơi neh geh crơng gơs bơsùt be rùp să Yàng Tom Trồ dê. 

10Bơh dô nơm bơr mơ gơlik bơta jòng ro bal mơ bơta srat rma sơl? Ơ oh mi añ 
jê, bañ lơh behơ̆! 

11Dô nơm croh dà rgơi gơhòr lik dà lơngồt bal mơ dà bơtang sơl? 

12Ơ oh mi añ jê, tòm chi ƀal rgơi gơlik plai Ôlibe, hala tòm ño rgơi gơlik plai chi 
ƀal sơl ơ? Hiòng dà ƀă kung ò rgơi gơlik dà lơngồt sơl. 

Bàr bơta jak chài 
13Tòm oh mi, ñcau la cau jak chài, git wă? Nggui tĕ bơta lơh lòt niam he dê nàng 
yal tơlik broă he lơh bơh nùs niam lơnhơn mơ bơta jak chài. 

14Mơya dilah tòm nùs oh mi gơs bơta ƀoah gơjrañ, sràt bơtang mơ lơh kơnềs, 
gen bañ jòng să mơ đơs blac tòmdră mơ jơnau song. 

15Bơta jak chài hơ̆ ò di bơh đang jòng; mơya bal mơ dunnia, òs kòn mơnus dê, 
cà ràk dê. 

16Bơh tiah lơi gơs bơta ƀoah gơjrañ mơ lơh kơnềs, gen tềng hơ̆ gơs bơta sơlồng 
sơlàng mơ tơl jơh ală bơta iơh rmơh. 

17Mơya bơta jak chài bơh đang jòng gen lài ngan la sàng goh, tơnơ̆ tai la lơbơn 
niam, gơtòmsòr bal, ơt ơl, bềng lìu nùs kòñ nđàc mơ plai niam. Ò sền òsơp cau 
lơi hala ma blac. 

18Ală cau sih bơta ring lơngai la ală cau bơt bơtào bơta ring lơngai, gen bol 
khai toès bơta song ring. 

Jakơ 4 

Bơta lơh yô mơ dunnia 
1Mbơh tus ală bơta kơlìn mơ bơta tòmlơh tòm oh mi taih? Hơ̆ ò di la bơh nùs 
hàm kòñ is òs tòmlơh tòm ală pơnah să jan oh mi dê ò ơ? 

2Oh mi hàm kòñ mơ ò rgơi geh, gen oh mi tơnchơt cau. Oh mi hòm kòñ ir mơ ò 
rgơi dòp geh phan lơi, gen oh mi tòmlơh mơ gơs bơta kơlìn. Oh mi ò geh phan 
lơi tài bơh ò hòi dan. 

3Oh mi hòi dan mơ ò dòp geh tài bơh dan tìs jơnau, nàng ngui jat nùs hàm kòñ 
is he dê. 

4Ơ ală cau ò dòn song ne! Oh mi ò git lah lơh bơyô mơ dunnia hơ̆ la tòmdră mơ 
Yàng Tom Trồ ò ơ? Gen tàng cau lơi kòñ lơh bơyô mơ dunnia gen cau hơ̆ gơlik 
gơs cau sò tơm mơ Yàng Tom Trồ. 

5Hala oh mi kơlôi Sră Goh đơs ò kwơ tòm tŭ đơs be do: “Hwềng mơ Kơnràñ neh 
ai ơm tòm nùs bol he, đềt mềr mơ bol he tian gơs ƀoah pơrñat.” 

6 Mơya Kơnràñ ai bol he in bơta nđàc oă rlau tai. Behơ̆ tàng Sră Goh cih lah: 
“Yàng Tom Trồ tòmdră mơ cau pơnhừ să, mơya ai bơta nđàc cau tơnliah să in.” 

7Behơ̆ dòn duh tĕ Yàng Tom Trồ. Tòmdră tĕ mơ cà ràk, gen gơ rơp pleh ngài di 
oh mi. 

8Tus tĕ rềp mơ Yàng Tom Trồ gen Kơnràñ rơp tus rềp mơ oh mi. Ơ ală cau glài, 
rào tĕ tê he; ơ ală cau gơs bàr đah nùs, lơh tĕ sàng goh nùs he. 

9Moat jrùng tĕ, rac ròc mơ ñìm rac tĕ; gơl tĕ bơta ñŏ gơlik bơta ñìm, gơl tĕ bơta 
hòn chò gơlik bơta moat jrùng. 

10Tơnliah tĕ să he di đap Yàng, gen Kơnràñ rơp yò tơngguh oh mi. 

Bañ đơs joh mơ cahrña cau ndai 
11Ơ oh mi, bañ đơs joh di gơp. Cau lơi đơs joh di oh mi he hala cahrña di oh mi 
he, hơ̆ la đơs joh di bơta boh lam, mơ cahrña di bơta boh lam. Mơya dilah mê 
cahrña di bơta boh lam gen mê ò di la cau lơh jat, mơya la cau cahrña di bơta 
boh lam. 

12Gơs mìng dô Bơtau bơtào gơs bơta boh lam, mơ cahrña, hơ̆ la Bơtau rgơi dong 
klàs mơ rgơi tơnroh. Ai mê la ñcau mơ khin cahrña dê cau gơp ƀòn he taih? 

Bañ jòng să bơh broă ngai hìng 
13 Tŭ do, ơ oh mi la cau đơs lah: “Ngai do hala ngai hìng bol hi rơp lòt tus hơ 
ƀòn dờng ne, ơm tềng hơ̆ dô nam, kă bro mơ jòi cồng nha.” 

14Mơya oh mi ò git ngai hìng rơp gơlik be lơi! Bơta kis oh mi dê la ñchi taih? 
Bơh oh mi be dà tŭ, gơlik tòm dô êt jŏ gen roh thit. 

15Di ngan oh mi pal đơs lah: “Dilah Yàng kòñ mơ bol hi gam kis, gen bol hi rơp 
lơh broă do broă ne.” 

16Mơya oh mi jòng să, pơnhừ să. Jơh ală bơta jòng să behơ̆ la iơh. 

17Gen tàng cau lơi git broă niam pal lơh mơ ò lơh gen tìs glài. 

Jakơ 5 

Jơnau bơto tơngkah cau pas sơm 
1Tŭ do, ơ oh mi la ală cau pas sơm! Ñìm rac tĕ, hòi driau tài bơh ală bơta rung 
rài rơp tuh hơđang bol mê. 

2 Phan mơna bol mê kòl ồm lề, ồi ào bol mê dê kòl mŏ tu sa rau. 

3Màh priă bol mê dê è sa rau, è sa hơ̆ rơp lơh cơng tòmsò mơ bol mê, gơ rơp sa 
poac bol mê dê kung be ồs sa behơ̆ sơl. Bol mê neh tơrgòm prap ală phan màng 
ală ngai lồi dut in. 

4 Jền tơngai ală cau lơh ơpah toès tòm sre bol mê dê, mơ bol mê neh sa kơrlơm, 
gen gơ hòi driau; mơ jơnau hòi driau ală cau toès dê neh guh tus dê tồr Yàng 
Gơnap Gơnoar Làm Jơh. 

5Bol mê neh pròng preh phan mơna mơ kơnhơl gơlềng gơlàng tòm plai ù do; 
bol mê neh ròng lơmă să he dê tòm ngai lơh poac. 

6Bol mê neh lơh nền glài mơ neh tơnchơt cau song ring, mơya khai ò tòmdră 
mơ bol mê. 

Kong ơt tòm bơta rung rài 
7Ơ oh mi, behơ̆ tàng kong ơt tĕ jơl tus dê tŭ Yàng tus. Sền tĕ, cau lơh sre kơp 
gơn cồng nha kas màng bơh tòm ù, mơ gơs nùs kong ơt jơl tus di tŭ lơi tus mìu 
bồ sơnam mơ lồi sơnam. 

8Oh mi kung behơ̆ kong ơt tĕ mơ kơ̆ nùs, bơh bơta tus wơl Yàng dê neh rềp rau. 

9Ơ oh mi, bañ yoam pơrhiat di gơp, tồ klàs di bơta cahrña; ne, Bơtau cahrña ơm 
di bơr mpồng. 

10Ơ oh mi, kah tĕ ală cau gơnoar hwơr neh ai sơnđan Yàng mơ đơs, đòm krơh 
tĕ bol khai neh kong ơt tòm bơta kong bòl glar jê sồt. 

11 Do, bol he sơnđan ală cau neh kong ơt la cau gơs lơngai. Oh mi neh kơno bơh 
bơta kong ơt Jop dê, mơ neh gŏ mbe Yàng neh ai khai in tòm tŭ lồi dut, bơh Yàng 
bềng lìu nùs nđàc sơngit mơ bơta kòñ nđàc. 

12 Mơya lài ngan, ơ oh mi añ jê, bañ srat să, bañ sơnio trồ, bañ sơnio tiah, kung 
bañ sơnio phan lơi ndai mơ srat să; mơya di gen đơs di, ò gen đơs ò, tồ klàs di 
bơta lơh nền glài. 

Bơta hòi dan ală cau kòp jê in 
13Gơs cau lơi tòm ală oh mi tìp bơta bòl glar jê sồt sơl? Cau hơ̆ hòi dan tĕ. Gơs 
cau lơi geh bơta chò hòp sơl? Cau hơ̆ đơs chò tĕ jòng ro Yàng. 

14 Gơs cau lơi tòm ală oh mi kòp jê sơl? Cau hơ̆ jà tĕ ală cau kwang kra tòm Hìu 
Jum Goh tus, nàng bol khai ai sơnđan Yàng bong mơñà hòi dan cau kòp jê in. 

15Bơta hòi dan bơh bơta dòn rơp dong klàs cau kòp, Yàng rơp sơmbòi cau hơ̆ 
in; mơ dilah cau kòp gơs tìs glài, kung rơp geh toh. 

16Behơ̆ yal glài tĕ bal mơ gơp, mơ hòi dan tĕ bal mơ gơp, tồ ală oh mi in geh 
sơmbòi. Jơnau hòi dan cau song ring dê gơs gơnap gơnoar dờng ƀă tàm ngan. 

17 Eli la cau be bol he, mơ tòm tŭ khai jơh nùs hòi dan nàng ò gơs mìu, gen ò gơs 
mìu hơđang ù tòm pe sơnam mơ prau kơnhai. 

18 Lồc behơ̆ khai hòi dan tai, gen trồ mìu, mơ ù gơlik plai đo. 

Cau tìs nrah rê wơl 
19Ơ oh mi añ jê, dilah tòm ală oh mi gơs cau lơi tìs nrah ngài mơ jơnau song, 
mơ gơs cau ndai tề lam khai rê wơl, 

20 gen pal git lah cau lơi tề lam cau glài rê wơl sang gùng tìs nrah, hơ̆ la dong 
hwềng soàn khai klàs bơh bơta chơt mơ jơm ndơp oă tồi glài. 

I Pier 

I Pier 1 

Jơnau Còp Să 
1Pier, la cau gơnoar bơto dờng Yàng Jesu Krist dê, pơyoa ală cau geh sac rwah 
ơm nrah nring in tòm lơgar Pontus, Galati, Kapadôs, Asia mơ Bithini, 

2oh mi la cau geh sac rwah, jat be bơta git lài Yàng Tom Trồ dê la Bèp, mơ geh 
gơlik gơs làng bol sàng goh bơh Yàng Hwềng Goh, tồ dòn bơr Yàng Jesu Krist 
mơ geh lơh goh bơh mhàm Kơnràñ dê. Dan bơta nđàc mơ bơta lơngap lơngai 
sơlo geh bơtơl oă hơđang oh mi. 

Gơn kơnòm tòm bơta gơlòng bòl glar 
3Jòng ro Yàng Tom Trồ, Bèp Yàng Jesu Krist la Yàng bol he dê. Bơh bơta kòñ 
nđàc tơngkah tơngkañ Kơnràñ dê mơ bol he geh deh wơl pa, tồ gơs bơta gơn 
kơnòm kis, kơnòm di bơta kis wơl bơh bơta chơt Yàng Jesu Krist dê, 

4mơ dòp geh sre brê ò roh rui, ò ƀơ̆ ƀơl, ò ro jrùh, prap lòi hơđang trồ oh mi in, 

5la ală cau bơh bơta dòn geh sền gàr kơnòm di gơnap gơnoar Yàng Tom Trồ dê, 
jơl tus di bơta dong klàs tus, la bơta neh rcang sir rơp geh yal tơlik tòm ngai lồi 
dut. 

6Hòn chò tĕ bơh bơta hơ̆, bulah tŭ do oh mi pal kong li bơta gơlòng bòl glar tòm 
dô êt jŏ, 

7nàng bơta dòn oh mi dê tơnơ̆ mơ tŭ neh kong jai bơta gơlòng rau, gen gơlik 
màng rlau mơ màh òs roh rui, bulah gơ neh kong lòng tòm ồs rau. Gen lơh bơta 
dòn oh mi dê di pal geh bơta jòng ro, gơklŏ, màng ryŭ tòm tŭ Yàng Jesu Krist 
tơlik mat. 

8Kơnràñ la Bơtau oh mi ò gŏ mơya kòñ gơboh, bulah tŭ do oh mi ò tìp Kơnràñ, 
mơya dòn Kơnràñ mơ hòn chò dờng ngan, mơ ò rgơi yal. 

9Bơh oh mi dòp geh cồng nha bơh bơta dòn dê, la bơta dong klàs hwềng soàn 
he. 

Dong klàs neh geh yal lài 
10Bơh bơta dong klàs hơ̆, ală cau gơnoar hwơr neh sền sơwì nền cê, mơ yal lài 
bơh bơta nđàc mơ Yàng Tom Trồ rơp ai oh mi in. 

11Bol khai sơwì tồ git tŭ lơi, mơ mbe lơi bơta hơ̆ rơp tus. Do la bơta mơ Hwềng 
Bơtau Krist dê ơm tòm bol khai neh sơnio, đơs lài bơh bơta jê sồt bòl glar Bơtau 
Krist pal kong mơ bơh bơta gơklŏ jat tơnơ̆. 

12Yàng Tom Trồ neh yal tơlik bol khai in lah, ò duh broă să tòm he in, mơya la 
duh broă oh mi in; be ală bơta bol khai neh bơto mơ oh mi neh kơno tŭ do, bơh 
ală cau bơto yal Jơnau Niam oh mi in neh kơnòm di gơnap gơnoar Yàng Hwềng 

Goh geh sồr bơh đang trồ; do kung la ală bơta mơ cau gơnrơh kung kơp kòñ git 
wă. 

Bơto Tơngkah Bơh Bơta Lơh Lòt Sang Goh 
13Behơ̆, oh mi gơs tĕ nùs kơlôi be cau kơt but lơh broă, drơng kơp, gơn kơnòm 
wil tơl di bơta nđàc rơp ai oh mi in tòm tŭ Yàng Jesu Krist tơlik mat. 

14Oh mi be kòn sau jak dòn bơr, gen bañ đòm jat ală bơta hàm kòñ is lài òr, la tŭ 
oh mi gam bơrngơl gơla. 

15Mơya be Bơtau neh hòi sac oh mi la Bơtau sàng goh, gen oh mi kung pal gơs 
sang goh tòm jơh ală bơta lơh lòt he dê, 

16 bơh Sră Goh neh cih lah: “Bol mê pal gơs sàng goh, bơh añ la sàng goh.” 

17Dilah oh mi hòi dan mơ sơnđan Kơnràñ la Bèp, la Bơtau ò sền òsơp di cau lơi 
mơ cahrña kòp nă cau jat be broă lơh bol khai dê, gen ai tĕ nùs duh rngòt nàng 
lơh lòt tòm tŭ ơm ing tòm rài do. 

18Bơh oh mi git lah ò di bơh phan òs roh rui be priă hala màh mơ oh mi neh geh 
tơwài lik klàs bơh bơta lơh lòt ò kwơ mơ ồng pàng lòi wơl he in ò, 

19mơya bơh mhàm màng Bơtau Krist dê, kung be mhàm belàt kòn dê ò sồt 
rmàñ, ò tềl ƀơ̆. 

20Kơnràñ neh geh lơh nền lài mơ tŭ crơng gơs trồ tiah, mơya tus di tŭ tơngai lồi 
dut do sồng geh ràng tơlik tài bơh ală oh mi. 

21Bơh Kơnràñ mơ oh mi dòn nền di Yàng Tom Trồ la Bơtau neh lơh Kơnràñ in 
kis wơl bơh bơta chơt, mơ ai bơta gơklŏ Kơnràñ in, tồ bơta dòn mơ bơta gơn 
kơnòm oh mi dê geh ơm tòm Yàng Tom Trồ. 

22Oh mi neh dòn jat jơnau song mơ lơh sàng goh hwềng nùs he dê, tồ kòñ gơboh 
di oh mi he dô bă song ngan, gen kòñ gơboh tĕ bal mơ gơp dô bă jơh nùs đềt 
mềr. 

23Oh mi neh geh deh wơl pa, ò di bơh gar sơntìl ồm lề, mơya bơh gar sơntìl ò 
ồm lề, hơ̆ la jơnau kis gam sùm mơ nền cê Yàng Tom Trồ dê. 

24Bơh, “Jơh ală jơi poac să kung be ñhơt. Mơ bơta gơklŏ gơ dê be bơkào ñhơt. 
Ñhơt ro, bơkào jrùh; 

25 Mơya jơnau đơs Yàng dê gam sùm sùm.” Mơ jơnau hơ̆ la Jơnau Niam neh geh 
bơto yal oh mi in. 

I Pier 2 

Yàng Jesu Krist la lŭ mum hìu 
1Behơ̆ oh mi sang lòi tĕ jơh ală bơta iơh bơsak, ală bơta lac lèo, ală bơta ma blac, 
nùs ƀoah gơjrañ, mơ jơh ală đơs bơrsèl tơnhial. 

2Kòñ gơboh tĕ di dà toh sàng goh đah hwềng, be ală kòn dềt pa deh, tồ oh mi in 
kơnòm di bơta hơ̆ nàng gơlik gơs dờng mơ geh dong klàs, 

3 dilah oh mi neh git làm bơta kơ̆ dơn Yàng dê. 

4Tus tĕ hơ Kơnràñ la pơnai lŭ kis, neh cau sang lòi, mơya geh Yàng Tom Trồ sac 
rwah mơ màng ngan. 

5Oh mi kung be lŭ kis gen bơt bơtào gơs tĕ hìu đah hwềng, lơh gơs cau gơnoar 
ơn phan duh khoai sàng goh, nàng ơn phan duh khoai đah hwềng, kơnòm di 
Yàng Jesu Krist tồ geh Yàng Tom Trồ dòp. 

6 Bơh Sră Goh neh cih lah: “Do, añ ơn tòm Siôn dô nơm pơnai lŭ bồ mum hìu 
neh geh sac rwah mơ màng ngan, Cau lơi dòn di lŭ hơ̆ rơp ò gơs ƀàssìl.” 

7 Behơ̆ gơwèt mơ oh mi la cau dòn, gen Kơnràñ la màng ngan; mơya gơwèt mơ 
ală cau ò dòn gen “Pơnai lŭ mơ ală cau bơt hìu neh sang lòi, Lŭ hơ̆ neh gơlik gơs 
lŭ bồ mum hìu,” 

8 mơ la “Dô nơm pơnai lŭ gơtup jơng, Dô nơm pơnai lŭ lơh gơtup tìs.” Bol khai 
gơtup jơng tài bơh ò dòn jat jơnau Yàng, jat be bơta neh lơh nền lài bol khai in 
rau. 

9 Mơya oh mi la jơi bơtiàn geh sac rwah, la cau gơnoar ơn phan duh khoai cau 
bơtau dê, la làng bol sàng goh, la làng bol is Yàng Tom Trồ dê, tồ oh mi in yal 
tơlik ală broă crih crài ngan Kơnràñ dê, la Bơtau neh hòi oh mi lik klàs bơh tiah 
klam jơngo mơ tus hơ tiah àng gơcrà krơi is Kơnràñ dê. 

10 Bơh yau òr oh mi ò di la dô nơm làng bol, mơya tŭ do la làng bol Yàng Tom 
Trồ dê, lài ò geh kòñ nđàc, mơya tŭ do neh geh kòñ nđàc rau. 

Cau dĭ gơna Yàng Tom Trồ 
11Ơ ală cau kòñ gơboh, oh mi be cau nac crih mơ be cau ơm ing, añ bơto tơngkah 
oh mi pal ơt tĕ ală bơta hàm kòñ is poac să dê, la ală bơta gơtòmlơh mơ hwềng 
soàn. 

12Pal lơh lòt dô bă di pal digùl ală cau làng bol bơdìh, nàng bulah bol khai òs 
dơñŏ tơnhial di oh mi be cau lơh iơh, mơya bol khai rơp gŏ broă niam oh mi dê 
mơ jòng ro Yàng Tom Trồ tòm ngai Yàng tus. 

Cau dòn gơwèt mơ ală kwang bơtau 
13Tài bơh Yàng, oh mi dòn duh tĕ jơh ală bơta boh lam kòn mơnus neh bơtào 
gơs, gơwèt mơ cau bơtau la cau dờng rlau jơh, 

14hala ală cau kwang đơng lơgar la ală cau mơ bơtau neh sồr lòt nàng lơh glài 
ală cau lơh iơh mơ jòng ro ală cau lơh niam. 

15Bơh nùs kòñ Yàng Tom Trồ dê la oh mi lơh broă niam nàng tơmềm bơr 
bơrngơl ală cau tùl gơla dê. 

16Lơh lòt tĕ be cau khat gơboh, mơ bañ ngui bơta khat gơboh hơ̆ lơh kơrnìng 
kìng bơta iơh bơsak, mơya pal lơh lòt be cau dĭ gơna Yàng Tom Trồ dê. 

17Sền màng ryŭ tĕ di jơh ală cau, kòñ gơboh tĕ di ală oh mi, duh rngòt tĕ di Yàng 
Tom Trồ, dòn duh tĕ cau bơtau. 

Broă tòm ală cau dong broă dê 
18Ơ ală cau dong broă, dòn duh tĕ cau tòm he dê mơ jơh nùs ki ngàm di khai, ò 
di mìng gơwèt mơ cau tòm kơ̆ dơn lơbơn niam lơm ò, mơya gơwèt mơ cau tòm 
gơs nùs nhơm kalke kung behơ̆ sơl. 

19Dilah gơs cau lơi tài bơh dòp git Yàng Tom Trồ mơ kong jai bơta bòl glar jê 
sồt dô bă oàn jàn, hơ̆ la dô bơta nđàc. 

20Dilah oh mi lơh tìs, kong cau pù lơh mơ oh mi kong ơt, gen ñchi bơta jòng ro 
oh mi geh taih? Mơya dilah oh mi lơh niam, mơ kong jai bơta bòl glar jê sồt, gen 
hơ̆ la bơta nđàc Yàng Tom Trồ ai. 

21Oh mi neh geh hòi sac tus hơ bơta hơ̆, tài bơh Bơtau Krist kung neh kong bòl 
glar jê sồt ala oh mi nàng lòi wơl ală oh mi in dô nơm krơh, tồ ală oh mi lòt jat 
tềl jơng Kơnràñ dê. 

22 “Kơnràñ ò tìs glài, Tòm bơr Kơnràñ ò gơs bơta lac lèo.” 

23 Tòm tŭ Kơnràñ kong cau lah sơrpah, gen Kơnràñ ò lah sơrpah wơl; tòm tŭ 
kong bòl glar jê sồt, gen ò đơs pơhìn, mơya Kơnràñ kư̆ jào phi să tòm Kơnràñ 
dê Bơtau cahrña dô bă song ring. 

24 Să tòm Kơnràñ neh àñ ơnòng tồi glài bol he dê tòm să jan Kơnràñ hơđang 
chi pơng, nàng bol he in chơt gơwèt hơ tồi glài mơ kis gơwèt hơ bơta song 
ring. Bơh kơnòm di ală tềl sồt Kơnràñ dê mơ oh mi neh geh sơmbòi. 

25 Bơh oh mi kung be belàt neh lòt tìs nrah, mơya tŭ do neh rê wơl hơ Bơtau Ê 
Belàt mơ Bơtau sền gàr hwềng soàn oh mi dê. 

I Pier 3 

Broă tòm ùr klau dê 
1 Kung behơ̆ sơl, ơ ală cau la bau ùr, dòn duh tĕ bau klau ai di, tồ dilah gơs bau 
klau lơi ò dòn jat jơnau Yàng, bulah bol ai ò ai jơnau Yàng nàng bơto bol khai, 
mơya bol khai kung rgơi kơnòm di bơta lơh lòt bol ai dê mơ gơlik gơs cau dòn, 

2bơh neh gŏ bơta lơh lòt bol ai dê la sàng goh mơ duh rngòt. 

3 Ală cau ùr bañ sơmpô să đah bơdìh, be bơka sŏ, dò wan ală phan màh, mơ soh 
ală ồi ào màng, 

4mơya ai tĕ hwềng nùs niam lơnhơn mơ ring lơngai nàng sơmpô đah dơlam 
nùs, hơ̆ la bơta sơmpô ò ồm lề mơ màng ngan di đap Yàng Tom Trồ. 

5Bơh ală cau ùr sàng goh rài yau gơn kơnòm di Yàng Tom Trồ, bol khai kung 
neh sơmpô să he behơ̆ sơl, mơ dòn duh bau klau he, 

6 be Sara dòn bơr Abraham, sơnđan khai la cau tòm. Tŭ do ală bol ai la kòn ùr 
Sara dê dilah bol ai lơh bơta niam gen ò rngòt di bơta lơi. 

7 Kung behơ̆ sơl, ơ ală cau la bau klau, ơm tĕ dô bă di pal mơ bau ùr he, ki ngàm 
di khai la cau lơbơn rlau mơ he, bơh khai bal mơ oh mi rơp pơrdòn bơta nđàc 
bơta kis dê, behơ̆ ò gơs bơta lơi kơryan bơta hòi dan oh mi dê. 

Kong bòl glar bơh lơh broă niam 
8Lồi tơnơ̆, jơh tơl nă oh mi pal gơs dô nùs kơlôi bal, nđàc sơngit bal, kòñ gơboh 
di oh mi, gơs nùs lơbơn niam mơ pơndêt să. 

9Bañ ai bơta iơh sal wơl bơta iơh, kung bañ ai bơta lah sơrpah sal wơl bơta lah 
sơrpah; mơya gơpơrlơ̆ wơl, pal ai lơngai, bơh bơta hơ̆ mơ oh mi geh hòi sac 
nàng pơrdòn bơta lơngai lơngò. 

10Bơh, “Cau lơi kòñ gơboh bơta kis Mơ kòñ gŏ ală ngai niam, Gen pal kơrmap 
gàr lơmpiat bañ đơs jơnau iơh bơsak, Mơ sơndồi bañ đơs jơnau lac lèo, 

11Pal pleh di bơta iơh mơ lơh bơta niam, Pal jòi bơta ring lơngai mơ ting jat 
bơta hơ̆. 

12 Bơh mat Yàng wèt sền cau song ring, Tồr Kơnràñ kòñ iat jơnau hòi dan bol 
khai dê; Mơya muh mat Yàng sòdră di cau lơh iơh.” 

13Dilah oh mi ngac ngar lơh bơta niam, gen ñcau kòñ lơh iơh di oh mi taih? 

14 Mơya dilah oh mi bơh bơta song ring mơ pal kong bòl glar jê sồt, gen gơs 
lơngai. Bañ rngòt, kung bañ dơrcul nùs bơh broă iơh bol khai lơh di he. 

15Mơya duh rngòt tĕ di Bơtau Krist la sàng goh mơ bơtào Kơnràñ lơh gơs Yàng 
tòm nùs oh mi dê. Pal sùm sùm rcang sir nàng ho wơl mơ cau lơi lùp bơh bơta 
gơn kơnòm tòm oh mi, mơ lơh bơta hơ̆ dô bă niam lơnhơn mơ duh rngòt. 

16Kơrmap gàr tĕ nùs tồr oh mi dê dô bă niam, nàng tòm tŭ ală cau đơs iơh bơh 
bơta lơh lòt niam oh mi dê tòm Bơtau Krist, gen bol khai pal ƀàssìl. 

17Bơh dilah nùs kòñ Yàng Tom Trồ dê la behơ̆, gen chan lơh bơta niam mơ kong 
bòl glar jê sồt la niam rlau mơ lơh bơta iơh. 

18Bơh Bơtau Krist kung tài bơh tồi glài mơ kong chơt dô dơ̆ tơl rau, Kơnràñ la 
Bơtau song ring kong ala cau ò song ring in, nàng lam bol he tus hơ Yàng Tom 
Trồ; Kơnràñ neh kong chơt đah pơnah poac să, mơya geh kis đah pơnah 
hwềng. 

19Tòm hwềng hơ̆, Kơnràñ neh lòt bơto yal ală hwềng in kòl tòm tiah ơm jàm, 

20 hơ̆ la ală cau ò dòn bơr tòm rài yau, tòm tŭ Yàng Tom Trồ kong ơt gơn tòm 
rài Nôe tòm tŭ khai pơng ơhò; tòm ơhò hơ̆ gơs mìng dô êt cau, la phàm nă 
lơm, geh dong klàs bơh dà. 

21Dà hơ̆ lơh rùp sơnio bơh bơta ƀaptem tòm tŭ do dong klàs oh mi, ò di la tă 
sang bơta ngkòr ngkàc poac să dê ò, mơya la dô bơta rac dan mơ Yàng Tom 
Trồ nàng gơs nùs tồr niam, kơnòm di bơta kis wơl Yàng Jesu Krist dê, 

22la Bơtau neh guh hơ trồ, tŭ do ơm nggui đah ma Yàng Tom Trồ; ală cau 
gơnrơh, ală gơnoar at bồ, mơ ală gơnoar pràn dòn duh Kơnràñ. 

I Pier 4 

Rài kis geh tòmgơl pa 
1Behơ̆, bơh Bơtau Krist neh kong bòl glar jê sồt tòm poac să, gen oh mi kung pal 
ai bơta kơlôi sơnơng behơ̆ be phan tòmlơh, bơh cau lơi neh kong bòl glar jê sồt 
tòm poac să gen neh geh gơltac bơh tồi glài, 

2nàng tòm ală ngai gam kis tòm poac să gen ò jat tai ală bơta hàm kòñ is kòn 
mơnus dê, mơya jat nùs kòñ Yàng Tom Trồ dê. 

3Bơh lài òr oh mi neh sang tŭ tơngai lơh tơl ală bơta be cau làng bol bơdìh kòñ 
lơh, hơ̆ la kis tòm bơta bung jang, hàm kòñ jat poac să, bơñul lơmbè, sơlồng 
sơlàng, gơlềng gơlàng mơ duh rùp ràk cù kìr. 

4Bol khai gŏ oh mi tŭ do ò jat bol khai lơh bơta gơlềng gơlàng ală alai hơ̆, gen 
bol khai ai lơh krơi mơ đơs iơh di oh mi, 

5mơya bol khai pal yal broă mơ Bơtau neh rcang sir nàng cahrña cau kis mơ cau 
chơt. 

6Tài bơh bơta hơ̆ mơ Jơnau Niam kung neh geh bơto yal cau chơt in, tơnơ̆ mơ 
tŭ neh kong cahrña đah poac să jat be kòn mơnus, nàng bol khai geh kis đah 
hwềng jat be Yàng Tom Trồ. 

Kơrmap gàr ală bơta nđàc 
7Bơta lồi dut jơh ală phan neh rềp rau, behơ̆ ngac mat tĕ, mơ drơng kơp tòm 
bơta hòi dan. 

8 Lài ngan, kòñ gơboh tĕ bal mơ gơp dô bă đềt mềr, bơh bơta kòñ gơboh jơm 
ndơp ò git nđò bơta tồi glài. 

9Wă rò sơrmah sơrmài tĕ bal mơ gơp, bañ yoam. 

10Kòp nă ai tĕ bơta ai gòi he neh dòp geh nàng duh broă bal mơ gơp, kung be 
cau at bồ hìu dô bă niam dòn song tòmpà bơta nđàc lìu làc Yàng Tom Trồ dê. 

11Dilah gơs cau lơi bơto, gen bơto tĕ be bơto yal jơnau Yàng Tom Trồ dê; dilah 
gơs cau lơi duh broă, gen duh tĕ broă kơnòm di pràn Yàng Tom Trồ ai, nàng 

Yàng Tom Trồ geh àng sơnđan tòm jơh ală bơta kơnòm di Yàng Jesu Krist. Dan 
bơta gơklŏ mơ gơnap gơnoar gơrê bal mơ Kơnràñ sùm sùm ò lồi. Amen. 

Kong bòl glar jê sồt bơh Bơtau Krist 
12Ơ ală cau kòñ gơboh, tòm tŭ bơta gơlòng bòl glar gơtơntus kung be ồs nàng 
lòng oh mi, gen oh mi bañ ai lơh mơp dơl be he tìp dô nơm broă krơi is. 

13Mơya oh mi gơs pơnah tòm bơta bòl glar jê sồt Bơtau Krist dê kàr lơi, gen hòn 
chò tĕ kàr hơ̆, tồ tus di ngai bơta gơklŏ Kơnràñ dê geh ràng tơlik, gen oh mi 
kung geh hòn chò ò git lơh. 

14Dilah oh mi bơh sơnđan Bơtau Krist mơ kong bơtat bơtròh, gen oh mi geh 
lơngai, tài bơh Hwềng gơklŏ Yàng Tom Trồ dê ơm hơđang oh mi. 

15Tòm oh mi bañ gơs cau lơi kong bòl glar jê sồt be cau tơnchơt cau, be cau 
ntung kơñau, be cau lơh tìs bơta boh lam, hala cau lơh be tòm tòm broă cau ndai 
dê. 

16Pơrlơ̆ wơl, dilah gơs cau lơi tài bơh geh sơnđan la cau dòn jat Bơtau Krist mơ 
kong bòl glar jê sồt, gen bañ ƀàssìl; mơya bơh sơnđan hơ̆ mơ jòng ro tĕ Yàng 
Tom Trồ. 

17Bơh tŭ tơngai cahrña neh tus, sơntòm bơh di hìu Yàng Tom Trồ dê; mơ dilah 
sơntòm bơh di bol he, gen bơta lồi dut ală cau ò dòn jat Jơnau Niam Yàng Tom 
Trồ dê rơp gơlik gơs mbe lơi taih? 

18 Mơ “dilah cau song ring kung kalke geh dong klàs, gen ală cau ò duh rngòt mơ 
ală cau glài rơp gơlik mbe lơi taih?” 

19Behơ̆, gen ală cau kong bòl glar jê sồt jat nùs kòñ Yàng Tom Trồ dê kư̆ lơh tĕ 
bơta niam mơ jào hwềng soàn he Bơtau crơng gơs in, la Bơtau dòn song. 

I Pier 5 

Broă tòm gơwèt mơ mpồl belàt Yàng dê 
1Behơ̆ añ bơto tơngkah ală cau kwang kra tòm oh mi, añ do kung la cau kra be 
oh mi sơl, la cau lơh cơng bơh bơta bòl glar jê sồt Bơtau Krist dê, mơ kung gơs 
pơnah tòm bơta gơklŏ rơp geh ràng tơlik. 

2 Ê tĕ mpồl belàt Yàng Tom Trồ dê neh jào oh mi in, lơh bơta hơ̆ ò di la bơh 
bơklơn mơya la bơh nùs kòñ lơh, ò di bơh cồng nha ò di pal mơya bơh jơh nùs 
ngac ngar, 

3ò di nàng at bồ ală cau neh jào oh mi in, mơya nàng lơh krơh niam mpồl belàt 
in. 

4Tòm tŭ Bơtau Dờng Ê Belàt tơlik mat, gen oh mi rơp dòp geh sơgơn bơtau 
gơklŏ ò ro jrùh. 

5 Kung behơ̆ sơl, ơ ală cau kơnòm să, dòn duh tĕ ală cau kwang kra. Jơh tơl nă 
pal soh tĕ bơta pơndêt să gơwèt bal mơ gơp, bơh Yàng Tom Trồ sòdră di cau 
pơnhừ să, mơya ai bơta nđàc cau pơndêt să in. 

6 Behơ̆ gen tơnliah tĕ să he hơđơm tê gơnap gơnoar Yàng Tom Trồ dê, nàng di 
di tơngai Kơnràñ rơp yò tơngguh oh mi. 

7Jào phi tĕ jơh ală bơta kơlôi rcang oh mi dê Kơnràñ in, tài bơh Kơnràñ òs sền 
gàr oh mi sùm. 

8Kơrmap gàr mơ drơng kơp tĕ. Cau sò tơm oh mi dê la cà ràk be klìu triă ơluh 
lòt gơrwàng gùt dar, jòi jat cau ƀà nàng sa loan. 

9Ơm kơ̆ tĕ tòm bơta dòn mơ tòmdră tĕ mơ gơ, bơh git lah ală oh mi he ơm tòm 
làm gùt dunnia kung kong bal bơta bòl glar jê sồt behơ̆ sơl. 

10Yàng Tom Trồ la Bơtau ai jơh ală bơta nđàc neh hòi sac ală oh mi tus hơ bơta 
gơklŏ gam sùm sùm Kơnràñ dê tòm Bơtau Krist, tơnơ̆ mơ tŭ oh mi neh kong 
bòl glar jê sồt dô êt jŏ, gen să tòm Kơnràñ rơp lơh oh mi in gơlik wil tơl, kơ̆ nền, 
mơ bơtơl pràn oh mi in. 

11Dan gơnap gơnoar gơrê bal mơ Kơnràñ sùm sùm ò lồi! Amen. 

Jơnau còp să 
12 Kơnòm di Silwan, la cau añ sền kung be dô nă oh mi dòn song, añ cih dô êt 
jơnau do nàng bơto tơngkah oh mi mơ lơh cơng lah do la bơta nđàc song ngan 
Yàng Tom Trồ dê; oh mi pal ơm kơ̆ tòm bơta nđàc hơ̆. 

13 Hìu Jum Goh tòm Babilôn, la ală cau neh geh sac rwah bal mơ oh mi, còp să 
oh mi; kòn añ la Mak kung behơ̆ sơl. 

14Oh mi ai tĕ bơta còp să kòñ gơboh nàng còp să bal mơ gơp. Dan bơta lơngap 
lơngai ơm mơ jơh tơl nă oh mi tòm Bơtau Krist. 

II Pier 

II Pier 1 

Jơnau còp să 
1Simôn Pier, la dĭ gơna mơ cau gơnoar bơto dờng Yàng Jesu Krist dê, pơyoa ală 
cau neh dòp dô bơta dòn kas màng be bol he tòm bơta song ring Yàng Tom Trồ 
mơ Yàng dong klàs bol he dê la Yàng Jesu Krist. 

2Dan bơta nđàc mơ bơta lơngap lơngai geh ai bơtơl bềng lìu oh mi in kơnòm di 
bơta dòp git Yàng Tom Trồ mơ Yàng Jesu la Yàng bol he dê. 

Bơta Hòi Sac Yàng Tom Trồ Dê 
3Gơnap gơnoar sàng goh Yàng Tom Trồ dê neh ai bol he in jơh ală bơta gơrê bal 
mơ bơta kis mơ bơta duh rngòt, kơnòm di bơta dòp git Kơnràñ la Bơtau neh 
hòi sac bol he tòm bơta gơklŏ mơ bơta kơ̆ dơn Kơnràñ dê. 

4Kung bơh bơta gơklŏ mơ bơta kơ̆ dơn hơ̆, Kơnràñ neh ai bol he in jơnau ho 
pơgon màng ngan mơ dờng ngan Kơnràñ dê, nàng kơnòm di bơta hơ̆ oh mi geh 
pleh klàs bơh di bơta ồm lề tòm dunnia gơlik bơh nùs hàm kòñ is, mơ geh pơnah 
tòm nùs Yàng Tom Trồ dê. 

5Tài bơh hơ̆ oh mi pal jơh nùs bơtơl bơta kơ̆ dơn hơđang bơta dòn, bơtơl bơta 
git jak hơđang bơta kơ̆ dơn, 

6bơtơl bơta git kơrhia hơđang bơta git jak, bơtơl bơta ơt ơl hơđang bơta git 
kơrhia, bơtơl bơta duh rngòt hơđang bơta ơt ơl, 

7bơtơl bơta gơboh gơbài di oh mi hơđang bơta duh rngòt, bơtơl nùs kòñ gơboh 
hơđang bơta gơboh gơbài di oh mi. 

8Bơh dilah ală bơta hơ̆ gơs tơl tòm oh mi mơ tơngkah tơngkañ, gen rơp dong 
oh mi gơs kwơ mơ gơlik cồng nha tòm bơta dòp git Yàng Jesu Krist bol he dê. 

9Bơh cau lơi siơ̆u ală bơta hơ̆ gen gơlik gơs be cau mìng gŏ rềp, cau jơngo, neh 
hŭi lah khai neh geh rào goh bơh ală tồi glài yau khai dê. 

10Behơ̆, ơ oh mi, jơh nùs tĕ rlau tai nàng lơh nền cê bơh bơta Yàng hòi sac mơ 
sac rwah he; dilah lơh bơta hơ̆ gen oh mi ò gơs tŭ lơi gơtup tìs. 

11Behơ̆ oh mi rơp geh ai mut dô bă dờng ơnàng tòm lơgar gam sùm sùm Yàng 
dê mơ Yàng Dong Klàs bol he dê la Yàng Jesu Krist. 

12Behơ̆ tàng añ gơs nùs kòñ tơngkah sùm ală bơta hơ̆ oh mi in, bulah oh mi neh 
git loh mơ ơm kơ̆ cê tòm jơnau song mơ oh mi neh gơs. 

13Añ gam ơm tòm să jan do kàr lơi, gen añ kơlôi ngan la añ ai jơnau bơto 
tơngkah nàng chồl nùs oh mi, 

14bơh añ git lah ò gam jŏ tai añ rơp sang să jan do, be Yàng Jesu Krist bol he dê 
neh yal añ in git. 

15Añ jơh nùs lơh bơta hơ̆ nàng tơnơ̆ mơ tŭ añ neh sang rài rau gen oh mi kung 
rgơi kư̆ kah sùm ală bơta hơ̆. 

Sền gŏ bơta gơklŏ bơtau Krist dê 
16Tòm tŭ bol hi yal oh mi in git bơh gơnap gơnoar mơ bơta tus wơl Yàng Jesu 
Krist bol he dê, gen bol hi ò jat jơnau gơlềng gơlàng bơh dơngoh kơlôi cau dê, 
mơya mat tòm bol hi dê neh gŏ bơta ryŭ ryơm Kơnràñ dê. 

17 Bơh Kơnràñ neh dòp geh bơta màng ryŭ mơ bơta gơklŏ bơh Yàng Tom Trồ 
la Bèp, mơ gơs jơnau bơh tiah gơklŏ jòng ngan đơs mơ Kơnràñ lah: “Do la Kòn 
kòñ gơboh Añ jê, niam nùs Añ tòm ală bơta,” 

18bơh să tòm bol hi kung neh kơno jơnau hơ̆ tus bơh trồ, tòm tŭ bol hi ơm bal 
mơ Kơnràñ hơđang mơnơm sàng goh. 

19Bol he gơs ală jơnau đơs hwơr sơlo kơ̆ nền rlau tai. Oh mi pal kơlôi nền bơh 
jơnau hơ̆, be ồs đèng pơnđàng sòl tòm tiah klam jơngo jơl tus di tŭ rìng àng, 
mơ sơmañ bềng àng drim lik tòm nùs oh mi dê. 

20Sơnròp ngan pal git lah ò gơs jơnau gơnoar hwơr lơi tòm Sră Goh la bơh nùs 
is cau dê mơ yal tơlik ò, 

21bơh ò gơs jơnau gơnoar hwơr lơi bơh nùs is dô nă cau lơi mơ gơs, mơya hơ̆ 
la bơh Yàng Hwềng Goh lơh rngoh rngac mơ cau neh đơs jơnau Yàng Tom Trồ 
dê. 

II Pier 2 

Ală cau bơto ma blac 
1Mơya, kung be tòm làng bol neh gơs cau gơnoar hwơr ma blac bơtào tơngguh, 
gen kung rơp gơs cau bơto ma blac tòm oh mi sơl; bol khai rơp bơto òm ală 
gùng duh khoai tìs mơ tơnroh cau, tian gơs pơndang sang Yàng neh rwat bol 
khai; bol khai cèng is bơta roh rui mhar ngan să tòm bol khai in. 

2Bulah behơ̆, gơs oă cau rơp jat ală bơta bung jang bol khai dê; tài bơh bol khai 
mơ gùng jơnau song rơp kong cau dơñŏ tơnhial. 

3Bol khai rơp bơh nùs hàm hà mơ ngui jơnau blac pơrlồm nàng sa kwì di oh mi, 
mơya bơta lơh nền glài di bol khai bơh lài òr ò di òbat tus, mơ bơta roh rui ơm 
gơn bol khai kung be cau ò bic. 

4Bơh dilah Yàng Tom Trồ ò pơlai ală cau gơnrơh neh tìs glài, mơya neh sơrbì 
bol khai tòm brah tìng, krơ̆ tòm tiah klam jơngo, lòi jàm tus di tơngai cahrña. 



2122 

 

 
Sră Goh 

© 2018, United Bible Societies. 
  

 

 

5 Dilah Kơnràñ ò pơlai dunnia yau òr, mìng sền gàr Nôe la cau bơto yal jơnau 
song ring bal mơ poh nă cau ndai, tòm tŭ Kơnràñ sồr dà kŏ tus tòm dunnia ò 
duh rngòt hơ̆. 

6 Dilah Kơnràñ neh lơh nền glài ƀòn dờng Sôdôm mơ Gômôrơ gơlik gơs bùh, 
nàng lòi krơh ală cau in ò duh rngòt tòm rài tơnơ̆. 

7 Mơ dilah Kơnràñ dong tă Lot la cau song ring, neh kơlôi moat ngan bơh bơta 
lơh lòt bung jang ală cau iơh bơsak dê, 

8(bơh cau song ring do kis digùl bol khai kòp ngai hwềng soàn song ring khai 
dê jê sồt moat jrùng bơh ală broă tìs khat gơboh bol khai dê). 

9Gen Yàng git mbe dong tă ală cau duh rngòt klàs bơh ală bơta gơlòng bòl glar, 
mơ git mbe krơ̆ jàm ală cau ò song ring tòm bơta lơh glài jàm jơl tus di ngai 
cahrña, 

10lài ngan la ală cau lơh lòt jat nùs hàm kòñ is ngkòr ngkàc poac să dê, mơ sền 
òsơp di ală gơnoar Yàng dê. 

11Bol khai dờng nùs, lơh be tơl, ò rngòt đơs bơrsèl tơnhial di ală gơnoar dờng 
ryŭ. Bulah ală cau gơnrơh, la cau gơs gơnoar pràn mơ gơnap gơnoar dờng rlau, 
kung ò ai jơnau bơrsèl tơnhial nàng yă ală gơnoar dờng ryŭ hơ̆ di đap Yàng sơl. 

12Mơya bol khai kung be phan poan jơng ò gơs dơngoh kơlôi, mìng tơnggơs jat 
bơta òs, lòi cau in kup lơh poac; bol khai jak đơs bơrsèl tơnhial di ală bơta bol 
khai ò git wă, gen bol khai rơp kong tơnroh tòm bơta roh rui bal mơ bol gơ; 

13bol khai kong bòl glar jê sồt bơh broă ò song ring bol khai dê. Bol khai hừh 
nùs tòm bơta ñô sa kơnhơl gơlềng gơlàng tòm trồ ngai; bol khai la tềl ƀơ̆ ƀơl 
ngkòr ngkàc, ai lơh chò hòp tòm bơta blac pơrlồm tòm tŭ ñô sa khat gơboh bal 
mơ oh mi. 

14Gar mat bol khai dê bềng bơta rềs àr bơrnàn, tìs glài ò git dil, pơndòm ơniai 
ală cau ò kơ̆ cê, nùs bol khai bềng bơta hàm hà. Bol khai la ală cau pal kong srat 
sơntơm. 

15 Bol khai neh sang gùng song mơ lòt tìs nrah, jat gùng Balaam kòn klau Beô 
dê, la cau hàm kòñ jền tơngai bơh broă iơh bơsak, 

16mơya khai neh kong lah pơrhơng tài bơh bơta tìs glài khai dê, bơh gơs dô 
nơm alàng kloat ai jơnau kòn mơnus mơ đơs nàng kơryan bơta hàm kòñ 
sơnrồng sơnrang cau gơnoar hwơr hơ̆ dê. 

17Ală cau hơ̆ kung be ală croh ò gơs dà, be dà tŭ kòl càl dờng khồm pơrdô; 
bơta klam jơngo cik la bơta neh rcang lòi bol khai in. 

18Bol khai đơs ală jơnau blac pơrlồm nàng jòng să, ngui ală bơta hàm kòñ is 
poac să dê mơ bơta bung jang nàng pơndòm ơniai ală cau pa klàs bơh di ală 
cau lơh lòt tìs nrah. 

19Bol khai ho ai bơta khat gơboh cau in, mơya să tòm bol khai la dĭ gơna bơta 
ồm lề dê; bơh cau lơi kòl bơta lơi at bồ, gen cau hơ̆ la dĭ gơna bơta hơ̆ dê. 

20Dilah bol khai neh kơnòm dê bơta dòp git Yàng la Yàng Dong Klàs bol he dê 
la Yàng Jesu Krist, mơ geh lik klàs bơh bơta ngkòr ngkàc dunnia dê rau, mơ 
dilah gơkòl ală bơta hơ̆ kơt wơl mơ at bồ tai, gen bơta lồi dut bol khai dê rơp 
gơlik iơh rlau mơ lài òr. 

21Chan bol khai ò gơs tŭ lơi git gùng bơta song ring dê la niam rlau mơ neh git 
rau mơya tơnơ̆ wơl pơrlac sang bơta sồr lam sàng goh neh bơto yal bol khai 
in. 

22 Neh gơtơntus bol khai in tòm toh be jơnau pơnđik song ngan lah: “So liap 
wơl phan gơ neh hă; sur neh tơnum rau gen pùng wơl tòm bŏ.” 

II Pier 3 

Yàng Jesu Krist rê wơl 
1Ơ ală cau kòñ gơboh, do la sră pơyoa dơ̆ bàr añ cih oh mi in. Tòm bàr sră pơyoa 
añ tơngkah wơl nàng chồl nùs kơlôi song ngan oh mi dê, 

2tồ oh mi in kah jơnau ală cau gơnoar hwơr sàng goh neh đơs lài, mơ bơta sồr 
lam Yàng dê la Yàng Dong Klàs neh kơnòm di ală cau gơnoar bơto dờng oh mi 
dê yal wơl. 

3 Sơnròp ngan, pal git lah tòm ală ngai lồi dut rơp tus ală cau jak dơñŏ tơnhial 
ai jơnau dơñŏ tơnhial, jat nùs hàm kòñ is bol khai dê, 

4mơ đơs lah: “Ntềng đah jơnau ho pơgon bơh bơta Yàng tus wơl taih? Bơh di tŭ 
ồng pàng bol he neh bic, gen jơh ală phan kư̆ gam sùm be tòm tŭ sơnròp crơng 
gơs trồ tiah.” 

5 Bol khai lơh nền be ò git lah bơh yau òr nau ală tap trồ gơlik gơs bơh jơnau 
đơs Yàng Tom Trồ dê, mơ dô nơm plai ù bơh dà mơ lik mơ kơnòm di dà mơ 
gơs. 

6 Kung bơh dà mơ dunnia tòm rài hơ̆ neh kong dà kŏ tơnroh. 

7Mơya trồ tiah gam tŭ do kung la bơh jơnau đơs Kơnràñ dê mơ prap lòi ồs in, 
geh prap gàr jơl tus di ngai cahrña, la ngai cau ò duh rngòt kong roh rui. 

8 Ơ ală cau kòñ gơboh, bañ hŭi bơta do: Di đap Yàng dô ngai kung be dô rbô 
nam, dô rbô nam kung be dô ngai. 

9Yàng ò di òbat bơh jơnau ho pơgon Kơnràñ dê be ală cau ne kơlôi la òbat, mơya 
Kơnràñ kong ơt gơwèt mơ oh mi, ò kòñ dô nă cau lơi roh rui, mơya kòñ jơh tơl 
nă git gơjrañ sang glài. 

10 Mơya ngai Yàng dê rơp tus be dô nă cau kơñau. Tŭ hơ̆ ală tap trồ rơp gơs 
jơnau ntas nggồr ur mơ roh, jơh ală bơta rơp kong ồs sa lề jơh, plai ù mơ ală 
broă lơh hơđang gơ rơp kong chu jơh. 

11Bơh jơh ală phan hơ̆ rơp kong ồs sa lề jơh behơ̆, gen bơta lơh lòt oh mi dê pal 
gơs sàng goh mơ duh rngòt ò git nđò, 

12tòm tŭ jơh nùs kơp gơn tồ ngai Yàng Tom Trồ mhar tus, la ngai ală tap trồ rơp 
kong ồs sa lề jơh, mơ ală bơta rơp kong chu pơrguc jơh tòm ồs. 

13 Mơya jat be jơnau ho pơgon Kơnràñ dê, bol he kơp gơn trồ pa tiah pa, la tiah 
bơta song ring ơm. 

14Behơ̆ gen, ơ ală cau kòñ gơboh, bơh ală oh mi kơp gơn ală ngai hơ̆, gen ngac 
ngar tĕ nàng tòm tŭ ơm di đap mat Yàng, gen oh mi geh bơta lơngap lơngai, ò 
gơs tềl ƀơ̆, ò gơs tiah geh lah pơrhơng. 

15Pal kah tĕ lah bơta kong ơt Yàng bol he dê la bơh bơta dong klàs oh mi dê, 
kung be Pol, bi kòñ gơboh bol he dê, jat bơta jak chài neh ai khai in mơ cih sră 
pơyoa oh mi in sơl. 

16Tòm jơh ală sră pơyoa khai dê, khai kung đơs bơh ală bơta hơ̆; tòm sră hơ̆ gơs 
bơta ƀà kalke wă, mơ ală cau bơrngơl gơla mơ ò kơ̆ nùs yal tìs jơnau gơtha, 
kung be bol khai yal tìs bơh ală tap ndai tòm Sră Goh sơl, cèng bơta roh rui is să 
tòm bol khai in. 

17Behơ̆, ơ ală cau kòñ gơboh, bơh oh mi neh git lài ală bơta hơ̆, gen pal kơrhia 
tĕ, rngòt oh mi kòl hwài tơlik bal mơ bơta tìs nrah ală cau iơh bơsak hơ̆ dê, mơ 
lơh roh bơta kơ̆ cê is oh mi dê. 

18Mơya sơlo dờng tĕ tòm bơta nđàc mơ tòm bơta dòp git Yàng la Yàng Dong 
Klàs bol he dê la Yàng Jesu Krist. Dan bơta gơklŏ gơrê bal mơ Kơnràñ bơh do 
jơl sùm sùm. Amen. 

I Jang 

I Jang 1 

Jơnau lơh cơng 
1 Jơnau bol hi cih oh mi in la jơnau bơta kis la bơta neh gơs bơh sơnròp, la bơta 
bol hi neh kơno, mat bol hi neh gŏ, bơta bol hi neh sền, mơ tê bol hi neh ƀư, bơh 
Jơnau bơta kis, 

2 bơta kis hơ̆ neh geh ràng tơlik, bol hi neh gŏ mơ lơh cơng, bol hi bơto yal oh 
mi in bơta kis gam sùm sùm neh ơm bal mơ Yàng Bèp mơ neh geh ràng tơlik 
bol hi in rau, 

3bol hi ai bơta neh gŏ, neh kơno, mơ bơto yal oh mi in, tồ oh mi in kung geh 
gơtòmklac bal mơ bol hi sơl. Bol hi geh gơtòmklac bal mơ Yàng Bèp, mơ Kòn 
Kơnràñ la Yàng Jesu Krist. 

4Bol hi cih ală bơta do nàng bơta hòn chò bol he dê geh wil tơl. 

Yàng Tom Trồ la bơta àng 
5Do la jơnau bơto yal mơ bol hi neh kơno bơh di Kơnràñ mơ yal wơl oh mi in 
lah Yàng Tom Trồ la bơta àng, tòm Kơnràñ ò gơs bơta klam jơngo lơi. 

6Dilah bol he đơs lah he geh gơtòmklac bal mơ Kơnràñ, mơ gam lòt tòm bơta 
klam jơngo, hơ̆ la bol he đơs blac mơ ò lơh lòt jat jơnau song. 

7Mơya dilah bol he lòt tòm bơta àng kung be Kơnràñ ơm tòm bơta àng, gen 
bol he gơs gơtòmklac bal mơ gơp; mơ mhàm Yàng Jesu dê, Kòn Kơnràñ, rào 
goh jơh ală tồi glài bol he dê. 

8Dilah bol he đơs lah he ò gơs glài dô êt lơi, hơ̆ la bol he pơrlồm is să he, mơ 
jơnau song ò ơm tòm bol he. 

9Dilah bol he yal glài he dê, gen Kơnràñ la Bơtau lơh jat jơnau ho Kơnràñ dê 
mơ la Bơtau song ring rơp toh glài bol he in, mơ rào bol he in goh jơh ală bơta 
ò song ring. 

10Dilah bol he đơs lah he ò tìs glài, hơ̆ la bol he sền Kơnràñ be cau đơs blac, 
mơ jơnau Kơnràñ dê ò ơm tòm bol he. 

I Jang 2 

Yàng Jesu Krist Bơtau tơwài glài bol he 
1Ơ ală kòn añ jê, añ cih ală kòn in ală bơta do tồ ală kòn ò tìs glài. Mơya dilah 
gơs cau lơi tìs glài, gen bol he gơs dô Bơtau hòi dan ala ơm mơ Yàng Bèp, la 
Yàng Jesu Krist, hơ̆ la Bơtau song ring. 

2Să tòm Kơnràñ la phan ơn tơwài glài bol he dê, ò di mìng bơh tồi glài bol he dê 
lơm ò, mơya kung bơh tồi glài jơh dunnia tai sơl. 

3Dilah bol he prap gàr ală bơta sồr lam Kơnràñ dê, gen bơh hơ̆ bol he git nền 
lah bol he dòp git Kơnràñ. 

4Cau lơi đơs: “Añ dòp git Kơnràñ,” mơya ò lơh jat bơta sồr lam Kơnràñ dê, gen 
khai la cau đơs blac, jơnau song ò ơm tòm khai. 

5Mơya cau lơi prap gàr jơnau Yàng Jesu dê, gen ngan nùs kòñ gơboh Yàng Tom 
Trồ dê la wil tơl tòm cau hơ̆. Bơh bơta do bol he git nền lah he ơm tòm Kơnràñ: 

6Cau lơi đơs lah he ơm sùm tòm Yàng Jesu, gen cau hơ̆ kung pal lơh lòt be 
Kơnràñ neh lơh lòt sơl. 

Bơta sồr lam pa 
7 Ơ ală cau kòñ gơboh, hơ̆ ò di la bơta sồr lam pa mơ añ cih oh mi in, mơya bơta 
sồr lam yau oh mi neh gơs bơh sơnròp; bơta sồr lam yau la jơnau mơ oh mi neh 
kơno. 

8Bulah behơ̆ añ kung cih oh mi in dô bơta sồr lam pa, la bơta song ngan tòm 
Yàng Jesu Krist mơ tòm oh mi sơl, tài bơh bơta klam jơngo neh roh rau, mơ bơta 
àng ngan neh sòl pơnđàng. 

9Cau lơi đơs lah he ơm tòm bơta àng, mơ gơjrañ kơuềng di oh mi he, gen gam 
ơm tòm bơta klam jơngo. 

10Cau lơi kòñ gơboh di oh mi he, gen ơm sùm tòm bơta àng, tòm cau hơ̆ ò gơs 
bơta lơi lơh cau in gơtup tìs. 

11Mơya cau lơi gơjrañ kơuềng di oh mi he, gen ơm tòm bơta klam jơngo, lơh lòt 
tòm bơta klam jơngo, mơ ò git ntềng đah he lòt tài bơh bơta klam jơngo neh lơh 
jơngo mat khai dê. 

Bơto tơngkah pe sèng cau 
12Ơ ală kòn añ jê, añ cih ală kòn in tài bơh tồi glài ală kòn dê neh geh toh kơnòm 
di sơnđan Yàng Jesu Krist. 

13Ơ ală cau la bèp, añ cih ală ồng in tài bơh ală ồng dòp git Bơtau neh gơs bơh 
sơnròp. Ơ ală cau pơnu, añ cih ală bol mê in tài bơh bol mê neh geh pha lin rlau 
mơ cau iơh. Ơ ală kòn dềt, añ neh cih ală kòn in tài bơh ală kòn dòp git Yàng 
Bèp. 

14Ơ ală cau la bèp, añ neh cih ală ồng in tài bơh ală ồng dòp git Bơtau neh gơs 
bơh sơnròp. Ơ ală cau pơnu, añ neh cih ală bol mê in tài bơh bol mê la pràn 
kơldang, jơnau Yàng Tom Trồ dê ơm sùm tòm bol mê, mơ bol mê neh geh pha 
lin rlau mơ cau iơh. 

15Bañ kòñ gơboh dunnia, kung bañ kòñ gơboh ală phan tòm dunnia sơl; dilah 
cau lơi kòñ gơboh dunnia, gen bơta kòñ gơboh di Yàng Bèp ò ơm tòm cau hơ̆. 

16Bơh jơh ală bơta tòm dunnia, be bơta hàm kòñ is poac să dê, bơta hàm kòñ is 
mat dê, mơ bơta pơnhừ să rài kis dê, ò di bơh Yàng Bèp mơ tus, mơya bơh 
dunnia mơ gơlik gơs. 

17Dunnia bal mơ bơta hàm kòñ is gơ dê gơ rơp roh, mơya cau lơi lơh jat nùs 
kòñ Yàng Tom Trồ dê gen gam gơs sùm sùm. 

Cau sòdră di Bơtau Krist 
18Ơ ală kòn, do la tŭ lồi dut rau, ală bol mê neh kơno đơs lah cau sòdră di Bơtau 
Krist pal tus, mơ tòm tŭ do gơs oă cau sòdră di Bơtau Krist neh tus rau; bơh hơ̆ 
bol he git lah do la tŭ lồi dut. 

19Bol khai neh bơh digùl bol he mơ lik, mơya ò di bal mơ bol he; bơh dilah bol 
khai bal mơ bol he, gen neh kư̆ ơm bal mơ bol he; mơya bol khai neh lik lòt tồ 
yal tơlik lah jơh ală bol khai ò di bal mơ bol he. 

20Mơya ală bol mê neh geh bong mơñà bơh Bơtau Sàng Goh, gen jơh ală bol mê 
neh git rau. 

21Añ neh cih ală bol mê in, ò di tài bơh bol mê ò git jơnau song, mơya tài bơh 
bol mê git jơnau song, mơ git lah ò gơs bơta blac chừt lơi gơlik bơh jơnau song. 

22Ñcau la cau đơs blac taih? Hơ̆ la cau ò dòp Yàng Jesu la Bơtau Krist. Cau ò dòp 
Yàng Bèp mơ Yàng Kòn, hơ̆ la cau sòdră di Bơtau Krist. 

23Cau lơi ò dòp Yàng Kòn, gen kung ò gơs Yàng Bèp; cau lơi dòp Yàng Kòn gen 
kung gơs Yàng Bèp sơl. 

24Bơta bol mê neh kơno bơh sơnròp gen pal prap sùm tòm nùs bol mê. Dilah 
bơta bol mê neh kơno bơh sơnròp ơm sùm tòm bol mê, gen bol mê kung rơp 
ơm sùm tòm Yàng Kòn mơ tòm Yàng Bèp sơl. 

25Do la jơnau mơ Kơnràñ neh ho pơgon mơ bol he, hơ̆ la bơta kis gam sùm sùm. 

26Añ cih bol mê in bơta do la sơnio bơh ală cau kòñ pơrlồm bol mê. 

27Bơta bong mơñà mơ bol mê neh geh bơh Bơtau Krist gơ ơm sùm tòm bol mê, 
gen ò càng cau lơi bơto sồr bol mê; bơh bơta bong mơñà Kơnràñ dê bơto sồr 
bol mê tơl ală bơta, mơ bơta hơ̆ la ngan ò di la blac; jat be bơta oh mi neh geh 
bơto sồr gen ơm tĕ sùm tòm Kơnràñ. 

28Behơ̆ tòm tŭ do, ơ ală kòn añ jê, ơm tĕ sùm tòm Kơnràñ, nàng tòm tŭ Kơnràñ 
tơlik mat, gen bol he gơs nùs khin cha, ò gơs ƀàssìl di đap Kơnràñ tòm tŭ 
Kơnràñ tus wơl. 

29Dilah bol mê git Yàng Jesu Krist la song ring, gen bol mê git nền lah kòp nă 
cau lơi lơh jat bơta song ring, hơ̆ la kòn Yàng Tom Trồ. 

I Jang 3 

Kòn sau Yàng Tom Trồ dê 
1 Sền tĕ Yàng Bèp neh ai bol he in bơta kòñ gơboh ò git nđò, nàng bol he geh 
sơnđan la kòn Yàng Tom Trồ dê; mơ bol he ngan la behơ̆. Dunnia ò git đal bol 
he, tài bơh bol khai ò git Kơnràñ. 

2Ơ ală cau kòñ gơboh, tòm tŭ do bol he la kòn Yàng Tom Trồ dê, ai bol he rơp 
gơlik gơs mbe lơi, gen bơta hơ̆ òhềt geh yal tơlik. Bol he git lah tòm tŭ Bơtau 
Krist tơlik să gen bol he rơp gơlik gơs tòm toh be Kơnràñ, bơh rơp gŏ Kơnràñ 
be Kơnràñ la Bơtau neh gơs mơ gam gơs sùm sùm. 

3Cau lơi gơs bơta gơn kơnòm hơ̆ tòm Kơnràñ, gen kơrmap gàr să he sàng goh, 
kung be Kơnràñ la sàng goh. 

4Cau lơi tìs glài, hơ̆ la tòmdră mơ bơta boh lam; mơ tồi glài la bơta tòmdră mơ 
bơta boh lam. 

5 Mơya oh mi git lah Kơnràñ neh tơlik să nàng tă sang tồi glài; tòm Kơnràñ ò gơs 
tồi glài lơi. 

6Cau lơi ơm sùm tòm Kơnràñ gen ò tìs glài, ai cau lơi tìs glài gen ò tŭ lơi gŏ 
Kơnràñ mơ kung òhềt dòp git Kơnràñ sơl. 

7Ơ ală kòn sau añ jê, bañ lòi cau lơi pơrlồm bol mê: Cau lơi lơh bơta song ring 
la song ring be Yàng la song ring. 

8Cau lơi tìs glài la bal mơ cà ràk, bơh cà ràk tìs glài bơh sơnròp. Mơ tai, Kòn 
Yàng Tom Trồ neh tơlik mat nàng tơnroh ală broă cà ràk dê. 

9Cau lơi tơnggơs bơh Yàng Tom Trồ gen ò tìs glài, tài bơh gar sơntìl Yàng Tom 
Trồ dê ơm sùm tòm khai; mơ khai ò rgơi tìs glài, tài bơh neh tơnggơs bơh Yàng 
Tom Trồ. 

10Kơnòm dê bơta do rgơi cah is loh làng kòn Yàng Tom Trồ mơ kòn cà ràk dê. 
Cau lơi ò lơh bơta song ring gen ò bal mơ Yàng Tom Trồ, cau ò kòñ gơboh di oh 
mi he ò di la kòn Yàng Tom Trồ. 

Kòñ gơboh bal mơ gơp 
11 Do la jơnau bơto yal mơ oh mi neh kơno bơh sơnròp: Hơ̆ la bol he pal kòñ 
gơboh bal mơ gơp. 

12 Bañ lơh be Kain, la cau bal mơ cà ràk mơ neh tơnchơt oh khai dê. Ñchi bơh 
tài khai tơnchơt oh khai taih? Tài bơh ală broă să tòm khai dê la iơh rmơh, ai 
ală broă oh khai dê la song ring. 

13Ơ oh mi, dilah dunnia gơjrañ kơuềng di oh mi, gen bañ ai lơh krơi. 

14 Bol he git lah he neh tiă rlau di bơta chơt mơ lòt tus hơ bơta kis, tài bơh bol 
he kòñ gơboh di oh mi he. Ai cau lơi ò kòñ gơboh gen kư̆ ơm tòm bơta chơt. 

15Cau lơi gơjrañ kơuềng di oh mi he gen cau hơ̆ la cau tơnchơt cau; oh mi git lah 
ò gơs dô nă cau lơi tơnchơt cau geh bơta kis gam sùm sùm ơm tòm khai. 

16Bơh bơta do bol he đal git bơta kòñ gơboh hơ̆ la Bơtau Krist neh phi bơta kis 
Kơnràñ dê bơh bol he; bol he kung pal phi bơta kis bơh oh mi he behơ̆ sơl. 

17Dilah cau lơi gơs phan mơna dunnia dê, mơ gŏ oh mi he rƀah lơòi, mơ ò gơs 
nùs ơnàng, gen nùs kòñ gơboh Yàng Tom Trồ dê mbe rgơi ơm tòm cau hơ̆ taih? 

18Ơ ală kòn añ jê, bañ kòñ gơboh mìng bơh jơnau đơs mơ bơh lơmpiat lơm, 
mơya bơh broă lơh mơ jơnau song. 

19Bơh bơta do bol he git lah bol he la bal mơ jơnau song, mơ nùs bol he geh 
ring lơngai di đap Kơnràñ, 

20dilah nùs bol he lơh nền glài he, gen Yàng Tom Trồ la dờng rlau mơ nùs he 
dê, mơ Kơnràñ git jơh ală bơta. 

21Ơ ală cau kòñ gơboh, dilah nùs bol he ò lơh nền glài he, gen bol he gơs kơ̆ 
nùs di đap Yàng Tom Trồ, 

22mơ bol he dan bơta lơi gen dòp geh bơta hơ̆ bơh di Kơnràñ, tài bơh bol he 
prap gàr ală bơta sồr lam Kơnràñ dê mơ lơh ală bơta niam nùs Kơnràñ. 

23 Mơ do la bơta sồr lam Kơnràñ dê: Bol he pal dòn di sơnđan Kòn Kơnràñ dê, 
la Yàng Jesu Krist, mơ kòñ gơboh bal mơ gơp, be Kơnràñ neh sồr bol he. 

24Jơh ală cau lơi prap gàr ală bơta sồr lam Yàng Tom Trồ dê gen ơm sùm tòm 
Yàng Tom Trồ, mơ Yàng Tom Trồ ơm sùm tòm ală cau hơ̆. Bơh bơta do bol he 
git Yàng Tom Trồ ơm sùm tòm bol he, hơ̆ la kơnòm di Yàng Hwềng mơ Yàng 
Tom Trồ neh ai bol he in. 

I Jang 4 

Pal lòng sơwì ală hwềng 
1Ơ ală cau kòñ gơboh, bañ dòn di jơh ală hwềng, mơya lòng sơwì tĕ tồ git dilah 
ngan ală hwềng la tus bơh Yàng Tom Trồ hala ò; tài bơh gơs oă cau gơnoar hwơr 
ma blac neh lòt tus tòm dunnia. 

2Bơh bơta do oh mi rgơi đal git Hwềng Goh Yàng Tom Trồ dê: Hwềng lơi yal 
tơlik Yàng Jesu Krist ai poac mhàm mơ lik lìng hwềng hơ̆ la bơh Yàng Tom Trồ; 

3ai hwềng lơi ò yal tơlik behơ̆ bơh Yàng Jesu gen hwềng hơ̆ ò di la bơh Yàng 
Tom Trồ. Hơ̆ la hwềng cau sòdră di Bơtau Krist; ală oh mi neh kơno gơ rơp tus, 
mơ tòm tŭ do gơ neh ơm tòm dunnia rau. 

4Ơ ală kòn añ jê, ală bol mê la bal mơ Yàng Tom Trồ mơ neh geh pha lin mơ bol 
khai rau, tài bơh Bơtau ơm tòm bol mê la dờng rlau mơ bơtau ơm tòm cau 
dunnia. 

5Bol khai la bal mơ dunnia, gen tàng đơs jat be dunnia, mơ cau dunnia iat bol 
khai. 

6Bol he la bal mơ Yàng Tom Trồ. Cau lơi dòp git Yàng Tom Trồ gen iat bol he, ai 
cau lơi ò bal mơ Yàng Tom Trồ gen ò iat bol he. Bơh bơta do bol he git hwềng 
jơnau song mơ hwềng jơnau tìs. 

Yàng Tom Trồ kòñ gơboh 
7Ơ ală cau kòñ gơboh, bol he kòñ gơboh tĕ bal mơ gơp; bơh bơta kòñ gơboh tus 
bơh di Yàng Tom Trồ, cau lơi kòñ gơboh gen tơnggơs bơh Yàng Tom Trồ mơ 
dòp git Yàng Tom Trồ. 

8Cau lơi ò kòñ gơboh gen ò dòp git Yàng Tom Trồ; bơh Yàng Tom Trồ la bơta 
kòñ gơboh. 

9Bơta kòñ gơboh Yàng Tom Trồ dê neh geh ràng tơlik bol he in tòm bơta do: 
Yàng Tom Trồ neh sồr Kòn Dùl Kơnràñ dê lòt tus tòm dunnia, nàng bol he in 
kơnòm di Kơnràñ mơ geh kis. 

10Bơta kòñ gơboh hơ̆ la be do: Ò di la bol he neh kòñ gơboh di Yàng Tom Trồ, 
mơya Kơnràñ neh kòñ gơboh di bol he, mơ sồr Kòn Kơnràñ dê lòt tus nàng lơh 
gơs phan ơn tơwài glài tài bơh tồi glài bol he dê. 

11Ơ ală cau kòñ gơboh, dilah Yàng Tom Trồ neh kòñ gơboh di bol he oă behơ̆, 
gen bol he kung pal kòñ gơboh bal mơ gơp. 

12 Ò gơs tŭ lơi gơs cau gŏ Yàng Tom Trồ; dilah bol he kòñ gơboh bal mơ gơp, 
gen Yàng Tom Trồ ơm sùm tòm bol he, mơ bơta kòñ gơboh Kơnràñ dê geh wil 
tơl tòm bol he. 

13Bơh bơta do bol he git he ơm sùm tòm Kơnràñ mơ Kơnràñ ơm sùm tòm bol 
he, hơ̆ la Kơnràñ neh ai Yàng Hwềng Kơnràñ dê bol he in. 

14Bol he neh gŏ mơ lơh cơng lah Yàng Bèp neh sồr Yàng Kòn lòt tus nàng lơh 
gơs Yàng Dong Klàs dunnia dê. 

15Dilah cau lơi yal tơlik Yàng Jesu la Kòn Yàng Tom Trồ dê, gen Yàng Tom Trồ 
ơm sùm tòm khai, mơ khai ơm sùm tòm Yàng Tom Trồ. 

16Bol he git mơ dòn Yàng Tom Trồ gơs bơta kòñ gơboh gơwèt mơ bol he. Yàng 
Tom Trồ la bơta kòñ gơboh, cau lơi ơm sùm tòm bơta kòñ gơboh la ơm sùm 
tòm Yàng Tom Trồ, mơ Yàng Tom Trồ ơm sùm tòm cau hơ̆. 

17Bơh hơ̆ bơta kòñ gơboh geh wil tơl tòm bol he, tồ bol he in gơs nùs khin cha 
tòm ngai cahrña, tài bơh Kơnràñ la be lơi gen bol he kung behơ̆ sơl tòm 
dunnia do. 

18Ò gơs bơta rngòt tòm bơta kòñ gơboh, mơya bơta kòñ gơboh wil tơl gen 
gơtă sang bơta rngòt. Tòm bơta rngòt gơs bơta kơlôi bơh bơta lơh glài, mơ 
cau lơi rngòt gen ò geh wil tơl tòm bơta kòñ gơboh. 

19Bol he kòñ gơboh tài bơh Kơnràñ neh kòñ gơboh di bol he lài. 

20Dilah cau lơi đơs lah: “Añ kòñ gơboh di Yàng Tom Trồ,” mơya gơjrañ kơuềng 
di oh mi he, gen khai la cau đơs blac; bơh cau lơi ò kòñ gơboh di oh mi he la 
cau he neh gŏ, gen ò rgơi kòñ gơboh di Yàng Tom Trồ la Bơtau he ò gŏ. 

21Bol he neh dòp bơh Kơnràñ bơta sồr lam do: Cau lơi kòñ gơboh di Yàng Tom 
Trồ gen kung pal kòñ gơboh di oh mi he sơl. 

I Jang 5 

Pha lin rlau mơ dunnia 
1Cau lơi dòn Yàng Jesu la Bơtau Krist gen khai la kòn Yàng Tom Trồ dê, mơ cau 
lơi kòñ gơboh di Bơtau tơnggơs, gen kung kòñ gơboh di ală cau Kơnràñ neh 
tơnggơs. 

2Bơh bơta do bol he git he kòñ gơboh di ală kòn Yàng Tom Trồ dê, hơ̆ la tòm tŭ 
bol he kòñ gơboh di Yàng Tom Trồ mơ lơh jat ală bơta sồr lam Kơnràñ dê. 

3 Kòñ gơboh dê Yàng Tom Trồ hơ̆ la bol he prap gàr ală bơta sồr lam Kơnràñ dê; 
bơta sồr lam Kơnràñ di ò di la kơnjơ̆. 

4Bơh bơta lơi tơnggơs bơh Yàng Tom Trồ gen pha lin rlau mơ dunnia; mơ bơta 
pha lin rlau mơ dunnia, hơ̆ la bơta dòn bol he dê. 

5Ñcau la cau pha lin rlau mơ dunnia, hơ̆ la mìng cau dòn Yàng Jesu la Kòn Yàng 
Tom Trồ. 

6Yàng Jesu Krist la Bơtau neh ai dà mơ mhàm mơ lòt tus; ò di mìng ai dà lơm ò, 
mơya ai dà mơ mhàm; 

7Yàng Hwềng lơh cơng, tài bơh Yàng Hwềng la jơnau song. 

8Bơh gơs pe bơta lơh cơng: Yàng Hwềng, dà mơ mhàm; jơh pe bơta hơ̆ dô bă 
bal. 

9Dilah bol he dòp jơnau lơh cơng jơi kòn mơnus dê, gen jơnau lơh cơng Yàng 
Tom Trồ dê la dờng màng rlau; do la jơnau lơh cơng Yàng Tom Trồ dê, hơ̆ la 
jơnau lơh cơng bơh Kòn Kơnràñ. 

10Cau lơi dòn di Kòn Yàng Tom Trồ, gen gơs jơnau lơh cơng hơ̆ tòm să tòm he; 
ai cau lơi ò dòn Yàng Tom Trồ, gen kòp Kơnràñ be la cau đơs blac, tài bơh ò dòn 
jơnau Yàng Tom Trồ neh lơh cơng bơh Kòn Kơnràñ dê. 

11 Jơnau lơh cơng hơ̆ la Yàng Tom Trồ neh ai bơta kis gam sùm sùm bol he in, 
mơ bơta kis hơ̆ ơm tòm Kòn Kơnràñ. 

12Cau lơi gơs Yàng Kòn gen gơs bơta kis; cau lơi ò gơs Kòn Yàng Tom Trồ dê 
gen ò gơs bơta kis. 

Jơnau Hòi Dan Geh Dòp 
13Añ cih bơta do oh mi in, la cau dòn di sơnđan Kòn Yàng Tom Trồ dê, tồ oh mi 
in git he gơs bơta kis gam sùm sùm 

14Do la bơta dòn nền bol he gơs tòm Kơnràñ, hơ̆ la dilah bol he jat nùs kòñ 
Kơnràñ dê mơ dan bơta lơi, gen Kơnràñ iat bol he. 

15Dilah bol he git lah bulah he dan bơta lơi, Kơnràñ kung iat bol he, gen bol he 
kung git he neh dòp geh rau ală bơta he neh dan. 

16Dilah cau lơi gŏ oh mi he tìs glài, la glài ò di pal chơt, gen hòi dan tĕ khai in, 
mơ Yàng Tom Trồ rơp ai bơta kis khai in; hơ̆ la ai ală cau tìs glài ò di pal chơt. 
Kung gơs glài pal chơt; hơ̆ ò di la bơh glài hơ̆ mơ añ đơs pal hòi dan. 

17Jơh ală bơta lơh tìs la tồi glài, mơya gơs glài ò di pal chơt. 

Yàng Tom Trồ la bơtau song ngan 
18Bol he git lah cau lơi tơnggơs bơh Yàng Tom Trồ, gen ò tìs glài; mơya Bơtau 
tơnggơs bơh Yàng Tom Trồ sền gàr khai, cà ràk ò rgơi ƀư di khai. 

19Bol he git lah he bal mơ Yàng Tom Trồ, ai jơh dunnia ơm hơđơm gơnoar cà 
ràk. 

20Bol he git lah Kòn Yàng Tom Trồ dê neh lòt tus, Kơnràñ neh ai bơta git wă 
bol he in nàng bol he in dòp git Bơtau song ngan, mơ bol he ơm tòm Bơtau 
song ngan, la ơm tòm Yàng Jesu Krist, Kòn Kơnràñ dê. Hơ̆ la Yàng Tom Trồ 
Bơtau song ngan mơ la bơta kis gam sùm sùm. 

21Ơ ală kòn, kơrmap gàr tĕ să he bơh rùp ràk. 

II Jang 

II Jang 1 

Jơnau Còp Să 
1Jang la kwang kra pơyoa mò in la cau geh sac rwah bal mơ ală kòn mò dê mơ 
añ kòñ gơboh jơh nùs, ò di mìng añ lơm ò, mơya jơh tơl nă cau git jơnau song 
kung kòñ gơboh sơl; 

2Tài bơh jơnau song ơm tòm bol he, mơ rơp ơm bal mơ bol he sùm sùm: 

3Dan bơta nđàc, bơta nđàc sơngit, bơta lơngap lơngai bơh Yàng Tom Trồ la Bèp, 
mơ bơh Yàng Jesu Krist la Kòn Bèp dê, rơp ơm bal mơ bol he tòm jơnau song 
mơ bơta kòñ gơboh. 

Jơnau song mơ bơta kòñ gơboh 
4Añ gơs nùs hòn chò ngan gŏ cau ƀà tòm ală kòn mò dê lơh jat jơnau song, 
kung be bol he neh geh jơnau sồr bơh Yàng bèp. 

5 Ơ mò, tŭ do añ dan mò kah lah bol he pal kòñ gơboh bal mơ gơp, hơ̆ ò di be 
añ cih mò in dô bơta sồr lam pa, mơya la bơta bol he neh gơs bơh sơnròp. 

6Bơta kòñ gơboh hơ̆ la bol he lơh jat ală bơta sồr lam Yàng dê; bơta sồr lam hơ̆ 
be oh mi neh kơno bơh sơnròp, la pal kis tòm bơta kòñ gơboh. 

7Bơh neh gơs oă cau blac pơrlồm lik lòt tòm dunnia, la cau ò dòp Yàng Jesu 
Krist ai poac mhàm mơ lòt tus; hơ̆ la cau blac pơrlồm mơ la cau sòdră di 
Bơtau Krist. 

8Oh mi pal kơrmap gàr tĕ să he, tồ ò roh tơngai broă bol he dê, mơya rơp dòp 
geh phan ƀàn wil tơl. 

9Cau lơi lòt rlau ir mơ ò ơm sùm tòm bơta bơto sồr Bơtau Krist dê, gen cau hơ̆ 
ò gơs Yàng Tom Trồ. Ai cau lơi kư̆ ơm sùm tòm bơta bơto sồr hơ̆, gen cau hơ̆ 
gơs Yàng Bèp mơ Yàng Kòn. 

10Dilah cau lơi lòt tus hơ oh mi mơ ò cèng bơta bơto sồr hơ̆, gen bañ rò khai 
mut tòm hìu, mơ bañ lùp còp khai; 

11bơh cau lơi lùp còp khai, gen gơs pơnah tòm broă iơh khai dê. 

12Añ gam gơs oă bơta kòñ cih oh mi in mơya añ ò kòñ cih mơ sră mơ dà cih, añ 
kơp kòñ lòt tus hơ oh mi, tòmtìp mat mơ tòmbơhbơr bal tồ bơta hòn chò bol 
he dê geh wil tơl. 

13Ală kòn oh ùr mò dê, la cau geh Yàng Tom Trồ sac rwah, còp să mò. 

  



2134 

 

 
Sră Goh 

© 2018, United Bible Societies. 
  

 

 

III Jang 

III Jang 1 

Jơnau còp să 
1 Jang, Kwang kra pơyoa Gaius in la cau añ kòñ gơboh jơh nùs. 

Nùs dòn duh mơ kơ̆ dơn Gaius dê 
2Ơ bi kòñ gơboh, añ hòi dan bi in geh tơngguh tòm jơh ală bơta, geh pràn 
kơldang đah poac să kung be neh geh tơngguh đah hwềng bi dê sơl. 

3Bơh añ hòn chò ngan tòm tŭ gơs ală cau tòm oh mi lòt tus mơ lơh cơng bơh 
bơta dòn song mơ jơnau song ơm tòm bi, be bi neh kis tòm jơnau song. 

4Añ kơno ală kòn añ kis tòm jơnau song, gen ò gơs bơta hòn chò lơi rlau tai añ 
in. 

Jòng ro Gaius 
5Ơ bi kòñ gơboh, bi lơh broă lơi kung dòn song gơwèt mơ ală oh mi, bulah la 
cau nac crih. 

6Bol khai neh lơh cơng bơh bơta kòñ gơboh bi dê di đap Hìu Jum Goh. Kơp kòñ 
bi dong kòl dô bă di pal mơ broă Yàng Tom Trồ dê tòm bơta lòt gùng bol khai 
dê, hơ̆ la niam ngan. 

7Hơ̆ la tài bơh sơnđan Yàng mơ bol khai lik lòt, mơ ò dòp leng phan lơi bơh cau 
bơdìh. 

8Bol he kung pal dong kòl ală cau behơ̆ sơl, tồ bol he mơ bol khai lơh broă bal 
tòm jơnau song. 

Diôtrep mơ Demetrius 
9Añ neh cih dô êt jơnau Hìu Jum Goh in rau, mơya Diôtrep la cau kòñ lơh gơs 
cau lam bồ bol khai, gen ò bài dòp gơnoar añ jê. 

10Gen tàng dilah añ lòt tus, añ rơp yal ală broă khai lơh, la ai jơnau iơh bơsak 
mơ sòdră di bol hi. Bơta hơ̆ òhềt hừh nùs khai sơl, să tòm khai ò bài wă rò ală 
cau dòn Yàng, ai cau lơi kòñ wă rò gen khai kơryan, mơ bơtrơh tơlik bol khai 
bơh di Hìu Jum Goh. 

11Ơ bi kòñ gơboh, bañ đòm jat bơta iơh bơsak, mơya đòm jat tĕ bơta niam. Cau 
lơi lơh bơta niam la bal mơ Yàng Tom Trồ; ai cau lơi lơh bơta iơh bơsak, gen ò 
tŭ lơi gŏ Yàng Tom Trồ. 

12Jơh tơl nă cau lơh cơng niam bơh Demetrius, mơ să tòm jơnau song kung lơh 
cơng sơl; bol hi kung lơh cơng bơh khai, mơ git jơnau lơh cơng bol hi dê la song. 

Còp să lồi dut 
13Añ gam gơs oă bơta kòñ cih bi in, mơya ò kòñ cih mơ gai cih mơ dà cih. 

14Añ kơp kòñ mhar tìp mat bi mơ bol he rơp tòm mat tòmbơhbơr bal. 

15Dan bơta lơngap lơngai ơm bal mơ bi. Ală cau bơyô còp să bi. Còp să tĕ ală 
cau bơyô jat sơnđan kòp nă cau dê. 

Jude 

Jude 1 

Jơnau còp să 
1 Jude, dĭ gơna Yàng Jesu Krist dê mơ oh Jakơ dê, pơyoa ală cau neh geh hòi sac 
in, la cau kòñ gơboh tòm Yàng Tom Trồ la Bèp, mơ geh Yàng Jesu Krist sền gàr; 

2Dan bơta kòñ nđàc, bơta lơngap lơngai mơ bơta kòñ gơboh geh ai bơtơl oă oh 
mi in. 

Ală cau bơto ma blac 
3Ơ ală oh mi kòñ gơboh, tòm tŭ añ jơh nùs kòñ cih oh mi in bơh bơta dong klàs 
bal bol he dê, gen añ kơlôi la pal càng cih nàng bơto tơngkah oh mi lah pal jơh 
nùs tòmlơh tài bơh bơta dòn, la bơta neh jào ală cau sàng goh in dô dơ̆ tơl rau. 

4Bơh gơs cau ƀà neh mut òm tòm mpồl bol he, hơ̆ la ală cau bơh lài òr neh kòl 
lơh nền lòi bơta cahrña in, la cau ò gơs nùs duh rngòt, neh tòmgơl bơta nđàc 
Yàng Tom Trồ bol he dê gơlik gơs bơta bung jang, mơ pơndang sang Bơtau Tòm 
At Bồ gơs mìng dô nă, la Yàng bol he dê, la Yàng Jesu Krist. 

5 Añ kòñ tơngkah wơl oh mi in, bulah oh mi neh git tơl jơh rau, hơ̆ la Yàng neh 
dong làng bol lik klàs bơh lơgar Ejiptơ, gen tơnơ̆ neh tơnroh ală cau ò dòn. 

6Ai ală cau gơnrơh ò prap gàr gơnoar broă bol khai dê mơya sang lòi tiah tòm 
bol khai dê, gen Yàng Tom Trồ neh kơt bol khai mơ che sreng gam sùm sùm 
tòm tiah klam jơngo jơl tus di ngai cahrña dờng. 

7 Be Sôdôm, Gômôrơ mơ ală ƀòn dờng gùt dar kung neh jat behơ̆ mơ lơh bơta 
rềs àr bơrnàn mơ ting jat bơta hàm kòñ poac să dê la bơta cau ò òs lơh, gen neh 
kong lơh glài jàm tòm ồs gam sùm sùm, mơ lòi krơh di đap bol he. 

8Bulah behơ̆, ală cau gơlơh be mpau do kung jat dô gùng hơ̆ mơ lơh ƀơ̆ ƀơl să 
jan he, pơndang sang gơnoar at bồ, mơ bơrsèl tơnhial di ală gơnoar dờng ryŭ. 

9 Mơya tòm tŭ cau gơnrơh dờng rlau jơh la Mikael tòm pơndang mơ cà ràk nàng 
tòmpìt ƀồc Môise, gen khai ò khin ai jơnau bơrsèl tơnhial nàng yă cà ràk mơya 
mìng đơs lah: “Dan Yàng lah pơrhơng mê.” 

10Mơya ală cau do bơrsèl tơnhial di ală bơta bol khai ò git wă, ai ală bơta bol 
khai jat bơta òs mơ git kung be ală phan poan jơng ò gơs dơngoh kơlôi, gen bol 
khai kòl tơnroh bơh ală bơta hơ̆. 

11 Bòl glar bol khai in! Bơh bol khai neh jat gùng Kain dê, bơh hàm kòñ cồng nha 
gen phi să tòm bơta tìs nrah Balaam dê, mơ kòl roh rui tòm bơta tòmdră Kôra 
dê. 

12Ală cau hơ̆ la tềl ƀơ̆ ƀơl tòm bơta pơjum sa kòñ gơboh oh mi dê, bol khai kư̆ 
ñô sa rui ràm khat gơboh bal mơ gơp dô bă ò rngòt, bol khai mìng siam is să he; 

bol khai kung be mhwal ò gơs dà, jat càl pơrdô tềng do tềng dă; kung be chi di 
di kơnhai plai mơya gơ ò gơs plai, bàr dơ̆ chơt, gơlừ ryas. 

13Bol khai la ryà dàlềng lơnggac dờng ngan, kơmbuh bơta ƀàssìl ƀàsso bol khai 
dê; bol khai kung be ală sơmañ lòt gơlềng gơlàng, mơ bơta klam jơngo cik neh 
geh prap lòi sùm sùm bol khai in. 

14 Hơ̆ kung tài bơh bol khai mơ Enôk la cau neh poh rài bơh Adam, neh đơs 
hwơr lah: “Ne, Yàng tus bal mơ tơlak tơmàn cau sàng goh Kơnràñ dê, 

15nàng cahrña, mơ lơh nền glài jơh ală cau ò duh rngòt Yàng Tom Trồ bơh jơh 
ală broă ò duh rngòt bol khai dê, mơ bơh jơh ală jơnau tràl sơrbil mơ cau glài ò 
duh rngòt neh đơs tòmdră mơ Kơnràñ.” 

16Ală cau hơ̆ la cau jak yoam pơrhiat mơ ò hừh nùs, lơh jat bơta hàm kòñ is he 
dê, jak đơs jơnau pơnhừ să, ngui jơnau đơs rơmhòc nàng geh cồng nha. 

17Mơya, ơ ală oh mi kòñ gơboh, kah tĕ jơnau ală cau gơnoar bơto dờng Yàng 
Jesu Krist dê neh đơs lài. 

18 Bol khai đơs mơ oh mi lah: “Tòm tŭ lồi dut rơp gŏ ală cau jak dơñŏ tơnhial 
lơh lòt jat bơta hàm kòñ is ò duh rngòt Yàng Tom Trồ bol khai dê.” 

19Hơ̆ la ală cau cah is mpồl, jat đah dunnia ò gơs Yàng Hwềng. 

20Mơya, ơ ală oh mi kòñ gơboh, oh mi bơt bơtào tĕ să tòm oh mi hơđang bơta 
dòn sàng goh ngan oh mi dê, kơnòm di Yàng Hwềng Goh mơ hòi dan. 

21Kơrmap gàr să tòm he tòm bơta kòñ gơboh Yàng Tom Trồ dê, kơp gơn bơta 
kòñ nđàc Yàng Jesu Krist bol he dê nàng gơs bơta kis gam sùm sùm. 

22Yal tơlik tĕ ală bơta nđàc hơ ală cau pin wil wơl, 

23dong klàs tĕ ală cau ndai, tă bol khai lik klàs bơh di ồs; ai ală cau ndai tai gen 
oh mi ai tĕ nùs kòñ nđàc bal mơ nùs rngòt, gơjrañ kơuềng tơn di ào kòl poac să 
lơh ƀơ̆ ƀơl. 

Bơta hòi dan jòng ro 
24Mơ tai, dan Bơtau rgơi ê sền gàr oh mi klàs bơh bơta gơtup tìs, mơ tơlik mat 
oh mi ntào di đap bơta gơklŏ Kơnràñ dê, dô bă ò tềl sồt mơ hòn chò ò git lơh, 

25hơ̆ la Yàng Tom Trồ mìng dùl lơm mơ la Yàng Jesu la Yàng Dong Klàs bol he 
dê; dan bơta gơklŏ, bơta ryŭ ryơm, gơnoar pràn mơ gơnap gơnoar gơrê bal 
mơ Kơnràñ bơh ală rài lài, tus di tŭ do, jơl tus sùm sùm. Amen. 

Yal Tơlik 

Yal Tơlik 1 

Jơnau wàs gùng 
(1:1-20) 

Jơnau yal tơnggit 
1Bơta yal tơlik jơnau ndơp Yàng Jesu Krist dê, mơ Yàng Tom Trồ neh ai Kơnràñ 
in nàng yal tơlik ală dĭ gơna Kơnràñ in ală bơta rơp gơlik tus gòñ. Kơnràñ neh 
sồr cau gơnrơh Kơnràñ dê lòt tus yal tơlik ală bơta hơ̆ Jang in la dĭ gơna Kơnràñ 
dê, 

2la cau neh lơh cơng bơh jơnau Yàng Tom Trồ dê mơ bơh jơnau lơh cơng Yàng 
Jesu Krist dê, hơ̆ la jơh ală bơta khai neh gŏ. 

3Lơngai cau in ai jơnau đơs dờng mơ sền ală jơnau gơnoar hwơr do, mơ lơngai 
ală cau in iat mơ prap gàr ală bơta neh cih tòm sră do, bơh tŭ tơngai neh rềp 
rau. 

Jơnau pơyoa poh nơm Hìu Jum Goh in tòm Asia 
4 Jang pơyoa poh nơm Hìu Jum Goh in tòm kơnhwàl Asia: Dan oh mi in geh bơta 
nđàc mơ bơta lơngap lơngai tus bơh Bơtau Gam Gơs, Neh Gơs mơ Rơp Tus; mơ 
bơh poh Hwềng ơm di đap sơbàn Kơnràñ dê, 

5 mơ tus bơh Yàng Jesu Krist la Bơtau lơh cơng dòn song, Bơtau sơnròp kis wơl 
bơh bơta chơt mơ la Bơtau at bồ ală bơtau tòm plai ù. Kơnràñ kòñ gơboh di bol 
he, tian gơs phi să kong chơt nàng hồ toh bol he klàs bơh di tồi glài, 

6 mơ lơh bol he in gơlik gơs lơgar cau bơtau dê, mơ cau gơnoar ơn phan duh 
khoai Yàng Tom Trồ in la Bèp Kơnràñ dê. Dan bơta gơklŏ mơ gơnoar pràn gơrê 
bal mơ Yàng Jesu Krist sùm sùm ò lồi. Amen. 

7 Ne, Kơnràñ ơm tòm mhwal mơ tus, mơ jơh ală gar mat rơp gŏ Kơnràñ, ală cau 
neh hwit Kơnràñ kung gŏ sơl; mơ jơh ală jơi bơtiàn tòm plai ù rơp ñìm rac bơh 
Kơnràñ. Ngan behơ̆. Amen. 

8 Yàng la Yàng Tom Trồ, Bơtau Gam Gơs, Neh Gơs mơ Rơp Tus, la Bơtau Gơnoar 
Dờng Làm Jơh đơs lah: “Añ la Alpha mơ Ômega.” 

Bơta gơtơnggŏ bơh Bơtau Krist 
9Añ la Jang, la bi oh mi dê, gơs pơnah bal mơ oh mi tòm bơta rung rài, lơgar 
Yàng Tom Trồ, mơ tòm bơta kong ơt tòm Yàng Jesu. Añ neh ơm tòm bồt pơlào 
sơnđan la Patmôs, tài bơh jơnau Yàng Tom Trồ mơ jơnau lơh cơng bơh Yàng 
Jesu. 

10Tòm ngai Yàng dê añ gơs Yàng Hwềng lơh rngoh rngac, mơ añ kơno bơh tơnơ̆ 
añ gơs jơnau ntas dờng be kơlwòk lah: 

11“Cih tĕ bơta mê gŏ tòm dô dap sră mơ pơyoa poh nơm Hìu Jum Goh in: Hìu 
Jum Goh Ephesô, Simirnơ, Pergam, Thiatirơ, Sardis, Philadelphi, mơ Laodise.” 

12Añ wơlke nàng sền ñcau đơs mơ añ hơ̆, mơ dơ̆ añ wơlke añ gŏ poh nơm jơng 
ồs đèng mơ màh, 

13 mơ digùl ală jơng ồs đèng hơ̆ gơs dô Bơtau gơlơh be Kòn Mơnus, soh ào jrùh 
tus di mpàng jơng, mơ kơt che màh gùt dar ntơh. 

14 Bồ mơ sŏ Kơnràñ dê bò be sơnò belàt kò, bò be piar; gar mat Kơnràñ dê be 
lơmpiat ồs; 

15 jơng Kơnràñ dê gơlơh be kòng àng gơcrà, neh ryă tòm bơnhă ồs; mơ jơnau 
đơs Kơnràñ dê be jơnau ală dà nggồr. 

16Tê ma Kơnràñ dê at poh nơm sơmañ; di bơr Kơnràñ gơlik dô nơm đào sồt bàr 
đah mat; mơ muh mat Kơnràñ dê be mattơngai tòm tŭ pơnđàng sòl gơcrà be 
digùl ngai. 

17 Dơ̆ añ gŏ Kơnràñ, añ gơcup blup di jơng Kơnràñ be cau chơt. Mơya Kơnràñ 
ai tê ma ƀư di să añ, mơ đơs lah: “Bañ rngòt, Añ la Bơtau Sơnròp mơ Bơtau Lồi 
Dut, 

18Añ la Bơtau Kis; Añ neh chơt, mơ do Añ kis gam sùm sùm, at ală kai mpồng 
Bơta chơt mơ Lơgar Làng ƀồc. 

19Tŭ do cih tĕ ală bơta mê gŏ, ală bơta gơs tŭ do mơ ală bơta rơp gơlik tus 
tơnơ̆. 

20Ai bơta ndơp ndơr bơh poh nơm sơmañ mơ mê neh gŏ tòm tê ma Añ, mơ 
bơh poh nơm jơng ồs đèng mơ màh, gen poh nơm sơmañ la ală cau gơnrơh 
poh nơm Hìu Jum Goh dê, mơ poh nơm jơng ồs đèng la poh nơm Hìu Jum 
Goh.”  

Yal Tơlik 2 

Ală sră pơyoa poh nơm Hìu Jum Goh in 
(2:1 – 3:22) 

Sră pơyoa Hìu Jum Goh Ephesô in 
1“Cih tĕ cau gơnrơh Hìu Jum Goh Ephesô in lah: Do la ală jơnau đơs Bơtau at 
poh nơm sơmañ tòm tê ma mơ lòt digùl poh nơm jơng ồs đèng mơ màh 

2‘Añ git ală broă mê dê, bơta duh broă bòl glar mê dê, mơ bơta kong ơt mê dê; 
Añ git mê ò bài kong ală cau iơh bơsak, mơ mê neh lòng ală cau sơnđan is să he 
la cau gơnoar bơto dờng mơya ò di la cau gơnoar bơto dờng; mê neh gŏ bol khai 
la ală cau ma blac. 

3Añ git mê òs kong ơt; mê neh kong bòl glar bơh sơnđan Añ mơ ò gơplơ̆ nùs. 

4Mơya bơta Añ ò bài mê, la mê neh sang lòi bơta kòñ gơboh mê neh gơs bơh 
sơnròp. 

5Behơ̆ kah tĕ bơh tiah lơi mê neh gơhuc, gơjrañ sang glài tĕ, mơ lơh wơl ală 
broă mê neh lơh bơh sơnròp. Dilah ò behơ̆, Añ rơp tus hơ mê, mơ Añ rơp tă 
tơlik jơng ồs đèng mê dê bơh di tiah gơ. 

6Bulah behơ̆, mê gam gơs bơta do: hơ̆ la mê gơjrañ kơuềng di ală broă mpồl 
Nikôla dê, mơ Añ kung gơjrañ kơuềng di ală broă bol khai dê sơl.’ 

7 Cau lơi gơs tồr, iat tĕ jơnau Yàng Hwềng đơs mơ ală Hìu Jum Goh: ‘Cau lơi geh 
pha lin rlau, Añ rơp ai sa plai chi bơta kis tòm lơgar lơngap lơngai Yàng Tom 
Trồ dê.’” 

Sră pơyoa Hìu Jum Goh Simirnơ in 
8 “Cih tĕ cau gơnrơh Hìu Jum Goh Simirnơ in lah: Do la ală jơnau đơs Bơtau 
sơnròp mơ Bơtau lồi dut, Bơtau neh chơt mơ neh kis wơl: 

9‘Añ git bơta rung rài mơ bơta rƀah lơòi mê dê, bulah mê la cau pas gơs, mơ Añ 
git ală jơnau bơrsèl tơnhial ală cau sơnđan is să he la cau Juda mơya ò di la cau 
Juda, bol khai la bal mơ mpồl jơnum cà Satan dê. 

10Mê bañ rngòt dê ală bơta bòl glar jê sồt mê mòr kong. Iat tĕ! Cà ràk mòr sơrbì 
dô êt cau tòm bol mê tòm hìu jàm, nàng bol mê kong lòng; bol mê rơp gơs bơta 
rung rài tòm jơt ngai. Dòn song tĕ jơl chơt, gen Añ rơp ai bol mê in sơgơn bơtau 
bơta kis.’ 

11 Cau lơi gơs tồr, iat tĕ jơnau Yàng Hwềng đơs mơ ală Hìu Jum Goh: ‘Cau lơi geh 
pha lin rlau, gen rơp ò kong bơta jê sồt tòm bơta chơt dơ̆ bàr.’” 

Sră pơyoa Hìu Jum Goh Pergam in 
12“Cih tĕ cau gơnrơh Hìu Jum Goh Pergam in lah: Do la ală jơnau đơs Bơtau gơs 
đào sồt bàr đah mat: 

13‘Añ git tiah mê ơm, hơ̆ la tiah gơs sơbàn cà Satan dê, mê kơrmap kơ̆ sơnđan 
Añ, mê neh ò pơndang sang bơta dòn di Añ, bulah tòm ală ngai hơ̆ cau lơh cơng 
Añ jê la Antipa, la cau dòn song Añ jê, neh kong tơnchơt digùl oh mi, la tiah cà 
Satan ơm. 

14 Mơya gơs dô êt bơta Añ ò bài mê: Hơ̆ la tềng hơ̆ mê gơs cau ƀà jat bơta bơto 
sồr Balaam dê, la cau neh bơto Balak ơn dô pơnai lŭ gơtup jơng di đap kòn sau 
Israel nàng ơniai bol khai sa poac duh khoai rùp ràk mơ tìs glài rềs àr bơrnàn. 

15Mê kung gơs cau ƀà jat bơta bơto sồr mpồl Nikôla dê behơ̆ sơl. 

16Behơ̆, gơjrañ sang glài tĕ; dilah ò behơ̆, Añ rơp tus mhar hơ mê, ai đào bơh di 
bơr Añ nàng tòmlơh mơ bol khai.’ 

17 Cau lơi gơs tồr, iat tĕ jơnau Yàng Hwềng đơs mơ ală Hìu Jum Goh: ‘Cau lơi geh 
pha lin rlau, Añ rơp ai khai in mana gam pồn ndơp, mơ Añ rơp ai khai in dô nơm 

pơnai lŭ bò, hơđang lŭ hơ̆ gơs cih dô nơm sơnđan pa, rlau mơ cau dòp gơ gen ò 
gơs cau lơi git.’” 

Sră pơyoa Hìu Jum Goh Thiatirơ in 
18“Cih tĕ cau gơnrơh Hìu Jum Goh Thiatirơ in lah: Do la ală jơnau đơs Kòn Yàng 
Tom Trồ dê, la Bơtau gơs gar mat be lơmpiat ồs, mơ jơng Kơnràñ gơlơh be kòng 
àng goh: 

19‘Añ git ală broă mê dê, bơta kòñ gơboh, bơta dòn, bơta duh broă, bơta kong 
ơt, mơ ală broă mê lơh tơnơ̆ la lin rlau mơ ală broă sơnròp sơl. 

20 Mơya bơta Añ ò bài mê, hơ̆ la mê lòi Jesabel, cau ùr sơnđan is să he la cau 
gơnoar hwơr, khai bơto sồr mơ pơrlồm ơniai ală dĭ gơna Añ jê tìs glài rềs àr 
bơrnàn mơ sa phan duh khoai rùp ràk. 

21Añ neh ai khai in tŭ nàng gơjrañ sang glài, mơya khai ò bài gơjrañ sang glài 
rềs àr bơrnàn khai dê. 

22Do, Añ rơp sơrbì khai jê sồt hơđang cơnòng bic khai dê, mơ cau lơi tìs glài 
bơrnàn bal mơ khai, gen Añ rơp lơh bol khai in kong bơta rung rài dờng, mìng 
lòi dilah bol khai git gơjrañ sang glài bơh ală broă khai dê. 

23 Añ rơp tơnchơt ală kòn khai dê. Jơh ală Hìu Jum Goh rơp git Añ la Bơtau sền 
sơwì tòm nùs nhơm mơ tòm bơta kơlôi sơnơng, mơ Añ rơp sal wơl kòp nă bol 
mê in jat be ală broă bol mê dê. 

24Mơya đah pơnah ală cau ndai tòm bol mê ơm tòm Thiatirơ, la ală cau ò dòp 
bơta bơto sồr hơ̆, mơ ò git bơta gơs cau ƀà sơnđan la ală bơta jrô ndơp cà Satan 
dê, gen Añ đơs mơ bol mê lah Añ ò tơntui bol mê in ơnòng kơnjơ̆ lơi ndai tai ò; 

25mìng bol mê kơrmap kơ̆ ală bơta bol mê neh gơs jơl tus dê tŭ Añ tus. 

26Cau lơi geh pha lin rlau mơ lơh jat ală broă Añ jê jơl tus di lồi dut, gen Añ rơp 
ai khai in gơnoar at bồ ală làng bol. 

27 Cau hơ̆ rơp at bồ mơ dô nơm gai lòs, khai gơs gơnoar pòng bơcah bol khai 
be ală gri mơ ù, kung be să tòm Añ neh dòp gơnoar hơ̆ bơh di Bèp Añ, 

28mơ Añ rơp ai khai in sơmañ àng drim. 

29Cau lơi gơs tồr, iat tĕ jơnau Yàng Hwềng đơs mơ ală Hìu Jum Goh.’” 

Yal Tơlik 3 

Sră pơyoa Hìu Jum Goh Sardis in 
1“Cih tĕ cau gơnrơh Hìu Jum Goh Sardis in lah: Do la ală jơnau đơs Bơtau gơs 
poh Hwềng Yàng Tom Trồ dê mơ poh nơm sơmañ: ‘Añ git ală broă mê dê, mê 
gơs sơnđan la kis mơya la chơt. 

2Kah rngal tĕ, mơ lơh kơ̆ nền ală bơta gam gơs la ală bơta mòr chơt; bơh Añ ò 
gŏ broă mê dê la wil tơl di đap Yàng Tom Trồ Añ jê. 

3 Behơ̆ kah wơl tĕ ală jơnau mê neh dòp mơ neh iat; prap gàr tĕ ală jơnau hơ̆ 
mơ gơjrañ sang glài tĕ. Dilah mê ò kah rngal, Añ rơp tus be cau kơñau, mơ mê 
ò git jơ lơi Añ rơp lòt tus hơ mê. 

4Mơya tòm Sardis mê gam gơs dô êt cau ò lơh ƀơ̆ wàm ồi ào bol khai dê; ală cau 
hơ̆ rơp soh ào bò mơ lòt bal mơ Añ, bơh bol khai la di pal. 

5 Cau lơi geh pha lin rlau gen rơp soh ào bò behơ̆ sơl. Añ rơp ò jùt sơnđan mat 
khai bơh di sră bơta kis, mơ Añ rơp yal tơlik sơnđan khai di đap Bèp Añ jê, mơ 
di đap ală cau gơnrơh Kơnràñ dê sơl. 

6Cau lơi gơs tồr, iat tĕ jơnau Yàng Hwềng đơs mơ ală Hìu Jum Goh.’” 

Sră pơyoa Hìu Jum Goh Philadelphi in 
7 “Cih tĕ cau gơnrơh Hìu Jum Goh Philadelphi in lah: Do la ală jơnau đơs Bơtau 
sàng goh dê, Bơtau song ngan, la Bơtau gơs kai mpồng Dabit dê, la Bơtau pò gen 
ò gơs cau lơi rgơi til, til gen ò gơs cau lơi rgơi pò: 

8‘Añ git ală broă mê dê. Do Añ neh pò di đap mê dô nơm mpồng ò gơs cau lơi 
rgơi til; Añ git mê gơs mìng dô êt pràn, bulah behơ̆ mê neh prap gàr jơnau Añ jê 
mơ mê ò pơndang sang sơnđan añ. 

9 Do, Añ rơp lơh ală cau in tòm mpồl jơnum cà Satan dê, la cau sơnđan is să he 
la cau Juda mơ ò di la cau Juda, bol khai đơs blac; do, Añ rơp lơh bol khai in lòt 
tus cùn khoai di jơng mê dê, mơ bol khai rơp git lah Añ neh kòñ gơboh di mê. 

10Tài bơh mê neh prap gar jơnau Añ jê mơ ntào kơ̆, gen Añ kung rơp sền gàr mê 
tòm jơ gơlòng bòl glar, la jơ rơp gơlik tus làm jơh dunnia nàng lòng ală cau ơm 
tòm plai ù. 

11Añ rơp tus mhar; kơrmap kơ̆ tĕ bơta mê neh gơs, tồ ò gơs cau lơi tă sơgơn 
bơtau mê dê. 

12 Cau lơi geh pha lin rlau, gen Añ rơp lơh khai in gơlik gơs dô nơm jrong tòm 
hìu duh khoai Yàng Tom Trồ Añ jê, mơ khai ò gơs tŭ lơi lik bơh tềng hơ̆ tai. Añ 
rơp cih hơđang khai sơnđan Yàng Tom Trồ Añ jê, sơnđan ƀòn dờng Yàng Tom 
Trồ Añ jê, la Jerusalem pa hơđang trồ bơh Yàng Tom Trồ Añ jê mơ mù, bal mơ 
sơnđan pa Añ jê. 

13Cau lơi gơs tồr, iat tĕ jơnau Yàng Hwềng đơs mơ ală Hìu Jum Goh.’” 

Sră pơyoa Hìu Jum Goh Laodise in 
14 “Cih tĕ cau gơnrơh Hìu Jum Goh Laodise in lah: Do la ală jơnau đơs Bơtau 
Amen dê, la Bơtau lơh cơng dòn song mơ song ngan, la tòm ryas bơta crơng gơs 
Yàng Tom Trồ dê: 

15‘Añ git ală broă mê dê, mê ò ngềt mơ kung ò duh sơl. Añ kơp kòñ mê ngềt hala 
duh! 

16Behơ̆, tài bơh mê ram ram, ò ngềt kung ò duh, gen Añ rơp gơbruh hă mê bơh 
di bơr Añ.’ 

17Bơh mê đơs: ‘Añ pas gơs, añ neh pas sơm rau, ò càng phan lơi tai;’ mơya mê 
ò git mê la cau bòl glar, pal nđàc sơngit, rƀah lơòi, jơngo mat mơ ơm kuh lòi rồ. 

18Behơ̆ Añ bơto tơngkah mê rwat tĕ màh Añ jê neh ryă tòm ồs, tồ mê in gơlik 
gơs pas sơm; rwat ală ào bò, tồ mê in soh nàng jơm ndơp bơta ƀàssìl bơh bơta 
ơm kuh lòi rồ mê dê; mơ rwat sơnơm nàng bong di mat tồ mê gŏ. 

19 Ală cau lơi Añ kòñ gơboh, gen Añ lah pơrhơng mơ lơh glài tơmàl sơl; behơ̆ 
gơs tĕ nùs ngac ngar mơ gơjrañ sang glài tĕ. 

20Do, Añ ntào di mpồng mơ teh; dilah cau lơi kơno jơnau Añ mơ pò mpồng, gen 
Añ rơp mut mơ sào bal mơ khai, khai bal mơ Añ. 

21Cau lơi geh pha lin rlau, gen Añ rơp ai khai in nggui bal mơ Añ hơđang 
sơbàn Añ jê, be să tòm Añ neh geh pha lin rlau mơ nggui bal mơ Bèp Añ di 
sơbàn Kơnràñ dê sơl. 

22Cau lơi gơs tồr, iat tĕ jơnau Yàng Hwềng đơs mơ ală Hìu Jum Goh.” 

Yal Tơlik 4 

Ală bơta geh yal tơlik Jang in 
(4:1 – 22:5) 

Bơta duh khoai hơđang trồ 
1Tơnơ̆ mơ hơ̆ añ sền gŏ, ne, dô nơm mpồng pò hơđang trồ, mơ jơnau añ neh 
kơno bơh sơnròp đơs mơ añ be ntas kơlwòk, jơnau hơ̆ đơs mơ añ lah: “Guh tĕ 
hơ do, Añ rơp sơnio mê in ală bơta pal gơlik tus tơnơ̆.” 

2 Tŭ hơ̆ mo, añ gơs rngoh rngac bơh Yàng Hwềng, mơ ne, gơs dô nơm sơbàn 
hơđang trồ, mơ gơs dô Bơtau nggui tềng hơ̆. 

3Bơtau nggui tềng hơ̆ àng gơcrà be lŭ màng gơcrà mơ lŭ màng pơrhê, mơ gùt 
dar sơbàn gơs dô nơm bơrlangkang sền gơlơh be lŭ màng tơlir ñhơt. 

4Gùt dar sơbàn hơ̆ gơs bàr jơt poan nơm sơbàn ndai; hơđang ală sơbàn do gơs 
bàr jơt poan nă cau kwang kra nggui, bol khai soh ào bò mơ dê bồ bol khai ndau 
sơgơn mơ màh. 

5 Bơh dê sơbàn hơ̆ gơlik ală puhlèp, jơnau ntas mơ ntơr kơnàs; mơ di đap sơbàn 
gơs poh nơm sơmpòl ồs, hơ̆ la poh Hwềng Yàng Tom Trồ dê. 

6 Di đap sơbàn gơs dô nơm dàlềng krơh gơlơh be krơh àng goh; digùl kòp đah 
gùt dar sơbàn gơs poan nơm phan wìn kis, đah đap mơ đah ngkòi bol gơ dê gơs 
bềng gar mat. 

7Phan wìn kis sơnròp gơlơh be klìu triă, phan dơ̆ bàr be kơnrồ, phan dơ̆ pe gơs 
mat be kòn mơnus, phan dơ̆ poan be klàng bung par. 

8 Poan nơm phan wìn kis hơ̆, kòp nơm gơs prau nơm đar, đah dơlam mơ đah 
bơdìh ală đar hơ̆ gơs bềng gar mat; ngai mơ mang bol gơ đơs sùm ò dơh lah: 
“Sàng goh, sàng goh, sàng goh Yàng la Yàng Tom Trồ, Bơtau Gơnap Gơnoar 
Dờng Làm Jơh, la Bơtau Neh Gơs, Gam Gơs mơ Rơp Tus.” 

9Mơ kòp dơ̆ ală phan wìn kis ai bơta gơklŏ, bơta ryŭ ryơm, bơta ưnngài nàng 
ơn Bơtau in ơm nggui hơđang sơbàn, la Bơtau kis gam sùm sùm ò lồi, 

10gen bàr jơt poan nă cau kwang kra tơmbic să di đap Bơtau nggui hơđang 
sơbàn, mơ duh khoai Kơnràñ la Bơtau kis gam sùm sùm ò lồi. Bol khai sơrbì ală 
sơgơn bơtau bol khai dê di đap sơbàn mơ đơs lah: 

11“Khoai Yàng la Yàng Tom Trồ bol he dê, Kơnràñ di pal dòp geh bơta gơklŏ, 
bơta ryŭ ryơm mơ gơnap gơnoar, Bơh Kơnràñ neh crơng gơs jơh ală phan, Mơ 
tài bơh nùs kòñ Kơnràñ dê gen ală phan hơ̆ neh gơlik gơs mơ geh crơng gơs.” 

Yal Tơlik 5 

Sră Pồt mơ Belàt Kòn 
1 Chòp añ gŏ tòm tê ma Bơtau nggui hơđang sơbàn gơs dô pang sră pồt cih tòm 
đah dơlam mơ đah bơdìh, mơ tap poh nơm ƀang kì. 

2Añ kung gŏ dô nă cau gơnrơh gơs gơnoar pràn ai jơnau dờng yal lah: “Ñcau di 
pal pò sră do mơ tă ală ƀang kì gơ dê taih?” 

3Bulah hơđang trồ, tòm ù, hala hơđơm ù, kung ò gơs cau lơi rgơi pò sră hơ̆ hala 
sền gơ. 

4Tài bơh ò gŏ cau lơi di pal pò sră hơ̆ hala sền gơ, gen añ ñìm oă ngan. 

5 Gen gơs dô nă tòm ală cau kwang kra đơs mơ añ lah: “Bañ ñìm, ne, Klìu triă jơi 
bơtiàn Juda, kòn sau Dabit dê, neh pha lin rlau gen rgơi pò sră hơ̆ mơ tă poh 
nơm ƀang kì gơ dê.” 

6 Digùl sơbàn mơ poan nơm phan wìn kis, mơ digùl ală cau kwang kra, añ gŏ dô 
nơm Belàt Kòn ntào gơlơh be neh kong sreh chơt, gơs poh nơm ngke mơ poh 
nơm gar mat, la poh Hwềng Yàng Tom Trồ dê kong sồr lòt tus làm jơh plai ù. 

7Belàt Kòn lòt tus, ai sră pồt bơh di tê ma Bơtau nggui hơđang sơbàn. 

8 Tòm tŭ Belàt Kòn neh ai sră rau, gen poan nơm phan wìn kis mơ bàr jơt poan 
nă cau kwang kra tơmbic să di đap Belàt Kòn, kòp nă cau at dô nơm kơñi pĕ mơ 
ală gri mơ màh bềng kơlhô, hơ̆ la ală jơnau hòi dan ală cau sàng goh dê. 

9 Bol khai đơs chò dô bơta đơs chò pa lah: “Kơnràñ di pal ai sră pồt mơ tă ală 
ƀang kì gơ dê, Bơh Kơnràñ neh kong sreh chơt, ai mhàm Kơnràñ dê tơwài Yàng 
Tom Trồ in, ală cau tòm jơh ală jơi bơtiàn, jơnau đơs, làng bol, mơ lơgar, 

10 Mơ Kơnràñ neh lơh ală cau hơ̆ in gơlik gơs lơgar bơtau dê mơ cau gơnoar ơn 
phan duh khoai Yàng Tom Trồ bol he dê; mơ bol khai rơp at bồ tòm plai ù.” 

11 Lồc behơ̆ añ sền gŏ, mơ kơno jơnau oă ngan cau gơnrơh gùt dar sơbàn, ală 
phan wìn kis mơ ală cau kwang kra, ò git nđò tơlak tơmàn cau gơnrơh. 

12Bol khai đơs bal dô jơnau dờng lah: “Belàt Kòn neh kong sreh chơt la Bơtau 
di pal dòp geh gơnap gơnoar, bơta pas sơm, bơta jak chài, gơnoar pràn, bơta 
ryŭ ryơm, bơta gơklŏ mơ bơta jòng ro” 

13Añ kơno jơh ală phan crơng gơs hơđang trồ, tòm ù, hơđơm ù, tòm dàlềng, mơ 
jơh ală phan tòm ală tiah hơ̆ đơs chò bal lah: “Dan Bơtau nggui hơđang sơbàn 
bal mơ Belàt Kòn geh bơta jòng ro, bơta ryŭ ryơm, bơta gơklŏ mơ gơnoar pràn 
jơl sùm sùm ò lồi.” 

14Mơ poan nơm phan wìn kis ho wơl lah: “Amen.” Mơ ală cau Kwang kra 
tơmbic să mơ duh khoai. 

Yal Tơlik 6 

Prau nơm ƀang kì sơnròp 
1Chòp añ gŏ tòm tŭ Belàt Kòn tă ƀang kì sơnròp tòm poh nơm ƀang kì, gen añ 
kơno dô nơm phan wìn kis đơs be ntơr lah: “Tus tĕ!” 

2 Mơ añ gŏ, ne, gơs dô nơm ơseh kò. Cau hào ơseh gơs dô nơm àtak; mơ neh ai 
khai in dô nơm sơgơn bơtau, mơ khai lik lòt be cau pha lin rlau nàng geh pha 
lin rlau. 

3Tòm tŭ Belàt Kòn tă ƀang kì dơ̆ bàr, añ kơno phan wìn kis dơ̆ bàr đơs lah: “Tus 
tĕ!” 

4 Gen gơs dô nơm ơseh ndai lik, să gơ pơrhê. Cau hào ơseh geh gơnoar tă bơta 
ring lơngai bơh di plai ù, tồ ală cau tơnchơt bal mơ gơp; mơ neh ai khai in dô 
nơm đào dờng. 

5 Tòm tŭ Belàt Kòn tă ƀang kì dơ̆ pe, añ kơno phan wìn kis dơ̆ pe đơs lah: “Tus 
tĕ!” Mơ añ gŏ, ne, gơs dô nơm ơseh jù. Cau hào ơseh at di tê dô nơm phan kơr 

6Añ kơno digùl poan nơm phan wìn kis gơlơh be gơs jơnau đơs lah: “Dô kơr kòi 
mi tac dô dơnie, pe kơr kòi tac dô dơnie ai mơñà mơ tơrnòm gen bañ lơh roh.” 

7Tòm tŭ Belàt Kòn tă ƀang kì dơ̆ poan, añ kơno phan wìn kis dơ̆ poan đơs lah: 
“Tus tĕ.” 

8 Mơ añ gŏ, ne, gơs dô nơm ơseh pàl pàl. Cau hào ơseh hơ̆ sơnđan la Bơta chơt, 
mơ Lơgar Làng ƀồc jat bơh tơnơ̆ khai. Neh ai bol khai in geh gơnoar tơnchơt dô 
pơnah poan tòm plai ù, la tơnchơt mơ đào, mơ jơgloh rung, mơ pluh plàng mơ 
ală phan poan jơng jàñ bơsak tòm plai ù. 

9Tòm tŭ Belàt Kòn tă ƀang kì dơ̆ pram, añ gŏ tòm tiah cơnòng duh khoai gơs ală 
hwềng soàn ală cau neh kong sreh chơt, tài bơh jơnau Yàng Tom Trồ mơ jơnau 
lơh cơng bol khai dê. 

10Bol khai hòi driau dô jơnau dờng lah: “Khoai Bơtau Tòm At Bồ la Bơtau sàng 
goh mơ song ngan, jơl tus di tŭ lơi sồng Kơnràñ cahrña mơ sal tê bơh mhàm bol 
hi dê di ală cau ơm tòm plai ù taih?” 

11Neh ai kòp nă bol khai in dô nơm ào jrùh bò, mơ gơs jơnau đơs mơ bol khai 
lah pal ơm rlô dô êt jŏ tai, jơl tus di tŭ lơi geh tơl khà ală cau bơyô duh broă bal 
mơ bol khai mơ ală oh mi bol khai dê, la cau pal kong tơnchơt be bol khai sơl. 

12 Tòm tŭ belàt Kòn tă ƀang kì dơ̆ prau, gen añ sền gŏ, ne, gơs lơnggơr ù dờng 
ngan, mattơngai gơlik jù be bài sơnò kiat jù, mơ kơnhai gơlik gơs be mhàm. 

13 Ală sơmañ hơđang trồ rung tòm plai ù, be ală plai lir chi ƀal dê gơrung jơh 
tòm tŭ gơs càl dờng khồm rơnggô. 

14 Trồ gơpồt wơl be dô pang sră pồt mơ roh thit, mơ jơh ală mơnơm mơ bồt 
pơlào gơkòl cèng pơrdô bơh di tiah gơ dê. 

15 Gen ală bơtau tòm plai ù, ală cau dờng ryŭ, ală kwang at bồ mpồl ling, ală 
cau pas gơs, ală cau gơnoar pràn, jơh ală cau dĭ gơna, mơ ală cau geh khat 
gơboh, bol khai pồn să he tòm ală trồm lŭ mơ digùl ală pơnai lŭ hơđang ală 
mơnơm. 

16 Mơ bol khai hòi ală mơnơm mơ ală pơnai lŭ mơ đơs lah: “Dùh tĕ hơđang bol 
hi mơ pồn ndơp bol hi klàs bơh di mat Bơtau nggui hơđang sơbàn, mơ klàs 
bơh di bơta gơjrañ dờng Belàt Kòn dê. 

17 Bơh ngai dờng bơta gơjrañ dờng Kơnràñ dê neh tus, ñcau rgơi ntào jai 
taih?” 

Yal Tơlik 7 

Dô rhiang poan jơt poan rbô nă cau Israel geh tap ƀang kì 
1 Tơnơ̆ mơ hơ̆ añ gŏ poan nă cau gơnrơh ơm ntào di poan đah plai ù, kup wơl 
poan nơm càl plai ù dê, tồ ò gơs càl lơi khồm hơđang plai ù, hơđang dàlềng hala 
hơđang chi che. 

2Añ gŏ dô nă cau gơnrơh ndai guh bơh đah mattơngai lik, at ƀang kì Yàng Tom 
Trồ gam kis sùm dê. Khai hòi driau dờng mơ poan nă cau gơnrơh gơs gơnoar 
lơh iơh di plai ù mơ dàlềng, 

3 mơ đơs lah: “Bañ lơh iơh di plai ù, dàlềng, hala ală chi che, jơl tus di tŭ lơi bol 
hi neh tap ƀang kì di bìng liang ală dĭ gơna Yàng Tom Trồ bol he dê.” 

4Mơ añ neh kơno ntum khà ală cau geh tap ƀang kì, la dô rhiang poan jơt poan 
rbô nă cau bơh tòm jơh ală jơi bơtiàn kòn sau Israel dê. 

5Tòm jơi bơtiàn Juda dê, jơt bàr rbô nă cau geh tap ƀang kì; Tòm jơi bơtiàn 
Ruben dê, jơt bàr rbô nă; Tòm jơi bơtiàn Gat dê, jơt bàr rbô nă; 

6Tòm jơi bơtiàn Aser dê, jơt bàr rbô nă; Tòm jơi bơtiàn Neptali dê, jơt bàr rbô 
nă; Tòm jơi bơtiàn Manase dê, jơt bàr rbô nă; 

7Tòm jơi bơtiàn Simeôn dê, jơt bàr rbô nă; Tòm jơi bơtiàn Lebi dê, jơt bàr rbô 
nă; Tòm jơi bơtiàn Issaka dê, jơt bàr rbô nă; 

8Tòm jơi bơtiàn Jebulun dê, jơt bàr rbô nă; Tòm jơi bơtiàn Jôsep dê, jơt bàr rbô 
nă; Tòm jơi bơtiàn Benjamin dê, jơt bàr rbô nă geh tap ƀang kì. 

Mpồl bol oă geh dong klàs 
9Tơnơ̆ mơ hơ̆ añ sền gŏ, ne, gơs dô mpồl bol oă tian gơs ò gơs cau lơi rgơi kòp, 
lik bơh jơh ală lơgar, jơi bơtiàn, làng bol, mơ jơnau đơs; bol khai ntào di đap 
sơbàn mơ di đap Belàt Kòn, bol khai soh ào jrùh bò, mơ di tê at ală nha gòl, 

10mơ hòi driau dờng lah: “Bơta dong klàs gơrê bal mơ Yàng Tom Trồ bol he 
dê, la Bơtau nggui hơđang sơbàn, mơ gơrê bal mơ Belàt Kòn.” 

11Mơ jơh ală cau gơnrơh ntào gùt dar sơbàn, gùt dar ală cau kwang kra mơ 
poan nơm phan wìn kis; bol khai tơmbic să di đap sơbàn nàng duh khoai Yàng 
Tom Trồ, 

12mơ đơs lah: “Amen! Bơta jòng ro, gơklŏ, jak chài, ưnngài, ryŭ ryơm, gơnap 
gơnoar, mơ gơnoar pràn gơrê bal mơ Yàng Tom Trồ bol he dê jơl sùm sùm ò 
lồi. Amen!” 

13Gơs dô nă tòm ală cau kwang kra ai jơnau đơs mơ añ lah: “Ală cau soh ào 
jrùh bò do la ñcau taih? Mơ bol khai tus bơh tiah lơi taih?” 

14 Añ đơs lah: “Ơ Kơnràñ, Kơnràñ git.” Khai đơs mơ añ lah: “Hơ̆ la ală cau lik 
bơh bơta rung rài dờng, neh pìh mơ lơh bò ào jrùh bol khai dê tòm mhàm 
Belàt Kòn dê. 

15Tài bơh hơ̆ sồng bol khai ơm di đap sơbàn Yàng Tom Trồ dê, ngai mơ mang 
duh broă Yàng Tom Trồ tòm hìu duh khoai Kơnràñ dê; ai Bơtau nggui hơđang 
sơbàn rơp jơm gòm bol khai. 

16 Bol khai rơp ò gam jơgloh, ò gam tơhìr tai; mattơngai hala bơta duh trơàl lơi 
kung rơp ò lơh iơh di bol khai sơl. 

17 Bơh Belàt Kòn ơm digùl sơbàn rơp ê gàr bol khai, mơ tề lam bol khai tus hơ 
ală croh dà bơta kis, mơ Yàng Tom Trồ rơp jùt jơh dà mat di mat bol khai.” 

Yal Tơlik 8 

Ƀang kì dơ̆ poh 
1Tòm tŭ Belàt Kòn tă ƀang kì dơ̆ poh, hơđang trồ gơs bơta ơm ring ngềt pơgap 
nggùl jơ. 

2Gen añ gŏ poh nă cau gơnrơh ntào di đap Yàng Tom Trồ, mơ neh ai bol khai in 
poh nơm kơlwòk. 

3 Chòp gơs dô nă cau gơnrơh ndai tus, ntào dê gah cơnòng duh khoai, at dô nơm 
gri mơ màh ơn kơlhô. Khai neh geh ai oă kơlhô nàng bơcă bal mơ ală jơnau hòi 
dan jơh ală cau sàng goh dê, mơ ơn hơđang cơnòng duh khoai mơ màh di đap 
sơbàn. 

4Ñhŭ kơlhô, bal mơ ală jơnau hòi dan ală cau sàng goh dê, bơh di tê cau gơnrơh 
gơguh tus di đap Yàng Tom Trồ. 

5 Cau gơnrơh ai gri kơlhô, ai ồs bơh cơnòng duh khoai mơ ơn bềng tòm hơ̆, mơ 
sơrbì gơtòm ù; gen gơs ală ntơr kơnàs, jơnau ntas dờng, puhlèp mơ lơnggơr ù. 

Poh nơm kơlwòk 
6Poh nă cau gơnrơh at poh nơm kơlwòk neh rcang nàng uh. 

7 Cau gơnrơh sơnròp uh kơlwòk, gen gơs mìu piar, mơ ồs bơcă bal mơ mhàm 
dùh tòm plai ù. Dô pơnah pe chi che kong ồs sa, mơ jơh ală ñhơt tơlir kong ồs 
sa sơl. 

8Cau gơnrơh dơ̆ bàr uh kơlwòk, gen gơs dô nơm phan gơlơh be dô nơm mơnơm 
dờng gơs ồs sa kong sơrbì tòm dàlềng. Gen dô pơnah pe dàlềng gơlik gơs mhàm, 

9dô pơnah pe phan kis tòm dàlềng chơt jơh, mơ dô pơnah pe ală ơhò kong 
tơnroh. 

10 Cau gơnrơh dơ̆ pe uh kơlwòk, gen gơs dô nơm sơmañ dờng dùh bơh đang 
trồ, gơ gơs ồs sa be dô nơm sơmpòl, mơ gơrung hơđang dô pơnah pe ală hiòng 
mơ ală croh dà. 

11 Sơmañ hơ̆ sơnđan la Chi Bơtang. Dô pơnah pe ală dà gơlik gơs bơtang, mơ 
gơs oă cau chơt tài bơh dà gơlik bơtang. 

12 Cau gơnrơh dơ̆ poan uh kơlwòk, gen dô pơnah pe mattơngai, dô pơnah pe 
mat kơnhai, dô pơnah pe ală sơmañ kong pòng pù, tồ dô pơnah pe ală bơta àng 

hơ̆ gơlik jơngo, mơ trồ ngai roh dô pơnah pe bơta àng, mơ trồ mang kung behơ̆ 
sơl. 

13Añ sền gŏ mơ kơno dô nơm klàng bung par digùl trồ, hòi driau dờng lah: 
“Bòl glar ngan! Bòl glar ngan! Ală cau in ơm hơđang plai ù, bơh jơnau kơlwòk 
mơ pe nă cau gơnrơh ndai rơp uh tai.” 

Yal Tơlik 9 

Cau gơnrơh dơ̆ pram uh kơlwòk 
1Cau gơnrơh dơ̆ pram uh kơlwòk, gen añ gŏ dô nơm sơmañ bơh đang trồ neh 
rung di plai ù, mơ neh ai gơ in kai mpồng brong jrô hùt hung dê. 

2 Sơmañ hơ̆ pò brong jrô hùt hung, gen gơs ñhŭ gơguh be ñhŭ dô nơm bơnhă ồs 
dờng; mattơngai mơ pah gòi gơlik gơs jơngo bơh ñhŭ guh bơh bơtô hơ̆. 

3 Bơh di ñhŭ hơ̆ gơs ală srah nting par mù hơđang plai ù; mơ neh ai bol gơ in 
gơnoar pràn be gơnoar pràn ală diang tòm ù. 

4 Gơs jơnau sồr bol gơ bañ lơh iơh di ală ñhơt tòm ù, hala di ală phan tơlir, hala 
di ală chi che lơi, mơya mìng lơh iơh di ală cau ò gơs tềl ƀang kì Yàng Tom Trồ 
dê di bìng liang bol khai. 

5Mơ neh ai bol gơ in gơnoar lơh bòl glar jê sồt di kòn mơnus tòm pram kơnhai, 
mơya ò di tơnchơt bol khai, mơ bơta bòl glar jê sồt hơ̆ la be bơta bòl glar jê sồt 
tòm tŭ diang cuh. 

6 Tòm ală ngai hơ̆ ală cau rơp jòi bơta chơt mơ jòi ò bàn; bol khai rơp kòñ chơt 
mơya bơta chơt pleh ngài di bol khai. 

7 Ală srah nting hơ̆ gơlơh be ală ơseh neh rcang sir nàng lik lòt tòmlơh; hơđang 
bồ bol gơ gơs chi lơi gơlơh be sơgơn bơtau mơ màh, mơ muh mat bol gơ be 
muh mat kòn mơnus. 

8 Bol gơ gơs sŏ be sŏ cau ùr, mơ ală sề bol gơ be sề klìu triă dê. 

9 Bol gơ soh ào tòmlơh be ào lòs, mơ jơnau ntas ală đar bol gơ dê be ntas oă 
rơndeh gơs ơseh hwài ntoat tòmlơh. 

10Bol gơ gơs tiang be tiang diang dê, rgơi cuh, mơ gơnoar pràn bol gơ dê ơm di 
tiang nàng lơh jê sồt ală cau tòm pram kơnhai. 

11Bơtau bol gơ la cau gơnrơh brong jrô hùt hung dê. Sơnđan khai jat jơnau 
Hebrơ la Abadôn, mơ jat jơnau Grek la Apôlyôn. 

12Bơta bòl glar sơbơng roh sơnròp neh rlau rau; do, gam bàr bơta bòl glar 
sơbơng roh tus tơnơ̆ tai. 

Cau gơnrơh dơ̆ prau uh kơlwòk 

13 Cau gơnrơh dơ̆ prau uh kơlwòk, gen añ kơno jơnau gơlik bơh poan nơm ngke 
dê cơnòng duh khoai mơ màh ơm di đap Yàng Tom Trồ. 

14Jơnau hơ̆ đơs mơ cau gơnrơh dơ̆ prau ơm at kơlwòk lah: “Hồ tĕ poan nă cau 
gơnrơh neh kòl cap di gah hiòng dờng Ơphrat.” 

15Behơ̆ poan nă cau gơnrơh geh hồ, bol khai neh gơs rcang sir tus di jơ, ngai, 
kơnhai mơ nam hơ̆, tồ tơnchơt dô pơnah pe jơi kòn mơnus. 

16Ntum khà ală cau ling hào ơseh la bàr rhiang tơlak sa; añ neh kơno khà hơ̆. 

17Tòm bơta gơtơnggŏ añ gŏ ală ơseh la be do: Ală cau hào ơseh soh ào lòs dà 
pơrhê be ồs, dà tơlir be lŭ màng tơlir, mơ dà rmit be siau; ală ơseh gơs bồ be bồ 
klìu triă, mơ bơr bol gơ gơbruh ồs, ñhŭ mơ siau. 

18Dô pơnah pe jơi kòn mơnus kong chơt bơh pe bơta rung rài hơ̆, la ồs, ñhŭ mơ 
siau lik bơh di bơr ală ơseh. 

19Bơh gơnoar pràn ală ơseh hơ̆ dê ơm di bơr mơ di tiang bol gơ; ală tiang bol 
gơ gơlơh be bơs mơ gơs bồ, kơnòm di ală bồ hơ̆ bol gơlơh jê sồt di ală cau. 

20 Ai ală cau gam wơl, la cau òhềt chơt bơh ală bơta rung rài hơ̆, bol khai ò 
gơjrañ sang glài bơh ală broă tê bol khai lơh, mơ kung ò sang lòi bơta duh 
khoai ală cà mơ ală rùp ràk mơ màh, priă, kòng, lŭ mơ chi, la ală phan ò rgơi 
gŏ, ò rgơi kơno, mơ ò rgơi lòt. 

21Bol khai kung ò gơjrañ sang glài bơh ală glài bol khai dê la tơnchơt cau, juh 
proh pơlìn, rềs àr bơrnàn, mơ ntung kơñau. 

Yal Tơlik 10 

Cau gơnrơh mơ sră pồt dềt 
1Chòp añ gŏ dô nă cau gơnrơh pràn kơldang ndai mù bơh đang trồ, soh mhwal 
be ào, di bồ gơs dô nơm bơrlangkang, mat khai be mattơngai, mơ jơng khai be 
jrong ồs. 

2Khai at di tê dô pang sră pồt dềt neh pò tơlik, jơng ma khai jă hơđang dàlềng, 
mơ jơng kiau khai jă hơđang ù. 

3Khai hòi driau dờng be dô nơm klìu triă ơluh ơhùm, dơ̆ khai hòi driau gen poh 
nơm kơnàs ntơr. 

4Dơ̆ poh nơm kơnàs ntơr rau gen añ kòñ cih, mơya añ kơno dô jơnau bơh đang 
trồ đơs lah: “Til tĕ ală jơnau poh nơm kơnàs neh đơs, mơ bañ cih.” 

5 Cau gơnrơh mơ añ neh gŏ ntào hơđang dàlềng mơ hơđang ù, khai pò tê ma 
hơđang trồ, 

6sơnio Bơtau kis gam sùm sùm ò lồi, la Bơtau neh crơng gơs trồ mơ ală phan 
hơđang trồ, crơng gơs ù mơ ală phan tòm ù, crơng gơs dàlềng mơ ală phan tòm 
dàlềng. Mơ khai srat să lah ò gơs tŭ lơi gơn tai, 

7mơya tus di ală ngai cau gơnrơh dơ̆ poh rơp uh kơlwòk, gen bơta ndơp ndơr 
Yàng Tom Trồ dê pal gơlik di ngan, jat be jơnau Kơnràñ neh yal mơ ală dĭ gơna 
Kơnràñ dê la ală cau gơnoar hwơr. 

8 Jơnau đơs mơ añ neh kơno bơh đang trồ, đơs tai mơ añ lah: “Lòt tĕ, ai sră pồt 
neh pò tòm tê cau gơnrơh ntào hơđang dàlềng mơ hơđang ù.” 

9Gen añ lòt tus hơ cau gơnrơh mơ dan khai ai añ in sră pồt dềt hơ̆. Khai đơs 
mơ añ lah: “Ai tĕ gơ mơ sa, gơ rơp gơlik gơs bơtang tòm kơndul mê dê, mơya 
gơ rơp gơlik gơs lơngồt be dà lơwe tòm bơr mê dê.” 

10Añ dòp sră pồt dềt bơh dê tê cau gơnrơh mơ sa gơ, gen tòm bơr añ gơ 
lơngồt be dà lơwe, mơya dơ̆ añ loan gơ rau gen tòm kơndul añ gơlik bơtang. 

11Mơ gơs jơnau đơs mơ añ lah: “Dô dơ̆ tai mê pal đơs hwơr bơh oă làng bol, oă 
lơgar, oă jơnau đơs mơ oă cau bơtau sơl.” 

Yal Tơlik 11 

Bàr nă cau lơh cơng 
1 Gơs cau ai añ in dô nơm gai jra gơlơh be dô nơm gai rnoas mơ đơs lah: “Ntào 
tĕ, mơ was hìu duh khoai Yàng Tom Trồ dê, cơnòng guh khoai, mơ ală cau duh 
khoai tềng hơ̆. 

2 Mơya ƀlàng jơng gùng hìu duh khoai gen lòi tĕ bañ was, bơh tiah hơ̆ neh lòi 
ală làng bol bơdìh in; bol khai rơp jă ƀòn dờng sàng goh tòm poan jơt bàr 
kơnhai. 

3Añ rơp ai gơnoar bàr nă cau lơh cơng Añ jê đơs hwơr tòm dô rbô bàr rhiang 
prau jơt ngai, bol khai soh ào bài sơnò kiat.” 

4 Bàr nă cau hơ̆ la bàr nơm chi Ôlibe mơ bàr nơm jơng ồs đèng ntào di đap Yàng 
plai ù dê. 

5Dilah cau lơi kòñ lơh iơh dê bol khai, gen ồs lik bơh bơr bol khai sa pơrguc ală 
cau sò tơm di bol khai; dilah cau lơi kòñ lơh iơh di bol khai gen pal kong tơnchơt 
behơ̆. 

6 Bàr nă cau hơ̆ gơs gơnoar til ală tap trồ, nàng ò gơs mìu tòm ală ngai bol khai 
đơs hwơr; bol khai gơs gơnoar hơđang ală dà nàng lơh dà gơlik gơs mhàm, mơ 
ngui jơh ală bơta rung rài nàng lơh iơh di plai ù tŭ lơi jat nùs bol khai kòñ. 

7 Tòm tŭ bol khai neh lơh cơng sir rau gen phan poan jơng guh bơh brong jrô 
hùt hung rơp tòmlơh mơ bol khai, gen gơ geh pha lin rlau mơ tơnchơt bol khai. 

8 Ƀồc bol khai dê rơp tơmbic tòm gùng me ƀòn dờng dê, jat rùp sơnio gen 
sơnđan la Sôdôm mơ Ejiptơ, la tiah Yàng bol khai dê kung neh kong pơng di chi 
pơng. 

9Ală cau bơh ală làng bol, ală jơi bơtiàn, ală jơnau đơs, mơ ală lơgar rơp sền gŏ 
ƀồc bàr nă bol khai dê tòm pe ngai mơ gùl, mơ bol hơ̆ ò ai cau tơp ƀồc hơ̆ tòm 
bơtô ƀồc. 

10Ală cau ơm tòm plai ù rơp hòn chò mơ pơjum ñô sa chò hòp bơh bàr nă bol 
khai, mơ ai gòi phan bal mơ gơp, tài bơh bàr nă cau gơnoar hwơr hơ̆ la dô bơta 
jê sồt bòl glar ală cau in ơm tòm plai ù. 

11 Tơnơ̆ mơ pe ngai mơ gùl, gơs nhơm kis bơh Yàng Tom Trồ mut tòm bol khai; 
gen bol khai ñă ntào, mơ ală cau gŏ bol khai gen rngòt rngơt ngan. 

12 Chòp bàr nă cau hơ̆ kơno dô jơnau dờng bơh đang trồ đơs mơ bol khai lah: 
“Guh tĕ hơ do.” Bàr nă bol khai guh hơ trồ tòm mhwal, di đap mat ală cau sò 
tơm di bol khai. 

13 Di di jơ hơ̆ gơs dô bơta lơnggơr ù dờng ngan, dô pơnah jơt ƀòn dờng tơrlah; 
poh rbô nă cau chơt tòm bơta lơnggơr ù hơ̆, ai ală cau gam kis gen rngòt ngan 
mơ jòng ro Yàng Tom Trồ hơđang trồ. 

14Bơta bòl glar sơbơng roh dơ̆ bàr neh rlau rau; do, bơta bòl glar sơbơng roh 
dơ̆ pe tus mhar. 

Cau gơnrơh dơ̆ poh uh kơlwòk 
15 Cau gơnrơh dơ̆ poh uh kơlwòk, gen gơs ală jơnau dờng hơđang trồ đơs lah: 
“Lơgar bơtau dunnia dê neh gơlik lơgar Yàng bol he dê mơ Bơtau Krist Kơnràñ 
dê, Kơnràñ rơp at bồ jơl sùm sùm.” 

16Bàr jơt poan nă cau kwang kra ơm nggui hơđang sơbàn di đap Yàng Tom Trồ, 
bol khai tơmbic să duh khoai Yàng Tom Trồ, 

17mơ đơs lah: “Ơ Yàng la Yàng Tom Trồ, bơtau Gơnoar Dờng Làm Jơh, Kơnràñ 
Gam Gơs mơ Neh Gơs, bol hi ưnngài Kơnràñ, tài bơh Kơnràñ neh ai gơnap 
gơnoar dờng Kơnràñ dê mơ neh sơntòm at bồ. 

18 Ală làng bol gơhào gơjrañ, mơya bơta gơjrañ dờng Kơnràñ dê neh tus. Do la 
tŭ ală cau chơt kong cahrña, la tŭ ai phan ƀàn ală dĭ gơna Kơnràñ dê la ală cau 
gơnoar hwơr, ală cau sàng goh mơ ală cau in duh rngòt di sơnđan Kơnràñ, ală 
cau dềt mơ ală cau dờng; mơ la tŭ tơnroh ală cau tơnroh plai ù.” 

19 Chòp hìu duh khoai Yàng Tom Trồ ơm hơđang trồ geh pò tơlik, lòi cau in gŏ 
tòm hìu duh khoai hơ̆ gơs Đài Bơta Ho Bal Kơnràñ dê; gen gơs puhlèp, jơnau 
ntas dờng, ntơr kơnàs, lơnggơr ù mơ mìu piar dờng. 

Yal Tơlik 12 

Cau ùr mơ nagrài 
1Lồc behơ̆, hơđang trồ gơlik gơs dô nơm tềl krơi dờng; gơs dô nă cau ùr soh 
mattơngai, gơs kơnhai hơđơm jơng khai dê, mơ di bồ ndau sơgơn bơtau jơt bàr 
nơm sơmañ. 

2Khai bun mơ driau dờng bơh bơta bòl glar jê deh. 

3 Hơđang trồ kung gơlik gơs dô nơm tềl krơi ndai tai sơl: Ne, dô nơm nagrài 
dờng, să pơrhê, poh nơm bồ, jơt nơm ngke, ală bồ gơ ndau poh nơm sơgơn 
bơtau. 

4 Tiang gơ hwài dô pơnah pe ală sơmañ hơđang trồ mơ sơrbì tòm plai ù. Nagrài 
hơ̆ ơm ntào di đap cau ùr mòr deh, nàng gơ rgơi sa loan kòn khai dê tòm tŭ khai 
geh deh. 

5 Cau ùr hơ̆ deh dô nă kòn klau, kòn klau hơ̆ rơp ngui dô nơm gai lòs nàng at bồ 
jơh ală làng bol. Mơya kòn klau hơ̆ geh cèng guh hơ Yàng Tom Trồ, tus hơ sơbàn 
Kơnràñ dê. 

6Ai cau ùr hơ̆ dô pleh tòm ƀlàng bràs, tềng hơ̆ khai gơs dô bă tiah Yàng Tom Trồ 
neh rcang sir khai in, tòm tiah hơ̆ khai geh ròng siam tòm dô rbô bàr rhiang 
prau jơt ngai. 

Nagrài kong alah di ală cau gơnrơh 
7 Mơ tai, hơđang trồ gơs dô bơta tòmlơh: Mikael mơ ală cau gơnrơh khai dê 
tòmlơh mơ nagrài, nagrài mơ ală cau gơnrơh gơ dê tòmlơh wơl. 

8Mơya bol gơ kong alah, mơ hơđang trồ ò gam gơs tiah lơi bol gơ in tai. 

9 Nagrài dờng kong sơrbì, hơ̆ la bơs yau, sơnđan la Cà ràk mơ cà Satan, cau jak 
pơrlồm jơh dunnia; gơ kong sơrbì tòm plai ù, mơ ală cau gơnrơh gơ dê kung 
kong sơrbì bal mơ gơ sơl. 

10 Gen añ kơno hơđang trồ gơs jơnau dờng đơs lah: “Tŭ do bơta dong klàs, 
gơnap gơnoar, lơgar Yàng Tom Trồ bol he dê, mơ gơnoar Bơtau Krist Kơnràñ 
dê neh tus, bơh cau yă wơn oh mi bol he dê neh kong sơrbì rau, hơ̆ la cau ngai 
mơ mang yă wơn bol khai di đap Yàng Tom Trồ bol he dê. 

11Bol khai neh geh pha lin rlau mơ gơ tài bơh kơnòm dê mhàm Belàt Kòn dê, 
mơ kơnòm dê jơnau lơh cơng bol khai dê, bơh bol khai ò pơlai bơta kis he dê 
jơl chơt. 

12Gen tàng, ơ ală tap trồ mơ ală cau ơm tềng hơ̆, hòn chò tĕ! Mơya bòl glar ù tiah 
mơ dàlềng in, bơh cà ràk neh gơhào gơjrañ dờng mơ mù tus hơ bol mê, tài bơh 
gơ git tŭ tơngai gơ dê ò gam jŏ tai!” 

Nagrài kup kơryan cau ùr mơ kòn sau khai dê 
13Dơ̆ nagrài gŏ gơ neh kòl sơrbì tòm plai ù, gen gơ ting jat cau ùr neh deh kòn 
klau. 

14 Mơya cau ùr geh ai bàr nơm đar klàng bung dờng, tồ khai rgơi par pleh bơh 
di bơs mơ tus tiah khai ơm tòm ƀlàng bràs; tềng hơ̆ khai geh ròng siam tòm dô 
tơngai, ală tơngai mơ nggùl tơngai. 

15Bơs broac dà bơh di bơr gơ dê gơlik gơs be dô nơm hiòng jat bơh tơnơ̆ cau 
ùr, nàng cèng pơrdô khai tòm hiòng dà hơ̆. 

16Mơya plai ù dong kòl cau ùr, gơ ha bơr hùc hiòng dà mơ nagrài neh broac 
bơh di bơr gơ. 

17Gen nagrài gơhào gơjrañ di cau ùr, mơ lòt tòmlơh mơ ală cau ndai tòm jơi 
bơtiàn cau ùr hơ̆ dê, la ală cau prap gàr ală bơta sồr lam Yàng Tom Trồ dê mơ 
gơs jơnau lơh cơng bơh Yàng Jesu. 

18Nagrài ntào hơđang bràs di gah dàlềng. 

Yal Tơlik 13 

Bàr nơm phan poan jơng 
1 Gen añ gŏ dô nơm phan poan jơng guh bơh dàlềng, gơ gơs jơt nơm ngke mơ 
poh nơm bồ, ală ngke ndau jơt nơm sơgơn bơtau, mơ di ală bồ gơs dô nơm 
sơnđan tràl sơrbil di Yàng Tom Trồ. 

2 Phan poan jơng añ gŏ hơ̆ gơlơh be klìu sơmañ, jơng be jơng jơgơu, bơr be bơr 
klìu triă. Nagrài ai phan poan jơng hơ̆ in gơnap gơnoar, sơbàn mơ gơnoar dờng 
gơ dê. 

3Añ kung gŏ tòm ală bồ hơ̆ gơs dô nơm bồ gơlơh be gơs sồt kơnjơ̆, mơya sồt pal 
chơt hơ̆ neh geh sơmbòi, mơ jơh dunnia ai lơh krơi mơ jat phan poan jơng hơ̆. 

4Bol khai duh khoai nagrài, tài bơh gơ neh ai phan poan jơng in gơnoar gơ dê; 
mơ bol khai kung duh khoai phan poan jơng hơ̆ sơl mơ đơs: “Ñcau ndròm be 
phan poan jơng taih? Ñcau rgơi tòmlơh mơ gơ taih?” 

5 Neh ai phan poan jơng in dô nơm bơr đơs ală jơnau pơnhừ să mơ tràl sơrbil 
di Yàng Tom Trồ, mơ gơ kung geh ai gơnoar at bồ tòm poan jơt bàr kơnhai. 

6Gơ neh pò bơr đơs ală jơnau tràl sơrbil tòmdră mơ Yàng Tom Trồ, tràl sơrbil 
di sơnđan Kơnràñ, di tiah ơm Kơnràñ dê, hơ̆ la ală cau ơm hơđang trồ. 

7 Gơ geh ai gơnoar tòmlơh mơ ală cau sàng goh mơ gơ geh pha lin rlau. Gơ kung 
geh ai gơnoar hơđang jơh ală jơi bơtiàn, làng bol, jơnau đơs mơ lơgar. 

8 Jơh ală cau ơm tòm plai ù rơp duh khoai gơ, hơ̆ la ală cau lài mơ tŭ òhềt crơng 
gơs trồ tiah sơnđan mat bol khai ò geh cih tòm sră bơta kis Belàt Kòn dê neh 
kong chơt. 

9Cau lơi gơs tồr, iat tĕ! 

10 Dilah neh lơh nền cau lơi pal kòl kup cèng, gen cau hơ̆ rơp kong kup cèng; 
dilah cau lơi pal kong chơt mơ đào, gen khai pal kong sreh chơt mơ đào sơl. Do 
la bơta kong ơt mơ bơta dòn ală cau sàng goh dê. 

Phan poan jơng dơ̆ bàr 
11Añ gŏ tai dô nơm phan poan jơng ndai guh bơh tòm ù, gơ gơs bàr nơm ngke 
kung be belàt kòn, mơ gơ đơs be nagrài. 

12Gơ ngui jơh gơnoar phan poan jơng sơnròp dê, di đap phan poan jơng hơ̆. 
Gơlơh plai ù in mơ ală cau ơm tòm hơ̆ duh khoai phan poan jơng sơnròp, la 
phan poan jơng neh gơs sồt kơnjơ̆ mơ neh geh sơmbòi. 

13Gơlơh ală tềl krơi dờng, tian gơs sồr ồs bơh đang trồ mù tòm ù di đap kòn 
mơnus. 

14Gơ pơrlồm ală cau ơm tòm plai ù bơh ală tềl krơi gơ geh gơnoar lơh di đap 
phan poan jơng, mơ sồr bol khai mòn phan poan jơng in dô nơm rùp tòm toh 
be gơ, hơ̆ la phan poan jơng neh gơs sồt mơ đào mơ gam kis. 

15Gơ kung geh gơnoar ai nhơm kis rùp phan poan jơng hơ̆ in tian gơs rùp hơ̆ 
kung rgơi đơs sơl, mơ gơlơh ală cau lơi in ò duh khoai rùp phan poan jơng hơ̆ 
gen pal kong tơnchơt. 

16Mơ gơ kung lơh jơh tơl nă in cau dềt hala dờng, cau pas gơs hala rƀah lơòi, 
cau geh khat gơboh hala cau dĭ gơna, gen pal kong gơs dô nơm tềl di mpàng tê 
ma hala di bìng liang, 

17tồ ò gơs dô nă cau lơi rgơi rwat hala tac, mìng ală cau neh gơs tềl phan poan 
jơng dê, hơ̆ la sơnđan hala khà sơnđan gơ dê. 

18Behơ̆ pal gơs bơta jak chài: Cau lơi git wă gen kòp tĕ khà phan poan jơng dê, 
bơh hơ̆ la dô nơm khà kòn mơnus dê; khà la prau rhiang prau jơt prau. 

Yal Tơlik 14 

Belàt Kòn mơ ală cau geh dong klàs 
1 Gen añ sền gŏ tai, do, Belàt Kòn ntào hơđang mơnơm Siôn, bal mơ Kơnràñ gơs 
dô rhiang poan jơt poan rbô nă cau geh cih sơnđan Kơnràñ mơ sơnđan Bèp 
Kơnràñ hơđang bìng liang bol khai dê. 

2Añ kơno bơh đang trồ dô jơnau ntas be ntas oă dà nggồr, be ntơr kơnàs dờng; 
jơnau añ kơno hơ̆ gơlơh be jơnau kơñi mơ cau ơm pĕ. 

3Bol khai đơs chò dô bơta đơs chò pa di đap sơbàn, di đap poan nơm phan wìn 
kis mơ ală cau kwang kra. Ò gơs cau lơi rgơi bơtê bơta đơs chò hơ̆, mìng dô 
rhiang poan jơt poan rbô nă cau git lơm, hơ̆ la cau neh geh tơwài klàs bơh 
dunnia. 

4Ală cau hơ̆ òhềt gơs ƀơ̆ ƀơl mơ ală cau ùr, bơh bol khai gam rlùng. Belàt Kòn 
lòt tiah lơi gen bol khai jat tiah hơ̆. Bol khai neh geh Yàng Tom Trồ tơwài bơh 
digùl jơi kòn mơnus, tồ gơlik gơs ală cau sơnròp geh ơn Yàng Tom Trồ in mơ 
Belàt Kòn in. 

5 Tòm bơr bol khai ò gơs dô jơnau blac chừt lơi, bơh bol khai ò gơs tềl ƀơ̆ lơi. 

Pe nă cau gơnrơh 
6Chòp añ gŏ dô nă cau gơnrơh ndai par digùl trồ, gơs Jơnau Niam gam sùm sùm 
nàng bơto yal ală cau ơm tòm plai ù, hơ̆ la jơh ală lơgar, jơi bơtiàn, jơnau đơs 
mơ làng bol. 

7Khai đơs jơnau dờng lah: “Duh rngòt tĕ di Yàng Tom Trồ mơ jòng ro Kơnràñ, 
bơh jơ cahrña Kơnràñ dê neh di rau; duh khoai tĕ Bơtau neh crơng gơs trồ, tiah, 
dàlềng mơ ală croh dà.” 

8 Cau gơnrơh dơ̆ bàr lòt jat mơ đơs lah: “Babilôn dờng ne neh tơrlah rau, tơrlah 
rau, gơ neh lơh jơh ală làng bol in ñô tơrnòm bơta rềs àr bơrnàn gơ dê.” 

9Cau gơnrơh dơ̆ pe lòt jat mơ đơs dờng lah: “Dilah cau lơi duh khoai phan poan 
jơng mơ rùp gơ, mơ dòp tềl gơ hơđang bìng liang hala di mpàng tê he, 

10 gen cau hơ̆ kung rơp ñô tơrnòm bơta gơjrañ dờng ò crài Yàng Tom Trồ dê 
mơ êt di mơngàn bơta gơjrañ Kơnràñ dê, mơ khai rơp kong jê sồt tòm ồs mơ 
siau di đap ală cau gơnrơh sàng goh mơ di đap Belàt Kòn. 

11 Ñhŭ bơta jê sồt bol khai dê gơguh gam sùm sùm ò lồi. Ală cau duh khoai phan 
poan jơng mơ rùp gơ, mơ ală cau dòp tềl sơnđan gơ, gen ngai mơ mang bol khai 
ò geh tŭ lơi rlô.” 

12Tài bơh hơ̆ tàng ală cau sàng goh pal gơs bơta kong ơt, la ală cau prap gàr ală 
bơta sồr lam Yàng Tom Trồ dê mơ bơta dòn di Yàng Jesu. 

13Añ kơno bơh đang trồ gơs jơnau đơs lah: “Cih tĕ jơnau do: Bơh do jơl hìng 
nau lơngai ală cau in chơt la chơt tòm Yàng!” Yàng Hwềng đơs: “Ngan behơ̆, bơh 
bol khai geh rlô bơh ală broă bòl glar bol khai dê, bơh ală broă bol khai dê jat 
bal mơ bol khai.” 

Kơnhai toès mơ kơnhai pic plai ño 
14 Lồc behơ̆ añ sền gŏ, ne, gơs dô nơm mhwal bò, hơđang mhwal gơs dô Bơtau 
nggui gơlơh be kòn mơnus, bồ ndau dô nơm sơgơn bơtau mơ màh, tê at dô nơm 
mơ̆ sồt. 

15 Gơs dô nă cau gơnrơh ndai lik bơh hìu duh khoai, hòi driau dờng mơ Bơtau 
nggui hơđang mhwal lah: “Ai tĕ mơ̆ Kơnràñ dê mơ toès, bơh jơ toès neh di, mơ 
kơnhai toès ù dê neh dum jơh rau.” 

16Bơtau nggui hơđang mhwal tơyơr mơ̆ Kơnràñ dê tòm ù mơ ù gơ kong toès. 

17Gơs dô nă cau gơnrơh ndai lik bơh hìu duh khoai hơđang trồ, mơ khai kung 
at dô nơm mơ̆ sồt. 

18Gen gơs dô nă cau gơnrơh ndai tai lik bơh cơnòng duh khoai, la cau gơnrơh 
gơs gơnoar hơđang ồs, khai ai jơnau dờng hòi cau gơnrơh at mơ̆ sồt mơ lah: 
“Ai tĕ mơ̆ sồt mê dê mơ siat ală dơrkum plai ño tòm ù, bơh ală plai ño neh 
dum rau.” 

19Gen cau gơnrơh tơyơr mơ̆ khai dê tòm ù mơ siat plai ño ù dê, mơ sơrbì tòm 
mpal dờng pat tơrnòm bơta gơjrañ dờng Yàng Tom Trồ dê. 

20 Cau jă plai ño tòm mpal pat tơrnòm hơ̆ hơ đah bơdìh ƀòn dờng, gen gơs 
mhàm hòr lik bơh di mpal, bam tus di bơr ơseh, jòng pơgap pe rhiang kơsồ. 

Yal Tơlik 15 

Ală cau gơnrơh mơ bơta rung rài lồi dut 
1Gen añ neh gŏ dô nơm tềl is tai hơđang trồ, tềl is hơ̆ dờng mơ krơi is, hơ̆ la poh 
nă cau gơnrơh at poh bơta rung rài lồi dut; mơ bơh ală bơta rung rài hơ̆ gen 
sồng bơta gơjrañ dờng Yàng Tom Trồ dê ò gam tai. 

2Añ neh gŏ be dô nơm dàlềng krơh bơcă bal mơ ồs, kung gŏ ală cau neh geh pha 
lin rlau mơ phan poan jơng mơ rùp gơ mơ khà sơnđan gơ, ală cau hơ̆ ntào di 
gah dàlềng krơh hơ̆ mơ at ală kơñi pĕ Yàng Tom Trồ dê. 

3 Bol khai đơs chò bơta đơs chò Môise dê, la dĭ gơna Yàng Tom Trồ dê, mơ bơta 
đơs chò Belàt Kòn dê, mơ lah: “Ơ Yàng la Yàng Tom Trồ, Bơtau Gơnoar Dờng 
lam Jơh, Ală broă Kơnràñ dê la dờng ngan mơ krơi is ngan! Ơ Bơtau ală rài dê, 
ală gùng dà Kơnràñ dê la song ring mơ song ngan! 

4 Khoai Yàng, ñcau khin ò duh rngòt mơ ò jòng ro sơnđan Kơnràñ taih? Bơh 
mìng dô nă Kơnràñ la sang goh; Jơh ală làng bol rơp tus mơ duh khoai Kơnràñ, 
Bơh ală bơta cahrña song ring Kơnràñ dê neh geh yal tơlik.” 

Poh nơm mơngàn bơta gơjrañ dờng Yàng Tom Trồ dê 
5 Tơnơ̆ mơ hơ̆ añ sền gŏ hìu duh khoai, la Hìu Ing Duh Khoai cơng tàng, pò 
tơlik hơđang trồ. 

6Poh nă cau gơnrơh at poh bơta rung rài lik bơh hìu duh khoai, bol khai soh ào 
bài che dơmài lơbơn sàng goh àng gơcrà, mơ kơt che mơ màh gùt dar ntơh. 

7Dô nơm tòm poan nơm phan wìn kis tong poh nă cau gơnrơh in poh nơm 
mơngàn mơ màh ơn bềng bơta gơjrañ dờng Yàng Tom Trồ dê, la Bơtau kis 
sùm sùm ò lồi. 

8 Gen hìu duh khoai bềng ñhŭ gơlik bơh bơta gơklŏ Yàng Tom Trồ dê mơ 
gơnap gơnoar Kơnràñ dê, gen ò gơs cau lơi rgơi mut tòm hìu duh khoai jơl tus 
di poh bơta rung rài poh nă cau gơnrơh dê neh sir rau. 

Yal Tơlik 16 

Poh bơta rung rài lồi dut dùh tòm ù 
1Añ kơno dô jơnau dờng bơh di hìu duh khoai đơs mơ poh nă cau gơnrơh lah: 
“Lòt tĕ, tuh poh nơm mơngàn bơta gơjrañ dờng Yàng Tom Trồ dê tòm ù.” 

2 Cau gơnrơh sơnròp lik lòt mơ tuh mơngàn khai dê tòm ù, gen gơs toh kiat iơh 
rmơh mơ jê sồt ngan hơđang ală cau neh gơs tềl phan poan jơng dê mơ duh 
khoai rùp gơ. 

3Cau gơnrơh dơ̆ bàr tuh mơngàn khai dê tòm dàlềng, gen dàlềng gơlik gơs 
mhàm kung be mhàm cau chơt, mơ jơh ală phan kis tòm dàlềng chơt jơh. 

4 Cau gơnrơh dơ̆ pe tuh mơngàn khai dê tòm ală hiòng dà mơ ală croh dà, gen 
dà gơlik gơs mhàm. 

5Añ kơno cau gơnrơh gơs gơnoar hơđang ală dà đơs lah: “Ơ Bơtau gam gơs mơ 
neh gơs, la Bơtau sàng goh, Kơnràñ la song ring tài bơh Kơnràñ neh cahrña be 
do. 

6Bơh bol khai neh lơh gơhòr mhàm ală cau sàng goh mơ ală cau gơnoar hwơr 
dê, gen Kơnràñ neh ai bol khai in hùc mhàm, la di pal ngan!” 

7Mơ añ kơno cơnòng duh khoai đơs lah: “Ngan, khoai Yàng la Yàng Tom Trồ, 
Bơtau Gơnoar Dờng Làm Jơh, Ală bơta cahrña Kơnràñ dê la song ngan mơ song 
ring.” 

8Cau gơnrơh dơ̆ poan tuh mơngàn khai dê hơđang mattơngai; gen mattơngai 
gơs gơnoar hur ală cau mơ ồs. 

9Mơ ală cau kòl hur mơ ồs duh ngan, gen bol khai đơs tràl sơrbil di sơnđan Yàng 
Tom Trồ la Bơtau gơs gơnoar hơđang ală bơta rung rài hơ̆, mơ bol khai kung ò 
gơjrañ sang glài mơ ò jòng ro bơta dờng ryŭ Yàng Tom Trồ sơl. 

10 Cau gơnrơh dơ̆ pram tuh mơngàn khai dê hơđang sơbàn phan poan jơng dê, 
gen lơgar gơ dê gơlik gơs klam jơngo, mơ ală cau kap lơmpiat he bơh bơta jê 
sồt 

11Tài bơh bơta jê sồt mơ ală toh kiat bol khai dê, gen bol khai đơs tràl sơrbil di 
Yàng Tom Trồ hơđang trồ, mơ ò gơjrañ sang glài bơh ală broă iơh bơsak bol 
khai dê. 

12 Cau gơnrơh dơ̆ prau tuh mơngàn khai dê hơđang hiòng dờng Ơphrat, gen dà 
soat jơh, nàng wàs gùng ală cau bơtau in tus bơh đah mattơngai lik. 

13Mơ añ gŏ pe nơm hwềng cà gơlơh rùp be kit mơ lik bơh di bơr nagrài, bơh di 
bơr phan poan jơng mơ bơh di bơr cau gơnoar hwơr ma blac. 

14Bol gơ la hwềng ală cà dê, lơh ală tềl krơi, lik lòt tus hơ ală cau bơtau tòm làm 
jơh dunnia, nàng pơjum bol khai tòm bơta kơlìn tòm ngai dờng Yàng Tom Trồ 
dê, la Bơtau Gơnoar Dờng Làm Jơh. 

15 “Do, añ tus be cau kơñau. Lơngai cau lơi in drơng kơp mơ rcang ồi ào he dê, 
rngòt khai ơm kuh lòi rồ mơ lòt, mơ ò kòl cau gŏ bơta ƀàssìl ƀàsso khai dê!” 

16 Ală hwềng cà pơjum ală cau bơtau hơ̆ tòm dô bă tiah, jat jơnau Hebrơ sơnđan 
la Armagedôn. 

17Cau gơnrơh dơ̆ poh tuh mơngàn khai dê tòm pah gòi, gen gơs jơnau dờng 
bơh di sơbàn tòm hìu duh khoai đơs lah: “Sir rau!” 

18 Gen gơs ală puhlèp, jơnau ntas dờng, ntơr kơnàs mơ lơnggơr ù dờng ngan, 
tian gơs bơh di tŭ gơs jơi kòn mơnus hơđang ù kung òhềt gơs bơta lơnggơr ù 
lơi dờng mơ pràn ngan behơ̆. 

19 Ƀòn dờng tơrlah gơlik gơs pe pơnah, mơ ală ƀòn ală làng bol dê tơrlah 
tơrling jơh, mơ Yàng Tom Trồ kah wơl Babilôn dờng gen ai gơ in ñô mơngàn 
bơta gơjrañ dờng gơhào khuh ngan Kơnràñ dê. 

20 Jơh ală bồt pơlào dô jơh, ò gam gŏ dô nơm mơnơm lơi tai. 

21 Gơs mìu piar dờng bơh đang trồ dùh hơđang ală cau, kòp nơm piar kơnjơ̆ 
pơgap dô talơng, mơ ală cau đơs tràl sơrbil di Yàng Tom Trồ tài bơh bơta rung 
rài mìu piar hơ̆, bơh bơta rung rài hơ̆ la dờng kơnjơ̆ ngan ò git lơh. 

Yal Tơlik 17 

Bơta lơh glài cau ùr dri dờng 
1 Gen dô nă tòm poh nă cau gơnrơh neh at poh nơm mơngàn tus đơs mơ añ lah: 
“Tus hơ do, añ rơp sơnio mê in bơta lơh glài cau ùr dri tơlàr dờng, khai ơm 
nggui hơđang ală dà. 

2 Ală cau bơtau hơđang ù neh tìs glài rềs àr bơrnàn mơ khai, mơ ală cau ơm tòm 
plai ù neh bơñul mơ tơrnòm bơta rềs àr bơrnàn khai dê.” 

3 Añ geh rngoh rngac bơh Yàng Hwềng, mơ cau gơnrơh hơ̆ cèng añ lòt tus tòm 
ƀlàng bràs; añ gŏ dô nă cau ùr hào hơđang dô nơm phan poan jơng pơrhê, gơ 
gơs poh nơm bồ, jơt nơm ngke, să gơ bềng ală sơnđan tràl sơrbil. 

4 Cau ùr hơ̆ soh phan dà gur mơ dà pơrhê, sơmpô să khai mơ màh, lŭ màng, lŭ 
kràng màng; tê khai at dô nơm mơngàn màh bềng ală phan ngkòr ngkàc, hơ̆ la 
ală bơta ƀơ̆ ƀơl bơta rềs àr bơrnàn khai dê. 

5Di bìng liang khai gơs cih dô nơm sơnđan ndơp ndơr lah: “Babilôn dờng, mè 
ală cau ùr dri tơlàr mơ mè ală bơta ngkòr ngkàc hơđang ù.” 

6Añ gŏ cau ùr hơ̆ bơñul bơh mhàm ală cau sàng goh mơ mhàm ală cau chơt tài 
bơh bơta lơh cơng bơh Yàng Jesu. Dơ̆ añ gŏ cau ùr hơ̆ gen añ ai lơh krơi ngan. 

7Mơya cau gơnrơh đơs mơ añ lah: “Mbe mê ai lơh krơi behơ̆ taih? Añ rơp yal 
tơlik mê in bơta ndơp ndơr bơh cau ùr mơ bơh phan poan jơng pơdiang khai, 
la phan poan jơng gơs poh nơm bồ mơ jơt nơm ngke. 

8 Phan poan jơng mê neh gŏ hơ̆, lài neh gơs, tŭ do ò gơs, mơ gơ rơp guh bơh tòm 
brong jrô hùt hung mơ lòt tus hơ tiah roh rui. Ală cau ơm hơđang plai ù mơ 
sơnđan mat bol khai ò gơs cih tòm sră bơta kis bơh dê tŭ crơng gơs trồ tiah, dơ̆ 
bol khai gŏ phan poan jơng gen bol khai rơp ai lơh krơi, tài bơh lài gơ neh gơs, 
tŭ do ò gơs, mơ tơnơ̆ rơp tus tai. 

9Behơ̆ pal gơs nùs kơlôi dô bă jak chài. Poh nơm bồ hơ̆ la poh nơm mơnơm mơ 
cau ùr hơ̆ nggui hơđang, 

10mơ kung la poh nă cau bơtau; pram nă neh roh gơnoar, dô nă gam gơs, dô nă 
òhềt tus; tòm tŭ bơtau hơ̆ tus gen khai pal ơm mìng dô êt jŏ lơm. 

11Ai phan poan jơng lài neh gơs, tŭ do ò gơs, hơ̆ la bơtau dơ̆ phàm, kung tòm 
mpồl poh nă cau bơtau ne, mơ gơ lòt tus hơ tiah roh rui. 

12 Mơ jơt nơm ngke mơ mê neh gŏ hơ̆ la jơt nă cau bơtau òhềt dòp geh gơnoar 
at bồ, mơya bol khai rơp dòp gơnoar bơtau dê bal mơ phan poan jơng tòm dô 
jơ lơm. 

13Bol khai dô nùs bal mơ jào gơnap gơnoar mơ gơnoar bol khai dê phan poan 
jơng in. 

14Bol khai rơp tòmlơh mơ Belàt Kòn. Belàt Kòn rơp geh pha lin rlau, bơh 
Kơnràñ la Yàng ală yàng dê, Bơtau ală bơtau dê; mơ ală cau ơm bal mơ Kơnràñ 
la ală cau geh hòi sac, sac rwah mơ dòn song.” 

15Cau gơnrơh đơs tai mơ añ lah: “Ală dà mơ mê neh gŏ, gơs cau ùr dri tơlàr 
nggui hơđang, hơ̆ la ală làng bol, ală mpồl bơnòr oă, ală lơgar mơ ală jơnau 
đơs. 

16Jơt nơm ngke mơ mê neh gŏ hơ̆ bal mơ phan poan jơng rơp gơjrañ kơuềng 
di cau ùr dri tơlàr ne, lơh khai in ơm is, ơm kuh lòi rồ, sa poac khai dê mơ chu 
pơrguc khai tòm ồs. 

17Bơh Yàng Tom Trồ neh ơn bơta hơ̆ tòm nùs bol khai tồ lơh gơlik gơs jat bơta 
lơh nền Kơnràñ dê, tòm tŭ bol khai dô nùs bal jào gơnoar at bồ bol khai dê 
phan poan jơng in, jơl tus di tŭ ală jơnau Yàng Tom Trồ dê gơlik gơs di ngan. 

18Cau ùr mơ mê neh gŏ hơ̆ la ƀòn dờng gơs gơnoar at bồ hơđang ală cau bơtau 
tòm plai ù.” 

Yal Tơlik 18 

Bơta tơrlah tơrlơm Babilôn dờng 
1Tơnơ̆ mơ hơ̆, añ gŏ dô nă cau gơnrơh ndai mù bơh đang trồ, gơs gơnoar dờng 
ngan; bơta gơklŏ khai dê àng gơcrà làm jơh plai ù. 

2 Khai hòi driau dờng lah: “Babilôn dờng neh tơrlah tơrlơm, tơrlah tơrlơm rau! 
Gơlik gơs tiah ơm ală cà dê, rsòn jơh ală cà ƀơ̆ iơh, mơ rsòn jơh ală jơi sềm ƀơ̆ 
ƀơl cù kìr, 

3 Bơh jơh ală làng bol neh ñô tơrnòm bơta rềs àr bơrnàn khai dê. Ală cau bơtau 
hơđang plai ù neh tìs glài rềs àr bơrnàn mơ khai, mơ ală cau kă bro tòm ù 
kơnòm di bơta lơh gơlềng gơlàng oă ir khai dê mơ gơlik pas gơs.” 

4 Añ kơno dô jơnau ndai bơh đang trồ đơs lah: “Ơ làng bol añ jê, lik tĕ bơh di 
khai, tồ bol mê ò gơs pơnah bal tòm ală tồi glài khai dê mơ ò kòl tòm bơta rung 
rài khai dê; 

5 bơh ală tồi glài khai dê neh gơ ngŏ tus hơ trồ, mơ Yàng Tom Trồ neh kah ală 
bơta tồi glài iơh bơsak khai dê. 

6 Khai neh lơh di cau mbe lơi, gen lơh wơl tĕ di khai behơ̆ sơl, jat be ală broă 
khai dê gen sal wơl tĕ khai in bàr dơ̆ rlau tai; mơngàn khai neh crài ai cau in, 
gen crài tĕ ai khai in bàr dơ̆ rlau tai. 

7 Khai neh jòng is să he mơ lơh gơlềng gơlàng kàr lơi, gen lơh tĕ di khai jê sồt 
bòl glar mơ ñìm rac kàr hơ̆ sơl. Bơh tòm nùs khai kơlôi lah: ‘Añ nggui hơđang 
sơbàn bơtau ùr, añ ò di la cau ùr bơnrau, añ rơp ò gơs tŭ lơi gŏ bơta ñìm rac ò.’ 

8Gen tàng ală bơta rung rài khai dê tus bal tòm dô ngai, hơ̆ la bơta pluh plàng, 
bơta ñìm rac, mơ bơta jơgloh rung, mơ khai rơp kong ồs sa pơrguc jơh; bơh 
Yàng la Yàng Tom Trồ Gơnap Gơnoar pràn la Bơtau cahrña khai.” 

9 Ală cau bơtau hơđang ù, la cau neh tìs glài rềs àr bơrnàn mơ lơh gơlềng gơlàng 
bal mơ khai, dơ̆ bol khai gŏ ñhŭ ồs sa khai gen bol khai rơp ñìm rac mơ pơt wòl 
tài bơh khai. 

10Mơ bơh rngòt di bơta jê sồt bol glar khai dê, gen bol khai rơp ơm ngài mơ đơs 
lah: “Nđàc sơngit ngan, pơlai soh ngan, ƀòn dờng Babilôn la ƀòn kơ̆ cê ne! Tòm 
dô jơ bơta lơh glài ai neh tus rau!” 

11 Ală cau kă bro hơđang plai ù ñìm rac moat jrùng tài bơh khai, bơh ò gơs cau 
lơi rwat phan bol khai dê tai, 

12 ală phan hơ̆ la màh, priă, lŭ màng, lŭ kràng màng, bài che dơmài lơbơn, dà 
gur, bơteh, dà pơrhê, tơl ală bơta chi ƀô, tơl ală phan mơ bla, tơl ală phan mơ 
chi màng mơ kòng mơ lòs mơ lŭ sàr, 

13kơmhò kwĕ, kơmbuh tĕ biap, kơmbuh kơlhô, cài trŭ, kơlhô, tơrnòm, mơñà, 
kơmbuh kòi mi, kòi mi, kơnrồ, belàt, ơseh, rơndeh ơseh, dĭ gơna, hơ̆ la hwềng 
soàn cau. 

14Bol khai rơp đơs lah: Ală phan niam mơ nùs ai hàm kòñ hơ̆ neh roh thit bơh 
ai rau, jơh ală phan bơkah mơ bơta pas ryŭ ai dê kung neh roh jơh bơh ai rau, 
ò gơs tŭ lơi jòi bàn gơ tai. 

15 Ală cau kă bro ală phan hơ̆, la cau neh kơnòm di Babilôn sồng gơlik pas gơs, 
mơ tài bơh rngòt di bơta jê sồt bòl glar khai dê, gen tàng bol khai ơm ngài mơ 
ñìm rac moat jrùng mơ đơs lah: 

16“Nđàc sơngit ngan, pơlai soh ngan ƀòn dờng ne, la ƀòn neh soh bài che dơmài 
lơbơn, dà gur, dà pơrhê, sơmpô să mơ màh, lŭ màng mơ lŭ kràng màng. 

17 Tòm dô jơ jơh ală bơta pas gơs ne neh roh thit jơh.” Jơh ală cau at bồ ơhò 
mơ ală cau nac lòt tòm ơhò, ală cau lơh broă tòm ơhò mơ ală cau kă bro òs lòt 
hơđang dàlềng, bol khai ơm ntào ngài, 

18 sền gŏ ñhŭ ồs sa khai, gen driau dờng lah: “Gơs ƀòn lơi ndròm be ƀòn dờng 
ne sơl!” 

19 Bol khai rsìh thul hơđang bồ bol khai, ñìm rac moat jrùng mơ driau lah: 
“Nđàc sơngit ngan, pơlai soh ngan ƀòn dờng ne, ală cau gơs ơhò hơđang 
dàlềng kơnòm di bơta pas sơm khai dê mơ gơlik pas gơs, mơ do tòm dô jơ 
khai kong tơnroh lề lac jơh. 

20 Ơ trồ, ơ ală cau sàng goh, ală cau gơnoar bơto dờng, mơ ală cau gơnoar 
hwơr, hòn chò tĕ bơh khai, tài bơh Yàng Tom Trồ neh sal tê di khai bol mê in 
rau!” 

21 Gơs dô nă cau gơnrơh pràn kơldang ai dô nơm lŭ be mpal dờng sơrbì tòm 
dàlềng mơ đơs lah: “Ƀòn dờng Babilôn rơp kong sơrbì pràn ngan behơ̆, ò gơs 
tŭ lơi gŏ gơ tai. 

22 Ò gơs tŭ lơi cau kơno tai di tiah ai dê gơs jơnau ntas pĕ kơñi, uh kơwào, uh 
kơmboat, mơ tềng hơ̆ rơp ò gơs tŭ lơi gŏ tai cau chài lơh broă, bulah lơh broă 
lơi kung ò gŏ sơl; kung ò gơs tŭ lơi kơno jơnau ntas cau piah di mpal tai. 

23Bơta àng ồs đèng ò gơs tŭ lơi pơnđàng sòl tai di tiah ai dê; tềng hơ̆ ò gơs tŭ 
lơi kơno tai jơnau đơs cau bơrtơu mơ ƀan dê. Bơh ală cau neh kă bro di tiah ai 
dê la ală cau dờng ryŭ tòm ù; jơh ală làng bol neh kòl pơrlồm tài bơh bơta juh 
proh pơlìn ai dê. 

24 Tòm ƀòn hơ̆ neh bàn mhàm ală cau gơnoar hwơr mơ ală cau sàng goh dê, 
mơ mhàm jơh ală cau neh kong sreh chơt hơđang plai ù.” 

Yal Tơlik 19 

Bơta đơs chò jòng ro hơđang trồ 

1Tơnơ̆ mơ hơ̆ añ kơno hơđang trồ gơs jơnau driau dờng gơlơh be mpồl bol oă 
đơs lah: “Haleluya! Bơta dong klàs, bơta gơklŏ, mơ gơnap gơnoar gơrê bal mơ 
Yàng Tom Trồ bol he dê. 

2 Bơh ală bơta cahrña Kơnràñ dê la song ngan mơ song ring; Kơnràñ neh lơh 
nền glài cau ùr dri tơlàr dờng, la cau neh ai bơta rềs àr bơrnàn khai dê nàng lơh 
ồm lề plai ù, mơ Kơnràñ neh sal tê di khai bơh mhàm ală dĭ gơna Kơnràñ dê.” 

3 Bol khai đơs dô dơ̆ tai lah: “Haleluya! Ñhŭ ồs khai dê gơguh hơđang jơl sùm 
sùm ò lồi.” 

4Bàr jơt poan nă cau kwang kra bal mơ poan nơm phan wìn kis tơmbic să duh 
khoai Yàng Tom Trồ la Bơtau nggui hơđang sơbàn, mơ đơs lah: “Amen. 
Haleluya!” 

5 Bơh di sơbàn hơ̆ gơs jơnau đơs lah: “Ơ jơh ală bol mê la dĭ gơna Kơnràñ dê 
mơ ală cau duh rngòt di Kơnràñ, ală cau dềt mơ ală cau dờng, Jòng ro tĕ Yàng 
Tom Trồ bol he dê.” 

Bơta pơjum sa tòmbau Belàt Kòn 
6 Chòp añ kơno jơnau gơlơh be jơnau dô mpồl bol oă, be jơnau oă dà hòr, mơ 
be jơnau ntơr kơnàs dờng, đơs lah: “Haleluya! Bơh Yàng la Yàng Tom Trồ bol 
he dê, la Bơtau Gơnoar Dờng Làm jơh, gơs gơnoar at bồ. 

7Bol he hòn chò mơ hừh hơh tĕ, jòng ro tĕ Kơnràñ; Bơh bơta tòmbau Belàt Kòn 
dê neh tus rau, mơ bau ùr Kơnràñ dê neh sơmpô să sir rau. 

8Neh ai khai in soh ào bài che dơmài lơbơn àng gơcrà mơ sàng goh bơh bài che 
dơmài lơbơn hơ̆ la ală broă song ring ală cau sàng goh dê.” 

9 Cau gơnrơh sồr añ lah: “Cih tĕ jơnau do: Lơngai ală cau in neh geh jà tus pơjum 
sa tòm bơta tòmbau Belàt Kòn dê.” Khai đơs tai lah: “Hơ̆ la jơnau song ngan 
Yàng Tom Trồ dê.” 

10Gen añ tơmbic să di jơng khai nàng duh khoai khai, mơya khai đơs mơ añ lah: 
“Bañ lơh behơ̆, añ la cau bơyô duh broă bal mơ mê mơ oh mi mê sơl, la ală cau 
lơh cơng bơh Yàng Jesu. Duh khoai tĕ Yàng Tom Trồ. Bơh jơnau song mơ Yàng 
Jesu neh ràng tơlik la bơta lơh rngoh rngac ală cau gơnoar hwơr in.” 

Bơtau hào ơseh kò 
11 Chòp añ gŏ trồ gơ pò, ne, gơs dô nơm ơseh kò. Bơtau hào hơđang ơseh hơ̆ 
sơnđan la Bơtau Dòn Song mơ Song Ngan; Kơnràñ cahrña mơ tòmlơh jat bơta 
song ring. 

12 Gar mat Kơnràñ dê be lơmpiat ồs, bồ ndau oă sơgơn bơtau; gơs cih dô 
sơnđan, sơnđan hơ̆ rlau mơ Kơnràñ ò gơs cau lơi git. 

13Kơnràñ soh ào ñòm mhàm, sơnđan Kơnràñ la Jơnau Yàng Tom Trồ dê. 

14Ală mpồl ling hơđang trồ soh ào bài che dơmài lơbơn, bò mơ goh, hào ơseh 
kò lòt jat Kơnràñ. 

15 Gơs dô ngkơr đào sồt lik bơh di bơr Kơnràñ nàng lơh ală làng bol; Kơnràñ 
rơp ngui gai lòs nàng at bồ bol khai. Kơnràñ rơp jă mpal pat tơrnòm bơta gơjrañ 
dờng gơhào khuh ngan Yàng Tom Trồ dê, la Bơtau Gơnoar Dờng Làm Jơh. 

16Hơđang ào mơ di bơnô Kơnràñ dê gơs cih dô sơnđan lah: BƠTAU ALĂ BƠTAU 
DÊ MƠ YÀNG ALĂ YÀNG DÊ. 

Pha rlau mơ phan poan jơng mơ cau gơnoar hwơr ma blac 
17 Gen añ gŏ dô nă cau gơnrơh ntào tòm mattơngai; khai hòi driau dờng, sồr jơh 
ală sềm par digùl trồ lah: “Lòt tus tĕ pơjum tòm bơta pơjum sa dờng Yàng Tom 
Trồ dê, 

18nàng sa poac ală cau bơtau dê, poac ală cau kwang dờng tòmlơh, poac ală cau 
pràn kơldang, poac ală ơseh mơ ală cau hào ơseh, mơ poac jơh ală cau dê, cau 
geh khat gơboh mơ cau dĭ gơna, cau dềt mơ cau dờng.” 

19Añ gŏ phan poan jơng mơ ală cau bơtau hơđang plai ù bal mơ ală mpồl ling 
bol khai dê pơjum bal nàng tòmlơh mơ Bơtau hào ơseh bal mơ mpồl ling 
Kơnràñ dê. 

20 Phan poan jơng kòl kup bal mơ cau gơnoar hwơr ma blac la cau neh lơh ală 
tềl krơi di đap gơ, nàng pơrlồm ală cau neh dòp tềl phan poan jơng dê mơ ală 
cau duh khoai rùp gơ; bàr nă bol khai gam kis mơ kong sơrbì tòm brong ồs 
hơng mơ siau. 

21Ală cau gam wơl gen kong sreh chơt mơ đào lik bơh di bơr Bơtau hào ơseh, 
mơ jơh ală sềm geh sa hòm mơ poac bol khai dê. 

Yal Tơlik 20 

Yàng Jesu at bồ dô rbô nam 
1Chòp añ gŏ dô nă cau gơnrơh mù bơh đang trồ, tê at kai mpồng brong jrô hùt 
hung mơ dô nơm che sreng dờng. 

2 Khai kup nagrài, hơ̆ la bơs yau, la Cà ràk, la cà Satan, mơ kơt gơtòm dô rbô 
nam. 

3Mơ sơrbì gơtòm brong jrô hùt hung, til mpồng, mơ tap ƀang kì, tồ gơ in ò geh 
lòt pơrlồm ală làng bol tai, jơl tus di dô rbô nam neh lồi rau. Tơnơ̆ mơ hơ̆ pal hồ 
gơtòm dô êt jŏ. 

4 Gen añ gŏ ală sơbàn, mơ ală cau nggui tềng hơ̆ la cau neh geh gơnoar cahrña. 
Añ kung gŏ hwềng soàn ală cau neh kong koh bồ tài bơh jơnau lơh cơng bơh 
Yàng Jesu, mơ tài bơh jơnau Yàng Tom Trồ dê, hơ̆ la ală cau ò duh khoai phan 



2165 

 

 
Sră Goh 

© 2018, United Bible Societies. 
  

 

 

poan jơng mơ rùp gơ, mơ ò dòp tềl gơ di bìng liang mơ di mpàng tê he. Bol khai 
geh kis wơl mơ at bồ bal mơ Bơtau Krist tòm dô rbô nam. 

5Hơ̆ la bơta kis wơl dơ̆ sơnròp. Ai ală cau ndai neh chơt gen ò geh kis wơl jơl 
tus di dô rbô nam neh lồi rau. 

6Lơngai mơ sàng goh cau lơi in geh pơnah tòm bơta kis wơl dơ̆ sơnròp! Bơta 
chơt dơ̆ bàr ò gơs gơnoar hơđang bol khai, mơya bol khai rơp lơh gơs cau 
gơnoar ơn phan duh khoai Yàng Tom Trồ mơ Bơtau Krist dê, mơ bol khai rơp 
at bồ bal mơ Kơnràñ tòm dô rbô nam. 

Cà Satan kong alah sùm sùm 
7Tòm tŭ dô rbô nam neh lồi rau, cà Satan rơp geh hồ toh bơh tiah jàm, 

8 gen gơlik lòt nàng pơrlồm ală làng bol ơm tòm poan đah plai ù, hơ̆ la Got mơ 
Magot, nàng pơjum bol khai tồ tòmlơh; ntum khà bol khai dê be bràs dàlềng. 

9Bol khai guh làm ù tiah, gơrwàng theng ală cau sàng goh dê mơ ƀòn dờng kòñ 
gơboh. Mơya gơs ồs dùh bơh đang trồ mơ chu pơrguc bol khai. 

10Ai cà ràk la cau neh pơrlồm bol khai gen kong sơrbì tòm brong ồs hơng mơ 
siau; tềng hơ̆ neh gơs phan poan jơng mơ cau gơnoar hwơr ma blac rau. Bol 
khai rơp kong jê sồt bòl glar ngai mơ mang jơl sùm sùm ò lồi. 

Bơta cahrña lồi dut 
11 Chòp añ gŏ dô nơm sơbàn dờng mơ bò bal mơ Bơtau nggui hơđang sơbàn; 
trồ tiah dô jơh bơh di đap Kơnràñ, ò gơs tiah lơi bol gơ in tai. 

12Añ gŏ ală cau chơt, dờng mơ dềt, ơm ntào di đap sơbàn mơ ală sră geh pò 
tơlik. Kung gơs dô dap sră ndai geh pò tơlik sơl la sră bơta kis. Ală cau chơt 
kong cahrña jat be ală bơta neh cih tòm ală sră hơ̆, jat be ală broă bol khai neh 
lơh. 

13Dàlềng jào wơl ală cau neh chơt tòm gơ, bơta chơt mơ lơgar làng ƀồc kung 
jào wơl ală cau chơt tòm bol gơ, jơh ală bol khai kong cahrña jat be ală broă 
bol khai neh lơh. 

14Gen bơta chơt mơ lơgar làng ƀồc kong sơrbì tòm brong ồs. Brong ồs la bơta 
chơt dơ̆ bàr. 

15Dilah cau lơi ò geh cih sơnđan mat tòm sră bơta kis gen kong sơrbì tòm 
brong ồs hơ̆ sơl. 

Yal Tơlik 21 

Trồ tiah pa mơ Jerusalem pa 
1 Chòp añ gŏ trồ pa mơ tiah pa; bơh trồ sơnròp mơ tiah sơnròp neh roh, dàlềng 
kung ò gam sơl. 

2 Añ gŏ ƀòn dờng sàng goh la Jerusalem pa, mù bơh đang trồ bơh dê Yàng Tom 
Trồ; gơ neh rcang sir be dô nă bau ùr pa neh bơka să ơm gơn bau klau khai dê. 

3 Añ kơno dô jơnau dờng lik bơh di sơbàn, đơs lah: “Ne, tiah ơm Yàng Tom Trồ 
dê ơm digùl jơi kòn mơnus. Kơnràñ rơp ơm bal mơ bol khai, mơ bol khai rơp 
lơh gơs làng bol Kơnràñ dê, să tòm Yàng Tom Trồ rơp ơm bal mơ bol khai, mơ 
lơh gơs Yàng Tom Trồ bol khai dê. 

4 Kơnràñ rơp jùt jơh dà mat di mat bol khai, bơta chơt ò gam tai, kung ò gơs 
bơta moat jrùng, ò gơs bơta nggà ñìm, ò gơs bơta jê sồt tai, bơh ală bơta yau 
neh roh jơh rau.” 

5Bơtau ơm nggui hơđang sơbàn đơs lah: “Do, Añ lơh gơs pa jơh ală bơta.” Mơ 
đơs tai lah: “Cih tĕ jơnau do, bơh ală jơnau do la pal dòn kơnòm mơ song ngan.” 

6 Kơnràñ đơs tai mơ añ lah: “Sir rau. Añ la Alpha mơ Ômega, Bơtau sơnròp mơ 
lồi dut. Cau lơi tơhìr, gen Añ rơp ai dà hùc be phan pà gòi bơh croh dà bơta kis. 

7 Cau lơi geh pha lin rlau rơp geh ală bơta hơ̆ lơh gơs sre brê; Añ rơp lơh gơs 
Yàng Tom Trồ khai dê mơ khai rơp lơh gơs kòn Añ jê. 

8Ai ală cau rngòt ò khin cha, ală cau ò gơs bơta dòn, ală cau ngkòr ngkàc, ală cau 
tơnchơt cau, ală cau rềs àr bơrnàn, ală cau bơjơu, ală cau duh rùp ràk, mơ jơh 
ală cau đơs blac, pơnah bol khai dê ơm tòm brong ồs hơng mơ siau, hơ̆ la bơta 
chơt dơ̆ bàr.” 

9Gơs dô nă tòm poh nă cau gơnrơh neh at poh nơm mơngàn bềng poh bơta rung 
rài lồi dut, lòt tus đơs mơ añ lah: “Tus tĕ hơ do, añ rơp sơnio mê in ƀan, la bau 
ùr Belàt Kòn dê.” 

10 Añ gơs rngoh rngac bơh Yàng Hwềng, mơ cau gơnrơh cèng añ tus hơ dô nơm 
mơnơm dờng mơ jơnhoa, sơnio añ in gŏ ƀòn dờng sàng goh la Jerusalem mù 
bơh đang trồ bơh dê Yàng Tom Trồ. 

11Gơ gơs bơta gơklŏ Yàng Tom Trồ dê, bơta àng gơcrà ƀòn dê ndròm be lŭ màng 
gơcrà, be lŭ bò gơcrà, sàng be krơh àng goh. 

12 Ƀòn hơ̆ gơs dô nơm dơrñang dờng mơ jơnhoa, gơs jơt bàr nơm mpồng dờng, 
dê ală mpồng hơ̆ gơs jơt bàr nă cau gơnrơh, mơ gơs cih ală sơnđan jơt bàr jơi 
bơtiàn kòn sau Israel dê. 

13Đah mattơngai lik gơs pe nơm mpồng, đah đang gơs pe nơm mpồng, đah đơm 
gơs pe nơm mpồng, đah mattơngai mut gơs pe nơm mpồng. 

14Dơrñang ƀòn hơ̆ gơs jơt bàr nơm lŭ lơh gơs mơnàng, di ală lŭ hơ̆ gơs sơnđan 
jơt bàr nă cau gơnoar bơto dờng Belàt Kòn dê. 

15 Cau gơnrơh ơm đơs mơ añ, khai at dê tê dô nơm gai rnoas mơ màh nàng was 
ƀòn dờng, ală mpồng dờng mơ dơrñang gơ dê sơl. 



2167 

 

 
Sră Goh 

© 2018, United Bible Societies. 
  

 

 

16Ƀòn dờng gơs poan đah ring bal, đah ơnàng mơ đah jòng la ring bal. Khai ai 
gai rnoas nàng was ƀòn, gơs pơgap bàr rbô poan rhiang kơsồ; đah jòng, đah 
ơnàng, đah jơnhoa ring bal lơm. 

17Khai kung was dơrñang ƀòn, gơs prau jơt pram met jơnhoa, jat be rnoas kòn 
mơnus, hơ̆ la rnoas cau gơnrơh dê. 

18 Dơrñang geh bơt mơ lŭ bò màng gơcrà; ƀòn dờng geh bơt mơ màh ngan, sàng 
be krơh. 

19Ală mơnàng dơrñang ƀòn dờng dê geh bơka mơ jơh ală bơta lŭ màng. Mơnàng 
sơnròp mơ lŭ màng gơcrà, mơnàng bàr mơ lŭ màng tơlir trồ, mơnàng pe mơ lŭ 
kĕ màng, mơnàng poan mơ lŭ màng tơlir ñhơt, 

20mơnàng pram mơ lŭ kĕ pơrhê, mơnàng prau mơ lŭ màng pơrhê, mơnàng poh 
mơ lŭ màng rmit, mơnàng phàm mơ lŭ màng tơlir dà, mơnàng sin mơ lŭ kĕ gur, 
mơnàng jơt mơ lŭ gơcrà tơlir, mơnàng jơt dùl mơ lŭ màng gur tơlir, mơnàng 
jơt bàr mơ lŭ màng gur. 

21Jơt bàr nơm mpồng dờng la jơt bàr nơm lŭ kràng màng, kòp nơm mpồng la 
dô nơm lŭ kràng màng. Gùng ƀòn dờng dê mơ màh lơm, sàng be krơh. 

22Tòm ƀòn dờng hơ̆ añ ò gŏ hìu duh khoai lơi, bơh Yàng la Yàng Tom Trồ, Bơtau 
Gơnoar Dờng Làm Jơh, mơ Belàt Kòn la hìu duh khoai ƀòn hơ̆ dê.  

23 Ƀòn dờng ò càng mattơngai mơ kơnhai nàng pơnđàng sòl, bơh bơta gơklŏ 
Yàng Tom Trồ dê àng gơcrà, mơ Belàt Kòn la bơta àng ƀòn dê.  

24 Ală làng bol rơp lòt rê tòm bơta àng ƀòn dê, mơ ală cau bơtau hơđang plai ù 
rơp cèng bơta gơklŏ bol khai dê tơmut tòm hơ̆. 

25 Ală mpồng dờng ƀòn dê ò gơs tŭ lơi til tòm trồ ngai, mơ tềng hơ̆ ò gơs trồ 
mang.  

26Bơta gơklŏ mơ bơta ryŭ ryơm ală làng bol dê rơp geh cèng tơmut tòm hơ̆. 

27 Ò gơs bơta ngkòr ngkàc lơi, ò gơs cau cù kìr lơi hala cau blac chừt lơi geh mut 
tềng hơ̆, mơya mìng ală cau neh geh cih sơnđan mat tòm sră bơta kis Belàt Kòn 
dê geh mut lơm. 

Yal Tơlik 22 

Lơngai ală cau geh sac rwah dê 
1 Cau gơnrơh sơnio añ in gŏ hiòng dà bơta kis ơm digùl gùng ƀòn dờng dê; hiòng 
hơ̆ gơcrà be krơh àng goh, mơ gơhòr lik bơh di sơbàn Yàng Tom Trồ mơ Belàt 
Kòn dê. 

2 Gơhòr mù digùl gùng ƀòn dờng. Di bàr đah ƀòng hiòng kung gơs chi bơta kis 
gơlik jơt bàr bơta plai, kòp kơnhai dô dơ̆ gơlik plai mơ ală nha chi hơ̆ ngui nàng 
sơmbòi ală làng bol. 

3 Rơp ò gam gơs bơta srat rma tai, mơya tòm ƀòn hơ̆ gơs sơbàn Yàng Tom Trồ 
mơ Belàt Kòn dê, ală dĭ gơna Kơnràñ dê rơp duh broă Kơnràñ. 

4Bol khai rơp gŏ mat Kơnràñ, mơ di bìng liang bol khai dê gơs sơnđan Kơnràñ 
dê. 

5 Rơp ò gam gơs mang tai; bol khai ò càng bơta àng ồs đèng dê hala bơta àng 
mattơngai dê tai, tài bơh Yàng la Yàng Tom Trồ rơp sòl pơnđàng bol khai in, mơ 
bol khai rơp at bồ jơl sùm sùm ò lồi. 

Crap wơl 
(22:6-21) 

Bơta tus wơl Yàng Jesu dê 
6Cau gơnrơh đơs tai mơ añ lah: “Ală jơnau do la pal dòn mơ song ngan. Yàng la 
Yàng Tom Trồ ală hwềng ală cau gơnoar hwơr dê neh sồr cau gơnrơh Kơnràñ 
dê lòt tus, nàng sơnio ală dĭ gơna Kơnràñ in ală bơta rơp gơlik tus gòñ. 

7Do, añ tus mhar, lơngai cau lơi in prap gàr ală jơnau gơnoar hwơr tòm sră do!” 

8Să tòm añ la Jang neh gŏ mơ kơno ală bơta hơ̆. Dơ̆ neh kơno mơ gŏ rau, añ 
tơmbic să di jơng nàng duh khoai cau gơnrơh neh yal ală bơta do añ in. 

9Mơya khai đơs mơ añ lah: “Bañ lơh behơ̆, añ la cau bơyô duh broă bal mơ mê 
mơ oh mi mê dê la ală cau gơnoar hwơr, mơ ală cau prap gàr ală jơnau tòm sră 
do. Duh khoai tĕ Yàng Tom Trồ.” 

10Khai đơs tai mơ añ lah: “Bañ til ală jơnau gơnoar hwơr tòm sră do, bơh tŭ 
tơngai neh rềp rau. 

11 Cau lơh iơh kư̆ lòi khai lơh iơh tai, cau ngkòr ngkàc kư̆ lòi khai kòl tòm bơta 
ngkòr ngkàc tai, cau song ring kư̆ lòi khai lơh bơta song ring tai, cau sàng goh 
kư̆ lòi khai ơm sàng goh tai.” 

12 “Do añ tus mhar, mơ cèng bal phan ƀàn nàng ai kòp nă cau in jat be broă bol 
khai lơh. 

13 Añ la Alpha mơ Ômega, Bơtau bồ dà mơ lồi tơnơ̆, Bơtau sơnròp mơ lồi dut.” 

14 Lơngai ală cau in pìh ào he, nàng geh gơnoar lòt tus hơ chi bơta kis mơ geh 
mut tòm ƀòn bơh ală mpồng dờng. 

15Ai ală so, ală cau bơjơu, ală cau rềs àr bơrnàn, ală cau tơnchơt cau, ală cau duh 
rùp ràk, mơ jơh ală cau gơboh bơta đơs blac mơ lơh bơta blac pơrlồm, gen bol 
khai ơm đah bơdìh ƀòn. 

16 “Añ la Jesu neh sồr cau gơnrơh añ jê lòt tus hơ bol mê nàng cèng jơnau lơh 
cơng do ală Hìu Jum Goh in sơl. Añ la tòm ryas mơ la kòn sau Dabit dê, la sơmañ 
bìng gơcrà àng drim.” 

17 Yàng Hwềng mơ bau ùr pa đơs bal lah: “Tus tĕ!” Cau lơi kơno gen đơs tĕ lah: 
“Tus tĕ!” Cau lơi tơhìr gen tus tĕ. Cau lơi kòñ gen dòp gòi tĕ dà bơta kis. 

18 Añ yal jơh ală cau lơi in kơno ală jơnau gơnoar hwơr tòm sră do: Dilah cau 
lơi bơtơl bơta lơi tòm sră do, gen Yàng Tom Trồ rơp bơtơl cau hơ̆ in ală bơta 
rung rài neh cih tòm sră do. 

19Dilah cau lơi tă sang bơta lơi bơh ală jơnau tòm sră gơnoar hwơr do, gen Yàng 
Tom Trồ kung rơp tă sang pơnah khai dê bơh chi bơta kis mơ bơh ƀòn dờng 
sàng goh, la bơta neh cih tòm sră do. 

20Bơtau lơh cơng bơh ală bơta do đơs lah: “Ngan, Añ tus mhar!” Amen, khoai 
Yàng Jesu, dan Kơnràñ tus mhar! 

21Dan bơta nđàc Yàng Jesu dê ơm bal mơ jơh ală cau sàng goh. Amen. 

Esclarecimento 
 
 

Trata-se de iniciativa particular, com os seguintes objetivos: (i) colaborar para divulgação 

dos diversos textos bíblicos disponíveis, e, (ii) facilitar o acesso a esses textos, inclusive por meio 

de download. 

Todo esforço em tornar a Palavra de Deus acessível a todos, em quaisquer localidades e 

falantes das mais diversas línguas, precisa ser um objetivo de todos os que são guiados pelo 

Espírito Santo. Ele inspirou o profeta Jeremias a dizer “não ensinará jamais cada um ao seu 

próximo, nem cada um ao seu irmão, dizendo: Conhece ao SENHOR, porque todos me 

conhecerão, desde o menor até ao maior deles, diz o SENHOR” (Jer.31:34). 

 Jesus, também, falou assim: “e será pregado este evangelho do reino por todo o mundo, 

para testemunho a todas as nações” (Mat.24:14). 

Muitas organizações foram constituídas com o propósito de fazer a Bíblia disponível nas 

diversas línguas. Não é uma tarefa simples. Anos de trabalho, dedicação e entrega são 

necessários para esta tão extraordinária missão. 

O texto deste trabalho está disponível na internet, em páginas eletrônicas de organizações 

que produzem ou divulgam bíblias, sem acréscimos de notas ou comentários. Assim, 

reconhecendo e respeitando os direitos que possuem sobre seus trabalhos, incumbe a todos os 

que amam a Palavra de Deus, o esforço em contribuir para amplificar sua divulgação.  

Se possível, faça download do texto, para que sejamos, também, guardiões da Bíblia, e, 

com isso, preservando-a para as futuras gerações.  

Divulga a Palavra de Deus, ela mostra o Caminho e permite a todos, que se conheça Sua 

vontade, em todos os lugares e épocas. 

 
Marcel da Glória Pereira 

2021, Vitória/ES - Brasil 

 

 

 

 

 

 

 

Capa: Pôr do sol nas montanhas. Trata-se de imagem disponibilizada na internet, 
dentre as que não informam haver restrição ao uso. 

 


